
I cajibal pañimil

1  Cheꞌ tiꞌ cajibal tsiꞌ mele Dios jini panchan yicꞌot pañimil. 
2  Mach chajpʌbilic pañimil. Maꞌanic i cꞌʌjñibal jaꞌel. 

Icꞌyochꞌan jini pañimil tiꞌ pam jini colem bʌ ñajb. Jini i 
yEspíritu Dios tsaꞌ ñumi tiꞌ pam jini jaꞌ cheꞌ bajcheꞌ icꞌ.

3  Dios tsiꞌ yʌlʌ: Laꞌ tsictiyic i sʌclel pañimil, cheꞌen. Tsaꞌ 
tsictiyi i sʌclel pañimil. 4 Dios tsiꞌ qꞌuele utsꞌat i sʌclel pañimil. 
Dios tsiꞌ yʌcꞌʌ i sʌclel yicꞌot i yiꞌicꞌlel pañimil. 5 Dios tsiꞌ 
yotsʌbe i cꞌabaꞌ i sʌclel jiñʌch qꞌuiñil. Tsiꞌ yotsʌbe i cꞌabaꞌ i 
yiꞌicꞌlel pañimil jiñʌch acꞌʌlel. Tsaꞌ icꞌa, tsaꞌ sʌcꞌa. Jiñʌch jini 
ñaxan bʌ qꞌuin.

6 Dios tsiꞌ yʌlʌ: Laꞌ tsictiyic panchan xinlʌpʌl ti jaꞌ. Laꞌ ajnic 
tocal ti pam yicꞌot jaꞌ ti yebal jini panchan, cheꞌen. 7 Dios tsiꞌ 
mele jini panchan. Tsiꞌ tꞌoxo tac jini jaꞌ. Tsaꞌ ajni jaꞌ ti yebal 
jini panchan yicꞌot ti pam. Cheꞌʌch tsaꞌ ujti. 8  Dios tsiꞌ yotsʌbe 
i cꞌabaꞌ jini tsaꞌ bʌ i mele jiñʌch panchan. Tsaꞌ icꞌa, tsaꞌ sʌcꞌa. 
Jiñʌch i chaꞌpꞌejlel qꞌuin.

9 Dios tsiꞌ yʌlʌ: Laꞌ tempʌyic jini jaꞌ am bʌ ti yebal panchan ti 
colem ñajb tac. Laꞌ tsictiyic jini tiquin bʌ lum, cheꞌen. Cheꞌʌch 
tsaꞌ ujti. 10 Dios tsiꞌ yotsʌbe i cꞌabaꞌ jini tiquin bʌ jiñʌch lum. 
Tsiꞌ yotsʌbe i cꞌabaꞌ tempʌbil bʌ jaꞌ jiñʌch colem ñajb tac. 
Dios tsiꞌ qꞌuele utsꞌatʌch. 11 Dios tsiꞌ yʌlʌ: Laꞌ pasic ti lum jam 
yicꞌot pimel muꞌ bʌ i yʌcꞌ i wut. Laꞌ colic teꞌ ti chajp ti chajp 
yujil bʌ wut chaꞌan pacꞌ, cheꞌen. Cheꞌʌch tsaꞌ ujti. 12  Tsaꞌ pasi 
ti lum jam yicꞌot pimel muꞌ bʌ i yʌcꞌ i wut ti jujunchajp yicꞌot 

teꞌ ti chajp ti chajp yujil bʌ wut chaꞌan pacꞌ. Dios tsiꞌ qꞌuele 
utsꞌatʌch. 13  Tsaꞌ icꞌa, tsaꞌ sʌcꞌa. Jiñʌch i yuxpꞌejlel qꞌuin.

14 Dios tsiꞌ yʌlʌ: Laꞌ tsictiyic qꞌuin yicꞌot uw yicꞌot ecꞌ tac ti 
panchan chaꞌan miꞌ pʌs qꞌuiñil yicꞌot acꞌʌlel. Laꞌ i pʌs jaꞌel i 
yorajlel jajmel yicꞌot jaꞌlel yicꞌot qꞌuiñil yicꞌot jabil tac. 15 Laꞌ 
i yʌcꞌ i cꞌʌcꞌal ti panchan chaꞌan miꞌ yʌcꞌ i sʌclel ti pañimil, 
cheꞌen. Cheꞌʌch tsaꞌ ujti. 16 Dios tsiꞌ mele qꞌuin yicꞌot uw, jini 
ñuc bʌ chaꞌan miꞌ pʌs i pꞌʌtʌlel ti qꞌuiñil, jini chꞌoꞌchꞌoc bʌ 
chaꞌan miꞌ pʌs i pꞌʌtʌlel ti acꞌʌlel. Tsiꞌ mele ecꞌ tac jaꞌel. 17 Dios 
tsiꞌ yʌcꞌʌ ti panchan chaꞌan miꞌ yʌcꞌ i cꞌʌcꞌal tac ti pañimil, 
18  chaꞌan miꞌ pʌs i pꞌʌtʌlel ti qꞌuiñil yicꞌot ti acꞌʌlel. Cheꞌ jini 
miꞌ qꞌuexob i bʌ i sʌclel pañimil yicꞌot icꞌchꞌipan bʌ pañimil. 
Dios tsiꞌ qꞌuele utsꞌatʌch. 19 Tsaꞌ ochi icꞌajel. Tsaꞌ sʌcꞌa. Jiñʌch i 
chʌmpꞌejlel qꞌuin.

20 Dios tsiꞌ yʌlʌ: Laꞌ ajnic i chʌnil jaꞌ. Laꞌ wejlic teꞌlemut ti 
pañimil ti yebal panchan, cheꞌen. 21 Cheꞌ jini Dios tsiꞌ mele ñuc 
bʌ i bʌl jini ñajb yicꞌot pejtel i chʌñil jaꞌ ti jujunchajp. Cabʌl 
tsaꞌ pꞌojli. Dios tsiꞌ mele pejtel mut tac ti chajp ti chajp am bʌ 
i wichꞌ. Dios tsiꞌ qꞌuele utꞌsatʌch. 22  Tsiꞌ yʌcꞌʌ i yutslel i tꞌan. Tsiꞌ 
yʌlʌ: Laꞌ tilic laꞌ pꞌolbal. Laꞌ pꞌojliquetla. Laꞌ bujtꞌic ti i chʌñil 
jini jaꞌ am bʌ ti ñajb tac. Laꞌ pꞌojlic teꞌlemut ti pañimil, cheꞌen. 
23  Tsaꞌ ochi icꞌajel. Tsaꞌ sʌcꞌa. Jiñʌch i joꞌpꞌejlel qꞌuin.

24 Dios tsiꞌ yʌlʌ: Laꞌ ajnic i chʌnil pañimil ti jujunchajp. Laꞌ 
ajnic alʌcꞌʌl yicꞌot lucum yicꞌot bʌteꞌel ti chajp ti chajp, cheꞌen. 
Cheꞌʌch tsaꞌ ujti. 25 Cheꞌ jini Dios tsiꞌ mele bʌteꞌel yicꞌot alʌcꞌʌl 
yicꞌot pejtelel jini jʌlʌcña bʌ miꞌ majlel ti lum ti chajp ti chajp. 
Dios tsiꞌ qꞌuele utsꞌatʌch.

26 Dios tsiꞌ yʌlʌ: Laꞌ lac mel winic ti la quejtal, lajal bajcheꞌ 
joñonla. Laꞌ aqꞌuentic i pꞌʌtʌlel jini winic chaꞌan miꞌ yumꞌan 
jini chʌy am bʌ ti ñajb, yicꞌot jini mut muꞌ bʌ ti wejlel 
ñumel, yicꞌot jini alʌcꞌʌl ti pejtelel pañimil, yicꞌot pejtelel 
jini jʌlʌcña bʌ miꞌ majlel ti lum, cheꞌen. 27 Cheꞌ jini Dios tsiꞌ 
mele winic tiꞌ yejtal. Tiꞌ yejtal Dios tsiꞌ mele winic. Tsiꞌ mele 
winic yicꞌot xꞌixic. 28  Dios tsiꞌ yʌqꞌueyob i yutslel i tꞌan. Dios 
tsiꞌ subeyob: Laꞌ pꞌojliquetla. Butꞌula jini pañimil. Cꞌʌñʌla. 
Laꞌ i yumañetla jini chʌy yicꞌot jini mut yicꞌot pejtel cuxul 
tac bʌ muꞌ bʌ ti xʌmbal ti pañimil, cheꞌen. 29 Dios tsiꞌ yʌlʌ: 
Awilan, tsa cʌqꞌueyetla pejtel pʌcꞌbil bʌ yujil bʌ wut am bʌ ti 
pejtelel pañimil, yicꞌot pejtel teꞌ am bʌ i wut yicꞌot i bʌcꞌ. Laꞌ 

chaꞌañʌch chaꞌan i bʌl laꞌ ñʌcꞌ. 30 Pejtel bʌteꞌel yicꞌot pejtel 
mut muꞌ bʌ ti wejlel ñumel yicꞌot pejtel jʌlʌcña bʌ ti lum am 
bʌ i cuxtʌlel tsa cʌqꞌue cuxul bʌ pimel chaꞌan miꞌ cꞌux, cheꞌen 
Dios. Cheꞌʌch tsaꞌ ujti. 31 Dios tsiꞌ qꞌuele pejtel i melbal. Awilan, 
wen utsꞌat. Tsaꞌ ochi icꞌajel. Tsaꞌ sʌcꞌa. Jiñʌch i wʌcpꞌejlel qꞌuin.

2  Tsaꞌ ujti i mel jini panchan yicꞌot pañimil yicꞌot pejtelel 
i bʌl. 2  Dios tsaꞌ ujti i mel i yeꞌtel. Tsiꞌ cꞌaja i yo tiꞌ 

wucpꞌejlel qꞌuin cheꞌ ujtemix pejtel i yeꞌtel tsaꞌ bʌ i mele. 
3  Dios tsiꞌ yʌlʌ utsꞌat i wucpꞌejlel qꞌuin. Tsiꞌ qꞌuele ti chꞌujul. 
Come tiꞌ wucpꞌejlel qꞌuin tsiꞌ cꞌaja i yo chaꞌan pejtel i yeꞌtel tsaꞌ 
bʌ i mele.

Jini winic an ti pʌcꞌʌbʌl i cꞌabaꞌ Edén
4 Lac Yum Dios tsiꞌ mele panchan yicꞌot pañimil. Cheꞌʌch tsaꞌ 

mejli. 5 Cheꞌ maxto pasemic jini muꞌ bʌ i colel ti pʌcꞌʌbʌl, lac 
Yum Dios maxto anic tsiꞌ choco tilel jaꞌal ti pañimil. Maxto 
anic majch tsiꞌ chaꞌle eꞌtel ti lum. 6 Tsaꞌ loqꞌui tilel jaꞌ ti lum. 
Tsaꞌ achꞌa pejtel jini lum. 7 Lac Yum Dios tsiꞌ mele winic ti 
tsꞌubejn. Tsiꞌ wujtʌbe i niꞌ. Tsiꞌ yʌqꞌue i jap icꞌ chaꞌan cuxul miꞌ 
yajñel. Tsaꞌ aqꞌuenti winic cuxul bʌ i chꞌujlel. 8  Lac Yum Dios 
tsiꞌ pʌcꞌʌ pʌcꞌʌbʌl ti Edén yaꞌ tiꞌ pasibal qꞌuin. Yaꞌi tsiꞌ yʌcꞌʌ ti 
chumtʌl jini winic tsaꞌ bʌ i mele. 9 Lac Yum Dios tsiꞌ yʌcꞌʌ ti 
colel ti lum pejtelel i tꞌojol bʌ teꞌ yicꞌot utsꞌat bʌ chaꞌan i bʌl 
ñʌcꞌʌl. Tsiꞌ yʌcꞌʌ ti colel jaꞌel yaꞌ tiꞌ yojlil jini pʌcꞌʌbʌl jini teꞌ 
muꞌ bʌ i yʌcꞌ laj cuxtʌlel yicꞌot jini teꞌ muꞌ bʌ i yʌcꞌ ti cʌjñel 
chuqui utsꞌat yicꞌot chuqui jontol.

10 Jumpꞌejl colem jaꞌ tsaꞌ loqꞌui majlel ti Edén chaꞌan miꞌ 
yʌchꞌesan jini pʌcꞌʌbʌl. Yaꞌ baꞌ tsaꞌ loqꞌui ti pʌcꞌʌbʌl tsiꞌ tꞌoxo 
i bʌ ti chʌnxʌjcꞌ colem jaꞌ. 11-12  I cꞌabaꞌ jini ñaxan bʌ jaꞌ jiñʌch 
Pisón. Jiñʌch jini jaꞌ am bʌ tiꞌ joytilel pejtelel i lumal Havila 
yaꞌ baꞌ miꞌ tajtʌl cabʌl oro. An jaꞌel chaꞌchajp xajlel jiñʌch 
bedelio yicꞌot ónice. 13  I chaꞌpꞌejlel jaꞌ jiñʌch Gihón. Jiñʌch 
am bʌ tiꞌ joytilel pejtelel i lumal Cus. 14 I yuxpꞌejlel jaꞌ jiñʌch 
Hidekel. Jiñʌch muꞌ bʌ i majlel tiꞌ tojel Asiria baꞌ miꞌ pasel 
qꞌuin. I chʌmpꞌejlel jaꞌ jiñʌch Eufrates.

15 Lac Yum Dios tsiꞌ pʌyʌ jini winic. Tsiꞌ yʌqꞌue tiꞌ wenta jini 
pʌcꞌʌbʌl i cꞌabaꞌ Edén chaꞌan miꞌ yʌcꞌñan, chaꞌan miꞌ cʌntan. 
16 Lac Yum Dios tsiꞌ yʌqꞌue mandar jini winic. Tsiꞌ yʌlʌ: Mi 
mejlel a cꞌux i wut pejtelel teꞌ am bʌ ti pʌcꞌʌbʌl. 17 Cojach jini 

teꞌ muꞌ bʌ i yʌqꞌueñet a cʌn chuqui utsꞌat yicꞌot chuqui jontol 
mach a cꞌux, come ti jini qꞌuin cheꞌ maꞌ cꞌuxben i wut wersa 
mi caj a chʌmel, cheꞌen.

18  Lac Yum Dios tsiꞌ yʌlʌ: Mach utsꞌatic miꞌ yajñel tiꞌ bajñelil 
jini winic. Mi caj c melben i yaj coltaya chaꞌan miꞌ yajñel 
yicꞌot, cheꞌen. 19-20 Lac Yum Dios tsiꞌ cꞌʌñʌ lum chaꞌan miꞌ mel 
pejtel bʌteꞌel yicꞌot alʌcꞌʌl yicꞌot mut ti chajp ti chajp. Tsiꞌ laj 
pʌyʌ tilel baꞌan jini winic chaꞌan miꞌ yotsʌben i cꞌabaꞌ, pero 
maꞌanic tsaꞌ tajle i piꞌʌl jini winic chaꞌan miꞌ yajñel yicꞌot. 
21 Lac Yum Dios tsiꞌ yotsʌbe tam bʌ i wʌyel jini winic. Tsaꞌ 
wʌyi. Dios tsiꞌ locꞌsʌbe juntsꞌijt i chꞌilꞌat. Tsiꞌ chaꞌ ñupꞌbe i 
bʌcꞌtal baꞌ tsaꞌ loqꞌui. 22  Lac Yum Dios tsiꞌ locꞌsʌbe juntsꞌijt 
i chꞌilꞌat winic chaꞌan miꞌ mel xꞌixic. Dios tsiꞌ pʌyʌ tilel jini 
xꞌixic baꞌan jini winic.

23  Jini winic tsiꞌ yʌlʌ: Jiñʌch c bʌquel loqꞌuem bʌ tic bʌquel 
yicꞌot c bʌcꞌtal loqꞌuem bʌ tic bʌcꞌtal. I cꞌabaꞌ xꞌixic come 
loqꞌuem ti winic, cheꞌen. 24 Jini chaꞌan winicob miꞌ cʌyob i 
tat i ñaꞌ. Miꞌ chʌn ajñelob yicꞌot i yijñam. Jini chaꞌtiquil miꞌ 
yochelob ti juntiquil jach. 25 Pitsꞌilob ti chaꞌticlel, jini winic 
yicꞌot i yijñam. Maꞌanic tsiꞌ chaꞌleyob quisin.

Jini winic tsiꞌ ñusʌbe i tꞌan Dios

3  Ñumen pꞌipꞌ i pusicꞌal jini lucum bajcheꞌ pejtelel yan tac 
bʌ bʌteꞌel tsaꞌ bʌ i mele lac Yum Dios. Jini lucum tsiꞌ sube 

jini xꞌixic: ¿Isujm ba tsiꞌ yʌlʌ Dios: “Mach yomic mi laꞌ cꞌuxben i 
wut pejtel jini teꞌ am bʌ ti jini pʌcꞌʌbʌl”? Cheꞌ tsiꞌ cꞌajtibe xꞌixic 
jini lucum. 2  Jini xꞌixic tsiꞌ sube: Mi mejlel j cꞌux lojon i wut jini 
teꞌ tac am bʌ ti pʌcꞌʌbʌl. 3  Pero Dios tsiꞌ yʌlʌ: “Mach yomic mi 
laꞌ cꞌux i wut jini teꞌ am bʌ ti yojlil jini pʌcꞌʌbʌl. Mach laꞌ tʌl 
ame chʌmiquetla”, cheꞌen jini xꞌixic. 4 Jini lucum tsiꞌ sube: I lot. 
Maꞌanic mi caj laꞌ chʌmel. 5 Yujil Dios mux i cajñel laꞌ wut cheꞌ 
mi laꞌ cꞌuxben i wut jini teꞌ. Lajal mi caj laꞌ wajñel bajcheꞌ Dios. 
Mi caj laꞌ cʌn chuqui tac utsꞌat yicꞌot chuqui tac jontol. Cheꞌ 
tsiꞌ yʌlʌ lucum. 6 Tsiꞌ qꞌuele jini xꞌixic utsꞌat i wut jini teꞌ chaꞌan 
miꞌ cꞌux, i tꞌojol jax. Tsiꞌ qꞌuele an i cꞌʌjñibal chaꞌan miꞌ yʌqꞌuen 
i ñaꞌtʌbal. Tsiꞌ tucꞌu i wut. Tsiꞌ cꞌuxu. Tsiꞌ yʌqꞌue i ñoxiꞌal. Tsiꞌ 
cꞌuxu jaꞌel. 7 Tsaꞌ cajñiyob i wut ti chaꞌticlel chaꞌan miꞌ cʌñob 
chuqui utsꞌat yicꞌot chuqui jontol. Tsaꞌ cajiꞌ qꞌuelob i bʌ cheꞌ 
pitsꞌilob. Tsiꞌ tsꞌisiyob i yopol higuerateꞌ. Tsiꞌ meleyob i cajchil.

8  Tsiꞌ yubiyob woli ti tꞌan lac Yum Dios cheꞌ woli ti xʌmbal 
ti pʌcꞌʌbʌl cheꞌ wolix ti bʌjlel qꞌuin. Jini winic yicꞌot i yijñam 
tsiꞌ putsꞌtayob lac Yum Dios yaꞌ ti teꞌel am bʌ ti pʌcꞌʌbʌl. 
9 Lac Yum Dios tsiꞌ pejca jini winic: ¿Baqui añet? cheꞌen. 10 Tsiꞌ 
yʌlʌ ili winic: Tsa cubi woliyet ti tꞌan ti pʌcꞌʌbʌl. Tsac chaꞌle 
bʌqꞌuen come pitsꞌilon. Tsac mʌcʌ c bʌ, cheꞌen ili winic. 11 Dios 
tsiꞌ yʌlʌ: ¿Majqui tsiꞌ subeyet chaꞌan pitsꞌilet? ¿Tsaꞌ ba a cꞌuxu 
i wut jini teꞌ tsaꞌ bʌ c subeyet mach yomic maꞌ cꞌux? cheꞌen. 
12  Jini winic tsiꞌ yʌlʌ: Jini xꞌixic tsaꞌ bʌ a wʌqꞌueyon chaꞌan miꞌ 
yajñel quicꞌot tsiꞌ yʌqꞌueyon i wut jini teꞌ. Tsaj cꞌuxu, cheꞌen. 
13  Lac Yum Dios tsiꞌ sube jini xꞌixic: ¿Chuqui tsaꞌ chaꞌle? cheꞌen. 
Jini xꞌixic tsiꞌ yʌlʌ: Jini lucum tsiꞌ lotiyon. Tsaj cꞌuxu, cheꞌen.

14 Lac Yum Dios tsiꞌ sube jini lucum: Chaꞌan tiꞌ caj a mul 
tsꞌaꞌlebilet ñumen bajcheꞌ pejtel alʌcꞌʌl yicꞌot pejtel bʌteꞌel. 
Jexecña mi caj a majlel ti a ñʌcꞌ. Ti pejtelel qꞌuin mi caj i 
juꞌsʌntel a pusicꞌal. Mi caj a mʌcꞌ tsꞌubejn. 15 Mi caj cʌqꞌueñet 
laꞌ contrajin laꞌ bʌ jatet yicꞌot jini xꞌixic. Cheꞌ jaꞌel mi caj i 
contrajiñob i bʌ i pꞌolbal jini xꞌixic yicꞌot a pꞌolbal. I pꞌolbal 
jini xꞌixic mi caj i low a jol. Jatet mi caj a lowben i tunꞌoc, 
cheꞌen Dios.

16 Dios tsiꞌ sube jini xꞌixic: Mi caj c wen pꞌojlesan a wocol 
cheꞌ cʌntʌbil a walobil. Mi caj a chaꞌlen bajqꞌuel cheꞌ miꞌ yilan 
pañimil a walobil. Yom maꞌ wajñel yicꞌot a ñoxiꞌal. Jini mi 
caj i subeñet chuqui yom maꞌ mel. 17 Dios tsiꞌ sube Adán: Tsaꞌ 
jacꞌbe i tꞌan a wijñam. Tsaꞌ cꞌuxu i wut jini teꞌ tsaꞌ bʌ c subeyet 
mach yomic maꞌ cꞌux. Jini chaꞌan pujchꞌemix jini lum chaꞌañet. 
Wocol jax mi caj a taj i bʌl a nʌcꞌ ti lum cꞌʌlʌl maꞌ chʌmel. 
18  Jini lum mi caj i yʌqꞌueñet chꞌix yicꞌot wisinqꞌuin. Mi caj a 
cꞌux pimel muꞌ bʌ i colel ti cholel. 19 Mi caj a chaꞌlen buꞌlich 
chaꞌan wersa eꞌtel chaꞌan maꞌ taj a waj, cꞌʌlʌl maꞌ sujtel ti lum, 
come tsac meleyet ti tsꞌubejn. Tsꞌubeñet. Mi caj a chaꞌ sujtel ti 
tsꞌubejn. Cheꞌ tsiꞌ yʌlʌ Dios.

20 Jini winic tsiꞌ yotsʌbe i cꞌabaꞌ i yijñam Eva come i ñaꞌʌch 
pejtelel jini cuxuloꞌ bʌ. 21 Lac Yum Dios tsiꞌ melbe i bujc Adán 
yicꞌot i bujc i yijñam. Melbil ti pʌchi. Dios tsiꞌ xojbeyob.

22  Lac Yum Dios tsiꞌ yʌlʌ: Awilan, lajal jini winic cheꞌ bajcheꞌ 
joñonla. Cʌñʌl i chaꞌan chuqui tac utsꞌat yicꞌot chuqui tac 
jontol. Wʌle bʌbʌqꞌuen miꞌ yotsan i cꞌʌb i tucꞌben i wut jini 
teꞌ muꞌ bʌ i yʌqꞌuen i cuxtilel, ame i cꞌux chaꞌan miꞌ yajñel 

ti pejtelel ora, cheꞌen. 23  Jini chaꞌan lac Yum Dios tsiꞌ choco 
loqꞌuel Adán ti pʌcꞌʌbʌl i cꞌabaꞌ Edén chaꞌan miꞌ cajel ti eꞌtel 
ti jini lum tsaꞌ bʌ i cꞌʌñʌ Dios i mel Adán. 24 Dios tsiꞌ choco 
loqꞌuel jini winic. Yaꞌ ti pʌcꞌʌbʌl i cꞌabaꞌ Edén yaꞌ baꞌ mi pasel 
qꞌuin, Dios tsiꞌ waꞌchoco querubín bʌ ángelob am bʌ i chaꞌan 
espada woli bʌ ti lejmel, woli bʌ ti joyjoyñiyel chaꞌan miꞌ 
mʌctan i bijlel jini teꞌ muꞌ bʌ i yʌqꞌueñonla laj cuxtilel.

Caín yicꞌot Abel

4  Adán tsiꞌ piꞌle Eva i yijñam. Tsaꞌ caji i cʌntan i yalobil. 
Tsiꞌ yʌcꞌʌ Caín ti pañimil. Tsiꞌ yʌlʌ: Lac Yum tsiꞌ coltayon 

chaꞌan mi cʌcꞌ winic ti pañimil, cheꞌen. 2  Ti wiꞌil tsiꞌ yʌcꞌʌ ti 
pañimil Abel i yijtsꞌin Caín. Abel tsiꞌ cʌnta tiñʌmeꞌ. Caín tsiꞌ 
chaꞌle eꞌtel ti lum. 3 Cheꞌ ñuquix Caín tsiꞌ yʌqꞌue i majtan lac 
Yum. Tsiꞌ yajcʌbe wen tac bʌ i wut pʌcꞌʌb. 4 Abel tsiꞌ yʌqꞌue 
ñaxan bʌ i yal tiñʌmeꞌ tac. Tsiꞌ tsʌnsʌbe i majtan Dios. Tsiꞌ 
yajcʌbe wen cꞌocꞌ bʌ tiñʌmeꞌ. Lac Yum tsiꞌ qꞌuele ti utsꞌat Abel 
yicꞌot i majtan. 5 Mach utsꞌatic tsiꞌ qꞌuele Caín yicꞌot i majtan. 
Tsaꞌ wen michꞌa Caín. Michꞌicña jax i wut. 6 Lac Yum tsiꞌ sube 
Caín: ¿Chucoch michꞌet? ¿Chucoch michꞌicña a wut? 7 Mi 
utsꞌat chuqui maꞌ mel utsꞌat mi caj a qꞌuejlel. Mi mach utsꞌatic 
chuqui maꞌ mel woliꞌ chijtañet mulil. Wersa yom i tajet mulil 
pero yom miꞌ mʌjlel a chaꞌan. Cheꞌ tsiꞌ yʌlʌ lac Yum.

8  Caín tsiꞌ pejca i yijtsꞌin. Conla ti jamil, cheꞌen. Cheꞌ yaꞌ añob 
ti jamil Caín tsaꞌ tejchi i contrajin i yijtsꞌin. Tsiꞌ tsʌnsa. 9 Lac 
Yum tsiꞌ pejca Caín: ¿Baqui an a wijtsꞌin Abel? cheꞌen. Caín tsiꞌ 
yʌlʌ: Mach cujulic. ¿C wenta ba chaꞌan mij cʌntan quijtsꞌin? 
cheꞌen. 10 Lac Yum tsiꞌ yʌlʌ: ¿Chuqui tsaꞌ chaꞌle? I chꞌichꞌel 
a wijtsꞌin tsaꞌ bʌ a tsʌnsa woliꞌ cꞌajtibeñon yubil chaꞌan mij 
qꞌuextʌbeñet a mul. 11 Jini chaꞌan wocol mi caj a taj i bʌl a 
ñʌcꞌ ti pañimil. Jini lum tsiꞌ cawa i yej yilal chaꞌan miꞌ japben 
i chꞌichꞌel a wijtsꞌin tsaꞌ bʌ a tsʌnsa. 12  Cheꞌ maꞌ cajel ti eꞌtel 
ti jini lum, maꞌanix chuqui mi caj a taj ti lum. Xputsꞌelet ti 
pejtelel ora. Stsuctsucniyelet ti pañimil, cheꞌen lac Yum. 13 Caín 
tsiꞌ sube lac Yum: Mach cujchic c chaꞌan jini wocol. 14 Awilan 
tsaꞌ chocoyon loqꞌuel ti lum. Tsaꞌix a cʌyʌyon. Xputsꞌelon ti 
pejtelel ora. Stsuctsucniyelon ti pañimil. Cheꞌ an majqui miꞌ 
tajon mi caj i tsʌnsañon, cheꞌen Caín. 15 Lac Yum tsiꞌ sube: Mi 
an majqui miꞌ tsʌnsañet, wucyajl mi caj j qꞌuextʌben i mul, 

cheꞌen. Lac Yum tsiꞌ yʌqꞌue Caín i señajlel ame tsʌnsʌntic. 
16 Caín tsaꞌ loqꞌui majlel tiꞌ tojlel lac Yum. Tsaꞌ chumle ti lum i 
cꞌabaꞌ Nod am bʌ tiꞌ tojel Edén baꞌ miꞌ pasel qꞌuin.

17 Caín tsiꞌ piꞌle i yijñam. Tsiꞌ cʌnta i yalobil. Tsiꞌ yila pañimil 
Enoc. Caín tsiꞌ mele jumpꞌejl tejclum. Tsiꞌ yotsʌbe i cꞌabaꞌ jini 
tejclum Enoc cheꞌ bajcheꞌ i cꞌabaꞌ i yalobil. 18  Enoc i tatʌch Irad. 
Irad i tatʌch Mehujael. Mehujael i tatʌch Metusael. Metusael 
i tatʌch Lamec. 19 Lamec tsiꞌ pʌyʌ chaꞌtiquil i yijñam. I cꞌabꞌaꞌ 
juntiquil Ada. I cꞌabaꞌ yambʌ Zila. 20 Ada tsiꞌ yʌcꞌʌ ti pañimil 
Jabal, i tatʌch jini muꞌ bʌ i chumtʌlob ti pisil bʌ otot, jini muꞌ 
bʌ i cʌntañob alʌcꞌʌl. 21 Jubal i yijtsꞌiñʌch Jabal. Jubal i tatʌch 
pejtelel muꞌ bʌ i nijcañob arpa yicꞌot flauta. 22  Zila tsiꞌ yʌcꞌʌ ti 
pañimil Tubal Caín tsaꞌ bʌ i mele eꞌtijibʌl ti cꞌʌncꞌʌn taqꞌuin 
yicꞌot tsucul taqꞌuin. Naama i yijtiꞌañʌch Tubal Caín.

23-24 Lamec tsiꞌ sube i yijñamob: Ada yicꞌot Zila, ubibeñonla 
ili c tꞌan. Lamecon. Jatetla quijñametla. Tsac tsʌnsa winic tsaꞌ 
bʌ i jatsꞌʌyon. Mic tsʌnsan chꞌiton bʌ winic mi tsiꞌ jatsꞌʌyon. 
Tsaꞌ subenti Caín wucyajl mi caj i qꞌuextʌbentel i mul majqui 
jach miꞌ tsʌnsan. Isujm lujunyajl i chʌncꞌal yicꞌot wucpꞌejl mi 
caj i qꞌuextʌbentel i mul jini muꞌ bʌ i tsʌnsañon, cheꞌen Lamec.

25 Adán tsiꞌ chaꞌ cʌñʌ Eva i yijñam. Tsaꞌ chaꞌ caji i cʌntan i 
yalobil. Tsiꞌ yʌcꞌʌ ti pañimil chꞌiton bʌ i yalobil. Tsiꞌ yotsʌbe i 
cꞌabaꞌ Set. Tsiꞌ yʌlʌ: Dios tsiꞌ yʌqꞌueyon yambʌ calobil chaꞌan 
i qꞌuexol Abel, cheꞌen, come Caín tsiꞌ tsʌnsa Abel. 26 Tsiꞌ yila 
pañimil jaꞌel chꞌiton bʌ i yalobil Set. Tsiꞌ yotsʌbe i cꞌabaꞌ Enós. 
Cheꞌ ti ili ora cheꞌ bʌ tsiꞌ yila pañimil Enós, winicob tsaꞌ caji i 
chꞌujutesañob i cꞌabaꞌ lac Yum.

I pꞌolbalob Adán 
(1 Cr. 1.1-4)

5  Jiñʌch jini jun baꞌ tsꞌijbubil i cꞌabaꞌ tac i pꞌolbal Adán. 
Dios tsiꞌ mele winic tiꞌ yejtal Dios. 2  Tsiꞌ mele winic yicꞌot 

xꞌixic. Tsiꞌ yʌqꞌueyob i yutslel i tꞌan. Tsiꞌ yotsʌbeyob i cꞌabaꞌ 
Adán ti jini qꞌuin cheꞌ bʌ tsi meleyob.

3  Lujumpꞌejlix i wuccꞌal (130) i jabilel Adán cheꞌ bʌ tsiꞌ yila 
pañimil chꞌiton bʌ i yalobil i cꞌabaꞌ Set. Lajalʌch bajcheꞌ i tat. 
4 Cheꞌ bʌ tsiꞌ yila pañimil Set, tsaꞌ to jalꞌa ti pañimil Adán 
chaꞌbajcꞌ (800) jab. Tsiꞌ yilayob pañimil yañoꞌ bʌ i yalobilob, 
chꞌiton bʌ yicꞌot xchꞌoc bʌ i yalobilob.

5-7 Anix joꞌcꞌal i yuxbajcꞌ yicꞌot lujumpꞌejl i chaꞌcꞌal (930) 
i jabilel Adán cheꞌ bʌ tsaꞌ chʌmi. Cheꞌ joꞌpꞌejlix i wʌccꞌal 
(105) i jabilel Set, tsiꞌ yila pañimil Enós i yalobil. Tsaꞌ to jalꞌa 
ti pañimil Set chaꞌbajcꞌ yicꞌot wucpꞌejl (807) jab. Tsiꞌ yila 
pañimil chꞌiton bʌ yicꞌot xchꞌoc bʌ i yalobilob. 8  Anix joꞌcꞌal 
i yuxbajcꞌ yicꞌot lajchʌmpꞌejlix (912) i jabilel Set cheꞌ bʌ tsaꞌ 
chʌmi.
9 Cheꞌ lujumpꞌejlix i joꞌcꞌal (90) i jabilel Enós, tsiꞌ yila pañimil 
Cainán i yalobil. 10 Enós tsaꞌ to jalꞌa ti pañimil yambʌ 
chaꞌbajcꞌ yicꞌot joꞌlujumpꞌejl (815) jab. Tsiꞌ yila pañimil 
chꞌiton bʌ yicꞌot xchꞌoc bʌ i yalobilob Enós. 11 Anix joꞌcꞌal 
i yuxbajcꞌ yicꞌot joꞌpꞌejlix (905) i jabilel Enós cheꞌ bʌ tsaꞌ 
chʌmi.
12  Cheꞌ lujumpꞌejlix i chʌncꞌal (70) i jabilel Cainán, tsiꞌ yila 
pañimil Mahalaleel i yalobil. 13  Tsaꞌ to jalꞌa ti pañimil Cainán 
yambʌ chaꞌbajcꞌ yicꞌot chaꞌcꞌal (840) jab. Tsiꞌ yila pañimil 
chꞌiton bʌ yicꞌot xchꞌoc bʌ i yalobilob. 14 Joꞌcꞌalix i yuxbajcꞌ 
yicꞌot lujumpꞌejl (910) i jabilel Cainán cheꞌ bʌ tsaꞌ chʌmi.
15 Cheꞌ joꞌpꞌejlix i chʌncꞌal (65) i jabilel Mahalaleel, tsiꞌ yila 
pañimil Jared i yalobil. 16  Tsaꞌ to jalꞌa ti pañimil Mahalaleel 
yambʌ chaꞌbajcꞌ yicꞌot lujumpꞌejl i chaꞌcꞌal (830) jab. Tsiꞌ yila 
pañimil chꞌiton bʌ yicꞌot xchꞌoc bʌ i yalobilob Mahalaleel. 
17 Anix chaꞌbajcꞌ yicꞌot joꞌlujumpꞌejl i joꞌcꞌal (895) i jabilel 
Mahalaleel cheꞌ bʌ tsaꞌ chʌmi.
18  Cheꞌ waxʌccꞌalix yicꞌot chaꞌpꞌejl (162) i jabilel Jared, tsiꞌ 
yila pañimil Enoc, i yalobil Jared. 19 Tsaꞌ to jalꞌa ti pañimil 
Jared yambʌ chaꞌbajcꞌ jab. Tsiꞌ yila pañimil chꞌiton bʌ yicꞌot 
xchꞌoc bʌ i yalobilob. 20 Joꞌcꞌalix i yuxbajcꞌ yicꞌot chaꞌpꞌejl i 
chʌncꞌal (962) i jabilel Jared cheꞌ bʌ tsaꞌ chʌmi.
21-22  Cheꞌ anix joꞌpꞌejl i chʌncꞌal (65) i jabilel Enoc, tsiꞌ yila 
pañimil Matusalén, i yalobil Enoc. Tsaꞌ wen ajni Enoc yicꞌot 
Dios yambʌ joꞌlujuncꞌal (300) jab. Tsiꞌ yila pañimil chꞌiton 
bʌ yicꞌot xchꞌoc bʌ i yalobilob. 23  Tsaꞌ tsꞌʌctiyi joꞌlujuncꞌal 
yicꞌot joꞌpꞌejl i chʌncꞌal (365) i jabilel Enoc. 24 Tsiꞌ wen chaꞌle 
xʌmbal Enoc tiꞌ bijlel Dios. Maꞌanix tsiquil Enoc, come Dios 
tsiꞌ pʌyʌ majlel.
25 Cheꞌ anix wucpꞌejl i lujuncꞌal (187) i jabilel Matusalén, 
tsiꞌ yila pañimil Lamec i yalobil. 26  Tsaꞌ to jalꞌa Matusalén 
yambʌ joꞌlujuncꞌal i chaꞌbajcꞌ yicꞌot chaꞌpꞌejl i joꞌcꞌal (782) 

jab. Tsiꞌ yila pañimil chꞌiton bʌ yicꞌot xchꞌoc bʌ i yalobilob. 
27 Joꞌcꞌalix i yuxbajcꞌ yicꞌot bolompꞌejl i chʌncꞌal (969) i 
jabilel Matusalén cheꞌ bʌ tsaꞌ chʌmi.
28  Cheꞌ anix boloncꞌal yicꞌot chaꞌpꞌejl (182) i jabilel Lamec, 
tsiꞌ yila pañimil chꞌiton bʌ i yalobil. 29 Tsiꞌ yotsʌbe i cꞌabaꞌ 
Noé, “Mi laj cꞌaj la co”. Tsiꞌ yʌlʌ: Jini mi caj i ñuqꞌuesan lac 
pusicꞌal chaꞌan la queꞌtel, come wocol jax mi lac chaꞌlen 
eꞌtel chaꞌan ili lum tsaꞌ bʌ i puchꞌu lac Yum. Cheꞌ tsiꞌ yʌlʌ 
Lamec. 30 Cheꞌ bʌ tsaꞌix i yila pañimil Noé, tsaꞌ to jalꞌa 
Lamec boloncꞌal i chaꞌbajcꞌ yicꞌot joꞌlujumpꞌejl (595) jab. Tsiꞌ 
yila pañimil chꞌiton bʌ yicꞌot xchꞌoc bʌ i yalobilob. 31 Anix 
joꞌlujuncꞌal i chaꞌbajcꞌ yicꞌot wʌclujumpꞌejl i chʌncꞌal (777) i 
jabilel Lamec ti pejtelel cheꞌ bʌ tsaꞌ chʌmi.
32  Cheꞌ joꞌcꞌalix i chaꞌbajcꞌ (500) i jabilel Noé, tsiꞌ yilayob 
pañimil i yalobilob. Tsiꞌ yotsʌbeyob i cꞌabaꞌ Sem yicꞌot Cam 
yicꞌot Jafet.

I jontolil winicob

6  Cheꞌ bʌ tsaꞌ cajiyob ti pꞌojlel winicob ti pañimil, tsiꞌ 
yilayob pañimil jaꞌel xchꞌoc bʌ i yalobilob. 2  Jini sajtemoꞌ 

bʌ i yalobilob Dios tsiꞌ qꞌueleyob xchꞌoc bʌ i yalobilob winicob. 
I tꞌojol jax tsiꞌ qꞌueleyob. Tsiꞌ pʌyʌyob i yijñam cheꞌ bajcheꞌ 
jaytiquil tsiꞌ mulayob. 3 Tsiꞌ yʌlʌ lac Yum: Mach ti pejtelelic 
ora mi caj i cuchbeñob i jontolil winicob jini quEspíritu, come 
tsucul i pusicꞌal winicob. Mi caj j comꞌesʌbeñob i jabilel chaꞌan 
wʌccꞌal jach jab miꞌ yajñelob ti pañimil. 4 An colem bʌ winicob 
ti pañimil ti ili ora yicꞌot ti wiꞌil. Jini sajtem bʌ i yalobilob 
Dios tsaꞌ tili i piꞌleñob jini xchꞌoc bʌ i yalobilob winicob. Tsiꞌ 
qꞌueleyob pañimil i yalobilob. Jiñobʌch chꞌejl bʌ winicob añoꞌ 
bʌ ti wajali. Wen ñucob.

5 Lac Yum tsiꞌ qꞌuele cabʌlix i jontolil winicob ti pañimil. 
Tsiꞌ qꞌuele jontol jax ti pejtelel ora pejtel chuqui an tiꞌ pusicꞌal 
winicob yicꞌot pejtel chuqui tsiꞌ ñaꞌtayob. 6 Tsiꞌ mele i pusicꞌal 
lac Yum chaꞌan tsiꞌ mele winicob ti pañimil. Chꞌijiyem i 
pusicꞌal. 7 Lac Yum tsi yʌlʌ: Mi caj c jisan ti pañimil jini 
winicob tsaꞌ bʌ c mele yicꞌot bʌteꞌel yicꞌot jʌlʌcña bʌ miꞌ 
majlel yicꞌot mut, come wolic mel c pusicꞌal chaꞌan tsac 
meleyob, cheꞌen. 8  Lac Yum tsiꞌ qꞌuele Noé ti utsꞌat. Tsiꞌ pʌsbe i 
yutslel i pusicꞌal.

Noé tsiꞌ mele jini barco
9 Jiñobʌch i pꞌolbal Noé. Toj jini Noé. Utsꞌat tiꞌ wut Dios 

yicꞌot tiꞌ tojlel winicob xꞌixicob. Utsꞌat tsiꞌ chaꞌle xʌmbal tiꞌ 
bijlel Dios. 10 Tsiꞌ yila pañimil uxtiquil chꞌiton bʌ i yalobilob 
Noé, i cꞌabaꞌob Sem yicꞌot Cam yicꞌot Jafet.

11 Jini añoꞌ bʌ ti pañimil tsiꞌ socoyob i bʌ ti jontolil tiꞌ wut 
Dios. Cabʌl tsaꞌ pꞌojli jontolil ti pañimil. 12  Dios tsiꞌ qꞌuele 
jontol jax pejtel winicob xꞌixicob, come tsiꞌ socoyob i bʌ ti 
pañimil. 13 Dios tsiꞌ sube Noé: Mi caj c jisan pejtel winicob 
xꞌixicob, come cabʌl tsaꞌ pꞌojli jontolil ti pejtel pañimil. Awilan, 
mi caj c jisañob yicꞌot pañimil. 14 Mele barco ti goferteꞌ. Mele 
tsalʌl tac ti barco jaꞌel. Pʌcꞌʌ yicꞌot i yetsel teꞌ tiꞌ mal yicꞌot tiꞌ 
pat. 15 Mele cheꞌ bajcheꞌ wolic subeñet: Wuccꞌal (140) metro i 
ñajtlel, uxpꞌejl i chaꞌcꞌal (23) metro i xujc, chʌnlujumpꞌejl (14) 
metro i chanlel. 16  Mele ventana ojlil metro i chanlel tiꞌ joytilel 
barco. Melben i puertajlel barco yaꞌ tiꞌ tiꞌ. Uxlajm yom maꞌ 
melben i mal.

17 Awilan, mi caj c choc tilel butꞌjaꞌ chaꞌan mic jisan pejtel 
i bʌl pañimil am bʌ i cuxtʌlel. Miꞌ caj ti chʌmel pejtel 
cuxul bʌ ti pañimil, 18  pero maꞌanic mi caj a chʌmel jatet. 
Mi caj cʌqꞌueñet xucꞌul bʌ tꞌan. Mi caj a wochel ti barco, 
jatet yicꞌot a walobilob yicꞌot a wijñam yicꞌot i yijñamob a 
walobilob. 19-20 Mi caj a pʌy ochel ti barco pejtel cuxul tac bʌ 
ti chaꞌchaꞌcojt, chaꞌan cuxul miꞌ yajñelob a wicꞌot. Mi caj i 
yochel ti ñujp ti ñujp teꞌlemut, yicꞌot bʌteꞌel, yicꞌot jʌlʌcña bʌ 
miꞌ majlel ti lum ti chajp ti chajp. Ti ñujp ti ñujp mi caj i tilel 
baꞌ añet chaꞌan maꞌanic miꞌ jilel. Cheꞌ tsiꞌ yʌlʌ Dios. 21 Tempan 
i bucꞌbal ti chajp ti chajp. Otsan yicꞌot i bʌl a ñʌcꞌ chaꞌan maꞌ 
cꞌux yicꞌot a piꞌʌlob. 22  Cheꞌʌch tsiꞌ mele Noé. Tsiꞌ chaꞌle pejtelel 
chuqui tsiꞌ yʌlʌ Dios.

Tsaꞌ tili butꞌjaꞌ

7  Lac Yum tsiꞌ sube Noé: Ochen ti barco, yicꞌot pejtel añoꞌ 
bʌ ti a wotot, come tsaj qꞌuele tojet tic tojlel yicꞌot tiꞌ tojlel 

pejtel winicob xꞌixicob ti pañimil. 2  Otsan ti barco wuccojt i tat 
yicꞌot wuccojt i ñaꞌal pejtelel sʌc bʌ bʌteꞌel ti jujunchajp. Otsan 
jaꞌel jini mach bʌ sʌquic, juncojt i tat yicꞌot juncojt i ñaꞌal pejtel 
bʌteꞌel ti jujunchajp. 3  Otsan jaꞌel wuccojt i tat yicꞌot wuccojt i 

ñaꞌal mut ti chajp ti chajp chaꞌan cuxul miꞌ yajñel ti pañimil. 
4 Cheꞌ ñumenix wucpꞌejl qꞌuin mi caj c choc tilel jaꞌal ti pañimil. 
Miꞌ cajel jaꞌal chaꞌcꞌal qꞌuin yicꞌot chaꞌcꞌal acꞌʌlel. Mi caj c jisan 
ti pañimil pejtelel cuxul tac bʌ tsaꞌ bʌ c mele. Cheꞌ tsiꞌ yʌlʌ lac 
Yum. 5 Noé tsiꞌ mele pejtelel chuqui tsiꞌ yʌlʌ lac Yum.

6  An lujuncꞌal i chaꞌbajcꞌ (600) i jabilel Noé cheꞌ bʌ tsaꞌ tili 
jini butꞌjaꞌ ti pañimil. 7 Noé yicꞌot i yalobilob yicꞌot i yijñam 
yicꞌot i yijñamob i yalobilob tsaꞌ ochiyob ti barco chaꞌan 
butꞌjaꞌ. 8  Jini sʌc bʌ bʌteꞌel yicꞌot mach bʌ sʌquic bʌteꞌel, 
yicꞌot teꞌlemut, yicꞌot pejtelel jʌlʌcña bʌ miꞌ majlel ti lum 9 ti 
chaꞌchaꞌcojt i tat yicꞌot i ñaꞌal ti jujunchajp tsaꞌ ochiyob ti 
barco yicꞌot Noé cheꞌ bajcheꞌ Dios tsiꞌ yʌqꞌue mandar Noé.

10-12  Cheꞌ ñumenix wucpꞌejl qꞌuin tsaꞌ tili butꞌjaꞌ. Tsaꞌ tejchi 
cheꞌ lujuncꞌalix i chaꞌbajcꞌ i jabilel Noé, ti chaꞌpꞌejlel uw yicꞌot 
ti wuclujumpꞌejl qꞌuin. Ti jini jach bʌ qꞌuin tsaꞌ tojmi pejtel i 
yajñib jini cuxul tac bʌ jaꞌ am bʌ ti tam bʌ i yajñib. Maꞌanic 
i pꞌisol jaꞌal. Chaꞌcꞌal qꞌuin yicꞌot chaꞌcꞌal acꞌʌlel tsiꞌ chaꞌle 
jaꞌal. 13  Ti jini jach bʌ qꞌuin cheꞌ bʌ tsaꞌ caji jaꞌal tsaꞌ ochiyob ti 
barco Noé yicꞌot i yalobilob Noé, Sem yicꞌot Cam yicꞌot Jafet, 
yicꞌot i yijñam Noé yicꞌot i yijñamob i yalobilob. 14-15 Tsaꞌ ochi 
jaꞌel ti chajp ti chajp pejtel bʌteꞌel, yicꞌot pejtel alʌcꞌʌl, yicꞌot 
pejtel jʌlʌcña bʌ miꞌ majlel, yicꞌot pejtel mut ti jujunchajp. Tsaꞌ 
ochiyob ti barco baꞌan Noé ti ñujp ti ñujp. 16  Ti pejtelel cuxul 
tac bʌ tsaꞌ ochiyob i tat yicꞌot i ñaꞌal cheꞌ bajcheꞌ Dios tsiꞌ 
yʌqꞌue mandar Noé. Lac Yum tsiꞌ ñupꞌuyob.

17 Chaꞌcꞌal qꞌuin tsaꞌ bujtꞌi pañimil. Jini jaꞌ tsaꞌ tamꞌa. Tsiꞌ 
chꞌuyu letsel jini barco. Chan tsaꞌ cꞌʌjqui barco ti pam jaꞌ. 
18  Jini jaꞌ tsaꞌ letsi. Tsaꞌ wen pꞌojli ti lum. Cꞌʌcʌcña ti pam jaꞌ 
tsaꞌ majli jini barco. 19 Tsaꞌ wen bujtꞌi jaꞌ ti pañimil. Tsaꞌ cꞌʌjqui 
letsel jaꞌ cꞌʌlʌl tsaꞌ ñumi ti pejtelel jini chan tac bʌ wits am 
bʌ ti yebal panchan. 20 Tsaꞌ cꞌaxi jini jaꞌ yaꞌ ti pam wits ojlil 
i waxʌcpꞌejl metro. 21 Tsaꞌ chʌmi pejtelel cuxul tac bʌ tsaꞌ 
bʌ ajni ti pañimil, mut, alʌcꞌʌl, bʌteꞌel, pejtel jʌlʌcña bʌ miꞌ 
majlel ti lum, yicꞌot pejtelel winicob xꞌixicob. 22  Tsaꞌ chʌmi 
pejtel añoꞌ bʌ ti pañimil muꞌ bʌ i japob icꞌ. 23  Dios tsiꞌ jisa 
pejtel cuxul tac bʌ am bʌ ti pañimil, winicob yicꞌot bʌteꞌel, 
yicꞌot jini jʌlʌcña bʌ miꞌ majlel, yicꞌot mut. Tsaꞌ laj jiliyob. 
Cojach Noé tsaꞌ cʌle yicꞌot jini añoꞌ bʌ ti barco. 24 Jini jaꞌ tsaꞌ 
ajni ti lum lujumpꞌejl i waxʌccꞌal (150) qꞌuin.

8  Dios tsiꞌ ñaꞌta Noé yicꞌot pejtelel bʌteꞌel yicꞌot pejtelel 
alʌcꞌʌl am bʌ ti barco. Tsiꞌ choco tilel icꞌ. Tsaꞌ caji ti 

sajpꞌel jini jaꞌ. 2  Tsaꞌ tijqꞌui ti ajñel jini cuxul bʌ jaꞌ am bʌ ti 
tam bʌ i yajñib. Tsaꞌ lajmi jini jaꞌlel tsaꞌ bʌ yajli ti panchan. 
3-4 Cꞌunteꞌ tsaꞌ sajpꞌi jaꞌ. Sʌpꞌʌlix jini jaꞌ cheꞌ bʌ tsaꞌ ñumi 
lujumpꞌejl i waxʌccꞌal (150) qꞌuin. Tsaꞌ cꞌʌcle barco ti wits i 
cꞌabaꞌ Ararat. 5 Tsaꞌ chʌn sajpꞌi jubel jaꞌ. Cheꞌ ti lujumpꞌejlel uw 
ti ñaxan bʌ tsic, tsaꞌ tsictiyi i jol tac wits.

6 Cheꞌ bʌ tsaꞌ ñumi chaꞌcꞌal qꞌuin, Noé tsiꞌ jamʌ jini ventana 
tsaꞌ bʌ i mele ti barco. 7 Tsiꞌ choco majlel xꞌacꞌxiꞌ. Tsaꞌ wejli 
majlel. Tsaꞌ wejli ñumel jinto tsaꞌ tiqui jini lum. 8  Tsiꞌ choco 
majlel xꞌujcuts chaꞌan miꞌ ñaꞌtan mi sʌpꞌʌlix jaꞌ. 9 Jini xꞌujcuts 
maꞌanic tsiꞌ taja i tꞌuchlib. Tsaꞌ sujti ti barco come anto jaꞌ ti 
pejtelel pañimil. Noé tsiꞌ locꞌsa i cꞌʌb. Tsiꞌ chaꞌ chꞌʌmʌ ochel 
ti barco. 10 Tsaꞌ to i pijta yambʌ wucpꞌejl qꞌuin. Tsiꞌ chaꞌ choco 
loqꞌuel xꞌujcuts ti barco. 11 Cheꞌ iqꞌuix tsaꞌ chaꞌ cꞌoti xꞌujcuts. 
Awilan, an i yopol olivoteꞌ tiꞌ ñiꞌ tsaꞌ bʌ i ñip chꞌʌmʌ cꞌotel. 
Jini chaꞌan Noé tsiꞌ ñaꞌta sʌpꞌʌlix jaꞌ ti lum. 12  Tsiꞌ chaꞌ pijta 
yambʌ wucpꞌejl qꞌuin. Tsiꞌ chaꞌ choco loqꞌuel xꞌujcuts. Maꞌanix 
tsaꞌ chʌn cꞌoti.

13  Cheꞌ ti lujuncꞌal i chaꞌbajcꞌ yicꞌot jumpꞌejl (601) i jabil, 
cheꞌ ti ñaxan bʌ uw, ti ñaxan bʌ tsic, tiquinix jini lum. Noé 
tsiꞌ jambe i jol barco. Tsiꞌ qꞌuele lum. Awilan, tiquinix. 14 Cheꞌ 
ti chaꞌpꞌejlel uw, ti wucpꞌejl i chaꞌcꞌal tsic tiquinix jini lum. 
15-16 Dios tsiꞌ sube Noé: Loqꞌuenla ti barco, jatet yicꞌot a wijñam 
yicꞌot a walobilob yicꞌot i yijñamob a walobilob. 17 Wetsꞌex 
loqꞌuel pejtelel cuxul tac bʌ yaꞌ bʌ an a wicꞌot, jini mut yicꞌot 
bʌteꞌel yicꞌot pejtel jʌlʌcña bʌ miꞌ majlel ti lum. Laꞌ pujquic 
majlel ti pejtelel lum. Laꞌ chaꞌ pꞌojlic, cheꞌen. 18  Jini chaꞌan Noé 
tsaꞌ loqꞌui majlel yicꞌot winic bʌ i yalobilob yicꞌot i yijñam 
yicꞌot i yijñamob i yalobilob. 19 Pejtelel bʌteꞌel yicꞌot pejtelel 
jʌlʌcña bʌ miꞌ majlel ti lum, yicꞌot pejtelel mut, yicꞌot yan 
tac bʌ muꞌ bʌ ti xʌmbal ti pañimil, tsaꞌ loqꞌui tac ti barco ti 
jujunchajp.

20 Noé tsiꞌ melbe i pulʌntib i majtan lac Yum. Tsiꞌ yajca sʌc 
bʌ alʌcꞌʌl yicꞌot sʌc bʌ mut ti jujunchajp. Tsiꞌ yʌqꞌue Dios 
pulbil bʌ i majtan yaꞌ ti pulʌntib. 21 Cheꞌ bʌ tsiꞌ yubi lac Yum 
jini xojocña bʌ i yujtsꞌil tsiꞌ yʌlʌ tiꞌ pusicꞌal: Maꞌanix mi caj 
c chaꞌ jisan jini lum chaꞌan i mul winicob cheꞌ bajcheꞌ tsac 

mele, anquese jontol chuqui miꞌ ñaꞌtañob tiꞌ pusicꞌal cꞌʌlʌ cheꞌ 
chꞌiton to. Maꞌanix mi caj c chʌn tsʌnsan pejtelel cuxul tac bʌ 
cheꞌ bajcheꞌ tsac jisa. 22  Cheꞌ woli ti jalijel pañimil mux i chʌn 
tilel i yorajlel pacꞌ yicꞌot cꞌajbal, yicꞌot tsʌñal yicꞌot ticwal, 
yicꞌot jajmel yicꞌot jaꞌal, yicꞌot qꞌuiñil yicꞌot acꞌʌlel, cheꞌen.

Dios tsiꞌ yʌqꞌue i tꞌan Noé

9  Dios tsiꞌ yʌqꞌue i yutslel i tꞌan Noé yicꞌot i yalobilob. Tsiꞌ 
subeyob: Yom tilic cabʌl laꞌ pꞌolbal. Yom mi laꞌ pꞌojlel. 

Butꞌula jini pañimil. 2  Mi caj i bʌcꞌñañetla pejtel bʌteꞌel ti 
pañimil yicꞌot pejtel mut, yicꞌot pejtel jʌlʌcña bʌ miꞌ majlel 
ti lum, yicꞌot chʌy. Ti pejtelel mi cʌqꞌueñetla ti laꞌ wenta. 3  I 
bʌlʌch laꞌ ñʌcꞌ pejtel cuxul tac bʌ muꞌ bʌ ti xʌmbal. Cheꞌ 
bajcheꞌ tsa cʌqꞌueyetla pimel yicꞌot yambʌ i wut lum, mi 
cʌqꞌueñetla pejtel chuqui tac an. 4 Pero mach laꞌ cꞌux yicꞌot i 
chꞌichꞌel come ticꞌbil. Jiñʌch i cuxtilel. 5 Mi caj j qꞌuextʌben 
i jontolil jini muꞌ bʌ i chaꞌlen tsʌnsa mi bʌteꞌel o mi winic. 
Joñon mi caj j qꞌuextʌben i mul. 6 Majqui jach miꞌ becꞌben i 
chꞌichꞌel winic, mi caj i tsʌnsʌntel jaꞌel, come Dios tsiꞌ mele 
winic tiꞌ yejtal. 7 Yom mi laꞌ pꞌojlel jatetla. Laꞌ pꞌojlic laꞌ 
walobilob. Laꞌ bujtꞌic pañimil ti winicob, cheꞌen.

8  Dios tsiꞌ sube Noé yicꞌot i yalobilob: 9-11 Awilan, mi 
cʌqꞌueñetla xucꞌul* bʌ c tꞌan ti laꞌ tojlel yicꞌot tiꞌ tojlel jini 
talto bʌ laꞌ pꞌolbal. Mi cʌqꞌuen trato bʌ c tꞌan jaꞌel jini mut 
yicꞌot alʌcꞌʌl yicꞌot bʌteꞌel cheꞌ bajcheꞌ jaycojt tsaꞌ loqꞌui ti 
barco. Maꞌanix mi caj c chʌn jisan pejtel pañimil ti butꞌjaꞌ. 
12  Qꞌuelela i yejtal xucꞌul bʌ c tꞌan muꞌ bʌ c waꞌchocon 
yicꞌotetla yicꞌot pejtel cuxul tac bʌ am bʌ laꞌ wicꞌot, yicꞌot 
pejtel cuxuloꞌ bʌ muꞌ bʌ caj i tilelob. 13  Mi cʌcꞌ tꞌoxjaꞌ ti tocal. 
I yejtalʌch jini xucꞌul bʌ c tꞌan muꞌ bʌ cʌqꞌueñob jini añoꞌ 
bʌ ti pañimil. 14 Cheꞌ mic pʌy tilel tocal ti pañimil, mux i 
qꞌuejlel tꞌoxjaꞌ ti tocal. 15 Mi caj c ñaꞌtan xucꞌul bʌ c tꞌan tsaꞌ bʌ 
cʌqꞌueyetla, tsaꞌ bʌ cʌqꞌueyob pejtel cuxul tac bʌ ti jujunchajp. 
Mach chʌn talix butꞌjaꞌ chaꞌan miꞌ jisan pejtel cuxul tac bʌ 
ti pañimil. 16  Mi caj i tilel tꞌoxjaꞌ ti tocal. Mi caj j qꞌuel joñon 
chaꞌan mic ñaꞌtan xucꞌul bʌ c tꞌan tsaꞌ bʌ cʌqꞌueyob pejtelel 
cuxul tac bʌ am bʌ ti pañimil, cheꞌen Dios. 17 Dios tsiꞌ sube 
Noé: Jiñʌch i yejtal xucꞌul bʌ c tꞌan tsaꞌ bʌ cʌqꞌueyob winicob 
yicꞌot pejtel cuxul tac bʌ ti pañimil, cheꞌen.

Yʌc jini Noé
18  I yalobilob Noé tsaꞌ bʌ loqꞌuiyob ti barco jiñobʌch Sem 

yicꞌot Cam yicꞌot Jafet. Cam jiñʌch i tat Canaán. 19 Jiñobʌch i 
yalobilob Noé. Uxtiquil winicob. I ñojteꞌelobʌch pejtel winicob 
xꞌixicob ti pañimil.

20 Noé tsaꞌ cajiꞌ topꞌ lum. Tsiꞌ pʌcꞌʌ tsꞌusubil. 21 Tsiꞌ japʌ 
vino. Tsaꞌ yʌcꞌa. Pitsꞌil Noé tiꞌ mal pisil bʌ i yotot. 22  Cam, i 
tat Canaán, tsiꞌ qꞌuele pitsꞌil i tat. Tsaꞌ loqꞌui majlel i subeñob 
i yʌscun yicꞌot i yijtsꞌin añoꞌ bʌ ti jumpat. 23  Sem yicꞌot Jafet 
tsiꞌ chꞌʌmʌyob pisil. Tsiꞌ lic qꞌuecheyob tilel pisil tiꞌ quejlab ti 
chaꞌticlel. Wʌlʌcpat tsaꞌ ochiyob. Tsiꞌ mosoyob i tat cheꞌ pitsꞌil. 
Tsiꞌ mʌyʌyob i wut. Maꞌanic tsiꞌ qꞌueleyob i tat cheꞌ pitsꞌil. 
24 Cheꞌ bʌ cꞌajalix i yo Noé tsiꞌ ñaꞌta chuqui tsiꞌ chaꞌle jini 
ijtsꞌiñʌl bʌ i yalobil. 25-27 Tsiꞌ yʌlʌ:

Chojquemix Canaán. Mux i yochel ti majtan eꞌtel tiꞌ tojlel i 
yʌscuñob. Laꞌ aqꞌuentic Sem i yutslel i tꞌan lac Yum Dios. Laꞌ 
ochic Canaán ti xꞌeꞌtel i chaꞌan Sem. Dios mi caj i yʌqꞌuen 
i ñuclel Jafet. Miꞌ caj ti chumtʌl ti pisil bʌ i yotot tac Sem. 
Mux i yochel Canaán ti xꞌeꞌtel i chaꞌan. Cheꞌ tsiꞌ yʌlʌ Noé.
28  Cheꞌ bʌ lajmenix butꞌja cuxul to Noé joꞌlujuncꞌal yicꞌot 

lujumpꞌejl i yuxcꞌal (350) jab. 29 Anix chaꞌbajcꞌ yicꞌot lujumpꞌejl 
i waxʌccꞌal (950) i jabilel Noé ti pejtelel. Tsaꞌ chʌmi.

I pꞌolbalob i yalobilob Noé 
(1 Cr. 1.5-23)

10  Jiñobʌch i pꞌolbalob Sem yicꞌot Cam yicꞌot Jafet i 
yalobilob Noé. Tsiꞌ yilayob pañimil cheꞌ bʌ tsaꞌ lajmi 

butꞌjaꞌ.
2  Jiñobʌch chꞌiton bʌ i yalobilob Jafet: Gomer, Magog, Madai, 
Javán, Tubal, Mesec, Tiras. 3  Jiñobʌch chꞌiton bʌ i yalobilob 
Gomer: Askenaz, Rifat, Togarma. 4 Jiñobʌch chꞌiton bʌ i 
yalobilob Javán: Elisa, Tarsis, Quitim, Dodanim. 5 Jiñobʌch i 
ñojteꞌelob jini winicob xꞌixicob tsaꞌ bʌ pam pujquiyob ti lum 
tac baꞌan colem ñajb. Tsaꞌ pujquiyob ti jujumpꞌejl lum. Ti 
chajp ti chajp i tꞌan ti mojt ti mojt.
6 Jiñobʌch chꞌiton bʌ i yalobilob Cam: Cus, Mizraim, Fut, 
Canaán. 7 Jiñobʌch chꞌiton bʌ i yalobilob Cus: Seba, Havila, 

Sabta, Raama, Sabteca. Jiñobʌch chꞌiton bʌ i yalobilob 
Raama: Seba yicꞌot Dedán.
8  Cus jiñʌch i tat Nimrod. Ñuc tsaꞌ cajiꞌ chañꞌesan i bʌ 

Nimrod ti pañimil. 9 Wen yujil ajñesa bʌteꞌel tiꞌ tojlel lac Yum. 
Jini chaꞌan mi la cʌl: Cheꞌ bajcheꞌ Nimrod ñuc bʌ xꞌajñesa 
bʌteꞌel tiꞌ tojlel lac Yum, choꞌonla. 10 I cajibal i yumʌntel 
Nimrod jiñʌch Babel yicꞌot Erec yicꞌot Acad yicꞌot Calme am 
bʌ ti lum i cꞌabaꞌ Sinar. 11 Cheꞌ bʌ tsaꞌ loqꞌui ti ili lum tsaꞌ ochi 
ti Asiria. Tsiꞌ mele Nínive, Rehobot, Cala. 12  Tsiꞌ mele jaꞌel 
Resén ti yojlil bij cheꞌ mi lac loqꞌuel ti Nínive chaꞌan mi lac 
majlel ti Cala. Jiñʌch jini colem bʌ tejclum.

13-14 Mizraim jiñʌch i tat Ludim, Anamim, Lehabim, 
Naftuhim, Patrusim, yicꞌot Casluhim (i tatob filisteojob), 
yicꞌot Caftorim.
15-18  Canaán jiñʌch i tat Sidón jini ñaxan bʌ i yalobil. I 
tatʌch Het jaꞌel, yicꞌot jebuseojob, amorreojob, gergeseojob, 
heveojob, araceojob, sineojob, arvadiojob, zemareojob, 
hamateojob. Ti mojt ti mojt tsaꞌ pam pujquiyob tiꞌ lumal 
Canaán. 19 I lumal cananeojob tsaꞌ tejchi ti Sidón. Tsaꞌ majli 
ti Gerar yicꞌot ti Gaza yicꞌot ti Sodoma, ti Gomorra, ti Adma, 
yicꞌot ti Zeboim, cꞌʌlʌ ti Lasa.

20 Jiñobʌch winic bʌ i yalobilob Cam ti jujumpꞌejl i yotot ti 
jujunchajp i tꞌan ti jujumpꞌejl i lumal baꞌ tsaꞌ majliyob.

21-22  Sem jiñʌch i yʌscun Jafet. Tsiꞌ yilayob pañimil jaꞌel i 
yalobilob Sem:

Jiñobʌch Heber, Elam, Asur, Arfaxad, Lud, Aram. 23  Jiñobʌch 
winic bʌ i yalobilob Aram: Uz, Hul, Geter, yicꞌot Mas. 
24 Arfaxad jiñʌch i tat Sala. Sala jiñʌch i tat Heber. 25 Heber 
jiñʌch i tat chaꞌtiquil winicob. Juntiquil i cꞌabaꞌ Peleg, 

“Tꞌoxbil”, come tsaꞌ cajiyob ti ajñel winicob xꞌixicob ti mojt ti 
mojt ti pañimil tiꞌ yorajlel Peleg. An i yijtsꞌin Joctán i cꞌabaꞌ 
Peleg. 26-29 Joctán jiñʌch i tat Almodad, Selef, Hazarmavet, 
Jera, Adoram, Uzal, Dicla, Obal, Abimael, Seba, Ofir, Havila, 
yicꞌot Jobab. Jiñobʌch winic bʌ i yalobilob Joctán ti pejtelob.

30 Yaꞌ jaxʌl i lumal baꞌan Mesa. Tsaꞌ cꞌʌlʌl majli ti Sefar baꞌan 
cabʌl wits yaꞌ tiꞌ pasibal qꞌuin. 31 Jiñobʌch winic bʌ i yalobilob 
Sem ti jujumpꞌejl i yotot ti jujunchajp i tꞌan tiꞌ lumal tac baꞌ 
tsaꞌ pꞌojliyob.

32  Jiñobʌch i pꞌolbal winic bʌ i yalobilob Noé ti jujunmojt tiꞌ 
lumal tac baꞌ tsaꞌ majliyob. I tatobʌch pejtel winicob xꞌixicob 
ti pañimil. Tsaꞌ pam pujquiyob cheꞌ bʌ tsaꞌ ñumi butꞌjaꞌ.

Jini chan bʌ tsꞌajc ti Babel

11  Junchajp jach i tꞌan winicob ti pejtelel pañimil. 
Maꞌanic yambʌ tꞌan. 2  Cheꞌ bʌ tsaꞌ cajiyob ti majlel 

winicob baꞌ miꞌ pasel qꞌuin, tsiꞌ tajayob joctʌl i cꞌabaꞌ Sinar. Yaꞌ 
tsaꞌ chumleyob yaꞌi. 3-4 Tsiꞌ yʌlʌyob: Laꞌ lac mel tejclum yicꞌot 
chan bʌ qꞌuelonib muꞌ bʌ i letsel ti panchan. Laꞌ lac ñuqꞌuesan 
laj cꞌabaꞌ ame pujquiconla ti pejtelel pañimil, cheꞌob. Cheꞌ jini 
tsiꞌ meleyob ladrillo. Tsiꞌ tempayob asfalto i wentʌjlel mezcla.

5 Tsaꞌ jubi tilel lac Yum i qꞌuel jini chan bʌ tsꞌajc am bʌ 
ti tejclum tsaꞌ bʌ i meleyob winicob. 6 Lac Yum tsiꞌ yʌlʌ: 
Awilan, junmojt jach winicob xꞌixicob. Junchajp jach i tꞌan ti 
pejtelelob. Jiñʌch i tejchibal jach chuqui mi caj i chaꞌleñob. 
Cheꞌ jini mi caj i melob pejtelel chuqui miꞌ ñaꞌtañob i mel. 
7 Conla c socbeñob i tꞌan chaꞌan maꞌanic miꞌ chꞌʌmbeñob isujm 
cheꞌ miꞌ pejcañob i bʌ, cheꞌen lac Yum. 8  Jini chaꞌan lac Yum 
tsiꞌ pam pucuyob ti pejtelel pañimil. Tsiꞌ cʌyʌyob i mel jini 
tejclum. 9 Jini chaꞌan tsaꞌ otsʌbenti i cꞌabaꞌ jini tejclum Babel, 
come yaꞌi lac Yum tsiꞌ socbe i tꞌan pejtel añoꞌ bʌ ti pañimil. 
Lac Yum tsiꞌ pam pucuyob ti pejtelel pañimil.

I pꞌolbalob Sem 
(1 Cr. 1.24-27)

10 Jiñʌch i pꞌolbal Sem. Cheꞌ an joꞌcꞌal i jabilel Sem, cheꞌ 
chaꞌpꞌejlix jab i yujtel butꞌjaꞌ, tsiꞌ yila pañimil Arfaxad i yalobil 
Sem. 11 Cheꞌ bʌ tsiꞌ yila pañimil Arfaxad, tsaꞌ to jalꞌa Sem 
joꞌcꞌal i chaꞌbajcꞌ (500) jab. Tsiꞌ yila pañimil chꞌiton bʌ yicꞌot 
xchꞌoc bʌ i yalobilob.

12  Cheꞌ anix joꞌlujumpꞌejl i chaꞌcꞌal (35) i jabilel Arfaxad, tsiꞌ 
yila pañimil Sala. 13  Cheꞌ bʌ tsiꞌ yila pañimil Sala, tsaꞌ to jalꞌa 
Arfaxad jumbajcꞌ yicꞌot uxpꞌejl (403) jab. Tsiꞌ yila pañimil 
chꞌiton bʌ yicꞌot xchꞌoc bʌ i yalobilob.

14 Cheꞌ lujumpꞌejlix i chaꞌcꞌal (30) i jabilel Sala, tsiꞌ yila 
pañimil Heber. 15 Cheꞌ bʌ tsiꞌ yila pañimil Heber, tsaꞌ to jalꞌa 
Sala jumbajcꞌ yicꞌot uxpꞌejl (403) jab. Tsiꞌ yila pañimil chꞌiton 
bʌ yicꞌot xchꞌoc bʌ i yalobilob.

16  Cheꞌ lujumpꞌejlix i chaꞌcꞌal yicꞌot chʌmpꞌejl (34) i jabilel 
Heber tsiꞌ yila pañimil Peleg. 17 Cheꞌ bʌ tsiꞌ yila pañimil 
Peleg tsaꞌ to jalꞌa Heber jumbajcꞌ yicꞌot lujumpꞌejl i chaꞌcꞌal 
(430) jab. Tsiꞌ yila pañimil chꞌiton bʌ yicꞌot xchꞌoc bʌ i 
yalobilob.

18  Cheꞌ lujumpꞌejlix i chaꞌcꞌal (30) i jabilel Peleg tsiꞌ yila 
pañimil Reu. 19 Cheꞌ bʌ tsi yila pañimil Reu tsaꞌ to jalꞌa Peleg 
lujuncꞌal yicꞌot bolompꞌejl (209) jab. Tsiꞌ yila pañimil chꞌiton 
bʌ yicꞌot xchꞌoc bʌ i yalobilob.

20 Cheꞌ lajchʌmpꞌejlix i chaꞌcꞌal (32) i jabilel Reu tsiꞌ yila 
pañimil Serug. 21 Cheꞌ bʌ tsiꞌ yila pañimil Serug tsaꞌ to jalꞌa 
Reu lujuncꞌal yicꞌot wucpꞌejl (207) jab. Tsiꞌ yila pañimil chꞌiton 
bʌ yicꞌot xchꞌoc bʌ i yalobilob.

22  Cheꞌ lujumpꞌejlix i chaꞌcꞌal (30) i jabilel Serug tsiꞌ yila 
pañimil Nacor. 23  Cheꞌ bʌ tsiꞌ yila pañimil Nacor tsaꞌ to jalꞌa 
Serug lujuncꞌal (200) jab. Tsiꞌ yila pañimil chꞌiton bʌ yicꞌot 
xchꞌoc bʌ i yalobilob.

24 Cheꞌ bolompꞌejlix i chaꞌcꞌal (29) i jabilel Nacor tsiꞌ yila 
pañimil Taré. 25 Cheꞌ bʌ tsiꞌ yila pañimil Taré tsaꞌ to jalꞌa 
Nacor joꞌcꞌal yicꞌot lujumpꞌejl yicꞌot bolompꞌejl (119) jab. Tsiꞌ 
yila pañimil chꞌiton bʌ yicꞌot xchꞌoc bʌ i yalobilob. 26 Cheꞌ 
lujumpꞌejlix i chʌncꞌal (70) i jabilel Taré, tsiꞌ yila pañimil 
Abram yicꞌot Nacor yicꞌot Harán.

I pꞌolbalob Taré
27 Jiñʌch i pꞌolbal Taré. Taré i tatʌch Abram yicꞌot Nacor 

yicꞌot Harán. Harán i tatʌch Lot. 28  Ñaxan tsaꞌ chʌmi Harán 
yaꞌ baꞌ tsiꞌ yila pañimil ti Ur i chaꞌan caldeojob. Ti wiꞌil tsaꞌ 
chʌmi Taré, i tat Harán. 29 Abram yicꞌot Nacor tsiꞌ pʌyʌyob i 
yijñam. I cꞌabaꞌ i yijñam Abram jiñʌch Sarai. I cꞌabaꞌ i yijñam 
Nacor jiñʌch Milca, xchꞌoc bʌ i yalobil Harán. Harán jiñʌch 
i tat Milca yicꞌot Isca. 30 Toꞌol waꞌal jach Sarai. Maꞌanic i 
yalobil.

31 Taré tsiꞌ pʌyʌ majlel Abram, jiñʌch winic bʌ i yalobil, 
yicꞌot Lot i buts, i yalobil bʌ Harán, yicꞌot Sarai i yʌꞌlib (i 
yijñam Abram). Temel tsaꞌ loqꞌuiyob ti Ur i chaꞌan caldeojob 
chaꞌan miꞌ majlelob tiꞌ lumal Canaán. Tsaꞌ cꞌotiyob ti Harán. 
Yaꞌ tsaꞌ chumleyob yaꞌi. 32  Añʌch lujuncꞌal yicꞌot joꞌpꞌejl (205) i 
jabilel Taré ti pejtelel. Tsaꞌ chʌmi Taré yaꞌ ti Harán.

Dios tsiꞌ yajca Abram

12  Lac Yum tsiꞌ sube Abram: Loqꞌuen ti a lumal. Loqꞌuen 
tiꞌ yotot a tat baꞌan a piꞌʌlob. Cucu yaꞌ ti jini lum muꞌ 

bʌ caj c pʌsbeñet. 2  Mi caj cʌqꞌueñet cabʌl a pꞌolbal ti ñuc bʌ 
lum. Mi caj cʌqꞌueñet a wenlel. Mi caj cʌcꞌ ti cʌjñel a cꞌabaꞌ. 
Mi caj i tajob i wenlel winicob xꞌixicob ti pejtelel pañimil 
chaꞌañet. 3  Mi caj c wen pejcan jini muꞌ bʌ i wen pejcañet. Mi 
caj c tsꞌaꞌlen jini muꞌ bʌ i tsꞌaꞌleñet. Chaꞌañet mi caj i tajob 
i wenlel winicob xꞌixicob ti jujunmojt ti pañimil, cheꞌen lac 
Yum.

4 Jini chaꞌan tsaꞌ majli Abram cheꞌ bajcheꞌ tsiꞌ sube lac Yum. 
Tsaꞌ majli Lot yicꞌot. An joꞌlujumpꞌejl i chʌncꞌal (75) i jabilel 
Abram cheꞌ bʌ tsaꞌ loqꞌui ti Harán. 5 Abram tsiꞌ pʌyʌ majlel 
Sarai i yijñam yicꞌot Lot, i yalobil i yʌscun yicꞌot pejtelel i 
chubʌꞌan tsaꞌ bʌ i tempayob yicꞌot pejtel jini winicob xꞌixicob 
tsaꞌ bʌ i yumayob yaꞌ ti Harán. Tsaꞌ cajiyob ti xʌmbal majlel. 
Tsaꞌ cꞌʌlʌl cꞌotiyob ti Canaán. 6 Abram tsaꞌ ñumi ti jini lum 
cꞌʌlʌl ti Siquem yaꞌ baꞌan joctʌl i cꞌabaꞌ More baꞌan cꞌolol teꞌ. 
Yaꞌ chumulob i yalobilob Canaán.

7 Tsaꞌ tsictiyi lac Yum tiꞌ wut Abram. Tsiꞌ sube: Mi caj cʌqꞌuen 
a pꞌolbal ili lum, cheꞌen. Abram tsiꞌ waꞌchocobe i pulʌntib i 
majtan lac Yum yaꞌ baꞌ tsiꞌ pʌsʌ i bʌ lac Yum tiꞌ wut Abram. 
8  Tsaꞌ loqꞌui yaꞌi. Tsaꞌ poj majli ti wits am bʌ tiꞌ tojel Betel. Tsiꞌ 
waꞌchoco jini pisil bʌ i yotot ti ojlil bij cheꞌ mi lac loqꞌuel ti 
Betel yaꞌ tiꞌ bʌjlibal qꞌuin chaꞌan mi lac majlel ti Hai yaꞌ ti 
pasibal qꞌuin. Yaꞌi tsiꞌ waꞌchocobe i pulʌntib i majtan lac Yum. 
Tsiꞌ chꞌujutesa i cꞌabaꞌ lac Yum. 9 Abram tsaꞌ chʌn majli cꞌʌlʌl ti 
jini lum am bʌ ti sur.

Abram an ti Egipto
10 Yaꞌ tsiꞌ taja wiꞌñal ti jini lum. Jini chaꞌan Abram tsaꞌ jubi 

majlel ti Egipto chaꞌan miꞌ jalijel yaꞌi, come wocol jini wiꞌnal 
tiꞌ lumal. 11 Cheꞌ bʌ lʌcꞌʌlix yom cꞌotel ti Egipto, tsiꞌ sube Sarai 
i yijñam: Cujil a tꞌojol jax. 12  Cheꞌ miꞌ qꞌueletob jini añoꞌ bʌ ti 
Egipto mi caj i yʌlob: “Jiñʌch i yijñam”. Cheꞌ mi caj i yʌlob. 
Mi caj i tsʌnsañoñob. Pero mi caj i cꞌuxbiñetob. 13  Yom maꞌ 
subeñob: “Jiñʌch cʌscun”, cheꞌet. Cheꞌʌch yom chaꞌan utsꞌat 
mi cajñel a wicꞌot, ame i tsʌñsañoñob chaꞌan miꞌ pʌyetob, 

cheꞌen Abram. 14 Cheꞌʌch tsaꞌ ujti. Cheꞌ bʌ tsaꞌ ochi Abram ti 
Egipto jini egiptojob tsiꞌ qꞌueleyob i tꞌojol jax jini xꞌixic. 15 I 
winicob Faraón tsiꞌ qꞌueleyob jini xꞌixic jaꞌel. Tsiꞌ subeyob 
Faraón wen i tꞌojol jax. Tsaꞌ pʌjyi majlel jini xꞌixic tiꞌ yotot 
Faraón. 16 Faraón tsiꞌ yʌqꞌue i majtan Abram cheꞌ bʌ tsiꞌ qꞌuele 
jini xꞌixic. An i chaꞌan Abram tiñʌmeꞌ, yicꞌot wacax, yicꞌot tat 
burro, yicꞌot mozojob, yicꞌot criadajob, yicꞌot i ñaꞌal tac burro, 
yicꞌot camello tac.

17 Lac Yum tsaꞌ caji i yʌqꞌuen i wocol Faraón yicꞌot añoꞌ bʌ tiꞌ 
yotot chaꞌan yaꞌ an Sarai i yijñam Abram. 18  Faraón tsiꞌ pʌyʌ 
tilel Abram. Tsiꞌ yʌlʌ: Mach utsꞌatic bajcheꞌ tsaꞌ melbeyon. 
¿Chucoch maꞌanic tsaꞌ subeyon mi a wijñam jini xꞌixic? 
19 ¿Chucoch tsaꞌ wʌlʌ jiñʌch a wijtsꞌin? Jini chaꞌan tsac pʌyʌ 
chaꞌan quijñam. Awilan, wʌꞌan a wijñam. Pʌyʌ majlel. Cucu, 
cheꞌen. 20 Faraón tsiꞌ yʌqꞌueyob mandar i winicob chaꞌan miꞌ 
coltañob majlel Abram yicꞌot i yijñam yicꞌot pejtel i chubʌꞌan.

Jini Lot tsiꞌ tʌtsꞌʌ i bʌ baꞌan Abram

13  Abram tsaꞌ loqꞌui ti Egipto. Tsaꞌ tili ti jini lum am bʌ 
ti sur, yicꞌot i yijñam, yicꞌot pejtel i chubʌꞌan, yicꞌot 

Lot.
2  Wen chumul Abram. An i chaꞌan wacax yicꞌot plata yicꞌot 

oro. 3  Tsaꞌ ñumi ti jini lum am bʌ ti sur. Tsaꞌ majli tiꞌ bijlel 
Betel. Tsaꞌ cꞌoti baꞌ tsiꞌ ñaxan waꞌchoco pisil bʌ i yotot, 
xinlʌpʌl tiꞌ yojlil Betel yicꞌot Hai, 4 yaꞌ baꞌ tsiꞌ mele i pulʌntib 
i majtan Dios. Tsiꞌ pejca lac Yum tiꞌ cꞌabaꞌ. 5 Lot tsaꞌ tili yicꞌot 
Abram. An i chaꞌan Lot jaꞌel tiñʌmeꞌ yicꞌot wacax yicꞌot 
pisil tac bʌ otot. 6 Mach jasʌlic jumpejt lum chaꞌan temel 
miꞌ yajñelob jini chaꞌtiquil, come cabʌl i yʌlacꞌ. Jini chaꞌan 
maꞌanic tsaꞌ mejliyob ti tem chumtʌl. 7 Jini xcʌnta wacax i 
chaꞌan Abram tsiꞌ chaꞌleyob leto yicꞌot xcʌnta wacax i chaꞌan 
Lot. Yaꞌto chumulob jini cananeojob yicꞌot ferezeojob.

8  Abram tsiꞌ sube Lot: Mach yomic mi lac chaꞌlen leto come 
lac piꞌʌl lac bʌ. Mach i chaꞌleñob leto xcʌnta wacaxob lac 
chaꞌan. 9 ¿Mach ba jocholic pejtel ili lum tiꞌ tojel a wut? Yom 
maꞌ tʌtsꞌ a bʌ baꞌ añon. Yajcan chuqui a wom. Mi a wom jini 
am bʌ ti lac tsꞌej, mux c majlel ti lac ñoj. Mi a wom jini am bʌ 
ti lac ñoj, mux c majlel ti lac tsꞌej, cheꞌen Abram. 10 Lot tsiꞌ joy 
qꞌuele lum. Tsiꞌ qꞌuele jini joctʌl i cꞌaba Jordán baꞌ tsaꞌ ñumi 

colem jaꞌ yaꞌ tiꞌ bijlel Zoar. Cheꞌʌch yilal bajcheꞌ i pʌcꞌʌb lac 
Yum, cheꞌ bajcheꞌ jini lum ti Egipto, cheꞌ maxto anic tsiꞌ jisa 
Sodoma yicꞌot Gomorra jini lac Yum. 11 Lot tsiꞌ yajca pejtel jini 
lum ti Jordán. Tsaꞌ majli tiꞌ tojel i pasibal qꞌuin. Tsiꞌ cʌyʌyob 
i bʌ jini chaꞌtiquil. 12  Abram tsaꞌ chumle tiꞌ lumal Canaán. Lot 
tsaꞌ chumle ti tejclum tac am bʌ ti joctʌl. Tsaꞌ cꞌʌlʌl majli tiꞌ 
lumal Sodoma. 13  Wen jontolob winicob ti Sodoma. An cabʌl i 
mul tiꞌ wut lac Yum.

14 Cheꞌ bʌ tsaꞌ ujti i tʌtsꞌ i bʌ Lot baꞌan Abram, lac Yum tsiꞌ 
sube Abram: Joy qꞌuele pañimil. Qꞌuele ti norte yicꞌot ti sur 
yicꞌot baꞌ miꞌ pasel qꞌuin yicꞌot baꞌ miꞌ bʌjlel qꞌuin. 15 Come mi 
caj cʌqꞌueñet pejtel jini lum woli bʌ a qꞌuel. Mi caj cʌqꞌueñob 
a pꞌolbal ti pejtelel ora. 16 Mi caj c pꞌojlesan a pꞌolbal cheꞌ 
bajcheꞌ jini tsꞌubejn am bʌ ti lum. Mi an majqui miꞌ tsic jini 
tsꞌubejn mi mejlel i tsic a pꞌolbal jaꞌel. 17 Yom maꞌ waꞌtʌl. Yom 
maꞌ xʌn ñumel tiꞌ waꞌtilel yicꞌot ti cꞌʌttʌlel jini lum, come mi 
caj cʌqꞌueñet, cheꞌen Dios. 18  Jini chaꞌan Abram tsiꞌ chꞌʌmʌ 
majlel pisil bʌ i yotot yaꞌ baꞌan cꞌolol teꞌ ti Mamre am bʌ ti 
Hebrón. Yaꞌi tsiꞌ melbe i pulʌntib i majtan lac Yum.

Abram tsiꞌ colta Lot

14  1-2  Cheꞌ tiꞌ yorajlel Amrafel jini rey ti Sinar, yicꞌot Arioc 
rey ti Elasar, yicꞌot Quedorlaomer rey ti Elam, yicꞌot 

Tidal rey ti Goim, ili reyob tsiꞌ chaꞌleyob guerra tiꞌ contra Bera, 
jini rey ti Sodoma, yicꞌot Birsa rey ti Gomorra, yicꞌot Sinab 
rey ti Adma, yicꞌot Semeber rey ti Zeboim, yicꞌot jini rey ti 
Bela, jiñʌch Zoar. 3  Ti pejtelelob tsiꞌ tempayob i bʌ ti joctʌl i 
cꞌabaꞌ Sidim. Wʌle yaꞌix an ñajb am bʌ i yʌtsꞌmil. 4 Mach chʌn 
yomobix i yumañob Quedorlaomer. Lajchʌmpꞌejl (12) jab tsiꞌ 
yumayob. Ti yuxlujumpꞌejlel (13) jab tsiꞌ cʌyʌ i yumañob. 5 Tiꞌ 
chʌnlujumpꞌejlel (14) jab Quedorlaomer yicꞌot jini uxtiquil 
reyob tsiꞌ tempayob i bʌ ti guerra. Tsaꞌ mʌjli i chaꞌañob tiꞌ 
contra jini refajob ti Astarot Karnaim yicꞌot jini zuzajob ti 
Ham yicꞌot jini emijob ti Save Quiriataim, 6 yicꞌot jini horeojob 
ti wits i cꞌabaꞌ Seir. Tsiꞌ chocoyob majlel cꞌʌlʌl ti Parán, yaꞌ tiꞌ 
tiꞌ colem bʌ i tiquiñal pañimil. 7 Tsaꞌ sujtiyob. Tsaꞌ cꞌotiyob ti 
Enmispat, jiñʌch Cades. Tsiꞌ jisayob majlel i lumal amalecob 
yicꞌot amorreojob chumuloꞌ bʌ ti Hazezón Tamar. 8-9 Tsaꞌ loqꞌui 
i rey Sodoma yicꞌot i rey Gomorra yicꞌot i rey Adma yicꞌot i 

rey Zeboim yicꞌot i rey Bela, jiñʌch Zoar. Yaꞌ ti joctʌl i cꞌabaꞌ 
Sidim tsaꞌ cajiꞌ techob guerra tiꞌ contra Quedorlaomer, i 
rey Elam yicꞌot tiꞌ contra Tidal, i rey Goim, yicꞌot tiꞌ contra 
Amrafel, i rey Sinar, yicꞌot tiꞌ contra Arioc, i rey Elasar. An 
chʌntiquil reyob tiꞌ contra joꞌtiquil reyob. 10 Butꞌul jini joctʌl 
i cꞌabaꞌ Sidim tiꞌ yajñib tac asfalto. Cheꞌ bʌ tsaꞌ putsꞌiyob 
i rey Sodoma yicꞌot i rey Gomorra, tsaꞌ ochiyob lamital i 
winicob tiꞌ yajñib tac asfalto tsaꞌ bʌ i tsꞌuꞌuyob ochel. Yañoꞌ 
bʌ tsaꞌ putsꞌiyob majlel ti wits. 11 Jini xcontrajob tsaꞌ ochiyob 
ti Sodoma yicꞌot ti Gomorra. Tsiꞌ laj chilbeyob i chubʌꞌan 
yicꞌot pejtelel i bʌl i ñʌcꞌ. Tsiꞌ chꞌʌmʌyob majlel. 12  Tsiꞌ pʌyʌyob 
majlel Lot jaꞌel, jini chumul bʌ ti Sodoma. Jiñʌch i yalobil i 
yeran Abram. Tsiꞌ laj chilbeyob i chubʌꞌan. Tsaꞌ majliyob.

13  Juntiquil tsaꞌ bʌ putsꞌi tsaꞌ tili i suben Abram chuqui tsaꞌ 
ujti. Hebreojʌch* Abram. Yaꞌʌch chumul baꞌ cabʌl cꞌolol teꞌ i 
chaꞌan Mamre. Amorreojʌch Mamre. I yijtsꞌiñʌch Escol yicꞌot 
Aner. Ti yuxticlel tsiꞌ coltayob Abram. 14 Cheꞌ bʌ tsiꞌ yubi 
Abram chucbilix majlel i yalobil i yʌscun, tsiꞌ pʌyʌ majlel 
i winicob chajpʌbiloꞌ bʌ i chaꞌan, tsaꞌ bʌ i yilayob pañimil 
tiꞌ yotot. Joꞌlujuncꞌal yicꞌot waxʌclujuntiquilob (318). Tsiꞌ 
yajñesayob majlel i contrajob cꞌʌlʌl ti Dan. 15 Yaꞌ tsiꞌ tꞌoxo 
i winicob. Tsiꞌ tajayob ti guerra cheꞌ ti acꞌʌlʌl. Tsaꞌ mʌjli i 
chaꞌan. Tsiꞌ yajñesayob majlel ti Hoba, tiꞌ tsꞌejtʌl Damasco. 
16 Abram tsiꞌ chaꞌ chilbeyob pejtel i xujchꞌ. Tsiꞌ chaꞌ pʌyʌ tilel 
jaꞌel Lot i yalobil i yeran, yicꞌot i chubʌꞌan, yicꞌot xꞌixicob 
yicꞌot yañoꞌ bʌ winicob.

Melquisedec tsiꞌ yʌqꞌue i yutslel i tꞌan Abram
17 Tsaꞌ sujti Abram cheꞌ bʌ tsiꞌ tꞌuchta Quedorlaomer yicꞌot 

jini reyob tsaꞌ bʌ i piꞌleyob ti guerra. Tsaꞌ tili i rey Sodoma 
chaꞌan miꞌ taj Abram ti joctʌl i cꞌabaꞌ Save, i Joctʌl Rey. 
18  Melquisedec, jini rey ti Salem, tsiꞌ yʌqꞌue waj yicꞌot vino. I 
motomajʌch jini Cꞌax Ñuc bʌ Dios. 19 Melquisedec tsiꞌ yʌqꞌue 
i yutslel i tꞌan Abram. Tsiꞌ yʌlʌ: Laꞌ aqꞌuentic Abram i yutslel 
i tꞌan jini Cꞌax Ñuc bʌ Dios, tsaꞌ bʌ i mele panchan yicꞌot 
pañimil. 20 Laꞌ subentic i ñuclel Dios jini Cꞌax Ñuc Bʌ tsaꞌ bʌ i 
yʌqꞌueyet a tꞌuchtan a contrajob, cheꞌen Melquisedec. Abram 
tsiꞌ yʌqꞌue Melquisedec i diezmojlel pejtelel i chubʌꞌan. 21 Jini 
i rey Sodoma tsiꞌ sube Abram: Aqꞌueñon jini winicob xꞌixicob, 

pero jini chubʌꞌañʌl chꞌʌmʌ jatet, cheꞌen. 22  Abram tsiꞌ sube: 
Tsac letsa j cꞌʌb cheꞌ bʌ tsa cʌcꞌʌ c tꞌan tiꞌ tojlel c Yum, jini 
Cojach bʌ Dios Am bʌ i Ñuclel, jini tsaꞌ bʌ i mele panchan 
yicꞌot pañimil. 23  Maꞌanic chuqui mi caj c chꞌʌm ti a cꞌʌb mi 
juntꞌujmic puy, mi i chꞌajñal xʌñʌb, mi yan tac bʌ a chaꞌan 
ame a wʌl: “Tsa cʌqꞌue i chubʌꞌan Abram; jini chaꞌan wen 
chumul”, ame cheꞌiquet, cheꞌen. 24 Jini jach mic chꞌʌm lojon 
chuqui tsiꞌ cꞌuxuyob chꞌitoñob yicꞌot winicob tsajniyoꞌ bʌ 
quicꞌot. Laꞌ i chꞌʌmob Aner yicꞌot Escol yicꞌot Mamre chuqui 
tac yom maꞌ tꞌoxbeñob. Cheꞌ tsiꞌ yʌlʌ Abram.

Dios tsiꞌ sube Abram tal i yalobil

15  Cheꞌ ujtemix iliyi tsaꞌ tili i tꞌan lac Yum baꞌan Abram 
ti ñajal: Abram, mach a chaꞌlen bʌqꞌuen. Joñon a 

mʌctʌjibon. Wen ñuc a chobejtʌbal muꞌ bʌ caj a wʌqꞌuentel. 
Cheꞌ tsiꞌ yʌlʌ lac Yum. 2-3  Abram tsiꞌ yʌlʌ: C Yum Dios, ¿chuqui 
mi mejlel a wʌqꞌueñon? come cꞌʌlʌl wʌle maꞌanic calobil. Jini 
muꞌ bʌ caj i chꞌʌm pejtel c chubʌꞌan jiñʌch Eliezer chꞌoyol bʌ 
ti Damasco. Awilan, maꞌanic tsaꞌ wʌqꞌueyon c pꞌolbal. Mi caj i 
chꞌʌm c chubʌꞌan juntiquil xꞌeꞌtel tsaꞌ bʌ i yila pañimil ti cotot, 
cheꞌen Abram. 4 Lac Yum tsiꞌ sube: Maꞌanic mi caj i chꞌʌm 
a chubʌꞌan ili winic. Mi caj i chꞌʌm a chubʌꞌan chꞌiton bʌ a 
walobil, cheꞌen lac Yum. 5 Lac Yum tsiꞌ pʌyʌ loqꞌuel Abram ti 
jumpat. Tsiꞌ yʌlʌ: Qꞌuele jini panchan. Tsiqui jini ecꞌ mi tsaꞌ 
mejli a tsic. Cheꞌʌch miꞌ caj ti pꞌojlel a pꞌolbal, cheꞌen lac Yum. 
6 Abram tsiꞌ ñopo lac Yum. Lac Yum tsiꞌ qꞌuele ti toj.

7 Tsiꞌ sube: Joñon a Yumon tsaꞌ bʌ c pʌyʌyet loqꞌuel ti Ur 
i chaꞌan caldeojob chaꞌan mi cʌqꞌueñet a lum chaꞌan maꞌ 
wochel tiꞌ yum, cheꞌen. 8  Abram tsiꞌ yʌlʌ: C Yum Dios, ¿bajcheꞌ 
mic ñaꞌtan mi mux caj cochel tiꞌ yum? cheꞌen. 9 Lac Yum tsiꞌ 
sube: Chajpʌbeñon alʌ ñaꞌ wacax am bʌ uxpꞌejl i jabilel, yicꞌot 
i ñaꞌal chivo am bʌ uxpꞌejl i jabilel, yicꞌot i tat tiñʌmeꞌ am 
bʌ uxpꞌejl i jabilel, yicꞌot xmucuy, yicꞌot alʌ xꞌujcuts, cheꞌen. 
10 Abram tsiꞌ laj pʌyʌ tilel. Tsiꞌ setꞌ tꞌojo ti ojlil ti jujuncojt. Tsiꞌ 
xotꞌo ti ojlil jini majtañʌl tac. Cojach teꞌlemut maꞌanic tsaꞌ 
tsejpi ti ojlil. 11 Tsaꞌ tili cabʌl mut ti tꞌuchtʌl ti jini weꞌelʌl. 
Abram tsiꞌ nijca majlel.

12  Cheꞌ bʌ woliꞌ bʌjlel qꞌuin, tsaꞌ wen wʌyi Abram. Awilan, tsiꞌ 
wen chaꞌle bʌqꞌuen. An icꞌchꞌipan bʌ pañimil baꞌ wʌyʌl Abram. 

13  Lac Yum tsiꞌ sube Abram: Yom maꞌ ñaꞌtan mucꞌʌch i yajñelob 
a pꞌolbal ti lum baꞌ mach i chaꞌañobic. Mucꞌʌch i yochelob 
ti majtan eꞌtel tiꞌ yum. Mi caj i yubiñob wocol jumbajcꞌ jab. 
14 Pero mi caj c mel jini winicob xꞌixicob muꞌ bʌ i ticꞌlañob ti 
jini lum. Ti wiꞌil mi caj i loqꞌuelob tiꞌ wenta i yumob yicꞌot 
cabʌl i chubʌꞌan. 15 Jixcu jatet, tiꞌ ñʌchꞌtilel a pusicꞌal mi caj a 
majlel baꞌan a ñojteꞌelob tsaꞌ bʌ chʌmiyob. Mi caj a mujquel 
cheꞌ wen ñoxetix. 16 Jixcu a pꞌolbal jal mi caj i yajñelob ti 
yambʌ lum. Ti wiꞌil mi caj i chaꞌ tilelob ilayi cheꞌ i yorajlelix 
mi cʌqꞌueñob i toj i mul amorreojob cheꞌ cʌlʌxix, cheꞌen lac 
Yum.

17 Cheꞌ bʌ tsaꞌ bʌjli qꞌuin, cheꞌ acꞌʌlelix, awilan, jumpꞌejl 
ticꞌʌjib am bʌ i butsꞌil yicꞌot xutunteꞌ woli bʌ ti lejmel tsaꞌ 
ñumi ti ojlil, baꞌ tꞌoxbil ti ojlil jini majtan tac. 18  Ti jimbʌ qꞌuin 
lac Yum tsiꞌ mele xucꞌul* bʌ tꞌan tiꞌ tojlel Abram. Tsiꞌ yʌlʌ: Mi 
cʌqꞌueñob ili lum a pꞌolbal cꞌʌlʌl ti colem jaꞌ am bʌ ti Egipto 
cꞌʌlʌl ti colem jaꞌ i cꞌabaꞌ Eufrates. 19-21 Jiñʌch i lumal ceneojob, 
yicꞌot cenezeojob, yicꞌot cadmoneojob, i lumal heteojob, 
yicꞌot ferezeojob, yicꞌot refaimob, i lumal amorreojob, yicꞌot 
cananeojob yicꞌot gergeseojob, yicꞌot jebuseojob, cheꞌen.

Agar yicꞌot Ismael

16  Maꞌanic i yalobil Sarai, i yijñam Abram. An i criada 
i cꞌabaꞌ Agar, chꞌoyol bʌ ti Egipto. 2  Sarai tsiꞌ sube 

Abram: Awilan, lac Yum tsiꞌ yotsayon ti toꞌol waꞌal jach bʌ 
xꞌixic. Yom maꞌ piꞌlen jini criada c chaꞌan. Ticꞌʌl mi mejlel c 
taj calobil ti Agar. Cheꞌ tsiꞌ yʌlʌ Sarai. Abram tsiꞌ jacꞌbe i tꞌan 
Sarai. 3  Lujumpꞌejlix jab yaꞌ chumul Abram tiꞌ lumal Canaán. 
Sarai, i yijñam Abram, tsiꞌ pʌyʌ Agar jini i criada chꞌoyol bʌ 
ti Egipto. Sarai tsiꞌ yʌqꞌue Abram chaꞌan i piꞌʌl. 4 Abram tsiꞌ 
piꞌle Agar. Tsaꞌ caji i cʌntan i yalobil. Cheꞌ bʌ tsiꞌ ñaꞌta woliꞌ 
cʌntan i yalobil, tsaꞌ cajiꞌ tsꞌaꞌlen jini Sarai i coꞌ. 5 Sarai tsiꞌ 
sube Abram: Laꞌ ochic ti a wenta ili wocol woli bʌ cubin. Tsa 
cʌqꞌueyet Agar jini criada chaꞌan maꞌ piꞌlen. Cheꞌ bʌ tsiꞌ qꞌuele 
cʌntʌbilix i yalobil, tsaꞌ cajiꞌ tsꞌaꞌleñon. Laꞌ i melonla lac Yum, 
cheꞌen Sarai. 6 Abram tsiꞌ sube Sarai: Awilan, a criadajʌch. 
Añʌch ti a wenta. Melben chuqui a wom, cheꞌen Abram. Tsʌts 
tsiꞌ pejca Sarai. Tsiꞌ yʌcꞌʌ ti wocol. Agar tsaꞌ putsꞌi loqꞌuel tiꞌ 
tojlel Sarai.

7 I yángel lac Yum tsiꞌ taja Agar baꞌan cuxul bʌ jaꞌ ti jochol 
bʌ lum, jini cuxul bʌ jaꞌ am bʌ tiꞌ bijlel Shur. 8  Tsiꞌ yʌlʌ: Agar, 
i criada Sarai, ¿baqui tsaꞌ tiliyet? ¿Baqui maꞌ majlel? cheꞌen. 
Agar tsiꞌ yʌlʌ: Wolic putsꞌtan j coꞌ Sarai, cheꞌen. 9-10 I yángel lac 
Yum tsiꞌ sube: Chaꞌ cucu baꞌan a coꞌ. Acꞌʌ a bʌ tiꞌ wenta. Mi caj 
c wen pꞌojlesan a walobil cꞌʌlʌl mach tsicbilic chaꞌan cabʌlob, 
cheꞌen. 11 I yángel lac Yum tsiꞌ sube jaꞌel: Awilan, cʌntʌbil a 
walobil. Mi caj a wʌcꞌ ti pañimil chꞌiton. Mi caj a wotsʌben 
i cꞌabaꞌ Ismael, come lac Yum tsiꞌ qꞌuele a wocol. 12  Chꞌejl 
cheꞌ bajcheꞌ chꞌejl bʌ burro mi caj i pʌs i bʌ ili winic. Mi caj 
i contrajin pejtel winicob. Pejtel winicob mi caj i contrajiñob 
jaꞌel. Tʌtsꞌʌl baꞌan i piꞌʌlob miꞌ caj ti chumtʌl. Cheꞌ tsiꞌ yʌlʌ i 
yángel lac Yum. 13  Agar tsiꞌ yotsʌbe i cꞌabaꞌ lac Yum tsaꞌ bʌ i 
pejca: Dios Yujil bʌ Qꞌuelojel, cheꞌen, come tsiꞌ yʌlʌ: Joñon 
jaꞌel tsaj qꞌuele Dios, cheꞌen. 14 Jini chaꞌan tsiꞌ yotsʌbe i cꞌabaꞌ 
jini pozo Jini Cuxul Bʌ Muꞌ bʌ i Qꞌuelon. Xinlʌpʌl an ti ojlil 
Cades yicꞌot Bered.

15 Agar tsiꞌ yʌqꞌue Abram chꞌiton bʌ i yalobil. Abram tsiꞌ 
yotsʌbe i cꞌabaꞌ Ismael. 16 Wʌcpꞌejlix i joꞌcꞌal (86) i jabil Abram 
cheꞌ bʌ tsiꞌ yila pañimil Ismael i yalobil Abram yicꞌot Agar.

Jini tsep* pʌchʌlel jiñʌch i yejtal jini xucꞌul bʌ tꞌan

17  Cheꞌ lujumpꞌejlix yicꞌot bolompꞌejl i joꞌcꞌal (99) i jabilel 
Abram, lac Yum tsiꞌ pʌsbe i bʌ Abram. Tsiꞌ sube: 

Joñon Pꞌʌtʌl bʌ Dioson. Yom maꞌ wajñel tic tojlel. Tsꞌʌcʌl yom 
i wenlel a pusicꞌal ti pejtelel ora. Tsꞌʌcʌl yom i yutsꞌatlel a 
pusicꞌal. 2-4 Mi caj c waꞌchocon xucꞌul bʌ c tꞌan a wicꞌot. Mi 
caj cʌqꞌueñet cabʌl a pꞌolbal. Mi caj a wochel tiꞌ tat winicob 
xꞌixicob ti mojt ti mojt ti cabʌl lum, cheꞌen Dios. Abram tsiꞌ 
pʌcchoco i bʌ. 5 Dios tsiꞌ chʌn sube: Maꞌanix mi caj a chʌn 
pejcʌntel ti Abram, “Ñuc bʌ tatʌl”. Mi caj a pejcʌntel ti 
Abraham, “I tat cabʌlob”, come tsaꞌix cotsayet tiꞌ tat winicob 
xꞌixicob ti cabʌl lum. 6 Mi caj cʌqꞌueñet cabʌl a pꞌolbal. Mi caj 
c pꞌojlesan a pꞌolbal ti cabʌl lum. An muꞌ bʌ caj i yochelob ti 
rey. 7 Mi caj c waꞌchocon xucꞌul bʌ c tꞌan quicꞌotet quicꞌot a 
pꞌolbal ti pejtelel ora. Jiñʌch xucꞌul* bʌ c tꞌan: Joñon a Dioson, 
i Dioson a pꞌolbalob. 8  Mi caj cʌqꞌueñet yicꞌot a pꞌolbal pejtel 
i lumal Canaán baꞌ woliyet ti ñumel majlel. Laꞌ chaꞌañʌch ti 
pejtelel ora, come Dioson, cheꞌen.

9 Dios tsiꞌ chaꞌ sube Abraham: An ti a wenta chaꞌan mi laꞌ 
jacꞌ jini xucꞌul bʌ c tꞌan jatet yicꞌot a pꞌolbal ti pejtelel ora. 
10 Jiñʌch trato bʌ c tꞌan quicꞌotet yicꞌot pejtel a pꞌolbal muꞌ bʌ 
caj i tilel. Wersa mi caj laꞌ jacꞌ. Mi caj i tsepbentel i pʌchʌlel 
jujuntiquil chꞌiton ti laꞌ tojlel. 11 Mi caj i tsepbentel laꞌ pʌchʌlel. 
I yejtalʌch xucꞌul bʌ c tꞌan tsaꞌ bʌ c waꞌchoco quicꞌotet. 
12  Laꞌ tsepbentic i pʌchʌlel pejtel chꞌiton bʌ a pꞌolbal am bʌ 
waxʌcpꞌejl qꞌuin. Cheꞌʌch yom miꞌ yujtel cꞌʌlʌ ti pejtelel ora. 
Laꞌ tsepbentic i pʌchʌlel jini muꞌ bʌ i qꞌuel pañimil ti a wotot 
yicꞌot jini mʌmbiloꞌ bʌ a chaꞌan tiꞌ tojlel yañoꞌ bʌ, mach bʌ a 
pꞌolbalic. 13  Jini muꞌ bʌ i qꞌuel pañimil ti a wotot yicꞌot jini muꞌ 
bʌ a mʌn ti a taqꞌuin mi caj i tsepbentel i pʌchʌlel. Yaꞌ ti laꞌ 
bʌcꞌtal mi caj i tsictiyel xucꞌul bʌ c tꞌan ti pejtelel ora. 14 Mi an 
juntiquil winic mach bʌ anic tsaꞌ tsepbenti i pʌchʌlel i bʌcꞌtal, 
mi caj i chojquel loqꞌuel tiꞌ tojlel i piꞌʌlob chaꞌan tsiꞌ ñusa jini 
xucꞌul bʌ c tꞌan. Cheꞌ tsiꞌ yʌlʌ Dios.

15 Dios tsiꞌ sube: Jixcu Sarai a wijñam, maꞌanix mi caj a 
pejcan ti Sarai. I cꞌabaꞌʌch Sara, “I yixicꞌal rey”. 16 Mi caj 
cʌqꞌuen Sara i yutslel c tꞌan. Mi caj cʌqꞌueñet yicꞌot Sara 
chꞌiton bʌ laꞌ walobil. Isujm mi caj cʌqꞌuen Sara i yutslel c 
tꞌan. Mi caj i pejcʌntel tiꞌ ñaꞌ winicob ti cabʌl lum. An muꞌ 
bʌ caj i yochelob ti rey. Cheꞌ tsiꞌ yʌlʌ Dios. 17 Abraham tsiꞌ 
pʌcchoco i bʌ. Tsiꞌ chaꞌle tseꞌñal. Tsiꞌ yʌlʌ tiꞌ pusicꞌal: ¿Mejl 
ba i tilel calobil cheꞌ anix joꞌcꞌal c jabilel? ¿Mejl ba i tilel i 
yalobil Sara cheꞌ anix lujumpꞌejl i joꞌcꞌal i jabilel? Cheꞌʌch tsiꞌ 
ñaꞌta. 18  Abraham tsiꞌ sube Dios: Laꞌ tajlec i wenlel Ismael ti a 
tojlel, cheꞌen. 19 Dios tsiꞌ yʌlʌ: Mach jinic i yalobil a wijñam. 
Sara a wijñam mi caj i yʌqꞌueñet chꞌiton bʌ a walobil. Mi 
caj a wotsʌben i cꞌabaꞌ Isaac. Mi caj c waꞌchocon xucꞌul bʌ c 
tꞌan yicꞌot Isaac, yicꞌot i pꞌolbal Isaac ti pejtelel ora. 20 Jixcu 
Ismael, awilan, mi caj cʌqꞌuen i yutslel c tꞌan cheꞌ bajcheꞌ 
tsaꞌ cꞌajtibeyon. Mi caj c pꞌojlesʌben i yalobil. Cabʌl miꞌ caj ti 
pꞌojlel i yalobilob. Mi caj cʌqꞌuen lajchʌntiquil i yalobilob. Laj 
yumʌlob ti pejtelel. Jujuntiquil mi caj i sujtel ti colem tejclum 
yilal. 21 Pero jini xucꞌul bʌ c tꞌan mi caj c waꞌchocon yicꞌot 
Isaac muꞌ bʌ caj i yʌcꞌ ti pañimil Sara cheꞌ bajcheꞌ ti ili ora ti 
yambʌ jab. Cheꞌ tsiꞌ yʌlʌ Dios.

22  Cheꞌ bʌ tsaꞌ ujti i pejcan Abraham, tsaꞌ letsi majlel 
Dios. 23  Abraham tsiꞌ pʌyʌ Ismael i yalobil yicꞌot pejtel 

xꞌeꞌtelob i chaꞌan tsaꞌ bʌ i yilayob pañimil tiꞌ yotot yicꞌot jini 
mʌmbiloꞌ bʌ tiꞌ taqꞌuin, pejtelel winicob tiꞌ yotot Abraham. 
Tsiꞌ tsepbeyob i pʌchʌlel i bʌcꞌtal ti jini jach bʌ qꞌuin, cheꞌ 
bajcheꞌ Dios tsiꞌ sube. 24 Bolonlujumpꞌejlix i joꞌcꞌal (99) i 
jabilel Abraham cheꞌ bʌ tsaꞌ tsepbenti i pʌchʌlel i bʌcꞌtal. 
25 Uxlujumpꞌejlix (13) i jabilel Ismael i yalobil Abraham cheꞌ 
bʌ tsaꞌ tsepbenti i pʌchʌlel i bʌcꞌtal. 26 Ti jini jach bʌ qꞌuin tsaꞌ 
tsepbenti i pʌchʌlel i bʌcꞌtal Abraham yicꞌot Ismael i yalobil. 
27 Tsaꞌ tsepbenti i pʌchʌlel i bʌcꞌtal pejtel jini winicob añoꞌ bʌ 
tiꞌ yotot Abraham, jini tsaꞌ bʌ i yilayob pañimil tiꞌ yotot yicꞌot 
mʌmbiloꞌ bʌ ti taqꞌuin chꞌoyoloꞌ bʌ ti yambʌ lum.

Dios tsiꞌ yʌlʌ mux i yilan pañimil Isaac

18  Tsiꞌ pʌsʌ i bʌ lac Yum tiꞌ tojlel Abraham baꞌan jini 
cꞌolol teꞌ yaꞌ ti Mamre. Yaꞌ buchul Abraham tiꞌ tiꞌ 

pisil bʌ i yotot cheꞌ cꞌuxix qꞌuin. 2  Tsaꞌ cajiꞌ can qꞌuel pañimil. 
Awilan, ix tilelob uxtiquil winicob. Cheꞌ bʌ tsiꞌ qꞌueleyob, tsaꞌ 
loqꞌui ti pisil bʌ i yotot. Ajñel tsaꞌ majli i tajob. Tsiꞌ pʌcchoco 
i bʌ ti lum. 3  Abraham tsiꞌ yʌlʌ: C Yum, mi tsac taja i yutslel a 
pusicꞌal, mach yomic ñumel jach maꞌ ñumel. A winicon. 4 Laꞌ 
c chꞌʌm lojon tilel tsꞌitaꞌ jaꞌ chaꞌan mi laꞌ poc laꞌ woc. Cꞌaja 
laꞌ wo tiꞌ yebal jini teꞌ. 5 Laꞌ c chꞌʌm tilel tsꞌitaꞌ waj, chaꞌan mi 
laꞌ chaꞌ pꞌʌtꞌan. Ti wiꞌil mi mejlel laꞌ chaꞌ majlel. Jini chaꞌan 
tsaꞌ juliyetla wʌꞌ baꞌan laꞌ winic. Cheꞌ tsiꞌ yʌlʌ Abraham. Tsiꞌ 
yʌlʌyob: Mele cheꞌ bajcheꞌ tsaꞌ wʌlʌ, cheꞌob. 6 Ti ora tsaꞌ ochi 
Abraham tiꞌ yotot baꞌan Sara. Tsiꞌ yʌlʌ: Xʌcꞌʌ uxcꞌojl trigo wen 
juchꞌbil bʌ. Mele waj, cheꞌen Abraham. 7 Ti ajñel tsaꞌ majli 
Abraham baꞌan i wacax. Tsiꞌ yajca alʌ wacax, jujpꞌem bʌ. Tsiꞌ 
yʌqꞌue jini xꞌeꞌtel i chaꞌan. Ti ora jach tsiꞌ chajpa. 8  Tsiꞌ chꞌʌmʌ 
majlel lew yicꞌot leche yicꞌot alʌ wacax tsaꞌ bʌ i chajpa. Tsiꞌ 
yʌqꞌueyob i cꞌux jini winicob. Waꞌal Abraham baꞌ añob cheꞌ bʌ 
tsiꞌ cꞌuxuyob yaꞌ ti yebal teꞌ.

9 Jini winicob tsiꞌ subeyob: ¿Baqui an Sara a wijñam? cheꞌob. 
Abraham tsiꞌ yʌlʌ: Yaꞌan ti otot, cheꞌen. 10 Tsiꞌ yʌlʌ: Isujm 
mi caj c chaꞌ tilel cheꞌ miꞌ tsꞌʌctiyel i yorajlel. Mi caj i yilan 
pañimil chꞌiton bʌ i yalobil Sara a wijñam, cheꞌen. Sara woliꞌ 
ñichꞌtan tiꞌ tiꞌ otot yaꞌ tiꞌ pat. 11 Ñoxobix Abraham yicꞌot Sara. 
Xñejepꞌix Sara. 12  Tsiꞌ chaꞌle tseꞌñal Sara tiꞌ pusicꞌal. Tsiꞌ yʌlʌ: 
Cheꞌ ñoxonix, cheꞌ ñoxix c ñoxiꞌal, ¿muꞌ ba caj c taj i tijicñʌyel 

GENESIS 17 ,  18

El Antiguo Testament en el ch'ol de Tumbalá  ©Liga Bíblica Internacional, 2011 



27

c pusicꞌal? cheꞌen. 13  Lac Yum tsiꞌ sube Abraham: ¿Chucoch 
tsiꞌ chaꞌle tseꞌñal Sara? ¿Chucoch tsiꞌ yʌlʌ: “Isujm ba mi caj i 
yilan pañimil calobil cheꞌ ñoxonix”? cheꞌen. 14 ¿Mach ba mejlic 
c mel pejtel chuqui tac wocol? Chaꞌ talon cheꞌ i yorajlelix mic 
tsꞌʌctesan c tꞌan. Mi caj i yilan pañimil i yalobil Sara, cheꞌen. 
15 Tsaꞌ cajiꞌ yʌl Sara: Mach cheꞌic tsac chaꞌle tꞌan. Maꞌanic tsac 
chaꞌle tseꞌñal, cheꞌen. Come tsiꞌ chaꞌle bʌqꞌuen. Lac Yum tsiꞌ 
yʌlʌ: Isujm tsaꞌ chaꞌle tseꞌñal, cheꞌen.

Abram tsiꞌ pejca Dios chaꞌan Sodoma
16 Jini winicob tsaꞌ waꞌleyob chaꞌan miꞌ majlelob ti Sodoma. 

Tsiꞌ ñejñayob Sodoma. Abraham tsaꞌ majli i poj piꞌleñob majlel. 
17 Lac Yum tsiꞌ yʌlʌ tiꞌ pusicꞌal: ¿Muꞌ ba caj c muc tic pusicꞌal 
chuqui mi caj c mel, chaꞌan maꞌanic miꞌ yubin Abraham? 
18  Come isujm mi caj i pꞌojlel i yalobilob Abraham. Wen ñuc 
mi caj i yajñelob, wen pꞌʌtʌlob jaꞌel. Pejtel winicob xꞌixicob 
añoꞌ bʌ ti pañimil mi caj i tajob i yutslel c tꞌan ti Abraham. 
19 Cujilix Abraham mi caj i yʌqꞌueñob mandar i yalobilob yicꞌot 
pejtel añoꞌ tiꞌ yotot yicꞌot jini muꞌ bʌ caj i tilelob tiꞌ yotot, 
chaꞌan miꞌ chaꞌleñob xʌmbal tiꞌ bijlel i Yum, chaꞌan miꞌ melob 
chuqui tac utsꞌat yicꞌot chuqui tac toj. Cheꞌ jini mux caj ti 
tsꞌʌctiyel c tꞌan tsaꞌ bʌ cʌlʌ tiꞌ tojlel Abraham. Cheꞌ tsiꞌ yʌlʌ 
lac Yum. 20 Lac Yum tsiꞌ sube: Junyajlel sojquem jini añoꞌ bʌ ti 
Sodoma yicꞌot Gomorra. Cabʌlob i mul. 21 Mi caj c jubel majlel 
j qꞌuel mi isujm tsiꞌ chaꞌleyob mulil bajcheꞌ cꞌamel woli cubin, 
come woli ti oñel i mul yubil. Yaꞌto tsiquil mi isujm, cheꞌen.

22  Tsaꞌ majliyob ti Sodoma jini winicob. Abraham tsaꞌ to 
waꞌleꞌ tiꞌ tojel lac Yum. 23  Abraham tsiꞌ lʌcꞌtesa i bʌ. Tsiꞌ 
yʌlʌ: ¿Muꞌ ba caj a jisan jini toj bʌ yicꞌot jontol bʌ? 24 Mi an 
lujuntiquil i yuxcꞌal (50) tojoꞌ bʌ ti tejclum, ¿muꞌ ba caj a jisan 
jini tejclum cheꞌ jini? ¿Mach ba anic mi caj a coltan chaꞌan 
jini lujuntiquil i yuxcꞌal tojoꞌ bʌ ti tejclum? 25 ¿Muꞌ ba caj a 
tsʌnsan jini tojoꞌ bʌ yicꞌot jontoloꞌ bʌ? Cheꞌ jini junlajalob yilal 
jini tojoꞌ bʌ yicꞌot jontoloꞌ bʌ. Pero mach cheꞌic maꞌ mel. Jini 
xMeloñel muꞌ bʌ i mel pejtel añoꞌ bʌ ti pañimil, ¿mach ba 
muqꞌuic i melob ti toj? Muꞌ cu. Cheꞌ tsiꞌ yʌlʌ Abraham. 26 Lac 
Yum tsiꞌ yʌlʌ: Mi tsac taja ti Sodoma lujuntiquil i yuxcꞌal 
tojoꞌ bʌ ti tejclum, maꞌanic mic jisan jini tejclum chaꞌan cꞌux 
mi cubin ili tojoꞌ bʌ, cheꞌen. 27 Abraham tsiꞌ jacꞌʌ: Laꞌ c chʌn 

pejcañet c Yum anquese pecꞌon, tsꞌubeñon, i tʌñilon cꞌajc 
yilal. 28  Mi anto yom joꞌtiquil chaꞌan miꞌ tajtʌl jini lujuntiquil 
i yuxcꞌal tojoꞌ bʌ, ¿muꞌ ba caj a jisan pejtelel jini tejclum 
chaꞌan maꞌanic tsaꞌ tajle joꞌtiquil? Cheꞌ tsiꞌ yʌlʌ. Tsiꞌ jacꞌʌ: 
Mach muqꞌuic c jisan tejclum mi tsac taja joꞌtiquil i yuxcꞌal, 
cheꞌen. 29 Abraham tsiꞌ chaꞌ pejca: ¿Jixcu mi tsaꞌ tajle chaꞌcꞌal 
yaꞌi? cheꞌen. Tsiꞌ jacꞌʌ: Mach muqꞌuic c jisan mi tsac taja 
chaꞌcꞌal, cheꞌen. 30 Abraham tsiꞌ yʌlʌ: Mach yomic miꞌ tejchel 
a michꞌajel, c Yum. Mi caj c chaꞌ pejcañet. ¿Jixcu mi tsaꞌ tajle 
lujuntiquil i chaꞌcꞌal (30) yaꞌi? cheꞌen. Lac Yum tsiꞌ yʌlʌ: 
Chaꞌan lujuntiquil i chaꞌcꞌal maꞌanic mic jisan jini tejclum, 
cheꞌen. 31 Abraham tsiꞌ yʌlʌ: Awilan, tsaꞌ caji c pejcan c Yum. 
Ticꞌʌl mi an jach juncꞌal yaꞌi, cheꞌen. Lac Yum tsiꞌ yʌlʌ: Mach 
muqꞌuic c jisan tejclum chaꞌan juncꞌal, cheꞌen. 32  Abraham tsiꞌ 
yʌlʌ: Mach yomic miꞌ tejchel a michꞌajel, c Yum. Junyajl jax 
mic chaꞌ pejcañet. Ticꞌʌl mi an jach lujuntiquil yaꞌi, cheꞌen. 
Lac Yum tsiꞌ yʌlʌ: Mach muqꞌuic c jisan mi an lujuntiquil, 
cheꞌen. 33  Lac Yum tsaꞌ majli cheꞌ bʌ tsaꞌ ujti i pejcan Abraham. 
Tsaꞌ chaꞌ sujti majlel Abraham tiꞌ yotot.

Tsaꞌ jisʌnti Sodoma yicꞌot Gomorra

19  Jini chaꞌtiquil ángelob tsaꞌ tiliyob ti Sodoma cheꞌ 
wolix ti bʌjlel qꞌuin. Buchul Lot tiꞌ tiꞌ Sodoma. Cheꞌ bʌ 

tsiꞌ qꞌuele ix tilelob, tsaꞌ majli i tajob. Tsiꞌ pʌcchoco i bʌ. 2  Tsiꞌ 
yʌlʌ: C yumob, awocolic, ochenla ti cotot, come laꞌ winicon. 
Ñusanla acꞌʌlel ilayi, poco laꞌ woc. Cheꞌ ti sʌcꞌajel mi mejlel 
laꞌ chꞌojyel chaꞌan mi laꞌ chaꞌ majlel, cheꞌen Lot. Tsiꞌ yʌlʌyob: 
Mach cheꞌic yom. Mi caj c ñusan lojon acꞌʌlel ti jumpat, cheꞌob. 
3  Lot tsiꞌ wersa subeyob ochel. Tsiꞌ jacꞌʌyob. Tsaꞌ ochiyob tiꞌ 
yotot. Lot tsiꞌ chajpʌbeyob i bʌl i ñʌcꞌ. Tsiꞌ pojpobeyob waj. 
Tsiꞌ cꞌuxuyob. 4 Cheꞌ bʌ maxto anic tsaꞌ cajiyob ti wʌyel, tsaꞌ 
tiliyob pejtel jini winicob añoꞌ bʌ ti tejclum i cꞌabaꞌ Sodoma, 
chꞌiton bʌ yicꞌot ñox bʌ winicob. Motocñayob tsiꞌ joyoyob 
jini otot. 5 Tsiꞌ pejcayob Lot: ¿Baqui añob jini winicob tsaꞌ bʌ 
juliyob baꞌ añet cheꞌ ti icꞌajel? Laꞌ loqꞌuicob baꞌ añon lojon 
chaꞌan mic piꞌlen lojon, cheꞌob. 6 Tsaꞌ loqꞌui Lot tiꞌ tiꞌ i yotot 
yaꞌ baꞌ añob. Tsiꞌ ñupꞌu i tiꞌ otot tiꞌ pat. 7 Lot tsiꞌ yʌlʌ: Awocolic, 
c piꞌʌlob, mach laꞌ chaꞌlen jontolil bajcheꞌ jini. 8  Awilan, an 
chaꞌtiquil xchꞌoc bʌ calobilob maxto bʌ anic tsiꞌ taja winic. Laꞌ 

c pʌybeñetla loqꞌuel. Mi mejlel laꞌ ticꞌlan cheꞌ bajcheꞌ laꞌ wom. 
Pero mach laꞌ ticꞌlan ili winicob, come tsaꞌ ochiyob ti cotot tic 
wenta, cheꞌen Lot. 9 Tsiꞌ yʌlʌyob: Tʌtsꞌʌ a bʌ yaꞌi, cheꞌob. Tsiꞌ 
yʌlʌyob jaꞌel: Tsaꞌ tili ili winic ti poj chumtʌl, pero yom ochel 
ti xmeloñel. Wʌle wen ñumen mi caj c ticꞌlañet lojon bajcheꞌ 
jini winicob. Tsiꞌ wit chocoyob Lot. Colelix i jem i tiꞌ otot cheꞌ 
bʌ tsiꞌ ñochtayob. 10 Jini winicob ti mal tsiꞌ locꞌsayob i cꞌʌb. Tsiꞌ 
pʌyʌyob ochel ti mal otot yaꞌ baꞌ añob. Tsiꞌ ñupꞌbeyob i tiꞌ otot. 
11 Tsiꞌ yotsayob ti xpotsꞌ jini añoꞌ bʌ tiꞌ tiꞌ otot, jini chꞌoꞌchꞌocoꞌ 
bʌ yicꞌot ñucoꞌ bʌ. Tsaꞌ lujbꞌayob i sʌclan i tiꞌ otot.

12  Jini winicob tsiꞌ subeyob Lot: ¿Anto ba yambʌ a piꞌʌlob 
ilayi? ¿Am ba a nijꞌal? ¿Am ba chꞌiton bʌ a walobilob, xchꞌoc 
bʌ a walobilob, yambʌ a piꞌʌlob ti tejclum? Locꞌsañob ti ili 
tejclum. 13  Come mi caj c jisan lojon ili tejclum, come cabʌl jax 
i mul ili winicob ti Sodoma. Tsaꞌ cꞌʌlʌl cꞌoti i tuwel ti panchan. 
Lac Yum tsiꞌ chocoyon lojon tilel chaꞌan mic jisan lojon ili 
tejclum, cheꞌob. 14 Lot tsaꞌ majli i suben i nijꞌalob tsaꞌ bʌ i 
cꞌajtibeyob i yalobilob chaꞌan i yijñam: Ora yom mi laꞌ loqꞌuel 
wʌꞌi, come lac Yum mi caj i jisan ili tejclum, cheꞌen. Pero i 
nijꞌalob tsiꞌ lon ñaꞌtayob sojquem i jol.

15 Cheꞌ bʌ tsaꞌ sʌcꞌa pañimil jini ángelob tsiꞌ subeyob Lot: 
Seꞌsebet mecu. Chꞌojyen. Pʌyʌ loqꞌuel a wijñam yicꞌot jini 
chaꞌtiquil xchꞌoc bʌ a walobilob wʌꞌ bʌ añob, ame jisʌntiquetla 
yicꞌot jini tejclum, cheꞌob. 16 Pero tsaꞌ to jalꞌa Lot. Jini winicob 
tsiꞌ chucbeyob i cꞌʌb Lot yicꞌot i cꞌʌb i yijñam yicꞌot i cꞌʌb 
chaꞌtiquil xchꞌoc bʌ i yalobil. Lac Yum tsiꞌ pꞌunta Lot. Tsiꞌ 
pʌyʌyob loqꞌuel. Tsaꞌ majli i cʌyob tiꞌ tiꞌ tejclum. 17 Cheꞌ bʌ 
tsaꞌ ujti i pʌyob loqꞌuel, juntiquil tsiꞌ yʌlʌ: Putsꞌen chaꞌan 
cuxul maꞌ wajñel. Mach a qꞌuel a pat. Mach a cʌytʌl ti 
joctʌl. Putsꞌen cꞌʌlʌl ti wits, ame jisʌntiquet, cheꞌen. 18-19 Lot 
tsiꞌ subeyob: C yumob, mach cheꞌic yom. Tsaꞌ pʌsbeyon i 
yutslel a pusicꞌal. Machic tsaꞌ pꞌuntayon tsaꞌ chʌmiyon. Mach 
mejlic c putsꞌel cꞌʌlʌl ti wits ame i tajon bʌbʌqꞌuen bʌ, ame 
chʌmicon. 20 Qꞌuele jini tejclum lʌcꞌʌl bʌ baꞌ añon. ¿Mach ba 
chꞌoꞌchꞌoquic? Laꞌ putsꞌicon yaꞌi chaꞌan maꞌanic mic chʌmel, 
cheꞌen Lot. 21 Jini winic tsiꞌ sube Lot: Awilan, mic jacꞌbeñet 
jini tsaꞌ bʌ a cꞌajtibeyon jaꞌel. Maꞌanic mi caj c jisan ili tejclum 
tsaꞌ bʌ a cꞌajti. 22  Seꞌsebet. Cucu yaꞌi come maꞌanic chuqui 
mi mejlel c mel jinto maꞌ cꞌotel yaꞌi, cheꞌen. Jini chaꞌan tsaꞌ 

otsʌbenti i cꞌabaꞌ jini tejclum Zoar. 23  Pasemix qꞌuin cheꞌ bʌ tsaꞌ 
cꞌoti Lot ti Zoar.

24 Lac Yum tsiꞌ choco jubel ti panchan xajlel woli bʌ ti 
lejmel yicꞌot cꞌajc. Tsaꞌ yajli ti Sodoma yicꞌot ti Gomorra cheꞌ 
bajcheꞌ jaꞌal. 25 Lac Yum tsiꞌ jisa pejtelel jini tejclum tac, yicꞌot 
pejtelel jini joctʌl, yicꞌot pejtel winicob xꞌixicob, yicꞌot pejtelel 
cuxul tac bʌ. 26 Pero i yijñam Lot tsiꞌ chaꞌ sutqꞌui i bʌ chaꞌan 
miꞌ qꞌuel i pat. Tsaꞌ sujti ti atsꞌam bʌ xajlel. 27 Cheꞌ bʌ wolix i 
sʌcꞌan pañimil tsaꞌ majli Abraham yaꞌ baꞌ tsaꞌ waꞌle tiꞌ tojel lac 
Yum. 28  Tsiꞌ ñajti qꞌuele Sodoma yicꞌot Gomorra yicꞌot pejtel 
jini lum am bʌ ti joctʌl. Awilan, i butsꞌil jini lum woliꞌ letsel 
cheꞌ bajcheꞌ i butsꞌil ticꞌʌjib. 29 Dios tsiꞌ ñaꞌta Abraham cheꞌ bʌ 
tsiꞌ jisa jini tejclum tac ti joctʌl. Tsiꞌ choco loqꞌuel Lot ti yojlil 
baꞌ tsaꞌ ñumi cꞌajc cheꞌ bʌ tsiꞌ jisa jini tejclum tac.

30 Tsaꞌ letsi majlel Lot ti Zoar. Tsaꞌ chumle ti wits yicꞌot 
chaꞌtiquil xchꞌoc bʌ i yalobilob. Tsiꞌ bʌcꞌña chumtʌl ti Zoar. 
Tsaꞌ chumle ti chꞌen yicꞌot chaꞌtiquil i yalobilob. 31 Jini chichʌl 
bʌ tsiꞌ sube i yijtsꞌin: Ñoxix lac tat. Maꞌanix winic chaꞌan miꞌ 
piꞌleñonla cheꞌ bajcheꞌ i tilel winicob ti pejtelel pañimil. 32  Laꞌ 
la cʌqꞌuen vino lac tat. Mi caj lac wʌyel yicꞌot, ame jilic i 
pꞌolbal lac tat, cheꞌen. 33  Tsiꞌ yʌqꞌueyob i tat i jap vino ti acꞌʌlel. 
Jini chichʌl bʌ tsaꞌ majli ti ñoltʌl yicꞌot i tat. Maꞌanic tsiꞌ 
naꞌta Lot baqui ora tsaꞌ ñole i yalobil mi baqui ora tsaꞌ chꞌojyi. 
34 Cheꞌ ti yijcꞌʌlal jini chichʌl bʌ tsiꞌ sube i yijtsꞌin: Awilan, 
tsaꞌ ñoleyon quicꞌot lac tat. Laꞌ la cʌqꞌuen i jap vino wʌle ti 
acꞌʌlʌl jaꞌel. Yom maꞌ ñoltʌl yicꞌot, chaꞌan miꞌ tilel la calobil i 
pꞌolbal lac tat, cheꞌen. 35 Tsiꞌ chaꞌ aqꞌueyob i jap vino ti acꞌʌlʌl. 
Jini ijtsꞌinʌl bʌ tsiꞌ jacꞌʌ. Tsaꞌ ñole yicꞌot. Maꞌanic tsiꞌ ñaꞌta Lot 
baqui ora tsaꞌ ñole i yalobil mi baqui ora tsaꞌ chꞌojyi. 36 Cheꞌ 
jini tsaꞌ caji i cʌntañob i yalobilob Lot ti chaꞌticlel chaꞌan i 
tat. 37 Tsiꞌ yila pañimil chꞌiton bʌ i yalobil jini chichʌl bʌ. Tsiꞌ 
yotsʌbe i cꞌabaꞌ Moab. I tatʌch moabob. 38  Tsiꞌ yila pañimil 
chꞌiton bʌ i yalobil jini ijtsꞌiñʌl bʌ jaꞌel. Tsiꞌ yotsʌbe i cꞌabaꞌ 
Benammi. I tatʌch amoñob.

Abraham yicꞌot Abimelec

20  Tsaꞌ loqꞌui Abraham yaꞌi. Tsaꞌ majli cꞌʌlʌ ti lum am 
bʌ ti sur. Tsaꞌ poj chumle ti Gerar xinlʌpʌl ti ojlil 

Cades yicꞌot Shur. 2  Abraham tsiꞌ yʌlʌ: Jiñʌch quijtiꞌan jini 

Sara, cheꞌen, anquese i yijñamʌch. Abimelec jini rey ti Gerar 
tsiꞌ choco majlel i winic. Tsiꞌ pʌyʌ Sara. 3  Pero Dios tsiꞌ sube 
Abimelec ti ñajal cheꞌ ti acꞌʌlel: Awilan, mi caj a chʌmel 
chaꞌan jini xꞌixic tsaꞌ bʌ a pʌyʌ, come i yijñamʌch winic. 
4 Abimelec maꞌanic tsiꞌ ñochta jini xꞌixic. Tsiꞌ yʌlʌ: C Yum, ¿muꞌ 
ba a tsʌnsan winicob xꞌixicob mach bʌ anic i mul? 5 ¿Mach 
ba anic tsiꞌ yʌlʌ jiñʌch i yijtiꞌan? Jini xꞌixic jaꞌel tsabi yʌlʌ 
cʌscuñʌch ili winic. Tiꞌ yutslel c pusicꞌal tsac pʌyʌ. Maꞌanic 
c mul yubil, cheꞌen Abimelec. 6 Dios tsiꞌ sube Abimelec ti 
ñajal: Isujm, cujil utsꞌat a pusicꞌal cheꞌ bʌ tsaꞌ pʌyʌ. Joñon 
jaꞌel tsac mʌctayet ame maꞌ chaꞌlen mulil tij contra. Jini 
chaꞌan tsac tiqꞌuiyet ame a ñochtan jini xꞌixic. 7 Wʌle yomix 
maꞌ chaꞌ aqꞌuen i yijñam jini winic, come xꞌaltꞌañʌch. Mi caj 
i mel oración chaꞌan maꞌanic maꞌ chʌmel. Mi maꞌanic maꞌ 
chaꞌ aqꞌuen i yijñam, mux caj a wersa chʌmel yicꞌot pejtel a 
chaꞌañoꞌ bʌ, cheꞌen Dios.

8  Jini chaꞌan Abimelec seb to tsaꞌ chꞌojyi ti sʌcꞌajel. Tsiꞌ 
pʌyʌ tilel pejtel i winicob. Tsiꞌ subeyob pejtel iliyi. Tsaꞌ wen 
cajiyob ti bʌqꞌuen jini winicob. 9-10 Abimelec tsiꞌ pʌyʌ tilel 
Abraham. Tsiꞌ sube: ¿Chucoch tsaꞌ lotiyon? Maꞌanic chuqui 
tsac tumbeyet. ¿Chucoch maꞌ lon aqꞌueñon lojon c taj ñuc 
bʌ c mul joñon quicꞌot jini añoꞌ bʌ tic lumal? Mach wenic 
bajcheꞌ tsaꞌ melbeyon. ¿Mach ba anic a pusicꞌal? ¿Chucoch 
cheꞌʌch tsaꞌ mele bajcheꞌ iliyi? cheꞌen Abimelec. 11 Abraham 
tsiꞌ yʌlʌ: Tsac chaꞌle iliyi come tsac ñaꞌta maꞌanic i bʌcꞌñʌntel 
Dios ilayi. Tsa cʌlʌ mux caj i tsʌnsañoñob a winicob chaꞌan 
quijñam. Cheꞌʌch tsac lon ñaꞌta. 12  Jiñʌch mero quijtiꞌan, come 
i yalobil c tat pero mach i yalobilic c ñaꞌ. Tsac pʌyʌ chaꞌan 
quijñam. 13  Cheꞌ bʌ Dios tsiꞌ subeyon loqꞌuel tiꞌ yotot c tat 
chaꞌan mic majlel ti xʌmbal, tsac sube quijñam: “Yom maꞌ 
pʌsbeñon i yutslel a pusicꞌal. Ti jujumpꞌejl tejclum baꞌ mi caj 
laj cꞌotel yom maꞌ sub: Cʌscuñʌch ili winic, cheꞌ yom maꞌ wʌl”, 
choꞌon tsac sube. Cheꞌ tsiꞌ yʌlʌ Abraham. 14 Abimelec tsiꞌ pʌyʌ 
tilel tiñʌmeꞌ yicꞌot wacax yicꞌot i mozojob yicꞌot criadajob. 
Tsiꞌ yʌqꞌueyob Abraham. Tsaꞌ chaꞌ aqꞌuenti Abraham Sara i 
yijñam. 15 Abimelec tsiꞌ yʌlʌ: Awilan, wʌꞌʌch an c lumal ti a 
tojel. Yom maꞌ chumtʌl baqui jach a wom, cheꞌen. 16  Tsiꞌ sube 
Sara: Awilan, tsa cʌqꞌue a wʌscun jumpꞌejl mil taqꞌuin melbil 
bʌ ti plata. Jiñʌch i tojol mi an c mul tiꞌ tojlel pejtel añoꞌ bʌ 

a wicꞌot. Tojꞌesʌbiletix tiꞌ wut pejtelelob, cheꞌen Abimelec. 
Cheꞌʌch tsaꞌ ujti. 17 Abraham tsiꞌ pejca Dios ti oración. Dios 
tsiꞌ lajmesa Abimelec. Tsiꞌ lajmesa jaꞌel i yijñam Abimelec 
yicꞌot criadajob. Cheꞌ jini tsaꞌ mejli i chaꞌ cʌntañob i yalobil. 
18  Come lac Yum maꞌanic tsiꞌ yʌqꞌueyob i cʌntan i yalobilob 
jini xꞌixicob año bʌ tiꞌ yotot Abimelec cheꞌ bʌ yaꞌto an Sara i 
yijñam Abraham.

Tsiꞌ yila pañimil Isaac

21  1-2  Lac Yum tsiꞌ ñaꞌta Sara. Tsiꞌ yʌqꞌue cheꞌ bajcheꞌ tsiꞌ 
wʌn sube. Sara tsaꞌ cajiꞌ cʌntan i yalobil. Tsiꞌ yʌqꞌue 

Abraham chꞌiton bʌ i yalobil cheꞌ ñoxix Abraham cheꞌ bajcheꞌ 
tsiꞌ wʌn sube lac Yum. 3  Abraham tsiꞌ yotsʌbe i cꞌabaꞌ Isaac i 
yalobil Sara tsaꞌ bʌ i meqꞌue. 4 Abraham tsiꞌ tsepbe i pʌchʌlel 
Isaac cheꞌ waxʌcpꞌejlix qꞌuin i yalobil, cheꞌ bajcheꞌ tsiꞌ yʌqꞌue 
mandar Dios. 5 An joꞌcꞌal i jabilel Abraham cheꞌ bʌ tsiꞌ yila 
pañimil Isaac. 6 Sara tsiꞌ yʌlʌ: Dios tsiꞌ yʌcꞌʌyon ti tijicña bʌ 
tseꞌñal chaꞌan wen tijicñayon. Pejtel muꞌ bʌ i yubiñob miꞌ 
cajelob ti tseꞌñal chaꞌan tijicñayob, cheꞌen. 7 Tsiꞌ yʌlʌ: Maꞌanic 
majch tsiꞌ ñaꞌta mi mux caj j cʌntan calobil. Tsa cʌqꞌue c 
ñoxiꞌal chꞌiton bʌ i yalobil cheꞌ ñoxix, cheꞌen Sara.

Tsaꞌ chojqui loqꞌuel Agar yicꞌot Ismael
8  Tsaꞌ coli jini alʌl. Tsaꞌ chilbenti i chuꞌ. Abraham tsiꞌ mele 

qꞌuin cheꞌ bʌ tsaꞌ chilbenti i chuꞌ Isaac. 9 Sara tsiꞌ qꞌuele woli 
ti wajal jini chꞌiton bʌ i yalobil Agar. Jini Agar jiñʌch criada 
chꞌoyol bʌ ti Egipto tsaꞌ bʌ i yʌqꞌue i yalobil Abraham. 10 Sara 
tsiꞌ sube Abraham: Choco loqꞌuel jini criada yicꞌot i yalobil. I 
yalobil jini criada maꞌanic mi caj i tꞌoxbentel a chubʌꞌan yicꞌot 
Isaac jini calobil, cheꞌen. 11 Wen chꞌijiyem i pusicꞌal Abraham 
chaꞌan cꞌux tsiꞌ yubi Ismael, come i yalobilʌch. 12  Dios tsiꞌ sube 
Abraham: Mach a mel a pusicꞌal chaꞌan ili chꞌiton yicꞌot ili 
criada. Mele cheꞌ bajcheꞌ tsiꞌ subeyet Sara, come mux caj a 
taj a pꞌolbal ti Isaac. 13  Mi caj c pꞌojlesan i yalobil jini criada 
jaꞌel, come a pꞌolbalʌch, cheꞌen. 14 Ti yijcꞌʌlal tsaꞌ seb chꞌojyi 
Abraham. Tsiꞌ chꞌʌmʌ waj yicꞌot jaꞌ ti pʌchi bʌ i yajñib. Tsiꞌ 
yʌqꞌue Agar. Tsiꞌ yʌcꞌʌ tiꞌ quejlab. Tsiꞌ choco majlel Agar yicꞌot 
jini chꞌiton. Agar tsaꞌ caji ti ñumel majlel ti jochol bʌ lum i 
cꞌabaꞌ Beerseba.

15 Cheꞌ bʌ tsaꞌ jili jini jaꞌ am bʌ ti pʌchi, Agar tsiꞌ yʌcꞌʌ jini 
chꞌiton ti yebal juntejc teꞌ. 16  Agar tsaꞌ majli ti buchtʌl tiꞌ tojel 
i yalobil. Cheꞌʌch i ñajtlel bajcheꞌ miꞌ cꞌotel i teꞌel jalʌjb, come 
tsiꞌ yʌlʌ: Mach comic j qꞌuel jini chꞌiton cheꞌ miꞌ chʌmel, 
cheꞌen. Cheꞌ bʌ yaꞌ buchul tiꞌ tojel, tsaꞌ caji ti uqꞌuel Agar. 
17 Dios tsiꞌ yubibe i tꞌan chꞌiton. I yángel Dios ti panchan tsiꞌ 
pejca Agar. Tsiꞌ sube: ¿Chuqui wolaꞌ wubin? Mach a chaꞌlen 
bʌqꞌuen, come Dios tsiꞌ yubibe i tꞌan jini chꞌiton yaꞌ baꞌan. 
18  Laꞌ teche chꞌojyel jini chꞌiton. Tijicñesʌben i pusicꞌal, come 
mi caj c pꞌojlesan chaꞌan miꞌ sujtel ti colem tejclum, cheꞌen. 
19 Dios tsiꞌ cambe i wut Agar. Tsiꞌ qꞌuele pozo am bʌ i yʌꞌbʌnlel. 
Tsaꞌ majli. Tsiꞌ butꞌu jaꞌ ti pʌchi. Tsiꞌ yʌqꞌue i jap jini chꞌiton. 
20-21 Dios tsiꞌ cʌnta jini chꞌiton. Tsaꞌ coli. Tsaꞌ chumle ti jochol 
bʌ lum i cꞌabaꞌ Parán. Cheꞌ colemix wen yujilix julbʌl ti jalʌjb. 
I ñaꞌ tsiꞌ cꞌajtibe i yijñam tiꞌ lumal Egipto.

Abraham yicꞌot Abimelec
22  Ti ili ora Abimelec yicꞌot i winic Ficol i yum soldadojob 

tsiꞌ subeyob Abraham: Dios woliꞌ coltañet ti pejtelel chuqui 
maꞌ chaꞌlen, cheꞌob. 23  Jini chaꞌan wʌle yom maꞌ wersa acꞌ a 
tꞌan chaꞌan maꞌanic mi caj a lotiñon mi jinic calobil mi jinic 
c buts. Yom utsꞌat maꞌ melbeñon cheꞌ bajcheꞌ tsac melbeyet. 
Cheꞌ yom maꞌ melbeñob jaꞌel jini añoꞌ bʌ ti lum yaꞌ baꞌ maꞌ 
jijlel, cheꞌen. 24 Abraham tsiꞌ yʌlʌ: Mi caj c wersa acꞌ c tꞌan, 
cheꞌen. 25 Abraham tsiꞌ sube Abimelec: Mach utsꞌatic bajcheꞌ an 
a winicob come tsiꞌ chilbeyoñob c pozo am bʌ i yaꞌlel, cheꞌen. 
26  Abimelec tsiꞌ yʌlʌ: Mach cujilic majqui tsiꞌ chaꞌle bajcheꞌ jini. 
Maꞌanic tsaꞌ subeyon cheꞌ bʌ tsaꞌ ujti. Cojax to woli cubin wʌle, 
cheꞌen. 27 Abraham tsiꞌ pʌyʌ tilel tiñʌmeꞌ yicꞌot wacax. Tsiꞌ 
yʌqꞌue Abimelec. Jini chaꞌtiquil winicob tsiꞌ meleyob xucꞌul 
bʌ tꞌan. 28  Abraham tsiꞌ yʌcꞌʌ wuccojt xchꞌoc tiñʌmeꞌ ti junwejl. 
29 Abimelec tsiꞌ sube Abraham: ¿Chuqui i sujmlel jini wuccojt 
xchꞌoc tiñʌmeꞌ tsaꞌ bʌ a wʌcꞌʌ ti junwejl? cheꞌen. 30 Abraham 
tsiꞌ yʌlʌ: Mi caj cʌqꞌueñet jini wuccojt xchꞌoc tiñʌmeꞌ chaꞌan 
miꞌ yʌcꞌ ti ñaꞌtʌntel tsac piqui ili pozo, cheꞌen. 31 Jini chaꞌan 
tsaꞌ otsʌbenti i cꞌabaꞌ ili ajñibʌl Beerseba, come ti chaꞌticlel 
tsiꞌ yʌcꞌʌyob i tꞌan. 32  Tsiꞌ meleyob xucꞌul bʌ tꞌan yaꞌ ti Beerseba. 
Tsaꞌ cajiyob ti majlel Abimelec yicꞌot Ficol i yum soldadojob. 
Tsaꞌ sujtiyob tiꞌ lumal filisteojob. 33  Abraham tsiꞌ pʌcꞌʌ cipresteꞌ 

yaꞌ ti Beerseba. Tsiꞌ pejca lac Yum tiꞌ cꞌabaꞌ, jiñʌch Dios Am bʌ 
ti Pejtelel Ora. 34 Abraham tsaꞌ wen jalꞌa tiꞌ lumal filisteojob.

Dios tsiꞌ cꞌajtibe Abraham i yalobil

22  Cheꞌ bʌ tsaꞌ ujti iliyi, Dios tsiꞌ yʌcꞌʌ ti prueba 
Abraham. Tsiꞌ pejca: Abraham, cheꞌen. Tsiꞌ jacꞌʌ: 

Wʌꞌ añon, cheꞌen. 2  Dios tsiꞌ yʌlʌ: Pʌyʌyix majlel chꞌiton bʌ a 
walobil, jini cojach bʌ a walobil Isaac muꞌ bʌ a cꞌuxbin. Cucu 
ti lum i cꞌabaꞌ Moríah. Aqꞌueñon a walobil chaꞌan pulbil bʌ 
c majtan yaꞌ ti jumpꞌejl wits muꞌ bʌ caj c pʌsbeñet, cheꞌen. 
3  Wen seb tsaꞌ chꞌojyi Abraham ti sʌcꞌajel. Tsaꞌ cajiꞌ letsʌben i 
jatojlel burro. Tsiꞌ pʌyʌ majlel chaꞌtiquil winicob yicꞌot Isaac i 
yalobil. Tsiꞌ xotꞌo siꞌ chaꞌan pulbil bʌ i majtan Dios. Tsaꞌ caji ti 
majlel yaꞌ baꞌ tsiꞌ sube Dios. 4 Tiꞌ yuxpꞌejlel qꞌuin Abraham tsiꞌ 
can qꞌuele pañimil. Tsiꞌ qꞌuele jini ajñibʌl ti ñajtʌl. 5 Abraham 
tsiꞌ sube i winicob: Poj ajñenla ilayi yicꞌot jini burro. Yaꞌ 
samiyon quicꞌot jini chꞌiton. Mi caj c chꞌujutesan lojon Dios. 
Ti wiꞌil chaꞌ talon lojon baꞌ añetla. 6 Abraham tsiꞌ chꞌʌmʌ jini 
siꞌ chaꞌan miꞌ pulben i majtan Dios. Tsiꞌ yʌqꞌue i qꞌuech Isaac. 
Tsiꞌ chꞌʌmʌ xutunteꞌ yicꞌot cuchillo tiꞌ cꞌʌb. Temel tsaꞌ majliyob 
jini chaꞌtiquil. 7 Isaac tsiꞌ pejca Abraham i tat: C tat, cheꞌen. 
Abraham tsiꞌ jacꞌʌ: Wʌꞌ añon calobil, cheꞌen. Isaac tsiꞌ yʌlʌ: 
Awilan, wʌꞌan jini xutunteꞌ yicꞌot siꞌ. ¿Baqui an jini tiñʌmeꞌ 
chaꞌan miꞌ pulel i majtan Dios? cheꞌen. 8  Abraham tsiꞌ yʌlʌ: 
Calobil, Dios mi caj i chajpan tiñʌmeꞌ chaꞌan mic pulben i 
majtan, cheꞌen. Temel tsaꞌ majliyob.

9 Tsaꞌ cꞌotiyob yaꞌ baꞌ tsiꞌ yʌlʌ Dios. Abraham tsiꞌ mele 
pulʌntib yaꞌi. Tsiꞌ yotsʌbe i siꞌil. Tsiꞌ cʌchʌ Isaac i yalobil. 
Tsiꞌ ñolchoco tiꞌ pam pulʌntib, yaꞌ ti pam siꞌ. 10 Abraham tsiꞌ 
chꞌʌmʌ cuchillo. Tsiꞌ sʌtsꞌʌ i cꞌʌb chaꞌan miꞌ tsʌnsan i yalobil. 
11 I yángel lac Yum am bʌ ti panchan tsiꞌ pejca. Tsiꞌ yʌlʌ: 
Abraham, Abraham, cheꞌen. Tsiꞌ jacꞌʌ: Wʌꞌ añon, cheꞌen. 12  Tsiꞌ 
yʌlʌ: Mach a tsʌnsan jini chꞌiton. Mach maꞌ ticꞌlan, come 
cujilix wolaꞌ bʌcꞌñan Dios. Tsaꞌ wʌqꞌueyon a walobil, jini 
cojach bʌ a walobil, cheꞌen. 13  Abraham tsiꞌ can qꞌuele pañimil. 
Tsiꞌ qꞌuele juncojt i tat tiñʌmeꞌ yaꞌ tiꞌ pat, jocꞌol i xulub tiꞌ xʌcꞌ 
teꞌ. Abraham tsaꞌ majli. Tsiꞌ chucu jini tiñʌmeꞌ. Tsiꞌ yʌqꞌue 
Dios pulbil bʌ i majtan. I qꞌuexolʌch i yalobil. 14 Abraham tsiꞌ 
yotsʌbe i cꞌabaꞌ jini ajñibʌl: Lac Yum mi caj i yʌqꞌueñonla lac 

majtan, cheꞌen. Cheꞌʌch i cꞌabaꞌ cꞌʌlʌl wʌle. Miꞌ yʌlob: Yaꞌ ti 
wits i chaꞌan lac Yum mi caj i yʌqꞌueñonla lac majtan, cheꞌob.

15 I yángel lac Yum tsiꞌ pejca Abraham ti chaꞌyajlel. Tsaꞌ 
loqꞌui i tꞌan ti panchan. 16  Tsiꞌ yʌlʌ: Tij cꞌabaꞌ tsac wersa acꞌʌ 
c tꞌan, chaꞌan tsaꞌ jacꞌʌ chuqui tsac subeyet. Maꞌanic tsaꞌ 
chʌclebeyon a walobil. Tsaꞌ wʌqꞌueyon jini cojach bʌ a walobil. 
17 Mi caj c wen aqꞌueñet cutslel. Mi caj c wen pꞌojlesʌbeñet a 
pꞌolbal jinto lajal ti tsicol cheꞌ bajcheꞌ ecꞌ am bʌ ti panchan, 
cheꞌ bajcheꞌ jiꞌ am bʌ tiꞌ tiꞌ colem ñajb. Mi caj i chaꞌleñob 
yumʌl tiꞌ tojlel i contrajob. 18  Winicob xꞌixicob ti pejtelel 
pañimil mi caj i yʌqꞌuentelob i wenlel c tꞌan tiꞌ tojlel a pꞌolbal, 
chaꞌan tsaꞌ jacꞌbeyon c tꞌan, cheꞌen lac Yum. 19 Tsaꞌ chaꞌ majli 
Abraham baꞌ woliꞌ pijtañob i winicob. Temelob tsaꞌ cajiyob ti 
majlel ti Beerseba. Yaꞌ tsaꞌ cꞌoti ti chumtʌl Abraham. 20-23  Cheꞌ 
bʌ yaꞌ chumul Abraham, tsaꞌ caji i yubin añobix waxʌctiquil i 
yalobilob Nacor i yijtsꞌin yicꞌot Milca i yijñam. Jini ascuñʌl bʌ 
jiñʌch Uz. I yijtsꞌiñob jiñobʌch Buz, yicꞌot Kemuel (i tat Aram), 
yicꞌot Quesed, yicꞌot Hazo, yicꞌot Pildas, yicꞌot Jidlaf, yicꞌot 
Betuel (i tat Rebeca). 24 I cꞌabaꞌ i majan ijñam Nacor jiñʌch 
Reúma. Tsiꞌ yʌcꞌʌ ti pañimil winicob jaꞌel: Teba yicꞌot Gaham 
yicꞌot Tahas yicꞌot Maaca.

Tsiꞌ mʌñʌ lum chaꞌan miꞌ muc Sara

23  1-2  Cheꞌ wucpꞌejlix i wuccꞌal (127) i jabilel Sara tsaꞌ 
chʌmi yaꞌ ti Quiriat Arba, jiñʌch Hebrón yaꞌ tiꞌ 

lumal Canaán. Abraham tsaꞌ tili i yucꞌtan Sara. Chꞌijiyem i 
pusicꞌal. 3  Abraham tsaꞌ waꞌle tiꞌ tꞌejl jini chꞌujlelʌl. Tsiꞌ sube i 
yalobilob Het: 4 Tilemon ti yambʌ lum. Ti majan jach woliyon 
ti chumtʌl ti a lumal. Maꞌanic c chaꞌan lum chaꞌan mucoñibʌl. 
Chombeñon lum baꞌ mi mejlel c muc quijñam tsaꞌ bʌ chʌmi, 
cheꞌen Abraham. 5 I yalobilob Het tsiꞌ subeyob Abraham: 6 C 
yum, ubiñon lojon. Dios tsiꞌ yotsayet ti yumʌl tic lumal lojon. 
Mucu a wijñam ti cꞌax utsꞌat bʌ mucoñibʌl c chaꞌan lojon. 
Maꞌanic majch mi caj i tiqꞌuet mi tsaꞌ cꞌʌñʌ mucoñibʌl chaꞌan 
maꞌ muc a wijñam, cheꞌob. 7 Abraham tsiꞌ cꞌuchchoco i bʌ tiꞌ 
tojlel i yumob jini lum, jiñobʌch i yalobilob Het. 8  Abraham 
tsiꞌ pejcayob: Mi woli laꞌ ñaꞌtan ti laꞌ pusicꞌal utsꞌat mic muc 
quijñam, yom mi laꞌ jacꞌbeñon. Yom mi laꞌ cꞌajtiben Efrón 
(i yalobil Zohar) 9 chaꞌan miꞌ yʌqꞌueñon jini chꞌen am bʌ ti 

Macpela, yaꞌ baꞌ jaxʌl i jamil. Mic tojeꞌ ti tsꞌʌcʌl ti laꞌ tojlel 
chaꞌan mi cochel tiꞌ yum jini mucoñibʌl, cheꞌen Abraham. 
10 Yaꞌix buchul Efrón tiꞌ tojlel i yalobilob Het. Efrón jini heteo 
tsiꞌ jacꞌʌ Abraham tiꞌ tojlel i piꞌʌlob yicꞌot pejtel jini woli bʌ i 
yochelob tiꞌ tiꞌ i tejclum Het. Tsiꞌ yʌlʌ: 11 C yum, ubiñon. Jini 
jamil a chaꞌañʌch. Mi cʌqꞌueñet jini jamil yicꞌot jini chꞌen 
am bʌ ti yojlil. Tiꞌ tojlel jini winicob xꞌixicob c piꞌʌlob mi 
cʌqꞌueñet chaꞌan maꞌ muc jini chʌmen bʌ a chaꞌan, cheꞌen. 
12  Abraham tsiꞌ cꞌuchchoco i bʌ tiꞌ tojlel jini yaꞌ bʌ chumulob. 
13  Tsiꞌ pejca Efrón yaꞌ tiꞌ tojlel pejtel winicob xꞌixicob. Abraham 
tsiꞌ yʌlʌ: Mi a wom, poj ubiñon. Woli cʌqꞌueñet i tojol jini 
jamil. Chꞌʌmʌ tij cꞌʌb. Mi caj c muc quijñam yaꞌi, cheꞌen. 
14-15 Efrón tsiꞌ sube Abraham: C yum, ubiñon. ¿Chuqui i yeꞌtel 
c chaꞌan jumpejt lum anquese uxpꞌejl mil peso i tojol? Mucu 
jini chꞌujlelʌl a chaꞌan, cheꞌen. 16  Abraham tsiꞌ jacꞌbe Efrón. Tsiꞌ 
pꞌisbe Efrón jini plata ti pꞌisonib. Tsꞌʌcʌl tsiꞌ yʌqꞌue i tojol cheꞌ 
bajcheꞌ tsiꞌ yʌlʌ Efrón tiꞌ tojlel winicob xꞌixicob ti Het, uxpꞌejl 
mil peso.

17-18  Jini jamil i chaꞌan Efrón, yaꞌ ti Macpela tiꞌ tojel Mamre, 
tsaꞌ chombenti Abraham yicꞌot jini chꞌen yicꞌot teꞌel am bʌ ti 
jamil tiꞌ petol. Tsiꞌ mʌñʌ Abraham tiꞌ tojlel heteojob, tiꞌ tojlel 
pejtelel muꞌ bʌ i yochelob ti tejclum. Cheꞌi tsaꞌ ochi Abraham 
tiꞌ yum jini lum. 19-20 Cheꞌ jini Abraham tsiꞌ mucu Sara i yijñam 
yaꞌi. Tsaꞌ cʌle tiꞌ wenta Abraham jini jamil yicꞌot chꞌen am 
bʌ tiꞌ yojlil jini jamil tsaꞌ bʌ i chombeyob jini heteojob. I 
chaꞌañʌch Abraham chaꞌan mujquibʌl.

Abraham tsiꞌ sʌclʌbe i yijñam Isaac

24  Ñoxix Abraham. Cabʌl i jabilel. Lac Yum tsiꞌ yʌqꞌue 
i yutslel i tꞌan ti pejtelel chuqui tac tsiꞌ mele. 2-3  An 

i winic Abraham, jiñʌch ascuñʌl bʌ tiꞌ yotot. Tsaꞌ aqꞌuenti 
tiꞌ wenta pejtelel i chubʌꞌan Abraham. Abraham tsiꞌ sube ili 
winic: Mux caj a wersa acꞌ a tꞌan tiꞌ cꞌabaꞌ lac Yum, i Diosʌch 
Panchan yicꞌot Pañimil, chaꞌan maꞌanic mi caj a yajcʌben i 
yijñam calobil tiꞌ tojlel xchꞌoc bʌ i yalobilob cananeojob wʌꞌ 
baꞌ chumulon. 4 Mux caj a majlel tic lumal baꞌan c piꞌʌlob. Yaꞌ 
yom maꞌ sajcʌben i yijñam calobil Isaac, cheꞌen Abraham. 
5 Jini winic tsiꞌ sube: Ticꞌʌl mi mach yomic i tsajcañon tilel jini 
xchꞌoc wʌꞌ ti a lumal. ¿Yom ba mic chaꞌ pʌy majlel a walobil 

ti jini lum yaꞌ baꞌ chꞌoyolet? cheꞌen. 6 Abraham tsiꞌ sube jini 
winic: Mach yomic. Qꞌuele a bʌ ame a chaꞌ pʌy majlel calobil 
yaꞌi. 7 Lac Yum, jini Dios am bʌ ti panchan, tsaꞌ bʌ i pʌyʌyon 
loqꞌuel tiꞌ yotot c tat yaꞌ tic lumal baꞌ tsa quila pañimil, jiñʌch 
tsaꞌ bʌ i pejcayon, tsaꞌ bʌ i yʌqꞌueyon i tꞌan. Tsiꞌ yʌlʌ: “Mi caj 
cʌqꞌuen a pꞌolbal ili lum”. Cheꞌ tsiꞌ yʌlʌ Dios, cheꞌen Abraham. 
Dios mi caj i choc majlel i yángel ti a tojel. Cheꞌ jini mux caj 
a cꞌajtiben i yijñam calobil yaꞌi. 8  Mi mach yomic i tsajcañet 
tilel jini xchꞌoc, mach a wentajix mi maꞌanic miꞌ tsꞌʌctiyel a 
tꞌan tsaꞌ bʌ a wersa acꞌʌ, pero mach a pʌy majlel calobil yaꞌi, 
cheꞌen Abraham. 9 Jini winic tsiꞌ wersa acꞌʌ i tꞌan cheꞌ bajcheꞌ 
tsaꞌ subenti.

10 Jini winic tsiꞌ pʌyʌ loqꞌuel lujuncojt camello* i chaꞌan i 
yum. Tsiꞌ chꞌʌmbe majlel chuqui tac tsiꞌ choco majlel i yum 
chaꞌan i majtan i piꞌʌlob. Tsaꞌ majli ti Mesopotamia ti jumpꞌejl 
tejclum baꞌ chumul Nacor. 11 Tsiꞌ yʌcꞌʌ ti pʌctʌl i camello 
tiꞌ tiꞌ jini tejclum yaꞌ baꞌan jumpꞌejl pozo am bʌ i yʌbʌnlel. 
Ochꞌajelix qꞌuin. I yorajlelix cheꞌ miꞌ tilelob ti luch jaꞌ xꞌixicob. 
12  Tsiꞌ yʌlʌ: C Yum, i Dioset c yum Abraham, coltañon ti 
queꞌtel ti ili qꞌuin. Pʌsben c yum Abraham i yutslel a pusicꞌal. 
13  Awilan, waꞌalon tiꞌ tꞌejl tsꞌajquibil bʌ jaꞌ. Talob ti luch jaꞌ 
xchꞌocob chumuloꞌ bʌ ti tejclum. 14 Laꞌ ujtic cheꞌ bajcheꞌ jini: 
Cheꞌ mic suben juntiquil xchꞌoc: “Awocolic juꞌsan a wucꞌum 
chaꞌan maꞌ wʌqꞌueñon c jap jaꞌ”, mi tsiꞌ yʌlʌ: “Japʌ, laꞌ cʌqꞌuen 
i jap a camello jaꞌel”, mi cheꞌen, mux c ñaꞌtan jiñʌch jini 
xchꞌoc tsaꞌ bʌ a yajcʌbe a winic Isaac. Cheꞌ jini mux c ñaꞌtan 
tsaꞌix a pʌsbe c yum i yutslel a pusicꞌal. Cheꞌʌch tsiꞌ pejca Dios 
ti oración.

15-16 Cheꞌ maxto anic tsaꞌ ujti ti oración, tsaꞌ tili Rebeca, 
qꞌuechel i chaꞌan ucꞌum tiꞌ quejlab. Wen i tꞌojol jax, xchꞌoc 
to. Tsaꞌ jubi tilel baꞌan tsꞌajquibil bʌ jaꞌ. Tsiꞌ butꞌu i yucꞌum. 
Rebeca i yalobilʌch Betuel, i yalobil bʌ Nacor yicꞌot Milca. 
Nacor i yijtsꞌiñʌch Abraham. 17 Jini winic tsaꞌ majli ti ajñel 
chaꞌan miꞌ tajeꞌ. Tsiꞌ yʌlʌ: Awocolic, aqꞌueñon tsꞌitaꞌ jaꞌ am 
bʌ ti a wucꞌum chaꞌan mic jap, cheꞌen. 18  Jini xchꞌoc tsiꞌ yʌlʌ: 
Japʌ, c yum. Ti ora tsiꞌ juꞌsa ucꞌum tiꞌ cꞌʌb. Tsiꞌ yʌqꞌue i jap. 
19 Cheꞌ bʌ tsaꞌ ujti i yʌqꞌuen i jap, jini xchꞌoc tsiꞌ yʌlʌ: Mi caj 
c luchben jaꞌ a camello jaꞌel cꞌʌlʌl miꞌ yujtel i jap, cheꞌen. 
20 Ti ora tsiꞌ jebe jini jaꞌ ti japoꞌjaꞌ. Ajñel tsaꞌ majli i chaꞌ luch 

jaꞌ ti pozo. Tsiꞌ luchbe jaꞌ pejtel i camello. 21 Jini winic tsiꞌ 
wen qꞌuele jini xchꞌoc. Maꞌanic chuqui tsiꞌ yʌlʌ, come maxto 
ñaꞌtʌbilic i chaꞌan mi woliꞌ coltan Dios tiꞌ yeꞌtel.

22  Cheꞌ bʌ tsaꞌ ujti i jap jaꞌ jini camello tac, jini winic tsiꞌ 
yʌqꞌue i yuyaꞌ melbil ti oro am bʌ i yalel ti yojlil siclo yicꞌot 
chaꞌxojt xotcꞌʌbʌl melbil ti oro am bʌ i yalel ti lujumpꞌejl 
siclo. 23  Jini winic tsiꞌ yʌlʌ: ¿Majqui a tat? Awocolic, subeñon. 
¿Jochol ba i yotot a tat chaꞌan mic jijlel lojon? cheꞌen. 24 Jini 
xchꞌoc tsiꞌ sube: Joñon i yalobilon Betuel, i yalobil Nacor. Tsiꞌ 
yʌcꞌʌyon ti pañimil Milca i yijñam, cheꞌen. 25 Jini xchꞌoc tsiꞌ 
sube jaꞌel: Añʌch c chaꞌan lojon jam yicꞌot i bucꞌbal camello 
yicꞌot laꞌ wajñib baꞌ mi laꞌ jijlel, cheꞌen. 26  Jini winic tsiꞌ juꞌsa i 
jol. Tsiꞌ chꞌujutesa lac Yum. 27 Tsiꞌ yʌlʌ: Laꞌ sujbic i wenlel lac 
Yum, i Dios c yum Abraham. Maꞌanic miꞌ cʌy i pʌsben c yum 
Abraham i yutslel yicꞌot i sujmlel i tꞌan. Cheꞌ añon tiꞌ bijlel lac 
Yum tsiꞌ pʌsbeyon tilel c bijlel cꞌʌlʌl tsiꞌ pʌyʌyon julel tiꞌ yotot 
i piꞌʌlob c yum, cheꞌen.

28  Ti ajñel tsaꞌ majli jini xchꞌoc i sub chuqui tsaꞌ ujti. Tsiꞌ laj 
subeyob jini añoꞌ bʌ tiꞌ yotot i ñaꞌ. 29-30 An i yʌscun Rebeca, i 
cꞌabaꞌ Labán. Cheꞌ bʌ tsiꞌ qꞌuele jini uyaꞌʌl yicꞌot xotol tac bʌ 
am bʌ tiꞌ cꞌʌb i yijtsꞌin, cheꞌ bʌ tsiꞌ yubi chuqui tsiꞌ yʌlʌ jini 
winic, ti ajñel tsaꞌ majli Labán ti pozo chaꞌan miꞌ taj tilel jini 
winic. Yaꞌ waꞌal tsiꞌ taja yicꞌot i camello tiꞌ tꞌejl pozo. 31 Labán 
tsiꞌ sube: Ochen, cꞌuxbibilet bʌ i chaꞌan lac Yum. ¿Chucoch 
waꞌalet ti jumpat? Tsac chajpʌbeyet a wotot yicꞌot i yajñib 
camello tac, cheꞌen. 32  Jini winic tsaꞌ cꞌoti ti otot. Tsiꞌ lojbe i 
monturajlel jini camello tac. Labán tsiꞌ yʌqꞌue camello tiquin 
bʌ jam yicꞌot i bucꞌbal. Tsiꞌ yʌqꞌue jaꞌ jini winic yicꞌot i piꞌʌlob 
chaꞌan miꞌ pocob i yoc. 33  Tsaꞌ aqꞌuenti i bʌl i nʌcꞌ, pero tsiꞌ 
yʌlʌ: Maꞌanic chuqui mi caj j cꞌux jinto mic sub chuqui an tic 
pusicꞌal, cheꞌen. Labán tsiꞌ jacꞌʌ: Alʌ, cheꞌen.

34 Tsiꞌ yʌlʌ: Joñon i winicon Abraham. 35 Lac Yum tsiꞌ wen 
aqꞌue Abraham i yutslel i tꞌan. Cabʌlix i ñuclel. Lac Yum tsiꞌ 
yʌqꞌue cabʌl tiñʌmeꞌ, yicꞌot wacax, yicꞌot plata, yicꞌot oro, 
yicꞌot xꞌeꞌtelob, yicꞌot criadajob, yicꞌot camello, yicꞌot burro. 
36 Sara i yijñam c yum tsiꞌ yʌqꞌue c yum chꞌiton bʌ i yalobil 
cheꞌ ñejepꞌix. Abraham tsiꞌ yʌqꞌue i yalobil pejtelel i chubʌꞌan. 
37 Jini c yum tsiꞌ subeyon chaꞌan mic wersa aqꞌuen c tꞌan. 
Tsiꞌ yʌlʌ: “Mach yomic maꞌ sʌclʌben i yijñam calobil baꞌan 

cananeojob wʌꞌ baꞌ chumulon. 38  Mux caj a majlel tiꞌ yotot c tat 
tiꞌ tojlel c piꞌʌlob chaꞌan maꞌ sʌclʌben i yijñam calobil”, cheꞌen. 
39 Tsac sube c yum: “Ticꞌʌl mi mach yomic i tsajcañon tilel jini 
xꞌixic”, choꞌon tsac sube. 40 C yum tsiꞌ subeyon: “Jini lac Yum 
woli bʌ i cʌntañon majlel mi caj i choc tilel i yángel i piꞌleñet 
majlel chaꞌan miꞌ coltañet. Mi caj a sʌclʌben i yijñam calobil 
tiꞌ tojlel c piꞌʌlob tiꞌ yotot c tat. 41 Cheꞌ cꞌotemetix yaꞌ baꞌan 
c piꞌʌlob mi mach yomobic i sijin jini xchꞌoc, cheꞌ jini mach 
chucbiletix tic mandar”. Cheꞌ tsiꞌ yʌlʌ c yum Abraham.

42  Sajmʌl tsaꞌ cꞌotiyon baꞌan tsꞌajquibil bʌ jaꞌ. Tsac pejca 
Dios: “C Yum, i Dioset c yum Abraham”, choꞌon, “mi wolaꞌ 
coltañon ti queꞌtel, 43  laꞌ ujtic bajcheꞌ wolic subeñet. Laꞌ tilic 
xchꞌoc ti luch jaꞌ cheꞌ waꞌalon tiꞌ tꞌejl pozo chaꞌan mic suben: 
Awolic, aqꞌueñon tsꞌitaꞌ jaꞌ ti a wucꞌum chaꞌan mic jap. 44 Mi 
tsiꞌ subeyon: Japʌ. Mi caj c luchben jaꞌ a camello tac jaꞌel, mi 
cheꞌen, muqꞌuix c ñaꞌtan tsaꞌix a yajca jini xchꞌoc chaꞌan i 
yalobil c yum”, choꞌon tsac pejca Dios.

45 Cheꞌ bʌ maxto anic tsaꞌ ujti c suben Dios jini am bʌ tic 
pusicꞌal, tsaꞌ tili Rebeca, qꞌuechel bʌ i yucꞌum tiꞌ quejlab. Tsaꞌ 
jubi tilel ti pozo. Tsiꞌ luchu jaꞌ. Tsac sube: “Awocolic aqꞌueñon 
c jap”, choꞌon. 46 Ti ora tsiꞌ juꞌsa i yucꞌum. Tsiꞌ yʌlʌ: “Japʌ, 
mi cajel cʌqꞌuen i jap a camello tac jaꞌel”, cheꞌen. Tsac japʌ. 
Tsiꞌ yʌqꞌue i jap jini camello jaꞌel. 47 Tsaj cꞌajtibe jini xchꞌoc: 
“¿Majqui a tat?” choꞌon. Tsiꞌ yʌlʌ: “I yalobilon Betuel, winic bʌ 
i yalobil Nacor. Tsiꞌ yʌcꞌʌyon ti pañimil Milca i yijñam”, cheꞌen. 
Tsa cʌqꞌue uyaꞌʌl chaꞌan miꞌ lʌp yicꞌot xotol tac bʌ chaꞌan i 
cꞌʌb. 48  Tsac yuꞌu c jol. Tsac chꞌujutesa lac Yum. Tsac sube i 
ñuclel lac Yum come jiñʌch i Dios c yum Abraham. Toj tsiꞌ 
pʌyʌyon tilel ti bij cꞌʌlʌl tsaꞌ juliyon tiꞌ yotot i yijtsꞌin c yum. 
Wʌle com c pʌy majlel a walobil chaꞌan miꞌ yochel tiꞌ yijñam i 
yalobil c yum. 49 Subeñon mi mucꞌʌch a jacꞌben c yum ti utsꞌat 
ti isujm. Mi mach a womic a jacꞌ, subeñon chaꞌan mic ñaꞌtan 
bajcheꞌ yom mic mel, cheꞌen i winic Abraham.

50 Labán yicꞌot Betuel tsiꞌ jacꞌʌyob: Añʌch tiꞌ wenta lac Yum 
jini woli bʌ a cꞌajtin. Mach mejlic c subeñet lojon mi utsꞌat o 
mi mach utsꞌatic. 51 Awilan, wʌꞌʌch an Rebeca ti a tojel. Pʌyʌ 
majlel a wicꞌot. Cheꞌ maꞌ majlel, laꞌ ochic tiꞌ yijñam i yalobil a 
yum cheꞌ bajcheꞌ tsiꞌ yʌlʌ lac Yum, cheꞌob. 52  Cheꞌ bʌ tsiꞌ yubi 
jini tꞌan, i winic Abraham tsiꞌ cꞌuchchoco i bʌ tiꞌ tojlel lac 

Yum. 53  Tsiꞌ locꞌsa chꞌʌjlib tac melbil bʌ ti plata yicꞌot chꞌʌjlib 
melbil bʌ ti oro yicꞌot pisil. Tsiꞌ yʌqꞌue Rebeca. Tsiꞌ yʌqꞌue 
i majtan i ñaꞌ Rebeca yicꞌot i yʌscun, letsem tac bʌ i tojol. 
54 Tsiꞌ chaꞌleyob weꞌel uchꞌel jini winic yicꞌot winic bʌ i piꞌʌlob. 
Yaꞌ tsiꞌ ñusayob acꞌʌlel. Tsaꞌ cajiyob ti chꞌojyel ti sʌcꞌajel. 
55 I yʌscun yicꞌot i ñaꞌ jini xchꞌoc tsiꞌ yʌlʌyob: Laꞌ poj cʌlec 
lujumpꞌejl qꞌuin quicꞌot lojon. Ti wiꞌil mux i majlel, cheꞌob. 
56 Jini winic tsiꞌ subeyob: Mach a jaltesañon, come lac Yum tsiꞌ 
coltayon chaꞌan ili queꞌtel woli bʌ c mel. Laꞌ majlicon chaꞌan 
mic chaꞌ sujtel baꞌan c yum, cheꞌen. 57 Tsiꞌ yʌlʌyob: Laꞌ lac pʌy 
tilel jini xchꞌoc chaꞌan mi laj cꞌajtiben bajcheꞌ yom i pusicꞌal, 
cheꞌob. 58  Tsiꞌ pʌyʌyob tilel Rebeca. Tsiꞌ cꞌajtibeyob: ¿Awom 
ba majlel yicꞌot ili winic? cheꞌob. Tsiꞌ yʌlʌ: Com cu majlel, 
cheꞌen. 59 Tsiꞌ chocoyob majlel Rebeca i yijtsꞌin yicꞌot jini xꞌixic 
tsaꞌ bʌ i meqꞌue cheꞌ alʌl to yicꞌot i winic Abraham yicꞌot i 
winicob. 60 Tsiꞌ yʌqꞌueyob Rebeca i yutslel i tꞌan. Tsiꞌ subeyob: 
Laꞌ ochiquet tiꞌ ñaꞌ cabʌl winicob ti mil ti mil. Laꞌ yumʌnticob 
chaꞌan jini muꞌ bʌ i tsꞌaꞌleñob, cheꞌob. 61 Tsaꞌ tejchi majlel 
Rebeca yicꞌot xchꞌoc bʌ i piꞌʌlob. Cꞌʌchʌlob ti camello tac tsiꞌ 
tsajcayob majlel jini winic. Jini winic tsiꞌ pʌyʌ majlel Rebeca.

62  Isaac tsaꞌ majli ti pozo i cꞌabaꞌ jini Cuxul Bʌ Muꞌ bʌ i 
Qꞌuelon. Tsaꞌ sujti tiꞌ yotot. Yaꞌ chumul ti lum i cꞌabaꞌ Neguev. 
63  Tsaꞌ majli Isaac ti jamil cheꞌ ochix qꞌuin chaꞌan miꞌ chʌn 
ñaꞌtan Dios tiꞌ pusicꞌal. Tsiꞌ can qꞌuele pañimil. Tsiꞌ qꞌuele yaꞌix 
tilel camello tac. 64 Rebeca tsiꞌ can qꞌuele pañimil. Cheꞌ bʌ tsiꞌ 
qꞌuele Isaac, tsaꞌ jubi ti camello. 65 Come Rebeca tsiꞌ cꞌajtibe 
jini winic: ¿Majqui jini winic woli bʌ i chaꞌlen xʌmbal ti jamil 
chaꞌan miꞌ tajonla? cheꞌen. Jini winic tsiꞌ jacꞌʌ: Jiñʌch c yum, 
cheꞌen. Jini chaꞌan Rebeca tsiꞌ chꞌʌmʌ i pislel chaꞌan miꞌ mos 
i wut. 66 Jini winic tsiꞌ sube Isaac pejtelel chuqui tsiꞌ mele. 
67 Isaac tsiꞌ pʌyʌ ochel Rebeca ti pisil bʌ i yotot Sara i ñaꞌ tsaꞌix 
bʌ chʌmi. Isaac tsiꞌ cꞌuxbi Rebeca. Tsaꞌ chaꞌ ñuqꞌuesʌnti i 
pusicꞌal Isaac chaꞌan anix i piꞌʌl.

I pꞌolbal Abraham yicꞌot Cetura 
(1 Cr. 1.32-33)

25  Abraham tsiꞌ pʌyʌ yambʌ i yijñam i cꞌabaꞌ Cetura. 
2  Cetura tsiꞌ yʌcꞌʌ ti pañimil Zimram, i yalobil 

Abraham. Tsiꞌ yila pañimil jaꞌel Jocsán, Medán, Madián, Isbac, 

Súa. 3  Jocsán i tatʌch Seba yicꞌot Dedán. I yalobilob Dedán 
jiñobʌch Asurim, Letusim, Leumim. 4 I yalobilob Madián 
jiñobʌch Efa, Efer, Hanoc, Abida, Elda. I yalobilobʌch Cetura 
ti pejtelelob. 5 Abraham tsiꞌ yʌqꞌue Isaac pejtelel i chubʌꞌan. 
6 Abraham tsiꞌ yʌqꞌueyob i majtan tac jini chꞌiton bʌ i yalobilob 
i majan ijñamob. Cheꞌ cuxul to Abraham tsiꞌ chocoyob loqꞌuel 
tiꞌ tojlel Isaac, ti lum yaꞌ tiꞌ tojel i pasibal qꞌuin.

Tsaꞌ chʌmi Abraham, tsaꞌ mujqui
7 Tsaꞌ tsꞌʌctiyi joꞌlujumpꞌejl i boloncꞌal (175) i jabilel Abraham 

ti pejtelel. 8  Tsaꞌ chʌmi. Wen ñoxix tsaꞌ chʌmi Abraham. 
Cabʌlix i jabilel. Tsaꞌ pʌjyi majlel Abraham baꞌan i piꞌʌlob 
tsaꞌ bʌ chʌmiyob. 9 Isaac yicꞌot Ismael i yalobilob Abraham 
tsiꞌ mucuyob ti chꞌen i cꞌabaꞌ Macpela am bʌ ti jamil tsaꞌ bʌ 
i choño Efrón i yalobil Zohar jini heteo. Yaꞌan jini jamil yaꞌ 
tiꞌ tojel Mamre. 10 Jiñʌch jini jamil tsaꞌ bʌ i mʌñʌ Abraham 
tiꞌ tojlel i yalobilob Het. Yaꞌ tsaꞌ mujqui Abraham yicꞌot Sara 
i yijñam. 11 Cheꞌ chʌmenix Abraham, Dios tsiꞌ yʌqꞌue i yutslel 
i tꞌan Isaac i yalobil Abraham. Tsaꞌ caji ti chumtʌl Isaac baꞌan 
jini pozo i cꞌabaꞌ Jini Cuxul Bʌ Muꞌ bʌ i Qꞌuelon.

I pꞌolbal Ismael 
(1 Cr. 1.28-31)

12  Jiñobʌch i pꞌolbal Ismael. Jini Ismael i yalobilʌch Abraham 
yicꞌot Agar. Chꞌoyol ti Egipto Agar, jiñʌch i criada Sara. Tsiꞌ yʌqꞌue 
i yalobil Abraham. 13-15 Jiñobʌch i cꞌabaꞌ chꞌiton bʌ i yalobilob 
Ismael cꞌʌlʌl ti ascuñʌl bʌ cꞌʌlʌl tiꞌ xut ijtsꞌiñʌl: Nebaiot, Cedar, 
Adbeel, Mibsam, Misma, Duma, Massa, Hadar, Tema, Jetur, Nafis, 
Cedema. 16 Jiñobʌch chꞌiton bʌ i yalobilob Ismael. Tsaꞌ chumleyob 
ti colonia tac yicꞌot i piꞌʌlob ti mojt ti mojt. Lajchʌntiquil yumʌlob 
tiꞌ lumal tac. 17 Ismael tsiꞌ taja wuclujumpꞌejl i wuccꞌal (137) i 
jabilel. Tsaꞌ chʌmi. Tsaꞌ pʌjyi baꞌan i ñojteꞌelob tsaꞌ bʌ chʌmiyob. 
18 Yaꞌ chumulob i piꞌʌlob ti Havila cꞌʌlʌl ti Shur am bʌ tiꞌ tojel 
Egipto cheꞌ mi lac majlel ti Asiria. Ismael tsaꞌ chumle tiꞌ tsꞌejtʌlel i 
piꞌʌlob tiꞌ tojel i pasibal qꞌuin.

Tsiꞌ yilayob pañimil jini Jacob yicꞌot Esaú
19 Jiñʌch i pꞌolbal Isaac i yalobil Abraham. Abraham i tatʌch 

Isaac. 20 An chaꞌcꞌal i jabilel Isaac cheꞌ bʌ tsiꞌ pʌyʌ Rebeca tiꞌ 

yijñam. Rebeca jiñʌch xchꞌoc bʌ i yalobil Betuel jini arameo 
chꞌoyol bʌ ti Padanaram. I yijtiꞌañʌch Labán jini arameo. 
21 Isaac tsiꞌ cꞌajti i yalobil ti lac Yum, come maꞌanic i yalobil. 
Lac Yum tsiꞌ jacꞌʌ. Tsaꞌ caji i cʌntan i yalobil Rebeca i yijñam 
Isaac. 22  Cheꞌ cʌntʌbilob to i yalobilob Rebeca, tsiꞌ chaꞌleyob 
leto yubil. Tsiꞌ yʌlʌ i ñaꞌ: ¿Chucoch cheꞌʌch woliꞌ yujtel? 
cheꞌen. Tsaꞌ majli i cꞌajtiben lac Yum. 23  Lac Yum tsiꞌ sube: Loj 
jini a walobilob am bʌ ti a ñʌcꞌ. Mi caj i yochelob ti chaꞌmojt 
ñuc bʌ tejclum. Ñumen mi caj i taj i pꞌʌtʌlel jumpꞌejl tejclum 
bajcheꞌ yambʌ. Jini ascuñʌl bʌ mi caj i yuman jini ijtsꞌiñʌl 
bʌ, cheꞌen. 24 Cheꞌ i yorajlelix miꞌ lojtel tsiꞌ qꞌueleyob pañimil 
chaꞌtiquil alʌl, loj bʌ. 25 Tsaꞌ tili ñaxan bʌ, chʌchʌc i bʌcꞌtal. 
An i tsutsel cheꞌ bajcheꞌ i tsutsel alʌcꞌʌl. Tsiꞌ yotsʌbe i cꞌabaꞌ 
Esaú. 26  Ti wiꞌil tsaꞌ tili i yijtsꞌin, chucul i tuñꞌoc Esaú tiꞌ cꞌʌb. 
Tsiꞌ yotsʌbe i cꞌabaꞌ Jacob. Anix uxcꞌal i jabilel Isaac cheꞌ bʌ tsiꞌ 
qꞌuele pañimil i yalobilob Rebeca.

Esaú tsiꞌ choño i yʌscunlel
27 Tsaꞌ coliyob jini chꞌitoñob. Esaú wen yujil i yajñesʌntel 

bʌteꞌel. Tsaꞌ ajni ti jamil. Jacob jiñʌch uts bʌ winic, tsaꞌ 
chumle ti pisil bʌ otot. 28  Isaac tsiꞌ cꞌuxbi Esaú, come tsiꞌ cꞌuxu 
weꞌelʌl chajpʌbil bʌ i chaꞌan. Rebeca tsiꞌ cꞌuxbi Jacob. 29 Ti 
jumpꞌejl qꞌuin Jacob tsiꞌ chꞌʌxʌ i bʌl i ñʌcꞌ. Esaú tsaꞌ majli 
ti jamil. Tsaꞌ chaꞌ sujti tilel tiꞌ yotot. Cꞌun pañimil tsiꞌ yubi 
chaꞌan cabʌl i wiꞌñal. 30 Esaú tsiꞌ sube Jacob: Laꞌ j cꞌux jini 
chʌchʌc bʌ i bʌl ñʌcꞌʌl chajpʌbilix bʌ a chaꞌan, come cꞌunix 
pañimil woli cubin chaꞌan c wiꞌñal, cheꞌen. Jini chaꞌan tsaꞌ 
otsʌbenti i cꞌabaꞌ Edom, “Chʌchʌc bʌ”. 31 Jacob tsiꞌ yʌlʌ: Ñaxan 
chombeñon a wʌscunlel, cheꞌen. 32  Esaú tsiꞌ yʌlʌ: Awilan, mi 
caj c chʌmel ti wiꞌñal. ¿Chuqui to i cꞌʌjñibal c chaꞌan jini 
cʌscunlel? cheꞌen. 33  Jacob tsiꞌ yʌlʌ: Ñaxan aqꞌueñon a tꞌan, 
cheꞌen. Esaú tsiꞌ yʌqꞌue i tꞌan. Cheꞌ jini tsiꞌ chombe Jacob i 
yʌscunlel. 34 Jacob tsiꞌ yʌqꞌue Esaú waj yicꞌot lenteja chajpʌbil 
bʌ i chaꞌan. Tsiꞌ cꞌuxu. Tsiꞌ japʌ. Tsaꞌ chꞌojyi. Tsaꞌ loqꞌui majlel. 
Cheꞌi tsiꞌ tsꞌaꞌle i yʌscunlel Esaú.

Isaac an ti Gerar

26  Chaꞌ anix wiꞌñal ti jini lum baꞌ chumul Isaac. Jini 
ñaxan bʌ wiꞌñal tsaꞌ ñumi cheꞌ cuxul to Abraham. 

Isaac tsaꞌ majli baꞌan Abimelec i rey filisteojob yaꞌ ti Gerar. 
2  Lac Yum tsiꞌ pʌsʌ i bʌ baꞌan Isaac. Tsiꞌ yʌlʌ: Mach maꞌ 
majlel ti Egipto. Wʌ jach yom maꞌ chumtʌl ti jini lum baꞌ mic 
subeñet. 3  Yom maꞌ wajñel ti jini lum maxto bʌ a chaꞌanic. 
Añon quicꞌotet. Mi caj cʌqꞌueñet i yutslel c tꞌan. Mi caj 
cʌqꞌueñet yicꞌot a pꞌolbal pejtel ili lum. Mi caj c tsꞌʌctesan jini 
tꞌan tsaꞌ bʌ c sube Abraham a tat. 4 Mi caj c pꞌojlesan a pꞌolbal 
cheꞌ bajcheꞌ jini ecꞌ ti panchan. Mi caj cʌqꞌuen a pꞌolbal pejtel 
ili lum. Tiꞌ tojlel a pꞌolbal mi caj i yʌqꞌuentelob i yutslel c 
tꞌan winicob xꞌixicob ti pejtelel pañimil 5 chaꞌan tsiꞌ jacꞌʌ c 
tꞌan Abraham. Ti pejtelel chuqui tsac sube tsiꞌ jacꞌʌ c mandar, 
cheꞌen lac Yum. 6 Jini chaꞌan tsaꞌ caji ti chumtʌl Isaac ti Gerar. 
7 Jini winicob yaꞌ bʌ chumulob tsiꞌ cꞌajtibeyob Isaac majqui jini 
xchꞌoc Rebeca. Isaac tsiꞌ yʌlʌ: Jiñʌch quijtiꞌan, cheꞌen, come 
tsiꞌ bʌcꞌña jini winicob yaꞌ bʌ chumulob. Jini chaꞌan maꞌanic 
tsiꞌ yʌlʌ mi i yijñam, ame i tsʌnsañob chaꞌan miꞌ pʌyob 
Rebeca. Cheꞌʌch tsiꞌ lon ñaꞌta tiꞌ pusicꞌal, come i tꞌojol jax 
Rebeca. 8  Cheꞌ bʌ tsaꞌ jalꞌayob yaꞌi, Abimelec i rey filisteojob 
tsaꞌ caji i qꞌuelob cheꞌ yaꞌ waꞌal ti ventana. Yaꞌan Isaac, woliꞌ 
jaxun Rebeca i yijñam ti cꞌuxbiya. 9 Abimelec tsiꞌ pejca Isaac. 
Tsiꞌ yʌlʌ: Jiñʌch a wijñam. ¿Chucoch tsaꞌ wʌlʌ mi a wijtiꞌan? 
cheꞌen Abimelec. Isaac tsiꞌ sube: Tsa cʌlʌ tic pusicꞌal ticꞌʌl mux 
caj c tsʌnsʌntel chaꞌan Rebeca, cheꞌen. 10 Abimelec tsiꞌ yʌlʌ: 
Mach wenic chuqui tsaꞌ melbeyon lojon. Bʌbʌqꞌuen miꞌ pejcan 
a wijñam juntiquil winic. Tsaꞌic i pejca, tsac taja lojon c mul, 
cheꞌen Abimelec. 11 Abimelec tsiꞌ yʌqꞌueyob mandar ti pejtelob. 
Tsiꞌ yʌlʌ: Majqui jach miꞌ ticꞌlan ili winic mi i yijñam, a wila 
to mux caj c tsʌnsan, cheꞌen.

12  Isaac tsiꞌ chaꞌle pacꞌ ti jini lum. Ti jini jach bʌ jab tsiꞌ taja 
i wut i pʌcꞌʌb ti joꞌcꞌal ti jujumpꞌejl. Lac Yum tsiꞌ yʌqꞌue cabʌl 
i wenlel. 13  Tsaꞌ sujti ti wen chumul. Tsaꞌ wen pꞌojli i chubʌꞌan. 
Tsaꞌ ochi ti ñuc bʌ yumʌl. 14 An i chaꞌan tiñʌmeꞌ yicꞌot 
wacax yicꞌot cabʌl winicob xꞌixicob. Tsʌytsʌyña i pusicꞌal jini 
filisteojob chaꞌan i chubʌꞌan Isaac. 15 Tsiꞌ chilbeyob pejtel jini 
pozo tac tsaꞌ bʌ i yʌcꞌʌ ti melol Abraham cheꞌ cuxul to i tat 
Isaac. Tsiꞌ bujtꞌiyob. 16  Abimelec tsiꞌ sube Isaac: Loqꞌuenix baꞌ 
añon lojon, come ñumen pꞌʌtʌlet bajcheꞌ joñon lojon.

17 Tsaꞌ loqꞌui Isaac yaꞌi. Tsiꞌ waꞌchoco pisil bʌ i yotot yaꞌ ti 
joctʌl i cꞌabaꞌ Gerar. Yaꞌ tsaꞌ chumle. 18  Yaꞌan tsꞌajquibil bʌ i 

yajñib jaꞌ tsaꞌ bʌ i yʌcꞌʌ ti picol Abraham i tat Isaac cheꞌ cuxul 
to. Cheꞌ chʌmenix Abraham, jini filisteojob tsiꞌ laj bujtꞌiyob. 
Tsaꞌ tili Isaac. Tsiꞌ chaꞌ jocꞌo. Tsiꞌ chaꞌ aqꞌue i cꞌabaꞌ tac otsʌbil 
bʌ i chaꞌan Abraham. 19 I winicob Isaac tsiꞌ piquiyob pozo ti 
joctʌl. Tsiꞌ tajayob cuxul bʌ jaꞌ yaꞌ ti pozo. 20 Jini xcʌnta wacax 
chꞌoyoloꞌ bʌ ti Gerar tsiꞌ contrajiyob xcʌnta wacaxob i chaꞌan 
Isaac. Tsiꞌ yʌlʌyob: C chaꞌañʌch lojon ili jaꞌ, cheꞌob. Isaac 
tsiꞌ yotsʌbe i cꞌabaꞌ ili pozo, Leto, come tsiꞌ contrajiyob. 21 Tsiꞌ 
piquiyob yambʌ pozo. Tsaꞌ chaꞌ tili i contrajiñob chaꞌan miꞌ 
chilbeñob iliyi jaꞌel. Tsiꞌ yotsʌbe i cꞌabaꞌ Michꞌajel. 22  Tsaꞌ loqꞌui 
Isaac yaꞌi. Tsiꞌ piqui yambʌ pozo. Maꞌanix tsaꞌ tili i contrajiñob 
chaꞌan miꞌ chilbeñob. Tsiꞌ yotsʌbe i cꞌabaꞌ Jasʌlonixla ti lac 
lum, come tsiꞌ yʌlʌ: Tijicñayonix wʌle. Lac Yum tsiꞌ yʌcꞌʌyonla 
ti chumtʌl baꞌ ñʌchꞌʌl pañimil. Wʌꞌ mi caj lac pꞌojlel, cheꞌen.

23  Tsaꞌ loqꞌui yaꞌi. Tsaꞌ majli ti Beerseba. 24 Lac Yum tsiꞌ pʌsʌ i 
bʌ baꞌan Isaac ti jini jach bʌ acꞌʌlel. Tsiꞌ yʌlʌ: Joñon i Dioson 
Abraham a tat. Mach a chaꞌlen bʌqꞌuen, come añon quicꞌotet. 
Mi caj cʌqꞌueñet i yutslel c tꞌan. Mi caj c pꞌojlesan a walobil 
cheꞌ bajcheꞌ tsac sube Abraham jini c winic, cheꞌen. 25 Isaac 
tsiꞌ waꞌchoco i pulʌntib i majtan Dios yaꞌi. Tsiꞌ pejca lac Yum 
tiꞌ cꞌabaꞌ. Yaꞌi tsiꞌ waꞌchoco pisil bʌ i yotot. I winicob Isaac tsiꞌ 
piquiyob yambʌ pozo.

26  Abimelec tsaꞌ loqꞌui ti Gerar. Tsaꞌ tili baꞌan Isaac. Tsaꞌ cꞌoti 
jaꞌel Ahuzat, wen cʌmbil bʌ i chaꞌan, yicꞌot Ficol i yum jini 
soldadojob i chaꞌan Abimelec. 27 Isaac tsiꞌ subeyob: ¿Chucoch 
tsaꞌ tiliyetla baꞌ añon? Come cujil tsꞌaꞌ woli la qꞌuelon. Tsaꞌix laꞌ 
chocoyon loqꞌuel baꞌ añetla, cheꞌen. 28  Tsiꞌ yʌlʌyob: Tsaj qꞌuele 
lojon an laꞌ Yum a wicꞌot. Tsa cʌlʌ lojon: Yomix mi lac tem 
lac tꞌan chaꞌan utsꞌat mi laj qꞌuel lac bʌ 29 chaꞌan maꞌanic maꞌ 
ticꞌlañon lojon, come maꞌanic tsac ticꞌlayet lojon jaꞌel. Utsꞌat 
pejtel tsaꞌ bʌ c melbeyet. Tiꞌ ñʌchꞌtʌlel a pusicꞌal tsac chocoyet 
lojon majlel. Wolix i yʌqꞌueñet lac Yum i yutslel i tꞌan, cheꞌen 
Abimelec. 30 Isaac tsiꞌ melbeyob qꞌuin. Tsiꞌ chaꞌleyob weꞌel 
uchꞌel. 31 Ti wen seb to tsaꞌ chꞌojyiyob. Tsiꞌ tem acꞌʌyob i 
tꞌan. Isaac tsiꞌ chocoyob majlel. Tsaꞌ loqꞌuiyob baꞌan Isaac tiꞌ 
ñʌchꞌtʌlel i pusicꞌal. 32  Ti jini jach bʌ qꞌuin i winicob Isaac tsaꞌ 
tili i subeñob i yum cheꞌ bʌ tsiꞌ chaꞌ piquiyob pozo. Tsac taja 
lojon jaꞌ, cheꞌob. 33  Isaac tsiꞌ yotsʌbe i cꞌabaꞌ jini pozo Seba. Jini 
chaꞌan i cꞌabaꞌ jini tejclum jiñʌch Beerseba cꞌʌlʌ wʌle.

34 Cheꞌ chaꞌcꞌalix i jabilel Esaú, tsiꞌ pʌyʌ Judit chaꞌan i yijñam. 
Judit i yalobilʌch Beeri jini heteo. Tsiꞌ pʌyʌ jaꞌel Basemat, i 
yalobil Elón jini heteo. 35 Tsiꞌ meleyob i pusicꞌal Isaac yicꞌot 
Rebeca chaꞌan i yijñamob Esaú.

Jacob tsiꞌ taja i yutslel i tꞌan Isaac

27  Awilan cheꞌ ñoxix Isaac tsaꞌ caji ti yajpel i wut. 
Maꞌanix tsaꞌ cꞌoti i wut. Tsiꞌ pejca Esaú, jini ascuñʌl 

bʌ i yalobil. Tsiꞌ sube: Calobil, cheꞌen. Tsiꞌ jacꞌʌ: Wʌꞌ añon, 
cheꞌen. 2  Tsiꞌ yʌlʌ: Awilan, ñoxonix wʌle. Mach cujilic baqui bʌ 
qꞌuin mi caj c chʌmel. 3  Jini chaꞌan chꞌʌmʌ wʌle jini eꞌtijibʌl 
chaꞌan julbʌl, jini jalʌjb yicꞌot i teꞌel. Cucu ti jamil. Chucbeñon 
tilel meꞌ. 4 Melbeñon sumuc bʌ i bʌl c ñʌcꞌ cheꞌ bajcheꞌ mic 
mulan. Chꞌʌmbeñon tilel chaꞌan mij cꞌuxeꞌ, chaꞌan mi mejlel 
cʌqꞌueñet i yutslel c tꞌan cheꞌ cuxulon to, cheꞌen.

5 Rebeca tsiꞌ yubibe i tꞌan Isaac cheꞌ bʌ tsiꞌ pejca Esaú i 
yalobil. Esaú tsaꞌ majli ti jamil i jul bʌteꞌel chaꞌan miꞌ chꞌʌm 
tilel. 6 Rebeca tsiꞌ chaꞌ sube Jacob i yalobil chuqui tsiꞌ yʌlʌ Isaac. 
Tsiꞌ yʌlʌ: Tsa cubibe i tꞌan a tat cheꞌ bʌ tsiꞌ pejca a wʌscun. 7 Tsiꞌ 
sube: “Chꞌʌmbeñon tilel weꞌelʌl. Melbeñon sumuc bʌ i bʌl c 
ñʌcꞌ chaꞌan mij cꞌuxe, chaꞌan mi cʌqꞌueñet i yutslel c tꞌan cheꞌ 
cuxulon to”. Cheꞌ tsiꞌ yʌlʌ a tat. 8  Jini chaꞌan, calobil, jacꞌbeñon 
c tꞌan wʌle. Chaꞌlen cheꞌ bajcheꞌ mic subeñet. 9 Cucu pʌyʌ tilel 
chaꞌcojt wen bʌ alʌ chivo. Mi caj c melben a tat sumuc bʌ i bʌl 
i ñʌcꞌ cheꞌ bajcheꞌ miꞌ mulan. 10 Mux caj a chꞌʌmben majlel a tat, 
chaꞌan miꞌ cꞌuxeꞌ, chaꞌan mi mejlel i yʌqꞌuenet i yutslel i tꞌan 
cheꞌ maxto chʌmenic, cheꞌen Rebeca. 11 Jacob tsiꞌ sube Rebeca i 
ñaꞌ: Awilan, an cabʌl i tsutsel i bʌcꞌtal cʌscun. Ixcu joñon mach 
cheꞌiqui. 12  Ticꞌʌl mi caj i jaxuñon c tat. Mi caj i ñaꞌtan xloton. 
Cheꞌ jini mi caj c pꞌajtʌl chaꞌan c mul. Maꞌanic mi caj c taj i 
yutslel i tꞌan, cheꞌen Jacob. 13  I ñaꞌ tsiꞌ sube: Laꞌ i tajon a wocol 
mi tsaꞌ pꞌajleyet. Cojach yom maꞌ jacꞌbeñon. Cucu, chꞌʌmbeñon 
tilel jini chivo, cheꞌen. 14 Tsaꞌ majli. Tsiꞌ chucu tilel chivo baꞌan 
i ñaꞌ. I ñaꞌ tsiꞌ melbe i tat sumuc bʌ i bʌl i ñʌcꞌ cheꞌ bajcheꞌ tsiꞌ 
mula. 15 Rebeca tsiꞌ chꞌʌmʌ wen bʌ i pislel Esaú jini ascuñʌl 
bʌ. Tsiꞌ yʌqꞌue i lʌp Jacob. 16  Tsiꞌ yotsʌbe i pʌchʌlel alʌ chivo tiꞌ 
cꞌʌb yicꞌot tiꞌ bicꞌ Jacob baꞌ maꞌanic i tsutsel. 17 Rebeca tsiꞌ yʌcꞌʌ 
tiꞌ cꞌʌb Jacob jini sumuc bʌ i bʌl ñʌcꞌʌl chaꞌan mi yʌqꞌuen i tat 
yicꞌot waj tsaꞌ bʌ i chajpʌbe.

18  Tsaꞌ majli baꞌan i tat. Tsiꞌ yʌlʌ: C tat, cheꞌen. Tsiꞌ yʌlʌ: Wʌꞌ 
añon. ¿Majquiyet, calobil? cheꞌen. 19 Jacob tsiꞌ sube i tat: Joñon 
Esaú jini ñaxan bʌ a walobil. Tsaꞌix c mele cheꞌ bajcheꞌ tsaꞌ 
subeyon. Awocolic, chꞌojyen. Buchiꞌ. Cꞌuxu jini weꞌelʌl tsaꞌ bʌ 
c chajpʌbeyet chaꞌan maꞌ wʌqꞌueñon i yutslel a tꞌan, cheꞌen. 
20 Isaac tsiꞌ sube i yalobil: Calobil, ¿bajcheꞌ tsaꞌ mejli a bʌcꞌ taj? 
cheꞌen. Tsiꞌ yʌlʌ: Come lac Yum tsiꞌ coltayon, cheꞌen. 21 Isaac 
tsiꞌ sube Jacob: Awocolic, ñochtañon. Laꞌ c tʌlet calobil, mi 
isujm calobilet Esaú. 22  Jacob tsiꞌ ñochta i tat. Isaac tsiꞌ jaxu. 
Tsiꞌ yʌlʌ: Jini a tꞌan i tꞌañʌch Jacob. Jini a cꞌʌb i cꞌʌbʌch Esaú, 
cheꞌen. 23  Maꞌanic tsiꞌ cʌñʌ come añʌch i tsutsel i cꞌʌb cheꞌ 
bajcheꞌ i cꞌʌb i yʌscun. Jini chaꞌan Isaac tsiꞌ yʌqꞌue i yutslel i 
tꞌan. 24 Tsiꞌ cꞌajtibe: ¿Isujm ba ascuñʌl bʌ calobilet? Tsiꞌ jacꞌʌ: 
Joñon cu, cheꞌen. 25 Isaac tsiꞌ yʌlʌ: Calobil, chꞌʌmʌ tilel weꞌelʌl 
baꞌ añon chaꞌan mij cꞌux, chaꞌan mi cʌqꞌueñet i yutslel c tꞌan, 
cheꞌen. I yalobil tsiꞌ chꞌʌmʌ tilel, Isaac tsiꞌ cꞌuxu. Tsiꞌ chꞌʌmʌ 
tilel vino jaꞌel. Tsiꞌ japʌ. 26  Cheꞌ jini tsiꞌ sube: Laꞌ ilayi, calobil. 
Tsꞌujtsꞌuñon, cheꞌen.

27 Jacob tsiꞌ ñochta. Tsiꞌ tsꞌujtsꞌu. Isaac tsiꞌ sicꞌbe i yujtsꞌil i 
pislel. Tsiꞌ yʌqꞌue i yutslel i tꞌan. Tsiꞌ yʌlʌ: Awilan, i yujtsꞌil 
calobil lajalʌch bajcheꞌ i yujtsꞌil jamil tsaꞌ bʌ i taja i wenlel 
ti Dios. 28  Laꞌ i yʌqꞌueñet Dios jini yeꞌeb tilem bʌ ti panchan 
yicꞌot wen bʌ lum yicꞌot cabʌl ixim yicꞌot cabʌl vino. 29 Laꞌ 
i yumañetob winicob ti mojt ti mojt. Laꞌ i cꞌuchchocoñob 
i bʌ jini tejclumob ti a tojlel. Laꞌ i yumañet a piꞌʌlob. Laꞌ i 
cꞌuchchocoñob i bʌ a wijtsꞌiñob ti a tojlel. Laꞌ chojquicob 
loqꞌuel pejtel muꞌ bʌ i pꞌajet. Laꞌ i tajob i yutslel Dios pejtel muꞌ 
bʌ i yʌqꞌueñet i yutslel i tꞌan, cheꞌen.

30 Tsaꞌ ujti Isaac i yʌqꞌuen Jacob i yutslel i tꞌan. Cheꞌ bʌ poj 
ujtel to i loqꞌuel Jacob tiꞌ tojlel Isaac, tsaꞌ cꞌoti i yʌscun yicꞌot 
jini bʌteꞌel tsaꞌ bʌ i julu. 31 Esaú jaꞌel tsiꞌ mele sumuc bʌ i bʌl 
i ñʌcꞌ i tat. Tsaꞌ ochi baꞌan i tat. Tsiꞌ sube: Chꞌojyen, c tat. 
Cꞌuxu jini weꞌelʌl tsaꞌ bʌ c chajpʌbeyet, chaꞌan maꞌ wʌqꞌueñon 
i yutslel a tꞌan, cheꞌen Esaú. 32  Isaac tsiꞌ sube: ¿Majquiyet? 
cheꞌen. Tsiꞌ yʌlʌ: Joñon a walobilon, jini ascuñʌl bʌ, cheꞌen. 
33  Tsaꞌ caji ti wen tsiltsilñʌyel Isaac. Tsiꞌ yʌlʌ: ¿Majqui jini tsaꞌ 
bʌ i yʌqꞌueyon weꞌelʌl? Tsiꞌ chꞌʌmʌ tilel baꞌ añon. Tsaj cꞌuxu ti 
pejtelel cheꞌ maxto tilemetic. Tsa cʌqꞌue i yutslel c tꞌan. Isujm, 
mux caj i taj i wenlel cheꞌ bajcheꞌ tsac sube, cheꞌen. 34 Cheꞌ 

bʌ tsiꞌ yubibe i tꞌan i tat, wen cꞌam tsiꞌ chaꞌle uqꞌuel Esaú. 
Chꞌijiyem i pusicꞌal. Tsiꞌ sube i tat: A wocolic c tat, aqꞌueñon i 
yutslel a tꞌan. Aqꞌueñon jaꞌel, cheꞌen.

35 I tat tsiꞌ yʌlʌ: Tsaꞌ tili a wijtsꞌin i lotiñon. Tsiꞌ chilbeyet i 
yutslel c tꞌan, cheꞌen Isaac. 36 Esaú tsiꞌ yʌlʌ: Chaꞌan i maña tsaꞌ 
otsʌbenti i cꞌabaꞌ Jacob. Chaꞌyajl tsiꞌ chilbeyon c chaꞌan bʌ. Tsiꞌ 
sutqꞌuiyon ti ijtsꞌiñʌl. Tsaꞌix i chilbeyon jaꞌel i yutslel a tꞌan, 
cheꞌen. ¿Anto ba yambʌ i yutslel a tꞌan chaꞌan maꞌ wʌqꞌueñon? 
cheꞌen. 37 Jini chaꞌan Isaac tsiꞌ sube Esaú: Awilan, tsa cotsa 
Jacob ti a yum. Pejtel i piꞌʌlob tsa cʌqꞌue Jacob chaꞌan i 
winicob. Tsa cʌqꞌue ixim yicꞌot vino jaꞌel. Calobil, ¿chuqui 
miꞌ cʌytʌl chaꞌan mi cʌqꞌueñet? cheꞌen. 38  Esaú tsiꞌ sube i tat: 
¿Anto ba jumpꞌejl jach i yutslel a tꞌan, c tat? Aqꞌueñon i yutslel 
a tꞌan jaꞌel, c tat, cheꞌen. Cꞌam tsiꞌ chaꞌle uqꞌuel Esaú.

39-40 Jini chaꞌan Isaac i tat tsiꞌ jacꞌʌ. Tsiꞌ sube: Ñajt to an 
wen bʌ lum ti pañimil baꞌ mi caj a chumtʌl. Ñajt to an yeꞌeb 
tilem bʌ ti panchan am bʌ ti chan. Yicꞌot a wespada mi caj 
a wajñel. Mi caj a yuman a wʌscun. Cheꞌ miꞌ cajel ti tꞌan 
a pusicꞌal, wersa mi caj a chil loqꞌuel a bʌ tiꞌ wenta a yum, 
cheꞌen Isaac.

Jacob tsiꞌ putsꞌta Esaú
41 Esaú tsiꞌ michꞌle Jacob chaꞌan tsiꞌ chilbe i wenlel. Tsiꞌ ñaꞌta 

tiꞌ pusicꞌal: Mach jalix mi caj i chʌmel lac tat. Cheꞌ ujtemix 
i yucꞌtʌntel mi caj c tsʌnsan Jacob. Cheꞌʌch tsiꞌ ñaꞌta. 42  Tsaꞌ 
subenti Rebeca chuqui woliꞌ ñaꞌtan Esaú. Jini chaꞌan tsiꞌ pʌyʌ 
tilel Jacob. Tsiꞌ sube: Awilan, a wʌscun woliꞌ ñʌchꞌtesan 
i pusicꞌal chaꞌan woliꞌ ñaꞌtan i qꞌuextʌbeñet a mul. Yom i 
tsʌnsañet. 43  Jini chaꞌan calobil, jacꞌbeñon c tꞌan. Chajpan a 
bʌ. Cucu ti putsꞌel baꞌan Labán jini cʌscun yaꞌ ti Harán. 44 Yaꞌ 
yom maꞌ poj chumtʌl a wicꞌot jinto cheꞌ lajmenix i michꞌajel 
a wʌscun. 45 Cheꞌ maꞌanix woliꞌ michꞌleñet, cheꞌ ñajʌyemix tiꞌ 
pusicꞌal chuqui tsaꞌ tumbe, mi caj c choc majlel winic i chaꞌ 
pʌyet tilel. ¿Yom ba mi laꞌ cʌyon ti mebaꞌ ti laꞌ chaꞌticlel ti 
jumpꞌejl jach qꞌuin? cheꞌen.

46 Rebeca tsiꞌ sube Isaac: Mach tijicñayonic chaꞌan jini 
xꞌixicob chꞌoyoloꞌ bʌ ti Het. Mi tsiꞌ pʌyʌ Jacob i yijñam baꞌan i 
yalobilob Het yicꞌot i yalobilob Canaán, ¿chuqui to queꞌtel mi 
chʌn cuxulon to? cheꞌen.

28  Isaac tsiꞌ pʌyʌ tilel Jacob. Tsiꞌ yʌqꞌue i wenlel i tꞌan. 
Tsiꞌ yʌqꞌue mandar: Mach a pʌy a wijñam baꞌan 

i yalobilob Canaán. 2  Chajpan a bʌ. Yom maꞌ majlel yaꞌ ti 
Padanaram, yaꞌ tiꞌ yotot Betuel, i tat a ñaꞌ. Cꞌajtin a wijñam 
yaꞌi baꞌan i yalobilob Labán a wichan. 3  Laꞌ i yʌqꞌueñet i yutslel 
i tꞌan Dios, jini Mach Bʌ Anic i Pꞌisol i Pꞌʌtʌlel. Laꞌ i yʌqꞌueñet 
cabʌl a walobilob. Laꞌ i pꞌolbeñet a walobilob ti mojt ti mojt. 
4 Laꞌ i yʌqꞌueñet yicꞌot a pꞌolbal i yutslel i tꞌan cheꞌ bajcheꞌ 
tsiꞌ yʌqꞌue Abraham, chaꞌan maꞌ chꞌʌm jini lum baꞌ woliyet 
ti poj chumtʌl, jini lum tsaꞌ bʌ aqꞌuenti Abraham ti Dios, 
cheꞌen. 5 Cheꞌ jini Isaac tsiꞌ choco majlel Jacob. Tsaꞌ majli ti 
Padanaram baꞌan Labán, i yalobil Betuel jini arameo. Labán i 
yʌscuñʌch Rebeca. Rebeca i ñaꞌʌch Jacob yicꞌot Esaú.

6 Tsaꞌ caji i yubin Esaú chocbilix majlel Jacob yaꞌ ti 
Padanaram chaꞌan miꞌ cꞌajtin i yijñam yaꞌi. Cheꞌ bʌ tsiꞌ yʌqꞌue 
i yutslel i tꞌan i tat tsiꞌ sube: Mach a pʌy a wijñam baꞌan i 
yalobilob Canaán, cheꞌen. 7-8  Cheꞌ bʌ tsiꞌ qꞌuele Esaú majlemix 
Jacob ti Padanaram chaꞌan tsꞌaꞌ tsiꞌ qꞌuele i yalobilob Canaán, 
9 tsaꞌ majli Esaú baꞌan Ismael. Tsiꞌ pʌyʌ Mahalet i yalobil 
Ismael, i yalobil bʌ Abraham chaꞌan i yijñam. Cheꞌ añobix i 
yijñam, tsiꞌ pʌyʌ yambʌ i cꞌabaꞌ Mahalet i yijtsꞌin Nebaiot.

Dios tsiꞌ pʌsbe i bʌ Jacob
10 Jacob tsaꞌ loqꞌui ti Beerseba. Tsaꞌ cꞌoti ti Harán. 11 Yaꞌi tsiꞌ 

ñusa acꞌʌlel, come tsaꞌ bʌjli qꞌuin. Tsiꞌ chꞌʌmʌ jumpꞌejl xajlel 
chaꞌan i cꞌʌnjol. Tsaꞌ ñole yaꞌi. 12  Tsiꞌ chaꞌle ñajal. Tsiꞌ qꞌuele 
chan bʌ tecꞌoñib waꞌal bʌ ti lum. I jol jini tecꞌoñib tsiꞌ taja 
panchan. I yángelob Dios woliꞌ letsel i jubelob yaꞌ ti tecꞌoñib. 
13  Yaꞌ waꞌal lac Yum tiꞌ chañelal. Tsiꞌ yʌlʌ: Joñon Yumʌlon, i 
Dioson Abraham a tat, i Dioson Isaac. Mi caj cʌqꞌueñet yicꞌot 
a pꞌolbal jini lum baꞌ ñololet. 14 Lajal ti tsicol mi caj i yajñel a 
pꞌolbal cheꞌ bajcheꞌ tsꞌubejn. Mi caj i pam pujquelob baꞌ miꞌ 
bʌjlel qꞌuin yicꞌot baꞌ miꞌ pasel qꞌuin, yicꞌot ti norte yicꞌot ti 
sur. Chaꞌañet yicꞌot chaꞌan a pꞌolbal mi caj i yʌqꞌuentelob i 
yutslel c tꞌan winicob xꞌixicob ti jujunmojt. 15 Añon quicꞌotet. 
Mi caj cʌntañet baqui jach maꞌ majlel. Mi caj c chaꞌ pʌyet 
tilel ti ili lum. Maꞌanic mi caj j cʌyet jinto mic mel jini tsa bʌ 
c subeyet, cheꞌen. 16-17 Jacob tsaꞌ chꞌojyi ti wʌyel. Tsiꞌ chaꞌle 
bʌqꞌuen. Tsiꞌ yʌlʌ: Isujm, wʌꞌan lac Yum ilayi. Maꞌanic tsac 

ñaꞌta. Wʌꞌan bʌbʌqꞌuen bʌ ilayi. Jiñʌch i yotot Dios. Jiñʌch i tiꞌ 
panchan, cheꞌen.

18  Seb to tsaꞌ chꞌojyi Jacob. Tsiꞌ chʌmʌ jini xajlel tsaꞌ bʌ i 
cꞌʌnjola. Tsꞌejel tsiꞌ yʌcꞌʌ. Tsiꞌ mulu aceite tiꞌ pam chaꞌan 
i ñaꞌtʌntel i yutslel i pusicꞌal Dios tsaꞌ bʌ pʌsbenti. 19 Tsiꞌ 
yotsʌbe i cꞌaba jini ajñibʌl Betel. I cꞌabaꞌʌch Luz cheꞌ ti ñaxan. 
20 Jacob tsiꞌ yʌcꞌʌ i tꞌan tiꞌ tojlel Dios. Tsiꞌ yʌlʌ: Mi isujm añet 
quicꞌot, mi mux a cʌntañon ti jini bij chaꞌan utsat mic majlel, 
mi mux a wʌqꞌueñon waj chaꞌan mij cꞌux yicꞌot pisil chaꞌan 
mic lʌp, 21 chaꞌan mic sujtel tiꞌ yotot c tat tiꞌ ñʌchꞌtilel c 
pusicꞌal, cheꞌ jini c Dioset, c Yumet. 22  Ili xajlel tsaꞌ bʌ c tsꞌʌpʌ i 
wentajʌch a wotot. Ti pejtelel chuqui maꞌ wʌqꞌueñon isujm mi 
caj cʌqꞌueñet i diezmojlel. Cheꞌ tsiꞌ yʌcꞌʌ i tꞌan Jacob.

Jacob tsiꞌ chaꞌle eꞌtel chaꞌan Raquel yicꞌot Lea

29  Jacob tsaꞌ caji ti xʌmbal. Tsaꞌ cꞌoti tiꞌ lumal i ñaꞌ tiꞌ 
tojel i pasibal qꞌuin. 2  Tsiꞌ can qꞌuele pañimil. Tsiꞌ 

qꞌuele yaꞌan pozo ti jamil. Yaꞌ pʌcʌlob uxmojt tiñʌmeꞌ tiꞌ 
tꞌejl pozo baꞌ miꞌ luchob jaꞌ winicob chaꞌan miꞌ yʌqꞌueñob 
i jap tiñʌmeꞌ. Wen ñuc jini xajlel am bʌ tiꞌ tiꞌ jini pozo. 3  I 
tilelʌch miꞌ tempañob i tiñʌmeꞌ yaꞌi. Miꞌ bʌlcꞌuñob loqꞌuel 
jini xajlel tiꞌ tiꞌ pozo chaꞌan miꞌ yʌqꞌueñob i jap jaꞌ jini 
tiñʌmeꞌ. Cheꞌ miꞌ yujtel i jap, miꞌ chaꞌ acꞌob jini xajlel tiꞌ tiꞌ 
pozo.

4 Jacob tsiꞌ cꞌajtibeyob: ¿Baqui chꞌoyoletla? cheꞌen. Tsiꞌ 
yʌlʌyob: Chꞌoyolon lojon ti Harán, cheꞌob. 5 Tsiꞌ cꞌajtibeyob: ¿Laꞌ 
cʌñʌ ba Labán, i yalobil Nacor? cheꞌen. Tsiꞌ yʌlʌyob: J cʌñʌ 
cu lojon, cheꞌob. 6 Jacob tsiꞌ cꞌajtibeyob: ¿Bajcheꞌ yilal? ¿Utsꞌat 
ba an? cheꞌen. Tsiꞌ yʌlʌyob: Utsꞌat cu. Awilan, talix Raquel 
i yalobil yicꞌot i tiñʌmeꞌ, cheꞌob. 7 Jacob tsiꞌ yʌlʌ: Chan to 
qꞌuin. Maxto i yorajlelic mi laꞌ tempan alʌcꞌʌl. Aqꞌuenla i jap 
jaꞌ tiñʌmeꞌ. Cucula. Aqꞌuenla i bucꞌbal, cheꞌen. 8  Tsiꞌ yʌlʌyob: 
Mach mejlicon lojon jinto cheꞌ laj tempʌyemix tiñʌmeꞌ ti 
jujunmojt. Cheꞌ jini mic locꞌsan lojon jini xajlel tiꞌ tiꞌ pozo. Ti 
wiꞌil mi cʌqꞌuen lojon i jap jaꞌ tiñʌmeꞌ, cheꞌob.

9 Cheꞌ bʌ woli to i pejcañob Jacob, tsaꞌ cꞌoti Raquel yicꞌot i 
yʌlacꞌ i tat, come xcʌnta tiñʌmeꞌ. 10 Jacob tsiꞌ qꞌuele Raquel, 
i yalobil Labán i yichan yicꞌot i yʌlacꞌ Labán. Cheꞌ jini tsaꞌ 
majli ti pozo. Tsiꞌ locꞌsa jini xajlel tiꞌ tiꞌ pozo. Tsiꞌ yʌqꞌue i jap 

jaꞌ i yʌlacꞌ Labán. 11 Jacob tsiꞌ tsꞌujtsꞌu Raquel. Cꞌam tsiꞌ chaꞌle 
uqꞌuel. 12  Jacob tsiꞌ sube: I piꞌʌloñʌch a tat. I yalobilon Rebeca, 
cheꞌen. Ti ajñel tsaꞌ majli Raquel i suben i tat. 13  Cheꞌ bʌ tsiꞌ 
yubi Labán yaꞌan Jacob i yalobil i yijtsꞌin, ti ajñel tsaꞌ majli i 
tajeꞌ. Tsiꞌ meqꞌue. Tsiꞌ tsꞌujtsꞌu. Tsiꞌ pʌyʌ majlel tiꞌ yotot. Jacob 
tsiꞌ laj sube Labán chuqui tsaꞌ ujti ti bij. 14 Labán tsiꞌ sube: 
Lac piꞌʌlʌch lac bʌ, cheꞌen. Jacob tsaꞌ jalꞌa jumpꞌejl uw baꞌan 
Labán.

15 Labán tsiꞌ sube: Mach yomic maꞌ toꞌol melbeñon queꞌtel 
chaꞌan c piꞌʌlet. Subeñon bajcheꞌ a wom mic tojet, cheꞌen. 16  An 
chaꞌtiquil xchꞌoc bʌ i yalobilob Labán. Jini chichʌl bʌ i cꞌabaꞌ 
Lea. Jini ijtsꞌiñʌl bʌ i cꞌabaꞌ Raquel. 17 Uts i wut Lea, pero i 
tꞌojol jax Raquel. 18  Jacob tsiꞌ cꞌuxbi Raquel. Tsiꞌ yʌlʌ: Mi caj 
c melbeñet a weꞌtel wucpꞌejl jab chaꞌan mic pʌy Raquel jini 
ijtsꞌiñʌl bʌ a walobil. 19 Labán tsiꞌ yʌlʌ: Utsꞌat, mi caj cʌqꞌueñet 
Raquel. Lolom jach mi cʌqꞌuen yambʌ winic. Yom maꞌ cʌytʌl 
quicꞌot, cheꞌen. 20 Jacob tsiꞌ chaꞌle eꞌtel wucpꞌejl jab chaꞌan miꞌ 
pʌy Raquel. Lajalʌch tsiꞌ yubi jini wucpꞌejl jab bajcheꞌ wucpꞌejl 
qꞌuin, come cabʌl tsiꞌ cꞌuxbi Raquel.

21 Jacob tsiꞌ sube Labán: Aqꞌueñoñix quijñam. Tsaꞌix 
tsꞌʌctiyi wucpꞌejl jab queꞌtel chaꞌan mic pʌy, cheꞌen. 22  Labán 
tsiꞌ pʌyʌ tilel pejtel winicob yaꞌ bʌ chumulob. Tsaꞌ caji i 
mel qꞌuin. 23  Ti acꞌʌlel Labán tsiꞌ pʌyʌ majlel Lea baꞌan 
Jacob. Jacob tsaꞌ ajni yicꞌot. 24 Labán tsiꞌ yʌqꞌue i criada 
i cꞌabaꞌ Zilpa chaꞌan miꞌ melben i yeꞌtel Lea. 25  Ti sʌcꞌajel 
Jacob tsiꞌ qꞌuele jiñʌch Lea tsaꞌ bʌ i pʌyʌ. Jacob tsiꞌ sube 
Labán: ¿Chuqui tsaꞌ melbeyon? Wucpꞌejl jab tsac melbeyet a 
weꞌtel chaꞌan mic pʌy Raquel. ¿Chucoch tsaꞌ lotiyon? cheꞌen. 
26  Labán tsiꞌ yʌlʌ: Mach cheꞌic mic mel lojon ilayi. Maꞌanic 
mic ñaxan sijin lojon jini ijtsꞌiñʌl bʌ. Ñaxan mic sijin lojon 
jini chichʌl bʌ. 27 Tsꞌʌctesan jumpꞌejl semana yicꞌot a wijñam. 
Cheꞌ jini mi caj cʌqꞌueñet i yijtsꞌin chaꞌan a weꞌtel muꞌ bʌ 
caj a melbeñon yambʌ wucpꞌejl jab cheꞌen. 28  Cheꞌʌch tsiꞌ 
chaꞌle Jacob. Tsaꞌ ajni jumpꞌejl semana yicꞌot Lea. Cheꞌ jini 
Labán tsiꞌ yʌqꞌue Raquel chaꞌan miꞌ pʌy tiꞌ yijñam. 29 Labán 
tsiꞌ yʌqꞌue Raquel i criada i cꞌabaꞌ Bilha chaꞌan miꞌ melben i 
yeꞌtel Raquel. 30 Jacob tsaꞌ ajni yicꞌot Raquel jaꞌel. Ñumen tsiꞌ 
cꞌuxbi Raquel bajcheꞌ Lea. Tsiꞌ chaꞌlibe i yeꞌtel Labán yambʌ 
wucpꞌejl jab.

I yalobilob Jacob
31 Lac Yum tsiꞌ qꞌuele mach cꞌuxbibilic Lea. Tsiꞌ yʌqꞌue i 

cʌntan alʌl. Maꞌanic i yalobil Raquel. 32  Lea tsaꞌ cajiꞌ cʌntan 
i yalobil. Tsiꞌ yila pañimil chꞌiton bʌ i yalobil. Tsiꞌ yotsʌbe i 
cꞌabaꞌ Rubén, “Dios tsiꞌ qꞌuele c wocol”, come tsiꞌ yʌlʌ: Lac 
Yum tsiꞌ qꞌuele tsꞌaꞌlebilon. Wʌle c ñoxiꞌal mi caj i cꞌuxbiñon, 
cheꞌen. 33  Tsiꞌ chaꞌ cʌnta i yalobil. Tsiꞌ yila pañimil chꞌiton bʌ i 
yalobil. Tsiꞌ yʌlʌ: Come lac Yum tsiꞌ qꞌuele mach cꞌuxbibilonic. 
Jini chaꞌan tsiꞌ yʌqꞌueyon yambʌ calobil, cheꞌen. Tsiꞌ yotsʌbe 
i cꞌaba Simeón, “Dios tsiꞌ yubi”. 34 Tsiꞌ chaꞌ cʌnta i yalobil. 
Tsiꞌ yʌlʌ: Wʌle c ñoxiꞌal mi caj i yajñel quicꞌot, come tsaꞌix 
cʌqꞌue uxtiquil chꞌiton bʌ i yalobilob, cheꞌen. Jini chaꞌan tsaꞌ 
otsʌbenti i cꞌabaꞌ Leví, “Miꞌ cꞌuxbin”. 35 Tsiꞌ chaꞌ cʌnta i yalobil. 
Tsiꞌ yʌlʌ: Mux caj c chꞌujutesan lac Yum, cheꞌen. Jini chaꞌan tsiꞌ 
yotsʌbe i cꞌabaꞌ Judá.

30  Cheꞌ bʌ tsiꞌ ñaꞌta Raquel maꞌanic woliꞌ yʌqꞌuen Jacob 
i yalobil, tsʌytsʌña i pusicꞌal chaꞌan i chich. Tsiꞌ sube 

Jacob: Aqꞌueñon calobil. Mi maꞌanic maꞌ wʌqꞌueñon mux c 
chʌmel, cheꞌen. 2  Jacob tsiꞌ michꞌle Raquel. Tsiꞌ yʌlʌ: Mach 
Diosonic. Jiñʌch Dios tsaꞌ bʌ i yotsayet ti toꞌol waꞌal jach bʌ 
xꞌixic, cheꞌen. 3  Raquel tsiꞌ yʌlʌ: Wʌꞌix an Bilha jini criada c 
chaꞌan. Yom maꞌ piꞌlen chaꞌan miꞌ yʌqꞌueñon calobil, chaꞌan 
mic taj calobilob tiꞌ wenta Bilha, cheꞌen. 4 Jini chaꞌan Raquel 
tsiꞌ yʌqꞌue Jacob Bilha chaꞌan miꞌ piꞌlen. I criadajʌch Raquel. 
Jacob tsaꞌ ajni yicꞌot Bilha. 5 Bilha tsaꞌ cajiꞌ cʌntan i yalobil. 
Tsiꞌ yila pañimil chꞌiton bʌ i yalobil. 6 Raquel tsiꞌ yʌlʌ: Dios tsiꞌ 
pʌsbeyon i yutslel. Tsiꞌ jacꞌbeyon c tꞌan. Tsiꞌ yʌqꞌueyon chꞌiton 
bʌ calobil, cheꞌen. Jini chaꞌan tsiꞌ yotsʌbe i cꞌabaꞌ Dan, “Miꞌ 
tsictesan lac tojel”. 7 Bilha, i criada Raquel, tsiꞌ chaꞌ cʌnta i 
yalobil. Tsiꞌ yila pañimil yambʌ chꞌiton. 8  Tsiꞌ yʌlʌ Raquel: Tsac 
pejca Dios ti wocol tꞌan. Tsac chaꞌle bajqꞌuel yicꞌot c chich. Tsaꞌ 
mʌjli c chaꞌan lojon, cheꞌen. Tsiꞌ yotsʌbe i cꞌabaꞌ Neftalí, “Tsac 
Chaꞌle Bajqꞌuel”.

9 Cheꞌ bʌ tsiꞌ ñaꞌta Lea maꞌanix woliꞌ cʌntan i yalobil, tsiꞌ 
pʌyʌ tilel Zilpa. Tsiꞌ yʌqꞌue Jacob chaꞌan i yijñam. 10 Zilpa, i 
criada Lea, tsi yʌqꞌue Jacob chꞌiton bʌ i yalobil. 11 Lea tsiꞌ yʌlʌ: 
Tsaꞌ mejli c chaꞌan, cheꞌen. Tsiꞌ yotsʌbe i cꞌabaꞌ Gad, “Tsaꞌ 
loqꞌui ti utsꞌat”. 12  Zilpa, i criada Lea, tsiꞌ yʌqꞌue Jacob yambʌ 

chꞌiton. 13  Lea tsiꞌ yʌlʌ: Tijicñayon. Jini xchꞌocob mi caj i yʌlob 
tijicñayon. Tsiꞌ yotsʌbe i cꞌabaꞌ Aser, “Tijicña”.

14 Rubén tsaꞌ majli ti jamil cheꞌ tiꞌ yorajlel miꞌ tsejpel trigo. 
Tsiꞌ taja colem chuyucꞌ. Tsiꞌ chꞌʌmbe tilel i wut chaꞌan miꞌ 
yʌqꞌuen Lea i ñaꞌ. Raquel tsiꞌ sube Lea: Awocolic, aqꞌueñon 
lamital a chuyucꞌ tsaꞌ bʌ i yʌqꞌueyet a walobil, cheꞌen. 15 Lea 
tsiꞌ sube Raquel: Tsaꞌ chilbeyon c ñoxiꞌal. ¿A wom ba c chuyucꞌ 
jaꞌel? cheꞌen. Raquel tsiꞌ yʌlʌ: Mux i yajñel awicꞌot ti acꞌʌlel mi 
tsaꞌ wʌqꞌueyon jini chuyucꞌ, cheꞌen.

16  Jacob tsaꞌ sujti tilel ti jamil cheꞌ ti icꞌajel. Lea tsaꞌ loqꞌui i 
tajeꞌ. Lea tsiꞌ yʌlʌ: Yom maꞌ wajñel quicꞌot, come tsac tojoyet tiꞌ 
chuyucꞌ calobil, cheꞌen. Jacob tsaꞌ wʌyi yicꞌot Lea ti ili acꞌʌlel. 
17 Dios tsiꞌ jacꞌbe Lea. Tsaꞌ cajiꞌ cʌntan i joꞌticlel i yalobil. Tsiꞌ 
yila pañimil. 18  Lea tsiꞌ yʌlʌ: Dios tsiꞌ yʌqꞌueyon c chobejtʌbal, 
come tsa cʌqꞌue c ñoxiꞌal i criada, cheꞌen. 19 Lea tsaꞌ cajiꞌ 
cʌntan i wʌcticlel i yalobil. Tsiꞌ yila pañimil yambʌ chꞌiton. 
20 Lea tsiꞌ yʌlʌ: Dios tsiꞌ yʌqꞌueyon utsꞌat bʌ c majtan. Wʌle 
c ñoxiꞌal mi caj i chumtʌl quicꞌot, come tsa cʌqꞌue wʌctiquil 
chꞌiton bʌ i yalobilob, cheꞌen Lea. Tsiꞌ yotsʌbe i cꞌabaꞌ Zabulón, 

“Miꞌ chumtʌl”. 21 Ti wiꞌil Lea tsiꞌ yʌcꞌʌ ti pañimil xchꞌoc bʌ i 
yalobil. Tsiꞌ yotsʌbe i cꞌabaꞌ Dina.

22  Dios tsiꞌ ñaꞌta Raquel. Tsiꞌ yʌqꞌue i pꞌʌtʌlel chaꞌan miꞌ 
cʌntan alʌl. 23  Tsaꞌ cajiꞌ cʌntan i yalobil. Tsiꞌ yila pañimil 
chꞌiton. Raquel tsiꞌ yʌlʌ: Dios tsiꞌ lajmesʌbeyon c tsꞌaꞌlentel, 
cheꞌen. 24 Tsiꞌ yotsʌbe i cꞌabaꞌ José, “Mi caj i yʌcꞌ yambʌ”. Tsiꞌ 
yʌlʌ: Laꞌ i yʌqꞌueñon c Yum yambʌ chꞌiton, cheꞌen.

Tsaꞌ pꞌojli i yʌlacꞌ Jacob
25 Cheꞌ meqꞌuelix José i chaꞌan Raquel, Jacob tsiꞌ sube Labán: 

Chocoyon majlel chaꞌan mic sujtel tic lumal baꞌ chꞌoyolon. 
26  Laꞌ c pʌy majlel quijñamob yicꞌot calobilob. Tsac melbeyet a 
weꞌtel chaꞌan i tojol. Laꞌ majlicon. Come a wujil tsꞌʌcʌlix jini 
queꞌtel tsaꞌ bʌ c melbeyet, cheꞌen. 27 Labán tsiꞌ sube: Awocolic 
pʌsbeñon i yutslel a pusicꞌal. Mach a cʌyon come cujil wolix 
i yʌqꞌueñon c wenlel lac Yum chaꞌan wolaꞌ coltañon, cheꞌen. 
28  Tsiꞌ yʌlʌ jaꞌel: Subeñon bajcheꞌ i tojol chaꞌan a weꞌtel. Mi caj 
cʌqꞌueñet, cheꞌen.

29 Jacob tsiꞌ sube: Jatet a wujil bajcheꞌ tsac melbeyet a 
weꞌtel. Awujil tsaꞌ pꞌojli a wʌlacꞌ cheꞌ an tic wenta. 30 Come 

tsꞌita jach a chubʌꞌan cheꞌ bʌ tsaꞌ juliyon. Wʌle wen pꞌojlemix. 
Lac Yum tsiꞌ yʌcꞌʌ ti pꞌojlel a chubʌꞌan chaꞌan tiꞌ caj queꞌtel. 
Wʌle yomix mic tajbeñob i chubʌꞌan jini añoꞌ bʌ ti cotot, 
cheꞌen.

31 Labán tsiꞌ yʌlʌ: ¿Chuqui a wom mi cʌqꞌueñet? cheꞌen. 
Jacob tsiꞌ yʌlʌ: Mach yomic maꞌ wʌqꞌueñon mi tsꞌitaꞌic. Mi 
caj c chaꞌ bucꞌsan a tiñʌmeꞌ tac. Mi caj j cʌntan. Yom maꞌ 
melbeñon cheꞌ bajcheꞌ mi cʌl. 32  Cheꞌ mic ñumel tiꞌ tojlel a 
wʌlacꞌ, mi caj c locꞌsan pejtel tiñʌmeꞌ am bʌ i pintojlel, mi 
chꞌoꞌchꞌoc o mi ñuc i tsꞌijbal, yicꞌot pejtel iꞌicꞌ bʌ alʌ tiñʌmeꞌ 
yicꞌot pejtel chivo am bʌ i pintojlel, mi chꞌoꞌchꞌoc o mi ñuc i 
tsꞌijbal. Jiñʌch c tojol. 33  Baꞌ jach bʌ ora maꞌ tilel a qꞌuel cʌlacꞌ 
mux i tsictiyel jini c chaꞌan bʌ. Mi caj a ñaꞌtan xujchꞌibil 
pejtel chivo tac mach bʌ anic i pintojlel mi chꞌoꞌchꞌoc o mi 
ñuc, yicꞌot pejtel tiñʌmeꞌ mach bʌ iꞌiqꞌuic mi tsaꞌ taja quicꞌot, 
cheꞌen. 34 Labán tsiꞌ yʌlʌ: Utsꞌat. Laꞌ ujtic cheꞌ bajcheꞌ wolaꞌ 
wʌl, cheꞌen. 35 Ti ili qꞌuin Jacob tsiꞌ locꞌsa pejtel i tat tac chivo 
barsintic bʌ i tsꞌijbal yicꞌot pintotic bʌ, yicꞌot pejtel i ñaꞌal tac 
chivo am bʌ i pintojlel, mi chꞌoꞌchꞌoc o mi ñuc i tsꞌijbal, yicꞌot 
pejtel am bʌ sʌsʌc tac bʌ i tsꞌijbal, yicꞌot pejtel iꞌicꞌ tac bʌ 
chivo. Tsiꞌ yʌqꞌueyob tiꞌ wenta chꞌiton bʌ i yalobilob. 36 Labán 
tsiꞌ tʌtsꞌʌ i bʌ uxpꞌejl qꞌuin baꞌan Jacob. Jacob tsiꞌ cʌntʌbe i 
yʌlacꞌ Labán.

37 Jacob tsiꞌ chꞌʌmʌ álamoteꞌ, yicꞌot cꞌolol, yicꞌot castañoteꞌ. 
Tsiꞌ pajli waꞌal tac bʌ chaꞌan miꞌ tsictiyel sʌsʌc bʌ i tsꞌijbal. 
Tsaꞌ tsictiyi jini sʌsʌc tac bʌ am bʌ ti teꞌ. 38  Tsiꞌ yʌcꞌʌ jini teꞌ yaꞌ 
tiꞌ tojlel jini tiñʌmeꞌ yaꞌ tiꞌ bijlel jaꞌ, baꞌ tsaꞌ tili i jap i yʌlacꞌ. 
I tilel miꞌ taj tac i tat jini alʌcꞌʌl cheꞌ miꞌ tilel i jap jaꞌ. 39 Tsiꞌ 
chucuyob i bʌ jini tiñʌmeꞌ yaꞌ tiꞌ tojlel jini teꞌ tac. Tsaꞌ tojpꞌi i 
yal tac tiñʌmeꞌ. Awilan yaꞌix an japal tac bʌ, yicꞌot barsintic 
tac bʌ, yicꞌot pintotic tac bʌ. 40 Jacob tsiꞌ tꞌoxo alʌ tiñʌmeꞌ. 
I chaꞌañʌch tsaꞌ majli pejtel jini barsintic bʌ yicꞌot iꞌicꞌ bʌ. 
Tsiꞌ tꞌoxo jini tiñʌmeꞌ tac. Parte tsiꞌ yʌcꞌʌ i chaꞌan bʌ, parte i 
tiñʌmeꞌ Labán. 41 Cheꞌ woliꞌ chucob i bʌ jini pꞌʌtʌl bʌ alʌcꞌʌl, 
Jacob tsiꞌ yʌcꞌʌ jini teꞌ tac yaꞌ tiꞌ bijlel jaꞌ chaꞌan miꞌ chucob 
i bʌ yaꞌ tiꞌ tojlel jini teꞌ tac. 42  Yaꞌ tiꞌ tojel cꞌun bʌ tiñʌmeꞌ, 
maꞌanic tsiꞌ cꞌʌtchocobe jini teꞌ. Jini chaꞌan i chaꞌañʌch Labán 
tsaꞌ majli jini mach bʌ pꞌʌtʌlic. Jini pꞌʌtʌl bʌ i chaꞌañʌch 
Jacob. 43  Jini chaꞌan wen rico tsaꞌ majli Jacob. Wen cabʌl 

tsaꞌ pꞌojli i tiñʌmeꞌ. An i chaꞌan jaꞌel xchꞌoc bʌ criada, yicꞌot 
mozojob, yicꞌot cabʌl camello, yicꞌot burro.

31  Jacob tsiꞌ yubibeyob i tꞌan chꞌiton bʌ i yalobilob 
Labán. Tsiꞌ yʌlʌyob: Jini Jacob tsaꞌix i chilbe pejtel i 

yʌlacꞌ lac tat. Chaꞌan tiꞌ caj i chubʌꞌan lac tat tsaꞌix i taja pejtel 
i ñuclel, cheꞌob. 2  Jacob tsiꞌ qꞌuele Labán. Awilan, mach chʌn 
utsix i wut cheꞌ bajcheꞌ ti ñaxan. 3  Lac Yum tsiꞌ sube Jacob: 
Sujten tiꞌ lumal a tat baꞌan a piꞌʌlob. Mi caj c piꞌleñet majlel, 
cheꞌen.

4 Jacob tsiꞌ choco majlel tꞌan tiꞌ yotot. Tsiꞌ pʌyʌ tilel Raquel 
yicꞌot Lea yaꞌ ti jamil baꞌan tiñʌmeꞌ. 5 Jacob tsiꞌ subeyob: Cujil 
maꞌanix miꞌ chʌn qꞌuelon ti utsꞌat laꞌ tat cheꞌ bajcheꞌ ti ñaxan. 
Pero i Dios c tat woliꞌ coltañon. Anto quicꞌot. 6 Laꞌ wujil tsac 
melbe i yeꞌtel laꞌ tat ti pejtelel c pusicꞌal. 7 Laꞌ tat tsiꞌ lotiyon. 
Lujunyajl tsiꞌ qꞌuextʌbeyon i tojol queꞌtel. Machic tsiꞌ tiqꞌui 
Dios tsiꞌ yʌcꞌʌyon ti wocol. 8  Tsiꞌ yʌlʌ: “Jini pinto tac bʌ jiñʌch 
i tojol a weꞌtel”, cheꞌen. Cheꞌ jini tsaꞌ tojpꞌi pinto tac bʌ i yal 
pejtelel i tiñʌmeꞌ. Ti wiꞌil tsiꞌ yʌlʌ: “Jini barsintic tac bʌ jiñʌch 
i tojol a weꞌtel”, cheꞌen. Cheꞌ jini tsaꞌ tojpꞌi sʌpʌl tac bʌ i yal 
ti pejtelel i tiñʌmeꞌ. 9 Cheꞌ jini Dios tsiꞌ chilbe i tiñʌmeꞌ laꞌ tat. 
Tsiꞌ yʌqꞌueyon. 10 Cheꞌ bʌ tsi chucuyob i bʌ jini tiñʌmeꞌ, tsaj 
can qꞌuele pañimil tic ñajal. Awilan, japal yicꞌot pintotic yicꞌot 
barsintic bʌ tat chivo woliꞌ chucob i bʌ.

11 I yángel Dios tsiꞌ subeyon tic ñajal: “Jacob”, cheꞌen. Tsa 
cʌlʌ: “Wʌꞌ añon”, choꞌon. 12  Tsiꞌ yʌlʌ: “Can qꞌuele pañimil. 
Qꞌuele barsintic yicꞌot pintotic yicꞌot motol pejtel jini tat chivo 
muꞌ bʌ i chuc i ñaꞌal bʌ chivo, come tsaꞌix j qꞌuele pejtel tsaꞌ 
bʌ i melbeyet Labán. 13  Dioson. Tsaꞌ cʌñʌyon yaꞌ ti Betel baꞌ 
tsaꞌ mulu jini waꞌal bʌ xajlel yaꞌ baꞌ tsac pʌsbeyet i yutslel c 
pusicꞌal. Yaꞌ tsaꞌ wʌcꞌʌ a tꞌan tic tojlel. Cʌyʌx jini lum. Sujten 
ti a lumal baqui tsaꞌ wila pañimil”. Cheꞌʌch tsiꞌ subeyon Dios, 
cheꞌen Jacob. 14 Raquel yicꞌot Lea tsiꞌ jacꞌʌyob: ¿Anto ba c 
chubʌꞌan lojon tiꞌ yotot lac tat muꞌ bʌ caj i yʌqꞌueñon lojon? 
Maꞌanix. 15 Lajal miꞌ qꞌuelonla bajcheꞌ jini ñajt bʌ chꞌoyolob, 
come tsiꞌ choñoyonla. Tsiꞌ laj jisa lac chubʌꞌan. 16  Lac 
chaꞌañʌch come Dios tsiꞌ chilbe chaꞌan miꞌ yʌqꞌueñonla yicꞌot 
la calobilob pejtel i chubʌꞌan lac tat tsaꞌ bʌ i yʌqꞌueyonla Dios. 
Jini chaꞌan yomix maꞌ mel ti pejtelel cheꞌ bajcheꞌ tsiꞌ subeyet 
Dios, cheꞌob.

Jacob tsiꞌ putsꞌta Labán
17 Jini chaꞌan Jacob tsaꞌ cajiꞌ cꞌʌchchocoñob i yalobilob yicꞌot 

i yijñamob tiꞌ pat camello. 18  Tsiꞌ choco majlel pejtel i wacax 
yicꞌot pejtel i chubʌꞌan tsaꞌ bʌ i tempa yaꞌ ti Padanaram. Tsaꞌ 
caji ti majlel baꞌan Isaac i tat, yaꞌ tiꞌ lumal Canaán. 19 Labán tsaꞌ 
majli i tsepben i tsutsel i tiñʌmeꞌ. Raquel tsiꞌ xujchꞌibe majlel 
jini diosteꞌ tac i chaꞌan i tat. 20 Mucul jach tsaꞌ majli Jacob. 
Maꞌanic tsiꞌ ñaꞌta Labán jini arameo, come maꞌanic tsiꞌ subu i 
bʌ Jacob cheꞌ bʌ tsaꞌ putsꞌi majlel. 21 Tsaꞌ putsꞌi yicꞌot pejtel i 
chaꞌañoꞌ bʌ. Tsaꞌ caji ti majlel. Tsaꞌ ñumi ti colem jaꞌ. Tsaꞌ majli 
tiꞌ tojel wits i cꞌabaꞌ Galaad.

22  Cheꞌ ti yuxpꞌejlel qꞌuin tsaꞌ caji yubin Labán putsꞌemix 
Jacob. 23  Tsiꞌ pʌyʌ majlel i piꞌʌlob. Tsiꞌ tsajca majlel Jacob 
wucpꞌejl qꞌuin jinto tsiꞌ taja yaꞌ ti wits i cꞌabaꞌ Galaad. 24 Dios 
tsiꞌ sube Labán jini arameo cheꞌ woli ti ñajal ti acꞌʌlel: Chʌcʌ 
qꞌuele a bʌ chaꞌan maꞌanic maꞌ pejcan Jacob ti tsʌts bʌ tꞌan, 
cheꞌen.

25 Labán tsiꞌ taja Jacob. Waꞌchocobilix pisil bʌ i yotot ti wits. 
Labán yicꞌot i piꞌʌlob tsiꞌ waꞌchocoyob pisil bʌ otot jaꞌel ti wits 
i cꞌabaꞌ Galaad. 26  Labán tsiꞌ sube Jacob: ¿Chucoch maꞌanic tsaꞌ 
subeyon cheꞌ bʌ tsaꞌ loqꞌuiyet? ¿Chucoch tsaꞌ putsꞌiyet yicꞌot 
calobilob cheꞌ bajcheꞌ woli laꞌ bʌcꞌñan espada? 27 ¿Chucoch 
mucul jach tsaꞌ loqꞌuiyet cheꞌ mach ñaꞌtʌbilic c chaꞌan? Tsaꞌic 
c ñaꞌta tsac chocoyetla loqꞌuel tiꞌ tijicñʌyel laꞌ pusicꞌal, yicꞌot 
cꞌay, yicꞌot tamborín, yicꞌot arpa. 28  Maꞌanic tsaꞌ wʌqꞌueyon 
c tsꞌujtsꞌun calobilob. Tonto tsaꞌ mele. 29 An c pꞌʌtʌlel chaꞌan 
mi cʌqꞌuet ti wocol, pero sajmʌl ti acꞌʌlʌl tsiꞌ pejcayon i 
Dios a tat. Tsiꞌ yʌlʌ: “Chʌcʌ qꞌuele a bʌ chaꞌan maꞌanic maꞌ 
pejcan Jacob ti tsʌts bʌ tꞌan”. Cheꞌ tsiꞌ yʌlʌ. 30 Cujil woliyet ti 
putsꞌel, come wersa a wom sujtel tiꞌ yotot a tat. Wʌle subeñon, 
¿chucoch tsaꞌ xujchꞌibeyon c diosteꞌ tac? cheꞌen Labán. 31 Jacob 
tsiꞌ sube Labán: Tsac putsꞌtayet come tsac bʌcꞌñayet. Tsa cʌlʌ 
mux a wersa chilbeñon jini a wixicꞌalob. 32  Mi an majch tsiꞌ 
chꞌʌmʌ a diosteꞌ tac, laꞌ chʌmic. Wʌꞌ tiꞌ tojlel lac piꞌʌlob yom 
maꞌ qꞌuel mi an a chubʌꞌan quicꞌot lojon. Chꞌʌmʌ a chaꞌan bʌ, 
cheꞌen. Maꞌanic tsiꞌ ñaꞌta Jacob mi tsiꞌ xujchꞌi Raquel.

33  Labán tsaꞌ ochi ti pisil bʌ otot tac i chaꞌan Jacob yicꞌot 
i chaꞌan Lea. Tsaꞌ ochi jaꞌel ti pisil bʌ i yotot jini chaꞌtiquil 

criadajob. Maꞌanic chuqui tsiꞌ taja. Tsaꞌ loqꞌui tiꞌ yotot Lea, tsaꞌ 
ochi tiꞌ yotot Raquel. 34 Chꞌʌmbil i chaꞌan Raquel jini i diosteꞌ 
tac. Tsiꞌ yotsa tiꞌ monturajlel camello. Tsiꞌ buchta. Labán tsiꞌ 
laj tsaji ñumel jini pisil bʌ otot. Maꞌanic tsiꞌ taja. 35 Raquel 
tsiꞌ sube i tat: Mach yomic maꞌ michꞌleñon, c yum, chaꞌan 
buchulon ti a tojlel. Mach mejlic c tejchel, come wolij qꞌuel j 
cꞌamʌjel cheꞌ bajcheꞌ i tilel xꞌixicob, cheꞌen. Labán tsiꞌ sʌcla 
diosteꞌ tac, pero maꞌanic tsiꞌ taja.

36 Jacob tsaꞌ michꞌa. Ti tsʌts bʌ tꞌan tsiꞌ pejca Labán: ¿Chuqui 
tsac chaꞌle? ¿Chuqui c mul? cheꞌen. ¿Chucoch tsaꞌ tiliyet ti 
ajñel chaꞌan maꞌ tajon? 37 Come tsaꞌ laj tsajibeyon pejtel c 
chubʌꞌan. ¿Tsaꞌ ba a taja a chubʌꞌan loqꞌuem bʌ ti a wotot? 
Acꞌʌ ila tic tojel yicꞌot tiꞌ tojel a piꞌʌlob. Laꞌ i qꞌuelob majqui 
an i mul. 38  Juncꞌal jab añon a wicꞌot. Jini i ñaꞌal bʌ tiñʌmeꞌ 
yicꞌot i ñaꞌal bʌ chivo maꞌanic tsiꞌ ñusa i yal. Maꞌanic tsaj 
cꞌuxu i tat tiñʌmeꞌ. 39 Maꞌanic tsac pʌyʌ baꞌ añet jini lojwem 
tac bʌ tsaꞌ bʌ i cꞌuxu bʌteꞌel. Joñon tsa cʌqꞌueyet i qꞌuexol. 
Tsac wersa qꞌuextʌbeyet jini tsaꞌ bʌ i chucu xujchꞌ ti qꞌuiñil 
yicꞌot ti acꞌʌlel. 40 Tsaꞌ puliyon ti ticwal cheꞌ ti qꞌuiñil. Tsa cubi 
tsʌñal chaꞌan ñaꞌal tsʌñal cheꞌ ti acꞌʌlel. Maꞌanic tsaꞌ mejliyon 
ti wʌyel. 41 Juncꞌalix jab tsac chaꞌle eꞌtel ti a wotot. Tsac 
chaꞌlebeyet a weꞌtel chʌnlujumpꞌejl (14) jab chaꞌan quijñamob 
yicꞌot wʌcpꞌejl jab chaꞌan a wʌlacꞌ. Lujunyajl tsaꞌ yʌñʌ a tꞌan 
chaꞌan maꞌ chilbeñon i tojol queꞌtel. 42  Machic tsiꞌ coltayon i 
Dios c tat, i Dios Abraham tsaꞌ bʌ i bʌcꞌña Isaac, pꞌumpꞌun tsaꞌ 
loqꞌuiyon ti a wotot. Dios tsiꞌ qꞌuele jini wocol tsaꞌ bʌ cubi ti 
a tojlel yicꞌot jini wocol eꞌtel tsaꞌ bʌ c chaꞌle. Dios tsiꞌ tiqꞌuiyet 
sajmʌl ti acꞌʌlel, cheꞌen Jacob.

43  Labán tsiꞌ sube: Jiñobʌch calobilob jini a wijñamob yicꞌot 
i yalobilob. C chaꞌañʌch jini alʌcꞌʌl yicꞌot pejtel jini am 
bʌ a chaꞌan. Mach mejlic c ticꞌlan calobilob. Mach mejlic c 
ticꞌlan i yalobilob tsaꞌ bʌ i yʌcꞌʌyob ti pañimil. 44 Laꞌ lac tem 
lac tꞌan, jatet quicꞌot. Laꞌ i melonla Dios mi tsaꞌ lac ñusa jini 
tꞌan, cheꞌen. 45 Jacob tsiꞌ chꞌʌmʌ xajlel. Tsiꞌ waꞌchoco chaꞌan 
miꞌ yʌcꞌ ti ñaꞌtʌntel chuqui tsaꞌ ujti tiꞌ tojlelob. 46 Jacob tsiꞌ 
sube i piꞌʌlob: Tempanla xajlel, cheꞌen. Tsiꞌ muchꞌquiyob 
xajlel. Tsiꞌ cꞌuxuyob waj ti pam muchꞌul bʌ xajlel. 47-48  Tsiꞌ 
yotsʌbeyob i cꞌabaꞌ jini muchꞌquibil bʌ xajlel Galaad chaꞌan 
miꞌ chʌn ñaꞌtʌntel i tꞌan. Labán tsiꞌ yʌlʌ: Xinlʌpʌlix ti lac 

GENESIS 31

El Antiguo Testament en el ch'ol de Tumbalá  ©Liga Bíblica Internacional, 2011 



57

tojlel ili muchꞌul bʌ xajlel i wenta testigo, cheꞌen. Jini chaꞌan 
tsaꞌ otsʌbenti i cꞌabaꞌ Galaad tiꞌ tꞌan Jacob. 49 Tsiꞌ yotsʌbe jaꞌel 
i cꞌabaꞌ Mizpa am bʌ i sujmlel, “Yaꞌ baꞌ mi laj qꞌuejlel”. Labán 
tsiꞌ yʌlʌ: Laꞌ i qꞌuelonla Dios cheꞌ ñajtix añonla. 50 Mi mach 
wenic bajcheꞌ maꞌ melbeñob quixicꞌalob, mi tsaꞌ pʌyʌ yañoꞌ bʌ 
xꞌixicob chaꞌan a wijñam cheꞌ cuxulob to calobilob, anquese 
maꞌanic winic muꞌ bʌ i qꞌuelonla, woliꞌ qꞌuelonla Dios, cheꞌen.

51 Labán tsiꞌ chaꞌ sube Jacob: Qꞌuele jini muchꞌul bʌ xajlel 
yicꞌot jini waꞌal bʌ xajlel tsaꞌ bʌ c xin waꞌchoco ti lac 
tojlel. 52  Jiñʌch mojon jini muchꞌquibil bʌ xajlel yicꞌot jini 
waꞌchocobil bʌ, i wenta testigo. Mach muqꞌuic c ñusan jini 
muchꞌul bʌ xajlel chaꞌan mic ticꞌlañet. Jatet jaꞌel mach muqꞌuic 
a ñusan jini muchꞌul bʌ xajlel chaꞌan maꞌ ticꞌlañon, come woliꞌ 
qꞌuelonla Dios. 53  Laꞌ i melonla i Dios Abraham, i Dios c tat 
Nacor, i Dios lac ñojteꞌel, cheꞌen Labán. Jacob tsiꞌ wersa acꞌʌ 
i tꞌan tiꞌ tojlel jini Dios tsaꞌ bʌ i bʌcꞌña i tat Isaac. 54 Jacob tsiꞌ 
tsʌnsʌbe i majtan Dios yaꞌ ti wits. Tsiꞌ pʌyʌ i piꞌʌlob ti weꞌel. 
Tsiꞌ cꞌuxuyob waj. Jumpꞌejl acꞌʌlel tsaꞌ jaleyob ti wits. 55 Cheꞌ 
ti wen sʌcꞌajel Labán tsaꞌ chꞌojyi. Tsiꞌ tsꞌujtsꞌu i buts yicꞌot i 
yixicꞌalob. Tsiꞌ yʌqꞌueyob i yutslel i tꞌan. Tsaꞌ majli. Tsaꞌ sujti tiꞌ 
lumal.

Jacob tsiꞌ chajpa i bʌ i taj Esaú

32  Jacob tsiꞌ chaꞌ teche xʌmbal ti bij. I yángelob Dios 
tsiꞌ tajayob. 2  Jacob tsiꞌ qꞌueleyob, tsiꞌ yʌlʌ: Jiñobʌch 

i yángelob Dios. Tsiꞌ yotsʌbe i cꞌaba jini lum Mahanaim, “I 
lum Dios”. 3  Jacob tsiꞌ ñaxan choco majlel winicob baꞌan Esaú 
i yʌscun yaꞌ tiꞌ lumal Seir, jiñʌch i lumal Edom. 4 Jacob tsiꞌ 
yʌqꞌueyob mandar. Tsiꞌ yʌlʌ: Yom mi laꞌ suben c yum Esaú: 

“Cheꞌʌch woliꞌ yʌl a winic Jacob: Tsajñiyon baꞌan Labán. Yaꞌ 
tsaꞌ cʌleyon cꞌʌlʌl wʌle. 5 An c chaꞌan tat wacax yicꞌot burro 
yicꞌot tiñʌmeꞌ yicꞌot winicob yicꞌot criadajob. Wolic chocbeñet 
majlel c winicob chaꞌan mic subeñet c yum, com c taj i yutslel 
a pusicꞌal”. Cheꞌ yom mi laꞌ suben, cheꞌen Jacob.

6 Jini winicob tsaꞌ chaꞌ sujtiyob baꞌan Jacob. Tsiꞌ yʌlʌyob: 
Tsajñiyon lojon baꞌan a wʌscun Esaú. Wolix i tilel i tajet. An 
jumbajcꞌ winicob yicꞌot, cheꞌob. 7 Jacob tsiꞌ wen chaꞌle bʌqꞌuen. 
Tsiꞌ mele i pusicꞌal. Tsiꞌ tꞌoxo ti chaꞌmojt jini winicob xꞌixicob 
añoꞌ bʌ yicꞌot. Tsiꞌ tꞌoxo jaꞌel jini tiñʌmeꞌ yicꞌot camello yicꞌot 

yambʌ alʌcꞌʌl. 8  Tsiꞌ yʌlʌ: Mi tsaꞌ tili Esaú tiꞌ contra junmojt 
chaꞌan miꞌ jatsꞌeꞌ, miꞌ mejlel ti putsꞌel yambʌ junmojt, cheꞌen.

9 Jacob tsiꞌ chaꞌle oración: Dios, i Dioset bʌ c tat Abraham. 
I Dioset c tat Isaac. C Yumet. Jatet tsaꞌ subeyon: “Sujten ti 
a lumal baꞌan a piꞌʌlob. Mi caj cʌqꞌueñet a wenlel”. Cheꞌ tsaꞌ 
subeyon. 10 Anquese mach utsꞌatonic ti a tojlel chaꞌan mic taj 
pejtel i yutslel yicꞌot i xucꞌtilel a pusicꞌal tsaꞌ bʌ a pʌsbeyon, 
pero a winicon. Cheꞌ bʌ tsaꞌ cꞌaxiyon ti ili Jordán jaꞌ cojach 
an c chaꞌan ili teꞌ. Wʌle chaꞌmojton lojon chaꞌan tsaꞌ wen 
pꞌojlesayon lojon. 11 Locꞌsañon tiꞌ cꞌʌb cʌscun Esaú, come 
mic bʌcꞌñan ame tilic i jatsꞌon lojon yicꞌot i ñaꞌob calobilob 
yicꞌot alpꞌeñelob. 12  Jatet tsaꞌ subeyon: “Isujm mi caj cʌqꞌueñet 
chuqui utsꞌat. Mi caj c pꞌojlesan a walobilob cheꞌ bajcheꞌ jini 
jiꞌ am bʌ ti colem ñajb mach bʌ mejlic ti tsicol”. Cheꞌ tsaꞌ 
subeyon, cheꞌen Jacob.

13-15 Jacob tsiꞌ ñusa acꞌʌlel yaꞌi. Tsiꞌ tempʌbe i majtan Esaú 
loqꞌuem bʌ tiꞌ chubʌꞌan: Lujuncꞌal i ñaꞌal chivo, yicꞌot juncꞌal 
tat chivo, lujuncꞌal ñaꞌ tiñʌmeꞌ yicꞌot juncꞌal tat tiñʌmeꞌ, 
lujuncojt i chaꞌcꞌal camello yicꞌot i yal, chaꞌcꞌal wacax yicꞌot 
lujuncojt i tat, juncꞌal i ñaꞌal burro yicꞌot lujuncojt i yal. 16  Tsiꞌ 
yʌcꞌʌ tiꞌ wenta i winicob ti mojt ti mojt. Jiñʌch i majtan 
Esaú. Jacob tsiꞌ sube i winicob: Yom mi laꞌ majlel ñaxan tiꞌ 
tojel c wut. Ñajt yom mi laꞌ wʌcꞌ laꞌ bʌ ti majlel ti jujunmojt, 
cheꞌen. 17 Jacob tsiꞌ yʌqꞌue mandar jini ñaxan bʌ. Tsiꞌ yʌlʌ: 
Cheꞌ miꞌ tajet Esaú jini cʌscun, cheꞌ miꞌ cꞌajtibeñet: “¿Majqui 
a yum? ¿Baqui samiyet? ¿Majqui i chaꞌan ili alʌcꞌʌl tac am bʌ 
a wicꞌot?” 18  Cheꞌ jini mi caj a wʌl: “Ili alʌcꞌʌl i chaꞌañʌch a 
winic Jacob. A majtañʌch. Woliꞌ chocbeñet tilel. A chaꞌañʌch, 
c yum Esaú. Awilan, yaꞌix tilel a winic ti lac pat”. Cheꞌ yom 
maꞌ wʌl, cheꞌen Jacob. 19 Jacob lajal tsiꞌ yʌqꞌueyob mandar 
pejtel i winicob tsaꞌ bʌ i cʌntayob majlel jini alʌcꞌʌl ti 
jujunmojt. Tsiꞌ yʌlʌ: Cheꞌʌch mi caj laꞌ suben Esaú cheꞌ mi laꞌ 
taj. 20 Mi caj laꞌ wʌl: “Yaꞌix tilel a winic Jacob tic pat lojon”. 
Cheꞌʌch yom mi laꞌ suben, cheꞌen Jacob. Come tsiꞌ ñaꞌta: Mi 
caj cutsꞌesʌben i pusicꞌal yicꞌot i majtan woli bʌ c chocben 
majlel ñaxan tic wut. Ti wiꞌil mux caj qꞌuelben i wut. Yaꞌto 
tsiquil bajcheꞌ miꞌ yujtel. Cheꞌ tsiꞌ ñaꞌta. 21 Cheꞌ jini, tsiꞌ ñaxan 
chocbe majlel i majtan Esaú ti junwejl jaꞌ. Jacob yaꞌ jach tsiꞌ 
ñusa acꞌʌlel baꞌ waꞌchocobil pisil bʌ i yotot.

Tsiꞌ ñolchꞌiyob i bʌ Jacob yicꞌot ángel yaꞌ ti Peniel
22  Tsaꞌ chꞌojyi Jacob ti acꞌʌlel. Tsiꞌ pʌyʌ majlel jini chaꞌtiquil 

i yijñam yicꞌot jini chaꞌtiquil xꞌixic bʌ xꞌeꞌtelob yicꞌot 
junlujuntiquil chꞌiton bʌ i yalobilob. Tsaꞌ cꞌaxiyob ti junwejl 
jaꞌ i cꞌabaꞌ Jaboc. 23  Tsiꞌ pʌyʌyob majlel. Tsiꞌ laj cꞌaxtesayob i 
piꞌʌlob yicꞌot pejtelel i chubʌꞌan. 24 Jacob tsaꞌ cʌle tiꞌ bajñelil. 
Juntiquil winic tsaꞌ tili i taj. Tsiꞌ ñolchꞌiyob i bʌ cꞌʌlʌl tsaꞌ sʌcꞌa 
pañimil. 25 Cheꞌ bʌ tsiꞌ ñaꞌta jini winic maꞌanic woliꞌ mʌjlel i 
chaꞌan, tsiꞌ tʌlbe i jol i yaꞌ Jacob. Tsaꞌ pꞌijti i jol i yaꞌ cheꞌ bʌ 
tsiꞌ ñolchꞌiyob i bʌ. 26  Jini winic tsiꞌ yʌlʌ: Laꞌix majlicon, come 
woliꞌ sʌcꞌan pañimil, cheꞌen. Jacob tsiꞌ yʌlʌ: Maꞌanic mi caj j 
cʌyet jinto maꞌ wʌqꞌueñon i yutslel a tꞌan, cheꞌen.

27 Jini winic tsiꞌ yʌlʌ: ¿Chuqui a cꞌabaꞌ? cheꞌen. Tsiꞌ yʌlʌ: 
Jacobon, cheꞌen. 28  Jini winic tsiꞌ yʌlʌ: Maꞌanix mi caj a chʌn 
pejcʌntel ti Jacob. Mi caj a pejcʌntel ti Israel*, come tsaꞌ 
chaꞌle wersa. Tsaꞌ mʌjli a chaꞌan tiꞌ tojlel Dios, yicꞌot tiꞌ tojlel 
winicob, cheꞌen. 29 Jacob tsiꞌ cꞌajtibe: Awocolic subeñon a cꞌabaꞌ, 
cheꞌen. Tsiꞌ yʌlʌ: ¿Chucoch wolaꞌ cꞌajtibeñon j cꞌabaꞌ? cheꞌen. 
Tsiꞌ yʌqꞌue i yutslel i tꞌan yaꞌi. 30 Jacob tsiꞌ yotsʌbe i cꞌaba jini 
ajñibʌl Peniel, “I wut Dios”. Come tsiꞌ yʌlʌ: Tsaj qꞌuelbe i wut 
Dios. Dios tsiꞌ coltayon. Maꞌanic tsiꞌ tsʌnsayon, cheꞌen.

31 Pasemix qꞌuin cheꞌ bʌ tsiꞌ cʌyʌ Peniel. Qꞌuichqꞌuichña 
tsiꞌ chaꞌle xʌmbal chaꞌan i yaꞌ. 32  Jini chaꞌan i yalobilob Israel 
maꞌanic miꞌ cꞌuxob i chijil i yaꞌ i yʌlacꞌ am bʌ tiꞌ jol i yaꞌ cꞌʌlʌl 
wʌle, come Dios tsiꞌ tʌlbe i chijil i jol i yaꞌ Jacob.

Tsiꞌ yutsꞌesayob i bʌ Jacob yicꞌot Esaú

33  Jacob tsiꞌ can qꞌuele pañimil. Tsiꞌ qꞌuele woliꞌ 
tilel Esaú yicꞌot jumbajcꞌ winicob. Jini chaꞌan tsiꞌ 

tꞌoxbeyob alpꞌeñelob Lea yicꞌot Raquel yicꞌot jini chaꞌtiquil 
xꞌixic bʌ xꞌeꞌtelob. 2  Ñaxan tsiꞌ choco majlel jini xꞌixic bʌ 
xꞌeꞌtelob yicꞌot i yalobilob. Ti wiꞌil tsiꞌ choco majlel Lea 
yicꞌot i yalobilob. Ti wiꞌil pat tsaꞌ majliyob Raquel yicꞌot José. 
3  Ñaxanix tsaꞌ majli Jacob. Wucyajl ñuquiña tsiꞌ mele i bʌ cheꞌ 
bʌ tsiꞌ ñochta Esaú.

4 Ti ajñel tsaꞌ tili Esaú i taj. Tsiꞌ meqꞌue. Tsaꞌ licle tiꞌ 
quejlab. Tsiꞌ tsꞌujtsꞌu. Tsiꞌ chaꞌleyob uqꞌuel. 5  Esaú tsiꞌ can 
qꞌuele pañimil. Tsiꞌ qꞌuele xꞌixicob yicꞌot i yalobilob. Tsiꞌ 

yʌlʌ: ¿Majquiyob? ¿A chaꞌañoꞌ ba? cheꞌen. Jacob tsiꞌ yʌlʌ: 
A winicon. Jiñobʌch calobilob tsaꞌ bʌ i yʌqꞌueyon Dios tiꞌ 
yutslel i pusicꞌal, cheꞌen. 6  Jini xꞌixic bʌ xꞌeꞌtelob yicꞌot i 
yalobilob tsiꞌ ñochtayob Esaú. Tsiꞌ ñocchocoyob i bʌ. 7 Lea 
jaꞌel yicꞌot i yalobilob tsiꞌ ñochtayob. Tsiꞌ ñocchocoyob i bʌ. 
Ti wiꞌilix José yicꞌot Raquel tsiꞌ ñochtayob. Tsiꞌ ñocchocoyob 
i bʌ. 8  Esaú tsiꞌ yʌlʌ: ¿Chucoch tsaꞌ chocbeyon tilel pejtel 
ili alʌcꞌʌl tac ti ñaxan? cheꞌen. Jacob tsiꞌ yʌlʌ: Chaꞌan com 
maꞌ qꞌuelon ti utsꞌat, c yum, cheꞌen. 9 Esaú tsiꞌ yʌlʌ: Añʌch 
cabʌl c chaꞌan, quijtsꞌin. Chꞌʌmʌ a chaꞌan bʌ, cheꞌen. 10 Jacob 
tsiꞌ yʌlʌ: Awocolic, mi utsꞌat maꞌ qꞌuelon, chꞌʌmʌ a majtan, 
come lajal tsaj qꞌuele a wut cheꞌ bajcheꞌ i wut Dios. Come 
tsaꞌ qꞌueleyon tiꞌ yutslel a pusicꞌal. 11 Awocolic, chꞌʌmʌ a 
majtan i wenta cortesía muꞌ bʌ cʌqꞌueñet, come Dios tsiꞌ 
pʌsbeyon i yutslel i pusicꞌal. Anto cabʌl c chaꞌan, cheꞌen. 
Cheꞌ jini Jacob tsiꞌ wersa sube Esaú jinto tsiꞌ chꞌʌmʌ i 
majtan.

12  Esaú tsiꞌ yʌlʌ: Conla. Mux c majlel tiꞌ tojel a wut, cheꞌen. 
13  Jacob tsiꞌ yʌlʌ: A wujil c yum, chꞌoꞌchꞌocob to jini alobob. 
An tic wenta jaꞌel i ñaꞌal cʌlacꞌ woli bʌ i tsuꞌsan i yal. Mi ti 
jumpꞌejl jach qꞌuin mi cajñesan majlel, cheꞌ jini mux i laj 
chʌmel jini tiñʌmeꞌ. 14 C yum, yom ñaxañet tiꞌ tojel a winic. 
Mi caj j cꞌunteꞌ xʌntesan majlel jini alʌcꞌʌl yicꞌot calobilob 
jaꞌel chaꞌan utsꞌat miꞌ cꞌotelob yaꞌ baꞌañet ti Seir, cheꞌen.

15 Esaú tsiꞌ yʌlʌ: Laꞌ j cʌybeñet lamital winicob añoꞌ bʌ 
quicꞌot chaꞌan a cʌntʌntel, cheꞌen. Jacob tsiꞌ yʌlʌ: Mach 
wersajic. Cojach yom maꞌ qꞌuelon ti utsꞌat, c yum, cheꞌen. 
16  Jini chaꞌan Esaú tsaꞌ caji ti sujtel tiꞌ bijlel Seir ti ili qꞌuin. 
17 Jacob tsaꞌ caji ti majlel ti Sucot. Tsiꞌ mele i yotot. Tsiꞌ mele 
i yotlel tac alʌcꞌʌl. Jini chaꞌan tsaꞌ otsʌbenti i cꞌabaꞌ jini lum 
Sucot.

18  Utsꞌat tsaꞌ cꞌoti Jacob ti tejclum i cꞌabaꞌ Siquem yaꞌ ti 
Canaán. Cheꞌ jini tsaꞌ chaꞌ juli tilel tiꞌ lumal cheꞌ loqꞌuem ti 
Padanaram. Tsiꞌ waꞌchoco pisil bʌ i yotot yaꞌ tiꞌ junwejl jini 
tejclum. 19 Tsiꞌ mʌñʌ lamital jini jamil yaꞌ baꞌ tsiꞌ waꞌchoco 
pisil bʌ i yotot. Tsiꞌ chombeyob lum i yalobilob Hamor (i tat 
Siquem) ti joꞌcꞌal plata taqꞌuin. 20 Tsiꞌ waꞌchoco i pulʌntib i 
majtan Dios yaꞌi. Tsiꞌ yotsʌbe i cꞌabaꞌ El Elohé Israel, “Dios i 
Diosʌch Israel”.

Dina tsaꞌ ajqꞌui ti quisin

34  Tsaꞌ majli ti julaꞌ Dina, jini xchꞌoc bʌ i yalobil Jacob 
tsaꞌ bʌ i yʌqꞌue Lea. Yom i julaꞌtan jini xchꞌocob yaꞌ 

bʌ chumulob. 2  Jini Siquem i yalobil Hamor, jini heveo, i yum 
jini lum, tsiꞌ qꞌuele jini xchꞌoc. Tsiꞌ pʌyʌ, tsaꞌ ajni yicꞌot, tsiꞌ 
yʌcꞌʌ ti quisin. 3  Tsiꞌ ñaꞌta i pʌy Dina i yalobil Jacob come cꞌux 
tsiꞌ yubi. Ti uts bʌ tꞌan tsiꞌ pejca. 4 Siquem tsiꞌ pejca Hamor 
i tat. Tsiꞌ yʌlʌ: Cꞌajtibeñon ili xchꞌoc chaꞌan quijñam, cheꞌen. 
5 Jacob tsiꞌ yubi bajcheꞌ Siquem tsiꞌ yʌcꞌʌ ti quisin Dina i 
yalobil. Yaꞌ to añob i yalobilob Jacob ti jamil yicꞌot i yʌlacꞌ. 
Maꞌanic chuqui tsiꞌ yʌlʌ Jacob jinto tsaꞌ sujtiyob. 6 Hamor, i 
tat Siquem, tsaꞌ tili i pejcan Jacob. 7 Cheꞌ bʌ tsiꞌ yubiyob i 
yalobilob Jacob, tsaꞌ sujtiyob tilel tiꞌ yotot. Tsiꞌ meleyob i 
pusicꞌal. Tsiꞌ wen chaꞌleyob michꞌajel chaꞌan tsiꞌ mele Hamor 
chuqui jisil tiꞌ tojlel Israel cheꞌ bʌ tsaꞌ ñole yicꞌot xchꞌoc bʌ i 
yalobil Jacob. Mach cheꞌic yom melol.

8  Hamor tsiꞌ pejcayob: Cꞌuxatax i pusicꞌal Siquem chaꞌan a 
walobil. Awocolic mij cꞌajtibeñet sijinix jini xchꞌoc chaꞌan i 
yijñam. 9 Laꞌ i chaꞌleñob ñujpuñel la calobilob. Sijibeñon lojon 
xchꞌoc bʌ laꞌ walobilob. Pʌyʌla xchꞌoc bʌ calobil lojon chaꞌan 
laꞌ wijñam. 10 Cheꞌ jini mux laꞌ chumtʌl quicꞌot lojon, come 
jochol jini lum ti lac tojlel. Yom mi laꞌ chumtʌl ilayi. Chaꞌlenla 
eꞌtel ilayi ti lum. Taja laꞌ chubʌꞌan ilayi, cheꞌen. 11 Siquem 
tsiꞌ sube i tat xchꞌoc yicꞌot i yʌscuñob: Yom mi laꞌ qꞌuelon ti 
utsꞌat. Mi caj cʌqꞌueñetla chuqui tac jach mi laꞌ cꞌajtibeñon. 
12  Chuqui tac jach laꞌ wom laꞌ cꞌajtin chaꞌan i tojol jini xchꞌoc 
yicꞌot i majtan, muꞌto cʌqꞌueñetla cheꞌ bajcheꞌ cꞌamel mi laꞌ 
cꞌajtibeñon. Yom mi laꞌ sijin jini xchꞌoc chaꞌan quijñam, cheꞌen.

13  I yalobilob Jacob tsiꞌ lotiyob Siquem yicꞌot Hamor, come 
Siquem tsaꞌix i yʌcꞌʌ ti quisin Dina i yijtsꞌin. 14 Tsiꞌ subeyob: 
Mach mejlic c mel lojon iliyi. Mach mejlic c sijin lojon quijtsꞌin 
lojon baꞌan winic mach bʌ tsepbilic i pʌchʌlel, come mach 
utsꞌatic tic wut lojon. 15 Cojach mic sijin lojon mi tsaꞌ ajniyetla 
bajcheꞌ joñon lojon, mi tsaꞌ tsepbenti i pʌchʌlel pejtelel 
winicob ti a lumal. 16  Cheꞌ jini mi mejlel c sijin lojon jini xchꞌoc 
bʌ calobilob. Mi caj c pʌy lojon jini xchꞌoc bʌ laꞌ walobilob 
jaꞌel. Mux caj c chumtʌl lojon laꞌ wicꞌot. Mux la cajñel ti 
junmojt. 17 Mi maꞌanic tsaꞌ la jacꞌʌ, mi maꞌanic tsaꞌ laꞌ wʌcꞌʌ ti 

tsepol laꞌ pʌchʌlel, mic pʌy lojon majlel jini xchꞌoc. Mic majlel 
lojon, cheꞌob.

18  Utsꞌat tsiꞌ yubiyob ili tꞌan Hamor yicꞌot Siquem, i yalobil 
Hamor. 19 Jini chꞌiton tsiꞌ bʌcꞌ mele iliyi, come tsiꞌ mula i 
yalobil Jacob. Ñumen ñuc tsaꞌ qꞌuejli jini chꞌiton tiꞌ yotot i tat 
bajcheꞌ i piꞌʌlob. 20 Hamor yicꞌot Siquem i yalobil tsaꞌ tiliyob 
baꞌan i tiꞌ tejclum. Tsiꞌ subeyob jini winicob loqꞌuemoꞌ bʌ ti 
tejclum: 21 Utsꞌat woliꞌ pejcañonla ili winicob. Laꞌ chumlecob 
ti ili lum. Laꞌ i chaꞌleñob choñoñel ilayi, come jasʌl jini lum 
chaꞌan mi lac tem ajñel. Yom mi lac pʌy xchꞌoc bʌ i yalobilob 
chaꞌan la quijñam. Yom mi lac sijibeñob jini xchꞌoc bʌ la 
calobilob. 22  Yom jach miꞌ tsejpel lac pʌchʌlel ti jujuntiquilonla 
cheꞌ bajcheꞌ tsepbilob i pʌchʌlel ajñel. Cheꞌ jini mux i jacꞌob 
lac tꞌan jini winicob, mux i chumtʌlob la quicꞌot. Junmojt jach 
mi lac tem ajñel la quicꞌotob. 23  ¿Mach ba muqꞌuic i yochel i 
yʌlacꞌ baꞌan lac chaꞌan yicꞌot i chubʌꞌan yicꞌot pejtel i yʌlacꞌ 
yujil bʌ cuchijel? Cojach yom mi lac jacꞌben i tꞌan. Cheꞌ jini 
mux i chumtʌlob la quicꞌot, cheꞌob. 24 Pejtel añoꞌ bʌ i yeꞌtel 
tsiꞌ jacꞌbeyob i tꞌan Hamor yicꞌot i tꞌan Siquem i yalobil. Tsaꞌ 
tsepbenti i pʌchʌlel pejtel winicob yicꞌot chꞌitoñob.

25 Cheꞌ tiꞌ yuxpꞌejlel qꞌuin cheꞌ wen cꞌux i pʌchʌlel baꞌ 
tsepbilob, tsiꞌ chꞌʌmʌyob espada chaꞌtiquil i yalobilob Jacob, 
Simeón yicꞌot Leví, i yʌscuñob Dina. Tsaꞌ ochiyob cheꞌ mach 
tsajibilic jini tejclum. Tsiꞌ tsʌnsayob pejtel winicob yicꞌot 
chꞌitoñob. 26  Tsiꞌ tsʌnsayob Hamor yicꞌot Siquem i yalobil 
Hamor ti espada. Tsiꞌ pʌyʌyob loqꞌuel Dina tiꞌ yotot Siquem. 
Tsaꞌ majliyob. 27 I yalobilob Jacob tsaꞌ cꞌotiyob baꞌan tsʌnsʌbiloꞌ 
bʌ. Tsiꞌ chaꞌleyob xujchꞌ ti jini tejclum baꞌ tsaꞌ ajqꞌui ti quisin 
i yijtsꞌin. 28  Tsiꞌ pʌyʌyob majlel i tiñʌmeꞌ yicꞌot i wacax yicꞌot i 
burro yicꞌot chuqui an ti tejclum yicꞌot chuqui an ti jamil. 29 Tsiꞌ 
chꞌʌmbeyob majlel pejtelel i chubʌꞌan yicꞌot pejtel i yalobilob 
yicꞌot i yijñamob. Tsiꞌ xujchꞌibeyob pejtelel chuqui an tiꞌ yotot 
tac. 30 Jacob tsiꞌ sube Simeón yicꞌot Leví: Cabʌlʌch c wocol 
chaꞌañetla. Tsaꞌix laꞌ wʌcꞌʌyon ti tsꞌaꞌlentel tiꞌ tojlel pejtel 
jini chumuloꞌ bʌ ti ili lum, jini cananeojob yicꞌot ferezeojob. 
Maꞌanic jaytiquilonla. Wʌle mux caj i tempañob i bʌ tij contra 
chaꞌan miꞌ tsʌnsañonla. Mi caj i jatsꞌonla. Cheꞌ jini mux caj 
lac jisʌntel, joñon quicꞌot c piꞌʌlob, cheꞌen. 31 Tsiꞌ yʌlʌyob: 
¿Chucoch tsiꞌ lon ticꞌla la quijtsꞌin cheꞌ bajcheꞌ xmoja? cheꞌob.

Dios tsiꞌ yʌqꞌue i yutslel i tꞌan Jacob yaꞌ ti Betel

35  Dios tsiꞌ sube Jacob: Laꞌ. Yom letsiquet majlel yaꞌ ti 
Betel. Jalijen yaꞌi. Melben i pulʌntib i majtan Dios 

tsaꞌ bʌ i pʌsʌ i bʌ baꞌ añet cheꞌ bʌ tsaꞌ putsꞌiyet majlel tiꞌ tojlel 
Esaú a wʌscun, cheꞌen. 2  Jacob tsiꞌ sube jini añoꞌ bʌ tiꞌ yotot 
yicꞌot pejtelel añoꞌ bʌ tiꞌ wenta: Chocoxla jini diosteꞌ tac am bʌ 
laꞌ chaꞌan. Sʌqꞌuesan laꞌ bʌ. Qꞌuextan laꞌ pislel. 3  Laꞌ lac tech 
xʌmbal. Laꞌ letsiconla ti Betel. Yaꞌi mi caj c melben i pulʌntib 
i majtan Dios, jini Dios tsaꞌ bʌ i jacꞌbeyon ti jini qꞌuin cheꞌ bʌ 
tsa cubi wocol. Tsiꞌ piꞌleyon majlel ti bij baꞌ tsajñiyon, cheꞌen. 
4 Tsiꞌ yʌqꞌueyob Jacob pejtelel i diosteꞌ yicꞌot i yuyaꞌ am bʌ tiꞌ 
chiquin. Jacob tsiꞌ mucu ti yebal cꞌolol lʌcꞌʌl ti Siquem. 5 Tsaꞌ 
cajiyob ti xʌmbal majlel. Jini añoꞌ bʌ ti tejclum tac yaꞌ tiꞌ 
joytilel tsaꞌ cajiyob ti bʌqꞌuen chaꞌan i Dios Jacob. Jini chaꞌan 
maꞌanic tsiꞌ yajñesayob i yalobilob Jacob. 6 Cheꞌ jini tsaꞌ cꞌoti 
Jacob yicꞌot pejtel tsaꞌ bʌ i piꞌleyob tilel ti Luz, am bʌ tiꞌ lumal 
Canaán, jiñʌch Betel.

7 Tsiꞌ melbe i pulʌntib i majtan Dios yaꞌi. Tsiꞌ yotsʌbe i cꞌabaꞌ 
jini lum Elbetel, “Dios tsaꞌ bʌ i pʌsʌ i bʌ yaꞌ ti Betel”, come 
yaꞌi tsiꞌ pʌsʌ i bʌ Dios tiꞌ tojlel Jacob cheꞌ bʌ woli ti putsꞌel 
loqꞌuel tiꞌ tojlel i yʌscun. 8  Tsaꞌ chʌmi Débora, jini xmecꞌ alʌl i 
chaꞌan Rebeca. Tsaꞌ mujqui ti yebal cꞌolol yaꞌ tiꞌ yentʌlal Betel. 
Jini chaꞌan tsaꞌ otsʌbenti i cꞌabaꞌ jini cꞌolol, Jiñʌch i Cꞌolol 
Xꞌuqꞌuel.

9 Dios tsiꞌ chaꞌ pʌsʌ i bʌ tiꞌ tojlel Jacob cheꞌ sujtelix woli, 
cheꞌ bʌ tsaꞌ loqꞌui ti Padanaram. Tsiꞌ yʌqꞌue i yutslel i tꞌan. 
10 Dios tsiꞌ sube: A cꞌabaꞌ Jacob. Maꞌanix mi caj a pejcʌntel 
ti Jacob. Mi caj a pejcʌntel ti Israel, cheꞌen. Cheꞌi tsiꞌ 
yotsʌbe i cꞌabaꞌ Israel. 11 Dios tsiꞌ sube: Joñon Dioson Mach 
bʌ Anic i Pꞌisol c Pꞌʌtʌlel. Laꞌ pꞌojlic a walobilob, laꞌ wen 
ñucꞌaquet. Mi caj i tilel ti jatet junmojt winicob xꞌixicob. 
Mi caj i pꞌojlelob ti mojt ti mojt. Mi caj i tejchelob reyob 
tilemoꞌ bʌ ti a pꞌolbal. 12  Mi caj cʌqꞌueñet jini lum tsaꞌ bʌ 
cʌqꞌue Abraham yicꞌot Isaac. Mi caj cʌqꞌueñob a pꞌolbal 
jaꞌel muꞌ bʌ caj i tilelob, cheꞌen. 13  Dios tsaꞌ letsi majlel tiꞌ 
tojlel Jacob yaꞌ baꞌ tsiꞌ pejca. 14 Jacob tsiꞌ waꞌchoco xajlel 
yaꞌ baꞌ tsiꞌ pejca Dios. I yejtalʌch chaꞌan miꞌ yʌcꞌ ti chʌn 
ñaꞌtʌntel chuqui tsaꞌ ujti yaꞌi. Yaꞌ ti pam waꞌal bʌ xajlel tsiꞌ 

mulbe lʌmʌl bʌ i majtan Dios. Tsiꞌ mulbe i majtan ti aceite. 
15  Jacob tsiꞌ yotsʌbe i cꞌabaꞌ jini ajñibʌl Betel, yaꞌ baꞌ tsiꞌ 
pejca Dios.

Tsaꞌ chʌmi Raquel
16  Tsaꞌ loqꞌuiyob majlel ti Betel. Cheꞌ bʌ mach ñajtix an 

jini tejclum i cꞌabaꞌ Efrata, Raquel tsaꞌ caji ti bajqꞌuel. Tsiꞌ 
yubi cabʌl wocol. 17 Cheꞌ woli ti bajqꞌuel Raquel, i coꞌ alʌl 
tsiꞌ sube: Mach a chaꞌlen bʌqꞌuen, come mux caj a wʌcꞌ 
yambʌ chꞌiton ti pañimil, cheꞌen. 18  Cheꞌ bʌ woliꞌ loqꞌuel 
i chꞌujlel, come tsaꞌ chʌmi Raquel, tsiꞌ yotsʌbe i cꞌabaꞌ 
alʌ chꞌiton Benoni, “Calobil tsaꞌ bʌ i yila pañimil cheꞌ 
tiꞌ yorajlel c wocol”. I tat tsiꞌ yotsʌbe i cꞌabaꞌ Benjamín, 

“Calobil muꞌ bʌ i yʌqꞌueñonla lac wenlel”. 19 Tsaꞌ chʌmi 
Raquel. Tsaꞌ mujqui yaꞌ tiꞌ bijlel Efrata, yaꞌ ti Belén. 
20 Jacob tsiꞌ waꞌchoco xajlel yaꞌ ti mucoñibʌl. Yaꞌʌch an jini 
waꞌal bʌ xajlel baꞌ mucul Raquel cꞌʌlʌ ti ili ora. 21 Israel tsaꞌ 
chaꞌ caji ti xʌmbal. Tsiꞌ waꞌchoco pisil bʌ i yotot ti junwejl 
Migdal Edar.

I yalobilob Jacob 
(1 Cr. 2.1-2)

22  Cheꞌ yaꞌ chumul Israel ti ili lum, Rubén tsaꞌ ñole yicꞌot 
Bilha, yambʌ i yijñam i tat. Israel tsiꞌ yubi chuqui tsiꞌ mele. 
An lajchʌntiquil chꞌiton bʌ i yalobilob Jacob. 23  Jini chꞌiton bʌ 
i yalobilob Lea jiñobʌch Rubén jini ascuñʌl bʌ, Simeón, Leví, 
Judá, Isacar, Zabulón. 24 Jini chꞌiton bʌ i yalobilob Raquel 
jiñobʌch José yicꞌot Benjamín. 25 Jini chꞌiton bʌ i yalobilob 
Bilha, i criada Raquel, jiñobʌch Dan yicꞌot Neftalí. 26  Jini 
chꞌiton bʌ i yalobilob Zilpa, i criada Lea, jiñobʌch Gad yicꞌot 
Aser. Jiñobʌch i yalobilob Jacob tsaꞌ bʌ i yilayob pañimil ti 
Padanaram.

Tsaꞌ chʌmi Isaac
27 Jacob tsaꞌ cꞌoti baꞌan Isaac i tat yaꞌ ti Mamre, yaꞌ ti Arba, 

jiñʌch Hebrón, yaꞌ baꞌ tsaꞌ ajniyob Abraham yicꞌot Isaac ti 
ñaxan. 28-29 Anix boloncꞌal (180) i jabilel Isaac cheꞌ bʌ tsaꞌ 
chʌmi. Tsiꞌ mucuyob Esaú yicꞌot Jacob, i yalobilob.

I pꞌolbalob Esaú 
(1 Cr. 1.34-54)

36  Jiñobʌch i pꞌolbal Esaú, i chaꞌchajplel i cꞌabaꞌ Edom. 
2-3  Esaú tsiꞌ pʌyʌ chaꞌtiquil i yijñam chꞌoyoloꞌ bʌ ti 

Canaán: Ada (i yalobil Elón jini xheteo), yicꞌot Aholibama 
(i yalobil Aná; jini Aná i yalobilʌch Zibeón jini heveo). Tsiꞌ 
pʌyʌ jaꞌel Basemat (i yalobil Ismael; jini Basemat i yijtsꞌiñʌch 
Nebaiot). 4 Ada tsiꞌ yʌcꞌʌ ti pañimil Elifaz, i yalobil Esaú. 
Basemat tsiꞌ yʌcꞌʌ ti pañimil Reuel. 5 Aholibama tsiꞌ yʌcꞌʌ ti 
pañimil Jeús yicꞌot Jaalam yicꞌot Coré. Jiñobʌch chꞌiton bʌ i 
yalobilob Esaú tsaꞌ bʌ i yilayob pañimil tiꞌ lumal Canaán.

6 Esaú tsiꞌ pʌyʌ majlel i yijñamob yicꞌot chꞌiton bʌ i yalobilob 
yicꞌot xchꞌoc bʌ i yalobilob yicꞌot pejtel añoꞌ bʌ tiꞌ yotot yicꞌot 
tiñʌmeꞌ tac yicꞌot cabʌl alʌcꞌʌl yicꞌot pejtelel i chubʌꞌan tsaꞌ 
bʌ i taja tiꞌ lumal Canaán. Tsaꞌ majli ti yambʌ lum. Ñajt tsiꞌ 
cʌyʌ Jacob i yijtsꞌin. 7 Come on i chubʌꞌan ti chaꞌticlel. Maꞌanic 
tsaꞌ mejli ti comol chumtʌl. Mach jasʌlic jini lum baꞌ tsaꞌ poj 
ajniyob, come cabʌl i yʌlacꞌ. 8  Esaú tsaꞌ chumle ti wits i cꞌabaꞌ 
Seir. Edom jiñʌch i chaꞌchajplel bʌ i cꞌabaꞌ Esaú.

9 Jini edomob i pꞌolbalob Esaú. Esaú i tatʌch jini edomob añoꞌ 
bʌ ti wits i cꞌabaꞌ Seir. 10-12  I pꞌolbalob Esaú jiñobʌch:

Elifaz i yalobil Ada i yijñam Esaú, yicꞌot Reuel i yalobil 
Basemat i yijñam Esaú. I yalobilob Elifaz jiñobʌch: Temán, 
Omar, Zefo, Gatam, Cenaz. Jini Timna i yijñam Elifaz, i 
yalobil bʌ Esaú tsiꞌ yʌcꞌʌ ti pañimil Amalec i yalobil Elifaz.
13  Añʌch jaꞌel chꞌiton bʌ i yalobilob Reuel: Nahat, Zera, Sama, 

Miza. Jiñobʌch i yalobilob Basemat i yijñam Esaú. 14 Añʌch 
jaꞌel chꞌiton bʌ i yalobilob Aholibama, yambʌ i yijñam 
Esaú, xꞌixic bʌ i yalobil Aná. Jini Aná i yalobilʌch Zibeón. 
Aholibama tsiꞌ yʌcꞌʌ ti pañimil Jeús yicꞌot Jaalam yicꞌot Coré i 
yalobilob Esaú.

15-16 Jini yumʌlob loqꞌuemoꞌ bʌ ti Esaú:
Elifaz jini ascuñʌl bʌ i yalobil Esaú, Temán, Omar, Zefo, 
Cenaz, Coré, Gatam, Amalec. Jiñobʌch jini yumʌlob tilemoꞌ 
bʌ ti Elifaz añoꞌ bʌ tiꞌ lumal Edom. Jiñobʌch i pꞌolbalob Ada.
17 Laj yumʌlob i pꞌolbalob Reuel i yalobil Esaú: Nahat, yicꞌot 

Zera, yicꞌot Sama, yicꞌot Miza. Jiñobʌch i yalobilob Esaú yicꞌot 
Basemat tsaꞌ bʌ i yilayob pañimil ti Canaán. 18  Jini chꞌiton bʌ i 

yalobilob Esaú yicꞌot Aholibama (i yixicꞌal Aná): Jeús, Jaalam, 
Coré. 19 Jiñobʌch i yalobilob Esaú. Ti pejtelelob yumʌlob ti 
Edom.

20-21 I pꞌolbal Seir, jini horeo, jiñobʌch: Lotán, Sobal, Zibeón, 
Aná, Disón, Ezer, Disán. Jiñobʌch yumʌlob horeojob chumuloꞌ 
bʌ tiꞌ lumal Edom. 22  I yalobilob Lotán jiñobʌch Hori yicꞌot 
Hemam. Jini xchꞌoc bʌ i yijtsꞌin Lotán jiñʌch Timna.

23  I yalobilob Sobal: Alván, Manahat, Ebal, Sefo, Onam. 24 I 
yalobilob Zibeón: Aja yicꞌot Aná. Jiñʌch Aná tsaꞌ bʌ i taja 
ticʌw bʌ cuxul bʌ jaꞌ ti tiquin bʌ lum cheꞌ bʌ tsiꞌ bucꞌsa 
burro tac i chaꞌan Zibeón i tat. 25 I yalobilob Aná: Disón 
yicꞌot Aholibama. 26  I yalobilob Disón: Hemdán, Esbán, 
Itrán, Querán. 27 I yalobilob Ezer: Bilhán, Zaaván, Acán. 28  I 
yalobilob Disán: Huz yicꞌot Arán. 29 Laj yumʌlob tiꞌ tojlel 
horeojob: Lotán, yicꞌot Sobal, yicꞌot Zibeón, yicꞌot Aná, 
30 yicꞌot Disón, yicꞌot Ezer, yicꞌot Disán. Jiñobʌch yumʌlob 
tiꞌ tojlel horeojob añoꞌ bʌ tiꞌ lumal Seir. Jiñobʌch i cꞌabaꞌ 
yumʌlob ti jujuntiquil.
31 An jaꞌel reyob añoꞌ bʌ i yeꞌtel tiꞌ lumal Edom cheꞌ maxto 

anic i yumob i yalobilob Israel:
32  Bela i yalobil Beor tsiꞌ chaꞌle yumʌl ti tejclum i cꞌabaꞌ 
Dinaba yaꞌ ti Edom. 33  Tsaꞌ chʌmi Bela. Jobad, i yalobil Zera 
chꞌoyol bʌ ti Bosra, tsiꞌ chꞌʌmbe i yeꞌtel Bela. 34 Tsaꞌ chʌmi 
Jobab. Husam chꞌoyol bʌ tiꞌ lumal Temán tsiꞌ chꞌʌmbe i 
yeꞌtel Jobab. 35 Tsaꞌ chʌmi Husam. Hadad (i yalobil Bedad) 
tsiꞌ chꞌʌmbe i yeꞌtel. Jiñʌch Hadad tsaꞌ bʌ i mʌlbe Madián yaꞌ 
ti Moab. Tsiꞌ chaꞌle yumʌl ti jini tejclum i cꞌabaꞌ Avit. 36 Tsaꞌ 
chʌmi Hadad. Samla chꞌoyol bʌ ti Masreca tsiꞌ chꞌʌmbe i 
yeꞌtel Hadad. 37 Tsaꞌ chʌmi Samla. Saúl chꞌoyol bʌ ti Rehobot 
tsiꞌ chꞌʌmbe i yeꞌtel Samla. 38  Tsaꞌ chʌmi Saúl. Baal Hanán 
i yalobil Acbor tsiꞌ chꞌʌmbe i yeꞌtel Saúl. 39 Tsaꞌ chʌmi Baal 
Hanán. Hadar tsiꞌ chꞌʌmbe i yeꞌtel Baal Hanán. Tsiꞌ chaꞌle 
yumʌl ti jini tejclum i cꞌabaꞌ Pau. I yijñam jiñʌch Mehetabel, 
xꞌixic bʌ i yalobil Matred, xꞌixic bʌ i yalobil Mezaab.
40-43  Jiñobʌch i cꞌabaꞌ tac yumʌlob loqꞌuemoꞌ bʌ ti Esaú 

chumuloꞌ bʌ ti jujumpꞌejl tejclum. Chucul jaꞌel i cꞌabaꞌ tac 
tejclum baꞌ tsiꞌ chaꞌleyob yumʌl jini yumʌlob: Timna, yicꞌot 
Alva, yicꞌot Jetet, yicꞌot Aholibama, yicꞌot Ela, yicꞌot Pinón, 
yicꞌot Cenaz, yicꞌot Temán, yicꞌot Mibzar, yicꞌot Magdiel, yicꞌot 

Iram. Jiñobʌch yumʌlob loqꞌuemoꞌ bʌ ti Edom ti jujumpꞌejl 
xchumtʌl yaꞌ tiꞌ lumal. Esaú i tatʌch edomob.

Tsaꞌ chojni José chaꞌan i yʌscuñob

37  Yaꞌ chumul Jacob ti jini lum baꞌ tsaꞌ ñumi ti chumtʌl 
i tat. Jini lum i cꞌabaꞌ Canaán. 2  An lajchʌntiquil 

winicoꞌ bʌ i yalobil Jacob. Cheꞌ anix wuclujumpꞌejl (17) i 
jabilel José, woliꞌ cʌntan tiñʌmeꞌ yicꞌot i yʌscuñob. Chꞌiton to 
José. Yaꞌan yicꞌot i yalobilob Bilha yicꞌot i yalobilob Zilpa, i 
yijñamob Jacob. José tsiꞌ sube i tat chuqui tac mach utsꞌatic 
tsiꞌ meleyob i yʌscuñob. 3  Israel tsiꞌ wen cꞌuxbi José ñumen 
bajcheꞌ pejtel yañoꞌ bʌ i yalobilob, come José tsiꞌ yila pañimil 
cheꞌ ñoxix i tat. Tsiꞌ yʌqꞌue pʌl bʌ i bujc am bʌ i cꞌʌb. 4 Cheꞌ bʌ 
tsiꞌ ñaꞌtayob i yʌscuñob ñumen cꞌuxbibil José bajcheꞌob, tsiꞌ 
tsꞌaꞌleyob. Mach yomobic i pejcañob José ti utsꞌat.

5 José tsiꞌ chaꞌle ñajal. Tsiꞌ sube i yʌscuñob chuqui tsiꞌ qꞌuele 
ti ñajal. Jini chaꞌan tsiꞌ michꞌleyob. 6 José tsiꞌ subeyob: Ubinla 
chuqui tsac ñajle: 7 Awilan, woli lac set cʌcheꞌ trigo yaꞌ ti jamil. 
Jini jam set cʌchbil bʌ c chaꞌan tsaꞌ waꞌle. Jini jam set cʌchbil 
bʌ laꞌ chaꞌan tsiꞌ joy tempayob i bʌ. Tsiꞌ cꞌuchchocoyob i bʌ 
tiꞌ tojlel jini set cʌchbil bʌ c chaꞌan, cheꞌen. 8  I yʌscuñob tsiꞌ 
subeyob José: ¿Muꞌ ba caj a chaꞌlen yumʌl tic tojlel lojon? ¿Muꞌ 
ba caj a wochel tic yum lojon? cheꞌob. Ñumen tsiꞌ taja José i 
tsꞌaꞌlentel bajcheꞌ ti yambʌ ora chaꞌan tiꞌ ñajal yicꞌot chaꞌan tiꞌ 
tꞌan.

9 Tsiꞌ chaꞌ chaꞌle ñajal. Tsiꞌ subeyob i yʌscuñob: Awilan, tsac 
chaꞌ chaꞌle ñajal. Jini qꞌuin yicꞌot uw yicꞌot junlujumpꞌejl ecꞌ 
tsiꞌ cꞌuchchocoyob i bʌ tic tojlel. 10 José tsiꞌ sube i tat yicꞌot 
i yʌscuñob chuqui tsiꞌ ñajle. I tat tsiꞌ tiqꞌui José. Tsiꞌ sube: 
¿Chuqui i sujmlel jini tsaꞌ bʌ a ñajle? ¿Muꞌ ba caj j cꞌuchchocon 
lojon c bʌ ti lum ti a tojlel quicꞌot a ñaꞌ quicꞌot a piꞌʌlob? 
cheꞌen. 11 Tsʌytsʌñayob i pusicꞌal i yʌscuñob chaꞌan José. Pero 
i tat tsiꞌ chʌn ñaꞌtʌbe i tꞌan.

12  I yʌscuñob José tsaꞌ majli i cʌntʌbeñob i tiñʌmeꞌ i tat yaꞌ ti 
Siquem. 13  Israel tsiꞌ sube José: Yaꞌ añob a wʌscuñob ti Siquem. 
Woliꞌ bucꞌsañob tiñʌmeꞌ. Laꞌ. Mi caj c choquet majlel baꞌan a 
wʌscuñob, cheꞌen. José tsiꞌ sube i tat: Wʌꞌ añon, cheꞌen. 14 I tat 
tsiꞌ sube José: Cucu ti ora. Qꞌuele mi utsꞌat añob a wʌscuñob 
yicꞌot tiñʌmeꞌ. Yom maꞌ chaꞌ tilel chaꞌan maꞌ subeñon, cheꞌen. 

GENESIS 36, 37

El Antiguo Testament en el ch'ol de Tumbalá  ©Liga Bíblica Internacional, 2011 



68

Yaꞌ chumul i tat José ti joctʌl i cꞌabaꞌ Hebrón. Tsiꞌ choco majlel 
José. Tsaꞌ cꞌoti José ti Siquem.

15 Juntiquil winic tsiꞌ taja José. Awilan, woli ti xʌmbal ñumel 
ti jamil. Jini winic tsiꞌ pejca: ¿Chuqui wolaꞌ sajcan? cheꞌen. 
16  José tsiꞌ sube: Wolic sajcan cʌscuñob. Mi a wujil baqui 
woliꞌ bucꞌsañob jini tiñʌmeꞌ, poj subeñon, cheꞌen. 17 Jini winic 
tsiꞌ sube: Majlemobix. Tsa cubi cheꞌ bʌ tsiꞌ yʌlʌyob: “Conla 
ti Dotán”, cheꞌob. Cheꞌ tsiꞌ sube winic. José tsiꞌ sajca majlel i 
yʌscuñob. Tsaꞌ cꞌoti i tajob yaꞌ ti Dotán.

18  I yʌscuñob tsiꞌ qꞌueleyob cheꞌ ñajt to i tilel José. Cheꞌ 
maxto cꞌotemic José, tsiꞌ tem ñaꞌtayob i tsʌnsañob. 19 Tsiꞌ 
subeyob i bʌ: Ixix tilel jini xñajal. 20 Laꞌ lac tsʌnsan. Laꞌ lac 
choc ochel ti jumpꞌejl chꞌen. Wiꞌil mi caj lac sub tsiꞌ cꞌuxu 
jontol bʌ bʌteꞌel. Quila la bajcheꞌ miꞌ caj ti loqꞌuel i sujmlel i 
ñajal tac, cheꞌob. 21 Tsiꞌ yubi Rubén. Tsiꞌ colta loqꞌuel José tiꞌ 
cꞌʌb i yʌscuñob. Tsiꞌ yʌlʌ: Mach yomic mi lac tsʌnsan, cheꞌen. 
22  Rubén tsiꞌ subeyob: Mach laꞌ chaꞌlen tsʌnsa. Chocola ochel 
ti joyol bʌ lum wʌꞌ jach ti jochol bʌ lum, pero mach yomic 
miꞌ chʌmel ti laꞌ cꞌʌb, cheꞌen Rubén, come yom i coltan 
José. Tsiꞌ ñaꞌta i chaꞌ pʌy majlel baꞌan i tat ame chʌmic tiꞌ 
cꞌʌb i yʌscuñob. 23  Cheꞌ cꞌotemix José baꞌan i yʌscuñob, tsiꞌ 
jochbeyob i bujc, jini pʌl bʌ i bujc am bʌ i cꞌʌb lʌpʌl bʌ i 
chaꞌan. 24 Tsiꞌ chucuyob. Tsiꞌ chocoyob ochel ti joyol bʌ lum. 
Jochol jini chꞌen. Maꞌanic jaꞌ yaꞌ ti mal.

25 Tsaꞌ buchleyob ti cꞌux waj. Tsiꞌ joy qꞌueleyob pañimil. 
Tsiꞌ qꞌueleyob woliꞌ tilelob ti Galaad junmojt ismaelob. Woliꞌ 
sujtelob ti Egipto yicꞌot i camello tac. Woliꞌ cuchob majlel i 
tsꞌʌcal i bʌl i ñʌcꞌ, yicꞌot xojocña bʌ pom, yicꞌot xojocña bʌ 
tsꞌac. 26  Judá tsiꞌ sube i piꞌʌlob: ¿Chuqui mi lac taj mi tsaꞌ lac 
tsʌnsa la quijtsꞌin, mi tsaꞌ lac mucbe i chꞌichꞌel ti lum? 27 Conla. 
Laꞌ lac chombeñob ismaelob. Mach yomic mi lac tsʌnsan, 
come la quijtsꞌiñʌch, come lac piꞌʌlʌch lac bʌ yicꞌot, cheꞌen. I 
piꞌʌlob tsiꞌ jacꞌʌyob. 28  Woliꞌ ñumelob xchoñoñelob chꞌoyoloꞌ bʌ 
ti Madián. I yʌscuñob José tsiꞌ chꞌuyuyob loqꞌuel ti joyol bʌ 
lum. Tsi choñoyob i yijtsꞌin. Juncꞌal plata taqꞌuin tsiꞌ tojoyob 
jini ismaelob. Tsiꞌ pʌyʌyob majlel José ti Egipto.

29 Cheꞌ bʌ tsaꞌ chaꞌ majli Rubén baꞌan joyol bʌ lum tsiꞌ qꞌuele 
mach yaꞌix an José ti mal. Tsiꞌ tsili i pislel. 30 Tsaꞌ majli i taj i 
piꞌʌlob. Tsiꞌ subeyob: Majlemix jini chꞌiton. Ixcu joñon, ¿bajcheꞌ 

mi cujtel? cheꞌen. 31 Tsiꞌ chꞌʌmʌyob i pislel José. Tsiꞌ tsʌnsayob 
chivo. Tsiꞌ tsꞌajayob i pislel tiꞌ chꞌichꞌel chivo. 32  Tsiꞌ chocbeyob 
majlel i tat jini bujcʌl am bʌ i cꞌʌb. Tsiꞌ subeyob: Tsac taja 
lojon iliyi. Qꞌuele mi i chaꞌañʌch a walobil ili bujcʌl, cheꞌob.

33  Jacob tsiꞌ cʌmbe i pislel José. Tsiꞌ subeyob: Ili bujcʌl i 
chaꞌañʌch calobil. Ticꞌʌl mi tsiꞌ tsʌnsa José jontol bʌ bʌteꞌel. 
Ticꞌʌl mi bicꞌti xutꞌulix, cheꞌen. 34 Jacob tsiꞌ tsili i pislel. Tsiꞌ 
lʌpʌ coxtal i wenta i wex. Tsiꞌ yucꞌta i yalobil cabʌl qꞌuin. 
35 Pejtel jini chꞌiton bʌ i yalobilob yicꞌot xchꞌoc bʌ i yalobilob 
tsiꞌ lon ñopoyob i ñuqꞌuesʌben i pusicꞌal i tat. Pero maꞌanic tsiꞌ 
jacꞌʌ i ñuqꞌuesʌntel. Tsiꞌ yʌlʌ: Muꞌto cucꞌtan cꞌʌlʌl mic majlel 
baꞌan calobil tiꞌ yajñib chʌmeñoꞌ bʌ, cheꞌen. 36 Jini madiañob 
tsiꞌ choñoyob José yaꞌ ti Egipto. Tsiꞌ chombeyob Potifar am bʌ 
i yeꞌtel tiꞌ tojlel Faraón. Jiñʌch i capitán xcʌntayajob.

Judá yicꞌot Tamar

38  Cheꞌ ti ili ora Judá tsaꞌ loqꞌui tiꞌ tojlel i piꞌʌlob. Tsaꞌ 
jubi majlel baꞌan winic chꞌoyol bʌ ti Adulam, i cꞌabaꞌ 

Hira. Tsaꞌ jijli tiꞌ yotot. 2  Yaꞌ tsiꞌ qꞌuele xchꞌoc, i yalobil jini 
cananeo, i cꞌabaꞌ Súa. Tsiꞌ pʌyʌ chaꞌan i yijñam. Tsaꞌ ajni yicꞌot. 
3-5 Tsiꞌ yilayob pañimil uxtiquil i yalobilob, i cꞌabaꞌob Er, yicꞌot 
Onán, yicꞌot Sela. I tat tsiꞌ yotsʌbe i cꞌabaꞌ jini ascuñʌl bʌ. I ñaꞌ 
tsiꞌ yotsʌbeyob i cꞌabaꞌ jini ijtsꞌiñʌl bʌ. Yaꞌ chumulob ti Quezib 
cheꞌ bʌ tsiꞌ qꞌuele pañimil i xut.

6 Judá tsiꞌ cꞌajtibe i yijñam Er. I cꞌabaꞌ jini xchꞌoc jiñʌch 
Tamar. 7 Jontol tiꞌ tojlel lac Yum jini Er. Lac Yum tsiꞌ tsʌnsa. 
8  Judá tsiꞌ sube Onán: Cucu pʌyʌ i yijñam a wʌscun, come 
a wentajʌch. Techben i yalobil a wʌscun. 9 Onán tsiꞌ ñaꞌta i 
chaꞌañʌch i yʌscun mi tsaꞌ tili i yalobil. Jini chaꞌan ti jujunyajl 
cheꞌ bʌ tsaꞌ ajni yicꞌot i muꞌ tsiꞌ choco i pꞌʌtʌlel i bʌcꞌtal ti lum 
ame i techben i yalobil i yʌscun. 10 Tsiꞌ qꞌuele lac Yum jontol 
chuqui tsiꞌ chaꞌle. Lac Yum tsiꞌ tsʌnsa jaꞌel. 11 Judá tsiꞌ sube 
Tamar i yʌꞌlib: Ajñen cheꞌ bajcheꞌ mebaꞌ tiꞌ yotot a tat jinto cheꞌ 
ñuquix calobil Sela, cheꞌen. Come tsiꞌ yʌlʌ tiꞌ pusicꞌal: Ame 
chʌmic jaꞌel cheꞌ bajcheꞌ i yʌscuñob, cheꞌen. Jini chaꞌan tsaꞌ 
majli Tamar ti chumtʌl tiꞌ yotot i tat.

12  Cheꞌ ñumenix cabʌl jabil tsaꞌ chʌmi i yijñam Judá, i 
yalobil bʌ Súa. Tsaꞌ chaꞌ ñucꞌa i pusicꞌal Judá. Tsaꞌ letsi 
majlel yicꞌot Hira, i cʌñʌ bʌ, chꞌoyol bʌ ti Adulam. Tsaꞌ cꞌoti 

ti Timnat i qꞌuel cheꞌ woliꞌ setꞌbeñob i tsutsel jini tiñʌmeꞌ. 
13  Tsaꞌ subenti Tamar: Awilan, tsaꞌ majli a wʌꞌlib ti Timnat i 
setꞌben i tsutsel tiñʌmeꞌ, cheꞌen. 14 Tsiꞌ jocho loqꞌuel i pislel 
mebaꞌ. Tsiꞌ moso i wut ti pisil. Tsiꞌ bʌcꞌʌ i bʌ ti pisil. Tsaꞌ 
buchle tiꞌ tiꞌ Enaim yaꞌ tiꞌ bijlel Timnat. Come tsiꞌ ñaꞌta 
ñuquix Sela pero mach pʌybilic chaꞌan i yijñam. 15  Judá 
tsiꞌ qꞌuele ili xꞌixic. Tsiꞌ lon ñaꞌta jiñʌch xmoja. 16  Tsaꞌ majli 
yaꞌ baꞌan tiꞌ tiꞌ bij. Tsiꞌ yʌlʌ: Awilan, com c piꞌleñet, cheꞌen. 
Come maꞌanic tsiꞌ ñaꞌta mi jiñʌch i yʌꞌlib. Jini xꞌixic tsiꞌ yʌlʌ: 
¿Chuqui mi caj a wʌqꞌueñon chaꞌan maꞌ piꞌleñon? cheꞌen. 
17 Judá tsiꞌ yʌlʌ: Muꞌto c chocbeñet tilel juncojt alʌ chivo 
anto bʌ yicꞌot i ñaꞌal, cheꞌen. Jini xꞌixic tsiꞌ yʌlʌ: ¿Muꞌ ba caj 
a wʌqꞌueñon prenda jinto maꞌ choc tilel? cheꞌen. 18  Judá tsiꞌ 
yʌlʌ: ¿Chuqui ti prenda mi cʌqꞌueñet? cheꞌen. Jini xꞌixic tsiꞌ 
yʌlʌ: A sello yicꞌot i chijil yicꞌot jini barateꞌ am bʌ ti a cꞌʌb. 
Judá tsiꞌ yʌqꞌue tac jini xꞌixic. Tsiꞌ piꞌle. Jini xꞌixic tsaꞌ cajiꞌ 
cʌntʌben i yalobil Judá. 19 Tsaꞌ chꞌojyi jini xꞌixic. Tsaꞌ majli. 
Tsiꞌ loqꞌuesa jini pisil am bʌ tiꞌ wut. Tsiꞌ chaꞌ xojo i pislel 
mebaꞌ.

20 Judá tsiꞌ choco majlel jini alʌ chivo tiꞌ cꞌʌb i piꞌʌl jini 
chꞌoyol bʌ ti Adulam chaꞌan miꞌ chaꞌ chꞌʌm i prenda tiꞌ cꞌʌb 
xꞌixic. Maꞌanic tsiꞌ taja. 21 Tsiꞌ cꞌajtibe winicob yaꞌ bʌ añob baꞌ 
tsaꞌ ajni jini xꞌixic. Tsiꞌ yʌlʌ: ¿Baqui an jini xmoja buchul bʌ 
ti bij yaꞌ ti Enaim? cheꞌen. Tsiꞌ yʌlʌyob: Maꞌanic xmoja ilayi, 
cheꞌob. 22  Tsaꞌ chaꞌ majli baꞌan Judá. Tsiꞌ sube: Maꞌanic tsac 
taja. Jini winicob yaꞌ bʌ añob tsiꞌ yʌlʌyob: Maꞌanic xmoja ilayi, 
cheꞌob. Cheꞌ tsiꞌ yʌlʌ jini chꞌoyol bʌ ti Adulam. 23  Judá tsiꞌ yʌlʌ: 
Laꞌ i chꞌʌm i tojol jini xꞌixic, ame i yʌcꞌonla ti quisin. Awilan, 
tsac chocbe majlel ili alʌ chivo, pero maꞌanic tsaꞌ taja xꞌixic, 
cheꞌen.

24 Cheꞌ ñumenix chaꞌpꞌejl uxpꞌejl uw tsaꞌ subenti Judá: Tamar 
a wʌꞌlib tsiꞌ mele i bʌ bajcheꞌ xmoja. Awilan, cʌntʌbilix i 
yalobil chaꞌan tsiꞌ mele bajcheꞌ xmoja. Cheꞌʌch tsaꞌ subenti. 
Judá tsiꞌ yʌlʌ: Pʌyʌ tilel jini xꞌixic chaꞌan miꞌ pulel ti cꞌajc, 
cheꞌen. 25 Cheꞌ bʌ tsaꞌ pʌjyi tilel jini xꞌixic, tsiꞌ choco majlel 
tꞌan baꞌan i yʌꞌlib. Tsiꞌ yʌlʌ: Chaꞌan i yum jini sello, yicꞌot jini 
chij tac, yicꞌot jini barateꞌ, cʌntʌbil calobil, cheꞌen. Tsiꞌ yʌlʌ 
jaꞌel: Qꞌuele ti utsꞌat, ¿majqui i chaꞌan? cheꞌen. 26  Judá tsiꞌ 
cʌñʌ tac i chubʌꞌan. Tsiꞌ yʌlʌ: Tojʌch jini xꞌixic. Mach tojonic, 

come maꞌanic tsa cʌqꞌue jini calobil Sela i pʌy Tamar, cheꞌen. 
Maꞌanic tsiꞌ chʌn piꞌle jini xꞌixic.

27 Cheꞌ bʌ tsaꞌ cꞌoti i yorajlel chaꞌan miꞌ yilan pañimil i 
yalobil, cʌntʌbil i chaꞌan chaꞌtiquil chꞌiton, loj bʌ. 28  Cheꞌ woli 
ti bajqꞌuel tsaꞌ juli ti pañimil juntsꞌijt i cꞌʌb alʌl. Jini coꞌ tsiꞌ 
chꞌʌmʌ. Tsiꞌ cʌchbe i cꞌʌb ti chʌchʌc bʌ puy. Tsiꞌ yʌlʌ: Ñaxan 
tsaꞌ loqꞌui iliyi, cheꞌen. 29 Cheꞌ jini tsiꞌ chaꞌ tujcꞌa ochel i cꞌʌb. 
Ñaxan tsiꞌ yila pañimil i piꞌʌl. Jini coꞌ tsiꞌ yʌlʌ: ¿Bajcheꞌ tsaꞌ 
choco loqꞌuel a bʌ? Jini chaꞌan tsaꞌ otsʌbenti i cꞌabaꞌ Fares. 
30 Ti wiꞌil tsiꞌ yila pañimil chꞌiton bʌ i piꞌʌl am bʌ chʌchʌc bʌ 
chij tiꞌ cꞌʌb. Tsaꞌ otsʌbenti i cꞌabaꞌ Zara.

José tiꞌ yotot Potifar

39  Tsaꞌ pʌjyi majlel José ti Egipto. Tsaꞌ ochi tiꞌ wenta 
juntiquil egipto i cꞌabaꞌ Potifar, i capitán xcʌntayajob 

am bʌ i yeꞌtel chaꞌan Faraón. Potifar tsiꞌ mʌñʌ José. Jini 
ismaelob tsaꞌ bʌ i cʌchʌyob majlel tsiꞌ chombeyob. 2  An lac 
Yum yicꞌot José. Utsꞌat tsaꞌ majli i yeꞌtel José yaꞌ tiꞌ yotot i 
yum chumul bʌ ti Egipto. 3  I yum José tsiꞌ qꞌuele an lac Yum 
yicꞌot. Lac Yum tsiꞌ wen colta ti pejtelel chuqui tsiꞌ mele. 4 José 
tsiꞌ tajbe i yutslel i pusicꞌal Potifar. Tsiꞌ melbe i yeꞌtel. Potifar 
tsiꞌ yʌqꞌue i yeꞌtel ti xqꞌuel eꞌtel tiꞌ yotot. Tsiꞌ yotsa tiꞌ wenta 
pejtel i chubʌꞌan. 5 Ti jini ora cheꞌ bʌ tsaꞌ aqꞌuenti i yeꞌtel 
ti xqꞌuel eꞌtel chaꞌan pejtel i chubʌꞌan, tsaꞌ caji ti pꞌojlel i 
chubʌꞌan jini egipto tiꞌ yotot yicꞌot tiꞌ lum. Lac Yum tsiꞌ yʌcꞌʌ 
ti pꞌojlel chaꞌan xucꞌul José. 6 Potifar tsiꞌ yʌcꞌʌ tiꞌ wenta José 
pejtel i chaꞌan bʌ. Maꞌanix tsiꞌ chʌn ñaꞌta Potifar come an tiꞌ 
wenta José, jini jach tsiꞌ ñaꞌta i cꞌux i bʌl i ñʌcꞌ.

José wen i tꞌojol jax, wen chꞌejl. 7 I yijñam i yum tsaꞌ cajiꞌ 
mulan José. Tsiꞌ sube: Laꞌ piꞌleñon, cheꞌen. 8  José maꞌanic tsiꞌ 
jacꞌbe. Tsiꞌ sube i yijñam i yum: Awilan, mach yujilic c yum 
chuqui an quicꞌot tiꞌ yotot. Tsaꞌix i yʌcꞌʌ pejtelel i chubʌꞌan 
tic wenta. 9 Maꞌanic yambʌ ñuc bʌ tiꞌ wenta c yum. Maꞌanic 
chuqui tsiꞌ loto tiꞌ bajñel pꞌʌtʌlel, cojach jatet, come i yijñamet. 
¿Bajcheꞌ mi mejlel c chaꞌlen jini ñuc bʌ mulil? ¿Bajcheꞌ mi 
mejlel c chaꞌlen mulil tiꞌ contra Dios? cheꞌen.

10 Ti jujumpꞌejl qꞌuin tsiꞌ pejca José chaꞌan miꞌ ñoltʌl yicꞌot, 
pero maꞌanic tsiꞌ jacꞌʌ i pʌyol chaꞌan miꞌ yajñel yicꞌot. 11 Ti 
jumpꞌejl qꞌuin cheꞌ bʌ tsaꞌ ochi José tiꞌ yotot chaꞌan miꞌ mel i 

yeꞌtel maꞌanic xꞌeꞌtelob yaꞌ ti yotot. 12  Jini xꞌixic tsiꞌ wats tujcꞌa 
majlel i bujc José. Tsiꞌ sube: Laꞌ ti wʌyel quicꞌot. Pero José tsiꞌ 
cʌyʌ i bujc tiꞌ cꞌʌb. Tsaꞌ putsꞌi loqꞌuel. 13  Ili xꞌixic cheꞌ bʌ tsiꞌ 
qꞌuele tsaꞌix i cʌyʌ i bujc José tiꞌ cꞌʌb, cheꞌ putsꞌemix loqꞌuel 
José, 14 tsiꞌ pʌyʌ tilel xꞌeꞌtelob ti yotot. Tsiꞌ subeyob: Awilan, c 
ñoxiꞌal tsiꞌ yotsa jini hebreo* ti lac tojlel chaꞌan miꞌ wajleñonla. 
Tsiꞌ ñochtayon chaꞌan yom i piꞌleñon. Tsac chaꞌle oñel ti cꞌam 
bʌ tꞌan. 15 Cheꞌ bʌ tsiꞌ yubi woliyon ti oñel tsiꞌ cʌyʌ i bujc. Tsaꞌ 
putsꞌi loqꞌuel ti cotot, cheꞌen. 16  Ili xꞌixic tsiꞌ lotbe i bujc José 
jinto tsaꞌ cꞌoti i ñoxiꞌal tiꞌ yotot. 17 Ili xꞌixic lajal tsiꞌ sube: Jini 
hebreo tsaꞌ bʌ a pʌyʌ tilel ti lac tojlel chaꞌan miꞌ melbeñet a 
weꞌtel tsaꞌ yʌlʌ i piꞌleñon chaꞌan miꞌ yʌcꞌon ti quisin. 18  Pero 
cheꞌ bʌ tsac chaꞌle cꞌam bʌ tꞌan tsiꞌ cʌyʌ i bujc. Tsaꞌ putsꞌi, 
cheꞌen.

19 Cheꞌ bʌ tsiꞌ yubibe i tꞌan i yijñam, tsaꞌ wen michꞌa i yum 
José. 20 Tsiꞌ chucu José. Tsiꞌ yotsa ti mʌjquibʌl yaꞌ baꞌ mʌcʌlob 
jini ñupꞌuloꞌ bʌ i chaꞌan rey. Yaꞌ tsaꞌ ajni José ti mʌjquibʌl. 
21 Pero yaꞌan lac Yum yicꞌot. Tsiꞌ pʌsbe i yutslel i pusicꞌal. Tsiꞌ 
yʌcꞌʌ ti cꞌuxbintel i chaꞌan jini xcʌnta mʌjquibʌl. 22  Jini xcʌnta 
mʌjquibʌl tsiꞌ yotsa tiꞌ wenta José pejtelel xmʌjquelob añoꞌ bʌ 
ti mʌjquibʌl. Chuqui tac jach tsaꞌ mejli yaꞌi i wentajʌch José. 
23  Jini xcʌnta mʌjquibʌl maꞌanix tsiꞌ chʌn qꞌuele chuqui tac an 
tiꞌ wenta José. Utsꞌat tsiꞌ mele come yaꞌan lac Yum yicꞌot. Tsiꞌ 
yʌcꞌʌ ti loqꞌuel ti utsꞌat pejtel chuqui tsiꞌ mele José.

José tsiꞌ tsictesa i ñajal xnujpꞌelob

40  Cheꞌ ñumenix chaꞌpꞌejl uxpꞌejl jab, tsiꞌ tajayob i 
mul chaꞌtiquil i winicob jini rey ti Egipto. Jiñobʌch 

xñusa waj yicꞌot xmel caxlan waj añoꞌ bʌ i yeꞌtel tiꞌ tojlel jini 
rey ti Egipto. 2  Faraón tsiꞌ michꞌle jini chaꞌtiquil winicob, jini 
ñuc bʌ i yaj ñusa waj yicꞌot jini ñuc bʌ i yaj mel caxlan waj. 
3 Tsiꞌ yotsayob ti mʌjquibʌl yaꞌ tiꞌ yotot i capitán xcʌntayajob, 
yaꞌ ti mʌjquibʌl baꞌ ñupꞌul José. 4 I capitán xcʌntayajob tsiꞌ 
yotsayob tiꞌ wenta José. José tsiꞌ cʌntayob. Tsaꞌ ajniyob yaꞌ ti 
mʌjquibʌl.

5 Jumpꞌejl acꞌʌlel jini ñupꞌuloꞌ bʌ ti mʌjquibʌl tsiꞌ 
chaꞌleyob ñajal ti chaꞌticlelob, jini xñusa waj yicꞌot xmel 
caxlan waj i chaꞌañob jini rey ti Egipto. Mach lajalic i 
ñajal. Mach lajalic i sujmlel. 6  José tsaꞌ cꞌoti yaꞌ baꞌ añob 

cheꞌ ti sʌcꞌajel. Awilan, chꞌijiyemob. 7 José tsiꞌ cꞌajtibeyob: 
¿Chucoch chꞌijiyemetla? cheꞌen. 8  Tsiꞌ jacꞌʌyob: Tsac chaꞌle 
lojon ñajal. Maꞌanic majqui mi mejlel i subeñon lojon 
i sujmlel, cheꞌob. José tsiꞌ subeyob: Dios mi mejlel i 
pʌsbeñonla i sujmlel. Poj subeñon chuqui tsaꞌ laꞌ ñajle, 
cheꞌen.

9 Jini chaꞌan jini ñuc bʌ xñusa waj tsiꞌ sube José chuqui tsiꞌ 
ñajle. Tsiꞌ yʌlʌ: Awilan, an acꞌ tiꞌ tojel c wut. 10 An uxpꞌejl i xʌcꞌ 
acꞌ. Cheꞌ bʌ tsaꞌ caji ti loqꞌuel i buts, ora jach tsaꞌ loqꞌui i nich. 
Tsaꞌ caji ti cꞌʌñꞌan i wut tsꞌusub. 11 I tsima Faraón an tij cꞌʌb. 
Tsac chꞌʌmʌ tsꞌusub. Tsac yʌtsꞌbe ochel i yaꞌlel ti tsima. Tsa 
cʌcꞌʌ jini tsima tiꞌ cꞌʌb Faraón.

12  José tsiꞌ sube: Jiñʌch i sujmlel: Jini uxpꞌejl i xʌcꞌ acꞌ jiñʌch 
uxpꞌejl qꞌuin. 13 Cheꞌ maxto ñumenic uxpꞌejl qꞌuin, Faraón 
mi caj i pʌyet majlel. Mi caj i chaꞌ waꞌchocoñet ti a weꞌtel. 
Mi caj a wʌqꞌuen i jap Faraón cheꞌ bajcheꞌ ti wajali. 14 Pero 
yom maꞌ chʌn ñaꞌtañon cheꞌ utsꞌat añet. Yom maꞌ coltañon 
tiꞌ yutslel a pusicꞌal. Tsictesañon tiꞌ tojlel Faraón cheꞌ yaꞌ añet 
tiꞌ tojlel. Locꞌsañon ti ili mʌjquibʌl. 15 Come ti mucul jach tsaꞌ 
pʌjyiyon loqꞌuel tiꞌ lumal hebreojob. Maꞌanic c mul cheꞌ bʌ tsiꞌ 
yotsayoñob ti mʌjquibʌl, cheꞌen.

16 Jini ñuc bʌ xmel waj cheꞌ bʌ tsiꞌ qꞌuele utsꞌat i sujmlel 
ñajal, tsiꞌ sube José: Joñon jaꞌel tsac chaꞌle ñajal. An uxpꞌejl 
chiquib tic jol butꞌul ti caxlan waj. 17 Ti chan bʌ chiquib an 
cabʌl caxlan waj ti chajp ti chajp chaꞌan mi cʌqꞌuen Faraón. 
Pero tsiꞌ cꞌuxuyob teꞌlemut yaꞌ ti chan bʌ chiquib am bʌ tic 
jol.

18  José tsiꞌ jacꞌʌ: Jiñʌch i sujmlel: Jini uxpꞌejl chiquib jiñʌch 
uxpꞌejl qꞌuin. 19 Cheꞌ maxto ñumenic uxpꞌejl qꞌuin Faraón 
mi caj i tsep loqꞌuel a bicꞌ. Mi caj i jocꞌchocoñet ti teꞌ. Jini 
teꞌlemut mi caj i cꞌux a bʌcꞌtal, cheꞌen José.

20 Ti yuxpꞌejlel qꞌuin Faraón tsiꞌ mele qꞌuin tiꞌ tojlel i winicob 
come i qꞌuiñilelʌch i jabilel. Tsiꞌ pʌyʌ tilel jini ñuc bʌ i yaj 
ñusa waj yicꞌot jini ñuc bʌ i yaj mel caxlan waj. 21 Tsiꞌ chaꞌ 
waꞌchoco jini ñuc bʌ i yaj ñusa waj tiꞌ yeꞌtel. Tsaꞌ cajiꞌ chaꞌ acꞌ 
jini tsima tiꞌ cꞌʌb Faraón. 22  Pero tsiꞌ jichꞌchoco jini xmel caxlan 
waj cheꞌ bajcheꞌ tsiꞌ sube José. Jiñʌch i sujmlel i ñajal. 23 Pero 
jini ñuc bʌ i yaj ñusa waj maꞌanic tsiꞌ chʌn ñaꞌta José. Tsaꞌ 
ñajʌyi tiꞌ pusicꞌal.

José tsiꞌ tsictesʌbe i sujmlel i ñajal Faraón

41  Cheꞌ ñumenix chaꞌpꞌejl jab, Faraón tsiꞌ chaꞌle ñajal. 
Tsiꞌ qꞌuele i bʌ ti ñajal yaꞌ waꞌal tiꞌ tiꞌ colem jaꞌ. 2  Tsaꞌ 

loqꞌui ti colem jaꞌ wuccojt wacax wen i tꞌojol tac bʌ, wen 
jujpꞌem. Tsiꞌ cꞌuxuyob jam yaꞌ ti jamil. 3 Ti wiꞌil tsaꞌ loqꞌui tilel 
yambʌ wuccojt wacax mach bʌ i tꞌojolic, yajyaj jax. Tsaꞌ cotle 
tac yaꞌ baꞌan jujpꞌem bʌ wacax tiꞌ tiꞌ colem jaꞌ. 4 Jini wacax 
mach bʌ i tꞌojolic, jini yajyaj bʌ, tsiꞌ cꞌuxuyob jini i tꞌojol tac 
bʌ wacax, jini jujpꞌem tac bʌ. Tsaꞌ cajni i wut Faraón.

5 Faraón tsaꞌ chaꞌ wʌyi. Tsiꞌ chaꞌ chaꞌle ñajal. Awilan, tsaꞌ 
loqꞌui wuctsꞌijt i cuch trigo ti juntejc jach i teꞌel, wen chan 
tac i bʌclel, wen tsꞌʌcʌl, tꞌuñul i cuch. 6 Ti wiꞌil tsaꞌ loqꞌui 
tac wuctsꞌijt pojtsꞌ bʌ wajtan jatsꞌbil bʌ chaꞌan ticʌw bʌ icꞌ 
loqꞌuem bʌ tiꞌ pasibal qꞌuin. 7 Jini wuctsꞌijt pojtsꞌ bʌ wajtan tsiꞌ 
jisa tac jini wuctsꞌijt tꞌuñul bʌ wajtan, utsꞌat bʌ i bʌclel. Tsaꞌ 
chaꞌ cajni i wut Faraón. Awilan i ñajal jach.

8  Cheꞌ ti sʌcꞌajel wen chꞌijiyem i pusicꞌal. Tsiꞌ choco majlel 
i winicob chaꞌan miꞌ pʌyob tilel pejtelel jini xwujtob yicꞌot 
pejtel añoꞌ bʌ cabʌl i ñaꞌtʌbal. Faraón tsiꞌ subeyob chuqui 
tsiꞌ qꞌuele ti ñajal. Maꞌanic majch tsaꞌ mejli i suben i sujmlel. 
9 Jini chaꞌan jini ñuc bʌ i yaj ñusa waj tsiꞌ pejca Faraón. Tsiꞌ 
sube: Mic ñaꞌtan c mul wʌle. 10 Cheꞌ bʌ tsaꞌ chaꞌle michꞌajel, 
Faraón, tiꞌ tojlel a winicob, tsaꞌ wotsayon ti mʌjquibʌl tiꞌ yotot 
i capitán xcʌntayajob, joñon quicꞌot ñuc bʌ xmel caxlan waj. 
11 Tsac chaꞌle lojon ñajal tic chaꞌticlel lojon. An i sujmlel tac 
ti chajp ti chajp. 12  Yaꞌan juntiquil hebreo, i winic i capitán 
xcʌntayajob. Tsac sube lojon c ñajal jini hebreo. Tsiꞌ subeyon 
lojon i sujmlel. Mach junsujmic c ñajal lojon. Parte an i 
sujmlel. 13 Tsaꞌ ujti cheꞌ bajcheꞌ tsiꞌ subeyon lojon. Tsaꞌ chaꞌ 
aqꞌuentiyon queꞌtel. Tsaꞌ jocꞌchoconti yambʌ, cheꞌen jini xñusa 
waj.

14 Jini chaꞌan Faraón tsiꞌ choco ti pʌyol José. Tsaꞌ bʌcꞌ pʌjyi 
loqꞌuel ti mʌjquibʌl. Tsiꞌ jujchi i tsuctiꞌ. Tsiꞌ qꞌuexta i pislel. 
Tsaꞌ cꞌoti baꞌan Faraón. 15 Faraón tsiꞌ sube José: Tsac chaꞌle 
ñajal. Maꞌanic majch mi mejlel i subeñon i sujmlel. Tsa cubi 
mi mejlel a subeñon i sujmlel c ñajal cheꞌ maꞌ ñichꞌtan, cheꞌen. 
16 José tsiꞌ jacꞌbe Faraón: Tic bajñelil mach mejlicon. Dios mi 
caj i pʌsben Faraón i sujmlel, cheꞌen. 17 Faraón tsiꞌ sube José: 

Awilan, tic ñajal waꞌalon tiꞌ tiꞌ colem jaꞌ. 18  Tsaꞌ loqꞌui ti colem 
jaꞌ wuccojt wacax, wen jujpꞌem tac, wen i tꞌojol jax. Tsiꞌ cꞌuxu 
jam yaꞌ ti jamil. 19 Ti wiꞌil tsaꞌ tili yambʌ wuccojt wacax mach 
bʌ cꞌoqꞌuic, mach bʌ wen taquic, yajyaj jax bʌ. Maꞌanic baꞌ 
qꞌuelel c chaꞌan mach bʌ wenic tac bajcheꞌ iliyi ti pejtelel i 
lumal Egipto. 20 Jini yajyaj jax bʌ wacax mach bʌ wenic tsiꞌ 
cꞌuxuyob jini ñaxan bʌ wacax, jini jujpꞌem bʌ. 21 Cheꞌ bʌ tsiꞌ 
cꞌuxu, mach tsiquilic mi tsaꞌix i cꞌuxu, yajyaj to cheꞌ bajcheꞌ ti 
ñaxan. Mach i tꞌojolic. Tsaꞌ cajni c wut. 22  Tsac chaꞌ chaꞌle ñajal. 
Awilan, ti juntejc jach i teꞌel ixim tsaꞌ loqꞌui wuctsꞌijt i cuch, 
wen tꞌuñul, utsꞌatax i bʌclel. 23 Ti wiꞌil tsaꞌ loqꞌui wuctsꞌijt 
i cuch lijqꞌuem jax bʌ, yajyaj, jatsꞌbil i chaꞌan ticʌw bʌ icꞌ 
loqꞌuem bʌ tiꞌ pasibal qꞌuin. 24 Jini yajyaj bʌ wajtan tsiꞌ jisa tac 
jini wuctsꞌijt wen bʌ wajtan. Tsac subeyob jini xwujtob chuqui 
tsac ñajle. Pero maꞌanic majch tsaꞌ mejli i subeñon i sujmlel, 
cheꞌen.

25 José tsiꞌ sube Faraón: Junchajp jach i sujmlel i ñajal 
Faraón. Dios tsiꞌ pʌsbe Faraón chuqui mi caj i chaꞌlen. 26 Jini 
wuccojt utsꞌat bʌ wacax jiñʌch wucpꞌejl jab. Jini wuctsꞌijt wen 
bʌ wajtan jiñʌch wucpꞌejl jab. Junsujm jach a ñajal. 27 Jini 
wuccojt yajyaj bʌ wacax mach bʌ wenic tsaꞌ bʌ loqꞌuiyob ti 
wiꞌil, jiñʌch yambʌ wucpꞌejl jab. Jini wuctsꞌijt wajtan, jini 
toꞌol i bʌquel jach bʌ, jatsꞌbil bʌ i chaꞌan ticʌw bʌ icꞌ loqꞌuem 
bʌ tiꞌ pasibal qꞌuin, jiñʌch wucpꞌejl jab wiꞌñal muꞌ bʌ caj i tilel.

28  Jiñʌch i sujmlel: Dios tsaꞌix i pʌsbe Faraón chuqui mi caj 
i mel. 29 Awilan, tal wucpꞌejl jab cheꞌ mi caj i yʌcꞌ cabʌl i wut 
pʌcꞌʌbʌl ti pejtelel i lumal Egipto. 30 Ti wiꞌil mi caj la cubin 
wiꞌñal wucpꞌejl jab. Miꞌ caj ti ñajʌyel tiꞌ pusicꞌal winicob 
pejtel jini wen tac bʌ i wut pʌcꞌʌbʌl. Jini wiꞌñal mi caj i jisan 
pejtel pʌcꞌʌbʌl ti lum. 31 Maꞌanix mi caj i chʌn ñaꞌtʌntel i wut 
pʌcꞌʌbʌl chaꞌan jini wiꞌñal muꞌ bʌ caj i tilel, come wen wocol 
jax. 32  Chaꞌyajl tsiꞌ chaꞌle ñajal Faraón, come wʌn chajpʌbilix ti 
Dios. Mux caj i bʌcꞌ mel Dios.

33 Jini chaꞌan, Faraón, sajcan winic chꞌejl bʌ i pusicꞌal, am bʌ 
i ñaꞌtʌbal. Aqꞌuen i yeꞌtel ti pejtelel Egipto. 34-35 Laꞌ i waꞌchocon 
gobernadorob chaꞌan miꞌ tempañob i bʌl ñʌcꞌʌl cheꞌ cabʌl i 
wut pʌcꞌʌbʌl. Wucpꞌejl jab yom miꞌ yʌqꞌueñob Faraón chaꞌpꞌejl 
i diezmojlel pejtelel i wut lum. Laꞌ lojtic ti tejclum tac. 36 Mi 
caj i lotob i bʌl lac ñʌcꞌ chaꞌan jini wucpꞌejl jab wiꞌñal muꞌ 

bʌ caj la cubin tiꞌ lumal Egipto, ame jilicob ti wiꞌñal pejtelel 
tejclumob, cheꞌen José.

José tsiꞌ taja ñuc bʌ i yeꞌtel ti Egipto
37 Tsiꞌ ñaꞌta Faraón yicꞌot pejtel i winicob utsꞌat chuqui tsiꞌ 

yʌlʌ José. 38  Faraón tsiꞌ sube i winicob: Mach mejlic lac taj 
yambʌ winic cheꞌ bajcheꞌ iliyi, am bʌ i chaꞌan i yEspíritu Dios, 
cheꞌen. 39 Faraón tsiꞌ sube José: Dios tsiꞌ pʌsbeyet pejtelel iliyi. 
Jini chaꞌan maꞌanic yambʌ am bʌ i pusicꞌal yicꞌot i ñaꞌtʌbal 
cheꞌ bajcheꞌ jatet. 40 Mi caj a yumʌntel ti cotot. Mux i melob 
cheꞌ bajcheꞌ maꞌ wʌl pejtelel winicob xꞌixicob tic lumal. Cojach 
tic buchlib baꞌ mic chaꞌlen queꞌtel ñumen ñucon bajche jatet. 
41 Faraón tsiꞌ sube José: Awilan, tsa cʌqꞌueyet a weꞌtel tiꞌ lumal 
Egipto, cheꞌen.

42  Faraón tsiꞌ locꞌsa i mʌtcꞌʌb. Tsiꞌ yotsʌbe tiꞌ cꞌʌb José. Tsiꞌ 
yʌqꞌue i lʌp i bujc José melbil bʌ ti fino bʌ pisil. Tsiꞌ yʌcꞌʌ tiꞌ 
bicꞌ ujʌl melbil bʌ ti oro. 43 Tsaꞌ aqꞌuenti José carreta, i piꞌʌl 
bʌ i carreta Faraón chaꞌan miꞌ pʌjyel majlel ti xʌmbal. Tsaꞌ 
majliyob winicob tiꞌ tojel i wut José. Tsiꞌ yʌlʌyob: Ñocchocon 
laꞌ bʌ, cheꞌob. Faraón tsiꞌ yʌqꞌue José i yeꞌtel ti pejtelel Egipto. 
44 Tsiꞌ sube: Joñon Faraón. Mi cʌqꞌueñet ti a wenta pejtel 
winicob ti Egipto. Machic maꞌ wʌqꞌueñob permiso maꞌanic 
chuqui mi caj i wis melob, cheꞌen. 45 Faraón tsiꞌ yotsʌbe 
yambʌ i cꞌabaꞌ José am bʌ i sujmlel, “an i pꞌʌtʌlel chaꞌan miꞌ 
yʌqꞌueñonla laj cuxtʌlel”. Tsiꞌ yʌqꞌue i yijñam José, i cꞌabaꞌ 
Asenat. Asenat i yalobilʌch Potifera. Potifera jiñʌch motomaj 
yaꞌ ti On.

Tsaꞌ caji ti ñumel José ti pejtelel i lumal egiptojob. 46 An 
lujumpꞌejl i chaꞌcꞌal (30) i jabilel José cheꞌ bʌ tsaꞌ waꞌle tiꞌ 
tojlel Faraón i rey egiptojob. José tsaꞌ loqꞌui tiꞌ tojlel Faraón. 
Tsiꞌ xʌñʌ ñumel pejtelel i lumal Egipto. 47 Wucpꞌejl jab tsiꞌ yʌcꞌʌ 
cabʌl i wut jini lum. 48  Wucpꞌejl jab José tsiꞌ tempʌbeyob i bʌl 
i ñʌcꞌ egiptojob ti pejtelel i lumal. Tsiꞌ lotoyob i bʌl ñʌcꞌʌl ti 
jujumpꞌejl tejclum. Lajal tsiꞌ loto jini tsaꞌ bʌ coli ti lum am 
bʌ tiꞌ joytilel tejclum. 49 Tsiꞌ tempa cꞌuxbil bʌ i wut jam cheꞌ 
bajcheꞌ i yonlel i jiꞌil colem ñajb. Wen cabʌl tsiꞌ tempa jinto 
cheꞌ maꞌanix bajcheꞌ tsaꞌ mejli ti tsicol, come wen on.

50 Tsiꞌ yilayob pañimil chaꞌtiquil chꞌiton bʌ i yalobilob 
José yicꞌot Asenat cheꞌ maxto anic wiꞌñal. Asenat, i yixicꞌal 

Potifera, jini motomaj chumul bʌ ti tejclum i cꞌabaꞌ On. 51 José 
tsiꞌ yotsʌbe i cꞌabaꞌ jini yʌx alʌl Manasés, “Jini muꞌ bʌ i yʌcꞌ 
ti ñajʌyel”, come tsiꞌ yʌlʌ: Dios tsiꞌ yʌcꞌʌ ti ñajʌyel tic pusicꞌal 
pejtel wocol bʌ queꞌtel yicꞌot pejtelel c chꞌijiyemlel chaꞌan c 
piꞌʌlob tiꞌ yotot c tat, cheꞌen. 52  José tsiꞌ yotsʌbe i cꞌabaꞌ jini 
ijtsꞌinil bʌ Efraín, “Mi yʌcꞌ ti pꞌojlel”, come tsiꞌ yʌlʌ: Dios tsiꞌ 
yʌqꞌueyon c chubʌꞌan ti jini lum baꞌ tsa cubi wocol, cheꞌen.

53 Tsaꞌ ñumi wucpꞌejl jab cheꞌ an cabʌl i wut pʌcꞌʌbʌl tiꞌ 
lumal Egipto. 54 Tsaꞌ caji jini wucpꞌejl jab wiꞌñal cheꞌ bajcheꞌ 
tsiꞌ yʌlʌ José. Tsiꞌ yubiyob wiꞌñal ti pejtelel tejclum ti pañimil. 
Pero ti pejtelel i lumal Egipto an waj. 55 Cheꞌ bʌ tsiꞌ yubiyob 
wiꞌñal jini winicob xꞌixicob, tsiꞌ cꞌajtibeyob waj Faraón. Tsiꞌ 
subeyob: Cucula baꞌan José. Jacꞌbenla chuqui miꞌ subeñetla, 
cheꞌen. 56 Tsiꞌ yubiyob wiꞌñal ti pejtelel pañimil. José tsiꞌ jamʌ 
pejtel i yotlel i bʌl ñʌcꞌʌl. Tsiꞌ chombeyob egiptojob. Wen 
wocol jax woliꞌ ñumel jini wiꞌñal tiꞌ lumal Egipto. 57 Tsaꞌ tiliyob 
baꞌan José winicob chꞌoyoloꞌ bʌ ti pejtelel yan tac bʌ tejclum. 
Tsaꞌ cꞌotiyob ti Egipto chaꞌan miꞌ mʌñob trigo, come wen 
wocol woli ti ñumel jini wiꞌñal ti pejtelel pañimil.

I yʌscuñob José tsaꞌ majliyob ti Egipto

42  Cheꞌ bʌ tsiꞌ ñaꞌta Jacob an i bʌl ñʌcꞌʌl yaꞌ ti Egipto, 
tsiꞌ subeyob i yalobilob: ¿Chucoch woli laꞌ toꞌol qꞌuel 

laꞌ bʌ? cheꞌen. 2  Jacob tsiꞌ subeyob: Awilan, tsa cubi an i bʌl 
ñʌcꞌʌl yaꞌ ti Egipto. Cucula. Mʌñʌla i wut jam yaꞌi chaꞌan mi 
laj colel ti wiꞌñal ame chʌmiconla. 3 Jini chaꞌan tsaꞌ majliyob 
lujuntiquil i yʌscuñob José chaꞌan miꞌ mʌñob trigo yaꞌ ti 
Egipto. 4 Pero Jacob maꞌanic tsiꞌ choco majlel Benjamín i 
yijtsꞌin José yicꞌotob, come Jacob tsiꞌ yʌlʌ: Ame tsʌnsʌntic, 
cheꞌen.

5 Jini chaꞌan i yalobilob Israel tsaꞌ majli i mʌñob i bʌl i 
ñʌcꞌ yaꞌ baꞌ woliyob ti mʌñoñel yañoꞌ bʌ, come an wiꞌñal ti 
pejtelel i lumal Canaán. 6 José i yumʌch i lumal Egipto. Tsiꞌ 
chombeyob trigo pejtel winicob. I yʌscuñob José tsaꞌ cꞌotiyob. 
Tsiꞌ pʌcchocoyob i bʌ ti lum tiꞌ tojlel José.

7-8  José tsiꞌ qꞌuele i yʌscuñob. Tsiꞌ cʌñʌyob pero i yʌscuñob 
maꞌanic tsiꞌ cʌñʌyob José. Maꞌanic tsiꞌ yʌcꞌʌ i bʌ ti cʌjñel. 
Tsʌts tsiꞌ pejcayob. Tsiꞌ subeyob: ¿Baqui chꞌoyoletla? cheꞌen. Tsiꞌ 
jacꞌʌyob: Loqꞌuemon lojon tiꞌ lumal Canaán chaꞌan mic mʌn i 

bʌl lojon c ñʌcꞌ, cheꞌob. 9 José tsiꞌ ñaꞌta i ñajal tsaꞌ bʌ i subeyob 
i yʌscuñob. Tsiꞌ subeyob: Xyojchꞌetla. Julemetixla chaꞌan mi 
laꞌ qꞌuel ili lum, cheꞌen. 10 I yʌscuñob José tsiꞌ subeyob: Mach 
xyojchꞌonic lojon, c yum. A winicon lojon. Tsaꞌ tili c mʌn 
lojon i bʌl lojon c ñʌcꞌ. 11 Tic pejtel lojon juntiquil jach c tat 
lojon. Isujm chuqui mic subeñet lojon. Mach xyojchꞌonic lojon, 
cheꞌob.

12  José tsiꞌ subeyob: Julemetixla chaꞌan mi laꞌ qꞌuel jini lum 
baꞌ maꞌanic cabʌl xcʌnta tejclumob, cheꞌen. 13 I yʌscuñob tsiꞌ 
yʌlʌyob: Lajchʌntiquilon lojon. C piꞌʌlon lojon c bʌ. A winicon 
lojon. Yaꞌan c tat lojon ya tiꞌ lumal Canaán yicꞌot jini cojix bʌ i 
yalobil. Jini yambʌ mach yaꞌix an, cheꞌob. 14 José tsiꞌ subeyob: 
Jiñʌch tsaꞌ bʌ c subeyetla. Xyojchꞌetla. 15 Mi caj j qꞌuelbeñetla 
laꞌ pusicꞌal. Maꞌanic mi caj laꞌ loqꞌuel wʌꞌi mi maꞌanic tsaꞌ juli 
cojax bʌ a xut ijtsꞌin. Mic waꞌchocon jini tꞌan tiꞌ cꞌaba Faraón. 
16 Yajcanla juntiquil ti laꞌ tojlel. Chocola majlel i pʌy tilel laꞌ 
wijtsꞌin. Mi caj c ñupꞌetla ti mʌjquibʌl jinto miꞌ julel chaꞌan 
mic ñaꞌtan mi isujmʌch laꞌ tꞌan. Mi mach isujmic, mux caj laꞌ 
toj ti Faraón chaꞌan xyojchꞌetla, cheꞌen.

17 José tsiꞌ tem otsayob ti mʌjquibʌl ti pejtelelob. Yaꞌ añob 
uxpꞌejl qꞌuin. 18  Cheꞌ ti yuxpꞌejlel qꞌuin José tsiꞌ subeyob: 
Melela cheꞌ bajcheꞌ mic subeñetla chaꞌan mi laꞌ coltan laꞌ bʌ, 
come mic bʌcꞌñan Dios. 19 Mi isujm chuqui tsaꞌ laꞌ subeyon, 
laꞌto cʌlec juntiquil ti mʌjquibʌl. Cucula ti sujtel. Chꞌʌmʌla 
majlel i bʌl ñʌcꞌʌl chaꞌan mi laꞌ tꞌoxben laꞌ piꞌʌlob. 20 Pʌyʌla 
tilel laꞌ xut ijtsꞌin mi isujmʌch laꞌ tꞌan. Cheꞌ jini mi caj 
cʌqꞌuetla ti colel, cheꞌen José. Cheꞌʌch tsaꞌ caji i melob. 21 Tsiꞌ 
subeyob i bʌ: Isujm an lac mul chaꞌan la quijtsꞌin. Tsaꞌ la 
quilʌbe i wocol i pusicꞌal José cheꞌ bʌ tsiꞌ cꞌajtibeyonla ti 
wocol tꞌan chaꞌan mi lac pꞌuntan. Maꞌanic tsaꞌ lac jacꞌʌ, cheꞌob.

22  Rubén tsiꞌ subeyob: ¿Mach ba anic tsac subeyetla mach 
laꞌ chaꞌlen mulil tiꞌ contra jini chꞌiton? Pero maꞌanic tsaꞌ laꞌ 
jacꞌbeyon. Jini chaꞌan an ti lac wenta i chꞌichꞌel José, cheꞌen. 
23 Tsiꞌ lon ñaꞌtayob maꞌanic woliꞌ chꞌʌmben isujm José, come 
yaꞌan i yaj ñusa tꞌan tiꞌ tojlelob. 24 José tsaꞌ poj loqꞌui majlel. 
Tsaꞌ chaꞌ tili i pejcañob. Tsiꞌ chucu Simeón. Tsiꞌ cʌchʌ tiꞌ 
tojlel i piꞌʌlob. 25 Tsiꞌ yʌcꞌʌ i tꞌan José chaꞌan miꞌ butꞌbentel i 
coxtal tac ti trigo, chaꞌan miꞌ mucul sutqꞌuibentelob i taqꞌuin 
tiꞌ mal i coxtal ti jujuntiquilob. Tsiꞌ chaꞌle mandar chaꞌan 

miꞌ yʌqꞌuentelob jaꞌel i bʌlob i ñʌcꞌ chaꞌan miꞌ cꞌuxob ti bij. 
Cheꞌʌch tsaꞌ mejli.

26 Tsiꞌ pꞌʌtbeyob i cuch jini burro tac butꞌul bʌ ti trigo. Tsaꞌ 
majliyob. 27 Yaꞌ baꞌ tsaꞌ wʌyiyob ti acꞌʌlel juntiquil tsaꞌ cajiꞌ 
jitben i tiꞌ i coxtal chaꞌan miꞌ yʌqꞌuen i bucꞌbal i burro. Tsiꞌ 
qꞌuele i taqꞌuin ti mal coxtal. 28  Tsiꞌ subeyob i piꞌʌlob: Chaꞌ 
wʌꞌix an i tojol jini trigo. Wʌꞌan tiꞌ tiꞌ coxtal, cheꞌen. Jini 
chaꞌan tsaꞌ cajiyob ti cabʌl bʌqꞌuen. Tsiltsilñayob ti bʌqꞌuen 
tsaꞌ caji i joy pejcañob i bʌ ti jujuntiquil. Tsiꞌ yʌlʌyob: ¿Chuqui 
tsiꞌ melbeyonla Dios? cheꞌob.

29 Cheꞌ bʌ tsaꞌ cꞌotiyob yaꞌ baꞌan Jacob i tat yaꞌ tiꞌ lumal 
Canaán, tsiꞌ subeyob pejtel chuqui tsaꞌ tumbentiyob. 30 Tsiꞌ 
yʌlʌyob: Jini winic, i yum jini lum, tsʌts tsiꞌ pejcayon lojon. 
Tsiꞌ yʌlʌ xyojchꞌon lojon. 31 Tsac sube lojon: “Tsaꞌix tiliyon 
lojon ti mʌñoñel. Mach xyojchꞌonic lojon. 32  Lajchʌntiquilon 
lojon. C piꞌʌl lojon c bʌ. I yalobilon lojon c tat. Juntiquil tsaꞌix 
chʌmi. Jini cojix bʌ quijtsꞌin lojon yaꞌto an yicꞌot c tat lojon 
yaꞌ tiꞌ lumal Canaán”, choꞌon tsac sube lojon. 33 Jini chaꞌan 
tsiꞌ subeyon lojon: “Melela cheꞌ bajcheꞌ mic subeñetla chaꞌan 
mic ñaꞌtan mi i sujmʌch laꞌ tꞌan. Laꞌ cʌlec juntiquil quicꞌot. 
Chꞌʌmʌla i bʌl ñʌcꞌʌl chaꞌan mi laꞌ tꞌoxbeñob laꞌ piꞌʌlob ti laꞌ 
wotot. Cucula ti sujtel. 34 Pʌyʌla tilel baꞌ añon jini cojix bʌ laꞌ 
wijtsꞌin. Cheꞌ jini mi caj c ñaꞌtan mach xyojchꞌeticla. Mi caj 
c chaꞌ col laꞌ weran. Mi caj laꞌ chaꞌlen choñoñel mʌñoñel tic 
lumal”. Cheꞌ tsiꞌ subeyon lojon, cheꞌob.

35 Tsaꞌ cajiꞌ jochtesañob i coxtal. Awilan, yaꞌ lʌtsʌl i taqꞌuin 
jujuntiquil winic ti mal i coxtal. Cheꞌ bʌ tsiꞌ qꞌueleyob i taqꞌuin 
tsaꞌ cajiyob ti bʌqꞌuen jini winicob yicꞌot i tat. Tsiꞌ yʌlʌyob: 
¿Chuqui tsiꞌ melbeyonla Dios? cheꞌob. 36 Jacob tsiꞌ subeyob: 
Mebaꞌon chaꞌan tsaꞌix laꞌ pʌyʌ majlel chaꞌtiquil calobilob. José 
maꞌanix tsiquil. Maꞌanix tsiquil Simeón. Wʌle laꞌ womix laꞌ 
pʌy majlel Benjamín. Pejtelel jini wocol woliꞌ jisañon, cheꞌen.

37 Rubén tsiꞌ sube i tat: Yom maꞌ tsʌnsan jini chaꞌtiquil chꞌiton 
bʌ calobilob mi maꞌanic mic chaꞌ julel quicꞌot Benjamín. Mi 
tsaꞌ wʌcꞌʌ tic wenta Benjamín, mux c chaꞌ pʌy tilel baꞌ añet, 
cheꞌen. 38  Pero Jacob tsiꞌ sube: Maꞌanic mi caj i majlel calobil a 
wicꞌot, come tsaꞌix chʌmi i yʌscun. Jini jach tsaꞌ cʌle quicꞌot. 
Mi tsiꞌ yubi wocol calobil ti bij yaꞌ baꞌ samiyetla, cheꞌ jini mux 
c chʌmel chaꞌan i chꞌijiyemlel c pusicꞌal, cheꞌen.

Tsiꞌ pʌyʌyob majlel Benjamín

43  Wen cabʌl i wiꞌñal winicob tiꞌ lumal Canaán. 2  Cheꞌ 
bʌ tsaꞌix ujti i cꞌuxob jini trigo tsaꞌ bʌ i chꞌʌmʌyob 

tilel ti Egipto, Jacob tsiꞌ sube i yalobilob: Chaꞌ cucula. Mʌñʌla 
tilel tsꞌiꞌtaꞌ i bʌl lac ñʌcꞌ, cheꞌen. 3-5 Judá tsiꞌ sube: Jini yumʌl 
tsiꞌ wersa subeyon lojon: “Maꞌanix mi caj laꞌ qꞌuel c wut jinto 
mi laꞌ pʌy tilel laꞌ wijtsꞌin”, cheꞌen. Mi mux caj a choc majlel 
quijtsꞌin quicꞌot lojon, mux c chaꞌ majlel lojon c mʌn tilel i bʌl 
lac ñʌcꞌ. Pero mi mach a womic a choc majlel maꞌanic mi caj c 
majlel lojon, cheꞌen Judá.

6 Israel tsiꞌ yʌlʌ: ¿Chucoch tsaꞌ lon sube jini winic an yambʌ 
a wijtsꞌin chaꞌan maꞌ wʌcꞌon ti wocol? cheꞌen. 7 Tsiꞌ jacꞌʌyob: 
Jini winic tsiꞌ wen cꞌajtibeyon lojon jaytiquilon lojon quicꞌot c 
piꞌʌlob lojon. Tsiꞌ yʌlʌ: “¿Cuxul to ba a tat? ¿Am ba yambʌ a 
wijtsꞌin?” cheꞌen. Tsac jacꞌbe lojon i tꞌan. ¿Tsaꞌ ba mejli c wʌn 
ñaꞌtan lojon mi mux i subeñon lojon: “Pʌyʌla tilel a wijtsꞌin”? 
cheꞌob.

8  Judá tsiꞌ sube Israel: Laꞌ c pʌy majlel jini chꞌiton quicꞌot. 
Cheꞌ jini mic majlel lojon chaꞌan miꞌ lajmel lac wiꞌñal, ame laj 
chʌmiconla quicꞌotet quicꞌot calobil lojon. 9 Mux c chꞌʌm tic 
wenta jini chꞌiton. Mi caj c chaꞌ pʌy tilel. Mi maꞌanic mic chaꞌ 
pʌy tilel, mi maꞌanic mic chaꞌ aqꞌueñet, c mulʌch ti pejtelel 
ora. Mux c toj. 10 Machic tsaꞌ jalꞌayon lojon, tsaꞌ mejli c sujtel 
lojon chaꞌyajl, cheꞌen Judá.

11 Israel tsiꞌ subeyob: Mi cheꞌʌch yom, melela cheꞌ bajcheꞌ mic 
subeñetla. Chꞌʌmʌla majlel ti laꞌ coxtal jini wen utsꞌat bʌ i wut 
lum. I majtañʌch jini winic. Chꞌʌmbenla tsꞌitaꞌ bálsamo, yicꞌot 
tsꞌitaꞌ chab, yicꞌot xojocña bʌ tsꞌac, yicꞌot i yetsel teꞌ, yicꞌot 
mirra*, yicꞌot cꞌuxbil bʌ i wut teꞌ ti chajp ti chajp. 12  Ñumen on 
yom mi laꞌ chꞌʌm majlel jini taqꞌuin. Chaꞌ chꞌʌmbenla majlel 
jini taqꞌuin tsaꞌ bʌ i chaꞌ otsa ti mal laꞌ coxtal. Ticꞌʌl maꞌanic 
tsiꞌ ñaꞌta chuqui tsiꞌ chaꞌle. 13 Pʌyʌla majlel laꞌ wijtsꞌin. Chaꞌ 
cucula baꞌan jini winic. 14 Cheꞌ yaꞌ añetla tiꞌ tojlel jini winic, laꞌ 
i pꞌuntañetla Dios jini Mach bʌ Anic i Pꞌisol i Pꞌʌtʌlel. Laꞌ i chaꞌ 
colbeñet laꞌ weran yicꞌot Benjamín. Pero mi tsaꞌ chʌmiyob 
calobilob, cheꞌ jini mebaꞌonix chaꞌan calobilob, cheꞌen.

15 Jini winicob tsiꞌ chꞌʌmbeyob majlel i majtan. Tsiꞌ 
chꞌʌmʌyob jaꞌel cabʌl taqꞌuin. Tsiꞌ pʌyʌyob majlel Benjamín. 

Tsiꞌ techeyob xʌmbal. Tsaꞌ jubiyob majlel ti Egipto. Yaꞌ tsaꞌ 
cꞌotiyob tiꞌ tojlel José. 16 Cheꞌ bʌ tsiꞌ ñaꞌta José yaꞌan Benjamín 
yicꞌotob, tsiꞌ sube jini xcʌñʌ otot: Pʌyʌ ochel jini winicob ti 
cotot. Tsʌnsan weꞌelʌl. Chajpan. Come jini winicob mi caj i 
chaꞌleñob weꞌel quicꞌot cheꞌ ti xinqꞌuiñil. 17 Jini winic tsiꞌ mele 
cheꞌ bajcheꞌ tsiꞌ yʌlʌ José. Tsiꞌ pʌyʌyob majlel tiꞌ yotot José.

18  Tsiꞌ chaꞌleyob bʌqꞌuen, come tsaꞌ pʌjyiyob majlel tiꞌ yotot 
José. Tsiꞌ yʌlʌyob: Pʌybilonla chaꞌan jini taqꞌuin tsaꞌ bʌ chaꞌ 
otsʌbentiyonla ti laj coxtal. Yomix i contrajiñonla. Mux caj 
i chuconla yicꞌot lac burro chaꞌan miꞌ pʌyonla majlel ti toꞌol 
eꞌtel, cheꞌob. 19 Tsiꞌ tsajcayob majlel xcʌñʌ otot i chaꞌan José. 
Tsiꞌ pejcayob yaꞌ tiꞌ tiꞌ otot. 20 Tsiꞌ yʌlʌyob: C yum, isujm i 
chaꞌyajlelix tsaꞌ tiliyon lojon chaꞌan mic mʌn i bʌl lojon c 
ñʌcꞌ. 21 Cheꞌ ujtemix c mʌn lojon, cheꞌ majlemonix lojon baꞌ 
tsaꞌ jijliyon lojon, tsac jiti lojon i tiꞌ tac coxtal. Awilan, chaꞌ 
yaꞌix an c taqꞌuin lojon ti jujuntiquilon lojon tiꞌ tiꞌ j coxtal. Jini 
chaꞌan tsꞌʌcʌl tsaꞌix c chaꞌ chꞌʌmʌ tilel. 22  Yambʌ taqꞌuin jaꞌel 
tsaꞌix c chꞌʌmʌ lojon tilel chaꞌan mic mʌn i bʌl lojon c ñʌcꞌ. 
Mach cujilic lojon majqui tsiꞌ yotsa c taqꞌuin tij coxtal lojon, 
cheꞌob.

23 Jini winic tsiꞌ yʌlʌ: Laꞌ ñʌchꞌlec laꞌ pusicꞌal. Mach laꞌ 
chaꞌlen bʌqꞌuen. Jini laꞌ Dios, i Dios laꞌ tat tsiꞌ yʌqꞌueyetla 
taqꞌuin ti laꞌ coxtal. Tsac chꞌʌmʌ laꞌ taqꞌuin, cheꞌen. Cheꞌ 
jini tsiꞌ colo Simeón chaꞌan miꞌ tilel baꞌañob. 24 Tsiꞌ pʌyʌyob 
ochel tiꞌ yotot José. Tsiꞌ yʌqꞌueyob jaꞌ. Tsiꞌ pocbeyob i yoc. Tsiꞌ 
yʌqꞌueyob tsepbil bʌ jam chaꞌan i burro tac. 25 I piꞌʌlob José 
tsiꞌ chajpʌbeyob i majtan, come tal cheꞌ ti xinqꞌuiñil, come tsiꞌ 
yubiyob pʌybilob tilel ti cꞌux waj yicꞌot.

26 Cheꞌ bʌ tsaꞌ tili José tiꞌ yotot, tsiꞌ yʌqꞌueyob i majtan tsaꞌ bʌ 
i yotsayob tiꞌ yotot. Tsiꞌ pʌcchocoyob i bʌ ti lum tiꞌ tojlel José. 
27 José tsiꞌ cꞌajtibeyob bajcheꞌ yilalob. Tsiꞌ yʌlʌ: Jini laꞌ tat, jini 
ñoxix bʌ winic tsaꞌ bʌ laꞌ subeyon, ¿utsꞌat ba an? ¿Cuxul to 
ba? cheꞌen. 28  Tsiꞌ yʌlʌyob: Utsꞌat cu an. Cuxul to. A winicʌch, 
cheꞌob. Tsiꞌ cꞌuchchocoyob i bʌ. Tsiꞌ qꞌueleyob ti ñuc José.

29 José tsiꞌ tsꞌitaꞌ letsa i wut. Tsiꞌ qꞌuele Benjamín i yijtsꞌin, 
lajal bʌ i ñaꞌ yicꞌot. Tsiꞌ yʌlʌ: ¿Jim ba cojix bʌ laꞌ wijtsꞌin, tsaꞌ 
bʌ laꞌ subeyon? cheꞌen. Calobil, laꞌ i yʌqꞌueñet Dios i yutslel i 
pusicꞌal, cheꞌen. 30 Ti ora tsaꞌ loqꞌui José, come tsiꞌ wen cꞌuxbi i 
yijtsꞌin. Tsiꞌ sajca baqui tsaꞌ mejli ti uqꞌuel tiꞌ bajñelil. Tsaꞌ ochi 

ti yambʌ i mal otot. Tsiꞌ chaꞌle uqꞌuel yaꞌi. 31 Tsiꞌ poco i wut. 
Tsaꞌ chaꞌ tili. Tsiꞌ tiqꞌui i bʌ. Tsiꞌ yʌlʌ: Chꞌʌmʌ tilel i bʌl lojon c 
ñʌcꞌ, cheꞌen.

32  Tsiꞌ yʌqꞌueyob José i bʌl i ñʌcꞌ tiꞌ bajñelil. Parte tsiꞌ 
yʌqꞌueyob hebreojob tiꞌ bajñelob. Parte tsiꞌ yʌqꞌueyob egiptojob 
tsaꞌ bʌ i cꞌuxuyob waj yicꞌot José, come ticꞌbilob miꞌ cꞌuxob 
waj egiptojob yicꞌot hebreojob. Mach utsꞌatic tiꞌ wut egiptojob. 
33 Tsaꞌ buchleyob i piꞌʌlob tiꞌ tojlel José, ñaxan jini ascuñʌl bʌ 
chaꞌan ñaxan tsiꞌ yila pañimil, wiꞌil jini ijtsꞌiñʌl tac bʌ ti tacꞌ 
ti tacꞌ cꞌʌlʌl ti cojix bʌ. Tsaꞌ toj sajtiyob i pusicꞌal jini winicob. 
34 José tsiꞌ chꞌʌmʌ jini weꞌelʌl am bʌ ti mesa. Tsiꞌ ñusʌbeyob 
i piꞌʌlob. Tsiꞌ yʌqꞌue Benjamín chʌnlujch i ñumel i bʌl i ñʌcꞌ 
cheꞌ bajcheꞌ yañoꞌ bʌ. Tsiꞌ chaꞌleyob uchꞌel. Tijicña tsiꞌ yubiyob 
yicꞌot José.

Jini vaso tsaꞌ bʌ poj sajti

44  José tsiꞌ yʌqꞌue mandar xcʌnta otot. Tsiꞌ sube: 
Butꞌbeñob i coxtal winicob tiꞌ bʌl i ñʌcꞌ cheꞌ 

bajcheꞌ cꞌamel mi mejlel i lʌtꞌob majlel. Otsʌbeñob i taqꞌuin 
jujuntiquilob tiꞌ coxtal tac. 2  Otsan c taza melbil bʌ ti plata 
tiꞌ tiꞌ i coxtal ijtsꞌiñʌl bʌ. Otsan jaꞌel i tojol trigo, cheꞌen. Tsiꞌ 
chaꞌle cheꞌ bajcheꞌ tsiꞌ yʌlʌ José. 3 Cheꞌ bʌ tsaꞌ sʌcꞌa pañimil 
tsaꞌ majliyob i yʌscuñob José yicꞌot i burro tac. 4 Cheꞌ bʌ 
tsaꞌ loqꞌuiyob ti tejclum, cheꞌ bʌ max to ñajtic añob, José tsiꞌ 
sube xcʌnta otot i chaꞌan: Cucux. Tsajcan majlel jini winicob. 
Cheꞌ bʌ tsaꞌix a tajayob, yom maꞌ subeñob: “¿Chucoch tsaꞌ laꞌ 
qꞌuextʌbeyon cutslel ti jontolil? ¿Chucoch tsaꞌ laꞌ xujchꞌibeyon 
c taza melbil bʌ ti plata? 5 Jiñʌch muꞌ bʌ i cꞌʌn c yum cheꞌ miꞌ 
jap. Añʌch i cꞌʌjñibal chaꞌan miꞌ wʌn ñaꞌtan chuqui miꞌ caj ti 
ñumel. Jontol chuqui tsaꞌ laꞌ chaꞌle”. Cheꞌ yom maꞌ subeñob, 
cheꞌen.

6 Jini winic tsiꞌ tajayob. Tsiꞌ subeyob jini tꞌan. 7 Jini hebreojob 
tsiꞌ subeyob xcʌnta otot i chaꞌan José: ¿Chucoch cheꞌ woliꞌ 
yʌl c yum? Maꞌanic tsaꞌ wis ochi tic pusicꞌal lojon c mel lojon 
bajcheꞌ jini. 8  Awilan, tsac chaꞌ chꞌʌmbeyet lojon tilel jini 
taqꞌuin tsaꞌ bʌ c taja lojon tiꞌ tiꞌ coxtal. Tsiquil cheꞌ jini mach 
comic lojon c xujchꞌin loqꞌuel plata yicꞌot oro tiꞌ yotot a yum. 
9 Sajcan tic tojlel lojon. Majqui jach lotol i chaꞌan, laꞌ chʌmic. 
Cheꞌ jini mux cochel lojon ti toꞌol eꞌtel tiꞌ tojlel c yum, cheꞌob.

10 Tsiꞌ jacꞌʌ: Laꞌ mejlic cheꞌ bajcheꞌ mi laꞌ wʌl: Majqui lotol i 
chaꞌan jini taza laꞌ ochic tic winic. Cheꞌ jini maꞌanic laꞌ mul, 
cheꞌen. 11 Ti ora tsiꞌ juꞌsayob i coxtal ti lum ti jujuntiquil. Tsiꞌ 
jitiyob i coxtal. 12  Jini xcʌñʌ otot tsaꞌ cajiꞌ sajcan majlel taza 
baꞌan jini ascuñʌl bʌ cꞌʌlʌl ti ijtsꞌiñʌl bʌ. Tsiꞌ taja tiꞌ coxtal 
Benjamín. 13 Tsiꞌ tsiliyob i pislel. Ti jujuntiquilob tsiꞌ chaꞌ 
pꞌʌtbeyob i cuch i burro. Tsaꞌ chaꞌ majliyob ti tejclum.

14 Tsaꞌ tili Judá yicꞌot i yermanojob tiꞌ yotot José. Yaꞌto an José. 
Tsiꞌ pʌcchocoyob i bʌ ti lum tiꞌ tojlel José. 15 José tsiꞌ subeyob: 
¿Chucoch tsaꞌ laꞌ xujchꞌibeyon c taza? ¿Mach ba laꞌ wujilic mi 
mejlel c ñaꞌtan mucul tac bʌ come cabʌlʌch c pusicꞌal? cheꞌen. 
16 Judá tsiꞌ yʌlʌ: ¿Chuqui mi mejlel c subeñet lojon c yum? 
¿Bajcheꞌ mi mejlel c pʌs lojon c bʌ ti utsꞌat ti a tojlel? Dios 
tsaꞌix i tsictesa lojon c mul. A winicon lojon. Wʌꞌ añon lojon, a 
chaꞌañon lojon chaꞌan toꞌol eꞌtel, quicꞌot jini tsaꞌ bʌ tajle yicꞌot 
a taza, cheꞌen. 17 José tsiꞌ yʌlʌ: Mach wenic mi tsac mele bajcheꞌ 
jini. Jini winic tsaꞌ bʌ tajle yicꞌot c taza mux i yochel tic winic. 
Pero jatetla, cucula baꞌan laꞌ tat tiꞌ ñʌchꞌtʌlel laꞌ pusicꞌal, cheꞌen.

Judaꞌ tsiꞌ colta ti wocol tꞌan jini Benjamín
18  Judá tsiꞌ tʌtsꞌʌ i bʌ baꞌan i piꞌʌlob. Tsiꞌ ñochta jini winic. 

Tsiꞌ sube: C yum, a winicon. A wocolic mij cꞌajtibeñet, laꞌ c 
pejcañet. Mach maꞌ michꞌleñon come a winicon, come lajalet 
bajcheꞌ Faraón. 19 Jatet c yum tsaꞌ cꞌajtibeyob a winicob: “¿Am 
ba laꞌ tat, laꞌ wijtsꞌin?” cheꞌet. 20 Tsac subeyet lojon: “C yum, 
an c tat lojon, ñoxix bʌ winic yicꞌot i yalobil tsaꞌ bʌ i yila 
pañimil cheꞌ ñoxix. Chʌmenix i yʌscun. Juntiquil jach tsaꞌ 
cʌle i yalobil i ñaꞌ. Cꞌux miꞌ yubin i tat”, choꞌon lojon. 21 Jatet 
tsaꞌ sube a winicob: “Pʌyʌla tilel baꞌ añon chaꞌan mij qꞌuel”, 
cheꞌet. 22  C yum, tsac subeyet lojon: “Jini chꞌiton mach mejlic ti 
tilel chaꞌan i tat. Mi tsiꞌ cʌyʌ i tat, mux i chʌmel”, choꞌon. 23 A 
winicon lojon. Tsaꞌ subeyon lojon: “Mi maꞌanic miꞌ tilel jini 
xut bʌ laꞌ wijtsꞌin, maꞌanic mi caj laꞌ chaꞌ qꞌuel c wut”, cheꞌet. 
24 Cheꞌ bʌ tsaꞌ majliyon baꞌan c tat lojon, jiñʌch a winic, tsac 
sube lojon a tꞌan, c yum. 25 C tat lojon tsiꞌ subeyon lojon: “Chaꞌ 
cucula. Mʌñʌla tsꞌitaꞌ i bʌl lac ñʌcꞌ”, cheꞌen. 26 Tsac sube lojon: 

“Mach mejlic c majlel. Muꞌ jach c majlel lojon mi an quijtsꞌin 
lojon quicꞌot, come mach mejlic j qꞌuelben i wut jini winic 
jinto miꞌ majlel jini cojix bʌ quijtsꞌin lojon”, choꞌon lojon.

27 C tat lojon tsiꞌ subeyon lojon: “Laꞌ wujil tsiꞌ yʌqꞌueyon 
chaꞌtiquil calobil jini quijñam. 28  Juntiquil tsaꞌ loqꞌui baꞌ añon. 
Tsa cʌlʌ tsʌnsʌbilix chaꞌan jontol bʌ bʌteꞌel. Maꞌanix tsac 
chʌn qꞌuele. 29 Mi tsaꞌ laꞌ pʌyʌ majlel ili calobil jaꞌel, mi tsiꞌ 
taja wocol, mux c chʌmel chaꞌan i chꞌijiyemlel c pusicꞌal”. Cheꞌ 
tsiꞌ subeyon c tat. 30 Jini chaꞌan cheꞌ mic sujtel baꞌan c tat, mi 
tsiꞌ qꞌuele maꞌanix tsiquil tilel quijtsꞌin lojon, mux caj i chʌmel, 
come cuxul to c tat chaꞌan jach woliꞌ pijtan quijtsꞌin lojon. 
31 Mux caj i chʌmel c tat lojon cheꞌ miꞌ qꞌuel maꞌanix tsiquil 
jini chꞌiton quicꞌot lojon. Laꞌ winicon lojon. Woli cʌcꞌ lojon ti 
chʌmel c tat lojon chaꞌan i chꞌijiyemlel i pusicꞌal. 32  A winicon. 
Tsac chꞌʌmʌ tic wenta jini chꞌiton tiꞌ tojlel c tat. Tsac sube: 
“Machic mic chaꞌ pʌybeñet tilel, an c mul ti a tojlel ti pejtelel 
ora”, choꞌon. 33 A wocolic, laꞌ c melbeñet a weꞌtel ti chejachi 
tiꞌ qꞌuexol jini chꞌiton. Laꞌ sujtic jini chꞌiton yicꞌot i yʌscuñob. 
34 Come mach mejlic c sujtel baꞌan c tat mi maꞌanic miꞌ sujtel 
jini chꞌiton quicꞌot. Mach comic j qꞌuel jini wocol muꞌ bʌ caj i 
yubin c tat. Cheꞌ tsiꞌ yʌlʌ Judá.

José tsiꞌ subu i bʌ tiꞌ tojlel i yʌscuñob

45  Maꞌanix tsaꞌ mejli i chʌn ticꞌ i bʌ José tiꞌ tojlel i 
piꞌʌlob waꞌaloꞌ bʌ tiꞌ tꞌejl. Cꞌam tsiꞌ subeyob: Laꞌ 

loqꞌuicob pejtelel winicob. Maꞌanic tsaꞌ cʌle mi juntiquilic cheꞌ 
bʌ tsiꞌ pʌsbeyob i bʌ i yʌscuñob. 2  Cꞌam tsiꞌ chaꞌle uqꞌuel. Jini 
egiptojob tsiꞌ yubiyob yicꞌot jini yaꞌ bʌ añob tiꞌ yotot Faraón. 
3 José tsiꞌ subeyob i yʌscuñob: Joñon José. ¿Cuxul to ba c tat? 
cheꞌen. Maꞌanic tsaꞌ mejli i jacꞌob i yʌscuñob, come tsaꞌ toj 
sajtiyob i pusicꞌal tiꞌ tojlel.

4 José tsiꞌ subeyob i yʌscuñob: La wocolic, laꞌla. Nochtañonla. 
Tsaꞌ cajiꞌ ñochtañob majlel. Tsiꞌ subeyob: Joñon José, laꞌ 
wijtsꞌiñon. Tsaꞌ la choñoyon tiꞌ cꞌʌb egiptojob. 5 Mach yomix mi 
laꞌ chʌn mel laꞌ pusicꞌal. Mach laꞌ michꞌlen laꞌ bʌ chaꞌan tsaꞌ laꞌ 
choñoyon. Come Dios tsiꞌ chocoyon tilel tiꞌ tojel laꞌ wut chaꞌan 
mij coltan jini wiꞌñayoꞌ bʌ, chaꞌan cuxul miꞌ yajñelob. 6 I 
chaꞌpꞌejlelix jab woliyob ti wiꞌñal ti ili lum. Anto yom joꞌpꞌejl 
jab wiꞌñal cheꞌ mach mejlic i picob lum cheꞌ maꞌanic cꞌajbal. 
7 Dios tsiꞌ chocoyon tilel tiꞌ tojel laꞌ wut chaꞌan mij coltañetla, 
chaꞌan maꞌanic miꞌ jilel laꞌ pꞌolbal ti pañimil. Tsiꞌ chocoyon 
tilel chaꞌan mi laꞌ taj ñuc bʌ laꞌ coltʌntel. 8  Jini chaꞌan mach 

jateticla tsaꞌ bʌ la chocoyon tilel. Dios tsiꞌ chocoyon tilel. Dios 
tsiꞌ yotsayon tiꞌ tat Faraón yilal. I yumon pejtelel am bʌ tiꞌ 
yotot Faraón, i yumon pejtel egiptojob.

9 Sujtenla ti ora baꞌan c tat. Subenla: “Tsiꞌ pejcayon lojon 
a walobil José. Tsiꞌ yʌlʌ: Dios tsiꞌ yotsayon tiꞌ yum pejtelel 
egiptojob. Laꞌ baꞌ añon ti ora. Mach yomic maꞌ jalijel. 10 Mux 
caj a chumtʌl ti lum i cꞌabaꞌ Gosén. Mi caj a wajñel lʌcꞌʌl baꞌ 
añon, jatet yicꞌot a walobilob yicꞌot a buts, yicꞌot a tiñʌmeꞌ 
yicꞌot a wʌlacꞌ yicꞌot pejtel a chubʌꞌan. 11 Wʌꞌ mi caj c weꞌsañet 
wʌꞌi chaꞌan maꞌanic maꞌ wochel ti pobre, jatet yicꞌot jini añoꞌ 
bʌ ti a wotot, yicꞌot a chubʌꞌan, come joꞌpꞌejl to jab an wiꞌñal, 
cheꞌen a walobil”. Cheꞌ yom mi laꞌ suben c tat, cheꞌen José.

12  Laꞌ wilan, ti laꞌ pejtelel yicꞌot quijtsꞌin Benjamín wolix laꞌ 
qꞌuel joñoñʌch woli bʌ c pejcañetla. 13 Mux caj laꞌ suben c tat 
pejtelel c ñuclel wʌꞌ ti Egipto, yicꞌot pejtelel tsaꞌ bʌ laꞌ qꞌuele. 
Cucula ti ora. Pʌyʌla tilel c tat ilayi, cheꞌen José. 14 José tsiꞌ tul 
meqꞌue Benjamín. Tsiꞌ chaꞌle uqꞌuel. Benjamín tsiꞌ chaꞌle uqꞌuel 
cheꞌ liquil tiꞌ quejlab José. 15 José tsiꞌ tsꞌujtsꞌube i wut pejtelel 
i yʌscuñob. Tsiꞌ mulu i yʌscuñob tiꞌ yaꞌlel i wut. Cheꞌ bʌ tsaꞌ 
ujtiyob ti uqꞌuel tsiꞌ chaꞌ pejcayob i bʌ.

16 Jini añoꞌ bʌ tiꞌ yotot Faraón tsaꞌ cajiꞌ yubiñob julemobix 
i yʌscuñob José. Tijicña tsiꞌ yubiyob Faraón yicꞌot i winicob. 
17 Faraón tsiꞌ sube José: Suben a wʌscuñob: “Pꞌʌtbenla i cuch 
laꞌ mula. Cucula ti sujtel tiꞌ lumal Canaán. 18  Pʌyʌla tilel laꞌ 
tat yicꞌot pejtel laꞌ piꞌʌlob. Cheꞌ tilemetla baꞌ añon mi caj 
cʌqꞌueñetla i wenlel i lumal Egipto. Mi caj laꞌ cꞌux wen bʌ i 
wut jini pʌcꞌʌbʌl. 19 Pʌyʌbenla majlel carreta tac laꞌ walobilob 
yicꞌot laꞌ wijñamob. Pʌyʌla tilel laꞌ tat. Laꞌla. 20 Mach mi laꞌ 
chʌn ñaꞌtan laꞌ chubʌꞌan. Come jini cꞌax wen bʌ lum tiꞌ lumal 
Egipto laꞌ chaꞌañʌch”. Cheꞌ yom mi laꞌ subeñob, cheꞌen Faraón.

21 I yalobilob Israel tsiꞌ meleyob cheꞌ bajcheꞌ tsaꞌ subentiyob. 
José tsiꞌ yʌqꞌueyob carreta muꞌ bʌ i tujcꞌʌntel majlel cheꞌ 
bajcheꞌ tsiꞌ yʌcꞌʌ mandar Faraón. Tsiꞌ yʌqꞌueyob i bʌl i ñʌcꞌ 
chaꞌan miꞌ cꞌuxob ti bij. 22  Tsiꞌ yʌqꞌueyob i pislel chaꞌan 
miꞌ qꞌuextañob i pislel ti jujuntiquil. Tsiꞌ yʌqꞌue Benjamín 
joꞌlujuncꞌal plata bʌ taqꞌuin yicꞌot joꞌpꞌejl i pislel chaꞌan miꞌ 
qꞌuextan i bʌ. 23 Tsiꞌ chocbe majlel i majtan i tat: lujuncojt 
burro am bʌ i cuch, wen bʌ chubʌꞌañʌl loqꞌuem bʌ ti Egipto, 
yicꞌot lujuncojt mula cuchul bʌ i chaꞌan trigo, yicꞌot waj, 

yicꞌot i bʌl i ñʌcꞌ i tat chaꞌan miꞌ cꞌuxob ti bij. 24 Cheꞌ jini 
José tsiꞌ choco majlel i yʌscuñob. Tsaꞌ majliyob. Tsiꞌ subeyob: 
Tsajiletmela ame mi laꞌ michꞌlen laꞌ bʌ ti bij, cheꞌen José.

25 Cheꞌ jini tsaꞌ loqꞌuiyob ti Egipto. Tsaꞌ tiliyob tiꞌ lumal 
Canaán baꞌan Jacob i tat. 26 Tsiꞌ subeyob: Cuxul to José. I 
yumʌch pejtelel i lumal Egipto, cheꞌob. Tsaꞌ toj sajti i pusicꞌal 
Jacob. Maꞌanic tsiꞌ ñopbeyob i tꞌan. 27 Tsiꞌ subeyob pejtelel i 
tꞌan José. Cheꞌ bʌ tsiꞌ qꞌuele jini carreta tsaꞌ bʌ i choco tilel 
José chaꞌan miꞌ cuch majlel, tsaꞌ ñuqꞌuesʌbenti i pusicꞌal Jacob. 
28  Israel tsiꞌ yʌlʌ: Ñopolix c chaꞌan. Cuxul to calobil José. Mux 
c majlel j qꞌueleꞌ cheꞌ cuxulon to, cheꞌen.

Jacob yicꞌot i piꞌʌlob añob ti Egipto

46  Israel tsaꞌ caji ti xʌmbal majlel yicꞌot pejtelel i 
chubʌꞌan. Tsaꞌ cꞌoti ti Beerseba. Tsiꞌ yʌqꞌue i majtan 

Dios, i Dios Isaac. Jini Isaac i tat Jacob. 2  Dios tsiꞌ pejca 
Israel cheꞌ ti acꞌʌlel. Tsiꞌ yʌlʌ: Jacob, Jacob, cheꞌen. Israel tsiꞌ 
jacꞌʌ: Wʌꞌ añon, cheꞌen. 3 Tsiꞌ yʌlʌ: Joñon Dioson, i Dioson a 
tat. Mach a bʌcꞌñan majlel ti Egipto, come yaꞌi mi caj c wen 
pꞌojlesan a walobilob. 4 Mi caj c majlel a wicꞌot ti Egipto. Isujm 
mi caj c chaꞌ pʌy loqꞌuel a pꞌolbal. José mi caj i mutsꞌbeñet a 
wut baꞌ ora maꞌ chʌmel, cheꞌen.

5 Jini chaꞌan Jacob tsaꞌ loqꞌui ti Beerseba. I yalobilob Israel 
tsiꞌ cuchuyob majlel ti carreta yicꞌot i yalobilob yicꞌot i 
yijñamob. Chocbil tilel carreta tac chaꞌan Faraón chaꞌan miꞌ 
cuch majlel. 6 Tsiꞌ pʌyʌyob majlel i yʌlacꞌ. Tsiꞌ chꞌʌmʌyob majlel 
i chubʌꞌan tsaꞌ bʌ i tajayob tiꞌ lumal Canaán. Tsaꞌ cꞌoti Jacob ti 
Egipto yicꞌot pejtelel i pꞌolbal. 7 Tsaꞌ cꞌotiyob i yalobilob Jacob 
yicꞌot i butsob. 8-14 Jiñobʌch i cꞌabaꞌob i yalobilob Jacob yicꞌot i 
butsob tsaꞌ bʌ majliyob ti Egipto:

Rubén jini ascuñʌl bʌ yicꞌot i yalobilob: Hanoc, Falú, 
Hezrón, Carmi. Simeón yicꞌot i yalobilob: Jemuel, Jamín, 
Ohad, Jaquín, Zohar, Saúl (i yalobil jini xcananea). Leví 
yicꞌot i yalobilob: Gersón, Coat, Merari. Judá yicꞌot i 
yalobilob: Er, Onán, Sela, Fares, Zara. Tsaꞌ chʌmiyob Er 
yicꞌot Onán tiꞌ lumal cananeojob. I cꞌabaꞌob i yalobilob 
Farés: Hezrón yicꞌot Hamul. Isacar yicꞌot i yalobilob: Tola, 
Pua, Job, Simrón. Zabulón yicꞌot i yalobilob: Sered, Elón, 
Jahleel.

15 Jiñobʌch i pꞌolbal Lea tsaꞌ bʌ i yʌcꞌʌ ti pañimil cheꞌ yaꞌ to 
chumulob ti Padanaram. Laj i yalobilobʌch Jacob. Dina jiñʌch 
xchꞌoc bʌ i yalobil. An uxlujuntiquil i chaꞌcꞌal (33) i yalobilob 
ti pejtelelob. 16 I cꞌabaꞌob i yalobilob Gad: Zifión yicꞌot Hagui 
yicꞌot Ezbón yicꞌot Suni yicꞌot Eri yicꞌot Arodi yicꞌot Areli. 17 I 
cꞌabaꞌob i yalobilob Aser: Imna yicꞌot Isúa yicꞌot Isúi yicꞌot 
Bería yicꞌot Sera i yijtiꞌan. I yalobilob Bería: Heber yicꞌot 
Malquiel. 18  Jiñobʌch i yalobilob Jacob yicꞌot Zilpa. Jini Zilpa 
aqꞌuebilix Lea chaꞌan Labán i tat. Wʌclujuntiquilob (16) ti 
pejtelelob. 19-22  Jiñobʌch i cꞌabaꞌob jini chʌnlujuntiquil (14) i 
pꞌolbal Jacob yicꞌot Raquel: José yicꞌot Benjamín, i yalobilob 
Raquel. I yalobilob José tsiꞌ yilayob pañimil ti Egipto, jiñobʌch 
Manasés yicꞌot Efraín. I ñaꞌ jiñʌch Asenat, i yixicꞌal Potifera 
jini motomaj chumul bʌ ti tejclum i cꞌabaꞌ On. I yalobilob 
Benjamín: Bela, Bequer, Asbel, Gera, Naamán, Ehi, Ros, 
Mupim, Hupim yicꞌot Ard. 23-25 Añob jaꞌel wuctiquil i pꞌolbal 
Jacob yicꞌot Bilha i criada Raquel tsaꞌ bʌ i yʌqꞌue i tat. I 
yalobil Dan: Husim. I yalobilob Neftalí: Jahzeel, Guni, Jezer 
yicꞌot Silem. 26 Añob wʌctiquil i chʌncꞌal (66) ti pejtelelob tsaꞌ 
bʌ majliyob yicꞌot Jacob ti Egipto. Jiñobʌch i yalobilob Jacob 
ti pejtelelob. Tsaꞌ tiliyob jaꞌel i yʌꞌlibob. 27 Añob chaꞌtiquil 
chꞌiton bʌ i yalobilob José tsaꞌ bʌ i yilayob pañimil ti Egipto. 
Añob lujuntiquil i chʌncꞌal (70) ti pejtelelob jini loqꞌuemoꞌ bʌ 
ti Jacob tsaꞌ bʌ tiliyob ti Egipto.

28  Jacob tsiꞌ sube majlel Judá ti ñaxan chaꞌan miꞌ pʌy tilel 
José chaꞌan miꞌ tajob i bʌ yaꞌ ti Gosén. Tsaꞌ majliyob tiꞌ lumal 
Gosén. 29 José tsiꞌ cʌchʌ i carreta tiꞌ yʌlacꞌ. Tsaꞌ tili i tajeꞌ Israel 
i tat yaꞌ ti Gosén. Tsiꞌ chaꞌ acꞌʌ i bʌ ti cʌjñel. Tsiꞌ tul meqꞌue. 
Jal tsiꞌ chaꞌle uqꞌuel. 30 Israel tsiꞌ sube José: Chaꞌ tijicñayonix, 
come tsaꞌix c chaꞌ qꞌuelbeyet a wut. Cuxulet to. Tiꞌ tijicñʌyel c 
pusicꞌal mi caj c chʌmel, cheꞌen.

31 José tsiꞌ subeyob i yʌscuñob yicꞌot jini añoꞌ bʌ tiꞌ yotot i 
tat: Mi caj c majlel baꞌan Faraón chaꞌan mic suben julemobix 
cʌscuñob yicꞌot c piꞌʌlob tsaꞌ bʌ chumleyob tiꞌ lumal Canaán. 
32  Mi caj c suben: “Xcʌnta tiñʌmeꞌob jini winicob, come añob 
i yeꞌtel ti alʌcꞌʌl. Tsiꞌ pʌyʌyob tilel i tiñʌmeꞌ tac yicꞌot i yʌlacꞌ 
yicꞌot pejtel i chubʌꞌan”, choꞌon mi caj c suben. 33 Cheꞌ miꞌ 
pʌyetla tilel Faraón, cheꞌ miꞌ cꞌajtibeñetla: “¿Chuqui laꞌ weꞌtel?” 
mi cheꞌen, 34 mi caj laꞌ wʌl: “A winicon lojon, xcʌntayajon 

lojon chaꞌan alʌcꞌʌl cꞌʌlʌl cheꞌ chꞌitoñon to lojon, joñon lojon 
quicꞌot c tat lojon”. Cheꞌʌch yom mi laꞌ suben chaꞌan mi mejlel 
laꞌ chumtʌl tiꞌ lumal Gosén. Come tsꞌaꞌlebilob pejtelel xcʌnta 
alʌcꞌʌl chaꞌan egiptojob, cheꞌen.

47  José tsaꞌ majli baꞌan Faraón. Tsiꞌ sube: Julemobix c 
tat yicꞌot cʌscuñob yicꞌot tiñʌmeꞌ tac yicꞌot alʌcꞌʌl 

tac yicꞌot pejtelel i chubʌꞌan loqꞌuemoꞌ bʌ tiꞌ lumal Canaán. 
Añobix tiꞌ lumal Gosén. 2  José tsiꞌ yajca joꞌtiquil i yʌscuñob. 
Tsiꞌ pʌsbeyob Faraón. 3 Faraón tsiꞌ subeyob: ¿Chuqui laꞌ weꞌtel? 
cheꞌen. Tsiꞌ subeyob Faraón: A winicon lojon. Xcʌntayajon 
lojon chaꞌan alʌcꞌʌl, joñon lojon quicꞌot c tat lojon, cheꞌob. 
4 Tsiꞌ subeyob jaꞌel: Talon lojon ti poj chumtʌl lojon ti a lumal, 
come maꞌanic lojon c jamil chaꞌan c tiñʌmeꞌ tac, come tsʌts 
jini wiꞌñal tiꞌ lumal Canaán. A winicon lojon. A wocolic laꞌ 
chumlecon lojon tiꞌ lumal Gosén, cheꞌob.

5-6 Faraón tsiꞌ sube José: Wʌꞌan i lumal Egipto tiꞌ tojel a wut. 
Laꞌ majlicob ti chumtʌl a tat yicꞌot a wʌscuñob baꞌ mero wen 
jini lum. Laꞌ chumlecob tiꞌ lumal Gosén. Mi cʌñʌl a chaꞌan 
pꞌipꞌ bʌ i pusicꞌal winicob tiꞌ tojlelob, aqꞌueñob i chꞌʌmob jini 
cʌlacꞌ tiꞌ wenta, cheꞌen.

7 José tsiꞌ pʌyʌ ochel Jacob i tat. Tsiꞌ yʌcꞌʌ ti cʌjñel tiꞌ tojlel 
Faraón. Jacob tsiꞌ yʌcꞌʌ Faraón tiꞌ wenta Dios chaꞌan miꞌ 
cʌntʌntel. 8  Faraón tsiꞌ cꞌajtibe Jacob: ¿Jaypꞌejlix a jabilel ti 
pañimil? cheꞌen. 9 Jacob tsiꞌ sube: Anix lujumpꞌejl i wuccꞌal 
(130) c jabilel. Xñumelon ti pañimil. Mach cabʌlic c jabilel. 
Cabʌl c wocol. Maꞌanic tsac tajbe i jabilel c ñojteꞌel jal bʌ tsaꞌ 
ñumiyob ti pañimil, cheꞌen. 10 Jacob tsiꞌ yʌcꞌʌ Faraón tiꞌ wenta 
Dios chaꞌan miꞌ cʌntʌntel. Tsaꞌ loqꞌui tiꞌ tojlel Faraón.

11 José tsiꞌ yotsa ti chumtʌl yaꞌ ti Egipto i tat yicꞌot i 
yʌscuñob. Tsiꞌ yʌqꞌueyob lum yaꞌ ti mero wen bʌ lum, tiꞌ lumal 
Ramesés cheꞌ bajcheꞌ tsiꞌ yʌlʌ Faraón. 12  Tsiꞌ yʌqꞌueyob i bʌl i 
ñʌc i tat yicꞌot i yʌscuñob yicꞌot jini añoꞌ bʌ tiꞌ wenta i tat ti 
pejtelelob cheꞌ bajcheꞌ jaytiquil añob. Tsiꞌ yʌqꞌueyob waj.

13 Maꞌanic waj ti pejtelel jini lum, come wen woliyob ti wiꞌñal 
jini egiptojob yicꞌot cananeojob. Tsaꞌ cꞌuñꞌayob chaꞌan wiꞌñal. 
14 José tsiꞌ chꞌʌmʌ pejtelel jini taqꞌuin am bʌ tiꞌ lumal Egipto 
yicꞌot tiꞌ lumal Canaán i tojol jini trigo tsaꞌ bʌ i mʌñʌyob. Tsiꞌ 
chꞌʌmʌ ochel tiꞌ yotot Faraón. 15 Cheꞌ bʌ tsaꞌ laj jili i taqꞌuin 
egiptojob yicꞌot cananeojob tsaꞌ tiliyob baꞌan José pejtel 

egiptojob. Tsiꞌ yʌlʌyob: Aqꞌueñon i bʌl lojon c ñʌcꞌ. Mach 
yomic mic chʌmel lojon ti wiꞌñal ti a tojlel anquese laj jilemix 
jini taqꞌuin, cheꞌob.

16 José tsiꞌ yʌlʌ: Aqꞌueñon laꞌ wʌlacꞌ. Mij qꞌuex ti waj, cheꞌ 
laj jilemix laꞌ taqꞌuin, cheꞌen. 17 Jini chaꞌan tsiꞌ pʌyʌyob tilel i 
yʌlacꞌ baꞌan José. José tsiꞌ yʌqꞌueyob i bʌl i ñʌcꞌ. Tsiꞌ tojoyob 
ti caballo, ti tiñʌmeꞌ, ti burro, yicꞌot ti yambʌ alʌcꞌʌl tac. Tsiꞌ 
yʌqꞌueyob i bʌl i ñʌcꞌ tiꞌ qꞌuexol i yʌlacꞌ jumpꞌejl jab.

18  Tiꞌ tejchibal yambʌ jab, tsaꞌ chaꞌ tiliyob baꞌan José. Tsiꞌ 
subeyob: Yom maꞌ ñaꞌtan c yum, laj jilemix c taqꞌuin lojon. 
A chaꞌañʌch pejtel cʌlacꞌ lojon. Maꞌanix lojon c chubʌꞌan, 
jini jach c bʌcꞌtal lojon yicꞌot c lum lojon. 19 ¿Yom ba mic 
chʌmel lojon ti wiꞌñal cheꞌ cuxulet? ¿Yom ba jochol miꞌ 
cʌytʌl c lum lojon? Mach yomic. Mʌñʌyon lojon yicꞌot c lum 
chaꞌan i tojol lojon c waj. Cheꞌ jini i chaꞌañon lojon Faraón 
yicꞌot c lum. Aqꞌueñon lojon c pacꞌ chaꞌan mic pʌcꞌ cheꞌ 
cuxulon to lojon ame chʌmicon lojon, ame jilic i cꞌʌjñibal 
jini lum, cheꞌob.

20 Jini chaꞌan José tsiꞌ mʌmbe Faraón pejtelel i lumal Egipto. 
Jini egiptojob tsiꞌ chombeyob i lum ti jujuntiquil, come wen 
tsʌts jini wiꞌñal woli bʌ ti ñumel tiꞌ tojlelob. Jini chaꞌan 
jini lum tsaꞌ ochi tiꞌ wenta Faraón. 21 José tsiꞌ pʌyʌ loqꞌuel 
pejtel winicob xꞌixicob ti xchumtʌl tac ti pejtelel Egipto. Tsiꞌ 
chocoyob majlel ti chumtʌl ti tejclum tac. 22  Cojach i lum 
motomajob maꞌanic tsiꞌ mʌñʌ, come Faraón tsiꞌ yʌqꞌueyob waj. 
Tsiꞌ cꞌuxuyob i bʌl i ñʌcꞌ ti chejachi. Jini chaꞌan maꞌanic tsiꞌ 
choñoyob i lum.

23 José tsiꞌ subeyob winicob xꞌixicob: Laꞌ wilan, mʌmbiletixla 
c chaꞌan, jatetla, yicꞌot laꞌ lum. I chaꞌañetla Faraón. Umbaꞌan 
laꞌ pacꞌ. Mux caj laꞌ chaꞌlen pacꞌ ti lum. 24 Cheꞌ ti yorajlel 
cꞌajbal mi caj laꞌ wʌqꞌuen Faraón junlujch trigo loqꞌuem bʌ ti 
joꞌlujch. Chʌnlujch laꞌ chaꞌañʌch chaꞌan laꞌ pacꞌ yicꞌot chaꞌan 
i bʌl laꞌ ñʌcꞌ. Laꞌ chaꞌañʌch chaꞌan mi laꞌ cꞌux yicꞌot laꞌ piꞌʌlob 
yicꞌot laꞌ walobilob, cheꞌen José. 25 Tsiꞌ yʌlʌyob: Tsaꞌ coltayon 
lojon. Laꞌ c taj lojon i yutslel a pusicꞌal, c yum. I winicon lojon 
Faraón. 26 José tsiꞌ mele ley. Cꞌʌlʌl ti ili ora leyʌch tiꞌ lumal 
Egipto. I chaꞌañʌch Faraón i wut pʌcꞌʌbʌl. Miꞌ yʌqꞌuentel 
Faraón jumpꞌis ti joꞌpꞌis. Cojach i lum motomajob mach i 
chaꞌanic Faraón.

27 Tsaꞌ chumle Israel tiꞌ lumal Egipto yaꞌ ti lum i cꞌabaꞌ Gosén. 
Tsiꞌ tajayob i chubʌꞌan yaꞌi. Tsaꞌ pꞌojliyob i yalobilob. Tsaꞌ wen 
pꞌojliyob. 28  Wuclujumpꞌejl (17) jab tsaꞌ chumle Jacob tiꞌ lumal 
Egipto. Añob wucpꞌejl i waxʌccꞌal (147) i jabilel Jacob ti 
pejtelel.

29 Tsaꞌ tili i yorajlel cheꞌ mach jalix miꞌ chʌmel Israel. Tsiꞌ 
pʌyʌ tilel José i yalobil. Israel tsiꞌ sube: Mi cꞌux maꞌ wubiñon 
mele cheꞌ bajcheꞌ mic subeñet chaꞌan maꞌ pʌsbeñon i yutslel 
yicꞌot i xucꞌtilel a pusicꞌal. A wocolic mach a mucon ti Egipto. 
30 Com c mujquel yaꞌ baꞌ tsaꞌ mujqui c ñojteꞌelob. Yom maꞌ 
qꞌuechon loqꞌuel ti Egipto. Yom maꞌ mucon ti mucoñibʌl baꞌan 
c tatob, cheꞌen Israel. José tsiꞌ jacꞌʌ: Mi caj c mel cheꞌ bajcheꞌ 
tsaꞌ wʌlʌ, cheꞌen. 31 Israel tsiꞌ yʌlʌ: Yom maꞌ wersa aqꞌueñon 
a tꞌan, cheꞌen. José tsiꞌ wersa aqꞌue i tꞌan. Cheꞌ jini Israel tsiꞌ 
cꞌuchchoco i bʌ yaꞌ tiꞌ jol i wʌyib chaꞌan miꞌ chꞌujutesan Dios.

Jacob tsiꞌ yʌqꞌueyob i yutslel i tꞌan Efraín yicꞌot Manasés

48  Ñumenix chaꞌpꞌejl uxpꞌejl qꞌuin tsiꞌ subeyob José: 
Awilan, cꞌam a tat, cheꞌob. José tsiꞌ pʌyʌ majlel i 

yalobilob, i cꞌabaꞌob Manasés yicꞌot Efraín. 2  Tsaꞌ subenti Jacob: 
Talix a walobil José wʌꞌ baꞌ añet, cheꞌob. Israel tsiꞌ chaꞌle 
wersa. Tsaꞌ chꞌojyi. Tsaꞌ buchle tiꞌ wʌyib. 3 Jacob tsiꞌ sube 
José: Dios, Jini Mach bʌ Anic i Pꞌisol i Pꞌʌtʌlel, tsiꞌ yʌcꞌʌ i bʌ 
ti cʌjñel tic tojlel yaꞌ ti Luz, tiꞌ lumal Canaán. Tsiꞌ yʌqꞌueyon 
i yutslel i tꞌan. 4 Tsiꞌ subeyon: “Mi caj c pꞌojlesañet. Mi caj c 
pꞌojlesan a walobilob. Cheꞌ jini mi caj a wochel tiꞌ tat cabʌl 
winicob xꞌixicob ti mojt ti mojt. Mi caj cʌqꞌueñob ili lum 
yicꞌot jaꞌel a pꞌolbal maxto bʌ anic tsiꞌ qꞌueleyob pañimil. 
I chaꞌañobʌch mi caj i yajñel ti pejtelel ora”, cheꞌen Dios. 
5 C chaꞌañobix jini chaꞌtiquil a walobilob tsaꞌ bʌ i yilayob 
pañimil tiꞌ lumal Egipto cheꞌ maxto tilemonic baꞌ añet. Efraín 
yicꞌot Manasés lajalobʌch bajcheꞌ Rubén yicꞌot Simeón. C 
chaꞌañobʌch. 6 A walobilob muꞌ bʌ caj i tilelob a chaꞌañobʌch. 
Mi caj i tꞌoxbentelob i chubʌꞌan i tat tiꞌ cꞌabaꞌ Efraín yicꞌot 
tiꞌ cꞌabaꞌ Manasés. 7 Cheꞌ bʌ tsaꞌ loqꞌuiyon ti Padanaram, tsaꞌ 
chʌmi Raquel tiꞌ lumal Canaán yaꞌ ti bij cheꞌ ñajt to an Efrata. 
Tsac mucu yaꞌ tiꞌ bijlel Efrata, jiñʌch Belén, cheꞌen.

8  Israel tsiꞌ qꞌuele i yalobilob José. Tsiꞌ yʌlʌ: ¿Majquiyob? 
cheꞌen. 9 José tsiꞌ sube i tat: Calobilob tsaꞌ bʌ i yʌqꞌueyon Dios 

wʌꞌi, cheꞌen. Israel tsiꞌ yʌlʌ: Pʌyʌyob tilel baꞌ añon. Muꞌto 
cʌqꞌueñob i yutslel c tꞌan, cheꞌen.

10 Wolix ti yajpel i wut Israel come ñoxix. Maꞌanix tsaꞌ wen 
cꞌoti i wut. José tsiꞌ pʌyʌ tilel i yalobilob baꞌan Israel. Israel 
tsiꞌ tsꞌujtsꞌubeyob i wut. Tsiꞌ tul meqꞌueyob. 11 Israel tsiꞌ sube 
José: Tsac lon ñaꞌta maꞌanix mic chʌn qꞌuelet. Wʌle Dios woliꞌ 
yʌqꞌueñon j qꞌuel a walobilob jaꞌel, cheꞌen. 12  José tsiꞌ chucbeyob 
i cꞌʌb i yalobilob. Tsiꞌ ñucchoco i bʌ yaꞌ tiꞌ tojel Israel. Tsiꞌ 
locꞌsayob tiꞌ pix. 13 Cheꞌ jini José tsiꞌ pʌyʌyob tilel ti chaꞌticlel, 
Efraín ti ñoj bʌ i cꞌʌb baꞌan tsꞌej bʌ i cꞌʌb Israel, Manasés ti 
tsꞌej bʌ i cꞌʌb baꞌan ñoj bʌ i cꞌʌb Israel. Lʌcꞌʌl tsiꞌ pʌyʌyob tilel 
baꞌan i tat. 14 Israel tsiꞌ rusi i cꞌʌb. Tsiꞌ cꞌʌcʌ ñoj bʌ i cꞌʌb ti jol 
Efraín jini ijtsꞌiñʌl bʌ. Tsiꞌ cꞌʌcʌ tsꞌej bʌ i cꞌʌb tiꞌ jol Manasés. 
Cheꞌli tsiꞌ jele i cꞌʌb, anquese tsiꞌ ñaꞌta ascuñʌl Manasés. 15 Israel 
tsiꞌ yʌqꞌue José i yutslel i tꞌan. Tsiꞌ yʌlʌ: Dios jiñʌch tsaꞌ bʌ i 
tsajcayob majlel c tatob, Abraham yicꞌot Isaac. Jiñʌch tsaꞌ bʌ i 
weꞌsayon cheꞌ bʌ tsaj qꞌuele pañimil cꞌʌlʌl wʌle. 16 Jini Angel tsaꞌ 
bʌ i mʌñʌyon loqꞌuel ti pejtelel jontolil, laꞌ i yʌqꞌueñob i wenlel 
jini chꞌitoñob. Laꞌ i chꞌʌmbeñon j cꞌabaꞌ jini chꞌitoñob. Laꞌ i 
chꞌʌmob i cꞌabaꞌ c ñojteꞌelob, Abraham yicꞌot Isaac. Laꞌ pꞌojlicob 
ti pañimil chaꞌan wen cabʌl miꞌ majlelob, cheꞌen.

17 Cheꞌ bʌ tsiꞌ qꞌuele José woliꞌ cꞌʌc jini ñoj bʌ i cꞌʌb i tat tiꞌ 
jol Efraín, maꞌanic tsiꞌ mula. Tsiꞌ chucbe loqꞌuel i cꞌʌb i tat tiꞌ 
jol Efraín. Tsiꞌ cꞌaxtesʌbe tiꞌ jol Manasés. 18  José tsiꞌ sube i tat: 
Mach cheꞌic yom, come ascuñʌl jini Manasés. Acꞌʌ ñoj bʌ a 
cꞌʌb tiꞌ jol, cheꞌen. 19 Maꞌanic tsiꞌ jacꞌʌ i tat. Tsiꞌ yʌlʌ: Cujilix, 
calobil, cujilix. Jini jaꞌel mi caj i yochel tiꞌ tat cabʌl winicob 
xꞌixicob. Ñuc mi caj i majlel jaꞌel, pero ñumen ñuc mi caj i 
majlel i yijtsꞌin. Mi caj i tilelob bajcꞌʌl i pꞌolbal i yalobilob 
ti mojt ti mojt, cheꞌen. 20 Tsiꞌ yʌqꞌueyob i yutslel i tꞌan ti ili 
qꞌuin. Tsiꞌ yʌlʌ: Jini israelob mi caj i yʌqꞌueñob i yutslel i tꞌan 
i yalobilob ti laꞌ cꞌabaꞌ. Mi caj i yʌlob: Laꞌ i coltañet Dios cheꞌ 
bajcheꞌ tsiꞌ colta Efraín yicꞌot Manasés. Cheꞌʌch mi caj i yʌlob, 
cheꞌen. Cheꞌ jini ñumen ñuc Efraín bajcheꞌ Manasés.

21 Israel tsiꞌ sube José: I yorajlelix mic chʌmel. Dios mi caj 
i yajñel laꞌ wicꞌot. Mi caj i chaꞌ pʌyetla majlel tiꞌ lumal laꞌ 
ñojteꞌelob. 22  Joñon mi cʌqꞌueñet jumpejt lum ñumen bajcheꞌ 
mi cʌqꞌuen a wʌscuñob. Jiñʌch tsaꞌ bʌ c chilbeyob amorreojob 
ti quespada yicꞌot tic jalʌjb, cheꞌen.

Jacob tsiꞌ subu chuqui miꞌ caj ti ujtel tiꞌ tojlel i yalobilob

49  Jacob tsiꞌ pʌyʌ tilel i yalobilob. Tsiꞌ subeyob: Tempan 
laꞌ bʌ chaꞌan mic subeñetla chuqui miꞌ caj ti ujtel 

ti laꞌ tojlel ti jini tal to bʌ ora. 2  Tempan laꞌ bʌ. Ñichꞌtañon, 
calobilob. Joñon Jacob laꞌ taton. Ñichꞌtañon, joñon Israel laꞌ 
taton.

3 Rubén, ascuñʌl bʌ calobil, tsaꞌ bʌ c teche cheꞌ wen chꞌejlon 
to, wen ñuquet, cabʌl a pꞌʌtʌlel. 4 Wʌlwʌlñayet cheꞌ bajcheꞌ jaꞌ 
woli bʌ ti lojc, come an i tsꞌiꞌlel a wut. Mach chʌn ñuquix mi 
caj a qꞌuejlel, come tsaꞌ piꞌle quijñam. Tsaꞌ wʌcꞌʌyon ti quisin 
chaꞌan tsaꞌ taja a mul tic wʌyib.

5 Simeón yicꞌot Leví i piꞌʌlob i bʌ, jumpꞌejlob i pusicꞌal. Tsiꞌ 
cꞌʌñʌyob i yespada tiꞌ melol jontolil. 6 Mach yomic mic laj c 
tꞌan yicꞌotob, mach comic c piꞌleñob majlel chaꞌan mic mel 
bajcheꞌ miꞌ melob, come cʌlʌx jax tsiꞌ tsʌnsayob winicob. 
Chaꞌan tiꞌ tsʌytsʌñiyel i pusicꞌalob tsiꞌ tsepbeyob i chijil i 
yaꞌ wacax tac. 7 Laꞌ i tojob i mul Simeón yicꞌot Leví chaꞌan 
tsʌtsatax i michꞌajel. Laꞌ i tajob i tsꞌaꞌlentel chaꞌan tiꞌ caj i 
michꞌajel, come wen jontol jax. Mi caj c tꞌoxob tiꞌ lumal Jacob. 
Mi caj c pucob majlel tiꞌ lumal Israel.

8  Judá, mi caj a qꞌuejlel ti ñuc tiꞌ tojlel a piꞌʌlob. Mi caj a 
tꞌuchtan a contrajob. A piꞌʌlob mi caj i cꞌuchchocoñob i bʌ baꞌ 
añet. 9 Judá, wolaꞌ pꞌʌtan cheꞌ bajcheꞌ i yal bajlum*. Calobil, 
tsaꞌ chꞌojyiyet majlel cheꞌ bʌ tsaꞌ ujti a jisan a chucbal. Tsaꞌ 
lutsle a chijtan a weꞌel cheꞌ bajcheꞌ bajlum, cheꞌ bajcheꞌ i ñaꞌal 
bajlum. ¿Majqui yom i lon ñijcan chꞌojyel? 10 Judá, maꞌanic mi 
caj a chilbentel jini bastón, i yejtal bʌ a yumʌntel. Ti pejtelel 
ora mi caj i chaꞌlen yumʌl a pꞌolbal jinto miꞌ tilel Siloh jini 
mero yumʌl bʌ. Mi caj i yumañetob pejtel winicob xꞌixicob. 
11 Miꞌ tsʌy cʌch i yal burro ti wen bʌ acꞌ, yaꞌ ti tsꞌusubil, miꞌ 
wutsꞌ i pislel ti vino yilal, miꞌ wutsꞌ i bujc tiꞌ yaꞌlel tsꞌusub 
yilal. 12  An cabʌl vino yicꞌot leche chaꞌan miꞌ japob pejtel 
winicob xꞌixicob.

13 Zabulón mi caj i chumtʌl tiꞌ tiꞌ colem ñajb, baꞌ miꞌ tilel 
barco tac. Yaꞌ jaxʌl i cayajon Zabulón lʌcꞌʌl ti Sidón.

14 Lajalʌch Isacar bajcheꞌ pꞌʌtʌl bʌ burro muꞌ bʌ i yajñel 
yicꞌot tiñʌmeꞌ. 15 Mi caj i taj utsꞌat bʌ lum chaꞌan miꞌ cꞌaj 
i yo. I tꞌojol jax mi caj i qꞌuel jini lum. Miꞌ caj ti wutstʌl 

chaꞌan miꞌ tejchel yicꞌot i cuch. Mi caj i yʌcꞌ i bʌ ti wersa 
eꞌtel.

16 Dan mi caj i mel chuqui toj tiꞌ tojlel i piꞌʌlob. Junmojt 
i piꞌʌl bʌ junlujunmojt israelob. 17 Laꞌ i ticꞌlan winicob cheꞌ 
bajcheꞌ lucum tiꞌ tꞌejl bij, cheꞌ bajcheꞌ jontol bʌ lucum ti alʌbij, 
muꞌ bʌ i cꞌuxben i tunꞌoc caballo, chaꞌan miꞌ yajlel jini cꞌʌchʌl 
bʌ. 18  C Yum, wolic pijtañet jinto maꞌ coltañon.

19 Jixcu Gad, cabʌl winicob mi caj i contrajiñob. Pero Gad 
mi caj i tꞌuchtañob. 20 Jixcu Aser, wen utsꞌat i bʌl i ñʌcꞌ. Mi 
caj i yʌqꞌueñob reyob sumuc bʌ i bʌl ñʌcꞌʌl. 21 Neftalí lajalʌch 
bajcheꞌ meꞌ tsaꞌ bʌ coli cheꞌ chucbilix. Yujil uts bʌ tꞌan.

22  José lajalʌch bajcheꞌ teꞌ muꞌ bʌ i yʌcꞌ cabʌl i wut, cheꞌ 
bajcheꞌ colem acꞌ am bʌ tiꞌ tꞌejl cuxul bʌ jaꞌ. Tsaꞌix pam coli 
i ñaꞌal acꞌ yaꞌ ti tsꞌajc. 23  Jini yujiloꞌ bʌ julbʌl ti jalʌjb wen 
pꞌumpun jax mi caj i ticꞌlañob José yicꞌot i pꞌolbal. Mi caj 
i ñopob i jul, mi caj i contrajiñob. 24 Maꞌanic mi caj i jilel i 
pꞌʌtʌlel i jalʌjb José. Mi caj i pꞌʌtesʌntel i tojel i cꞌʌb, chaꞌan 
tiꞌ cꞌʌb Dios, jini Pꞌʌtʌl Bʌ i Dios Jacob. Chꞌoyol i pꞌʌtʌlel José 
ti jini Xcʌnta Tiñʌmeꞌ, jini Xajlel acꞌbil bʌ tiꞌ tojlel Israel. 
25 Jiñʌch i Dios a tat muꞌ bʌ caj i coltañet. Jiñʌch Mach bʌ 
Anic i Pꞌisol i Pꞌʌtʌlel, muꞌ bʌ caj i yʌqꞌueñet a wenlel. Laꞌ i 
yʌqꞌueñet a wenlel tilem bʌ ti panchan yicꞌot a wenlel tilem 
bʌ ti jaꞌ loqꞌuem bʌ ti mal lum, yicꞌot i wenlel a wijñam chaꞌan 
miꞌ tilel a pꞌolbal, yicꞌot i yaꞌlel i chuꞌ chaꞌan miꞌ tsuꞌsan a 
walobilob. 26 Ñumen cabʌl a wenlel muꞌ bʌ i yʌqꞌueñet Dios 
bajcheꞌ i wenlel c ñojteꞌel. Jiñʌch a wenlel tac muꞌ bʌ caj 
i cꞌʌlʌl cꞌotel ti bujtʌl tac xucꞌul bʌ ti pejtelel ora. Jiñʌch i 
wenlel muꞌ bʌ caj i yʌqꞌuentel José jini ñuc bʌ yumʌl tiꞌ tojlel 
i yʌscuñob.

27 Pꞌʌtʌl Benjamín ti guerra cheꞌ bajcheꞌ mateꞌel tsꞌiꞌ muꞌ bʌ i 
chuc i bʌl i ñʌcꞌ. Cheꞌ ti sʌcꞌajel mux i cꞌux chucbil bʌ weꞌelʌl. 
Cheꞌ ti icꞌajel mux i tꞌox chuqui tsiꞌ taja, cheꞌen Jacob.

Tsaꞌ chʌmi Jacob, tsaꞌ mujqui
28  Jiñobʌch lajchʌnmojt i pꞌolbal Israel. Jiñʌch i tꞌan i tat cheꞌ 

bʌ tsiꞌ yʌqꞌueyob i yutslel i tꞌan. Ti jujuntiquil tsiꞌ yʌqꞌueyob i 
tꞌan cheꞌ bajcheꞌ yom. 29 Jacob tsiꞌ yʌqꞌueyob mandar. Tsiꞌ yʌlʌ: 
Mi caj c pʌjyel majlel baꞌan c piꞌʌlob tsaꞌ bʌ chʌmiyob. Yom 
mi laꞌ mucon baꞌan c ñojteꞌel yaꞌ ti chꞌen am bʌ ti jamil tsaꞌ bʌ 

i choño Efrón jini heteo. 30 Jiñʌch chꞌen am bʌ ti jamil i cꞌabaꞌ 
Macpela yaꞌ tiꞌ tojel Mamre tiꞌ lumal Canaán. Abraham tsiꞌ 
mʌñʌ jini jamil chaꞌan mucoñibʌl. Tsiꞌ yʌqꞌue i tojol Efrón jini 
heteo. 31 Yaꞌ tsiꞌ mucuyob Abraham yicꞌot Sara i yijñam. Yaꞌ tsiꞌ 
mucuyob Isaac yicꞌot Rebeca i yijñam. Yaꞌi tsac mucu Lea jaꞌel. 
32  Jiñʌch jini jamil yicꞌot chꞌen tsaꞌ bʌ i mʌñʌ c tatuch tiꞌ tojlel 
i yalobilob Het, cheꞌen. 33 Jacob tsaꞌ ujti i yʌqꞌueñob mandar i 
yalobilob. Tsiꞌ cꞌʌcchoco i yoc tiꞌ wʌyib. Tsaꞌ chʌmi. Tsaꞌ pʌjyi 
majlel baꞌan i ñojteꞌelob.

50  Tsiꞌ cꞌuchchoco i bʌ José tiꞌ tojel i tat. Tsiꞌ chaꞌle 
uqꞌuel. Tsiꞌ tsꞌujtsꞌube i wut i tat. 2  José tsiꞌ yʌqꞌueyob 

mandar i winicob yujiloꞌ bʌ tsꞌʌcaya chaꞌan miꞌ yotsʌben 
i tsꞌʌcal jini chꞌujlelʌl chaꞌan maꞌanic miꞌ yocꞌmʌl. Jini 
stsꞌʌcayajob tsiꞌ yotsʌbeyob i tsꞌʌcal i cuctal Israel. 3  Chaꞌcꞌal 
qꞌuin tsiꞌ tsꞌʌcayob, come cheꞌʌch yom chaꞌan miꞌ yujtel ti 
tsꞌʌcʌntel. Jini egiptojob tsiꞌ yucꞌtayob lujumpꞌejl i chʌncꞌal 
(70) qꞌuin.

4 Cheꞌ bʌ tsaꞌ ñumi i yorajlel i yucꞌtʌntel, José tsiꞌ pejca 
jini añoꞌ bʌ tiꞌ yotot Faraón. Tsiꞌ yʌlʌ: Mi woli laꞌ qꞌuelon tiꞌ 
yutslel laꞌ pusicꞌal, a wocolic chaꞌ subenla Faraón chuqui wolic 
subeñetla: 5 “C tat tsiꞌ cꞌajtibeyon chaꞌan mic wersa aqꞌuen 
c tꞌan. Tsiꞌ yʌlʌ: Awilan, i yorajlelix mic chʌmel. Yom maꞌ 
mucon ti mucoñibʌl tsaꞌ bʌ c piqui yaꞌ tiꞌ lumal Canaán. Cheꞌ 
tsiꞌ yʌlʌ c tat. Jini chaꞌan, awocolic, laꞌ majlicon c muc c tat. 
Ti wiꞌil mux c chaꞌ tilel”. Cheꞌʌch yom mi laꞌ suben, cheꞌen 
José. 6 Faraón tsiꞌ yʌlʌ: Cucu, mucu a tat cheꞌ bajcheꞌ tsaꞌ 
wersa aqꞌue a tꞌan, cheꞌen.

7 José tsaꞌ majli chaꞌan miꞌ muc i tat. Tsiꞌ piꞌleyob majlel 
pejtelel i winicob Faraón, yicꞌot pejtelel añoꞌ bʌ i yeꞌtel tiꞌ 
yotot Faraón yicꞌot tiꞌ lumal Egipto. 8  Tsaꞌ majliyob pejtelel añoꞌ 
bʌ tiꞌ yotot José jaꞌel, yicꞌot i yʌscuñob, yicꞌot i yijtsꞌin, yicꞌot 
jini añoꞌ bʌ tiꞌ yotot i tat. Cojach tsaꞌ cʌleyob alʌlob yicꞌot 
xmecꞌ alʌlob yicꞌot tiñʌmeꞌ yicꞌot alʌcꞌʌl tiꞌ lumal Gosén. 9 Tsaꞌ 
letsiyob majlel yicꞌot carreta tac yicꞌot cꞌʌchʌloꞌ bʌ.

10 Tsaꞌ cꞌotiyob tiꞌ lum Atad baꞌ miꞌ jatsꞌob loqꞌuel i bʌcꞌ trigo 
yaꞌ ti junwejl Jordán jaꞌ. Tsiꞌ wen ucꞌtayob i tat yaꞌi. Wen 
chꞌijiyem i pusicꞌal. 11 Jini cananeojob chumuloꞌ bʌ ti jini lum 
tsiꞌ qꞌueleyob jini xꞌuqꞌuelob yaꞌ tiꞌ lum Atad baꞌ miꞌ jajtsꞌel 
loqꞌuel i bʌcꞌ trigo. Tsiꞌ yʌlʌyob: Woliyob ti woꞌwoꞌ uqꞌuel jini 

egiptojob. Cheꞌ tsiꞌ yʌlʌyob. Jini chaꞌan tsiꞌ yotsʌbeyob i cꞌabaꞌ 
Abel Mizraim jini lum am bʌ ti junwejl Jordán.

12-13  I yalobilob tsiꞌ meleyob cheꞌ bajcheꞌ tsiꞌ yʌqꞌueyob 
mandar Jacob. Tsiꞌ chꞌʌmʌyob majlel yicꞌot carreta tiꞌ lumal 
Canaán. Tsiꞌ mucuyob ti chꞌen yaꞌ ti jamil i cꞌabaꞌ Macpela 
tsaꞌ bʌ i mʌñʌ Abraham chaꞌan mucoñibʌl. An tiꞌ tojel Mamre. 
14 Cheꞌ bʌ tsaꞌix ujti i mucob i tat, tsaꞌ sujti José ti Egipto yicꞌot 
i yʌscuñob yicꞌot pejtelel tsaꞌ bʌ i piꞌleyob majlel ti mucoñel.

Tsaꞌ chʌmi José
15 Tsaꞌ cajiꞌ yʌlob i yʌscuñob José come chʌmenix i tat: 

Ticꞌʌl mi mux caj i tsꞌaꞌleñonla José. Ticꞌʌl mi mux caj i 
qꞌuextʌbeñonla lac jontolil tsaꞌ bʌ lac melbe, cheꞌob. 16  Tsiꞌ 
chocoyob majlel tꞌan baꞌan José. Tsiꞌ yʌlʌyob: Tsiꞌ yʌcꞌʌ 
mandar a tat cheꞌ maxto chʌmenic. Tsiꞌ yʌlʌ: 17 “Cheꞌʌch yom 
mi laꞌ suben José: A wocolic, ñusʌben i jontolil yicꞌot i mul a 
wʌscuñob chaꞌan jontol bajcheꞌ tsiꞌ melbeyetob”. Cheꞌ tsiꞌ yʌlʌ 
a tat. Wʌle, a wocolic, ñusʌbeñon lojon c mul. I winicon lojon 
Dios, i Dios lac tat, cheꞌob. José tsiꞌ chaꞌle uqꞌuel cheꞌ bʌ tsiꞌ 
yubi ili tꞌan tsaꞌ bʌ i chocbeyob tilel. 18  Tsaꞌ tiliyob i yʌscuñob. 
Tsiꞌ pʌcchocoyob i bʌ tiꞌ tojlel José. Tsiꞌ yʌlʌyob: Awilan, a 
winicon lojon, cheꞌob.

19 José tsiꞌ subeyob: Mach laꞌ chaꞌlen bʌqꞌuen. ¿C wenta ba 
chaꞌan mic mʌctan chuqui yom i mel Dios? ¿Mach ba wersajic 
mic jacꞌ jaꞌel chuqui yom Dios? 20 Jatetla tsaꞌ laꞌ ñaꞌta laꞌ 
contrajiñon ti jontolil, pero Dios tsiꞌ ñaꞌta i cꞌʌn ti utsꞌat chaꞌan 
miꞌ yujtel ti utsꞌat cheꞌ bajcheꞌ ti ili ora, chaꞌan miꞌ coltan 
cabʌl winicob xꞌixicob. 21 Mach yomix mi laꞌ chaꞌlen bʌqꞌuen. 
Joñon mi caj c weꞌsañetla yicꞌot laꞌ walobilob, cheꞌen. Cheꞌ jini 
José tsiꞌ ñuqꞌuesʌbeyob i pusicꞌal. Tsiꞌ pejcayob ti uts bʌ tꞌan.

22  José tsaꞌ chumle ti Egipto. Yaꞌ tsaꞌ chumleyob pejtelel 
i piꞌʌlob jaꞌel. An lujumpꞌejl i wʌccꞌal (110) i jabilel José 
cheꞌ bʌ tsaꞌ chʌmi. 23  José tsiꞌ qꞌuele i pꞌolbal Efraín cꞌʌlʌl 
tiꞌ yuxlajmlel i pꞌolbal. Tsiꞌ qꞌuele jaꞌel i yalobilob Maquir, 
jini winic bʌ i yalobil Manasés. José tsiꞌ buch meqꞌue tiꞌ pix. 
24 José tsiꞌ sube i piꞌʌlob: I yorajlelix mic chʌmel. Isujm Dios 
mi caj i ñaꞌtañetla chaꞌan miꞌ pʌyetla loqꞌuel ti ili lum. Mi 
caj i pʌyetla majlel ti lum tsaꞌ bʌ i wersa subeyob Abraham 
yicꞌot Isaac yicꞌot Jacob chaꞌan mi caj i yʌqꞌueñob, cheꞌen José. 

25 José tsiꞌ sube i yalobilob Israel chaꞌan miꞌ wersa acꞌob i tꞌan. 
Tsiꞌ yʌlʌ: Isujm Dios mi caj i ñaꞌtañetla. Mux caj laꞌ qꞌuech 
majlel c bʌquel cheꞌ mi laꞌ loqꞌuel ilayi, cheꞌen. 26  Tsaꞌ chʌmi 
José cheꞌ lujumpꞌejlix i wʌccꞌal (110) i jabilel. Tsiꞌ tsꞌʌcʌbeyob i 
cuctal. Tsiꞌ yotsayob i bʌcꞌtal José tiꞌ cajonlel yaꞌ ti Egipto. 

I wocol israelob yaꞌ ti Egipto

1  Jiñobʌch i cꞌabaꞌ jini israelob tsaꞌ bʌ cꞌotiyob ti Egipto 
yicꞌot Jacob. Ti jujuntiquil tsaꞌ cꞌotiyob yicꞌot i piꞌʌlob: 

2  Rubén, Simeón, Leví, Judá, 3  Isacar, Zabulón, Benjamín, 4 Dan, 
Neftalí, Gad, Aser. 5 An lujuntiquil i chʌncꞌal i pꞌolbal Jacob 
ti pejtelel. Yaꞌan José ti Egipto. 6 Tsaꞌ chʌmiyob José yicꞌot i 
yerañob yicꞌot pejtel i piꞌʌlob. 7 Tsaꞌ wen pꞌojliyob jini israelob. 
Wen cabʌlob. Wen pꞌʌtʌlob. Maꞌanix jochol bʌ lum baꞌañob.

8  Ti jim bʌ ora juntiquil rey tsaꞌ ochi tiꞌ yeꞌtel ti Egipto. 
Maꞌanic tsiꞌ cʌñʌ José. Tsaꞌ cajiꞌ pejcan winicob xꞌixicob: 
9 Awilan, ñumen ñuc jini israelob bajcheꞌ joñonla. Ñumen 
pꞌʌtʌlob. 10 Laꞌ lac pꞌʌtesan lac bʌ tiꞌ contra chaꞌan maꞌanix 
miꞌ chʌn pꞌojlelob. Mi tsaꞌ tejchi guerra mi caj i coltañob laj 
contrajob. Cheꞌ jini mi caj i contrajiñonla. Mi caj i loqꞌuelob 
ti lac lum, cheꞌen. 11 Jini chaꞌan tsiꞌ waꞌchoco mayordomojob 
chaꞌan miꞌ ticꞌlañob ti al bʌ i cuch. Jini israelob tsiꞌ melbeyob 
Faraón jini tejclum tac i cꞌabaꞌ Pitón yicꞌot Ramesés baꞌ miꞌ 
muchꞌquiñob trigo. 12  Anquese tsaꞌ wen ticꞌlʌntiyob jini 
israelob ñumen tsaꞌ pꞌojliyob. Tsaꞌ wen oñꞌayob ti jini lum. Jini 
chaꞌan jini egiptojob tsiꞌ bʌcꞌñayob jini israelob. 13  Tsiꞌ ticꞌlayob 
ti majtan eꞌtel, wen wocol bʌ. 14 Tsiꞌ yʌqꞌueyob i chꞌijiyemlel 
i pusicꞌal chaꞌan tsʌts bʌ eꞌtel ti ladrillo yicꞌot mezcla, yicꞌot 
pejtel yambʌ eꞌtel ti cholel. Tsiꞌ wersa acꞌʌyob ti wocol bʌ eꞌtel.

15 Jini rey am bʌ ti Egipto tsiꞌ subeyob i coꞌob hebreojob 
(i cꞌabaꞌ juntiquil jiñʌch Sifra, i cꞌabaꞌ yambʌ jiñʌch Fúa): 

EXODO
I loqꞌuibal israelob

a Exodo 2:3 Asfalto, lajal bajcheꞌ chapapote

16 Cheꞌ miꞌ qꞌuelob pañimil i yalobilob hebreojob, mi chꞌiton, 
yom mi laꞌ tsʌnsan. Mi xchꞌoc, laꞌ colic, cheꞌen. 17 Pero jini 
coꞌʌlob tsiꞌ bʌcꞌñayob Dios. Maꞌanic tsiꞌ meleyob cheꞌ bajcheꞌ 
tsiꞌ yʌqꞌueyob mandar i rey Egipto. Maꞌanic tsiꞌ tsʌnsayob jini 
chꞌitoñoꞌ bʌ. 18  Jini rey tsiꞌ pʌyʌ tilel coꞌʌlob. Tsiꞌ cꞌajtibeyob: 
¿Chucoch tsaꞌ laꞌ mele cheꞌ bajcheꞌ jini? ¿Chucoch maꞌanic 
tsaꞌ laꞌ tsʌnsa jini chꞌitoñob? cheꞌen. 19 Jini coꞌʌlob tsiꞌ subeyob 
Faraón: Mach lajalobic c piꞌʌlob lojon bajcheꞌ xꞌixicob ti 
Egipto, come chꞌejlob. Cheꞌ maxto julemonic lojon miꞌ yilañob 
pañimil i yalobilob, cheꞌob. 20 Jini chaꞌan Dios utsꞌat tsiꞌ 
qꞌuele jini coꞌʌlob. Jini winicob tsaꞌ wen pꞌojliyob. Tsaꞌ wen 
pꞌʌtayob. 21 Dios tsiꞌ yʌqꞌueyob i yalobilob jini coꞌʌlob, come tsiꞌ 
bʌcꞌñayob Dios. 22  Cheꞌ jini Faraón tsiꞌ yʌqꞌue mandar pejtelel 
winicob xꞌixicob tiꞌ lumal: Cheꞌ miꞌ yilan pañimil chꞌiton tiꞌ 
tojlel hebreojob, chocola ti colem jaꞌ, pero laꞌ cuxtiyic jini 
xchꞌoc tacob, cheꞌen.

Moisés tsiꞌ yila pañimil

2  Juntiquil i pꞌolbal Leví tsiꞌ pʌyʌ xchꞌoc bʌ i piꞌʌl. 2  Jini 
xꞌixic tsaꞌ cajiꞌ cʌntan i yalobil. Tsiꞌ yʌcꞌʌ ti pañimil 

chꞌiton. Cheꞌ bʌ tsiꞌ qꞌuele i tꞌojol jax jini chꞌiton, tsiꞌ mucu 
uxpꞌejl uw. 3  Cheꞌ bʌ maꞌanix tsaꞌ mejli i chʌn muc i yalobil, tsiꞌ 
chajpa chiquib melbil bʌ ti amʌy. Tsiꞌ boño ti asfalto a yicꞌot 
i yetsel teꞌ. Tsiꞌ yotsa i yalobil tiꞌ mal. Tsi yʌcꞌʌ jini chiquib 
tiꞌ yojlil amʌyol am bʌ tiꞌ tiꞌ jaꞌ. 4 I chich tsaꞌ caji i ñajtʌ qꞌuel 
chuqui miꞌ caj ti ujtel.

5 Jini xchꞌoc bʌ i yalobil Faraón tsaꞌ cꞌoti i chaꞌlen tsꞌʌmel yaꞌ 
ti jaꞌ. Jini xchꞌoc bʌ i piꞌʌlob tsiꞌ chaꞌleyob xʌmbal tiꞌ tiꞌ jaꞌ. I 
yalobil Faraón tsiꞌ qꞌuele jini chiquib tiꞌ mal jini amʌyol. Tsiꞌ 
sube juntiquil i piꞌʌl chaꞌan miꞌ chꞌʌmben tilel. 6 Cheꞌ bʌ tsiꞌ 
jamʌ jini chiquib tsiꞌ qꞌuele alʌl. Woli ti uqꞌuel jini chꞌiton. Tsiꞌ 
pꞌunta. Tsiꞌ yʌlʌ: Jiñʌch juntiquil hebreo, cheꞌen.

7 Tsaꞌ tili i chich jini alʌl. Cheꞌ jini i chich tsiꞌ sube i yalobil 
Faraón: ¿A wom ba mic majlel c pʌybeñet tilel xmecꞌ alʌl tiꞌ 
tojlel hebreojob chaꞌan miꞌ tsuꞌsan jini alʌl? cheꞌen. 8  I yalobil 
Faraón tsiꞌ sube: Yomcu, cheꞌen. Jini xchꞌoc tsaꞌ majli i pʌy 
tilel i ñaꞌ jini alʌl. 9 I yalobil Faraón tsiꞌ sube: Pʌyʌ majlel ili 

alʌl chaꞌan maꞌ cʌntʌbeñon. Mi caj cʌqꞌueñet a tojol, cheꞌen. 
Jini xꞌixic tsiꞌ pʌyʌ majlel i yalobil chaꞌan miꞌ cosan. 10 Tsaꞌ coli 
jini alʌl. I ñaꞌ tsiꞌ chaꞌ pʌyʌ tilel baꞌan i yalobil Faraón. Tsaꞌ 
ochi tiꞌ yalobil. Tsiꞌ yotsʌbe i cꞌabaꞌ Moisés, come tsiꞌ yʌlʌ: 
Tsac locꞌsa ti jaꞌ, cheꞌen.

11 Cheꞌ ñuquix Moisés tsaꞌ majli ti xʌmbal tiꞌ tojlel i piꞌʌlob. 
Tsiꞌ qꞌuele woliyob ti wocol chaꞌan al i cuch. Tsiꞌ qꞌuele woliꞌ 
jajtsꞌel juntiquil hebreo i piꞌʌl bʌ chaꞌan juntiquil egipto. 
12  Moisés tsiꞌ joy qꞌuele pañimil. Cheꞌ maꞌanic majqui woliꞌ 
qꞌueleꞌ, tsiꞌ tsʌnsa jini egipto. Tsiꞌ mucu ti jiꞌlum. 13  Cheꞌ ti 
yijcꞌʌlal tsaꞌ chaꞌ loqꞌui ti xʌmbal. Awilan, woliꞌ jatsꞌob i 
bʌ chaꞌtiquil hebreojob. Moisés tsiꞌ sube jini am bʌ i mul: 
¿Chucoch wolaꞌ jatsꞌ a piꞌʌl? cheꞌen. 14 Tsiꞌ jacꞌʌ: ¿Majqui 
tsiꞌ waꞌchocoyet ti yumʌl tic tojlel lojon chaꞌan maꞌ chaꞌlen 
meloñel? ¿A wom ba a tsʌnsañon lojon cheꞌ bajcheꞌ tsaꞌ tsʌnsa 
jini egipto? cheꞌen. Moisés tsaꞌ caji ti bʌqꞌuen. Tsiꞌ ñaꞌta: 
Tsiquilix jini tsaꞌ bʌ c chaꞌle. Cheꞌ tsiꞌ ñaꞌta.

15 Cheꞌ bʌ tsiꞌ yubi Faraón jini tsaꞌ bʌ i mele Moisés, tsiꞌ ñaꞌta 
i tsʌnsan. Moisés tsaꞌ putsꞌi tiꞌ tojlel Faraón. Tsaꞌ ajni tiꞌ lumal 
Madián. 16 Yaꞌ tsaꞌ buchle tiꞌ tiꞌ pozo. An wuctiquil xchꞌoc 
bʌ i yalobilob jini motomaj ti Madián. Tsaꞌ tiliyob ti luch jaꞌ 
jini xchꞌocob. Tsiꞌ butꞌuyob i yajnib jaꞌ chaꞌan miꞌ japob jini 
tiñʌmeꞌ i chaꞌan i tat. 17 Tsaꞌ tiliyob xcʌnta tiñʌmeꞌob. Tsaꞌ 
cajiꞌ wetsꞌob jini xchꞌocob. Pero Moisés tsiꞌ colta jini xchꞌocob. 
Tsiꞌ yʌqꞌueyob i jap jaꞌ jini tiñʌmeꞌ i chaꞌañob. 18  Tsaꞌ sujtiyob 
tiꞌ yotot baꞌan i tat i cꞌabaꞌ Reuel. I tat tsiꞌ subeyob: Ora jach 
tsaꞌ sujtiyetla wʌle. ¿Chucoch? cheꞌen. 19 Tsiꞌ jacꞌʌyob: Juntiquil 
winic chꞌoyol bʌ ti Egipto tsiꞌ coltayon lojon. Jini chaꞌan 
maꞌanic tsiꞌ mʌctayonla jini xcʌnta tiñʌmeꞌob. Jini winic tsiꞌ 
luchbeyon lojon jaꞌ. Tsiꞌ yʌqꞌue i jap la cʌlacꞌ, cheꞌob. 20 Reuel 
tsiꞌ sube i yalobilob: ¿Bacan jini winic? ¿Chucoch tsaꞌ laꞌ cʌyʌ? 
Pʌyʌla tilel chaꞌan miꞌ cꞌux waj, cheꞌen. 21 Moisés tsiꞌ jacꞌʌ 
majlel yaꞌ tiꞌ yotot Reuel. Yaꞌix tsaꞌ cʌle. Jini winic tsiꞌ yʌqꞌue 
Moisés xchꞌoc bʌ i yalobil i cꞌabaꞌ Séfora chaꞌan i yijñam. 22  Tsiꞌ 
yʌcꞌʌ ti pañimil i yalobil. Moisés tsiꞌ yotsʌbe i cꞌabaꞌ Gersón, 
come tsiꞌ yʌlʌ: Chꞌoyolon ti ñajtʌl. Mach c lumalic ilayi, 
cheꞌen.

23  Cheꞌ bʌ tsaꞌ ñumi cabʌl qꞌuin, tsaꞌ chʌmi jini rey ti Egipto. 
Jini hebreojob añoꞌ bʌ ti Egipto tsiꞌ chaꞌleyob ajcʌn yicꞌot 

uqꞌuel chaꞌan tsʌts bʌ eꞌtel. Dios tsiꞌ yubi jini ajcʌn chaꞌan 
cabʌl i wocol tiꞌ wenta i yumob. 24 Tsiꞌ ñaꞌta jini xucꞌul bʌ tꞌan 
tsaꞌ bʌ i yʌqꞌue Abraham yicꞌot Isaac yicꞌot Jacob. 25 Dios tsiꞌ 
qꞌuele jini israelob tiꞌ yutslel i pusicꞌal. Tsiꞌ chꞌʌmʌyob tiꞌ wenta.

Dios tsiꞌ pʌyʌ Moisés

3  Moisés tsaꞌ cajiꞌ cʌntʌben i yʌlacꞌ i nijꞌal i cꞌabaꞌ Jetro. 
Jiñʌch motomaj am bʌ ti Madián. Tsiꞌ pʌyʌ majlel jini 

tiñʌmeꞌ baꞌan colem bʌ i tiquiñal pañimil yaꞌ baꞌ miꞌ bʌjlel 
qꞌuin. Tsaꞌ cꞌoti yaꞌ ti Horeb jini wits yajcʌbil bʌ i chaꞌan Dios. 2  I 
yAngel lac Yum tsiꞌ pʌsʌ i bʌ baꞌan Moisés yaꞌ baꞌ woli ti lejmel 
cꞌajc baꞌ waꞌal alʌ teꞌ. Tsiꞌ qꞌuele woli ti lejmel jini alʌ teꞌ, pero 
maꞌanic woliꞌ jilel. 3  Moisés tsiꞌ yʌlʌ: Mi caj c poj majlel j qꞌuel 
ili bʌbʌqꞌuen bʌ. ¿Chucoch maꞌanic tsaꞌ puli jini alʌ teꞌ? cheꞌen.

4 Cheꞌ bʌ lac Yum tsiꞌ qꞌuele woliꞌ majlel Moisés chaꞌan miꞌ 
qꞌueleꞌ, Dios tsiꞌ pejca ti jini alʌ teꞌ: Moisés, Moisés, cheꞌen. 
Tsiꞌ jacꞌʌ: Wʌꞌ añon, cheꞌen. 5 Dios tsiꞌ yʌlʌ: Mach a ñochtan. 
Locꞌsan a warach ti a woc, come chꞌujul jini lum baꞌ waꞌalet, 
cheꞌen. 6 Tsiꞌ yʌlʌ: Joñon i Dioson a tat, i Dioson Abraham, i 
Dioson Isaac, i Dioson Jacob, cheꞌen. Moisés tsiꞌ mʌcʌ i wut 
come mach yomic i qꞌuel Dios chaꞌan bʌqꞌuen.

7 Lac Yum tsiꞌ yʌlʌ: Tsaꞌix j qꞌuelbe i wocol c winicob xꞌixicob 
ti Egipto. Tsaꞌix cubibe i yoñel chaꞌan jini xicꞌ eꞌtelob. Cʌmbil c 
chaꞌan i wocol. 8 Tsaꞌix jubiyon tilel chaꞌan mic locꞌsañob ti jini lum 
chaꞌan mic pʌyob ochel ti wen bʌ lum baꞌan cabʌl lech yicꞌot chab. 
Jiñʌch i lumal cananeojob, yicꞌot heteojob, yicꞌot amorreojob, yicꞌot 
ferezeojob, yicꞌot heveojob yicꞌot jebuseojob. 9 Wʌle tsaꞌix cubibe 
i yoñel israelob. Tsaꞌix j qꞌuele bajcheꞌ woliꞌ ticꞌlañob israelob jini 
egiptojob. 10 Laꞌ, mi caj c choquet majlel baꞌan Faraón chaꞌan maꞌ 
pʌy loqꞌuel ti Egipto jini israelob, come c chaꞌañob, cheꞌen.

11 Pero Moisés tsiꞌ sube Dios: ¿Chuqui to j cʌjñibal? Maꞌanic 
cabʌl c ñaꞌtʌbal. ¿Muꞌ ba mejlel c majlel joñon baꞌan Faraón 
chaꞌan mic pʌy loqꞌuel ti Egipto jini israelob? Mach mejlicon, 
cheꞌen. 12  Pero Dios tsiꞌ yʌlʌ: Mi caj cajñel awicꞌot. Mi caj c pʌs 
c pꞌʌtʌlel ti a tojlel chaꞌan miꞌ tsictiyel waꞌchocobilet c chaꞌan. 
Cheꞌ bʌ tsaꞌix a pʌyʌ loqꞌuel ti Egipto jini winicob xꞌixicob, mi 
caj laꞌ chꞌujutesañon ti ili wits, cheꞌen.

13  Moisés tsiꞌ sube: Cheꞌ mij cꞌotel baꞌan israelob, cheꞌ mic 
subeñob: “Tsaꞌix i chocoyon tilel i Dios laꞌ tat”, mi caj i yʌlob: 

“¿Chuqui i cꞌabaꞌ?” Mi cheꞌob, ¿bajcheꞌ yom mic jacꞌbeñob? 
cheꞌen. 14 Dios tsiꞌ sube Moisés: J cꞌabaꞌʌch Añon, cheꞌen. Tsiꞌ 
yʌlʌ: Subeñob israelob: “Jini muꞌ bʌ i sub i bʌ ti Añon tsaꞌix i 
chocoyon tilel baꞌ añetla”. Cheꞌ yom maꞌ subeñob, cheꞌen Dios.

15 Dios tsiꞌ sube jaꞌel: Subeñob israelob: “Lac Yum, i Dios lac 
tat, Abraham, Isaac, yicꞌot Jacob, tsaꞌix i chocoyon tilel baꞌ 
añetla”. Cheꞌʌch yom maꞌ subeñob. Jiñʌch j cꞌabaꞌ ti pejtelel 
ora. Cheꞌ yom mic pejcʌntel ti pejtelel ora. 16 Cucu. Tempan 
jini ñoxobix bʌ israelob. Subeñob: “Jini lac Yum, i Dios laꞌ tat, 
i Dios Abraham, i Dios Isaac, i Dios Jacob, tsaꞌix i pʌsʌ i bʌ baꞌ 
añon. Tsiꞌ subeyon: Julemonix chaꞌan mic pejcañetla. Tsaꞌix 
j qꞌuele chuqui woli laꞌ wubin ti Egipto. 17 Mi cʌqꞌueñetla c 
tꞌan. Mi caj c locꞌsañetla ti Egipto baꞌ woliyetla ti wocol. Mi 
caj c pʌyetla ochel ti yambʌ lum, i lumal cananeojob yicꞌot 
heteojob yicꞌot amorreojob yicꞌot ferezeojob yicꞌot heveojob 
yicꞌot jebuseojob, baꞌan cabʌl lech yicꞌot chab”, cheꞌen. Cheꞌ 
yom maꞌ subeñob, cheꞌen Dios. 18  Mi caj i jacꞌob a tꞌan. Jatet 
yicꞌot jini ñoxoꞌ bʌ israelob mi caj laꞌ majlel baꞌan jini rey ti 
Egipto. Mi caj laꞌ suben: “C Yum lojon, i Dios hebreojob, tsaꞌix 
tili i pejcañon lojon. Jini chaꞌan mij cꞌajtibeñet lojon ti wocol 
tꞌan: Laꞌ majlicon lojon uxpꞌejl qꞌuin yaꞌ ti colem bʌ i tiquiñal 
pañimil chaꞌan mic chꞌujutesan lojon c Yum Dios”. Cheꞌ yom 
mi laꞌ suben.

19 Cujil maꞌanic mi caj i yʌcꞌ permiso jini rey jinto tsaꞌix c 
pʌsbe c pꞌʌtʌlel. 20 Jini chaꞌan mi caj c pʌsben i pꞌʌtʌlel j cꞌʌb. 
Mi caj cʌqꞌueñob wocol jini egiptojob. Mi caj c pʌsbeñob 
c pꞌʌtʌlel ti ñuc tac bʌ c melbal. Ti wiꞌil mi caj i choquetla 
majlel. 21 Mi caj c ñijcʌbeñob i pusicꞌal jini egiptojob chaꞌan miꞌ 
qꞌueletla ti utsꞌat, chaꞌan miꞌ yʌqꞌueñet laꞌ majtan. Cheꞌ mi laꞌ 
majlel, mach toꞌol cheꞌic jach mi caj laꞌ majlel. 22  Jini xꞌixicob 
ti jujuntiquilob mi caj i cꞌajtibeñob i majtan tiꞌ tojlel i piꞌʌlob 
ti chumtʌl, yicꞌot i julaꞌ am bʌ tiꞌ yotot. Mi caj i yʌqꞌuentelob 
pisil yicꞌot i chꞌʌjlil melbil bʌ ti plata yicꞌot oro. Mi caj laꞌ 
xojbeñob laꞌ walobilob. Cheꞌ jini pobrejob mi caj i cʌytʌlob 
jini egiptojob, cheꞌen Dios.

4  Moisés tsiꞌ yʌlʌ: Maꞌanic mi caj i ñopoñob. Mi caj i yʌlob: 
“Mach isujmic. Maꞌanic tsiꞌ pʌsʌ i bʌ lac Yum baꞌ añet”. 

Cheꞌ mi caj i yʌlob, cheꞌen Moisés. 2  Lac Yum tsiꞌ sube: ¿Chuqui 
chucul a chaꞌan? cheꞌen. Tsiꞌ yʌlʌ: Barateꞌ, cheꞌen. 3 Lac Yum 

tsiꞌ sube: Choco ti lum, cheꞌen. Tsiꞌ choco ti lum. Tsaꞌ sujti ti 
lucum. Moisés tsiꞌ putsꞌta jini lucum. 4 Lac Yum tsiꞌ sube: Sʌtsꞌʌ 
a cꞌʌb. Chucben i ñej, cheꞌen. Moisés tsiꞌ sʌtsꞌʌ i cꞌʌb chaꞌan miꞌ 
chuc jini lucum. Tsaꞌ chaꞌ sujti ti barateꞌ. 5 Lac Yum tsiꞌ yʌlʌ: 
Cheꞌ jini mi caj i ñaꞌtañob tsac pʌsʌ c bʌ baꞌ añet. A Yumon, i 
Dioson a tatob, Abraham yicꞌot Isaac yicꞌot Jacob, cheꞌen.

6 Lac Yum tsiꞌ chaꞌ sube: Otsan a cꞌʌb ti a tajn, cheꞌen. 
Moisés tsiꞌ yotsa i cꞌʌb tiꞌ tajn. Cheꞌ bʌ tsiꞌ locꞌsa, sʌquix cheꞌ 
bajcheꞌ sʌsʌc bʌ tocal. 7 Dios tsiꞌ yʌlʌ: Chaꞌ otsan a cꞌʌb ti a 
tajn, cheꞌen. Tsiꞌ chaꞌ otsa i cꞌʌb tiꞌ tajn. Cheꞌ bʌ tsiꞌ locꞌsa, chaꞌ 
lajalix cheꞌ bajcheꞌ i bʌcꞌtal. 8  Lac Yum tsiꞌ yʌlʌ: Mi maꞌanic 
miꞌ ñopob a tꞌan, mi maꞌanic miꞌ ñopob jini ñaxan bʌ i yejtal 
c pꞌʌtʌlel, ticꞌʌl mi caj i ñopob jini wiꞌil bʌ. 9 Mi maꞌanic miꞌ 
ñopob a tꞌan cheꞌ maꞌ pʌsbeñob jini chaꞌpꞌejl i yejtal c pꞌʌtʌlel, 
mi caj a luch jaꞌ yaꞌ ti colem jaꞌ i cꞌabaꞌ Nilo. Mi caj a becꞌ yaꞌ 
ti lum. Jini jaꞌ muꞌ bʌ a luch loqꞌuel ti Nilo mi caj i sujtel ti 
chꞌichꞌ yaꞌ ti tiquin bʌ lum, cheꞌen.

10 Moisés tsiꞌ sube lac Yum: A winicon. Cꞌʌlʌl cheꞌ chꞌitoñon 
to mach wen cujilic tꞌan anquese wolaꞌ pejcañon. Cꞌunteꞌ mic 
chaꞌlen tꞌan. Wocol miꞌ loqꞌuel c tꞌan, cheꞌen. 11 Jini chaꞌan 
lac Yum tsiꞌ sube: ¿Majqui tsiꞌ melbe i yej winic? ¿Majqui miꞌ 
melben i yej xꞌumaꞌ yicꞌot i chiquin xcojc yicꞌot i wut xpotsꞌ? 
¿Mach ba joñonic a Yum? 12  Cucu, cheꞌ jini. Mi caj cajñel yicꞌot 
a wej. Mi caj cʌntesañet chuqui mi caj a sub, cheꞌen.

13 Pero tsiꞌ yʌlʌ: Awocolic c Yum, choco majlel yambʌ, cheꞌen. 
14 Cheꞌ jini lac Yum tsiꞌ michꞌle Moisés. Tsiꞌ yʌlʌ: ¿Mach ba a 
wʌscunic Aarón jini leví? Wen yujil tꞌan Aarón. Awilan tal i 
tajet. Cheꞌ miꞌ qꞌuelet mi caj i yubin i tijicñʌyel i pusicꞌal. 15 Mi 
caj a pejcan Aarón. Mi caj a wʌqꞌuen c tꞌan chaꞌan miꞌ sub. 
Mi caj cajñel quicꞌotetla ti laꞌ chaꞌticlel. Mi caj j coltañetla 
ti tꞌan. Mi caj cʌntesañetla chuqui yom mi laꞌ mel. 16 Aarón 
mi caj i pejcan winicob xꞌixicob. Mi caj i chaꞌ sub chuqui tac 
maꞌ suben. I wentajet Dios tiꞌ tojlel Aarón. 17 Mi caj a chuc ili 
barateꞌ ti a cꞌʌb chaꞌan maꞌ pʌs i yejtal c pꞌʌtʌlel, cheꞌen Dios.

Moisés tsaꞌ chaꞌ sujti majlel ti Egipto
18  Moisés tsaꞌ chaꞌ majli baꞌan Jetro i nijꞌal. Tsiꞌ sube: Laꞌ 

majlicon baꞌan c piꞌʌlob añoꞌ bʌ ti Egipto chaꞌan mij qꞌuel mi 
cuxulob to, cheꞌen. Jetro tsiꞌ sube: Cucu tiꞌ ñʌchꞌtilel a pusicꞌal, 

cheꞌen. 19 Lac Yum tsiꞌ sube Moisés yaꞌ ti Madián: Sujten yaꞌ 
ti Egipto, come tsaꞌix chʌmiyob pejtel winicob yomoꞌ bʌ i 
tsʌnsañet, cheꞌen. 20 Cheꞌ jini Moisés tsiꞌ pʌyʌ majlel i yijñam 
yicꞌot i yalobilob. Tsiꞌ yʌqꞌueyob i cꞌʌchtan burro tac. Tsaꞌ 
majliyob tiꞌ lumal egiptojob. Chucul i chaꞌan Moisés i barateꞌ 
Dios.

21 Lac Yum tsiꞌ sube Moisés: Cheꞌ maꞌ cꞌotel ti Egipto, yom maꞌ 
pʌsben Faraón pejtel i yejtal tac c pꞌʌtʌlel tsaꞌ bʌ c pʌsbeyet, 
pero mi caj c tsʌtsꞌesan i pusicꞌal. Maꞌanic mi caj i choc majlel 
jini israelob.

22  Mi caj a suben Faraón: “Lac Yum woliꞌ yʌl: Israel jiñʌch 
ascuñʌl bʌ calobil. 23 Mic subeñet: Laꞌ majlic calobil chaꞌan 
miꞌ chꞌujutesañon. Mi maꞌanic maꞌ choc majlel jini calobil, mi 
caj c tsʌnsan jini ascuñʌl bʌ a walobil. Cheꞌ tsiꞌ yʌlʌ lac Yum”. 
Cheꞌ yom maꞌ suben Faraón, cheꞌen lac Yum.

24 Yaꞌ baꞌ tsaꞌ jijliyob ti bij, lac Yum tsiꞌ taja Moisés chaꞌan 
miꞌ tsʌnsan, come an chꞌiton bʌ i yalobil mach bʌ tsepbilic 
i pʌchʌlel. 25 Pero Séfora tsiꞌ chꞌʌmʌ jay bʌ xajlel. Tsiꞌ bʌcꞌ 
tsepbe i pʌchʌlel jini chꞌiton bʌ i yalobil. Tsiꞌ choco yaꞌ tiꞌ yoc 
Moisés. Tsiꞌ yʌlʌ: Jontol c ñoxiꞌal chaꞌan tsaꞌ bejqꞌui i chꞌichꞌel 
calobil, cheꞌen. 26 Jini chaꞌan Dios tsiꞌ cʌyʌ cheꞌ bʌ tsiꞌ yʌlʌ i 
yijñam Moisés: Jontol c ñoxiꞌal chaꞌan tsaꞌ bejqꞌui i chꞌichꞌel 
calobil. Wersa tsac tsepbe i pʌchilel, cheꞌen.

27 Lac Yum tsiꞌ sube Aarón: Cucu taja Moisés yaꞌ ti colem bʌ i 
tiquiñal lum, cheꞌen. Jini chaꞌan tsaꞌ majli i taj yaꞌ tiꞌ wits Dios. 
Tsiꞌ tsꞌujtsꞌu. 28  Moisés tsiꞌ sube chuqui tsiꞌ yʌlʌ lac Yum yicꞌot 
bajcheꞌ yom melol jini ñuc tac bʌ i yejtal i pꞌʌtʌlel cheꞌ bajcheꞌ 
cʌntesʌbil ti Dios. 29 Temel tsaꞌ majliyob Moisés yicꞌot Aarón 
chaꞌan miꞌ tempañob pejtelel jini ñoxoꞌ bʌ ti Israel. 30 Aarón 
tsiꞌ laj subeyob cheꞌ bajcheꞌ lac Yum tsi sube Moisés. Moisés 
tsiꞌ pʌsbeyob i yejtal tac i pꞌʌtʌlel. 31 Jini ñoxoꞌ bʌ tsiꞌ ñopoyob 
cheꞌ bʌ tsiꞌ yubiyob mux caj i coltañob lac Yum come qꞌuelel 
i chaꞌan pejtel i wocol jini israelob. Tsiꞌ lijiyob i bʌ chaꞌan miꞌ 
chꞌujutesañob Dios.

Moisés yicꞌot Aarón tiꞌ tojlel Faraón

5  Moisés yicꞌot Aarón tsaꞌ majliyob baꞌan Faraón. Tsiꞌ 
subeyob: Lac Yum i Dios Israel tsiꞌ pejcayon lojon. Tsiꞌ 

yʌlʌ: “Laꞌ majlicob c tejclumob chaꞌan miꞌ melbeñoñob qꞌuin 

yaꞌ ti colem bʌ i tiquiñal pañimil”. Cheꞌ woliꞌ yʌl lac Yum, i 
Dios Israel, cheꞌob. 2  Faraón tsiꞌ cꞌajtibeyob: ¿Majqui laꞌ Yum? 
¿Chucoch mic lon ñopben i tꞌan chaꞌan mic chocob majlel? 
Mach cʌmbilic c chaꞌan laꞌ Yum. Maꞌanic mi caj c choc 
majlel jini israelob, cheꞌen. 3  Tsiꞌ yʌlʌyob: I Dios hebreojob 
tsiꞌ pejcayon lojon. Jini chaꞌan wersa mic majlel lojon uxpꞌejl 
qꞌuin xʌmbal yaꞌ ti colem bʌ i tiquiñal lum. Mi caj cʌqꞌuen 
lojon tsʌnsʌbil bʌ i majtan c Yum Dios, ame i tsʌnsañon lojon 
ti cꞌamʌjel yicꞌot ti guerra, cheꞌob.

4 I rey egiptojob tsiꞌ michꞌleyob Moisés yicꞌot Aarón. Tsiꞌ 
subeyob: ¿Chucoch mi laꞌ mʌctʌbeñob i yeꞌtel winicob? Cucula 
ti laꞌ weꞌtel. 5 Cabʌlʌchix laꞌ piꞌʌlob tic lumal. Laꞌ womix laꞌ 
ticꞌob chaꞌan maꞌanix miꞌ chʌn melob i yeꞌtel, cheꞌen Faraón.

6 Ti jini jach bʌ qꞌuin Faraón tsiꞌ yʌqꞌueyob mandar jini 
mayordomojob yicꞌot caporalob: 7 Maꞌanix mi caj laꞌ wʌqꞌueñob 
jam jini xꞌeꞌtelob woli bʌ i melob ladrillo. Laꞌ i bajñel 
tempañob tilel jam. 8  Pero wersa lajal miꞌ caj i melob i yonlel 
i tsicol ladrillo cheꞌ bajcheꞌ ti yambʌ ora. Mach miꞌ cʌyob 
i mel ti tsꞌʌcʌl. Chaꞌan tsꞌubob jini chaꞌan woliꞌ yʌlob: “Laꞌ 
majlicon lojon chaꞌan mi cʌqꞌuen lojon tsʌnsʌbil bʌ i majtan 
Dios”, cheꞌob. 9 Aqꞌueñob tsʌts bʌ eꞌtel jini winicob chaꞌan miꞌ 
bʌxꞌañob tiꞌ yeꞌtel chaꞌan maꞌanic miꞌ jacꞌob lot, cheꞌen.

10 Cheꞌ jini, jini mayordomojob yicꞌot caporalob tsaꞌ majli 
i subeñob xꞌeꞌtelob: Faraón tsiꞌ yʌlʌ: “Maꞌanix mi caj laꞌ 
wʌqꞌuentel jam. 11 Cucula. Bajñel sʌclanla jam baqui jach mi laꞌ 
tajeꞌ, pero tsꞌʌcʌl mi caj laꞌ mel ladrillo cheꞌ bajcheꞌ ti yambʌ 
ora”, cheꞌob. 12  Jini chaꞌan tsaꞌ pam pujquiyob majlel winicob 
ti pejtelel i lumal Egipto chaꞌan miꞌ tempañob tilel tiquin jam. 
13  Tsʌts tsiꞌ pejcayob jini mayordomojob: Tsꞌʌcʌl yom mi laꞌ 
mel ladrillo tac ti jujumpꞌejl qꞌuin cheꞌ bajcheꞌ ti yambʌ ora 
anquese maꞌanic jam, cheꞌob. 14 Jini mayordomojob i chaꞌan 
bʌ Faraón tsiꞌ bajbeyob jini caporalob añoꞌ bʌ i yeꞌtel tiꞌ tojlel 
israelob. Tsiꞌ cꞌajtibeyob: ¿Chucoch mach tsꞌʌcʌlic mi laꞌ mel 
ladrillo cheꞌ bajcheꞌ ti yambʌ ora? cheꞌob.

15 Jini caporalob tsaꞌ majli i pejcañob Faraón ti wocol tꞌan. 
Tsiꞌ yʌlʌyob: ¿Chucoch tsʌts maꞌ ticꞌlan a winicob? 16 Maꞌanix 
woliꞌ yʌqꞌuentelob jam jini xꞌeꞌtelob. Pero jini mayordomojob 
miꞌ chʌn subeñob chaꞌan miꞌ chʌn melob. Awilan woliꞌ jatsꞌob 
jini xꞌeꞌtelob, pero mach i mulic. Jontolob jini mayordomojob. 

Cheꞌ tsiꞌ yʌlʌyob jini caporalob. 17 Faraón tsiꞌ subeyob: Wen 
tsꞌubetla. Jini chaꞌan woli laꞌ wersa ñaꞌtan majlel chaꞌan mi 
laꞌ tsʌnsʌben i majtan laꞌ Yum. 18  Cucula ti laꞌ weꞌtel come 
maꞌanic mi caj laꞌ wʌqꞌuentel jam, pero wersa mi caj laꞌ mel 
ti tsꞌʌcʌl jini ladrillo, cheꞌen Faraón. 19 Jini caporalob chaꞌan 
israelob tsiꞌ pꞌisiyob ti wenta cabʌl jax i wocol chaꞌan tsaꞌ 
subentiyob wersa mi caj i melob i yonlel i tsicol ladrillo cheꞌ 
bajcheꞌ ti yambʌ ora. 20 Cheꞌ bʌ tsaꞌ loqꞌuiyob baꞌan Faraón, 
tsiꞌ tajayob Moisés yicꞌot Aarón woli bʌ i pijtañob. 21 Michꞌob 
jini caporalob. Tsiꞌ yʌlʌyob: Laꞌ i meletla lac Yum come tsaꞌix 
laꞌ wʌcꞌʌyon lojon ti tsꞌaꞌlentel tiꞌ tojlel Faraón yicꞌot tiꞌ tojlel 
c piꞌʌlob lojon. Tsaꞌix a techbe i michꞌajel Faraón chaꞌan miꞌ 
tsʌnsañon lojon, cheꞌob.

Lac Yum tsiꞌ yʌqꞌue i yeꞌtel Moisés yicꞌot Aarón
22  Jini chaꞌan Moisés tsaꞌ cajiꞌ pejcan lac Yum: C Yum, C 

Yum, ¿chucoch tsaꞌ wʌcꞌʌ ti ticꞌlʌntel a winicob? ¿Chucoch tsaꞌ 
chocoyon tilel? 23  Cꞌʌlʌl cheꞌ bʌ tsaꞌ caji c pejcan Faraón cꞌʌlʌl 
wʌle, maꞌanic tsaꞌ coltayob cheꞌ bajcheꞌ tsaꞌ subeyon, cheꞌen 
Moisés.

6  Lac Yum tsiꞌ sube Moisés: Wʌle mi caj a qꞌuel chuqui mi 
caj c mel tiꞌ tojlel Faraón. Wersa mi caj i chocob loqꞌuel. 

Mi caj i wetsꞌob loqꞌuel tiꞌ lumal, cheꞌen.
2  Dios tsiꞌ sube jaꞌel: Joñon a Yumon. 3 Tsac pʌsʌ c bʌ tiꞌ 

tojlelob Abraham, yicꞌot Isaac yicꞌot Jacob. Tsac tsictesʌbeyob 
j Cꞌabaꞌ chaꞌan Dioson Mach bʌ anic i Pꞌisol c Pꞌʌtʌlel. 
Maꞌanic tsac tsictesʌbeyob mi i Yumon. Jiñʌch yambʌ j 
Cꞌabaꞌ, Yumʌlon. 4 Tsa cʌqꞌueyob xucꞌul bʌ c tꞌan chaꞌan mi 
caj cʌqꞌueñob i lumal Canaán baꞌ tsaꞌ poj ajniyob yicꞌot Jacob. 
5 Tsa cubibeyob i yajcʌn israelob chaꞌan woliyob ti wocol 
eꞌtel tiꞌ tojlel egiptojob. Tsaꞌix c ñaꞌta jini xucꞌul bʌ tꞌan tsaꞌ 
bʌ cʌqꞌueyob. 6 Subeñob jini israelob: “Laꞌ Yumon. Mi caj c 
juꞌsʌbeñetla laꞌ cuch tsaꞌ bʌ i yʌqꞌueyetla jini egiptojob. Mi 
caj c locꞌsañetla ti majtan eꞌtel tiꞌ tojlelob. Mi caj j coltañetla 
ti cabʌl c pꞌʌtʌlel yicꞌot bʌbʌqꞌuen tac bʌ c melbal. 7 Mi caj 
cotsañetla tic chaꞌañoꞌ bʌ. Mi caj cochel ti laꞌ Dios. Mi caj laꞌ 
ñaꞌtan laꞌ Yumon laꞌ Dioson tsaꞌ bʌ c pʌyʌyetla loqꞌuel ti wocol 
eꞌtel tiꞌ tojlel egiptojob. 8  Mi caj c pʌyetla ochel ti jini lum tsaꞌ 
bʌ cʌqꞌueyob Abraham yicꞌot Isaac yicꞌot Jacob cheꞌ bajcheꞌ 

tsac subeyob. Mi caj cʌqꞌueñetla come laꞌ Yumon”. Cheꞌ yom 
maꞌ subeñob, cheꞌen lac Yum.

9 Moisés tsiꞌ laj subeyob israelob, pero maꞌanic tsiꞌ jacꞌʌyob 
come wen wocol jax woli yubiñob jini tsʌts bʌ eꞌtel. 10-11 Lac 
Yum tsiꞌ sube Moisés: Cucu baꞌan Faraón, jini rey ti Egipto. 
Suben wersa yom miꞌ yʌcꞌ i tꞌan chaꞌan miꞌ loqꞌuelob ti Egipto 
jini israelob, cheꞌen. 12  Pero Moisés tsiꞌ sube lac Yum: Maꞌanic 
tsiꞌ jacꞌbeyoñob jini israelob. ¿Bajcheꞌ miꞌ caj i jacꞌon Faraón? 
Mach wen cujilic tꞌan, cheꞌen. 13 Lac Yum tsiꞌ pejca Moisés 
yicꞌot Aarón. Tsiꞌ subeyob bajcheꞌ yom miꞌ chaꞌ subeñob 
israelob yicꞌot Faraón jini rey ti Egipto chaꞌan miꞌ yʌcꞌob ti 
loqꞌuel israelob yaꞌ ti Egipto.

I ñojteꞌelob yicꞌot i pꞌolbal Moisés yicꞌot Aarón
14 Jiñobʌch yumʌlob ti jujumpꞌejl otot: Jini winic bʌ i 

yalobilob Rubén, jini ascuñʌl bʌ i yalobil Israel: Hanoc, Falú, 
Hezrón yicꞌot Carmi. Jiñobʌch i pꞌolbal Rubén ti jujumpꞌejl i 
yotot tac. 15 Jiñobʌch i yalobilob Simeón: Jemuel, Jamín, Ohad, 
Jaquín, Zohar yicꞌot Saúl i yalobil xꞌixic chꞌoyol bʌ ti Canaán. 
Jiñobʌch i pꞌolbal Simeón ti jujumpꞌejl i yotot tac.

16 Jiñobʌch i cꞌabaꞌ chꞌiton bʌ i yalobilob Leví ti jujumpꞌejl 
i yotot tac: Gersón, Coat, Merari. Tsaꞌ jalꞌa ti pañimil Leví 
joꞌcꞌal yicꞌot wuclujumpꞌejl i chaꞌcꞌal jab. 17 I yalobilob Gersón 
ti jujumpꞌejl i yotot: Libni yicꞌot Simei. 18  I yalobilob Coat: 
Amram, Izhar, Hebrón, Uziel. Tsaꞌ jalꞌa ti pañimil Coat joꞌcꞌal 
yicꞌot uxlujumpꞌejl i chaꞌcꞌal jab. 19 I yalobilob Merari: Mahli 
yicꞌot Musi. Jiñobʌch i pꞌolbal Leví ti jujumpꞌejl i yotot.

20 Amram tsiꞌ pʌyʌ Jocabed. Tsiꞌ yʌcꞌʌ ti pañimil Aarón 
yicꞌot Moisés. Tsaꞌ jalꞌa ti pañimil Amram joꞌcꞌal yicꞌot 
wuclujumpꞌejl i chaꞌcꞌal (137) jab. 21-22  I yalobilob Izhar: 
Coré, Nefeg yicꞌot Zicri. I yalobilob Iziel: Misael, Elzafán 
yicꞌot Sitri. 23 Aarón tsiꞌ pʌyʌ Elisabet i yalobil Aminadab, i 
yijtsꞌin Naasón. Tsiꞌ yʌcꞌʌ ti pañimil Nadab, Abiú, Eleazar 
yicꞌot Itamar. 24 I yalobilob Coré: Asir, Elcana yicꞌot Abiasaf. 
Jiñobʌch i pꞌolbal Coré ti jujumpꞌejl i yotot tac. 25 Eleazar i 
yalobil Aarón tsiꞌ pʌyʌ tiꞌ yijnam i yalobil Futiel. Tsiꞌ yʌcꞌʌ 
ti pañimil Finees. Jiñobʌch yumʌlob ti jujumpꞌejl otot 
tac chaꞌan levíjob. 26  Jiñobʌch Aarón yicꞌot Moisés tsaꞌ bʌ 
subentiyob chaꞌan lac Yum: Pʌyʌla loqꞌuel israelob ti Egipto, 

cheꞌen. 27 Jiñobʌch tsaꞌ bʌ i pejcayob Faraón, rey bʌ ti Egipto, 
chaꞌan miꞌ choc loqꞌuel israelob ti Egipto. Jiñʌch Aarón yicꞌot 
Moisés.

Lac Yum tsiꞌ yʌqꞌue i yeꞌtel Moisés yicꞌot Aarón
28  Cheꞌ bʌ tsiꞌ pejca Moisés lac Yum yaꞌ tiꞌ lumal Egipto, 29 tsiꞌ 

yʌlʌ: Joñon a Yumon. Suben Faraón, rey bʌ ti Egipto, pejtel 
muꞌ bʌ c subeñet, cheꞌen. 30 Moisés tsiꞌ jacꞌʌ lac Yum: Mach 
wen cujilic tꞌan. ¿Bajcheꞌ miꞌ caj i ñichꞌtañon Faraón? cheꞌen.

7  Lac Yum tsiꞌ sube Moisés: Awilan i wentajet Dios tiꞌ tojlel 
Faraón. Aarón mi caj i yochel ti a waj ñusa tꞌan. 2  Mi caj 

a chaꞌ suben pejtelel muꞌ bʌ c subeñet. Jini Aarón a wʌscun 
mi caj i suben Faraón chaꞌan miꞌ choc loqꞌuel ti Egipto jini 
israelob. 3  Mi caj c tsʌtsꞌesʌben i pusicꞌal Faraón. Anquese 
mic pʌsben cabʌl i yejtal tac c pꞌʌtʌlel yicꞌot bʌbʌqꞌuen tac 
bʌ, 4 maꞌanic mi caj i ñichꞌtan a tꞌan. Jini chaꞌan joñon mi caj 
c juꞌsʌbeñob i pusicꞌal egiptojob. Mi caj c locꞌsan tiꞌ lumal 
Egipto jini israelob, come c chaꞌañob ti mojt ti mojt. Mi caj c 
pʌsbeñob bʌbʌqꞌuen tac bʌ c melbal. 5 Jini egiptojob mi caj 
i ñaꞌtañob Yumʌlon cheꞌ mic pʌsbeñob c pꞌʌtʌlel chaꞌan miꞌ 
wersa chocob loqꞌuel jini israelob. Cheꞌ tsiꞌ yʌlʌ Dios. 6  Cheꞌʌch 
tsiꞌ meleyob Moisés yicꞌot Aarón. Tsiꞌ meleyob cheꞌ bajcheꞌ tsiꞌ 
subeyob lac Yum. 7 Anix chʌncꞌal (80) i jabilel Moisés yicꞌot 
uxpꞌejl i joꞌcꞌal (83) i jabilel Aarón cheꞌ bʌ tsiꞌ pejcayob Faraón.

I barateꞌ Aarón
8  Lac Yum tsiꞌ sube Moisés yicꞌot Aarón: 9 Mi tsiꞌ subeyetla 

Faraón: “Pʌsʌla i yejtal tac laꞌ pꞌʌtʌlel”, mi cheꞌen, yom maꞌ 
suben Aarón: “Chꞌʌmʌ a barateꞌ. Choco ti lum tiꞌ tojel Faraón”, 
cheꞌet. Cheꞌ jini mi caj i pʌntiyel ti lucum, cheꞌen lac Yum. 
10 Tsaꞌ majliyob Moisés yicꞌot Aarón baꞌan Faraón. Tsiꞌ meleyob 
cheꞌ bajcheꞌ tsiꞌ yʌlʌ lac Yum. Aarón tsiꞌ choco i barateꞌ tiꞌ 
tojel Faraón tiꞌ tojlel i winicob. Tsaꞌ pʌntiyi ti lucum. 11 Faraón 
tsiꞌ pʌyʌ tilel jini añoꞌ bʌ i ñaꞌtʌbal yicꞌot xwujtob añoꞌ bʌ ti 
Egipto. Lajal tsiꞌ meleyob chaꞌan ti leco tac bʌ i ñaꞌtʌbal. 12  Ti 
jujuntiquil tsiꞌ bʌn choco i teꞌ ti lum. Tsaꞌ pʌntiyi tac ti lucum. 
I lucum Aarón tsiꞌ mʌsʌbe i lucum i winicob Faraón. 13  Tsaꞌ 
tsʌtsꞌa i pusicꞌal Faraón. Maꞌanic tsiꞌ chꞌujbibeyob i tꞌan Moisés 
yicꞌot Aarón. Tsaꞌ ujti cheꞌ bajcheꞌ tsiꞌ yʌlʌ lac Yum.

I ticꞌlʌntelob ti chꞌichꞌ
14 Lac Yum tsiꞌ sube Moisés: Tsʌts to i pusicꞌal Faraón. 

Maꞌanic miꞌ choc loqꞌuel winicob xꞌixicob. 15 Cucu baꞌan 
Faraón cheꞌ ti sʌcꞌajel cheꞌ woliꞌ majlel ti jaꞌ. Pijtan yaꞌ tiꞌ tiꞌ jaꞌ. 
Chꞌʌmʌ ti a cꞌʌb jini barateꞌ tsaꞌ bʌ pʌntiyi ti lucum. 16  Suben 
Faraón: “C Yum lojon, i Dios hebreojob, tsiꞌ chocoyon tilel baꞌ 
añet. Tsiꞌ yʌlʌ: Laꞌ majlicob jini winicob xꞌixicob c chaꞌañoꞌ bʌ 
chaꞌan miꞌ chꞌujutesañoñob yaꞌ ti colem bʌ i tiquiñal pañimil, 
cheꞌen. Pero maxto anic tsaꞌ jacꞌʌ. 17 Jini chaꞌan lac Yum woliꞌ 
yʌl: Mux caj a ñaꞌtan joñon Yumʌlon cheꞌ miꞌ jatsꞌ jini jaꞌ Nilo 
jini c winic Moisés”. Cheꞌ mi caj a suben Faraón. Mi caj a 
cꞌʌn ili barateꞌ chucul bʌ a chaꞌan. Jini jaꞌ mi caj i pʌntiyel 
ti chꞌichꞌ. 18  Mi caj i chʌmel jini chʌy am bʌ ti Nilo. Mi caj i 
tujwꞌan jini Nilo chaꞌan mach chʌn mejlix i japob ili jaꞌ jini 
egiptojob. Yom maꞌ laj suben, cheꞌen lac Yum.

19 Lac Yum tsiꞌ sube Moisés: Suben Aarón: “Chꞌʌmʌ a barateꞌ. 
Sʌtsꞌʌ a cꞌʌb tiꞌ pam jini jaꞌ am bʌ ti Egipto, tiꞌ pam jini colem 
jaꞌ, yicꞌot ti xʌcꞌ tac jaꞌ, yicꞌot aban tac, yicꞌot pejtel lʌmʌl 
bʌ jaꞌ chaꞌan miꞌ pʌntiyel ti chꞌichꞌ. Mi caj i pʌntiyel ti chꞌichꞌ 
pejtelel jaꞌ am bʌ ti Egipto, yicꞌot jaꞌel i yajñib jaꞌ melbil bʌ ti 
teꞌ yicꞌot ti xajlel”, cheꞌet. Cheꞌ tsiꞌ yʌlʌ lac Yum.

20 Moisés yicꞌot Aarón tsiꞌ meleyob cheꞌ bajcheꞌ tsiꞌ yʌlʌ lac 
Yum. Aarón tsiꞌ jatsꞌʌ jini jaꞌ i cꞌabaꞌ Nilo tiꞌ barateꞌ tiꞌ tojel 
i wut Faraón yicꞌot i winicob. Pejtel jini jaꞌ am bʌ ti Nilo tsaꞌ 
pʌntiyi ti chꞌichꞌ. 21 Tsaꞌ chʌmi pejtel chʌy am bʌ ti Nilo. Tsaꞌ 
tujwꞌa jini Nilo. Jini egiptojob maꞌanic tsaꞌ mejli i japob jini 
jaꞌ am bʌ ti Nilo. An chꞌichꞌ ti pejtelel i lumal Egipto. 22  Jini 
xwujtob am bʌ ti Egipto lajal tsiꞌ meleyob ti jini leco tac bʌ i 
ñaꞌtʌbal. Faraón tsaꞌ chʌn ajni tiꞌ tsʌtslel i pusicꞌal. Maꞌanic 
tsiꞌ chꞌujbibeyob i tꞌan. Tsaꞌ ujti cheꞌ bajcheꞌ tsiꞌ yʌlʌ lac 
Yum. 23  Faraón tsaꞌ sujti tiꞌ yotot. Maꞌanic tsiꞌ ñopo tiꞌ pusicꞌal. 
24 Pejtel jini egiptojob tsaꞌ cajiꞌ picob lum tiꞌ tiꞌ Nilo, come 
maꞌanic tsaꞌ mejli i japob jini jaꞌ am bʌ ti Nilo. 25 Wucpꞌejl 
qꞌuin mach wenic jini jaꞌ chaꞌan tiꞌ tꞌan lac Yum.

I ticꞌlʌntelob ti xpequejc

8  Lac Yum tsiꞌ sube Moisés: Cucu baꞌan Faraón. Suben: 
“Lac Yum woliꞌ yʌl: Laꞌ majlicob winicob xꞌixicob c 

chaꞌañoꞌ bʌ chaꞌan miꞌ chꞌujutesañoñob. 2  Mi maꞌanic maꞌ 
wʌqꞌueñob permiso chaꞌan miꞌ majlelob, mi caj c ticꞌlan pejtel 
a lumal ti xpequejc. 3  Wen pꞌulucña mi caj i yajñel xpequejc 
ti Nilo. Mi caj i yochel ti a wotot yicꞌot baꞌ maꞌ wʌyel, yicꞌot 
tiꞌ yotot tac a mozojob, yicꞌot tiꞌ yotot pejtel añoꞌ bʌ ti Egipto. 
Mi caj i yochelob ti horno yicꞌot yaꞌ baꞌ maꞌ mel a waj. 4 Jini 
xpequejc mi caj i letsel tac ti a cuctal yicꞌot tiꞌ cuctal a piꞌʌlob”. 
Cheꞌ yom maꞌ suben Faraón, cheꞌen lac Yum.

5 Lac Yum tsiꞌ sube Moisés: Suben Aarón: “Sʌtsꞌʌ a teꞌ tiꞌ 
pam jini jaꞌ yicꞌot i xʌcꞌ tac jaꞌ yicꞌot tiꞌ pam lʌmʌl tac bʌ jaꞌ. 
Pʌyʌ tilel xpequejc ti pejtelel i lumal Egipto”, cheꞌen. 6 Cheꞌ 
jini Aarón tsiꞌ sʌtsꞌʌ i cꞌʌb tiꞌ pam jaꞌ am bʌ ti Egipto. Tsaꞌ 
pam pꞌojli xpequejc tiꞌ lumal Egipto. 7 Pero lajal tsiꞌ meleyob 
xwujtob yicꞌot mucul bʌ i ñaꞌtʌbal. Tsiꞌ pʌyʌyob tilel xpequejc 
tiꞌ lumal Egipto.

8  Faraón tsiꞌ pʌyʌ tilel Moisés yicꞌot Aarón. Tsiꞌ subeyob: 
Cꞌajtiben laꞌ Yum chaꞌan miꞌ chaꞌ locꞌsan jini xpequejc tic tojlel 
lojon. Mux caj c choc loqꞌuel a piꞌʌlob chaꞌan miꞌ majlelob 
i yʌqꞌuen tsʌnsʌbil bʌ i majtan laꞌ Yum, cheꞌen. 9 Moisés tsiꞌ 
sube Faraón: Yom maꞌ sub baqui ora a wom miꞌ tijqꞌuel ili 
wocol. Mux caj j cꞌajtiben Dios chaꞌan miꞌ jisan jini xpequejc ti 
laꞌ tojlel yicꞌot ti laꞌ wotot. Yaꞌix mi caj i yajñel ti Nilo, cheꞌen 
Moisés. 10 Faraón tsiꞌ yʌlʌ: Ijcꞌʌl to yom, cheꞌen.

Moisés tsiꞌ yʌlʌ: Laꞌ ujtic cheꞌ bajcheꞌ maꞌ wʌl chaꞌan maꞌ 
ñaꞌtan maꞌanic majqui lajal bajcheꞌ lac Yum Dios. 11 Jini 
xpequejc mi caj i cʌyet, mi caj i loqꞌuel ti a wotot tac yicꞌot 
tiꞌ tojlelob a winicob yicꞌot a piꞌʌlob ti Egipto. Yaꞌix mi caj i 
yajñel ti Nilo, cheꞌen. 12  Moisés yicꞌot Aarón tsaꞌ loqꞌuiyob tiꞌ 
tojlel Faraón. Moisés tsiꞌ pejca lac Yum ti wocol tꞌan chaꞌan miꞌ 
lajmel jini wocol chaꞌan xpequejc cheꞌ bajcheꞌ tsiꞌ sube Faraón. 
13  Lac Yum tsiꞌ mele cheꞌ bajcheꞌ tsiꞌ yʌlʌ Moisés. Tsaꞌ chʌmi 
tac jini xpequejc yaꞌ tiꞌ yotot tac yicꞌot ti cholel tac. 14 Tsiꞌ 
muchꞌquiyob. Tsaꞌ wen tuwꞌa pañimil. 15 Cheꞌ bʌ tsiꞌ qꞌuele 
Faraón lajmenix wocol, tsaꞌ chaꞌ tsʌtsꞌa i pusicꞌal. Maꞌanic tsiꞌ 
jacꞌbeyob. Tsaꞌ ujti cheꞌ bajcheꞌ tsiꞌ yʌlʌ lac Yum.

I ticꞌlʌntelob ti uchꞌ
16 Lac Yum tsiꞌ sube Moisés: Suben Aarón: “Sʌtsꞌʌ a teꞌ. Jatsꞌʌ 

i tsꞌubeñal lum chaꞌan miꞌ pʌntiyel ti uchꞌ ti pejtelel i lumal 

Egipto”. Cheꞌ yom maꞌ suben Aarón, cheꞌen lac Yum. 17 Cheꞌʌch 
tsiꞌ meleyob. Aarón tsiꞌ sʌtsꞌʌ jini teꞌ. Tsiꞌ jatsꞌʌ i tsꞌubeñal 
lum chaꞌan miꞌ pʌntiyel ti uchꞌ. Tsaꞌ cajiꞌ ticꞌlan winicob yicꞌot 
alʌcꞌʌl jini uchꞌ. I tsꞌubeñal lum yaꞌ ti Egipto tsaꞌ pʌntiyi ti 
uchꞌ. 18  Jini xwujtob tsaꞌ cajiꞌ ñopob i mel ti mucul tac bʌ i 
ñaꞌtibal, pero maꞌanic tsaꞌ mejliyob. Tsaꞌ ajni uchꞌ tiꞌ tojlel 
winicob yicꞌot alʌcꞌʌl. 19 Jini xwujtob tsiꞌ subeyob Faraón: 
Jiñʌch i cꞌʌb Dios, cheꞌob. Pero tsaꞌ tsʌtsꞌa i pusicꞌal Faraón. 
Maꞌanic tsiꞌ jacꞌbeyob. Tsaꞌ ujti cheꞌ bajcheꞌ tsiꞌ yʌlʌ lac Yum.

I ticꞌlʌntelob ti jaj
20 Lac Yum tsiꞌ sube Moisés: Chꞌojyen ti sʌcꞌajel. Cucu 

pejcan Faraón cheꞌ miꞌ majlel ti jaꞌ. Suben: “Lac Yum woli 
yʌl: Laꞌ majlicob jini winicob xꞌixicob c chaꞌañoꞌ bʌ chaꞌan 
miꞌ chꞌujutesañoñob. 21 Awilan, mi maꞌanic maꞌ chocob majlel 
mi caj c choc tilel jaj ti a tojlel yicꞌot tiꞌ tojlel pejtel egiptojob. 
Jomjomña mi caj i yochel ti laꞌ wotot. Mi caj i pam pujquel 
ti lum. Mi caj i ticꞌlan pejtel cuxul tac bʌ. 22  Ti jim bʌ ora 
maꞌanic mi caj i ticꞌlʌntelob c chaꞌañoꞌ bʌ chumuloꞌ bʌ tiꞌ 
lumal Gosén. Maꞌanic mi caj i yajñel jaj yaꞌi. Cheꞌ jini mi caj 
a ñaꞌtan joñon Yumʌlon ti pañimil. 23  Mach lajalic mi caj j 
qꞌueletla cheꞌ bajcheꞌ c chaꞌañoꞌ bʌ. Ijcꞌʌl mi caj a qꞌuel”. Cheꞌ 
yom maꞌ suben Faraón, cheꞌen lac Yum.

24 Cheꞌʌch tsiꞌ chaꞌle lac Yum. Jomjomña tsaꞌ cꞌoti jaj tiꞌ 
yotot Faraón yicꞌot tiꞌ yotot tac i winicob. Tsaꞌ asiyi i lumal 
egiptojob chaꞌan jini jaj. 25 Faraón tsiꞌ pʌyʌ tilel Moisés yicꞌot 
Aarón. Tsiꞌ subeyob: Cucula, aqꞌuenla Dios tsʌnsʌbil bʌ i 
majtan pero wʌꞌ jach yom ti ili lum, cheꞌen. 26  Pero tsiꞌ yʌlʌ 
Moisés: Mach cheꞌic yom mic mel lojon, come cheꞌ jini mi caj 
i tsꞌaꞌleñon lojon egiptojob cheꞌ mi cʌqꞌuen lojon c Yum Dios 
tsʌnsʌbil bʌ i majtan. Cheꞌ mi cʌqꞌuen lojon Dios tsʌnsʌbil 
bʌ i majtan muꞌ bʌ i tsꞌaꞌleñob egiptojob, ¿mach ba muqꞌuic i 
julon lojon ti xajlel cheꞌ miꞌ qꞌuelon lojon? 27 Wersa mic majlel 
lojon uxpꞌejl qꞌuin xʌmbal ti colem bʌ i tiquiñal lum chaꞌan 
mi cʌqꞌuen lojon tsʌnsʌbil bʌ i majtan c Yum lojon Dios cheꞌ 
bajcheꞌ mi caj i subeñon lojon, cheꞌen.

28  Faraón tsiꞌ yʌlʌ: Mi caj c choquetla majlel chaꞌan mi laꞌ 
wʌqꞌuen tsʌnsʌbil bʌ i majtan laꞌ Yum Dios yaꞌ ti tiquin bʌ 
lum. Pero mach ñajtic yom. Cꞌajtibenla Dios chaꞌan miꞌ lajmel 

jini wocol tic tojlel, cheꞌen. 29 Moisés tsiꞌ yʌlʌ: Cheꞌ mic loqꞌuel 
ti a tojlel, mi caj j cꞌajtiben lac Yum chaꞌan ijcꞌʌl miꞌ cʌyet 
jini jaj, chaꞌan miꞌ cʌy i ticꞌlan a piꞌʌlob jaꞌel. Mach yomic 
maꞌ chaꞌlen lot. Yom maꞌ choc loqꞌuel c piꞌʌlob chaꞌan miꞌ 
yʌqꞌueñob tsʌnsʌbil bʌ i majtan c Yum lojon, cheꞌen. 30 Moisés 
tsaꞌ loqꞌui tiꞌ tojlel Faraón. Tsiꞌ pejca lac Yum ti oración. 31 Lac 
Yum tsiꞌ mele cheꞌ bajcheꞌ tsiꞌ cꞌajtibe Moisés. Tsiꞌ locꞌsa jaj tiꞌ 
tojlel Faraón yicꞌot tiꞌ tojlel pejtel egiptojob. Maꞌanic tsaꞌ cʌle 
mi juncojtic. 32  Pero ti ili ora Faraón tsiꞌ chaꞌ tsʌtsꞌesa i pusicꞌal. 
Maꞌanic tsiꞌ choco majlel jini winicob xꞌixicob.

I ticꞌlʌntel wacax

9  Lac Yum tsiꞌ sube Moisés: Cucu baꞌan Faraón. Suben 
ili tꞌan: “C Yum lojon i Dios hebreojob woliꞌ yʌl: Laꞌ 

majlicob c chaꞌañoꞌ bʌ chaꞌan miꞌ chꞌujutesañoñob. 2  Mi 
maꞌanic maꞌ wʌcꞌ a tꞌan chaꞌan miꞌ majlelob, mi mux a chʌn 
mʌctañob, 3  tsajaletme come lac Yum mi caj i yʌqꞌuen leco bʌ 
i cꞌamʌjel jini alʌcꞌʌl am bʌ ti potrero, yicꞌot caballo, yicꞌot 
burro, yicꞌot camello, yicꞌot wacax, yicꞌot tiñʌmeꞌ. 4 Pero 
maꞌanic mi caj i yʌqꞌuen i cꞌamʌjel i yʌlacꞌob israelob. Maꞌanic 
mi caj i chʌmelob i chaꞌañoꞌ bʌ israelob mi juncojtic”. Cheꞌ 
yom maꞌ suben Faraón, cheꞌen lac Yum. 5 Lac Yum tsiꞌ sube 
baqui ora mi caj i yujtel. Tsiꞌ yʌlʌ: Ijcꞌʌl mi caj c mel iliyi ti ili 
lum, cheꞌen.

6 Cheꞌ ti yijcꞌʌlal lac Yum tsiꞌ mele. Tsaꞌ chʌmi pejtel i wacax 
egiptojob. Pero maꞌanic tsaꞌ chʌmi i wacax israelob. 7 Faraón 
tsiꞌ choco majlel i winic chaꞌan miꞌ cꞌajtin bajcheꞌ yilal i wacax 
israelob. Awilan, maꞌanic tsaꞌ chʌmi mi juncojtic. Pero tsaꞌ 
chʌn tsʌtsꞌa i pusicꞌal Faraón. Maꞌanic tsiꞌ choco majlel jini 
israelob.

I ticꞌlʌntelob ti tsoy tac
8  Lac Yum tsiꞌ sube Moisés yicꞌot Aarón: Chꞌʌmʌla chaꞌjojp 

tan am bʌ ti horno. Jatet Moisés yom maꞌ wejtun letsel yaꞌ 
tiꞌ tojel Faraón. 9 Mi caj i pam mujlʌben i lumal egiptojob 
cheꞌ bajcheꞌ tʌñʌcña bʌ tsꞌubejn. Mi caj i pasel tsoy tiꞌ cuctal 
winicob yicꞌot alʌcꞌʌl tac ti pejtelel Egipto. 10 Cheꞌ jini tsiꞌ 
chꞌʌmʌyob tan. Tsiꞌ pʌsʌyob i bʌ tiꞌ tojlel Faraón. Tsiꞌ wejtu 
letsel jini tan Moisés. Tsiꞌ yʌcꞌʌ ti pasel tsoy tiꞌ cuctal winicob 

yicꞌot alʌcꞌʌl tac. 11 Jini xwujtob maꞌanic tsaꞌ mejli ti waꞌtʌlob 
tiꞌ tojlel Moisés chaꞌan i tsoy, come cabʌlob i tsoy xwujtob 
yicꞌot pejtel egiptojob. 12  Pero lac Yum tsiꞌ tsʌtsꞌesʌbe i pusicꞌal 
Faraón. Maꞌanic tsiꞌ choco majlel jini israelob. Tsaꞌ ujti cheꞌ 
bajcheꞌ lac Yum tsiꞌ sube Moisés.

I ticꞌlʌntelob ti tuñijaꞌ
13  Lac Yum tsiꞌ sube Moisés: Chꞌojyen ti wen sʌcꞌajel. Cucu 

suben Faraón: “C Yum lojon i Dios hebreojob woliꞌ yʌl: Laꞌ 
majlicob c chaꞌañoꞌ bʌ chaꞌan miꞌ chꞌujutesañoñob. 14 Wʌle mi 
caj c wen ticꞌlañet yicꞌot a winicob ti pejtelel a lumal chaꞌan 
mi laꞌ chaꞌlen tsic pusicꞌal, chaꞌan maꞌ ñaꞌtan maꞌanic yambʌ 
bajcheꞌon ti pejtelel pañimil. 15-16 Come an c pꞌʌtʌlel chaꞌan mic 
tsʌnsañetla ti pejteletla, pero mach cheꞌic tsac chaꞌle, come 
wolic pʌs c pꞌʌtʌlel ti a tojlel chaꞌan mi cʌcꞌ c bʌ ti cʌjñel ti 
pejtelel pañimil. 17 Chꞌejl maꞌ chʌn pʌs a bʌ tic tojlel. Wolaꞌ 
tsꞌaꞌleñon cheꞌ maꞌanic maꞌ choc majlel c chaꞌañoꞌ bʌ. 18  Ijcꞌʌl 
cheꞌ ti ili ora mi caj c choc tilel colem tac bʌ tuñijaꞌ, ñumen 
colem cheꞌ bajcheꞌ jini cʌñʌl bʌ laꞌ chaꞌan ti Egipto cꞌʌlʌl tiꞌ 
cajibal. 19 Wʌle yom maꞌ choc majlel tꞌan chaꞌan miꞌ pʌyob 
ochel a wʌlacꞌ yicꞌot pejtel a chubʌꞌan am bʌ ti lum, come mux 
i yajlel tuñijaꞌ ti pam pejtel winicob yicꞌot pejtel alʌcꞌʌl am bʌ 
ti jamil. Mi caj i chʌmelob pejtel mach bʌ ochemic tiꞌ yotot”. 
Cheꞌ yom maꞌ suben Faraón, cheꞌen lac Yum. 20 I winicob 
Faraón tsaꞌ bʌ i bʌcꞌñayob i tꞌan lac Yum tsiꞌ pʌyʌyob ochel i 
mozojob yicꞌot i yʌlacꞌob. 21 Pero jini mach bʌ anic tsiꞌ pꞌisiyob 
ti wenta i tꞌan lac Yum tsiꞌ cʌyʌyob i mozojob yicꞌot i yʌlacꞌ yaꞌ 
ti jamil.

22  Lac Yum tsiꞌ sube Moisés: Letsan a cꞌʌb ti panchan chaꞌan 
miꞌ tilel tuñijaꞌ ti pejtelel i lumal Egipto, ti pam winicob 
yicꞌot alʌcꞌʌl tac, yicꞌot ti pejtelel i pʌcꞌʌbob egiptojob, cheꞌen. 
23  Moisés tsiꞌ letsa i teꞌ. Lac Yum tsiꞌ choco tilel chajc yicꞌot 
tuñijaꞌ. Tsiꞌ chaꞌle tꞌan chajc ti pejtelel Egipto. Lac Yum tsiꞌ 
choco tilel tuñijaꞌ tiꞌ lumal egiptojob. 24 An tuñijaꞌ temel yicꞌot 
i cꞌʌcꞌal chajc woli bʌ ti tojmel. Maꞌanic baꞌ ora an ti Egipto 
lajal bajcheꞌ iliyi cꞌʌlʌl tiꞌ cajibal ili colem tejclum. 25 Jini 
tuñijaꞌ tsiꞌ jisa pejtel winicob yicꞌot alʌcꞌʌl tac am bʌ ti jamil ti 
pejtelel Egipto. Tsiꞌ jisa jaꞌel pejtel i pʌcꞌʌbob egiptojob yicꞌot 
teꞌ. 26  Pero maꞌanic tuñijaꞌ ti Gosén yaꞌ baꞌan israelob.

27 Faraón tsiꞌ pʌyʌ Moisés yicꞌot Aarón. Tsiꞌ subeyob: Wolix c 
ñaꞌtan c mul wʌle. Tojʌch laꞌ Yum. Joñon quicꞌot c piꞌʌlob an 
lojon c mul. 28  Cꞌajtiben laꞌ Yum, come jasʌlix i tꞌan chajc yicꞌot 
tuñijaꞌ. Mi caj c choquetla majlel. Maꞌanix mi caj c mʌctañetla, 
cheꞌen. 29 Moisés tsiꞌ sube: Cheꞌ mic loqꞌuel ti tejclum, mi caj 
c sʌtsꞌ j cꞌʌb baꞌan lac Yum. Mi caj i lajmel i tꞌan chajc yicꞌot 
tuñijaꞌ chaꞌan maꞌ ñaꞌtan i chaꞌañʌch lac Yum jini pañimil. 
30 Pero jatet yicꞌot a piꞌʌlob ti eꞌtel, cujil maxto anic mi laꞌ 
bʌcꞌñan c Yum lojon, cheꞌen.

31 Tsaꞌ jili jini lino yicꞌot cebada come cꞌʌnix jini cebada, 
wolix ti nich jini lino. 32  Pero maꞌanic tsaꞌ jili jini trigo yicꞌot 
centeno come maxto i yorajlelic i wut. 33  Moisés tsaꞌ loqꞌui ti 
tejclum tiꞌ tojlel Faraón. Tsiꞌ sʌtsꞌʌ i cꞌʌb baꞌan lac Yum. Tsaꞌ 
lajmi i tꞌan chajc yicꞌot tuñijaꞌ. Tsaꞌ lajmi jaꞌal jaꞌel. 34 Cheꞌ bʌ 
tsiꞌ qꞌuele Faraón lajmenix jini jaꞌal yicꞌot tuñijaꞌ yicꞌot i tꞌan 
chajc, mach yomic i cʌy i mul. Tsiꞌ chʌn tsʌtsꞌesayob i pusicꞌal 
Faraón yicꞌot winicob. 35 Chaꞌan tsʌts to i pusicꞌal Faraón, jini 
chaꞌan maꞌanic tsiꞌ choco majlel jini israelob. Tsaꞌ ujti cheꞌ 
bajcheꞌ tsiꞌ sube Moisés lac Yum.

I ticꞌlʌntelob ti sajcꞌ

10  Lac Yum tsiꞌ sube Moisés: Cucu baꞌan Faraón, come 
tsaꞌix c chaꞌ tsʌtsꞌesʌbe i pusicꞌal Faraón yicꞌot i piꞌʌlob 

ti eꞌtel chaꞌan mic pʌsbeñob ñuc tac bʌ i yejtal c pꞌʌtʌlel. 2  Mi 
caj a suben a walobilob yicꞌot i yalobilob a walobilob bajcheꞌ 
tsac pʌsʌyob ti tonto jini egiptojob chaꞌan ti jini ñuc tac bʌ i 
yejtal c pꞌʌtʌlel chaꞌan mi laꞌ ñaꞌtan joñon Yumʌlon, cheꞌen.

3  Jini chaꞌan Moisés yicꞌot Aarón tsaꞌ majliyob baꞌan Faraón. 
Tsiꞌ subeyob: Lac Yum, i Dios hebreojob, woliꞌ yʌl: “¿Jala to ba 
mi caj a peqꞌuesan a bʌ tic tojlel? Choco majlel c chaꞌañoꞌ bʌ 
chaꞌan miꞌ chꞌujutesañoñob. 4 Mi maꞌanic maꞌ chocob majlel, 
ijcꞌʌl mi caj c choc tilel sajcꞌ ti a lumal. 5 Mi caj i mujlan lum. 
Cheꞌ jini mach chʌn tsiquilic lum. Mi caj i cꞌuxob jini pimel 
yicꞌot pʌcꞌʌbʌl tac tsaꞌ bʌ cʌle cheꞌ bʌ tsaꞌ ñumi tuñijaꞌ. Mi caj 
i cꞌuxob pejtel i yopol teꞌ. 6 Mi caj i bujtꞌel ti sajcꞌ a wotot yicꞌot 
i yotot tac pejtel egiptojob. Cꞌʌlʌl tiꞌ tejchibal Egipto maꞌanic 
baꞌ ora tsaꞌ ñumi sajcꞌ cheꞌ bajcheꞌ iliyi”, cheꞌen lac Yum. Cheꞌ 
tsiꞌ yʌlʌyob Moisés yicꞌot Aarón. Cheꞌ jini tsaꞌ loqꞌuiyob tiꞌ 
tojlel Faraón.

7 I winicob Faraón tsiꞌ yʌlʌyob: ¿Jaypꞌejl to qꞌuin mi caj i 
chʌn ticꞌlañonla ili winic? Laꞌ majlicob i piꞌʌlob chaꞌan miꞌ 
chꞌujutesañob i Yum Dios. ¿Mach ba a wujilic jisʌbilix Egipto? 
cheꞌob. 8  Jini chaꞌan tsiꞌ chaꞌ pʌyʌyob tilel Moisés yicꞌot Aarón 
baꞌan Faraón. Faraón tsiꞌ subeyob: Cucula, chꞌujutesan laꞌ 
Yum Dios, pero ¿majqui miꞌ caj ti majlel? cheꞌen. 9 Moisés tsiꞌ 
jacꞌʌ: Mic majlel lojon quicꞌot alobob, quicꞌot xñoxob, quicꞌot 
chꞌitoñoꞌ bʌ, quicꞌot xchꞌoc bʌ calobilob lojon, yicꞌot alʌcꞌʌl tac, 
chaꞌan mic melben lojon qꞌuin c Yum lojon, cheꞌob. 10 Faraón 
tsiꞌ subeyob: Laꞌ ajnic laꞌ Yum laꞌ wicꞌot, pero mach mejlic laꞌ 
pʌy majlel laꞌ walobilob. Tsajiletme. Mux caj laꞌ toj laꞌ mul 
mi woli laꞌ ñaꞌtan laꞌ contrajiñon. 11 Mach mejliquetla. Cucula, 
pero jini jach winicob. Chꞌujutesan laꞌ Yum, come jiñʌch 
chuqui laꞌ wom, cheꞌen. Tsiꞌ wersa chocoyob majlel.

12  Lac Yum tsiꞌ sube Moisés: Sʌtsꞌʌ a cꞌʌb tiꞌ lumal Egipto 
chaꞌan miꞌ tilel sajcꞌ tiꞌ lumal, chaꞌan miꞌ laj cꞌux pejtelel 
pimel yicꞌot pʌcꞌʌbʌl tsaꞌ bʌ cʌle cheꞌ bʌ tsaꞌ ñumi tuñijaꞌ, 
cheꞌen. 13  Jini chaꞌan Moisés tsiꞌ letsa i barateꞌ. Tsiꞌ sʌtsꞌʌ i cꞌʌb 
tiꞌ lumal egiptojob. Lac Yum tsiꞌ choco tilel icꞌ loqꞌuen bʌ baꞌ 
miꞌ pasel qꞌuin. Jumpꞌejl qꞌuin yicꞌot jumpꞌejl acꞌʌlel tsaꞌ ñumi 
icꞌ. Cheꞌ ti sʌcꞌajel jini icꞌ tsiꞌ wetsꞌe tilel sajcꞌ. 14 Jini sajcꞌ tsaꞌ 
wen pujqui ti pejtelel i lumal egiptojob. Mulmulña ti pejtelel 
i lumal. Ti yambʌ ora maꞌanic sajcꞌ lajal bajcheꞌ iliyi. Maꞌanic 
baꞌ ora mi caj i chaꞌ tilel yambʌ lajal bʌ. 15 Come tsaꞌ mujliyi 
pejtel jini lum ti sajcꞌ. Tsiꞌ mʌcbe i sʌclel pañimil. Tsiꞌ jisa 
pejtel pimel yicꞌot pejtel i wut teꞌ tsaꞌ bʌ cʌle cheꞌ bʌ tsaꞌ ñumi 
tuñijaꞌ. Maꞌanix yʌjyʌx bʌ mi yopol teꞌ mi pimel ti pejtelel i 
lumal egiptojob.

16 Faraón tsiꞌ wersa pʌyʌ tilel Moisés yicꞌot Aarón. Tsiꞌ 
pʌyʌyob ti ora. Tsiꞌ subeyob: Tsac chaꞌle mulil tiꞌ tojlel laꞌ 
Yum Dios yicꞌot ti laꞌ tojlel. 17 Laꞌ wocolic, ñusʌbeñon lojon c 
mul ili junyajl. Cꞌajtiben laꞌ Yum Dios chaꞌan miꞌ locꞌsʌbeñon 
lojon jini wocol woli bʌ i jisañon lojon, cheꞌen. 18  Jini chaꞌan 
tsaꞌ loqꞌuiyob tiꞌ tojlel Faraón. Moisés tsiꞌ cꞌajtibe lac Yum 
cheꞌ bajcheꞌ yom Faraón. 19 Lac Yum tsiꞌ choco tilel pꞌʌtʌl bʌ 
icꞌ loqꞌuen bʌ baꞌ miꞌ bʌjlel qꞌuin. Tsiꞌ wetsꞌe majlel sajcꞌ cꞌʌlʌl 
ti Chʌchʌc bʌ Ñajb baꞌ tsaꞌ chʌmi ti jaꞌ. Maꞌanic tsaꞌ cʌle mi 
juncojtic sajcꞌ ti pejtelel Egipto. 20 Pero lac Yum tsiꞌ tsʌtsꞌesʌbe 
i pusicꞌal Faraón. Cheꞌ jini maꞌanic tsiꞌ choco majlel israelob.

I ticꞌlʌntelob ti icꞌchꞌipan bʌ pañimil
21 Lac Yum tsiꞌ sube Moisés: Sʌtsꞌʌ a cꞌʌb ti panchan 

chaꞌan miꞌ yicꞌan pañimil ti pejtelel i lumal egiptojob. Wen 
icꞌchꞌipan jax mi caj i yajñel pañimil. 22  Cheꞌ bʌ tsiꞌ sʌtsꞌʌ i 
cꞌʌb ti panchan Moisés, icꞌchꞌipan jax tsaꞌ ajni pañimil ti 
Egipto. Uxpꞌejl qꞌuin tsaꞌ icꞌa. 23  Maꞌanic tsaꞌ mejli i qꞌuelob i 
bʌ. Maꞌanic majqui tsaꞌ loqꞌui tiꞌ yotot cꞌʌlʌl tsaꞌ ñumi uxpꞌejl 
qꞌuin. Pero an i sʌclel pañimil tiꞌ tojlel pejtelel israelob yaꞌ baꞌ 
chumulob.

24 Faraón tsiꞌ pʌyʌ tilel Moisés. Tsiꞌ sube: Cucula, chꞌujutesan 
laꞌ Yum. Laꞌ majlicob laꞌ walobilob. Cojach miꞌ cʌytʌl laꞌ wʌlacꞌ, 
pejtel laꞌ tiñʌmeꞌ tac yicꞌot laꞌ wacax tac, cheꞌen. 25 Pero Moisés 
tsiꞌ yʌlʌ: Wersa mi caj c pʌy lojon majlel cʌlacꞌ, pejtel tiñʌmeꞌ 
yicꞌot wacax, chaꞌan mi cʌqꞌuen lojon tsʌnsʌbil bʌ yicꞌot pulbil 
bʌ i majtan Dios. 26 Jini cʌlacꞌ lojon wersa miꞌ majlel quicꞌot 
lojon. Maꞌanic mi caj i cʌytʌl mi juntsꞌijtic i yoc. Come wersa 
mic pʌy lojon majlel chaꞌan mic chꞌujutesan lojon c Yum 
Dios. Mach cujilic lojon jaycojt yom chaꞌan i majtan cheꞌ mic 
chꞌujutesan lojon. Jinto mij cꞌotel lojon mi caj i pʌsbeñon lojon, 
cheꞌen. 27 Pero lac Yum tsiꞌ tsʌtsꞌesʌbe i pusicꞌal Faraón. Maꞌanic 
tsiꞌ chocoyob majlel. 28  Faraón tsiꞌ sube: Loqꞌuen tic tojlel. Chʌcʌ 
qꞌuele a bʌ chaꞌan maꞌanic maꞌ chʌn tilel baꞌ añon, come mi 
tsaꞌ chaꞌ tiliyet baꞌ añon mux caj a chʌmel, cheꞌen. 29 Moisés tsiꞌ 
yʌlʌ: Isujmʌch. Maꞌanix mi caj c chʌn qꞌuelet, cheꞌen.

Mux i chʌmel ascuñʌloꞌ bʌ

11  Lac Yum tsiꞌ sube Moisés: An to yom junyajl mic 
ticꞌlan Faraón yicꞌot egiptojob. Ti wiꞌil mi caj i 

choquetla majlel. Cheꞌ miꞌ choquetla majlel, mi caj i wetsꞌetla 
loqꞌuel ti junyajlel. 2  Subeñob pejtel israelob chaꞌan miꞌ 
cꞌajtibeñob i piꞌʌlob ti chumtʌl, winicob yicꞌot xꞌixicob jaꞌel, i 
chꞌʌjlib melbil bʌ ti plata yicꞌot oro, chaꞌan miꞌ chꞌʌmob majlel, 
cheꞌen. 3  Lac Yum tsiꞌ nijcʌbeyob i pusicꞌal egiptojob chaꞌan 
miꞌ pʌsbeñob i yutslel i pusicꞌal jini hebreojob. Wen ñuc tsiꞌ 
qꞌueleyob pejtel egiptojob. Wen ñuc tiꞌ wutob i winicob Faraón 
yicꞌot tiꞌ wutob pejtel egiptojob.

4 Moisés tsiꞌ sube Faraón: Lac Yum woliꞌ yʌl: “Cheꞌ ti yojlil 
acꞌʌlel mi caj c ñumel ti Egipto. 5 Pejtel ascuñuloꞌ bʌ ti Egipto 

mi caj i chʌmelob cꞌʌlʌl ti ascuñʌl bʌ i yalobil Faraón cꞌʌlʌl ti 
ascuñʌl bʌ i yalobil jini mozojob woliyoꞌ bʌ ti eꞌtel ti molino, 
yicꞌot jaꞌel pejtel ñaxan bʌ alʌcꞌʌl. 6 Mi caj i tejchel cꞌam bʌ 
uqꞌuel ti pejtelel a lumal. Maꞌanic baꞌ tsaꞌ ujti ti yambʌ ora. 
Maꞌanic mi caj i chaꞌ ujtel lajal bajcheꞌ jini. 7 Pero maꞌanic 
chuqui mi caj i tumbentelob israelob, mi winic, mi bʌteꞌel. 
Maꞌanic mi caj i wis wojiñob tsꞌiꞌ. Cheꞌ jini mi caj laꞌ ñaꞌtan 
mach lajalobic mij qꞌuel egiptojob cheꞌ bajcheꞌ israelob”. Cheꞌ 
woli yʌl lac Yum. 8  Pejtelel a piꞌʌlob ti eꞌtel mi caj i tilelob 
baꞌ añon. Mi caj i cꞌuchchocoñob i bʌ tic tojlel. Mi caj i 
yʌlob: “Loqꞌuen tic tojlel lojon yicꞌot pejtel a piꞌʌlob muꞌ bʌ i 
tsajcañetob”. Cheꞌ jini mi caj c loqꞌuel, cheꞌen Moisés. Wen 
michꞌatax tsaꞌ loqꞌui Moisés tiꞌ tojlel Faraón.

9 Lac Yum tsiꞌ sube Moisés: Faraón maꞌanic mi caj i jacꞌbeñet 
jinto mic laj pʌs bʌbʌqꞌuen tac bʌ c pꞌʌtʌlel ti Egipto, cheꞌen. 
10 Moisés yicꞌot Aarón tsiꞌ pʌsʌyob pejtel ili bʌbʌqꞌuen tac bʌ 
i pꞌʌtʌlel tiꞌ tojlel Faraón. Lac Yum tsiꞌ tsʌtsꞌesʌbe i pusicꞌal 
Faraón. Maꞌanic tsiꞌ choco loqꞌuel israelob tiꞌ lumal.

Jini Pascua*

12  Lac Yum tsiꞌ sube Moisés yicꞌot Aarón cheꞌ añob to ti 
Egipto: 2  Ili uw i tejchibalix jini tsijiꞌ bʌ jabil laꞌ chaꞌan. 

3  Subeñob pejtel jini tejclum Israel chaꞌan miꞌ chꞌʌmob tilel 
jujuncojt alʌ tat tiñʌmeꞌ ti jujumpꞌejl otot cheꞌ ti lujumpꞌejlel 
tsic ti ili uw. 4 Mi maꞌanic jaytiquil yaꞌ ti jumpꞌejl otot laꞌ i 
tem cꞌuxob jini juncojt tiñʌmeꞌ yicꞌot i piꞌʌl ti chumtʌl cheꞌ 
bajcheꞌ jaytiquil añob. Mi caj i tꞌoxbeñob i bʌ cheꞌ bajcheꞌ 
cꞌamel yomob ti jujuntiquil. 5 Yom juncojt tiñʌmeꞌ mach bʌ i 
pꞌajomalic. Yom i tat bʌ am bʌ jumpꞌejl i jabil, mi tiñʌmeꞌ mi 
chivo. 6 Cʌntanla jinto miꞌ tsꞌʌctiyel lujumpꞌejl tsic ti ili uw. 
Cheꞌ ti ili tsic yom miꞌ tsʌnsañob tiñʌmeꞌ tac pejtelel israelob 
muꞌ bʌ i tempañob i bʌ. Cheꞌ ti icꞌajel mi caj i tsʌnsañob. 7 Mi 
caj i chꞌʌmob lamital jini chꞌichꞌ. Mi caj i boñob chaꞌtejc jini 
chumteꞌ tiꞌ tiꞌ otot yicꞌot i tsꞌomteꞌlel i tiꞌ otot tac yaꞌ baꞌ mi 
caj i cꞌuxob. 8  Mi caj i cꞌuxob weꞌelʌl ti jini acꞌʌlel, pojpobil, 
yicꞌot waj mach bʌ anic i levadurajlel, yicꞌot chꞌaj bʌ pimel. 
9 Mach yomic mi laꞌ cꞌux cheꞌ tsij to mi cheꞌ chꞌʌxbil ti jaꞌ, 
pero pojpobil yicꞌot i jol yicꞌot i yoc yicꞌot i pusicꞌal yicꞌot i 
yolmal. 10 Mach yomic mi laꞌ cʌy mi tsꞌitaꞌic i colojbal cheꞌ miꞌ 

EXODO 11 ,  12

El Antiguo Testament en el ch'ol de Tumbalá  ©Liga Bíblica Internacional, 2011 



117

sʌcꞌan. Mi an i colojbal yom mi laꞌ pul. 11 Yom mi laꞌ cꞌux cheꞌ 
bajcheꞌ iliyi: Yom cʌchʌl laꞌ cajchiñʌc, yom lʌpbil laꞌ warach, 
yom chucul laꞌ chaꞌan laꞌ teꞌ. Ora jach yom mi laꞌ cꞌux. Jiñʌch 
i Pascua lac Yum. 12  Come mi caj c ñumel ti Egipto ti ili 
acꞌʌlel. Mi caj c jatsꞌ pejtel jini ascuñʌloꞌ bʌ ti Egipto, winicob 
yicꞌot i yʌlacꞌob. Mi caj c jisan pejtel jini diosteꞌ tac i chaꞌan 
egiptojob. Joñon Yumʌlon. 13  An i cꞌʌjñibal jini chꞌichꞌ chaꞌan 
miꞌ tsictesan laꞌ wotot tac baꞌ chumuletla. Cheꞌ mij qꞌuel jini 
chꞌichꞌ mi caj c ñumel. Maꞌanic chuqui mi caj c tumbeñetla mi 
tsꞌitaꞌic cheꞌ mic jatsꞌ jini egiptojob.

14 Jiñʌch jumpꞌejl qꞌuin yom bʌ mi laꞌ ñaꞌtan. Yom mi laꞌ 
chʌn mel ili qꞌuin chaꞌan c ñaꞌtʌntel yicꞌot laꞌ walobilob yicꞌot 
pejtelel laꞌ pꞌolbal muꞌ bʌ caj i tilelob. Yom mi laꞌ chʌn ñaꞌtan 
ili qꞌuin ti pejtelel ora. 15 Wucpꞌejl qꞌuin mi caj laꞌ cꞌux waj 
mach bʌ anic i levadurajlel. Cheꞌ tiꞌ tejchibal jini qꞌuiñijel 
mach yomic miꞌ tajtʌl mi tsꞌitaꞌic levadura* ti laꞌ wotot. Mi an 
majqui miꞌ cꞌux levadura cheꞌ woli jini qꞌuiñijel mach mejlic i 
yajñel yicꞌot c winicob ti Israel muꞌ bʌ i tempañob i bʌ.

16 Ti ñaxan bʌ qꞌuin chꞌujul mi caj j qꞌueletla cheꞌ mi laꞌ 
tempan laꞌ bʌ. Cheꞌ jaꞌel ti wucpꞌejlel qꞌuin chꞌujul mi caj j 
qꞌueletla cheꞌ mi laꞌ tempan laꞌ bʌ. Mach yomic mi laꞌ chaꞌlen 
eꞌtel ti ili qꞌuin. Pero mi mejlel laꞌ chajpan jini yom bʌ mi laꞌ 
cꞌux. 17 Mi caj laꞌ mel i qꞌuiñilel waj mach bʌ anic i levadurajlel, 
come ti ili qꞌuin tsac pʌyʌyetla loqꞌuel ti Egipto. Jini chaꞌan 
mi caj laꞌ mel ili qꞌuin jatetla yicꞌot laꞌ walobilob cꞌʌlʌl ti laꞌ 
pꞌolbal muꞌ bʌ caj i tilel chaꞌan mi laꞌ ñaꞌtan ti pejtelel ora. 
18  Ti ñaxan bʌ uw, ti chʌnlujumpꞌejlel tsic cheꞌ ti icꞌajel, mi 
caj laꞌ cꞌux waj mach bʌ anic i levadurajlel, cꞌʌlʌl ti jumpꞌejl 
i chaꞌcꞌal tsic cheꞌ ti icꞌajel. 19 Wucpꞌejl qꞌuin mach yomic 
levadura ti laꞌ wotot, mi tiꞌ yotot tac jini ñajt bʌ chꞌoyolob 
añoꞌ bʌ ti laꞌ tojlel. Come mi an majqui miꞌ cꞌux waj am bʌ 
i levadurajlel, mach mejlic i yajñel yicꞌot c winicob ti Israel 
muꞌ bʌ i tempañob i bʌ. 20 Mach yomic mi laꞌ cꞌux waj am bʌ i 
levadurajlel. Ti pejtelel laꞌ wotot tac yom mi laꞌ cꞌux waj mach 
bʌ anic i levadurajlel, cheꞌen lac Yum.

21 Moisés tsiꞌ pʌyʌ tilel pejtel jini ñoxoꞌ bʌ ti Israel. Tsiꞌ 
subeyob: Yajcanla alʌ tat tiñʌmeꞌ jujuncojt chaꞌan jujumpꞌejl 
otot. Tsʌnsanla tiñʌmeꞌ chaꞌan i qꞌuiñilel Pascua. 22  Chꞌʌmʌla 
junbujts hisopo*. Tsꞌajala ti chꞌichꞌ am bʌ ti latu. Boñola 

tsꞌomteꞌ yicꞌot chaꞌtejc chumteꞌ ti chꞌichꞌ am bʌ ti latu. 
Mach yomic mi laꞌ loqꞌuel ti laꞌ wotot cꞌʌlʌl miꞌ sʌcꞌan mi 
juntiquileticla. 23  Come lac Yum mi caj i ñumel chaꞌan miꞌ 
tsʌnsan jini egiptojob. Cheꞌ miꞌ qꞌuel jini chꞌichꞌ am bʌ ti 
chumteꞌ yicꞌot ti tsꞌomteꞌ mi caj i ñusan laꞌ wotot. Maꞌanic mi 
caj i yʌcꞌ ti ochel ti laꞌ wotot jini Angel muꞌ bʌ ti jisaya.

24 Mi caj laꞌ chʌn mel Pascua yicꞌot laꞌ walobilob ti pejtelel 
ora. 25 Baꞌ ora mi laꞌ cꞌotel ti jini lum muꞌ bʌ caj i yʌqꞌueñetla 
lac Yum cheꞌ bajcheꞌ tsiꞌ subeyetla, xucꞌul yom mi laꞌ chʌn 
mel Pascua. 26 Cheꞌ miꞌ cꞌajtibeñetla laꞌ walobilob: “¿Chuqui i 
sujmlel Pascua?” mi cheꞌob, 27 mi caj laꞌ jacꞌ: “Jiñʌch i majtan 
lac Yum muꞌ bʌ lac tsʌnsʌben chaꞌan Pascua, come lac Yum 
tsaꞌ ñumi ti pam i yotot tac israelob yaꞌ ti Egipto cheꞌ bʌ tsiꞌ 
tsʌnsa egiptojob. Maꞌanic tsiꞌ tsʌnsayon lojon”. Cheꞌ yom 
mi laꞌ subeñob, cheꞌen Moisés. Jini israelob tsiꞌ lijiyob i bʌ. 
Tsiꞌ chꞌujutesayob Dios. 28  Cheꞌ jini tsaꞌ majliyob israelob. Tsiꞌ 
meleyob cheꞌ bajcheꞌ tsaꞌ subentiyob, cheꞌ bajcheꞌ lac Yum tsiꞌ 
yʌqꞌueyob mandar Moisés yicꞌot Aarón.

Tsaꞌ chʌmiyob jini ascuñʌloꞌ bʌ
29 Cheꞌ tiꞌ ojlil acꞌʌlel lac Yum tsiꞌ tsʌnsa pejtel ascuñʌloꞌ 

bʌ ti Egipto, cꞌʌlʌl ti ascuñʌl bʌ i yalobil Faraón jini rey 
cꞌʌlʌl ti ascuñʌl bʌ i yalobil xmʌjquel am bʌ ti mʌjquibʌl, 
yicꞌot pejtel ñaxan bʌ i yal alʌcꞌʌl tac jaꞌel. 30 Faraón tsaꞌ 
tejchi ti ojlil acꞌʌlel cheꞌ jaꞌel pejtel i piꞌʌlob ti eꞌtel yicꞌot 
pejtel egiptojob. Cꞌam tsaꞌ cajiyob ti uqꞌuel ti Egipto. Come 
maꞌanic mi jumpꞌejlic otot baꞌ maꞌanic tsaꞌ chʌmi juntiquil. 
31 Tsiꞌ chocbeyob tꞌan Moisés yicꞌot Aarón ti acꞌʌlel. Tsiꞌ yʌlʌ: 
Chꞌojyenla. Loqꞌuenla tiꞌ tojlel egiptojob, jatetla laꞌ wicꞌot jini 
israelob. Cucula, chꞌujutesan laꞌ Yum cheꞌ bajcheꞌ tsaꞌ laꞌ wʌlʌ. 
32  Cꞌajtibenla Dios chaꞌan miꞌ yʌqꞌueñon i yutslel i tꞌan jaꞌel. 
Pʌyʌla majlel laꞌ tiñʌmeꞌ yicꞌot laꞌ wacax cheꞌ bajcheꞌ tsaꞌ laꞌ 
wʌlʌ. Cucula. Cheꞌ tsiꞌ yʌlʌ Faraón.

33  Jini egiptojob tsiꞌ subeyob loqꞌuel tiꞌ lumal ti ora, come 
tsiꞌ yʌlʌyob: Ame laj chʌmicon lojon tic pejtelel, cheꞌob. 34 Jini 
chaꞌan jini israelob tsiꞌ chꞌʌmʌyob majlel jini cꞌoꞌol bʌ saꞌ yicꞌot 
i yajñib. Maxto otsʌbilic i levadurajlel. Cꞌʌcʌl ti pam i pislel 
tsiꞌ qꞌuecheyob majlel. 35 Jini israelob tsiꞌ meleyob cheꞌ bajcheꞌ 
tsiꞌ subeyob Moisés, come tsiꞌ cꞌajtibeyob egiptojob pisil 

yicꞌot i chꞌʌjlil tac melbil bʌ ti plata yicꞌot ti oro. 36 Lac Yum 
tsiꞌ ñijcʌbeyob i pusicꞌal egiptojob chaꞌan miꞌ qꞌuelob ti utsꞌat. 
Cheꞌ jini tsiꞌ yʌqꞌueyob i majtan tac jini israelob cheꞌ bajcheꞌ 
cꞌamel yomob. Cheꞌ jini tsiꞌ chꞌʌmʌyob i tojol chaꞌan i yeꞌtel 
jini israelob.

Jini israelob tsaꞌ loqꞌuiyob ti Egipto
37 Jini israelob tsaꞌ loqꞌuiyob ti Ramesés. Tsaꞌ ñumiyob 

majlel tiꞌ bijlel Sucot. An lujuncꞌal i chaꞌbajcꞌ (600) mil 
winicob woliyoꞌ bʌ ti majlel. Mach tsicbilobic xꞌixicob yicꞌot 
chꞌitoñob yicꞌot xchꞌocob. 38  Cabʌl yan tac bʌ winicob xꞌixicob 
tsaꞌ majliyob yicꞌotob, yicꞌot tiñʌmeꞌ tac, yicꞌot cabʌl wacax. 
39 Jini saꞌ tsiꞌ meleyob ti waj cheꞌ maꞌanic i levadurajlel, come 
maꞌanic i levadurajlel cheꞌ bʌ tsaꞌ chojquiyob loqꞌuel ti Egipto. 
Maꞌanic tsaꞌ mejli i jalꞌanob tiꞌ yotot. Jini chaꞌan mach ticꞌanic 
tsiꞌ chꞌʌmʌyob majlel ti bij.

40 Jini israelob tsaꞌ chumleyob ti Egipto jumbajcꞌ yicꞌot 
lujumpꞌejl i chaꞌcꞌal (430) jab. 41 Cheꞌ bʌ ñumenix jumbajcꞌ 
yicꞌot lujumpꞌejl i chaꞌcꞌal jab, ti jini jach bʌ qꞌuin tsaꞌ 
loqꞌuiyob tiꞌ lumal egiptojob pejtelel i chaꞌañoꞌ bʌ lac Yum. 
42  Lac Yum tsiꞌ wen cʌntayob ti jini acꞌʌlel cheꞌ bʌ tsiꞌ pʌyʌyob 
loqꞌuel ti Egipto. Jini chaꞌan ti pejtelel ora mi caj i chʌn 
ñaꞌtʌntel ili acꞌʌlel. Mi caj i cañob i wut pejtel israelob tiꞌ 
tojlel lac Yum cheꞌ ti ili acꞌʌlel.

Mandar chaꞌan Pascua
43  Lac Yum tsiꞌ sube Moisés yicꞌot Aarón: Jiñʌch mandar 

chaꞌan Pascua: “Jini chꞌoyoloꞌ bʌ ti ñajtʌl mach mejlic i tem 
cꞌuxob weꞌelʌl yicꞌot c chaꞌañoꞌ bʌ. 44 Pero laꞌ mozojob tsaꞌ 
bʌ laꞌ mʌñʌ ti taqꞌuin mi mejlel i cꞌuxob cheꞌ bʌ tsaꞌix laꞌ 
tsepbeyob* i pʌchʌlel. 45  Mach yomic miꞌ cꞌuxob jini chꞌoyoloꞌ 
bʌ ti ñajtʌl mi jini xganarob jach bʌ mach bʌ laꞌ piꞌʌlobic. 
46  Ti jujumpꞌejl otot baꞌ miꞌ pojpontel tiñʌmeꞌ ya jach yom 
mi laꞌ cꞌux. Mach yomic mi laꞌ chꞌʌm majlel jini weꞌelʌl 
ti yambʌ otot. Mach yomic mi laꞌ cꞌʌsben mi juntsꞌijtic i 
bʌquel. 47 Wersa miꞌ melob jini qꞌuin pejtel israelob. 48  Cheꞌ 
an juntiquil chꞌoyol bʌ ti ñajtʌl mi yom miꞌ melbeñon jini 
Pascua, laꞌ tsepbentic i pʌchʌlel yicꞌot winic bʌ i piꞌʌlob. 
Cheꞌ jini mi mejlel i mel jini qꞌuiñijel temel laꞌ wicꞌot. Lajal 

mi caj i yajñel cheꞌ bajcheꞌetla. Pero mach mejlic i cꞌux jini 
mach bʌ tsepbilic i pʌchʌlel. 49 Jumpꞌejl jach jini mandar 
chaꞌañetla yicꞌot jini ñajt bʌ chꞌoyolob am bʌ ti laꞌ tojlel”, 
cheꞌen.

50 Jini israelob tsiꞌ meleyob cheꞌ bajcheꞌ lac Yum tsiꞌ 
yʌqꞌueyob mandar Moisés yicꞌot Aarón. 51 Ti jini jach bʌ qꞌuin 
lac Yum tsiꞌ pʌyʌ loqꞌuel israelob tiꞌ lumal egiptojob ti mojt ti 
mojt.

Tsaꞌ aqꞌuenti Dios jini ascuñʌloꞌ bʌ

13  1-2  Lac Yum tsiꞌ sube Moisés: Aqꞌueñon pejtel jini yʌx 
alʌloꞌ bʌ tiꞌ tojlel israelob. C chaꞌañob yicꞌot i yʌxꞌal laꞌ 

wʌlacꞌ, cheꞌen.
3  Moisés tsiꞌ sube winicob xꞌixicob: Ñaꞌtanla jini qꞌuin cheꞌ 

bʌ tsaꞌ loqꞌuiyetla ti Egipto baꞌ chucbiletla ti toꞌol eꞌtel, come 
chaꞌan tiꞌ pꞌʌtʌlel lac Yum tsiꞌ pʌyʌyetla loqꞌuel. Jini chaꞌan 
mach yomic mi laꞌ cꞌux waj am bʌ i levadurajlel cheꞌ ti jini 
qꞌuin. 4 Jiñʌch jini qꞌuin ti marzo cheꞌ bʌ tsaꞌ pʌjyiyetla 
loqꞌuel.

5 Lac Yum tsaꞌix i yʌqꞌueyob i tꞌan laꞌ tat chaꞌan miꞌ 
yʌqꞌueñetla i lumal cananeojob yicꞌot heteojob yicꞌot 
amorreojob yicꞌot heveojob yicꞌot jebuseojob. Ti jini lum an 
cabʌl lech yicꞌot chab. Yaꞌi mi caj laꞌ chʌn mel jini qꞌuiñijel ti 
jini uw ti marzo. 6 Wucpꞌejl qꞌuin wersa mi laꞌ cꞌux waj mach 
bʌ anic i levadurajlel. Cheꞌ tiꞌ wucpꞌejlel qꞌuin mi caj i mejlel 
ñuc bʌ qꞌuiñijel tiꞌ tojlel lac Yum. 7 Wucpꞌejl qꞌuin mi caj laꞌ 
cꞌux waj mach bʌ anic i levadurajlel. Mach yomic an levadura 
mi tsꞌitaꞌic ti laꞌ wotot ti pejtelel laꞌ lumal.

8  Mi caj laꞌ subeñob laꞌ walobilob ti jini qꞌuin: “Cheꞌʌch mi 
lac mel chaꞌan i ñaꞌtintel jini tsaꞌ bʌ i melbeyonla lac Yum 
cheꞌ bʌ tsiꞌ locꞌsayonla ti Egipto”. Cheꞌʌch mi caj laꞌ subeñob. 
9 Jiñʌch i yejtal chaꞌan i chaꞌañetixla lac Yum cheꞌ bajcheꞌ 
jumpꞌejl ejtalʌl am bʌ ti laꞌ cꞌʌb mi ti laꞌ pam, chaꞌan mi laꞌ 
chʌn ñaꞌtan i cʌntesʌbal lac Yum, come tiꞌ pꞌʌtʌlel lac Yum 
tsiꞌ pʌyʌyetla loqꞌuel ti Egipto. 10 Jini chaꞌan mi caj laꞌ mel jini 
qꞌuiñijel ti jujumpꞌejl jab cheꞌ tiꞌ yorajlel.

11 Lac Yum mi caj i pʌyetla ochel tiꞌ lumal cananeojob cheꞌ 
bajcheꞌ tsiꞌ subeyetla yicꞌot laꞌ tat. Cheꞌ miꞌ yʌqꞌueñetla jini 
lum, 12  mi caj laꞌ wʌqꞌuen lac Yum jini ascuñʌl bʌ laꞌ walobil 

yicꞌot pejtelel chꞌiton bʌ i yʌxꞌal laꞌ walacꞌ. I chaꞌañʌch lac 
Yum ti pejtelel. 13  Mi mejlel laꞌ qꞌuex jini ñaxan bʌ burro yicꞌot 
juncojt alʌ tiñʌmeꞌ mi alʌ chivo. Mi mach laꞌ womic laꞌ qꞌuex, 
wersa mi laꞌ cꞌʌsben i bicꞌ. Wersa mi laꞌ qꞌuex jini ascuñʌl bʌ 
laꞌ walobil yicꞌot juncojt tiñʌmeꞌ o mi chivo.

14  Tal i yorajlel cheꞌ mi caj i cꞌajtibeñetla laꞌ walobilob: 
“¿Chuqui i sujmlel jini?” Mi cheꞌob, mi caj laꞌ jacꞌ: “Tiꞌ 
pꞌʌtʌlel lac Yum tsiꞌ pʌyʌyonla loqꞌuel ti Egipto, yaꞌ ba 
chuculonla ti wocol eꞌtel. 15  Come baꞌ ora Faraón mach 
yomic i yʌcꞌonla ti loqꞌuel, lac Yum tsiꞌ tsʌnsa pejtel yʌx 
alʌlob ti Egipto yicꞌot i yʌxꞌal pejtel i yʌlacꞌ. Jini chaꞌan 
mi la cʌqꞌuen lac Yum pejtel i yʌxꞌal la cʌlacꞌ chaꞌan 
tsʌnsʌbil bʌ i majtan, pero mi laj qꞌuex pejtel yʌx alʌlob 
lac chaꞌan ti tiñʌmeꞌ. 16  Jiñʌch i yejtal chaꞌan i chaꞌanetla 
lac Yum, cheꞌ bajcheꞌ jumpꞌejl ejtalʌl am bʌ ti laꞌ cꞌʌb o 
ti laꞌ pam chaꞌan mi laꞌ chʌn ñaꞌtan tsiꞌ pʌyʌyetla loqꞌuel 
ti Egipto lac Yum”. Cheꞌi mi caj laꞌ jacꞌben laꞌ waꞌlobilob, 
cheꞌen Moisés.

Jini waꞌal bʌ Tocal yicꞌot Cꞌajc
17 Cheꞌ bʌ Faraón tsiꞌ choco loqꞌuel jini israelob, Dios maꞌanic 

tsiꞌ pʌyʌyob ñumel tiꞌ lumal filisteojob baꞌ toj jini bij come tsiꞌ 
ñaꞌta: Ame miꞌ cajelob ti bʌqꞌuen jini israelob cheꞌ miꞌ tejchel 
guerra, ame chaꞌ sujticob ti Egipto, cheꞌen Dios. 18  Jini chaꞌan 
Dios tsiꞌ pʌyʌyob majlel ti xoyol bʌ bij yaꞌ ti colem bʌ i tiquiñal 
lum baꞌan jini Chʌchʌc bʌ Ñajb. Jini israelob tsaꞌ loqꞌuiyob 
ti Egipto chajpʌbilob chaꞌan guerra. 19 Moisés tsiꞌ chꞌʌmʌ 
loqꞌuel ti Egipto i bʌquel José, come José tsiꞌ yʌqꞌueyob 
mandar israelob. Tsiꞌ yʌlʌ: “Dios mi caj i chaꞌ ñaꞌtañetla. Cheꞌ 
miꞌ locꞌsañetla yom mi laꞌ qꞌuech majlel c bʌquel laꞌ wicꞌot”, 
cheꞌen José.

20 Tsaꞌ loqꞌuiyob majlel ti Sucot. Tsaꞌ jijliyob yaꞌ ti Etam, 
yaꞌ tiꞌ tiꞌ colem bʌ i tiquiñal lum. 21 Cheꞌ ti qꞌuiñil lac Yum 
tsaꞌ majli ti ñaxan ti waꞌal bʌ tocal chaꞌan miꞌ pʌyob majlel. 
Ti acꞌʌlel tsiꞌ pʌyʌyob majlel ti waꞌal bʌ cꞌajc chaꞌan miꞌ 
pʌsbeñob i sʌclel. Cheꞌ jini tsaꞌ mejliyob ti xʌmbal ti qꞌuiñil 
ti acꞌʌlel. 22  Jini waꞌal bʌ tocal maꞌanic tsiꞌ cʌyʌyob ti qꞌuiñil. 
Jini waꞌal bʌ cꞌajc maꞌanic tsiꞌ cʌyʌyob ti acꞌʌlel. Pejtelel ora 
yaꞌan.

Jini israelob tsaꞌ cꞌaxiyob ti Chʌchʌc bʌ Ñajb

14  1-2  Lac Yum tsiꞌ sube Moisés: Subeñob israelob chaꞌan 
miꞌ chaꞌleñob joyojb chaꞌan miꞌ majlelob yaꞌ tiꞌ tojel 

Pihahirot, yaꞌ tiꞌ yojlil Migdol yicꞌot colem ñajb, yaꞌ tiꞌ tojel 
Baalzefón. Yaꞌ yom mi laꞌ jijlel tiꞌ tojel colem ñajb yaꞌ tiꞌ tiꞌ. 
3  Come Faraón mi caj i yʌl: “Jini israelob woliyob ti toꞌol 
xʌmbal ñumel ti colem bʌ i tiquiñal lum. Mach mejlic i tajob 
i bijlel”. Cheꞌ mi caj i yʌl. 4 Mi caj c tsʌtsꞌesʌben i pusicꞌal 
Faraón chaꞌan miꞌ yajñesañob. Mi caj c tsictesan c ñuclel tiꞌ 
tojlel Faraón yicꞌot tiꞌ tojlel pejtel soldadojob. Jini egiptojob 
mi caj i ñaꞌtañob joñon Yumʌlon. Cheꞌ tsiꞌ yʌlʌ lac Yum. Jini 
israelob tsiꞌ meleyob cheꞌ bajcheꞌ subebilob.

5 Che bʌ tsaꞌ subenti jini rey ti Egipto chaꞌan maꞌanix mi caj 
i chʌn sujtelob jini israelob, tsaꞌ qꞌuextʌyi i pusicꞌal Faraón 
yicꞌot i winicob. Tsiꞌ yʌlʌyob: ¿Chucoch tsaꞌ la cʌcꞌʌyob ti 
loqꞌuel ti la queꞌtel? cheꞌob. 6 Jini chaꞌan tsiꞌ chajpa i carreta 
tujcꞌʌbil bʌ majlel ti caballo. Tsiꞌ pʌyʌ majlel jini soldadojob. 
7 Tsiꞌ subeyob majlel capitañob yicꞌot lujuncꞌal i chaꞌbajcꞌ 
yajcʌbil bʌ carreta tac yicꞌot pejtel yambʌ carreta tac am bʌ 
ti Egipto. 8  Lac Yum tsiꞌ tsʌtsꞌesʌbe i pusicꞌal Faraón, rey bʌ ti 
Egipto. Tsiꞌ yajñesayob majlel israelob, pero woliꞌ loqꞌuelob 
jini israelob chaꞌan tiꞌ pꞌʌtʌlel Dios. 9 Lamital egiptojob tsaꞌ 
majliyob ti carreta yicꞌot jini cꞌʌchʌloꞌ bʌ ti caballo. Yañoꞌ bʌ 
soldadojob tsaꞌ majliyob tiꞌ yoc. Tsiꞌ yajñesayob jini israelob. 
Tsaꞌ cꞌoti i tajob baꞌ jijlemob tiꞌ tiꞌ colem ñajb, yaꞌ baꞌan 
Pihahirot, tiꞌ tojel Baalzefón.

10 Cheꞌ lʌcꞌʌlix i tilel Faraón, jini israelob tsaꞌ cajiꞌ qꞌuelob, 
yaꞌix tilel egiptojob. Tsaꞌ toj sajtiyob i pusicꞌal. Tsiꞌ pejcayob 
lac Yum ti cꞌam bʌ tꞌan. 11 Tsiꞌ subeyob Moisés: ¿Chucoch 
tsaꞌ pʌyʌyon lojon tilel ti chʌmel ilayi ti colem bʌ i tiquiñal 
lum? ¿Mach ba anic muconibʌl ti Egipto? ¿Chucoch tsaꞌ 
pʌyʌyon lojon loqꞌuel ti Egipto? 12  ¿Mach ba anic tsac subeyet 
lojon yaꞌ ti Egipto chaꞌan maꞌ cʌyon lojon ti wocol eꞌtel tiꞌ 
wenta egiptojob? Come utsꞌat muqꞌuic c melben lojon i yeꞌtel 
egiptojob, pero mach utsꞌatic mic chʌmel lojon ti tiquin bʌ 
lum, cheꞌob. 13  Moisés tsiꞌ subeyob: Mach laꞌ chaꞌlen bʌqꞌuen. 
Chꞌejlꞌesan laꞌ bʌ. Qꞌuelela bajcheꞌ mi caj i coltañet lac Yum 
wʌle. Come maꞌanix mi caj laꞌ chʌn qꞌuel jini egiptojob woli bʌ 

laꞌ qꞌuel wʌle. 14 Lac Yum mi caj i chaꞌlen guerra yicꞌotob. Yom 
jach ñʌchꞌʌletla, cheꞌen.

15 Lac Yum tsiꞌ sube Moisés: ¿Chucoch wolaꞌ chʌn pejcañon? 
Subeñob majlel jini israelob. 16 Letsan a barateꞌ. Sʌtsꞌʌ a cꞌʌb 
ti pam ñajb chaꞌan miꞌ cal i bʌ jini jaꞌ, chaꞌan miꞌ cꞌaxelob ti 
tiquin bʌ lum jini israelob yaꞌ tiꞌ yojlil ñajb. 17 Mi caj c wen 
tsʌtsꞌesʌbeñob i pusicꞌal egiptojob chaꞌan miꞌ yajñesañetla 
majlel. Mi caj c tsictesan c ñuclel tiꞌ tojlel Faraón, tiꞌ tojlel 
i soldadojob yicꞌot jini cꞌʌchʌloꞌ bʌ ti carreta tac yicꞌot ti 
caballo. 18  Jini egiptojob mi caj i ñaꞌtañob Yumʌlon cheꞌ miꞌ 
tsictiyel c ñuclel tiꞌ tojlel Faraón tiꞌ tojlel jini cꞌʌchʌloꞌ bʌ ti 
carreta tac yicꞌot ti caballo.

19 I yAngel Dios woli bʌ i pʌsbeñob majlel i bijlel israelob 
tsaꞌ loqꞌui tiꞌ tojelob. Tsaꞌ majli ti waꞌtʌl tiꞌ pat israelob. Jini 
waꞌal bʌ Tocal tsaꞌ loqꞌui tiꞌ tojelob. Tsaꞌ majli tiꞌ pat. 20 Yaꞌan 
jini waꞌal bʌ Tocal ti xinlʌpʌl chaꞌan miꞌ mʌctan egiptojob. 
Jini Tocal tsiꞌ pʌsbeyob icꞌyochꞌan bʌ pañimil jini egiptojob, 
pero tsiꞌ pʌsbeyob i cꞌʌcꞌal jini israelob. Cheꞌ jini maꞌanic tsaꞌ 
mejliyob ti cꞌaxel jini egiptojob cheꞌ ti acꞌʌlel.

21 Moisés tsiꞌ sʌtsꞌʌ i cꞌʌb tiꞌ pam ñajb. Lac Yum tsiꞌ wetsꞌe 
majlel jini ñajb jumpꞌejl acꞌʌlel ti pꞌʌtʌl bʌ icꞌ loqꞌuem bʌ baꞌ 
miꞌ pasel qꞌuin. Tsaꞌ cajli jini jaꞌ. Tiquin tsaꞌ cʌle lum baꞌ tsaꞌ 
cajli ñajb. 22  Jini israelob tsaꞌ cꞌaxiyob tiꞌ yojlil ñajb baꞌ tiquin 
lum. Yaꞌ waꞌal jini jaꞌ tiꞌ ñoj yicꞌot tiꞌ tsꞌej cheꞌ bajcheꞌ bojteꞌ ti 
jujunwejl. 23  Jini egiptojob woli bʌ i yajñesañob majlel yicꞌot 
pejtel caballo tac yicꞌot carreta tac yicꞌot cꞌʌchʌloꞌ bʌ tsaꞌ 
ochiyob ti yojlil colem ñajb baꞌ waꞌal jaꞌ. 24 Cheꞌ ti wen sʌcꞌajel 
lac Yum am bʌ ti waꞌal bʌ Cꞌajc yicꞌot Tocal tsiꞌ qꞌuele jini 
soldadojob chꞌoyoloꞌ bʌ ti Egipto. Tsiꞌ bʌcꞌtesa egiptojob. Tsaꞌ 
toj sajtiyob i pusicꞌal. 25 Lac Yum tsiꞌ jembe i yoc tac carreta 
i chaꞌan egiptojob. Cheꞌ jini maꞌanix tsaꞌ mejli i chʌn xʌñob 
majlel. Jini egiptojob tsiꞌ yʌlʌyob: Laꞌ putsꞌiconla loqꞌuel tiꞌ 
tojlel israelob, come i Yum woliꞌ contrajiñonla. Woliꞌ coltañob, 
cheꞌob.

26 Lac Yum tsiꞌ sube Moisés: Sʌtsꞌʌ a cꞌʌb ti pam colem ñajb. 
Laꞌ ñujpꞌic jaꞌ tiꞌ tojlel egiptojob añoꞌ bʌ ti carreta tac yicꞌot 
jini cꞌʌchʌloꞌ bʌ, cheꞌen. 27 Jini chaꞌan Moisés tsiꞌ sʌtsꞌʌ i cꞌʌb 
ti pam colem ñajb. Cheꞌ ti sʌcꞌajel jini ñajb tsiꞌ chaꞌ pamꞌa i 
bʌ. Cheꞌ woliꞌ ñopob putsꞌel egiptojob lac Yum tsiꞌ jisayob yaꞌ 

EXODO 14

El Antiguo Testament en el ch'ol de Tumbalá  ©Liga Bíblica Internacional, 2011 



124

tiꞌ yojlil ñajb. 28  Tsaꞌ chaꞌ ñujpꞌi jini wʌlʌcña bʌ jaꞌ. Jini carreta 
tac yicꞌot cꞌʌchʌloꞌ bʌ yicꞌot pejtel i soldadojob Faraón tsaꞌ bʌ 
tiliyob tiꞌ pat israelob tsaꞌ chʌmiyob ti yebal ñajb. Maꞌanic tsaꞌ 
cʌle mi juntiquilic. 29 Pero jini israelob tsiꞌ chaꞌleyob xʌmbal 
yaꞌ ti tiquin lum ti yojlil colem ñajb cheꞌ waꞌal jini jaꞌ tiꞌ ñoj 
yicꞌot tiꞌ tsꞌej. 30 Ti jini jach bʌ qꞌuin lac Yum tsiꞌ colta loqꞌuel 
israelob tiꞌ pꞌʌtʌlel egiptojob. Jini israelob tsiꞌ qꞌueleyob 
chʌmeñobix egiptojob yaꞌ tiꞌ tiꞌ colem ñajb. 31 Cheꞌ bʌ tsiꞌ 
qꞌueleyob jini ñuc bʌ i melbal Dios tiꞌ tojlelob, tsiꞌ chꞌujtesayob 
lac Yum. Tsiꞌ ñopoyob lac Yum. Tsiꞌ ñopoyob i winicʌch lac 
Yum jini Moisés.

I cꞌay Moisés

15  Moisés yicꞌot israelob tsiꞌ cꞌʌyiyob lac Yum ti ili cꞌay:
Mi caj j cꞌʌyin lac Yum, come tiꞌ ñuclel tsaꞌix mʌjli i 

chaꞌan.
Tsaꞌix i choco ochel ti ñajb jini caballo tac yicꞌot cꞌʌchʌloꞌ 

bʌ.
 2 Lac Yum c pꞌʌtʌlelʌch, jiñʌch muꞌ bʌ j cꞌʌyin.

Jiñʌch xcoltaya c chaꞌan.
Jiñʌch c Dios, mi caj j cꞌʌyiben i ñuclel.
Jiñʌch i Dios c tat.
Mi caj c sub i ñuclel.

 3 Wen yujil guerra lac Yum.
I cꞌabaꞌʌch lac Yum.

 4 Tsiꞌ choco ochel ti ñajb i carreta tac Faraón yicꞌot i 
soldadojob.

Tsaꞌ chʌmiyob ti Chʌchʌc bʌ Ñajb jini yajcʌbiloꞌ bʌ 
xguerrajob.

 5 Tsaꞌ mujlʌyiyob ti jaꞌ.
Lajal bajcheꞌ xajlel tsaꞌ yajliyob ti tam bʌ jaꞌ.

 6 C Yum, miꞌ wen tsictiyel i ñuclel a pꞌʌtʌlel.
C Yum, tsaꞌ jili a contra chaꞌan ti a pꞌʌtʌlel.

 7 Chaꞌan tiꞌ ñuclel a pꞌʌtʌlel tsaꞌ jisa jini tsaꞌ bʌ i chañꞌesa i 
bʌ ti a contra.

Tsaꞌ jisayob ti a michꞌajel cheꞌ bajcheꞌ miꞌ jilel jam ti cꞌajc.
 8 Cheꞌ bʌ tsaꞌ loqꞌui icꞌ ti a niꞌ, tsaꞌ cajli jini jaꞌ.

Jini jaꞌ tsaꞌ waꞌle cheꞌ bajcheꞌ bojteꞌ.

Jini wʌlʌcña bʌ jaꞌ tsaꞌ tsʌtsꞌa yilal.
 9 Laj contra tsiꞌ yʌlʌ:

“Mi caj cajñesañob, mi caj c tajob.
Mi caj c chilbeñob i chubʌꞌan.
Mi caj c mel chuqui com tiꞌ tojlelob.
Mi caj c locꞌsan quespada tiꞌ yotot chaꞌan mic jisañob”, 

cheꞌen.
 10 Tsaꞌ wujtayob ti icꞌ.

Tsaꞌ mujlʌyiyob ti jini colem ñajb.
Tsaꞌ yajliyob cheꞌ bajcheꞌ tsucu taqꞌuin cheꞌ bʌ tsiꞌ jatsꞌʌyob 

jaꞌ.
 11 C Yum, ¿am ba Dios lajal bʌ bajcheꞌet?

¿Majqui ñuc cheꞌ bajcheꞌ jini Chꞌujul bʌ Dios?
Maꞌ chꞌujutesʌntel ti cꞌay chaꞌan bʌbʌqꞌuen bʌ a melbal.

 12 Cheꞌ bʌ tsaꞌ sʌtsꞌʌ a cꞌʌb,
Jini pañimil tsiꞌ mʌsayob yilal.

 13 Tiꞌ yutslel a pusicꞌal tsaꞌ pʌyʌ majlel a chaꞌañoꞌ bʌ mʌmbiloꞌ 
bʌ a chaꞌan. Ti a pꞌʌtʌlel tsaꞌ pʌyʌyob majlel baꞌan chꞌujul 
bʌ a chumlib.

 14 Jini añoꞌ bʌ ti colem tejclum tac tsiꞌ yubiyob,
Tsiltsilñayob ti bʌqꞌuen.
Tsaꞌ toj sajti i pusicꞌal jini filisteojob.

 15 Jini yumʌlob ti Edom tsaꞌ cajiyob ti bʌqꞌuen.
Tsiltsilñayob jini yumʌlob ti Moab.
Tsaꞌ toj sajtiyob i pusicꞌal pejtel añoꞌ bʌ ti Canaán.

 16 C Yum, woliyobix ti bʌqꞌuen.
Ñʌchꞌʌlix tsaꞌ cʌleyob chaꞌan wolaꞌ coltañon lojon,
Jinto mij cꞌotel lojon baꞌ samiyon lojon,
Jinto miꞌ laj cꞌotelob a chaꞌañoꞌ bʌ mʌmbiloꞌ bʌ a chaꞌan.

 17 Mi caj a pʌyob ochel tiꞌ lumal.
Mi caj a wʌcꞌob ti chumtʌl yaꞌ ti wits yajcʌbil bʌ a chaꞌan 

yaꞌ baꞌan a chumlib chajpʌbil bʌ a chaꞌan,
Jini chꞌujul bʌ a wajñib waꞌchocobil bʌ a chaꞌan.

18  Miꞌ caj ti yumʌntel lac Yum ti pejtelel ora. Cheꞌʌch tsiꞌ 
cꞌʌyiyob.

19 Come tsaꞌ laj ochiyob ti ñajb i caballo Faraón yicꞌot i 
carreta tac yicꞌot jini cꞌʌchʌloꞌ bʌ. Lac Yum tsiꞌ chaꞌ ñupꞌu 
jini jaꞌ tiꞌ pam. Pero jini israelob tsaꞌ ñumiyob ti tiquin lum 

yaꞌ tiꞌ yojlil colem ñajb. 20 Miriam jini xꞌaltꞌan, i yijtsꞌin Aarón, 
tsiꞌ ñijca jini música am bʌ tiꞌ cꞌʌb. Jini yañoꞌ bʌ xꞌixicob tsiꞌ 
tʌpꞌleyob majlel ti son yicꞌot música. 21 Miriam tsiꞌ cʌntesayob 
ti cꞌay:

Cꞌʌyinla lac Yum,
Come tsaꞌ mʌjli i chaꞌan tiꞌ ñuclel.
Tsaꞌix i choco ochel ti colem ñajb jini caballo tac yicꞌot 

cꞌʌchʌloꞌ bʌ, cheꞌen.

Jini chꞌaj bʌ jaꞌ am bʌ ti Mara
22  Moisés tsiꞌ pʌyʌ majlel israelob. Tsiꞌ cʌyʌyob jini Chʌchʌc 

bʌ Ñajb. Tsaꞌ ochiyob ti colem bʌ i tiquiñal lum i cꞌabaꞌ Shur. 
Uxpꞌejl qꞌuin tsiꞌ chaꞌleyob xʌmbal. Maꞌanic tsiꞌ tajayob jaꞌ. 
23  Cheꞌ bʌ tsaꞌ cꞌotiyob ti Mara, maꞌanic tsaꞌ mejli i japob jini 
jaꞌ come chꞌaj. Jini chaꞌan tsaꞌ otsʌbenti i cꞌabaꞌ Mara. 24 Jini 
chaꞌan jini israelob tsaꞌ caji i yʌꞌleñob Moisés. Tsiꞌ cꞌajtibeyob: 
¿Chuqui mi mejlel lac jap? cheꞌob. 25 Jini chaꞌan cꞌam tsiꞌ pejca 
lac Yum Moisés. Lac Yum tsiꞌ pʌsbe juntejc teꞌ. Tsiꞌ choco 
ochel ti jaꞌ. Jini jaꞌ tsaꞌ sujti ti tsaj.

Yaꞌi lac Yum tsiꞌ yʌqꞌueyob i mandar chaꞌan i tojꞌesʌntel 
yicꞌot chaꞌan i yilʌbentel i pusicꞌal. 26 Tsiꞌ yʌlʌ: Mi xucꞌul mi laꞌ 
jacꞌbeñon c tꞌan chaꞌan mi laꞌ wen mel chuqui utsꞌat, maꞌanic 
mi caj cʌqꞌueñetla jini cꞌamʌjel tac tsaꞌ bʌ cʌqꞌueyob egiptojob. 
Yom mi laꞌ wen jacꞌbeñon c mandar yicꞌot pejtel j cʌntesʌbal, 
come joñon Yumʌlon muꞌ bʌ c lajmesañetla. Cheꞌ tsiꞌ yʌlʌ lac 
Yum. 27 Tsaꞌ cꞌotiyob yaꞌ ti Elim. Yaꞌan lajchʌmpꞌejl cuxul bʌ jaꞌ 
yicꞌot lujumpꞌejl i chʌncꞌal palmerateꞌ. Tsaꞌ jijliyob yaꞌ tiꞌ tiꞌ jaꞌ.

Dios tsiꞌ yʌqꞌueyob jini maná

16  Pejtelel jini israelob tempʌbiloꞌ bʌ ti mojt ti mojt tsaꞌ 
loqꞌuiyob ti Elim. Tsaꞌ majliyob ti colem bʌ i tiquiñal 

lum i cꞌabaꞌ Sin am bʌ ti ojlil baꞌan Elim yicꞌot Sinaí. Tsaꞌ 
cꞌotiyob cheꞌ ti joꞌlujumpꞌejlel tsic cheꞌ ti chaꞌpꞌejlel uw cheꞌ 
loqꞌuemobix ti Egipto. 2  Pejtelel jini israelob ti mojt ti mojt tsiꞌ 
letsayob i tꞌan tiꞌ contra Moisés yicꞌot Aarón yaꞌ ti colem bʌ i 
tiquiñal lum. 3  Tsiꞌ subeyob: Utsꞌat tsaꞌic i jisayonla lac Yum yaꞌ 
tiꞌ lumal egiptojob baꞌ tsaꞌ buchleyonla ti weꞌel baꞌ jasʌl tsaꞌ 
laj cꞌuxu waj, come tsaꞌix a pʌyʌyon lojon tilel baꞌ tiquin lum 
chaꞌan maꞌ tsʌnsañon ti wiꞌñal tic pejtelel lojon, cheꞌob.

4 Lac Yum tsiꞌ sube Moisés: Awilan, mi caj c chocbeñetla 
tilel i bʌl laꞌ ñʌcꞌ tilem bʌ ti panchan. Jini winicob xꞌixicob 
mi caj i loqꞌuelob chaꞌan miꞌ tempañob bajcheꞌ cꞌamel yom 
ti jujumpꞌejl qꞌuin. Cheꞌ jini mi caj j qꞌuelbeñob i pusicꞌal 
chaꞌan miꞌ tsictiyel mi mux caj i chaꞌleñob xʌmbal cheꞌ 
bajcheꞌ tsꞌijbubil tic mandar. 5 Cheꞌ tiꞌ wʌcpꞌejlel qꞌuin yom miꞌ 
tempañob i bʌl i ñʌcꞌ chaꞌan chaꞌpꞌejl qꞌuin, cheꞌen.

6 Jini chaꞌan Moisés yicꞌot Aarón tsiꞌ subeyob: Cheꞌ ti icꞌajel 
mi caj laꞌ ñaꞌtan jiñʌch lac Yum tsaꞌ bʌ i pʌyʌyetla loqꞌuel ti 
Egipto. 7 Cheꞌ ti sʌcꞌajel mi caj laꞌ qꞌuel i ñuclel lac Yum, come 
tsiꞌ yubi cheꞌ woliyetla ti wulwul tꞌan tiꞌ contra. ¿Chuqui 
c mul lojon? ¿Chucoch woliyetla ti wulwul tꞌan tij contra 
lojon? cheꞌen Moisés. 8  Moisés tsiꞌ chaꞌ alʌ: Lac Yum mi caj i 
yʌqꞌueñetla la cꞌux weꞌelʌl ti icꞌajel. Mi caj i yʌqꞌueñetla waj 
cheꞌ ti sʌcꞌajel cheꞌ bajcheꞌ cꞌamel laꞌ wom. Cheꞌ jini mi caj 
laꞌ ñaꞌtan lac Yum tsiꞌ yubi cheꞌ bʌ tsaꞌ laꞌ chaꞌle wulwul tꞌan 
tiꞌ contra. Woli laꞌ contrajin Dios cheꞌ mi laꞌ contrajiñon lojon, 
cheꞌen.

9 Moisés tsiꞌ sube Aarón: Subeñob pejtel israelob cheꞌ 
tempʌbilob ti junmojt: “Ñochtanla lac Yum come tsiꞌ yubi cheꞌ 
bʌ tsaꞌ laꞌ chaꞌle wulwul tꞌan”. Cheꞌ yom maꞌ subeñob, cheꞌen. 
10 Jini chaꞌan Aarón tsiꞌ tempa tilel jini israelob. Cheꞌ woli to i 
pejcañob, tsiꞌ qꞌueleyob pañimil yaꞌ tiꞌ tojel colem bʌ i tiquiñal 
lum. Awilan, tsaꞌ tsictiyi i ñuclel lac Yum yaꞌ ti tocal. 11-12  Lac 
Yum tsiꞌ sube Moisés: Tsaꞌix cubi cheꞌ bʌ tsiꞌ chaꞌleyob wulwul 
tꞌan jini israelob. Subeñob: “Cheꞌ ti icꞌajel mi caj laꞌ cꞌux 
weꞌelʌl. Cheꞌ ti sʌcꞌajel mi caj laꞌ ñajꞌan ti waj. Cheꞌ jini mi caj 
laꞌ ñaꞌtan joñon laꞌ Yumon laꞌ Dioson”. Cheꞌ yom maꞌ subeñob, 
cheꞌen Dios.

13  Cheꞌ ti icꞌajel tsaꞌ tili wen cabʌl xculucap ti pejtelel 
xchumtʌl. Cheꞌ ti sʌcꞌajel an yeꞌeb ti lum yaꞌ tiꞌ joytilel. 
14 Cheꞌ bʌ tsaꞌ tiqui i yeꞌeb lum yaꞌan jini biqꞌuit tac bʌ ti 
lum cheꞌ bajcheꞌ i sujl chʌy, cheꞌ bajcheꞌ i ñaꞌal tsʌñal. 15 Cheꞌ 
bʌ tsiꞌ qꞌueleyob jini israelob, tsiꞌ cꞌajtibeyob i bʌ: ¿Chuqui 
jini? cheꞌob. Come maꞌanic tsiꞌ cʌñʌyob. Moisés tsiꞌ subeyob: 
Jiñʌch i bʌl laꞌ ñʌcꞌ tsaꞌ bʌ i yʌqꞌueyetla lac Yum chaꞌan mi 
laꞌ cꞌux. 16 Tsiꞌ yʌlʌ lac Yum: “Tempanla ti jujuntiquiletla cheꞌ 
bajcheꞌ cꞌamel yom mi laꞌ cꞌux. Chꞌʌmʌla cheꞌ bajcheꞌ cꞌamel 
mi mejlel laꞌ cꞌux, uꞌuxpꞌis chaꞌan jujuntiquiletla ti jujumpꞌejl 

otot”. Cheꞌ tsiꞌ yʌcꞌʌ mandar lac Yum, cheꞌen Moisés. 17 Cheꞌʌch 
tsiꞌ meleyob jini israelob. Lamital on tsiꞌ tempayob. Yañoꞌ 
bʌ mach onic tsiꞌ tempayob. 18  Cheꞌ bʌ tsiꞌ laj pꞌisiyob jasʌl 
chaꞌan pejtelelob. Maꞌanic i colojbal. Jini tsaꞌ bʌ i tempa tsꞌitaꞌ 
jaxacña tsaꞌ jili. Ti jujuntiquilob tsiꞌ tempayob cheꞌ bajcheꞌ 
cꞌamel tsaꞌ mejli i cꞌuxob.

19 Moisés tsiꞌ subeyob: Mach yomic miꞌ laꞌ lot mi tsꞌitaꞌic 
chaꞌan ijcꞌʌl, cheꞌen. 20 Pero maꞌanic tsiꞌ jacꞌbeyob. Chaꞌtiquil 
uxtiquil tsiꞌ lotoyob lamital chaꞌan i yijcꞌʌlal. Tsaꞌ pꞌojli i 
motsoꞌlel. Tujwix tsaꞌ majli. Moisés tsiꞌ michꞌleyob.

21 Ti jujumpꞌejl sʌcꞌajel tsiꞌ tempayob i bʌl i ñʌcꞌ ti jujuntiquil 
cheꞌ bajcheꞌ cꞌamel tsaꞌ mejli i cꞌuxob. Pero cheꞌ cꞌuxix qꞌuin 
tsaꞌ ulmi. 22  Cheꞌ ti wʌcpꞌejlel qꞌuin on tsiꞌ tempayob chaꞌan 
chaꞌpꞌejl qꞌuin, wʌwʌcpꞌis ti jujuntiquil. Pejtel añoꞌ bʌ i yeꞌtel tiꞌ 
tojlel jini tejclum Israel tsaꞌ tili i subeñob Moisés. 23  Moisés tsiꞌ 
subeyob: Lac Yum tsiꞌ yʌlʌ: “Ijcꞌʌl mi caj laꞌ cꞌaj laꞌ wo. Jiñʌch 
chꞌujul bʌ cꞌaj o chaꞌan mi laꞌ chꞌujutesan lac Yum. Pojponla 
chuqui yom. Chꞌʌxʌla chuqui yom. Lotola i colojbal chaꞌan 
ijcꞌʌl”. Cheꞌ tsiꞌ yʌlʌ lac Yum, cheꞌen Moisés. 24 Cheꞌ jini tsiꞌ 
lotoyob lamital chaꞌan miꞌ cꞌuxob ti yijcꞌʌlal cheꞌ bajcheꞌ tsiꞌ 
yʌlʌ Moisés. Maꞌanic tsaꞌ pajꞌa. Maꞌanic i motsoꞌlel.

25 Moisés tsiꞌ yʌlʌ: Cꞌuxula wʌle jini tsaꞌ bʌ laꞌ loto acꞌbi, 
come i yorajlelix cꞌaj o chaꞌan lac Yum. Maꞌanic ti lum wʌle. 
26 Wʌcpꞌejl qꞌuin mi caj laꞌ tempan i bʌl laꞌ ñʌcꞌ, pero mach 
talic cheꞌ tiꞌ wucpꞌejlel qꞌuin, come jiñʌch i yorajlel cꞌaj o, 
cheꞌen. 27 Cheꞌ ti wucpꞌejlel qꞌuin lamital winicob xꞌixicob tsaꞌ 
majli i tempañob, pero maꞌanic chuqui tsiꞌ tajayob.

28  Lac Yum tsiꞌ sube Moisés: ¿Jaypꞌejl to ora mi caj i chʌn 
ñusʌbeñoñob c mandar ili winicob xꞌixicob? 29 Ñaꞌtanla, tsaꞌix 
cʌqꞌueyetla jumpꞌejl qꞌuin chaꞌan mi laꞌ cꞌaj laꞌ wo. Cheꞌ 
tiꞌ wʌcpꞌejlel qꞌuin on mi cʌqꞌueñetla waj chaꞌan chaꞌpꞌejl 
qꞌuin. Yom mi laꞌ cʌytʌl ti laꞌ chumlib ti jujuntiquiletla cheꞌ 
ti wucpꞌejlel qꞌuin. Mach yomic mi laꞌ loqꞌuel chaꞌan mi laꞌ 
sʌclan i bʌl laꞌ ñʌcꞌ mi juntiquileticla, cheꞌen lac Yum. 30 Jini 
chaꞌan jini winicob xꞌixcob tsiꞌ cꞌajayob i yo cheꞌ tiꞌ wucpꞌejlel 
qꞌuin.

31 Jini israelob tsiꞌ yotsʌbeyob i cꞌabaꞌ maná* jini i bʌl i ñʌcꞌ. 
Lajalʌch bajcheꞌ pacꞌ i cꞌabaꞌ xculanta, sʌsʌc. Lajalʌch i tsajel 
bajcheꞌ waj melbil bʌ yicꞌot chab. 32  Moisés tsiꞌ yʌlʌ: Lac Yum 

tsiꞌ yʌlʌ jaꞌel: “Yom mi laꞌ chꞌʌm tilel jumpꞌejl pꞌisonib butꞌul ti 
maná chaꞌan mi laꞌ lot ti pejtelel ora, chaꞌan miꞌ chʌn qꞌuejlel 
bajcheꞌ yilal jini waj tsaꞌ bʌ cʌqꞌueyetla ti colem bʌ i tiquiñal 
lum cheꞌ bʌ tsac pʌyʌyetla loqꞌuel ti Egipto”, cheꞌen lac Yum. 
Cheꞌ tsiꞌ yʌlʌ Moisés. 33  Moisés tsiꞌ sube Aarón: Chꞌʌmʌ tilel 
pꞌisonib. Otsan uxpꞌejl litro maná. Mi caj a lot tiꞌ tojlel lac 
Yum ti pejtelel ora, cheꞌen. 34 Aarón tsiꞌ mele cheꞌ bajcheꞌ lac 
Yum tsiꞌ yʌqꞌue mandar Moisés. Tsiꞌ yʌcꞌʌ jini maná yaꞌ tiꞌ tꞌejl 
jini chaꞌqꞌuejl xajlel baꞌ tsꞌijbubil i mandar lac Yum. 35 Jini 
israelob tsiꞌ cꞌuxuyob maná chaꞌcꞌal jab jinto tsaꞌ cꞌotiyob tiꞌ 
lumal baꞌ tsiꞌ pʌcꞌʌyob i bʌl i ñʌcꞌ. Tsiꞌ cꞌuxuyob maná jinto tsaꞌ 
cꞌotiyob tiꞌ lumal Canaán. 36 Tsaꞌ ochi uxpꞌejl litro ti pꞌisonib i 
cꞌabaꞌ gomer. Joꞌlujunyajl ti pꞌisol i wenta juncujch.

Tsaꞌ loqꞌui jaꞌ ti xajlel 
(Nm. 20.1-13)

17  Pejtel jini tejclum tsaꞌ majli ti colem bʌ i tiquiñal 
lum i cꞌabaꞌ Sin, cheꞌ bajcheꞌ tsiꞌ subeyob lac Yum. 

Tsaꞌ jijliyob yaꞌ ti Refidim baꞌ maꞌanic jaꞌ chaꞌan miꞌ japob. 
2  Jini chaꞌan jini israelob tsiꞌ yʌꞌleyob Moisés. Tsiꞌ yʌlʌyob: 
Aqꞌueñon lojon c jaꞌal, cheꞌob. Moisés tsiꞌ subeyob: ¿Chucoch 
mi laꞌ wʌꞌleñon? ¿Chucoch mi laꞌ wilʌben i pusicꞌal lac Yum? 
cheꞌen. 3  Tiquiñob i tiꞌ. Jini chaꞌan tsiꞌ yʌꞌleyob Moisés. Tsiꞌ 
yʌlʌyob: ¿Chucoch tsaꞌ pʌyʌyon lojon loqꞌuel ti Egipto chaꞌan 
maꞌ tsʌnsañon lojon ti tiquin tiꞌ yicꞌot calobil lojon yicꞌot cʌlacꞌ 
lojon? cheꞌob. 4 Jini chaꞌan Moisés cꞌam tsiꞌ pejca lac Yum: 
¿Chuqui yom mic melbeñob ili winicob xꞌixicob? Yomob i julon 
ti xajlel, cheꞌen.

5 Lac Yum tsiꞌ sube Moisés: Cucu tiꞌ tojlel winicob xꞌixicob. 
Pʌyʌ majlel lamital jini xñoxob añoꞌ bʌ ti Israel. Chꞌʌmʌ a 
barateꞌ tsaꞌ bʌ a cꞌʌñʌ cheꞌ bʌ tsaꞌ jatsꞌʌ jini Nilo. Cucu baꞌ 
añob. 6 Awilan, mi caj c waꞌtʌl ti a tojlel yaꞌ ti xajlel am bʌ 
ti Horeb. Mi caj a jatsꞌ jini xajlel. Mi caj i loqꞌuel jaꞌ chaꞌan 
miꞌ japob, cheꞌen. Cheꞌʌch tsiꞌ mele Moisés baꞌ tsiꞌ qꞌueleyob 
jini xñoxob añoꞌ bʌ ti Israel. 7 Tsiꞌ yotsʌbe i cꞌabaꞌ Masah: “I 
yilʌbentel i pusicꞌal”, yicꞌot Meriba, “Tsiꞌ letsayob i tꞌan”, jini 
ajñibʌl baꞌ tsiꞌ chaꞌleyob aꞌleya jini israelob. Tsiꞌ yilʌbeyob i 
pusicꞌal lac Yum cheꞌ bʌ tsiꞌ yʌlʌyob: ¿Am ba lac Yum ti lac 
tojlel o tsaꞌ ba cʌleyonla? cheꞌob.

Tsiꞌ chaꞌleyob guerra yicꞌot amalecob
8  Tsaꞌ tiliyob amalecob. Tsiꞌ chaꞌleyob guerra tiꞌ contra 

israelob yaꞌ ti Refidim. 9 Moisés tsiꞌ sube Josué: Yajcan winicob 
chaꞌan maꞌ pʌyob majlel ti guerra tiꞌ contra jini amalecob. 
Ijcꞌʌl mi caj c waꞌtʌl tiꞌ jol wits, chucul c chaꞌan i teꞌ Dios, 
cheꞌen. 10 Josué tsiꞌ chaꞌle cheꞌ bajcheꞌ tsiꞌ sube Moisés. Tsaꞌ 
tili i contrajinob ti guerra i winicob Amalec. Moisés yicꞌot 
Aarón yicꞌot Hur tsaꞌ letsiyob tiꞌ jol wits. 11 Cheꞌ bʌ tsiꞌ letsa i 
cꞌʌb Moisés tsaꞌ mʌjli i chaꞌan Israel. Cheꞌ bʌ tsiꞌ chaꞌ juꞌsa i 
cꞌʌb, tsaꞌ mʌjli i chaꞌan Amalec. 12  Tsaꞌ lujba i cꞌʌb Moisés. Jini 
chaꞌan tsiꞌ yʌcꞌʌyob xajlel chaꞌan miꞌ buchtan. Aarón yicꞌot Hur 
tsiꞌ chꞌuybeyob i cꞌʌb Moisés, jujuntiquil ti jujunwejl. Cheꞌ jini 
chʌn sʌtsꞌʌl tsaꞌ cʌle i cꞌʌb cꞌʌlʌl tsaꞌ bʌjli qꞌuin. 13  Josué tsiꞌ 
jisa jini amalecob ti espada.

14 Lac Yum tsiꞌ sube Moisés: Tsꞌijban ti jun chuqui tsaꞌ ujti 
chaꞌan miꞌ chʌn ñaꞌtʌntel. Suben Josué chaꞌan mi caj c luꞌ 
jisan amalecob ti pañimil chaꞌan maꞌanic miꞌ chʌn ñaꞌtʌntelob, 
cheꞌen. 15 Moisés tsiꞌ mele pulʌntib. Tsiꞌ yotsʌbe i cꞌabaꞌ: Lac 
Yum jiñʌch lac bandera. Anʌch i sujmlel come miꞌ coltañonla 
lac Yum chaꞌan miꞌ mʌjlel lac chaꞌan. 16 Tsiꞌ yʌlʌ: Laꞌ lac letsan 
laj cꞌʌb tiꞌ tojel i buchlib lac Yum. Lac Yum mi caj i chaꞌlen 
guerra tiꞌ contra amalecob ti pejtelelel ora, cheꞌen.

Jetro tsiꞌ julaꞌta Moisés

18  Jetro, jini motomaj yaꞌ ti Madián, i ñijꞌal Moisés, tsiꞌ 
yubi pejtelel jini ñuc tac bʌ tsaꞌ bʌ i mele Dios chaꞌan 

miꞌ coltan Moisés yicꞌot i chaꞌañoꞌ bʌ cheꞌ bʌ tsiꞌ pʌyʌyob 
loqꞌuel ti Egipto. 2  Jetro, i nijꞌal Moisés, tsiꞌ chaꞌ pʌybe tilel 
Séfora, i yijñam Moisés, come Moisés tsiꞌ sube sujtel tiꞌ yotot 
yaꞌ ti Madián cheꞌ yaꞌ to añob ti Egipto. 3  An chaꞌtiquil chꞌiton 
bʌ i yalobilob. I cꞌabaꞌ juntiquil jiñʌch Gersón: “Chꞌoyol ti 
ñajtʌl”, come Moisés tsiꞌ yʌlʌ: Xñumelon ti pañimil, mach 
c lumalic, cheꞌen. 4 I cꞌabaꞌ yambʌ jiñʌch Eliezer, “Dios miꞌ 
coltañon”, come tsiꞌ coltayon cheꞌ bʌbʌqꞌuen miꞌ tsʌnsañon ti 
espada Faraón, cheꞌen. 5 Jetro i nijꞌal Moisés, tsaꞌ cꞌoti baꞌan 
Moisés yaꞌ ti colem bʌ i tiquiñal lum. Tsiꞌ pʌybe tilel i yijñam 
yicꞌot i yalobilob, baꞌ woliꞌ jijlelob israelob baꞌan i wits Dios. 
6 Tsaꞌ subenti Moisés: Julemix Jetro a nijꞌal yicꞌot a wijñam 

yicꞌot chaꞌtiquil chꞌiton bʌ a walobilob. Tsiꞌ chocbeyet tilel 
tꞌan. 7 Moisés tsaꞌ majli i taj i nijꞌal. Tsiꞌ cꞌuchchoco i bʌ. Tsiꞌ 
tsꞌujtsꞌube i cꞌʌb. Tsiꞌ cꞌajtibeyob i bʌ bajcheꞌ añob. Tsaꞌ tem 
ochiyob ti otot. 8  Moisés tsiꞌ tsictesʌbe i nijꞌal pejtelel tsaꞌ bʌ i 
mele lac Yum tiꞌ tojlel Faraón yicꞌot tiꞌ tojlel egiptojob chaꞌan i 
cꞌuxbintel israelob. Tsiꞌ tsictesʌbe jaꞌel bajcheꞌ tsiꞌ coltayob lac 
Yum ti pejtelel jini wocol tac bʌ tsaꞌ bʌ i yubiyob ti bij.

9 Wen tijicña tsiꞌ yubi Jetro chaꞌan pejtel jini ñuc tac bʌ tsaꞌ 
bʌ i mele lac Yum tiꞌ tojlel israelob, cheꞌ bʌ tsiꞌ locꞌsayob tiꞌ 
pꞌʌtʌlel egiptojob. 10 Jetro tsiꞌ yʌlʌ: Laꞌ sujbic i ñuclel lac Yum, 
come tsiꞌ locꞌsayetla tiꞌ pꞌʌtʌlel egiptojob, tiꞌ pꞌʌtʌlel Faraón. 
11 Cujilix ñuc lac Yum, mach ñuquic diosteꞌ tac, come ñuc tsiꞌ 
pʌsʌ i bʌ lac Yum tiꞌ tojlel jini egiptojob tsaꞌ bʌ i chañꞌesayob 
i bʌ, cheꞌen. 12  Jetro i nijꞌal Moisés tsiꞌ yʌqꞌue Dios pulbil bʌ 
yicꞌot tsʌnsʌbil bʌ i majtan. Tsaꞌ tili Aarón yicꞌot pejtelel 
xñoxob añoꞌ bʌ ti Israel baꞌan i nijꞌal Moisés chaꞌan temel miꞌ 
cꞌuxob waj tiꞌ tojlel Dios.

Tsiꞌ waꞌchocoyob juezob 
(Dt. 1.9-18)

13  Cheꞌ ti yijcꞌʌlal tsaꞌ buchle Moisés chaꞌan miꞌ chaꞌlen 
meloñel. Yaꞌ añob winicob xꞌixicob tiꞌ tojlel Moisés cꞌʌlʌl ti 
sʌcꞌajel cꞌʌlʌl ti icꞌajel. 14 I nijꞌal Moisés tsiꞌ qꞌuele pejtelel i 
yeꞌtel Moisés tiꞌ tojlel winicob xꞌixicob. Tsiꞌ yʌlʌ: ¿Chuqui wolaꞌ 
mel? ¿Chucoch bajñel buchulet ti meloñel tiꞌ tojlel pejtelel 
winicob xꞌixicob cꞌʌlʌl ti sʌcꞌajel cꞌʌlʌl ti icꞌajel?

15 Moisés tsiꞌ jacꞌʌ: Come jini winicob xꞌixicob miꞌ tilelob baꞌ 
añon cheꞌ yomob i tojꞌesʌntel ti Dios. 16 Cheꞌ añob i wocol miꞌ 
tilelob baꞌ añon chaꞌan mic melob chaꞌan miꞌ lajmel leto. Mic 
tsictesʌbeñob chuqui tsiꞌ yʌlʌ Dios tiꞌ mandar, cheꞌen. 17 I nijꞌal 
Moisés tsiꞌ sube: Mach utsꞌatic bajcheꞌ wolaꞌ mel. 18  Cabʌl wolaꞌ 
jisan a wersa. Woliꞌ lujbꞌañob winicob xꞌixicob jaꞌel, come 
cꞌax tsʌts ili eꞌtel woli bʌ a mel. Mach mejlic a bajñel meleꞌ. 
19 Ñichꞌtʌbeñon c tꞌan. Wolic tojꞌesañet. Laꞌ ajnic Dios awicꞌot. 
Yajcʌbilet chaꞌan maꞌ pejcan Dios chaꞌan i coltʌntel winicob 
xꞌixicob. An ti a wenta chaꞌan maꞌ wʌcꞌ tiꞌ wenta Dios chuqui 
woliꞌ yujtel. 20 Yom maꞌ cʌntesan israelob jini mandar tac 
cheꞌ bajcheꞌ tsꞌijbubil. Pʌsbeñob i bijlel baꞌ yom miꞌ chaꞌleñob 
xʌmbal, yicꞌot chuqui yom miꞌ melob. 21 Cheꞌ jaꞌel yom maꞌ 

yajcan winicob añoꞌ bʌ i ñaꞌtibal, xuculoꞌ bʌ winicob muꞌ bʌ 
i bʌcꞌñañob Dios, winicob mach bʌ anic miꞌ mulañob taqꞌuin. 
Yom maꞌ waꞌchocoñob tiꞌ yeꞌtel. Yom juntiquil yumʌl tiꞌ tojlel 
jujumpꞌejl mil yicꞌot yambʌ tiꞌ tojlel joꞌjoꞌcꞌal yicꞌot yambʌ tiꞌ 
tojlel lujumpꞌejl i yuxcꞌal tac, yicꞌot yambʌ tiꞌ tojlel lujuntiquil 
tac. 22  Jini waꞌchocobiloꞌ bʌ mi caj i chaꞌlenob meloñel tiꞌ tojlel 
i piꞌʌlob. Cheꞌ miꞌ tejchel tsʌts tac bʌ, laꞌ tilic i subeñetob. Jini 
waꞌchocobiloꞌ bʌ mi caj i melob jini eꞌtel mach bʌ wocolic. 
Cheꞌ jini mi caj i yujtel a weꞌtel. Jini añoꞌ bʌ i yeꞌtel mi caj i 
coltañetob. 23  Mi cheꞌʌch maꞌ mel, mi cheꞌʌch yom Dios, mi 
mejlel a chʌn chaꞌlen a weꞌtel. Cheꞌ jini tijicñayob mi caj i 
sujtelob tiꞌ yotot pejtelel ili winicob xꞌixicob, cheꞌen.

24 Moisés tsiꞌ jacꞌbe i tꞌan i ñijꞌal. Tsiꞌ luꞌ mele cheꞌ bajcheꞌ tsiꞌ 
yʌlʌ. 25 Moisés tsiꞌ yajca winicob am bʌ i ñaꞌtʌbal ti pejtelel 
Israel. Tsiꞌ yʌqꞌueyob i yeꞌtel tiꞌ tojlel i piꞌʌlob ti jujunmojt, 
juntiquil yumʌl tiꞌ tojlel mil, yambʌ tiꞌ tojlel joꞌjoꞌcꞌal tac, 
yicꞌot yambʌ tiꞌ tojlel lujuntiquil i yuxcꞌal tac, yicꞌot yambʌ tiꞌ 
tojlel lujuntiquil tac. 26 Tsiꞌ chaꞌleyob meloñel tiꞌ tojlel i piꞌʌlob. 
Jini tsʌts tac bʌ tsiꞌ subeyob Moisés. Jini mach bʌ wocolic ti 
melol tsiꞌ bajñel meleyob. 27 Moisés tsaꞌ majli i cʌy ti bij i ñijꞌal 
cheꞌ bʌ tsaꞌ sujti tiꞌ lumal.

Jini israelob yaꞌ ti Sinaí

19  Cheꞌ loqꞌuemobix israelob ti Egipto, cheꞌ tiꞌ yuxpꞌejlel uw 
ti jini naxan bʌ tsic, tsaꞌ cꞌotiyob yaꞌ ti colem bʌ i tiquiñal 

lum i cꞌabaꞌ Sinaí. 2  Tsaꞌ loqꞌuiyob ti Refidim, tsaꞌ majliyob ti 
colem bʌ i tiquiñal lum i cꞌabaꞌ Sinaí. Tsaꞌ jijliyob ti tiquin bʌ lum 
yaꞌ tiꞌ tojel wits. 3 Moisés tsaꞌ letsi ti wits chaꞌan miꞌ taj Dios.

Lac Yum tsiꞌ pejca yaꞌ ti wits. Tsiꞌ yʌlʌ: Subeñob i pꞌolbal Jacob, 
jini israelob: 4 “Tsaꞌix laꞌ qꞌuele chuqui tsac tumbeyob egiptojob. 
Tsac pʌyʌyetla tilel cheꞌ bajcheꞌ tiꞌ wichꞌ xiyeꞌ chaꞌan mi laꞌ 
ñochtañon. 5 Mi xucꞌul mi la ñichꞌtʌbeñon c tꞌan, mi utsꞌat mi 
laꞌ jacꞌ jini xucꞌul bʌ c tꞌan, mi caj laꞌ wochel tic chaꞌan tiꞌ tojlel 
pejtelel colem tejclum tac, come c chaꞌañʌch pejtelel pañimil. 6 Mi 
caj laꞌ wochel ti motomaj yicꞌot ti chꞌujul. Mi caj laꞌ yumʌntel”. 
Jiñʌch muꞌ bʌ caj a chaꞌ subeñob israelob, cheꞌen lac Yum.

7 Jini chaꞌan tsaꞌ tili Moisés i pʌy ñoxobix bʌ israelob. Tsaꞌ 
caji i tsictesʌbeñob pejtel ili tꞌan tsaꞌ bʌ i yʌlʌ lac Yum ti 
mandar. 8  Comol tsiꞌ jacꞌʌyob pejtel winicob xꞌixicob: Mi caj c 

mel lojon cheꞌ bajcheꞌ tsiꞌ yʌlʌ lac Yum, cheꞌob. Moisés tsiꞌ chaꞌ 
sube lac Yum chuqui tsiꞌ yʌlʌyob. 9 Lac Yum tsiꞌ sube: Awilan, 
talon baꞌ añet ti iꞌicꞌ bʌ tocal, chaꞌan miꞌ yubiñob jini israelob 
cheꞌ mic pejcañet, chaꞌan miꞌ qꞌueletob ti ñuc ti pejtelel ora. 
10 Cucu subeñob, laꞌ i wʌn chajpañob i bʌ wʌle yicꞌot ijcꞌʌl. Laꞌ 
i wutsꞌob i pislel. 11 Yom chajpʌbilobix chabi. Come chabi lac 
Yum mi caj i jubel yaꞌ ti Sinaí tiꞌ tojel pejtelel winicob xꞌixicob. 
12  Mi caj a mel mojon tac yaꞌ tiꞌ joytilel jini wits chaꞌan mach 
miꞌ ñumelob. Subeñob: “Chʌcʌ qꞌuele laꞌ bʌ chaꞌan maꞌanic mi 
laꞌ letsel ti wits. Mach yomic jaꞌel mi laꞌ tʌl jini wits. Majqui 
jach miꞌ tʌl jini wits wersa mi caj i chʌmel. 13  Mi caj laꞌ jul 
ti xajlel jini am bʌ i mul, pero mach yomic mi laꞌ tʌl. Mi tsaꞌ 
letsi ti wits i bʌteꞌel mi caj laꞌ jul ti jalʌjb. Mach mejlix i chʌn 
cuxtiyel”. Cheꞌ yom maꞌ subeñob. Cheꞌ miꞌ yubintel cꞌam bʌ i 
tꞌan trompeta, mi caj i ñochtañob ili wits, cheꞌen lac Yum.

14 Moisés tsaꞌ jubi ti wits chaꞌan miꞌ subeñob. Tsiꞌ yʌcꞌʌyob tiꞌ 
wenta Dios. Tsiꞌ wutsꞌuyob i pislel. 15 Moisés tsiꞌ subeyob: Yom 
chajpʌbiletix la chabi. Mach yomic mi laꞌ ñochtan xꞌixicob, 
cheꞌen.

16 Cheꞌ ti sʌcꞌajel tiꞌ yuxpꞌejlel qꞌuin tsaꞌ caji ti tojmel tac chajc. 
An i xuꞌil tac chajc yicꞌot iꞌicꞌ bʌ tocal yaꞌ ti wits, yicꞌot cꞌam bʌ i 
tꞌan trompeta. Tsiltsilñayob ti bʌqꞌuen pejtelel winicob xꞌixicob 
yaꞌ ti xchumtʌl. 17 Moisés tsiꞌ pʌyʌyob loqꞌuel baꞌ jijlemob chaꞌan 
miꞌ tajob Dios. Yaꞌ tsaꞌ cʌleyob ti yebal wits. 18  Tsaꞌ joy icꞌa ti butsꞌ 
jini Sinaí wits, come lac Yum tsaꞌ jubi tilel ti pam wits ti cꞌajc. Jini 
butsꞌ tomocña tsaꞌ letsi cheꞌ bajcheꞌ i butsꞌil horno. Tsiltsilñayob 
ti bʌqꞌuen pejtelel winicob xꞌixicob. 19 Tsaꞌ bej caji ti cꞌam bʌ tꞌan 
trompeta. Moisés tsiꞌ chaꞌle tꞌan. Dios tsiꞌ jacꞌʌ yicꞌot i tꞌan chajc. 
20 Tsaꞌ jubi tilel lac Yum tiꞌ pam Sinaí wits. Lac Yum tsiꞌ pʌyʌ letsel 
Moisés yaꞌ ti pam wits. Cheꞌ bʌ tsaꞌ letsi Moisés, lac Yum tsiꞌ sube: 
21 Yom maꞌ chaꞌ jubel chaꞌan maꞌ wʌqꞌueñob mandar a piꞌʌlob, 
chaꞌan mach miꞌ ñumelob baꞌan mojon tac chaꞌan miꞌ qꞌueloñob, 
ame chʌmicob cabʌlob. 22  Laꞌ ajnicob ti chꞌujul jini motomajob muꞌ 
bʌ caj i lʌcꞌtesañob ame mij contrajiñob.

23  Moisés tsiꞌ sube lac Yum: Mach mejlicob ti letsel ti 
Sinaí wits come ticꞌbilob. Tsaꞌ subeyon chaꞌan mi cʌqꞌuen 
i mojonlel tac ili wits, chaꞌan miꞌ qꞌuejlel ti chꞌujul, cheꞌen 
Moisés. 24 Lac Yum tsiꞌ sube: Yom maꞌ chaꞌ jubel. Pʌyʌ letsel 
Aarón awicꞌot. Pero subeñob jini motomajob yicꞌot winicob 

xꞌixicob mach yomic miꞌ cꞌaxelob baꞌan mojon tac chaꞌan miꞌ 
tilelob baꞌ añon, ame mij contrajiñob, cheꞌen lac Yum. 25 Jini 
chaꞌan Moisés tsaꞌ majli i subeñob winicob xꞌixicob cheꞌ 
bajcheꞌ tsiꞌ yʌlʌ Dios.

Jini lujumpꞌejl mandar 
(Dt. 5.1-21)

20  1-2  Dios tsiꞌ subu pejtel ili tꞌan: Joñon a Yumon a 
Dioson. Tsac pʌyʌyet loqꞌuel tiꞌ lumal egiptojob, 

yaꞌ baꞌ chucbilet ti majtan eꞌtel. 3  Mach a ñop yambʌ dios. 
Yom jach maꞌ ñopon. 4 Mach a bajñel mel a dios tac, mi i 
yejtal winic mi i yejtal bʌteꞌel am bʌ ti pañimil mi i yejtal 
mut am bʌ ti chan, mi i yejtal chʌy am bʌ ti jaꞌ. 5  Mach 
a cꞌuchchocon a bʌ tiꞌ tojlelob. Mach a diosiñob, come 
a Yumon a Dioson. Joñon jach a Dioson. Cujil michꞌajel 
cheꞌ maꞌanic j cꞌuxbintel. Mi cʌqꞌueñob i toj i mul winicob 
xꞌixicob yicꞌot i yalobilob cꞌʌlʌl tiꞌ yuxlajmlel yicꞌot tiꞌ 
chʌnlajmlel i yalobilob jini muꞌ bʌ i tsꞌaꞌleñoñob. 6  Mic 
pʌsbeñob i yutslel c pusicꞌal bajcꞌʌlob muꞌ bʌ i cꞌuxbiñoñob 
muꞌ bʌ i jacꞌbeñon c mandar.

7 Mach a lon tajben i cꞌabaꞌ a Yum a Dios, come a Yum 
maꞌanic mi caj i ñusʌben i mul jini muꞌ bʌ i lon tajben i 
cꞌabaꞌ. 8  Yom maꞌ chʌn pꞌis ti a wenta i yorajlel cꞌaj o. Yom 
maꞌ qꞌuel ti chꞌujul jini qꞌuin. 9 Wʌcpꞌejl qꞌuin yom maꞌ 
chaꞌlen eꞌtel yicꞌot pejtel chuqui yom melol. 10 I wucpꞌejlel 
qꞌuin i yorajlelʌch cꞌaj o chaꞌan a Yum Dios. Ti ili qꞌuin 
mach a wis chaꞌlen eꞌtel, mi jatet, mi chꞌiton bʌ a walobil, 
mi xchꞌoc bʌ a walobil, mi a winic, mi a criada, mi a wʌlacꞌ 
mi jini am bʌ ti a tojlel mach bʌ a piꞌʌlic, 11 come ti wʌcpꞌejl 
qꞌuin a Yum tsiꞌ mele panchan yicꞌot pañimil, jini ñajb, 
yicꞌot pejtel i bʌl. Tsiꞌ cꞌaja i yo cheꞌ ti wucpꞌejlel qꞌuin. Jini 
chaꞌan a Yum tsiꞌ yʌlʌ utsꞌat i qꞌuiñilel cꞌaj o. Tsiꞌ qꞌuele ti 
chꞌujul.

12  Cꞌuxbin a tat a ñaꞌ chaꞌan maꞌ jalijel ti jini lum tsaꞌ bʌ 
i yʌqꞌueyet a Yum Dios. 13  Mach a chaꞌlen tsʌnsa. 14 Mach 
a chaꞌlen tsꞌiꞌlel. 15 Mach a chaꞌlen xujchꞌ. 16 Mach a chaꞌlen 
jopꞌtꞌan tiꞌ contra a piꞌʌl. 17 Mach a mulʌben i yotot a piꞌʌl, mi 
i yijñam mi i winic, mi i criada, mi i wacax, mi i burro, mi 
yambʌ chuqui tac an i chaꞌan. Cheꞌ tsiꞌ yʌlʌ Dios.

Jini winicob xꞌixicob tsiꞌ wen chaꞌleyob bʌqꞌuen 
(Dt. 5.22-33)

18  Pejtelel winicob xꞌixicob tsiꞌ qꞌueleyob i xuꞌil chajc. 
Tomocña woli ti letsel i butsꞌil jini wits. Tsiꞌ yubiyob i tꞌan 
chajc yicꞌot i tꞌan trompeta. Tsiltsilñayob ti bʌqꞌuen cheꞌ bʌ 
tsiꞌ qꞌueleyob. Tsiꞌ tʌtsꞌʌyob i bʌ. Ñajt tsaꞌ waꞌleyob. 19 Tsiꞌ 
subeyob Moisés: Pejcañon lojon, mi caj c ñichꞌtʌbeñet a tꞌan. 
Pero mach comic miꞌ pejcañon lojon Dios ame chʌmicon 
lojon, cheꞌob. 20 Moisés tsiꞌ jacꞌbeyob: Mach laꞌ chaꞌlen bʌqꞌuen. 
Tsaꞌ tili Dios chaꞌan miꞌ qꞌuel laꞌ pusicꞌal. Yom mi laꞌ bʌcꞌñan 
Dios chaꞌan maꞌanic mi laꞌ chaꞌlen mulil, cheꞌen. 21 Ñajt tsaꞌ 
waꞌleyob winicob xꞌixicob. Moisés tsaꞌ majli baꞌan Dios yaꞌ 
baꞌan icꞌchꞌipan bʌ.

Mandar chaꞌan pulʌntib
22  Lac Yum tsiꞌ sube Moisés: Suben israelob: “Tsaꞌix laꞌ wubi 

cheꞌ bʌ tsac pejcayetla wʌꞌ ti panchan. 23  Mach laꞌ mel laꞌ dios 
tac mi ti plata mi ti oro. 24 Yom mi laꞌ melbeñon pulʌntib ti 
pajcꞌ. Yaꞌ yom mi laꞌ pulbeñon jini tsʌnsʌbil bʌ c majtan, yicꞌot 
c majtan chaꞌan wocolix cʌlʌ yicꞌot tiñʌmeꞌ yicꞌot wacax. Yaꞌ 
jach yom baꞌ mi cʌcꞌ j Cꞌabaꞌ chaꞌan mic ñaꞌtʌntel. Cheꞌ jini 
mi caj c tilel baꞌ añetla chaꞌan mi cʌqꞌueñetla i tijicñʌyel laꞌ 
pusicꞌal. 25 Mi laꞌ wom la melbeñon pulʌntib ti xajlel, mach mi 
laꞌ tsep ti eꞌtʌjibʌl, come cheꞌ jini bibiꞌ mij qꞌuel. 26  Mach mi 
laꞌ melben i quejb tac pulʌntib ame miꞌ tsictiyel i mal laꞌ bujc”, 
cheꞌen.

Mandar chaꞌan mozojintel 
(Dt. 15.12-18)

21  1-2  Jiñʌch mandar tac yom bʌ maꞌ sub: “Cheꞌ maꞌ mʌn 
winic chaꞌan miꞌ chaꞌlen toꞌol eꞌtel, mi hebreo, wʌcpꞌejl 

jab mi caj i chaꞌlen eꞌtel. Tiꞌ wucpꞌejlel jab mi caj i loqꞌuel ti 
libre. 3  Mi tsaꞌ tili tiꞌ bajñel, tiꞌ bajñel mi chaꞌ loqꞌuel. Mi tsaꞌ 
tili yicꞌot i yijñam temelob mi caj i loqꞌuelob. 4 Mi tsiꞌ taja i 
yijñam cheꞌ an tiꞌ tojlel i yum, mi tsiꞌ yila pañimil i yalobil, mi 
chꞌiton mi xchꞌoc, mi caj i cʌytʌlob tiꞌ tojlel i yum come i yum 
tsiꞌ yʌqꞌue i yijñam. I bajñel jach miꞌ loqꞌuel jini winic. 5 Mi tsiꞌ 
yʌlʌ jini xꞌeꞌtel: Cꞌux mi cubin c yum quicꞌot quijñam quicꞌot 

calobilob. Mach comic loqꞌuel, mi cheꞌen, 6 i yum mi caj i pʌy 
majlel baꞌ miꞌ yujtel meloñel. Yaꞌ ti poste baꞌan i puertajlel o mi 
chumteꞌ, i yum mi caj i chꞌuben i chiquin ti tsucul taqꞌuin. Mux 
i yochel ti toꞌol eꞌtel tiꞌ wenta i yum ti pejtelel ora.

7 Mi tsaꞌ ochi ti toꞌol eꞌtel juntiquil xchꞌoc chaꞌan tsiꞌ choño i 
tat, maꞌanic miꞌ caj ti loqꞌuel cheꞌ bajcheꞌ winicob. 8  Mi mach 
chʌn yomix i qꞌuel i yum, mach mejlic i chomben caxlañob 
mi tsaꞌix i piꞌle, come mach wenic chuqui tsiꞌ melbe jini xchꞌoc. 
Laꞌ tilicob i piꞌʌlob chaꞌan miꞌ mʌñob loqꞌuel tiꞌ wenta i yum. 
9 Mi tsiꞌ pʌyʌ chaꞌan chꞌiton bʌ i yalobil, yom miꞌ cʌntan jini 
xchꞌoc cheꞌ bajcheꞌ i yalobil. 10 Mi tsiꞌ piꞌle, mi ti wiꞌil tsiꞌ pʌyʌ 
yambʌ xꞌixic chaꞌan i yijñam, tsꞌʌcʌl yom miꞌ chʌn aqꞌuen 
i bʌl i ñʌcꞌ yicꞌot i pislel jini ñaxan bʌ i yijñam. Yom jaꞌel 
miꞌ chʌn ajñel yicꞌot. 11 Mi maꞌanic miꞌ melben ili uxchajp mi 
mejlel ti loqꞌuel tiꞌ tojlel. Cheꞌ jini maꞌanic miꞌ tojbentel.

Mandar chaꞌan jontolil
12  Mi an muꞌ bʌ i low i piꞌʌl, mi tsaꞌ chʌmi, mux i tsʌnsʌntel 

jini stsʌnsa. 13  Pero mi maꞌanic tsiꞌ chijta i piꞌʌl, mi tsiꞌ tsʌnsa 
cheꞌ mach ñaꞌtʌbilic i chaꞌan, mi mejlel ti putsꞌel majlel ti 
jumpꞌejl ajñibʌl yajcʌbil bʌ c chaꞌan. 14 Pero mi tsiꞌ tsʌnsa i 
piꞌʌl chaꞌan yom i tsʌnsan, chaꞌan woliꞌ michꞌlen anquese miꞌ 
majlel ti putsꞌel baꞌan jini pulʌntib, wersa mi caj i chujquel 
chaꞌan miꞌ tsʌnsʌntel.

15 Majqui jach miꞌ jatsꞌ i tat i ñaꞌ wersa miꞌ caj ti chʌmel. 
16 Majqui jach miꞌ xujchꞌin winic chaꞌan miꞌ chon, mi tsaꞌ tajle 
yicꞌot jini xujchꞌibil bʌ winic, mi caj i tsʌnsʌntel. 17 Majqui jach 
miꞌ pꞌaj i tat i ñaꞌ mi caj i tsʌnsʌntel.

18  Cheꞌ miꞌ cajelob ti leto chaꞌtiquil winicob, mi tsaꞌ lojwi 
juntiquil ti xajlel mi tiꞌ cꞌʌb, mi maꞌanic tsa chʌmi, mi ñolol 
jach tiꞌ wʌyib, 19 mi tsaꞌ mejli ti loqꞌuel yicꞌot i teꞌ, maꞌanic mi 
caj i tsʌnsʌntel jini tsaꞌ bʌ i lowo. Muꞌ jach caj i tojben i qꞌuin 
tsaꞌ bʌ i sʌtʌ. Mi caj i tsꞌʌcan jaꞌel. 20 Mi an majqui tsiꞌ jatsꞌʌ 
xmajtan eꞌtel, mi winic, mi xꞌixic, mi tsaꞌ chʌmi, wersa mi 
caj i toj i mul. 21 Mi cuxul to chaꞌpꞌejl uxpꞌejl qꞌuin, maꞌanic 
miꞌ toj come i winicʌch. 22  Cheꞌ woliyob ti leto winicob, mi 
tsiꞌ taja i jatsꞌ xꞌixic cʌntʌbil bʌ i chaꞌan alʌl, mi tsaꞌ putsꞌi i 
yalobil, pero maꞌanic yambʌ wocol, mi caj i toj multa jini tsaꞌ 
bʌ i jatsꞌʌ cheꞌ bajcheꞌ cꞌamel miꞌ yʌl i ñoxiꞌal yicꞌot jini juez. 

23-25 Pero mi an yambʌ i wocol jini xꞌixic chaꞌan tsaꞌ jajtsꞌi, 
yom miꞌ chaꞌ qꞌuextʌbentel, mi i cuxtʌlel, mi i wut, mi i 
bʌquel i yej, mi i cꞌʌb, mi i yoc, mi tsaꞌ puli, mi tsaꞌ lojwi, mi 
tsaꞌ jajtsꞌi.

26  Mi an majqui miꞌ jatsꞌben i wut jini xmajtan eꞌtel, mi tsaꞌ 
tojmi jumpꞌejl i wut, mux i colel chaꞌan tiꞌ caj i wut. 27 Mi tsiꞌ 
cꞌocbe loqꞌuel i bʌquel i yej miꞌ loqꞌuel ti libre jini xmajtan eꞌtel.

Mandar tac am bʌ tiꞌ wenta jini yumʌlob
28  Mi an tat wacax muꞌ bʌ i lujchin juntiquil i piꞌʌl, mi tsaꞌ 

chʌmi, wersa miꞌ tsʌnsʌntel jini wacax ti xajlel. Mach mejlic ti 
cꞌuxtʌl i bʌcꞌtal jini wacax. Maꞌanic i mul i yum wacax. 29 Pero 
mi i tilelʌch miꞌ chaꞌlen lujchiya jini wacax, mi tsaꞌ subenti i 
yum, pero maꞌanic tsiꞌ jacꞌʌ i mʌc, mi tsiꞌ tsʌnsa winic, wersa 
miꞌ jujlel ti xajlel jini wacax. Mi caj i tsʌnsʌntel i yum jaꞌel. 
30 Mi tsiꞌ cꞌajti multa i piꞌʌlob jini chʌmen bʌ, wersa miꞌ toj. Cheꞌ 
jini maꞌanic miꞌ chʌmel. 31 Cheꞌ jaꞌel mi tsiꞌ lujchi chꞌiton mi 
xchꞌoc, i yum jini wacax mi caj i toj. 32  Mi tsiꞌ lujchi xmajtan 
eꞌtel, i yum wacax mi caj i tojben i yum xmajtan eꞌtel lujumpꞌejl 
i chaꞌcꞌal sʌsʌc taqꞌuin. Jini wacax mi caj i jujlel ti xajlel.

33  Cheꞌ an majqui miꞌ jam cʌytʌl pozo, mi tsaꞌ ochi wacax 
mi burro yaꞌ baꞌ tocol, 34 i yum pozo mi caj i tojben i yum 
alʌcꞌʌl. Cheꞌ jini i chaꞌanix i bʌcꞌtal alʌcꞌʌl come tsiꞌ tojo. 35 Mi 
an tat wacax muꞌ bʌ i lowben i tat wacax yambʌ winic, mi 
caj i choñob jini cuxul to bʌ wacax. Mi caj i tꞌoxbeñob i bʌ i 
tojol. Mi caj i tꞌoxob jaꞌel jini chʌmen bʌ wacax. 36 Mi tsiꞌ ñaꞌta 
i yum mi jontol i tat wacax, pero maꞌanic tsiꞌ mʌcʌ, wersa mi 
caj i yʌqꞌuen i qꞌuexol wacax, pero miꞌ chꞌʌm jini chʌmen bʌ.

Mandar tac chaꞌan mi laj qꞌuextan lac bet

22  Majqui jach miꞌ xujchꞌin mi wacax mi tiñʌmeꞌ, mi 
tsiꞌ tsʌnsa, mi tsiꞌ choño, wersa miꞌ qꞌuextʌben i 

yum joꞌcojt wacax mi chʌncojt tiñʌmeꞌ. 2  Cheꞌ miꞌ tajtʌl xujchꞌ 
woli bʌ i yochel tiꞌ yotot yambʌ winic cheꞌ ñupꞌul otot, mi 
tsaꞌ lojwi, mi tsaꞌ chʌmi, maꞌanic i mul jini tsaꞌ bʌ i lowo. 3  Mi 
tsaꞌ ujti cheꞌ ti qꞌuiñil an i mul jini muꞌ bʌ i tsʌnsan. Cheꞌ miꞌ 
tajtʌl xujchꞌ mi caj i sutqꞌuin jini tsaꞌ bʌ i chꞌʌmʌ. Mi mach 
mejlic, mi caj i chojñel ti toꞌol eꞌtel chaꞌan miꞌ tojbentel i yum. 
4 Mi tsaꞌ tajle yicꞌot i xujchꞌ mi cuxul to jini wacax, mi burro, 

mi tiñʌmeꞌ, chaꞌyajl mi caj i tojben i yum. 5 Majqui jach miꞌ 
yotsan i yʌlacꞌ ti bucꞌbal mi ti jamil mi ti tsꞌusubil tiꞌ tojlel i 
piꞌʌl, mi tsiꞌ colo ti xʌmbal i yʌlacꞌ, wersa mi caj i toj. Mi caj i 
yʌqꞌuen i piꞌʌl i qꞌuexol pejtel chuqui tsiꞌ jisa.

6 Mi an majqui miꞌ pul cholel, mi tsaꞌ cꞌaxi cꞌajc tiꞌ lum 
yambʌ winic, mi tsaꞌ puli jini muchꞌquibil bʌ jam am bʌ i wut 
yicꞌot jini waꞌal to bʌ jam, wersa mi caj i toj.

7 Cheꞌ an chuqui maꞌ wʌqꞌuen a piꞌʌl chaꞌan miꞌ cʌntʌbeñet 
mi taqꞌuin mi a wʌlacꞌ, mi tsaꞌ xujchꞌibenti loqꞌuel yaꞌ baꞌ lotol, 
mi tsaꞌ tajle jini xujchꞌ, wersa miꞌ toj chaꞌyajl. 8  Mi maꞌanic 
tsaꞌ tajle jini xujchꞌ wersa miꞌ pʌjyel majlel a piꞌʌl baꞌ miꞌ 
chaꞌleñob meloñel chaꞌan miꞌ tsictiyel mi jini tsiꞌ chꞌʌmʌ.

9 Cheꞌ an chuqui sajtem, mi wacax, mi burro, mi tiñʌmeꞌ, mi 
pisil, mi yambʌ, mi tsiꞌ chaꞌ taja i yum cheꞌ yaꞌan yicꞌot yambʌ 
winic mach bʌ yomic i sutqꞌuiben, cheꞌ jini mi caj i majlelob 
jini chaꞌtiquilob baꞌ miꞌ melob i bʌ. Jini tsaꞌ bʌ tajle i mul tiꞌ 
tojlel xmeloñel mi caj i qꞌuextʌben chaꞌyajl.

10 Cheꞌ an chuqui maꞌ wʌqꞌuen yambʌ winic chaꞌan miꞌ 
cʌntʌbeñet, mi burro mi wacax mi tiñʌmeꞌ mi alʌcꞌʌl, mi tsaꞌ 
chʌmi, mi tsaꞌ lojwi, mi tsaꞌ sajti cheꞌ maꞌanic majqui woliꞌ 
qꞌuel, 11 wersa mi laꞌ majlel laꞌ mel laꞌ bʌ baꞌ miꞌ yujtel meloñel 
chaꞌan miꞌ tsictiyel mi tsiꞌ chilbeyet a chubʌꞌan. Mi maꞌanic 
tsi xujchꞌi, laꞌ i sub tiꞌ tojlel Dios. Wersa mi caj a ñopben i tꞌan. 
Maꞌanic mi caj i yʌqꞌueñet i tojol. 12  Pero mi tsiꞌ xujchꞌi jini 
alʌcꞌʌl, wersa mi caj i yʌqꞌueñet i tojol. 13  Mi tsiꞌ cꞌuxu bʌteꞌel, 
laꞌ i chꞌʌmbeñet tilel i colojbal chaꞌan miꞌ tsictesan. Cheꞌ jini 
maꞌanic mi caj i toj.

14 Majqui jach miꞌ majñan alʌcꞌʌl tiꞌ tojlel i piꞌʌl, wersa mi 
caj i tojben i yum mi tsaꞌ lojwi, o mi tsaꞌ chʌmi cheꞌ mach 
yaꞌic an i yum. 15 Mi yaꞌʌch an i yum alʌcꞌʌl, maꞌanic mi caj i 
toj. Cheꞌ jaꞌel mi tsiꞌ yʌqꞌue taqꞌuin chaꞌan miꞌ poj cꞌʌn ti eꞌtel, 
jasʌl jach.

Bajcheꞌ yom mi laj qꞌuel lac piꞌʌlob
16 Mi an juntiquil winic muꞌ bʌ i lotin xchꞌoc, mi tsaꞌ wʌyi 

yicꞌot, wersa mi caj i yʌcꞌ i tojol ñujpuñijel. Wersa mi caj i 
pʌy chaꞌan i yijñam anquese maꞌanic tsiꞌ cꞌajti. 17 Mi mach 
yomic i sijin i tat jini xchꞌoc, mux i toꞌol toj ñujpunijel jini 
winic.

18  Yom miꞌ tsʌnsʌntel xwujt. 19 Mi an muꞌ bʌ i piꞌlen alʌcꞌʌl 
wersa miꞌ tsʌnsʌntel. 20 Wersa miꞌ tsʌnsʌntel jini muꞌ bʌ i 
yʌqꞌuen i majtan diosteꞌ. Cojach lac Yum miꞌ yʌqꞌuentel i 
majtan.

21 Mach maꞌ lotin jini mach bʌ a piꞌʌlic chꞌoyol bʌ ti yambʌ 
lum, come parte baꞌ chꞌoyoletla cheꞌ bʌ yaꞌ añetla ti Egipto. 
22  Mach mi laꞌ ticꞌlan mebaꞌ xꞌixic yicꞌot mebaꞌ alʌl. 23  Mi tsaꞌ laꞌ 
ticꞌla, mi cꞌam tsiꞌ pejcayon, mi caj cubiben i tꞌan. 24 Mi caj c 
wen michꞌan, mi caj c tsʌnsañetla ti espada. Laꞌ wijñam yicꞌot 
laꞌ walobilob mi caj i yochelob ti mebaꞌ.

25 Cheꞌ maꞌ wʌqꞌueñob taqꞌuin ti majan c chaꞌañoꞌ bʌ chaꞌan 
pobrejob, mach maꞌ chꞌʌmben i jol cheꞌ bajcheꞌ xpꞌojlesa 
taqꞌuiñob. 26  Mi tsaꞌ chꞌʌmbe i pislel jini pꞌumpꞌun bʌ i wenta 
prenda, yom maꞌ chaꞌ aqꞌuen cheꞌ miꞌ yicꞌan. 27 Come jini pisil 
lʌpbil bʌ i chaꞌan jiñʌch i mosil cheꞌ ti acꞌʌlel. Mi maꞌanic maꞌ 
sutqꞌuiben, ¿bajcheꞌ miꞌ caj ti wʌyel? Cheꞌ cꞌam miꞌ pejcañon 
mi caj cubiben i tꞌan, come cujil cꞌuxbiya.

28  Mach maꞌ pꞌaj Dios mi jinic am bʌ i yeꞌtel. 29 Cheꞌ i 
yorajlelix cꞌajbal mach miꞌ jalꞌan c majtan muꞌ bʌ caj a 
wʌqꞌueñon, i diezmojlel tac pejtel i wut lum. Aqꞌueñon jaꞌel 
jini ascuñʌl bʌ a walobilob. 30 Aqꞌueñon jaꞌel i yʌxꞌal a wacax 
yicꞌot a tiñʌmeꞌ. Wucpꞌejl qꞌuin miꞌ cʌytʌl yicꞌot i ñaꞌ. Ti 
waxʌcpꞌejlel qꞌuin mi caj a wʌqꞌueñon.

31 Yom mi laꞌ wajñel ti chꞌujul. Mi tsiꞌ cꞌuxu a wʌlacꞌ jini 
bʌteꞌel mach mi laꞌ cꞌux i colojbal i weꞌel cheꞌ mi laꞌ taj ti 
jamil. Yom mi laꞌ chocben tsꞌiꞌ.

Jini wen tac bʌ

23  Mach maꞌ pꞌojlesan tꞌan cheꞌ mach a wujilic mi 
isujm. Mach maꞌ chaꞌlen lot chaꞌan maꞌ mucben i mul 

xjontolil. 2  Anquese cabʌlob muꞌ bʌ i chaꞌleñob jontolil, mach 
maꞌ tsajcañob majlel ti jontolil. Mach maꞌ chaꞌlen lot tiꞌ tojlel 
am bʌ i yeꞌtel chaꞌan maꞌ taj a cꞌuxbintel tiꞌ tojlel a piꞌʌlob. 
3  Mi an i mul juntiquil pobre bʌ, mux i toj anquese maꞌanic i 
chubʌꞌan. Mach jelchojquic jach mi caj a cꞌuxbin.

4 Cheꞌ maꞌ tajben i yʌlacꞌ a contra cheꞌ sajtem, yom maꞌ chaꞌ 
pʌsben i yum. 5 Mi tsaꞌ taja burro tsaꞌ bʌ yajli yicꞌot i cuch, 
mach maꞌ toꞌol ñusan. Anquese i chaꞌan a contra muꞌ bʌ i 
tsꞌaꞌleñet, yom maꞌ coltan.

6 Mach maꞌ coltan jini rico tiꞌ contra jini pobre, come cheꞌ 
jini miꞌ sojquel meloñel. 7 Mach maꞌ jopꞌben i mul yambʌ. 
Mach maꞌ wʌcꞌ ti tsʌnsʌntel jini mach bʌ anic i mul, come 
maꞌanic mi caj c ñusʌbeñet a mul cheꞌ jini. 8  Mach maꞌ mucul 
chꞌʌm a majtan, come cheꞌ miꞌ chꞌʌm i majtan jini am bʌ i 
ñaꞌtʌbal, miꞌ jacꞌ i lotintel. Cheꞌ jini, miꞌ yubin wocol jini toj 
bʌ winic tiꞌ tojlel xmeloñel.

9 Mach yomic maꞌ ticꞌlan jini chꞌoyol bʌ ti yambʌ lum. 
Laꞌ wujil bajcheꞌ yubil cheꞌ añetla ti yambʌ lum, come tsaꞌ 
ajniyetla ti Egipto.

I wucpꞌejlel jab yicꞌot i wucpꞌejlel qꞌuin
10 Wʌcpꞌejl jab mi caj laꞌ chaꞌlen pacꞌ yicꞌot cꞌajbal ila ti 

lum. 11 Cheꞌ tsaꞌix tsꞌʌctiyi wʌcpꞌejl jab yom maꞌ poj aqꞌuen 
i cꞌaj i yo jini lum jumpꞌejl jab. Jini a pʌcꞌʌb muꞌ bʌ i yʌcꞌ i 
wut laꞌ i cꞌuxob jini pꞌumpꞌuñoꞌ bʌ. Mi tsaꞌ to cʌle laꞌ i cꞌux 
bʌteꞌel. Cheꞌʌch yom miꞌ yujtel jaꞌel ti a tsꞌusubil yicꞌot olivojil. 
12  Wʌcpꞌejl qꞌuin mi caj a chaꞌlen eꞌtel. Ti wucpꞌejlel qꞌuin 
mi caj a cꞌaj a wo yicꞌot a wacax yicꞌot a burro. Cheꞌ jini mi 
mejlel i cꞌaj i yo i yalobil xeꞌtel a chaꞌan yicꞌot a julaꞌ chꞌoyol 
bʌ ti yambʌ lum. 13  Chꞌʌmʌla ti laꞌ wenta pejtelel chuqui 
tsac subeyetla. Mach laꞌ pejcan diosteꞌ tac. Mach yomic miꞌ 
yubintel i cꞌabaꞌ diosteꞌ tac ti laꞌ tojlel.

Jini uxpꞌejl qꞌuiñijel ti jujumpꞌejl jab 
(Ex. 34.18-26; Dt. 16.1-17)

14 Uxyajl mi caj laꞌ melbeñon qꞌuiñijel ti jujumpꞌejl jab. 15 Yom 
mi laꞌ mel jini qꞌuiñijel chaꞌan waj mach bʌ anic i levadurajlel. 
Wucpꞌejl qꞌuin mi caj laꞌ cꞌux waj mach bʌ anic i levadurajlel 
cheꞌ bajcheꞌ tsac subeyetla ti mandar. Yom mi laꞌ mel jini 
qꞌuiñijel cheꞌ ti marzo, come ti ili ora tsaꞌ loqꞌuiyetla ti Egipto. 
Ti jujuntiquiletla yom mi laꞌ wʌqꞌueñon c majtan. 16 An i 
qꞌuiñilel cꞌajbal jaꞌel cheꞌ mi laꞌ wʌqꞌueñon ñaxan bʌ i wut 
pʌcꞌʌbʌl. Cheꞌ tiꞌ jilibal jujumpꞌejl jab an qꞌuiñijel jaꞌel chaꞌan 
i wut pejtelel pʌcꞌʌbʌl, cheꞌ bʌ tsaꞌix laꞌ tucꞌu ochel pejtelel i 
wut pʌcꞌʌbʌl. 17 Uxyajl ti jujumpꞌejl jab wersa mi laꞌ pʌs laꞌ bʌ 
tic tojlel ti laꞌ pejtelel.

18  Mach mejlic laꞌ wʌqꞌueñon i chꞌichꞌel c majtan yicꞌot waj 
am bʌ i levadurajlel. I lewil jini weꞌelʌl mach mejlic laꞌ lot 

cꞌʌlʌl cheꞌ ti sʌcꞌajel. 19 Yom mi laꞌ tucꞌ ochel ti cotot jini ñaxan 
bʌ i wut laꞌ pʌcꞌʌb, jini yajcʌbil bʌ. Mach mejlic laꞌ chꞌʌx alʌ 
tiñʌmeꞌ mi chivo tiꞌ yaꞌlel i chuꞌ i ñaꞌ.

Tsaꞌ chojqui tilel i yAngel lac Yum 
chaꞌan miꞌ pʌy majlel israelob

20 Awilan wolic chocbeñetla majlel jini cAngel ti laꞌ tojlel 
chaꞌan miꞌ cʌntañetla majlel. Mi caj i pʌyetla majlel ti laꞌ 
wajñib chajpʌbil bʌ c chaꞌan. 21 Pꞌisi ti laꞌ wenta. Jacꞌbenla i 
tꞌan. Mach laꞌ ñusʌben i tꞌan, come maꞌanic mi caj i ñusʌbeñet 
laꞌ mul. Mi caj c tsictesan c bʌ ti laꞌ tojlel quicꞌot cAngel. 22  Mi 
utsꞌat mi laꞌ jacꞌben i tꞌan, chaꞌan mi laꞌ mel cheꞌ bajcheꞌ tsiꞌ 
subeyetla, mi caj j contrajin laꞌ contrajob. Mi caj c ticꞌlan jini 
muꞌ bʌ i ticꞌlañetla.

23  Come jini cAngel ñaxan mi caj i majlel tiꞌ tojel laꞌ 
wut chaꞌan miꞌ pʌyetla majlel tiꞌ lumal amorreojob yicꞌot 
heteojob yicꞌot ferezeojob yicꞌot cananeojob yicꞌot heveojob 
yicꞌot jebuseojob. Mi caj c jisañob ti pejtelel. 24  Mach 
yomic mi laꞌ chꞌujutesan i diosteꞌ tac. Mach yomic mi laꞌ 
chaꞌlibeñob i yeꞌtel. Mach yomic mi laꞌ mel cheꞌ bajcheꞌ i 
melbalob. Yom mi laꞌ jisañob ti pejtelelob. Yom mi laꞌ jem 
pejtelel i diosteꞌ tac. 25  Joñon a Yumon a Dioson. Yom mi 
laꞌ melbeñon queꞌtel. Mi caj cʌqꞌueñetla cabʌl i bʌl laꞌ ñʌc 
yicꞌot jaꞌ. Mi caj c lajmesʌbeñetla laꞌ cꞌamʌjel. 26  Maꞌanic mi 
caj i putsꞌel i yalobil mi juntiquilic xꞌixic. Mux i cʌntañob 
i yalobilob pejtelel xꞌixicob. Mi caj c tsꞌʌctesan laꞌ jabilel. 
27 Mi caj c bʌcꞌtesan laꞌ contrajob. Mi caj i toj sajtelob i 
pusicꞌal pejtelel winicob xꞌixicob baꞌ mi caj laꞌ cꞌotel. Mi 
caj c putsꞌtesan pejtelel laꞌ contrajob. 28  Mi caj c choc tilel 
jini bʌbʌqꞌuen bʌ lajal bʌ bajcheꞌ xux tiꞌ tojlel laꞌ contrajob. 
Mi caj i putsꞌelob loqꞌuel ti laꞌ tojlel jini heveojob yicꞌot 
cananeojob yicꞌot heteojob. 29 Maꞌanic mi caj c chocob 
loqꞌuel ti laꞌ tojlel ti jumpꞌejl jach jab chaꞌan jochol miꞌ 
cʌytʌl jini lum, ame cheꞌic miꞌ wen pꞌojlel jini bʌteꞌel ti 
jamil. 30  Cꞌunteꞌ jach mi caj c choc loqꞌuel ti laꞌ tojlel, jinto 
mi laꞌ wen pꞌojlel chaꞌan mi laꞌ chꞌʌm ti laꞌ wenta jini lum.

31 Yaꞌ jaxʌl laꞌ lum ti Chʌchʌc bʌ Najb, yicꞌot yaꞌ ti colem 
ñajb baꞌan filisteojob, yicꞌot baꞌan tiquin bʌ lum cꞌʌlʌl ti colem 
jaꞌ i cꞌabaꞌ Eufrates, come mi caj cʌcꞌ ti laꞌ wenta pejtelel 

winicob xꞌixicob añoꞌ bʌ ti jini lum. Jatetla mi caj laꞌ chocob 
loqꞌuel. 32  Mach mi laꞌ mel trato yicꞌotob. Mach yomic mi laꞌ 
pejcan i diosteꞌ tac. 33  Mach yomic temel miꞌ yajñelob laꞌ wicꞌot 
ti laꞌ lumal, ame miꞌ pʌyetob ti mulil tij contra. Mi mux laꞌ 
chꞌujutesan i diosteꞌ tac, mi caj laꞌ yajlel tiꞌ pꞌʌtʌlel chaꞌan mi 
laꞌ cʌyon”, cheꞌen.

24  Lac Yum tsiꞌ sube Moisés: Yom maꞌ letsel tilel baꞌ 
añon awicꞌot Aarón, Nadab, Abiú, awicꞌot lujuntiquil 

i chʌncꞌal xñoxoꞌ bʌ ti Israel. Ñajt mi caj i chꞌujutesañoñob. 
2  Cojach Moisés mi caj i ñochtañon. Jini israelob maꞌanic mi 
caj i letselob ti wits. Cheꞌ tsiꞌ yʌlʌ lac Yum Dios.

3  Cheꞌ bʌ tsaꞌ chaꞌ sujti Moisés, tsiꞌ subeyob winicob xꞌixicob 
pejtelel i tꞌan lac Yum, yicꞌot pejtelel i mandar tac. Ti 
pejtelelob tsiꞌ jacꞌʌyob ti jumpꞌejl i pusicꞌal: Mux c mel lojon 
ti pejtelel cheꞌ bajcheꞌ tsiꞌ yʌlʌ lac Yum, cheꞌob. 4 Moisés tsiꞌ 
tsꞌijbu pejtelel i tꞌan lac Yum. Tsaꞌ chꞌojyi ti wen sʌcꞌan. Tsiꞌ 
melbe i pulʌntib i majtan Dios yaꞌ tiꞌ yebal wits. Tsiꞌ mele 
lajchʌntejc waꞌal bʌ xajlel chaꞌan jini lajchʌnmojt israelob. 
5 Tsiꞌ choco majlel chꞌiton winicob chaꞌan miꞌ pulbeñob 
i majtan Dios. Tsiꞌ tsʌnsʌbeyob alʌ tat wacax chaꞌan miꞌ 
yʌqꞌueñob Dios wocolix i yʌlʌ. 6 Moisés tsiꞌ chꞌʌmʌ ojlil i 
chꞌichꞌel wacax. Tsiꞌ yotsa ti pꞌejt tac. Ojlil tsiꞌ cꞌʌñʌ i tsijcʌben 
i pulʌntib. 7 Tsiꞌ chꞌʌmʌ jini jun chaꞌan xucꞌul bʌ tꞌan. Cꞌam tsiꞌ 
pejca tiꞌ tojlel winicob xꞌixicob. Tsiꞌ jacꞌʌyob: Mi caj c mel lojon 
ti pejtelel cheꞌ bajcheꞌ tsiꞌ yʌlʌ lac Yum, cheꞌob. 8  Moisés tsiꞌ 
chꞌʌmʌ jini chꞌichꞌ chaꞌan miꞌ mul winicob xꞌixicob. Tsiꞌ yʌlʌ: 
Jini chꞌichꞌ i wentajʌch i sellojlel jini xucꞌul bʌ tꞌan, come lac 
Yum tsiꞌ yʌqꞌueyetla pejtel ili mandar muꞌ bʌ caj laꞌ jacꞌ.

9 Tsaꞌ letsi majlel ti wits Moisés yicꞌot Aarón yicꞌot Nadab 
yicꞌot Abiú, yicꞌot lujuntiquil i chʌncꞌal (70) ñoxoꞌ bʌ israelob. 
10 Jini israelob tsiꞌ qꞌueleyob i Dios Israel. Cheꞌ yilal i tꞌuchlib 
i yoc cheꞌ bajcheꞌ tʌsbil bʌ zafiro xajlel. Wen yʌx cheꞌ bajcheꞌ 
pañimil cheꞌ wen jamʌlix. 11 I yumob israelob tsiꞌ qꞌueleyob 
Dios pero maꞌanic tsaꞌ chʌmiyob. Tsiꞌ chaꞌleyob weꞌel uchꞌel.

12  Lac Yum tsiꞌ sube Moisés: Laꞌ ti wits baꞌ añon. Pijtañon ilayi. 
Mi caj cʌqꞌueñet wechel bʌ xajlel baꞌ tsac tsꞌijba jini mandar tac 
chaꞌan maꞌ cʌntesan jini winicob xꞌixicob, cheꞌen. 13  Tsaꞌ majli 
Moisés yicꞌot Josué i winic. Moisés tsaꞌ letsi ti wits baꞌan Dios. 
14 Moisés tsiꞌ sube jini xñoxoꞌ bʌ: Pijtanla wʌꞌi jinto mic chaꞌ tilel 

lojon baꞌ añetla. Awilan wʌꞌan Aarón yicꞌot Hur laꞌ wicꞌot. Mi 
an wocol ti laꞌ tojlel cucula baꞌ añob chaꞌan mi laꞌ mel laꞌ bʌ.

15 Tsaꞌ ujti ti tꞌan, tsaꞌ letsi majlel ti wits. Mʌcʌl jini wits 
chaꞌan tocal. 16 Yaꞌan i ñuclel lac Yum tiꞌ pam wits Sinaí. Jini 
tocal tsiꞌ mʌcʌ jini wits wʌcpꞌejl qꞌuin. Cheꞌ ti wucpꞌejlel qꞌuin 
Dios tsiꞌ pejca Moisés yaꞌ tiꞌ yojlil jini tocal. 17 Jini israelob tsiꞌ 
qꞌueleyob i ñuclel lac Yum cheꞌ bajcheꞌ cꞌajc woli bʌ ti lejmel 
yaꞌ ti pam wits. 18  Moisés tsaꞌ ochi ti mal tocal cheꞌ bʌ tsaꞌ letsi 
majlel ti wits. Tsaꞌ cʌle ti wits chaꞌcꞌal qꞌuin chaꞌcꞌal acꞌʌlel.

Jini majtañʌl chaꞌan Tabernáculo 
(Ex. 35.4-9)

25  1-2  Lac Yum tsiꞌ sube Moisés: Subeñob jini israelob 
chaꞌan miꞌ yʌqꞌueñoñob c majtan. Laꞌ i yʌcꞌob tiꞌ 

yutslel i pusicꞌal majqui jach yom. Chꞌʌmbeñon tilel c majtan 
tac am bʌ ti ili lista: 3-7 oro, plata, bronce, yʌjyʌx bʌ pisil, 
chʌccojan bʌ pisil, chʌchʌc pisil, lino pisil, chʌchʌc bʌ i 
pʌchʌlel i tat tiñʌmeꞌ, i pʌchʌlel chivo, teꞌ i cꞌabaꞌ acacia*, i 
yaꞌlel olivo chaꞌan cꞌajc, pom, xajlel i cꞌabaꞌ ónice, yicꞌot ujʌl 
chaꞌan miꞌ tsꞌistʌl ochel tiꞌ bujc motomajob i cꞌabaꞌ efod* yicꞌot 
tiꞌ majquil i bujc. 8  Com miꞌ mel israelob jumpꞌejl Tabernáculo, 
jiñʌch chꞌujul bʌ otot chaꞌan mi cajñel yicꞌotob. 9 Yom miꞌ 
melbeñoñob jini Tabernáculo ti pisil cheꞌ bajcheꞌ mi caj c 
tsictesan. Jiñʌch i planojlel jini pisil bʌ otot yicꞌot i planojlel 
chuqui tac yom cꞌʌñol chaꞌan jini Tabernáculo.

Jini Arca baꞌ miꞌ lojtel i Tꞌan Dios 
(Ex. 37.1-9)

10 Yom mi laꞌ cꞌʌn acaciateꞌ tiꞌ melol Arca*. Yom i tamlel 
jumpꞌejl metro yicꞌot juncꞌal centímetro, yicꞌot 75 centímetro 
tiꞌ xujc, yicꞌot 75 centímetro i chanlel. 11 Yom mi laꞌ tepꞌ ti 
puro oro yaꞌ tiꞌ mal yicꞌot tiꞌ pat. Yom mi laꞌ wʌcꞌ tiꞌ joytʌlel 
i tiꞌ tiꞌil i xujc tac, melbil bʌ ti puro oro jaꞌel. 12  Yom mi 
laꞌ mel jaꞌel chʌmpꞌejl xotol tac bʌ oro chaꞌan maꞌ wʌcꞌ yaꞌ 
ti jujunwejl i xujc. Yom chaꞌpꞌejl ti junwejl yicꞌot yambʌ 
chaꞌpꞌejl ti yambʌ junwejl i xujc. 13  Yom mi laꞌ mel bara tac 
jaꞌel melbil bʌ ti teꞌ i cꞌabaꞌ acacia. Yom mi laꞌ tepꞌ ti oro. 
14 Yom mi laꞌ juc ochel jini bara tac ti jujunwejl i xujc jini 
Arca baꞌ an xotol tac melbil bʌ ti oro, chaꞌan mi laꞌ qꞌuech 

majlel jini Arca baqui jach yom. 15 Yom miꞌ cʌytʌl jini bara 
tac yaꞌ ti jini xotol tac bʌ tsucu taqꞌuin. Mach yomic miꞌ 
locꞌsʌntel. 16 Jini Tꞌan muꞌ bʌ caj cʌqꞌueñet yom maꞌ wotsan 
yaꞌ tiꞌ mal jini Arca. 17 Yom mi laꞌ melben i majc jini Arca 
yaꞌ tiꞌ pam baꞌ mic ñusʌben i mul winicob xꞌixicob. Yom i 
tamlel jumpꞌejl metro yicꞌot juncꞌal centímetro. Yom i xujc 
75 centímetro. Yom i chanlel 75 centímetro jaꞌel. 18  Yom mi 
laꞌ mel chaꞌtiquil i yejtal ángelob ti puro oro, melbil yom 
ti martillo. 19 Yom mi laꞌ wʌcꞌ ti jujunwejl yaꞌ baꞌ mi caj c 
ñusʌbeñob i mul jini winicob xꞌixicob. 20 Jini i yejtal jini 
ángelob tichꞌbil yom i wichꞌ yaꞌ tiꞌ pam jini Arca. Jini i 
wutob yom miꞌ qꞌuelob yaꞌ baꞌ mi caj c ñusʌbeñob i mul jini 
winicob xꞌixicob.

21 Yom maꞌ wʌqꞌuen i majc jini Arca yaꞌ tiꞌ pam. Mi caj a 
wotsan tiꞌ mal jini Arca jini Tꞌan muꞌ bʌ caj cʌqꞌueñet. 22  Mi 
caj lac taj lac bʌ yaꞌi. Mi caj lac tem chaꞌlen tꞌan yaꞌ tiꞌ pam 
jini Ajñibʌl baꞌ mic ñusan mulil yaꞌ tiꞌ yojlil jini chaꞌtiquil i 
yejtal ángelob. Pejtelel jini tꞌan muꞌ bʌ caj c subeñet mi caj i 
yajñel yaꞌ tiꞌ mal Arca. Mi caj c subeñet pejtelel jini mandar 
tac yom bʌ miꞌ jacꞌob jini israelob.

Jini mesa* chaꞌan waj 
(Ex. 37. 10-16)

23  Yom mi laꞌ mel jumpꞌejl mesa ti acaciateꞌ. I tamlel yom 
jumpꞌejl metro. Yom ojlil metro i xujc. Yom 75 centímetro 
i chanlel. 24 Yom mi laꞌ tepꞌ ti puro oro. Tepꞌbil yom jaꞌel tiꞌ 
joytʌlel i xujc tac i tiꞌ tiꞌil ti puro oro. 25 Yom mi laꞌ melben 
cheꞌ bajcheꞌ ojlil pachꞌ cꞌʌb i ñuclel i chꞌʌjlil i xujc tac jini 
mesa tiꞌ joytʌlel. Mele jaꞌel yambʌ i chꞌʌjlil i tiꞌ tiꞌil i xujc 
tac pero mero chꞌoꞌchꞌoc yom i tiꞌil ti oro. 26  Yom mi laꞌ mel 
chʌnxojt oro chaꞌan mi laꞌ wʌcꞌ yaꞌ ti jujunwejl i xujc jini 
mesa. Yom junxojt yaꞌ ti jujuntsꞌijt i yoc jini mesa am bʌ ti 
chan, mach yaꞌic tiꞌ yebal i yoc jini mesa. 27 Jini xotol tac 
bʌ mi caj i yajñel yaꞌ tiꞌ xujc tac chaꞌan miꞌ mejlel ti ochel 
jini bara tac, chaꞌan jaꞌel miꞌ mejlel ti chꞌujyel majlel jini 
mesa. 28  Yom mi laꞌ cꞌʌn acaciateꞌ tiꞌ melol jini bara tac. 
Tepꞌela ti oro. 29 Yom mi laꞌ mel ti oro jini plato tac, yicꞌot 
cuchara tac, yicꞌot jara tac, yicꞌot colem taza tac. Iliyi 
mi caj i cꞌʌjñel chaꞌan lʌmʌl tac bʌ majtañʌl. 30 Yom mi 

laꞌ wʌcꞌ jini pan yaꞌ ti mesa chaꞌan miꞌ yajñel tic tojlel ti 
pejtelel ora.

Lámpara melbil bʌ ti oro 
(Ex. 37.17-24)

31 Yom mi laꞌ mel jaꞌel jumpꞌejl lámpara* baꞌ miꞌ tsꞌʌjbel cꞌajc, 
yom melol ti puro oro. Yom mi laꞌ mel ti martillo i cꞌʌclib yicꞌot 
i teꞌel. Melbil yom ti martillo jaꞌel i copa tac yicꞌot i chꞌʌjlil tac. 
Junxojt jach jini oro mi caj i mejlel tiꞌ pejtelel. 32-33  Yom wʌctsꞌijt 
i cꞌʌb i teꞌel jini cꞌajc tac, uxtsꞌijt i cꞌʌb ti jujunwejl i teꞌel. Yom 
uxpꞌejl i chꞌʌjlil lajal bajcheꞌ i nich jini almendro* ti jujuntsꞌijt 
i cꞌʌb. Ti jujumpꞌejl i chꞌʌjlil yom an cheꞌ bajcheꞌ i yutbal i nich 
pimel. 34-35 Yaꞌ tiꞌ teꞌel i buchlib cꞌajc yom chꞌʌmpꞌejl copa cheꞌ 
lajal bajcheꞌ i nich almendro, yaꞌ tiꞌ xʌcꞌ tac. Cheꞌ jaꞌel yom 
jumpꞌejl cheꞌ bajcheꞌ i nich pimel yaꞌ tiꞌ niꞌ tac i cꞌʌb yicꞌot yaꞌ 
ti yebal tac i cꞌʌb. 36 Pejtelel i yutbal tac yicꞌot i cꞌʌb tac, yicꞌot 
i teꞌel, yom melol ti junqꞌuejl jach oro jatsꞌbil ti martillo. 37 Cheꞌ 
jaꞌel yom mi laꞌ mel wucpꞌejl baꞌ miꞌ tsujqꞌuel jini cꞌajc, chaꞌan 
mi laꞌ tsucꞌ chaꞌan miꞌ pʌs i cꞌʌcꞌal tiꞌ tojlel laꞌ wut. 38  Jini muꞌ bʌ 
laꞌ cꞌʌn chaꞌan mi laꞌ yʌp jini cꞌajc yicꞌot i yajñib i tʌñʌl jini cꞌajc 
melbil yom ti puro oro. 39 Yom mi laꞌ cꞌʌn lujumpꞌejl i yuxcꞌal 
(50) kilo puro oro chaꞌan pejtelel muꞌ bʌ i cꞌʌjñel chaꞌan baꞌ 
miꞌ tsꞌʌjbel jini cꞌajc. 40 Wen qꞌuele bajcheꞌ yilal wolic pʌsbeñet 
chaꞌan cheꞌi mi laꞌ mel pejtelel cheꞌ bajcheꞌ wolic pʌsbeñet ila ti 
wits. Cheꞌ tsiꞌ yʌlʌ lac Yum.

Jini Tabernáculo 
(Ex. 36.8-38)

26  1-2  Woliꞌ chʌn al lac Yum: Cheꞌ mi laꞌ mel jini 
Tabernáculo, jini pisil bʌ otot, yom mi laꞌ cꞌʌn 

lujumpajc lino bʌ pisil, wen utsꞌat bʌ jalbil, yʌjyʌx bʌ yicꞌot 
chʌccojan bʌ yicꞌot chʌchʌc bʌ. Yom jalbil jaꞌel i yejtal 
ángelob. Wen melbil yom. Chʌnlujumpꞌejl (14) metro yom i 
tamlel jini cortina. Chaꞌpꞌejl metro yom tiꞌ xujc. Yom lajal i 
ñuclel ti jujumpꞌejl jini cortina. 3  Jini jujumpajc cortina yom 
ñuqui tʌcꞌbil ti joꞌpajc, yicꞌot jini yambʌ joꞌpajc yom ñuqui 
tʌcꞌbil jaꞌel. 4 Yom mi laꞌ wʌcꞌ xotol tac bʌ pisil cheꞌ bajcheꞌ 
argolla yaꞌ tiꞌ tiꞌil jini ñaxan bʌ ñuqui tʌcꞌbil bʌ pisil, yicꞌot 
jini yambʌ ñuqui tʌcꞌbil yom jaꞌel. 5  Yom lujumpꞌejl i yuxcꞌal 

jini xotol tac bʌ pisil chaꞌan jini ñaxan bʌ ñuqui tʌcꞌbil bʌ 
jini pisil. Jini yambʌ ñuqui tʌcꞌbil bʌ jaꞌel ti joꞌpajc, yom 
lujumpꞌejl i yuxcꞌal jini xotol tac bʌ jaꞌel, chaꞌan miꞌ mejlel 
ti tʌjqꞌuel. 6  Cheꞌ jini yom mi laꞌ mel lujumpꞌejl i yuxcꞌal 
jocꞌlib ti puro oro chaꞌan mi laꞌ cꞌʌn laꞌ tʌcꞌ tiꞌ pejtelel jini 
pisil tac, jinto miꞌ yujtel laꞌ mel jini Tabernáculo.

7-8  Yom mi laꞌ mel jaꞌel pisil melbil bʌ tiꞌ pʌchʌlel chivo 
chaꞌan i jol jini Tabernáculo. Yom junlujumpajc cheꞌ tiꞌ pejtelel. 
Joꞌlujumpꞌejl metro yom i tamlel jujumpꞌejl cortina. Chaꞌpꞌejl 
metro yom i xujc. 9 Yom mi laꞌ laj bʌ tsꞌis jini joꞌpajc cortina. 
Parte yom mi laꞌ tsꞌis jini yambʌ wʌcpajc cortina. Yom mi laꞌ 
pʌc i wʌcpꞌejlel cortina tiꞌ tojel jini Tabernáculo. 10-11 Yom mi 
laꞌ wʌqꞌuen lujumpꞌejl i yuxcꞌal xotol tac bʌ tsucu taqꞌuin yaꞌ tiꞌ 
tiꞌ tac jini chaꞌpajc cortina. Cheꞌ jini yom mi laꞌ mel lujumpꞌejl 
i yuxcꞌal i jocꞌlib melbil bʌ ti bronce chaꞌan mi laꞌ wotsan yaꞌ 
baqui xotol tac jini tsucu taqꞌuin. Cheꞌ mi laꞌ laj bʌ acꞌ jini 
tsucu taqꞌuin tac yaꞌ tiꞌ xujc tac jini cortina jinto miꞌ yujtel laꞌ 
mel jumpꞌejl otot.

12  Yaꞌ tiꞌ lejchꞌ jini otot, cheꞌ tichꞌbilix jini cortina, i sobrajlel 
tac jini cortina muꞌ to bʌ i sobrajʌyel, yom miꞌ licchocontel 
tiꞌ pat jini Tabernáculo. 13  Jini ojlil metro i colojbal i tamlel 
jini cortina yom mi laꞌ pʌc jubel ti jujunwejl jini Tabernáculo 
chaꞌan miꞌ mʌctan. 14 Cheꞌ jaꞌel yom mi laꞌ melben i jol jini 
Tabernáculo. Melbil yom tiꞌ pʌchʌlel i tat chivo, tsꞌajbil bʌ ti 
chʌchʌc bʌ pintura. Yom i pʌchʌlel chivo jaꞌel yaꞌ tiꞌ pam.

15 Yom mi laꞌ wʌqꞌuen i bojteꞌlel jini Tabernáculo ti acaciateꞌ. 
Yom jini wen toj tac bʌ. 16 Yom joꞌpꞌejl metro i tamlel, yicꞌot 
ojlil i chaꞌpꞌejl metro i xujc tac. 17 Ti jujunqꞌuejl jini tabla 
yom miꞌ melbentel i tiꞌ, tiꞌ chaꞌwejlel chaꞌan niꞌtꞌil miꞌ cʌytʌl. 
Cheꞌʌch yom tiꞌ pejtelel jini tabla. 18  Yom mi laꞌ cꞌʌn juncꞌal 
tabla chaꞌan i mʌjquil jini Tabernáculo yaꞌ tiꞌ xujc am bʌ ti 
sur. 19 Yom mi laꞌ melben chaꞌcꞌal i cꞌʌclib ti plata, chaꞌpꞌejl 
chaꞌan jujunqꞌuejl jini tabla. 20 Yom juncꞌal tabla jaꞌel yaꞌ tiꞌ 
junwejlel jini Tabernáculo am bʌ ti norte. 21 Yom chaꞌcꞌal i 
cꞌʌclib ti plata jaꞌel, chaꞌpꞌejl chaꞌan jujunqꞌuejl tabla. 22  Yom 
wʌcqꞌuejl tabla chaꞌan i pat jini Tabernáculo yaꞌ tiꞌ xujc baꞌ miꞌ 
bʌjlel qꞌuin. 23  Yom chaꞌqꞌuejl tabla yaꞌ ti xujc tac yaꞌ tiꞌ pat 
jini Tabernáculo. 24 Yom junlajal miꞌ cꞌotel yicꞌot jini yambʌ i 
tablajlel tac, yicꞌot wen niꞌtꞌil yom miꞌ cꞌotel tiꞌ chañelal yicꞌot 

ti yebal. 25 Cheꞌ jini yom waxʌqꞌuejl tabla yicꞌot i cꞌʌclib melbil 
bʌ ti plata. Tiꞌ pejtelel jiñʌch wʌclujumpꞌejl i cꞌʌclib, chaꞌpꞌejl i 
cꞌʌclib ti jujunqꞌuejl tabla.

26  Cheꞌ jaꞌel yom mi laꞌ mel joꞌtsꞌijt bara chaꞌan miꞌ yajñel 
ti junwejl jini Tabernáculo. 27 Yicꞌot yambʌ joꞌtsꞌijt chaꞌan miꞌ 
yajñel yaꞌ ti yambʌ junwejl jini Tabernáculo, yicꞌot yambʌ 
joꞌtsꞌijt chaꞌan miꞌ yajñel yaꞌ tiꞌ pat baꞌ miꞌ bʌjlel qꞌuin. 28  Jini 
yambʌ bara yom miꞌ ñumel tiꞌ yojlil jini tabla ti jujunwejl yaꞌ 
tiꞌ yojlil jini Tabernáculo. 29 Yom mi laꞌ tepꞌ ti oro jini tabla 
tac. Yom xotol tac bʌ melbil bʌ ti oro chaꞌan yaꞌi miꞌ ñumel 
jini bara. Yom mi laꞌ tepꞌ jini bara tac ti oro jaꞌel. 30 Yom mi laꞌ 
waꞌchocon jini Tabernáculo cheꞌ bajcheꞌ tsac pʌsbeyet yaꞌ ti 
wits.

Jini cortina am bʌ ti mal
31 Yom mi laꞌ mel colem pisil chaꞌan miꞌ jocꞌtʌl ti mal, yom 

yʌjyʌx bʌ yicꞌot chʌccojan bʌ yicꞌot chʌchʌc bʌ, wen jalbil bʌ 
ti lino, yicꞌot i yejtal tac ángelob. 32  Jocꞌchocon jini cortina ti 
chʌmpꞌejl i jocꞌlib melbil bʌ ti oro am bʌ ti chʌntsꞌijt teꞌ melbil 
bʌ ti acaciateꞌ, tepꞌbil bʌ ti oro. Yom i cꞌʌclib jini teꞌ tac ti plata. 
33  Jocꞌchocon jini pisil ti jocꞌlib tac. Yom mi laꞌ wotsan jini Arca 
chaꞌan i ñaꞌtʌntel jini Tꞌan yaꞌ tiꞌ yojlil jini cortina. Jiñʌch 
muꞌ bʌ i tꞌox jini Chꞌujul* bʌ Ajñibʌl yicꞌot jini Cꞌax* Chꞌujul 
bʌ Ajñibʌl. 34 Yom mi laꞌ wʌcꞌ yaꞌ ti Cꞌax Chꞌujul bʌ Ajñibʌl i 
majc jini Arca melbil bʌ ti oro. Jiñʌch baꞌ miꞌ ñusʌntel mulil. 
35 Jini mesa yom mi laꞌ wʌcꞌ tiꞌ tojel jini joꞌcꞌol bʌ pisil. Yom jini 
baꞌ miꞌ tsꞌʌjbel cꞌajc tiꞌ tojel jini mesa ti sur chaꞌan jini Chꞌujul 
bʌ Ajñibʌl. Jini mesa yom maꞌ wʌcꞌ ti norte. 36 Yom mi laꞌ mel 
jumpꞌejl cortina chaꞌan i majc i tiꞌ Tabernáculo. Yom wen jalbil 
bʌ lino. Yom wen jochꞌbil ti yʌjyʌx bʌ ti chʌccojan bʌ yicꞌot 
ti chʌchʌc bʌ. 37 Yom mi laꞌ mel joꞌtsꞌijt teꞌ ti acacia chaꞌan mi 
laꞌ jocꞌchocon jini cortina. Yom mi laꞌ tepꞌ ti oro. Yom i jocꞌlib 
melbil ti oro. Yom jini joꞌpꞌejl i cꞌʌclib melbil ti bronce.

Jini pulʌntib melbil bʌ ti bronce 
(Ex. 38.1-7)

27  Yom mi laꞌ cꞌʌn acaciateꞌ chaꞌan mi laꞌ mel jini 
pulʌntib*. Lajal yom i tamlel ti chʌnxujcꞌubʌyel, ojlil 

i yuxpꞌejl metro i tamlel ti jujunwejl. I chanlel jiñʌch ojlil i 

chaꞌpꞌejl metro. 2  Yom mi laꞌ melben i xulup tiꞌ chʌmpꞌejlel i 
xujc jini pulʌntib. Laj tepꞌbil yom ti bronce. Wen tsuyul yom 
yaꞌ ti xujc tac. 3  Yom mi laꞌ mel jaꞌel pocꞌ tac, yicꞌot pala tac, 
yicꞌot wechel tac bʌ eꞌtijibʌl chaꞌan mi laꞌ cꞌʌn laꞌ jop loqꞌuel 
jini tan. Yom taza tac jaꞌel yicꞌot pejtelel yan tac bʌ muꞌ bʌ i 
cꞌʌjñel. Laj melbil yom ti bronce. 4 Cheꞌ jaꞌel yom mi laꞌ mel 
chincholtic bʌ ti bronce. Yaꞌ tiꞌ tiꞌ jini chincholtic bʌ yom mi laꞌ 
wʌcꞌ chʌmpꞌejl xotol tac bʌ tsucu taqꞌuin melbil bʌ ti bronce. 
5 Yom mi laꞌ wʌcꞌ yaꞌ ti yebal baꞌ mʌcbil jini pulʌntib. Yom 
wen an tiꞌ yojlil jini pulʌntib jini chincholtic bʌ. 6 Cheꞌ jaꞌel 
yom mi laꞌ cꞌʌn jini acaciateꞌ chaꞌan mi laꞌ mel bara tac chaꞌan 
jini pulʌntib. Yom tepꞌbil ti bronce. 7 Yom miꞌ yochel jini 
bara baꞌ xotol jini tsucu taqꞌuin tac. Yom laj bʌ ñumen i niꞌ ti 
jujunwejl jini pulʌntib. 8  Tocol yom i mal jini pulʌntib. Ti tabla 
yom mi laꞌ mel cheꞌ lajal bajcheꞌ tsac pʌsbeyet yaꞌ ti wits.

Jini patio chaꞌan Tabernáculo 
(Ex. 38.9-20)

9-10 Yom mi laꞌ melben i patiojlel jini Tabernáculo. Yaꞌ ti 
sur yom mi laꞌ jocꞌchocon jini wen jalbil bʌ lino. I tamlel 
jiñʌch lujumpꞌejl i yuxcꞌal (50) metro. Yom juncꞌal i postejlel 
yicꞌot juncꞌal i cꞌʌclib ti bronce. Melbil yom ti plata i jocꞌlib 
tac, yicꞌot jini xotol tac bʌ. 11 Cheꞌ jaꞌel ti norte yom mi laꞌ 
jocꞌchocon jini pisil. I tamlel jiñʌch lujumpꞌejl i yuxcꞌal metro. 
Yom juncꞌal i postejlel yicꞌot juncꞌal i cꞌʌclib. Melbil yom ti 
plata i jocꞌlib tac yicꞌot jini xotol tac bʌ.

12  Jini i tamlel jini patio tiꞌ tojel i bʌjlibal qꞌuin yom joꞌpꞌejl i 
chaꞌcꞌal (25) metro. Yom lujuntsꞌijt i postejlel yicꞌot lujumpꞌejl 
i cꞌʌclib tac. 13  I tamlel jini patio baꞌ miꞌ pasel qꞌuin jiñʌch 
joꞌpꞌejl i chaꞌcꞌal metro. 14-15 Jini cortina tiꞌ tojel baꞌ mi la 
cochel yom ojlil i waxʌcpꞌejl metro. Yom uxtsꞌijt i teꞌel yicꞌot i 
cꞌʌclib tac, cheꞌ jaꞌel ti yambʌ junwejl baꞌ mi la cochel.

16 I mʌjquil jini patio jiñʌch cortina am bʌ lujumpꞌejl metro 
i tamlel, wen jochꞌbil bʌ ti yʌjyʌx bʌ, ti chʌccojan bʌ, yicꞌot 
ti chʌchʌc bʌ, wen jalbil ti lino. Yom chʌntsꞌijt i teꞌel yicꞌot i 
buchlib tac. 17 Yom cʌchbil tac ti plata pejtelel i teꞌel tiꞌ joytʌlel 
jini patio. Yom melbil ti plata jaꞌel i jocꞌlib yicꞌot i cꞌʌclib tac 
melbil ti bronce. 18  I tamlel jini patio yom lujumpꞌejl i yuxcꞌal 
metro. I xujc yom joꞌpꞌejl i chaꞌcꞌal metro. I chanlel jini 

cortina tac jiñʌch ojlil i yuxpꞌejl metro. Jini cortina tac wen 
jalbil yom ti pino bʌ lino. Melbil yom ti bronce i cꞌʌclib tac. 
19 Yom laj melbil ti bronce pejtelel muꞌ bʌ i cꞌʌjñel ti melol jini 
Tabernáculo, yicꞌot i jocꞌlib tac.

I qꞌuelol lámpara 
(Lv. 24.1-4)

20 Yom maꞌ subeñob jini israelob chaꞌan miꞌ chꞌʌmbeñetob 
tilel i yaꞌlel olivoteꞌ cheꞌ cujbilix chaꞌan i cꞌʌcꞌal Tabernáculo, 
chaꞌan miꞌ lejmel ti pejtelel ora jini cꞌajc. 21 Yom mi laꞌ wʌcꞌ jini 
cꞌajc ti Chꞌujul bʌ Ajñibʌl. Yom maꞌ waꞌchocon Aarón yicꞌot i 
pꞌolbalob chaꞌan miꞌ chʌcʌ qꞌuelob jini cꞌajc ti icꞌajel yicꞌot ti 
sʌcꞌajel. Jiñʌch jumpꞌejl mandar yom bʌ tiꞌ tojlel israelob ti 
pejtelel ora.

Cheꞌ bajcheꞌ yilal i pislel jini motomajob 
(Ex. 39.1-31)

28  Yom maꞌ waꞌchocon Aarón yicꞌot i yalobilob chaꞌan 
miꞌ coltañetob. Yom miꞌ melbeñoñob queꞌtel jini 

motomajob*. Jiñʌch Aarón, Nadab, Abiú, Eleazar, yicꞌot 
Itamar i yalobil Aarón. 2  Yom laꞌ melben i pislel a wʌscun 
Aarón, chꞌujul bʌ, sʌc bʌ, yicꞌot i tꞌojol bʌ, chaꞌan miꞌ qꞌuejlel 
ti ñuc. 3  Añob pꞌiꞌpꞌoꞌ bʌ i pusicꞌal winicob tsaꞌ bʌ cʌqꞌueyob i 
ñaꞌtʌbal tiꞌ melol wen tac bʌ eꞌtel. Yom maꞌ pejcañob chaꞌan 
miꞌ melbeñob i pislel Aarón, chaꞌan cheꞌ jini miꞌ mejlel i 
yʌcꞌ i bʌ chaꞌan miꞌ melbeñon queꞌtel cheꞌ bajcheꞌ motomaj. 
4 Jini bujcʌl tac yom bʌ miꞌ melob jin tacʌch iliyi: I pislel i 
tajn, yicꞌot i bujc i cꞌabaꞌ efod* yicꞌot pʌl bʌ i bujc, yicꞌot i 
chaꞌlajmlel i bujc, yicꞌot i pislel i jol, yicꞌot i cajchil. Mi caj i 
melbeñob a wʌscun Aarón yicꞌot i yalobilob i pislelob yom bʌ 
miꞌ xojob cheꞌ miꞌ melbeñoñob queꞌtel ti motomaj.

5 Yom miꞌ cꞌʌñob yʌjyʌx bʌ pisil yicꞌot chʌccojan bʌ yicꞌot 
chʌchʌc bʌ, yicꞌot wen jalbil bʌ lino chaꞌan tiꞌ melol jini 
bujcʌl tac i cꞌabaꞌ efod. 6 Yom miꞌ mejlel i mʌjquil i tajn ti 
yʌjyʌx bʌ pisil, yicꞌot chʌccojan bʌ, yicꞌot chʌchʌc tac bʌ, 
yicꞌot wen jalbil bʌ lino, wen utsꞌat bʌ melbil. 7 Yom chaꞌtꞌujm 
i cʌjchil chaꞌan miꞌ laj bʌ cʌch tiꞌ pat. 8  Jini i cajchil melbil 
yom ti oro yicꞌot ti yʌjyʌx bʌ pisil, ti chʌccojan bʌ, ti chʌchʌc 
bʌ yicꞌot ti wen jalbil bʌ lino. 9 Chꞌʌmʌ chaꞌpꞌejl xajlel i cꞌabaꞌ 

ónice. Yaꞌi yom maꞌ tsꞌijban i cꞌabaꞌob jini lajchʌnmojt i pꞌolbal 
jini Israel. 10 Yom maꞌ tsꞌijban wʌcpꞌejl cꞌabaꞌʌl ti jini junqꞌuejl 
xajlel, yicꞌot yambʌ wʌcpꞌejl cꞌabaꞌʌl yaꞌ ti yambʌ junqꞌuejl 
xajlel, junlajal yom. Jini ñaxan bʌ tsiꞌ yila pañimil, jiñʌch 
maꞌ ñaxan otsan cꞌʌlʌl maꞌ taj majlel jini wiꞌilix bʌ tsiꞌ yilayob 
pañimil chaꞌan belecña miꞌ yujtel a wotsan yaꞌ ti chaꞌqꞌuejl 
xajlel jini cꞌabaꞌʌl tac. 11 Yom tsꞌijbubil jini cꞌabaꞌʌl tac, pero 
lajal yom cheꞌ bajcheꞌ an ti sello. Cheꞌ yom maꞌ tsꞌijban 
jini cꞌabaꞌʌl tac yaꞌ tiꞌ chaꞌqꞌuejlel xajlel, jiñʌch i cꞌabaꞌob 
i pꞌolbal Israel. Yaꞌ ti oro yom maꞌ lʌp ochel jini xajlel tac. 
12  Yom maꞌ wʌcꞌ jini xajlel ti jujunwejl i quejlab. Cʌchbil yom 
yaꞌ tiꞌ cujchil tac yaꞌ tiꞌ bujc. Chaꞌañʌch miꞌ chʌn ñaꞌtʌntel 
jini israelob. Aarón yom miꞌ chꞌʌm majlel jini cꞌabaꞌʌl tac tiꞌ 
quejlab yaꞌ tic tojlel. Laꞌ Yumon. 13  Yom mi laꞌ mel chaꞌpꞌejl i 
jocꞌlib ti oro yicꞌot chaꞌtꞌum cadena ti puro oro, 14 yicꞌot xotol 
tac bʌ cʌchbil bʌ yaꞌ tiꞌ jocꞌlib tac.

15 Cheꞌ jaꞌel yom mi laꞌ mel jumpꞌejl i pislel i tajn. Chaꞌañʌch 
miꞌ ñaꞌtañob jini israelob cheꞌ miꞌ qꞌuelob chaꞌan Dios miꞌ 
cꞌʌn jini motomajob chaꞌan miꞌ pʌs chuqui utsꞌat miꞌ qꞌuel 
Dios. Yom miꞌ cꞌʌjñel puy melbil bʌ ti oro, yicꞌot chʌccojan 
bʌ, yicꞌot chʌchʌc bʌ, yicꞌot wen jalbil bʌ lino cheꞌ bajcheꞌ tsaꞌ 
cꞌʌjni ti efod. 16 Junlajal yom i colemlel, i pislel i tajn, jujuñajb 
tiꞌ joytʌlel. 17 Yom mi laꞌ wʌqꞌuen chʌntsolom xajlel tac. Ti 
jini ñaxan bʌ tsolom yom an sárdica yicꞌot topacio yicꞌot 
carbunclo. 18  Yaꞌ tiꞌ chaꞌtsolomlel yom an esmeralda yicꞌot 
zafiro yicꞌot diamante. 19 Yaꞌ tiꞌ yuxtsolomlel yom an jacinto 
yicꞌot ágata yicꞌot amatista. 20 Yaꞌ tiꞌ chʌntsolomlel, yom an 
berilo yicꞌot ónice yicꞌot jaspe. Ñotbil tac yom ti oro. 21 Jini 
xajlel tac jiñʌch i wentajlel jini lajchʌntiquil i yalobilob Israel. 
Yom tsꞌijbubil i cꞌabaꞌob miꞌ cʌytʌl yaꞌ ti xajlel tac cheꞌ lajal 
bajcheꞌ sello tac.

22  Yom chaꞌtꞌujm jaxbil bʌ oro chaꞌan i chꞌajñal. 23  Yom mi laꞌ 
mel jaꞌel chaꞌxojt xotol tac bʌ tsucu taqꞌuin chaꞌan maꞌ wʌcꞌ ti 
jujunwejl i tajn jini bujcʌl. 24 Yom maꞌ wʌcꞌ chaꞌtꞌujm jini jaxbil 
bʌ oro ti jini chaꞌxojt xotol bʌ am ti jujunwejl i tajn jini bujcʌl. 
25 I niꞌ tac jini chaꞌtꞌujm jaxbil bʌ oro muꞌ bʌ i yʌjqꞌuel yaꞌ ti 
xotol tac bʌ am bʌ ti jujunwejl i tajn, yom maꞌ licchocoben yaꞌ 
tiꞌ chaꞌwejlel i quejlab jini bujcʌl yaꞌ tiꞌ tojel i wut. Ochem tac 
yom i niꞌ jini jaxbil bʌ yaꞌ ti ónice. 26  Yom mi laꞌ mel yambʌ 

chaꞌxojt tsucu taqꞌuin melbil bʌ ti oro chaꞌan maꞌ wʌcꞌ ti 
jujunwejl i bolsajlel jini bujcʌl yaꞌ tiꞌ tojlel jini bujcʌl cheꞌ tiꞌ 
mal. 27 Cheꞌ jaꞌel yom mi laꞌ mel chaꞌxojt tsucu taqꞌuin melbil 
bʌ ti oro chaꞌan maꞌ wʌcꞌ yaꞌ ti tirante tac am bʌ tiꞌ quejlab 
jini bujcʌl cꞌʌlʌl baꞌ chucbil jini wen jalbil bʌ i cajchiñʌcꞌ. 
28  Chaꞌan miꞌ laj bʌ cʌchob i bʌ i yebal i pislel tajñʌl yicꞌot jini 
xotol tac bʌ am bʌ ti yebal jini bujcʌl, i cꞌabaꞌ efod, yom maꞌ 
cꞌʌn jaxbil bʌ puy yʌjyʌx bʌ chaꞌan maꞌ cʌch, chaꞌan maꞌanic 
miꞌ jit i bʌ jini bujcʌl.

29 Yaꞌi mi caj i chꞌʌm majlel Aarón i cꞌabaꞌob i yalobilob 
Israel yaꞌ ti bujcʌl tiꞌ tojel i pusicꞌal, cheꞌ bajcheꞌ jajayajl miꞌ 
yochel yaꞌ tic tojlel baꞌ miꞌ chꞌujutesañon. Jiñʌch chaꞌan miꞌ 
chʌn ñaꞌtʌntel i pꞌolbal Israel. 30 Yom maꞌ wotsan yaꞌ tiꞌ tajn 
jini bujcʌl chaꞌpꞌejl xajlel i cꞌabaꞌ Urim* yicꞌot Tumim, am bʌ 
i cꞌʌjnibal chaꞌan mi laꞌ cʌntesʌntel. Mi caj i yajñel tiꞌ tojlel i 
pusicꞌal jini Aarón cheꞌ miꞌ yochel yaꞌ ti cotot. Yaꞌi miꞌ chꞌʌm 
majlel Aarón i cꞌabaꞌob i yalobilob Israel cheꞌ bajcheꞌ jajayajl 
miꞌ yochel.

31-32  Yʌjyʌx yom pejtelel jini pʌl bʌ i bujc. Yaꞌ tiꞌ yojlil 
cꞌʌlʌl ti chan, yom mero ñuc i tiꞌ, yicꞌot jochꞌbil yom 
cheꞌ bajcheꞌ miꞌ jochꞌob i bicꞌ bujcʌl tac, chaꞌan maꞌanic 
miꞌ tsijlel. 33  Yaꞌ ti yebal, tiꞌ joytʌlel i tiꞌ jini tam bʌ i 
bujc, yom maꞌ wʌqꞌuen i chꞌʌjlil tac bʌ bajcheꞌ chꞌumacꞌ, 
yʌjjʌx tac, chʌchʌc tac yicꞌot chʌccojan tac bʌ yicꞌot alʌ 
campana tac melbil bʌ ti oro. 34  Yom jumpꞌejl alʌ campana 
melbil bʌ ti oro yicꞌot jumpꞌejl chꞌumacꞌ. Xajbuctic yom 
maꞌ wʌcꞌ tiꞌ joytʌlel i tiꞌ. 35  Aarón yom miꞌ lʌp iliyi cheꞌ miꞌ 
mel i yeꞌtel chaꞌan cheꞌ miꞌ ñijcan i bʌ jini alʌ campana, 
miꞌ yubintel cheꞌ miꞌ yochel yaꞌ ti Chꞌujul bʌ Ajñibʌl baꞌ 
añon yicꞌot cheꞌ miꞌ loqꞌuel. Cheꞌ jini maꞌanic mi caj i 
chʌmel.

36 Yom mi laꞌ mel junqꞌuejl alʌ tsucu taqꞌuin melbil bʌ ti 
oro chaꞌan maꞌ tsꞌijban yaꞌi: “Chꞌujul chaꞌan lac Yum”, cheꞌen. 
37-38  Yʌjyʌx i chꞌajñal yom chaꞌan maꞌ cʌchben yaꞌ tiꞌ tojel i 
pam jini Aarón yaꞌ tiꞌ yalʌ pixol. Cheꞌ jini mi caj i yajñel tiꞌ 
pam jini Aarón chaꞌan miꞌ yajñel tiꞌ wenta jini Aarón i mul 
israelob cheꞌ miꞌ yʌqꞌueñoñob chꞌujul bʌ c majtan tac. Yom miꞌ 
yajñel tiꞌ pam Aarón ti pejtelel ora chaꞌan cheꞌ miꞌ yochel baꞌ 
añon, mi caj c ñusʌbeñob i mul.

39 Jalbil yom jini bujcʌl ti fino bʌ lino. Mele alʌ pixolʌl ti 
fino bʌ lino jaꞌel. Cheꞌ jaꞌel i cajchiñʌcꞌ wen jochꞌbil yom.

40 Cheꞌ jaꞌel i yalobilob Aarón, yom mi laꞌ melbeñob tam 
bʌ i bujc yicꞌot i cajchiñʌcꞌ yicꞌot i yalʌ pixolob jaꞌel chaꞌan 
i tꞌojlʌwib. 41 Cheꞌʌch yom jini muꞌ bʌ a wʌqꞌueñob i lʌp a 
wʌscun Aarón yicꞌot i yalobilob. Cheꞌ jini yom maꞌ boñob, maꞌ 
sʌqꞌuesañob, chaꞌan maꞌ waꞌchocoñob chaꞌan miꞌ melbeñoñob 
queꞌtel ti motomaj. 42  Yom maꞌ melbeñob i borwex ti fino bʌ 
pisil. Yom i chꞌajñal tiꞌ ñʌcꞌ mero tsꞌitaꞌ tam chaꞌan yaꞌ jaxʌl 
miꞌ cꞌotel tiꞌ chañelal i pix. Yom jalbil jaꞌel, jiñʌch chaꞌan 
miꞌ lʌpob yaꞌ tiꞌ mal pʌl bʌ i bujc jini motomaj. 43  Aarón 
yicꞌot i yalobilob mi caj i lʌpob cheꞌ miꞌ yochelob yaꞌ ti 
Tabernáculo yicꞌot cheꞌ miꞌ waꞌtʌlob tiꞌ tojlel jini pulʌntib, 
cheꞌ miꞌ chaꞌleñob queꞌtel yaꞌ ti Chꞌujul bʌ Ajñibʌl. Cheꞌ jini 
maꞌanic mi caj i tajob i mul chaꞌan maꞌanic mi caj i chʌmelob. 
Cheꞌʌch yom miꞌ chʌn melob ti pejtelel ora cꞌʌlʌl tiꞌ yorajlel i 
pꞌolbalob.

I sʌqꞌuesʌntelob Aarón yicꞌot i pꞌolbal 
(Lv. 8.1-36)

29  Jiñʌch muꞌ bʌ caj a mel chaꞌan maꞌ sʌqꞌuesan Aarón 
yicꞌot i yalobilob chaꞌan miꞌ yochel ti motomaj. 

Yajcan juncojt alʌ wacax i tat bʌ yicꞌot chaꞌcojt tat tiñʌmeꞌ, 
wen cꞌocꞌ bʌ, mach bʌ anic i chʌmel. 2  Chajpan waj mach bʌ 
pajꞌesʌbilic, yicꞌot pan mach bʌ pajꞌesʌbilic, tiqꞌuesʌbil bʌ 
ti aceite, yicꞌot galleta mach bʌ pajꞌesʌbilic, tsꞌajbilix bʌ ti 
aceite. Yom mi laꞌ cꞌʌn harina melbil bʌ ti trigo wen juchꞌbil 
bʌ. 3  Yom maꞌ wʌcꞌ jini waj ti jumpꞌejl chiquib chaꞌan maꞌ 
wʌqꞌueñon yicꞌot jini alʌ tat wacax yicꞌot jini chaꞌcojt tat 
tiñʌmeꞌ. 4 Yom maꞌ pʌy majlel Aarón yicꞌot i yalobilob tiꞌ tiꞌ 
jini Tabernáculo chaꞌan maꞌ pocbeñob i cꞌʌb yicꞌot i yoc ti jaꞌ. 
5  Cheꞌ jini yom maꞌ chꞌʌm jini bujcʌl tac chaꞌan maꞌ lʌpben 
Aarón. Maꞌ lʌpben i pislel tac. Cʌchben jaꞌel i cajchiñʌcꞌ. 
6  Aqꞌuen jini alʌ pixolʌl tiꞌ jol. Yom maꞌ wʌqꞌuen jini chꞌujul 
bʌ alʌ tsucu taqꞌuin melbil bʌ ti oro tiꞌ pam jini pixolʌl. 
7 Cheꞌ jini yom maꞌ chꞌʌm jini aceite muꞌ bʌ i cꞌʌjñel tac yaꞌ ti 
Tabernáculo. Mulben i jol. Boño jini motomaj.

8  Pʌybeñob tilel i yalobilob jaꞌel. Lʌpbeñob jini pʌl bʌ i bujc 
jaꞌel. 9 Aqꞌueñob i cajchiñʌcꞌ jaꞌel. Aqꞌueñob i yalʌ pixolob yaꞌ 

tiꞌ jolob ti jujuntiquil. Cheꞌ jini mi caj i yochelob ti motomaj 
ti pejtelel ora. Cheꞌʌch yom maꞌ waꞌchocoñob ti motomaj jini 
Aarón yicꞌot i yalobolob.

10 Cheꞌ jini yom maꞌ pʌy majlel jini alʌ tat wacax baꞌan jini 
Tabernáculo baꞌ miꞌ tempañob i bʌ. Laꞌ i yʌcꞌob i cꞌʌb jini 
Aarón yicꞌot i yalobilob yaꞌ tiꞌ jol jini alʌ tat wacax yaꞌ tic 
tojlel baꞌan jini Tabernáculo. 11 Yom maꞌ tsʌnsan jini wacax 
tic tojlel yaꞌ tiꞌ tiꞌ jini Tabernáculo. 12  Yom maꞌ tsꞌaj i yal a cꞌʌb 
yaꞌ tiꞌ chꞌiꞌchꞌel jini wacax chaꞌan maꞌ bomben i xulub tac jini 
pulʌntib. I colojbal jini chꞌiꞌchꞌ yom maꞌ becꞌ yaꞌ ti yebal jini 
pulʌntib. 13  Yom maꞌ chꞌʌm i cebujlel ñotol tac bʌ yaꞌ tiꞌ soytaꞌ 
tac yicꞌot yaꞌ bʌ an tiꞌ pam i yolmal yicꞌot am bʌ tiꞌ chaꞌwejlel 
i riñón, yicꞌot i lewil chaꞌan maꞌ pul yaꞌ ti pulʌntib. 14 Pero i 
bʌcꞌtal jini alʌ tat wacax yicꞌot i pʌchʌlel yicꞌot i taꞌ yom maꞌ 
pul ti cꞌajc tiꞌ junwejlel jini tejclum. Jiñʌch majtañʌl chaꞌan 
mulil.

15 Cheꞌ jini yom maꞌ pʌy tilel juncojt tat tiñʌmeꞌ. Laꞌ i yʌcꞌob 
i cꞌʌb yaꞌ tiꞌ jol tat tiñʌmeꞌ jini Aarón yicꞌot i yalobilob. 
16 Tsʌnsan jini tat tiñʌmeꞌ. Tsijcan i joytʌlel jini pulʌntib tiꞌ 
chꞌichꞌel. 17 Bicꞌti tꞌojo jini tat tiñʌmeꞌ. Pocben i soytaꞌ yicꞌot 
i yoc. Cheꞌ jini acꞌʌ yaꞌ baꞌan jini bicꞌti tꞌojlix bʌ i bʌcꞌtal yaꞌ 
baꞌan i jol jaꞌel. 18  Yom maꞌ pul pejtelel jini tat tiñʌmeꞌ chaꞌan 
pulbil bʌ i majtan a Yum. Jiñʌch yom bʌ miꞌ pulel, jini muꞌ bʌ 
c chꞌʌm tic wenta.

19 Cheꞌ jini yom maꞌ chꞌʌm jini yambʌ tat tiñʌmeꞌ. Laꞌ i 
cꞌʌcchocoñob i cꞌʌb jini Aarón yicꞌot i yalobilob yaꞌ tiꞌ 
jol jini tat tiñʌmeꞌ. 20 Tsʌnsan jaꞌel. Yom maꞌ chꞌʌmben i 
chꞌiꞌchꞌel ti a cꞌʌb chaꞌan maꞌ bomben tiꞌ ñoj bʌ i cꞌunlel i 
chiquin Aarón. Cheꞌ jaꞌel i yalobilob yom maꞌ bombeñob 
jaꞌel. Yom maꞌ bombeñob jaꞌel ñoj bʌ i ñaꞌal i cꞌʌb yicꞌot 
ñoj bʌ i ñaꞌal i yoc. Tsijcan i colojbal jini chꞌichꞌ tiꞌ joytʌlel 
jini pulʌntib. 21 Yom maꞌ cꞌʌn lamital jini chꞌichꞌ am 
bʌ ti pulʌntib yicꞌot tsꞌitaꞌ jini aceite muꞌ bʌ i cꞌʌjñel ti 
Tabernáculo chaꞌan maꞌ tsijcañob Aarón yicꞌot i yalobilob 
cheꞌ yicꞌot i pislelob. Cheꞌ jini sʌqꞌuesʌbilobix miꞌ cʌytʌl 
jini Aarón yicꞌot i yalobilob. Sʌqꞌuesʌbilix miꞌ cʌytʌl i pislel 
jaꞌel.

22  Yom maꞌ chꞌʌm jaꞌel i cebujlel jini tat tiñʌmeꞌ yicꞌot i lewil 
i ñej, yicꞌot i cebujlel ñotol tac bʌ tiꞌ soytaꞌ, yicꞌot am bʌ tiꞌ 

yolmal, yicꞌot tiꞌ chaꞌwejlel i pat, yicꞌot pejtelel am bʌ tiꞌ pam 
i bʌcꞌtal, yicꞌot am bʌ tiꞌ ñoj bʌ i yaꞌ, come jiñʌch tat tiñʌmeꞌ 
chaꞌan sʌqꞌuesaya. 23  Chꞌʌmʌ jaꞌel junsejl caxlan waj yicꞌot 
junsejl waj melbil bʌ ti aceite, yicꞌot jumpꞌejl galleta am bʌ ti 
chiquib yicꞌot waj mach bʌ pajꞌesʌbilic, jini acꞌbil bʌ tic tojlel, 
cheꞌen lac Yum. 24 Acꞌʌ pejtelel tiꞌ cꞌʌb Aarón yicꞌot tiꞌ cꞌʌb i 
yalobilob. Cheꞌ jini yom maꞌ jʌmtsꞌun cheꞌ bajcheꞌ majtañʌl 
jʌmtsꞌubil bʌ tic tojlel, cheꞌen lac Yum.

25 Ti wiꞌil yom maꞌ chꞌʌmbeñob tiꞌ cꞌʌb chaꞌan maꞌ pul yaꞌ 
ti pulʌntib. Jiñʌch pulbil bʌ c majtan, utsꞌat bʌ, xojocña bʌ, 
pulbil bʌ ti cꞌajc.

26  Yom maꞌ chꞌʌm i tajn tat tiñʌmeꞌ muꞌ bʌ i cꞌʌjñel ti 
sʌqꞌuesʌntel Aarón chaꞌan maꞌ jʌmtsꞌun, cheꞌ bajcheꞌ 
jʌmtsꞌubil bʌ c majtan. Jiñʌch muꞌ bʌ a chꞌʌm, cheꞌen lac 
Yum. 27 Yom maꞌ tꞌox i tajn jʌmtsꞌubil bʌ yicꞌot i yaꞌ tsaꞌ bʌ 
ajqꞌui chaꞌan c majtan cheꞌ bʌ tsaꞌ sʌqꞌuesʌnti Aarón yicꞌot i 
yalobilob. 28  I chaꞌañʌch Aarón yicꞌot i yalobilob yom bʌ miꞌ 
yʌqꞌuentelob chaꞌan israelob ti pejtelel ora. Jiñʌch pulbil bʌ 
c majtan muꞌ bʌ i yʌcꞌ jini israelob chaꞌan miꞌ yʌqꞌueñoñob 
wocolix cʌlʌ.

29 Jini chꞌujul bʌ i bujc tac Aarón mi caj i yʌqꞌuentelob i 
yalobilob cheꞌ miꞌ chꞌʌmbeñob i yeꞌtel. Mi caj i lʌpob chaꞌan 
miꞌ sʌqꞌuesʌntelob, chaꞌan miꞌ waꞌchocontelob ti motomaj. 
30 Jini i yalobil Aarón muꞌ bʌ caj i chꞌʌmben i yeꞌtel, mi caj i 
lʌp i pislel cꞌʌlʌl ti wucpꞌejl qꞌuin cheꞌ muꞌ to caj i yochel yaꞌ ti 
Tabernáculo chaꞌan miꞌ majlel ti eꞌtel yaꞌ ti Chꞌujul bʌ Ajñibʌl.

31 Yom mi laꞌ chꞌʌmben i bʌcꞌtal jini tat tiñʌmeꞌ tsaꞌ bʌ cꞌʌjni 
chaꞌan miꞌ waꞌchocontelob ti motomaj. Chꞌʌmʌla majlel chaꞌan 
mi laꞌ chꞌʌx ti jumpꞌejl sʌqꞌuesʌbil bʌ ajñibʌl. 32  Aarón yicꞌot 
i yalobilob mi caj i cꞌuxbeñob i bʌcꞌtal jini tat tiñʌmeꞌ yicꞌot 
jini waj am bʌ ti chiquib yaꞌ tiꞌ tiꞌ jini Tabernáculo. 33  Mi caj 
i cꞌuxob pejtelel tsaꞌ bʌ aqꞌuentiyon chaꞌan i tojol i mulob, 
chaꞌan miꞌ waꞌchocontelob ti yeꞌtel, chaꞌan miꞌ sʌqꞌuesʌntelob. 
Pero jini yambʌ joch winic mach mejlic i cꞌux come jini 
chꞌujulʌch. 34 Yom mi laꞌ pul jini weꞌelʌl muꞌ bʌ i colojbʌyel ti 
yijcꞌʌlal come chꞌujulʌch.

35 Cheꞌʌch yom maꞌ mel tiꞌ tojlel Aarón yicꞌot i yalobilob 
cheꞌ bajcheꞌ tsac subeyet. Wucpꞌejl qꞌuin yom chaꞌan maꞌ 
waꞌchocoñob. 36 Ti jujumpꞌejl qꞌuin yom maꞌ tsʌnsan juncojt 

alʌ tat wacax chaꞌan i tojol mulil. Cheꞌ maꞌ wʌcꞌ ti pulʌntib 
jini majtañʌl chaꞌan mulil mi caj c sʌqꞌuesan jini pulʌntib. 
Mi caj c boñeꞌ. 37 Wucpꞌejl qꞌuin yom maꞌ chʌn acꞌ pulbil bʌ c 
majtan yaꞌ ti pulʌntib chaꞌan sʌqꞌuesʌntel, chaꞌan chꞌujulʌch 
miꞌ majlel. Majqui jach miꞌ tʌl jini pulʌntib chꞌujulʌch mi caj i 
majlel jaꞌel.

Jini majtañʌl tac ti jujumpꞌejl qꞌuin 
(Nm. 28.1-8)

38  Jiñʌch chuqui yom maꞌ wʌcꞌ ti pulʌntib: Ti jujumpꞌejl 
qꞌuin yom chaꞌcojt tat tiñʌmeꞌ am bʌ jumpꞌejl i jabilel. 39 Jini 
juncojt mi caj a wʌqꞌueñon ti sʌcꞌajel. Jini yambʌ mi caj a 
wʌqꞌueñon ti icꞌajel. 40 Yicꞌot jini ñaxan bʌ tiñʌmeꞌ yom maꞌ 
wʌcꞌ uxpꞌejl litro harina wen juchꞌbil bʌ, xʌbʌl bʌ yicꞌot ojlil 
i chaꞌpꞌejl litro aceite olivo, wen petsꞌbil yom. Xʌbʌl yom 
jaꞌel yicꞌot ojlil i chaꞌpꞌejl litro vino. 41 I chaꞌcojtlel bʌ tiñʌmeꞌ 
yom maꞌ wʌqꞌueñon cheꞌ ti icꞌajel, lajal maꞌ mel cheꞌ bajcheꞌ 
ti sʌcꞌajel, yicꞌot lajal i xojocñʌyel chaꞌan pulbil bʌ i majtan 
a Yum. 42  Jiñʌch pulbil bʌ c majtan muꞌ bʌ a wʌqꞌueñon ti 
jujumpꞌejl qꞌuin cꞌʌlʌl ti pejtelel ora. Yom maꞌ wʌqꞌueñon 
tiꞌ tiꞌ jini Tabernáculo baqui mi lac taj lac bʌ, baqui mic 
pejcañet. 43  Yaꞌi mi caj cajñel yicꞌotob jini israelob. Mi caj i 
sʌqꞌuesʌntel jini Ajñibʌl chaꞌan c Ñuclel. 44 Mi caj c sʌqꞌuesan 
jini Tabernáculo yicꞌot jini pulʌntib, yicꞌot jaꞌel Aarón yicꞌot i 
yalobilob. Cheꞌ jini mi mejlel i melbeñoñob queꞌtel ti motomaj. 
45 Joñon mi caj c chumtʌl tiꞌ tojlel jini israelob. Mi caj 
cochel tiꞌ Dios. 46 Cheꞌ jini mi caj i ñaꞌtañob chaꞌan joñoñʌch 
i Yumoñob i Diosoñob tsaꞌ bʌ c locꞌsayob tiꞌ lumal Egipto 
chaꞌan mi cajñel quicꞌotob. Joñon i Yumoñob yicꞌot i Diosoñob, 
cheꞌen lac Yum.

Jini pulʌntib* pom 
(Ex. 37.25-28)

30  Cheꞌ jaꞌel yom maꞌ mel jumpꞌejl pulʌntib chaꞌan baꞌ 
maꞌ pulbeñon pom. Yom melbil ti acaciateꞌ. 2  Yom i 

tamlel ojlil metro ti jujunwejl. Yom jumpꞌejl metro i chanlel. 
Jini i xulub yaꞌ jach tem loqꞌuem yom ti jini pulʌntib. 3  Yom 
mi laꞌ tepꞌ ti oro ti pejtelel, i pam yicꞌot i xujc, yicꞌot tiꞌ 
joytʌlel. 4 Yaꞌ ti yebal i tiꞌil tiꞌ chaꞌwejlel i xujc yom mi laꞌ wʌcꞌ 

chaꞌpꞌejl xotol tac bʌ melbil bʌ ti oro. Jiñʌch chaꞌan mi laꞌ 
juc ochel jini bara cheꞌ mi laꞌ chꞌʌm majlel. 5 Yom mi laꞌ mel 
jini bara ti acaciateꞌ. Yom tepꞌbil ti oro jaꞌel. 6 Yom mi laꞌ wʌcꞌ 
jini pulʌntib tiꞌ tojel jini jocꞌol bʌ pisil muꞌ bʌ i mʌctan jini 
Arca baꞌ miꞌ lojtel jini lujumpꞌejl mandar. Jiñʌch tiꞌ tojlel jini 
Ajñibʌl baꞌ miꞌ ñusʌntel mulil am bʌ tiꞌ pam jini Arca baꞌ mi 
lac tem taj lac bʌ.

7-8  Ti jujumpꞌejl sʌcꞌajel cheꞌ miꞌ sujcun jini lámpara Aarón, 
mi caj i pul pom muꞌ bʌ i yʌcꞌ i yutsꞌil yaꞌ ti pulʌntib, yicꞌot ti 
icꞌajel jaꞌel cheꞌ woliꞌ tsucꞌ jini lámpara. Jiñʌch yom bʌ mi laꞌ 
mel ti pejtelel ora tic tojlel, jatet yicꞌot laꞌ walobilob, cheꞌen 
lac Yum. 9 Mach yomic mi laꞌ wʌcꞌ ti pulʌntib jini pom mach 
bʌ anic tsac subeyet. Mach a mul jini pulʌntib ti lʌmʌl bʌ 
majtañʌl mach bʌ anic tsac subeyet. 10 Jini Aarón, cojach 
junyajl yom ti jumpꞌejl jab miꞌ yʌcꞌ majtañʌl chaꞌan mulil 
yaꞌ tiꞌ xulub jini pulʌntib. Yom miꞌ cꞌʌmben i chꞌichꞌel jini 
majtañʌl chaꞌan bʌ mulil. Cheꞌ jini mi caj i yʌcꞌ i tojol mulil ti 
jujumpꞌejl jab cꞌʌlʌl ti pejtelel ora. Cꞌax chꞌujul tic tojlel. Cheꞌ 
tsiꞌ yʌlʌ lac Yum.

I tojol chaꞌan miꞌ loqꞌuel ti libre
11-12  Lac Yum tsiꞌ sube Moisés: Cheꞌ maꞌ tsic jini israelob ti 

jujuntiquil, yom miꞌ yʌqꞌueñoñob tojoñel chaꞌan maꞌanic miꞌ 
tilel wocol tiꞌ tojlelob. 13  Ti jujuntiquil yom miꞌ yʌcꞌob wʌcpꞌejl 
peso chaꞌan c majtan. 14 Pejtelel winicob tsicbilix bʌ cheꞌ 
anix juncꞌal i jabilel cꞌʌlʌl cheꞌ ñoxix, yom miꞌ yʌcꞌ i taqꞌuin 
chaꞌan c majtan. 15 Tsꞌʌcʌl yom jini wʌcpꞌejl peso, mi jinic 
rico bʌ maꞌanic i ñumel miꞌ yʌcꞌ, mi jinic jaꞌel pobre bʌ tꞌox 
jubem miꞌ yʌcꞌ, pero jini taqꞌuin jiñʌch i cꞌʌjnibal chaꞌan miꞌ 
ñusʌbentelob i mul. 16 Yom mi laꞌ chꞌʌmben jini taqꞌuin pejtelel 
israelob muꞌ bʌ i yʌcꞌob chaꞌan i tojol i mul. Yom miꞌ cꞌʌjñel 
jini ofrenda ti Tabernáculo baꞌ mic pʌs c bʌ. Jini ofrenda 
miꞌ yʌcꞌ ti ñaꞌtʌntel i ñusʌbentelob i mul israelob tic tojlel, laꞌ 
Yumon bʌ, cheꞌen lac Yum.

Jini tsꞌajquibil bʌ jaꞌ melbil bʌ ti bronce
17-18  Lac Yum tsiꞌ sube Moisés: Cheꞌ jaꞌel yom maꞌ mel i 

yajñib jaꞌ, jiñʌch tanque, ti puro bronce. Yom i buchlib jaꞌel 
melbil bʌ ti bronce, chaꞌan miꞌ cꞌʌjñel cheꞌ an chuqui miꞌ 

pojquel. Yom maꞌ wʌcꞌ tiꞌ yojlil jini Tabernáculo yicꞌot jini 
pulʌntib. Yom maꞌ wʌcꞌ jaꞌ jaꞌel. 19 Aarón yicꞌot i yalobilob mi 
caj i cꞌʌñob chaꞌan miꞌ pocob i cꞌʌb yicꞌot i yoc. 20 Wersa yom 
miꞌ pocob i cꞌʌb yicꞌot i yoc cheꞌ bajcheꞌ jajayajl miꞌ yochelob 
yaꞌ ti Tabernáculo yicꞌot cheꞌ miꞌ lʌcꞌtesañob i bʌ yaꞌ tiꞌ tꞌejl 
pulʌntib chaꞌan miꞌ pulbeñoñob c majtan. Cheꞌ jini maꞌanic mi 
caj i chʌmelob. 21 Cheꞌʌch yom miꞌ chʌn melob ti pejtelel ora 
cꞌʌlʌl tiꞌ yorajlel i pꞌolbalob. Cheꞌ tsiꞌ yʌlʌ lac Yum Dios.

Jini aceite chaꞌan miꞌ boñob i bʌ
22-23  Lac Yum Dios tsiꞌ chʌn pejca Moisés: Yom maꞌ taj 

xojocña bʌ perfume, jiñʌch ñumen wen tac bʌ, cheꞌ bajcheꞌ 
mirra ñumen wen bʌ, yom ti chaꞌpꞌejl mil peso. Yom ojlil cheꞌ 
bajcheꞌ jini xojocña bʌ canela cheꞌ bajcheꞌ jumpꞌejl mil peso. 
Yom jumpꞌejl mil peso jaꞌel jini xojocña bʌ cálamo. 24 Yom mil 
quinientos peso i tojol jini casia yicꞌot wʌcpꞌejl litro jini olivo 
aceite. 25 Yom maꞌ xʌbulan iliyi chaꞌan maꞌ mel jini aceite muꞌ 
bʌ i cꞌʌjñel chaꞌan maꞌ boñob. Xintsꞌʌcʌl yom i xajb tac cheꞌ 
bajcheꞌ miꞌ melob tsꞌac, an tac bʌ ti botica. Jiñʌch chꞌujul bʌ 
bojnibʌl. 26  Yom maꞌ cꞌʌn, jini chaꞌan maꞌ bon jini Tabernáculo 
yicꞌot jini Arca chaꞌan cʌntesa, 27 yicꞌot jini mesa yicꞌot jini 
uchꞌijibʌl tac yicꞌot jini baꞌ miꞌ tsꞌʌjbel cꞌajc, yicꞌot i yajñib 
aceite yicꞌot i pulʌntib pom. 28  Boño jaꞌel jini pulʌntib chaꞌan 
pulbil bʌ c majtan yicꞌot pejtelel chuqui tac miꞌ cꞌʌjñel, yicꞌot i 
yajñib jaꞌ yicꞌot i buchlib. 29 Cheꞌʌch yom maꞌ sʌqꞌuesan chaꞌan 
chꞌujulʌch miꞌ yajñel. Majqui jach miꞌ tʌl mi caj i sʌqꞌuesʌntel 
tic wut.

30 Boño jaꞌel jini Aarón yicꞌot i yalobilob. Sʌqꞌuesañob chaꞌan 
miꞌ melbeñoñob queꞌtel ti motomaj. 31 Subeñob jini israelob: 

“Jiñʌch chꞌujul bʌ aceite yom bʌ miꞌ cꞌʌjñel chaꞌan bojñibʌl 
cꞌʌlʌl ti pejtelel ora. 32  Mach yomic miꞌ bajñel mucu cꞌʌn 
yambʌ winic jini aceite. Mach yomic maꞌ mel jaꞌel jini aceite 
chaꞌan mi laꞌ bajñel cꞌʌn, come chꞌujulʌch. Yom maꞌ qꞌuel ti 
chꞌujul. 33  Majqui jach miꞌ mel pom lajal bʌ bajcheꞌ iliyi mi caj 
i chojquel loqꞌuel tiꞌ tejclum. Cheꞌʌch mi caj i yujtel tiꞌ tojlel 
jini muꞌ bʌ i cꞌʌn i bon joch winic”. Cheꞌ yom maꞌ subeñob 
israelob. Cheꞌ tsiꞌ yʌlʌ lac Yum.

34 Lac Yum tsaꞌ to i chaꞌ sube Moisés: Yom maꞌ chꞌʌm xojocña 
bʌ perfume, jiñʌch estacte yicꞌot pulbil bʌ i pat teꞌ yicꞌot 

xojocña bʌ gálbano yicꞌot xojocña bʌ pom ti junlajal bʌ i pꞌisol. 
35 Yom maꞌ cꞌʌn pejtelel iliyi tiꞌ melol jini perfume cheꞌ bajcheꞌ 
jini yujil bʌ melol. Otsʌben i yʌtsꞌmil. Wen xajcꞌubil yom, 
sʌc yicꞌot chꞌujul jaꞌel. 36 Yom maꞌ juchꞌ tsꞌitaꞌ jini pom, wen 
chʌmen yom, chaꞌan maꞌ wʌcꞌ lamital tiꞌ tojlel jini Arca am bʌ 
ti Tabernáculo yaꞌ baqui mi caj c pʌsbeñet c bʌ. Pejtelel iliyi 
cꞌax chꞌujulʌch. 37 Mach yomic maꞌ mel ili perfume chaꞌan maꞌ 
bajñel cꞌʌn, come c chaꞌañʌch. 38  Majqui jach miꞌ bajñel mel 
yambʌ lajal bʌ cheꞌ bajcheꞌ jini perfume chaꞌan miꞌ sicꞌ, yom 
miꞌ chojquel loqꞌuel tiꞌ lumal. Cheꞌ tsiꞌ yʌlʌ lac Yum.

I pʌyol Bezaleel yicꞌot Aholiab 
(Ex. 35.30―36.1)

31  1-2  Lac Yum tsiꞌ pejca Moisés: Awilan tsaꞌix c yajca 
tiꞌ cꞌabaꞌ Bezaleel i yalobil Uri, i yalobil bʌ Hur, i 

pꞌolbal bʌ Judá. 3  Joñon tsac bujtꞌesa ti Chꞌujul bʌ c Chꞌujlel. 
Tsa cʌqꞌue i ñaꞌtʌbal yicꞌot i chꞌejlel, yicꞌot pejtelel chuqui 
tac miꞌ ñaꞌtan yicꞌot chuqui tac miꞌ mel, 4 chaꞌan miꞌ ñaꞌtan 
bajcheꞌ yom melol tac jini oro yicꞌot plata yicꞌot bronce. 
5 Tsaꞌix cʌqꞌue i ñaꞌtʌbal jaꞌel chaꞌan miꞌ mel xajlel tac yicꞌot 
i tsꞌijbal tac, yicꞌot tiꞌ jucꞌol tac teꞌ chaꞌan miꞌ mel pejtelel 
jujunchajp eꞌtel tac. 6 Ñaꞌtan jaꞌel joñon tsac pʌyʌ Aholiab i 
yalobil Ahisamac, loqꞌuem bʌ tiꞌ pꞌolbal Dan. Tsac pʌyʌ chaꞌan 
miꞌ coltan jini Bezaleel. Pejtelel jini am bʌ i ñaꞌtʌbal tsaꞌix 
cʌqꞌueyob i chꞌejlel chaꞌan pejtelel i pꞌipꞌlel i pusicꞌal, chaꞌan 
miꞌ melob pejtelel chuqui tsaꞌ bʌ c subeyet. 7 Jini yom bʌ melol 
jiñʌch Tabernáculo, yicꞌot jini Arca yicꞌot i majc jini Arca 
baꞌ miꞌ ñusʌntel mulil, yicꞌot pejtelel chuqui miꞌ cꞌʌjñel yaꞌ ti 
Tabernáculo, 8  yicꞌot jini mesa, yicꞌot pejtelel chuqui tac miꞌ 
cꞌʌjñel, yicꞌot i tsꞌʌjbib cꞌajc melbil bʌ ti oro, yicꞌot pejtelel 
jini muꞌ bʌ i cꞌʌjñel, yicꞌot i pulʌntib pom. 9 Tsaꞌix cʌqꞌueyob i 
ñaꞌtʌbal chaꞌan miꞌ melob jaꞌel jini pulʌntib chaꞌan pulbil bʌ c 
majtan, yicꞌot pejtelel muꞌ bʌ i cꞌʌjñel, yicꞌot i yajñib jaꞌ yicꞌot 
i buchlib, 10 yicꞌot jini jalbil bʌ chꞌujul bʌ i pislel Aarón jini 
motomaj, yicꞌot i pislel jaꞌel i yalobilob muꞌ bʌ i cꞌʌñob i melob 
i yeꞌtel ti motomaj. 11 Pejtelel jini tsaꞌ bʌ c subeyet, chaꞌan jini 
aceite, chaꞌan bojñibʌl yicꞌot jini xojocña bʌ pom, chaꞌan miꞌ 
cꞌʌjñel yaꞌ ti Chꞌujul bʌ Ajñibʌl, jiñob mi caj i laj melob. Cheꞌ 
tsiꞌ yʌlʌ lac Yum.

An i sujmlel i yorajlel cꞌaj o
12-13  Lac Yum tsiꞌ chaꞌ pejca Moisés: Subeñob jini israelob: 

“Yom mi laꞌ jacꞌ ti isujm i qꞌuiñilel tac cꞌaj o. Come jiñʌch yom 
bʌ mi laꞌ ñaꞌtan jatetla yicꞌot pejtelel laꞌ pꞌolbalob. Yom mi laꞌ 
ñaꞌtan joñon laꞌ Yumoñʌch, laꞌ Dioson, muꞌ bʌ c chꞌujutesan 
jini qꞌuin chaꞌan cꞌaj o. 14 Jini chaꞌan yom mi laꞌ lot i yorajlel 
cꞌaj o, come chꞌujulʌch ti laꞌ tojlel. Majqui jach miꞌ cꞌʌn ili 
qꞌuin chaꞌan i yeꞌtel, yom miꞌ tsʌnsʌntel. 15 Wʌcpꞌejl jach 
qꞌuin yom mi laꞌ chaꞌlen eꞌtel cheꞌ ti semana. I wucpꞌejlel 
qꞌuin jiñʌch i yorajlel cꞌaj o, come chꞌujutesʌbil c chaꞌan. Yom 
miꞌ chʌmel majqui jach miꞌ chaꞌlen eꞌtel ti jini qꞌuin. 16 Jini 
chaꞌan wersa yom miꞌ lotob jini israelob i qꞌuinilel cꞌaj o muꞌ 
bʌ cʌqꞌueñetla ti pejtelel ora. 17 Jiñʌch junchajp tꞌan muꞌ bʌ 
caj i yajñel tic tojlel yicꞌot tiꞌ tojlel israelob cꞌʌlʌl ti pejtelel 
ora. Come ti wʌcpꞌejl jach qꞌuin tsac mele jini panchan 
yicꞌot pañimil. Tiꞌ wʌcpꞌejlel qꞌuin tsaꞌ laj ujti c mel. Cheꞌ tiꞌ 
wucpꞌejlel qꞌuin tsaj cꞌaja co. Joñon laꞌ Yumon laꞌ Dioson”. Cheꞌ 
tsiꞌ yʌlʌ lac Yum Dios.

18  Cheꞌ bʌ lac Yum tsaꞌ ujti i pejcan Moisés yaꞌ ti wits i cꞌabaꞌ 
Sinaí, tsiꞌ yʌqꞌue Moisés chaꞌqꞌuejl xajlel baꞌ tsꞌijbubil i tꞌan tiꞌ 
cꞌʌb Dios.

Jini alʌ tat wacax melbil bʌ ti oro 
(Dt. 9.6-29)

32  Cheꞌ baqui ora tsiꞌ qꞌueleyob jini israelob chaꞌan 
maꞌanic tsiquil woliꞌ seꞌ jubel tilel Moisés yaꞌ ti 

wits, pejtelel jini winicob tsaꞌ tiliyob baꞌan Aarón. Tsiꞌ 
subeyob: Com lojon maꞌ melbeñon lojon c dios, muꞌ bʌ 
mejlel ti majlel ti ñaxan tic tojlel lojon, come Moisés 
jini winic tsaꞌ bʌ i locꞌsayonla tiꞌ lumal Egipto, mach la 
cujilic chuqui tsiꞌ chaꞌle. Cheꞌ tsiꞌ yʌlʌyob. 2  Aarón tsiꞌ 
jacꞌʌ: Locꞌsanla jini oro tac am bʌ tiꞌ chiquin laꞌ wijñam, 
yicꞌot i chaꞌan laꞌ waꞌlobilob, yicꞌot i chaꞌan xchꞌoc bʌ laꞌ 
waꞌlobilob. Yom mi laꞌ chꞌʌmbeñon tilel, cheꞌen. 3  Cheꞌ jini 
pejtelel winicob xꞌixicob tsiꞌ locꞌsayob i yuyaꞌ an tacoꞌ bʌ 
tiꞌ chiquin. Tsiꞌ chꞌʌmʌyob cꞌotel baꞌan Aarón. 4 Aarón tsiꞌ 
chꞌʌmʌ jini oro tac tiꞌ cꞌʌbob jini winicob xꞌixicob. Tsiꞌ cꞌʌñʌ 
eꞌtijibʌl chaꞌan miꞌ mel juncojt alʌ wacax ti oro. Cheꞌ jini tsiꞌ 

EXODO 31 ,  32

El Antiguo Testament en el ch'ol de Tumbalá  ©Liga Bíblica Internacional, 2011 



160

yʌlʌyob jini israelob: Jiñʌch lac Dios tsaꞌ bʌ i locꞌsayonla ti 
Egipto, cheꞌob.

5 Cheꞌ bʌ tsiꞌ qꞌuele Aarón ujtemix i mel, tsiꞌ melbe jumpꞌejl 
pulʌntib tiꞌ tojel jini alʌ tat wacax. Tsiꞌ tsictesa: Ijcꞌʌl jiñʌch 
i qꞌuinilel lac Yum, cheꞌen. 6 Isujm, cheꞌ ti yijcꞌʌlal, icꞌto tsaꞌ 
chꞌojyiyob. Tsiꞌ chꞌʌmʌyob cꞌotel majtañʌl tac. Tsiꞌ yʌcꞌʌyob 
pulbil bʌ majtañʌl tac, yicꞌot i wentajlel chaꞌan i ñʌchꞌtʌlelob 
i pusicꞌal. Tsaꞌ buchleyob pejtelel jini winicob xꞌixicob. Tsaꞌ 
cajiyob ti weꞌel yicꞌot ti lembal. Tsaꞌ cajiyob ti tsꞌiꞌlel.

7 Lac Yum tsiꞌ sube Moisés: Cucux ti jubel, come a tejclum tsaꞌ 
bʌ a locꞌsa tiꞌ lumal Egipto tsaꞌix sojquiyob. 8  Ti ora jach tsaꞌ 
sajtiyob yaꞌ ti bij baꞌ tsac pʌsbeyob. Tsaꞌix i meleyob juncojt 
alʌ wacax ti oro. Tsaꞌix i chꞌujutesayob. Tsaꞌix i yʌqꞌueyob i 
majtan tac. Tsaꞌix i yʌlʌyob israelob: “Jiñʌch iliyi lac dios tsaꞌ 
bʌ i locꞌsayonla tiꞌ lumal Egipto”, cheꞌob. Cheꞌ tsiꞌ yʌlʌ lac 
Yum.

9 Lac Yum tsaꞌ to i chaꞌ sube Moisés: Tsaꞌix j qꞌueleyob ili 
winicob xꞌixicob. Ti isujm, wen tsʌtsob i pusicꞌal. 10 Wʌle, laꞌ 
to c pʌsbeñob c michꞌajel. Laꞌ quisañob. Mi caj c mel ñuc bʌ c 
tejclum ti a tojlel, cheꞌen lac Yum Dios.

11 Pero ti wocol tꞌan Moisés tsiꞌ pejca lac Yum Dios: C Yum, 
mach yomic maꞌ pʌs a michꞌajel tiꞌ tojlel a tejclum tsaꞌ bʌ a 
locꞌsa tiꞌ lumal Egipto ti a pꞌʌtʌlel. 12  Come mi caj i yʌlob jini 
egiptojob cheꞌ maꞌ jisañob: “Chaꞌan jach miꞌ yʌcꞌob ti wocol 
tsiꞌ locꞌsayob, chaꞌan jach mi majlel i tsʌnsañob yaꞌ ti wits. Tsaꞌ 
jach majli i jisañob yaꞌ ti jini lum”. Cheꞌ mi caj i yʌlob. Chaꞌ 
jisan i michꞌajel a pusicꞌal. Yom maꞌ cʌy jini woli bʌ a ñaꞌtan 
tiꞌ contra a tejclum. 13  Ñaꞌtan Abraham yicꞌot Isaac yicꞌot 
Israel. Jiñʌch a winicob tsa bʌ a wʌqꞌueyob a tꞌan cheꞌ bʌ 
tsaꞌ wʌlʌ: “Joñon mi caj c pꞌojlesan a pꞌolbal, cheꞌ lajal bajche 
ecꞌ ti panchan. Mi caj cʌqꞌueñob laꞌ pꞌolbal ili lum baqui tsaꞌ 
cʌlʌ. Mi caj i chꞌʌmob tiꞌ wenta ti pejtelel ora”. Cheꞌ tsaꞌ wʌlʌ, 
cheꞌen Moisés. 14 Cheꞌ jini lac Yum tsiꞌ chaꞌ mele i pusicꞌal 
chaꞌan jini tsaꞌ bʌ i ñaꞌta i mel tiꞌ tojlel i tejclum.

15 Cheꞌ jini Moisés tsaꞌix jubi sujtel yaꞌ ti wits. Tsaꞌ caji ti 
jubel yicꞌot chaꞌwejl xajlel chucbil bʌ tiꞌ cꞌʌb baꞌ tsꞌijbubil 
tac jini tꞌan. Ti jujunqꞌuejl jini xajlel an chuqui tsꞌijbubil 
tiꞌ chaꞌwejlel. 16 Jini xajlel i melbalʌch Dios. Jini i tsꞌijbal i 
tsꞌijbubalʌch Dios. 17 Cheꞌ bʌ woliꞌ jubel jini Moisés tsiꞌ taja 

Josué. Tsiꞌ yubi Josué i tꞌan winicob cheꞌ woliyob ti oñel. Tsiꞌ 
sube Moisés: Woliyob ti cꞌam bʌ oñel cheꞌ bajcheꞌ woliyob 
ti guerra yaꞌ baꞌ tempʌbilob, cheꞌen. 18  Moisés tsiꞌ jacꞌʌ: Woli 
cubin mach i tꞌanic jini tsaꞌ bʌ mʌjliyob i chaꞌan, mi i tꞌanic 
jini tsaꞌ bʌ mʌlbentiyob. Woli cubin woliyob ti cꞌay, cheꞌen. 
19 Pero cheꞌ tsaꞌ cꞌoti yaꞌ baꞌ tempʌbilob, tsiꞌ qꞌuele yaꞌan alʌ tat 
wacax. Woliꞌ soñiñob. Tsaꞌ michꞌa Moisés. Yaꞌ ti yebal jini wits 
tsiꞌ choco jini chaꞌqꞌuejl xajlel am bʌ tiꞌ cꞌʌb. Tsiꞌ topꞌo. 20 Tsiꞌ 
chꞌʌmʌ jini alʌ wacax tsaꞌ bʌ i meleyob. Tsiꞌ yotsa ti cꞌajc. Tsiꞌ 
chʌmen cuju jinto cheꞌ tsꞌubucña tsaꞌ cʌle. Tsiꞌ yotsa ti jaꞌ. Tsiꞌ 
yʌqꞌue i japob jini israelob.

21 Moisés tsiꞌ sube Aarón: ¿Chuqui tsiꞌ melbeyetob ili tejclum 
chaꞌan tsaꞌ chꞌʌmʌ tilel tiꞌ tojlelob ñuc bʌ mulil? cheꞌen. 
22  Aarón tsiꞌ jacꞌʌ: Mach michꞌaquet. Cʌmbil a chaꞌan ili 
tejclum, wen jontolob. 23  Come tsiꞌ subeyoñob: “Melbeñon lojon 
c dios muꞌ bʌ i majlel ti ñaxan tic tojlel lojon. Come ili Moisés, 
jini winic tsaꞌ bʌ i locꞌsayonla tiꞌ lumal Egipto, mach la cujilic 
chuqui tsiꞌ chaꞌle”, cheꞌob. 24 Cheꞌ jini tsac subeyob: “Majqui an 
i chaꞌan oro, chꞌʌmʌla tilel”, choꞌon. Tsiꞌ chꞌʌmbeyoñob tilel. 
Tsa cotsa ti cꞌajc. Tsaꞌ loqꞌui ili alʌ wacax, cheꞌen.

25 Tsiꞌ qꞌuele Moisés maꞌanic tsaꞌ mejli i ticꞌob winicob 
jini Aarón, come maꞌanic tsiꞌ tiqꞌuiyob cheꞌ bʌ tsaꞌ cajiyob i 
chaꞌleñob i tsꞌiꞌlel. Tsaꞌ wajlentiyob chaꞌan i contrajob. 26  Jini 
chaꞌan Moisés tsaꞌ waꞌle tiꞌ tojlelob yaꞌ baꞌ tempʌbilob. Tsiꞌ 
yʌlʌ: ¿Majqui an tiꞌ tojlel lac Yum? Laꞌ tilic baꞌ añon, cheꞌen. 
Tsaꞌ tiliyob baꞌan Moisés pejtelel levíjob. 27 Moisés tsiꞌ subeyob: 
Woliꞌ yʌl lac Yum i Dios israelob: “Cʌchʌla laꞌ wespada ti laꞌ 
ñʌcꞌ ti jujuntiquil. Ñumenla ti pejtelel tejclum. Tsʌnsanla ti 
jujuntiquil i yeran yicꞌot i piꞌʌlob yicꞌot i cʌñʌyoꞌ bʌ”, cheꞌen.

28  Cheꞌʌch tsiꞌ meleyob levíjob bajcheꞌ tsiꞌ subeyob Moisés. 
Ti jim bʌ qꞌuin tsaꞌ jiliyob uxpꞌejl mil winicob. 29 Moisés tsiꞌ 
yʌlʌ: Wʌle tsaꞌix laꞌ wʌcꞌʌ laꞌ bʌ tiꞌ wenta lac Yum ti pejtelel laꞌ 
pusicꞌal, come ti jujuntiquil tsaꞌix laꞌ contraji laꞌ walobil yicꞌot 
laꞌ weran. Jini chaꞌan wʌle mi mejlel laꞌ wʌqꞌuentel bendición 
ti lac Yum, cheꞌen.

30 Cheꞌ ti yijcꞌʌlal Moisés tsiꞌ subeyob jini winicob xꞌixicob: 
Tsaꞌix laꞌ chaꞌle ñuc bʌ mulil. Mi caj c chaꞌ letsel majlel baꞌan 
lac Yum Dios. Yaꞌ tsiquil mi tsaꞌ mejli j cꞌajtin i ñusʌbentel laꞌ 
mul, cheꞌen. 31 Cheꞌ jini Moisés tsaꞌ chaꞌ majli baꞌan lac Yum. 

Tsiꞌ yʌlʌ: A wocolic, ili tejclum tsaꞌix i chaꞌleyob ñuc bʌ mulil. 
Tsaꞌix i meleyob dios oro.

32  Wʌle yom maꞌ ñusʌben i mul. Mi maꞌanic, yʌpʌ j cꞌabaꞌ ti 
jun baꞌ tsꞌijbubil a chaꞌan, cheꞌen. 33  Lac Yum Dios tsiꞌ jacꞌbe 
Moisés: Majqui jach tsiꞌ chaꞌle mulil tij contra, mi caj c yʌpben 
i cꞌabaꞌ tic jun. 34 Wʌle, cucu, pʌyʌ majlel jini winicob baꞌ tsac 
subeyet. A wilan, ñaxan mi caj i majlel cAngel ti a tojlel. Pero 
cheꞌ tiꞌ yorajlel toj mulil, joñon mi caj cʌqꞌueñob i tojol i mul, 
cheꞌen lac Yum.

35 Lac Yum tsiꞌ yʌqꞌueyob jini winicob xꞌixicob wocol, come 
tsiꞌ subeyob Aarón chaꞌan miꞌ melbeñob alʌ tat wacax.

Lac Yum tsiꞌ yʌlʌ chaꞌan miꞌ loqꞌuelob majlel

33  Lac Yum tsiꞌ sube Moisés: Cucu, letsen ilayi, jatet 
yicꞌot ili tejclum tsaꞌ bʌ a locꞌsa tiꞌ lumal Egipto. 

Cucu baꞌan jini lum tsaꞌ bʌ c wʌn sube Abraham yicꞌot Isaac 
yicꞌot Jacob cheꞌ tsac subeyob: “Mi caj cʌqꞌuen laꞌ pꞌolbal jini 
lum”, choꞌon. 2  Joñon mi caj c chocbeñetla majlel jini ángel ti 
ñaxan ti laꞌ tojlel. Mi caj c locꞌsʌbeñetla jini cananeojob, yicꞌot 
amorreojob, yicꞌot hetejob, yicꞌot fereseojob, yicꞌot heveojob, 
yicꞌot jebuseojob. 3  Mi caj c pʌyetla ochel ti jini lum baꞌ yujil 
colel pejtelel pʌcꞌʌbʌl, pero joñon maꞌanic mi caj c tem letsel 
laꞌ wicꞌot, come wen tsʌtsob jax i pusicꞌal jini israelob, ame 
mic junyajlel jisañetla yaꞌ ti bij, cheꞌen.

4 Cheꞌ bʌ tsiꞌ yubiyob ili tꞌan winicob xꞌixicob, wen chꞌijiyem 
tsaꞌ cʌleyob. Maꞌanic majqui lʌpbil i chꞌʌjlil come 5 lac Yum 
tsaꞌix i sube Moisés: Yom maꞌ subeñob jini israelob: “Wen tsʌts 
laꞌ pusicꞌal. Muqꞌuic c majlel quicꞌotetla ti bij mic jisañetla 
ti ora jach. Wʌle locꞌsan laꞌ chꞌʌjlil chaꞌan mic ñaꞌtan chuqui 
mi caj c melbeñetla”, cheꞌen. 6 Jini israelob tsiꞌ laj locꞌsayob i 
chꞌʌjlil yaꞌ ti wits i cꞌabaꞌ Horeb.

Jini Tabernáculo
7 Baqui jach tsaꞌ cꞌotiyob Moisés tsiꞌ waꞌchoco jini 

Tabernáculo tiꞌ junwejlel tejclum tac. Ñajt tsiꞌ chꞌʌmʌ tac 
majlel. Tsiꞌ yotsʌbe i cꞌabaꞌ, Jini Tabernáculo baꞌ mi lac 
Tempan lac bʌ yicꞌot Dios, cheꞌen. Majqui jach miꞌ sʌclan 
lac Yum miꞌ majlel tiꞌ junwejlel tejclum baꞌ miꞌ tempañob i 
bʌ. 8  Cheꞌ baqui ora tsaꞌ majli Moisés yaꞌ ti Tabernáculo, tiꞌ 

pejtelelob jini winicob tsaꞌ waꞌleyob ti jujuntiquil yaꞌ tiꞌ tiꞌob 
i yotot chaꞌan miꞌ qꞌuelob Moisés jinto tsaꞌ cꞌʌlʌ ochi yaꞌ ti 
Tabernáculo. 9 Cheꞌ wolix ti ochel Moisés yaꞌ ti otot, tsaꞌ jubi ti 
waꞌtʌl yaꞌ tiꞌ tojel i tiꞌ jini Tabernáculo, jumpꞌejl waꞌal bʌ Tocal, 
chaꞌan miꞌ pejcañob i bʌ lac Yum yicꞌot Moisés. 10 Cheꞌ jini 
pejtelel jini winicob tsiꞌ qꞌueleyob jini waꞌal bʌ Tocal yaꞌ bʌ 
an tiꞌ jini Tabernáculo. Ti pejtelel ora cheꞌ miꞌ qꞌuelob jini, miꞌ 
tejchelob tiꞌ tiꞌ i yotot chaꞌan miꞌ chꞌujutesañob lac Yum. 11 Lac 
Yum tsiꞌ pejca Moisés tiꞌ wut cheꞌ bajcheꞌ juntiquil winic miꞌ 
pejcan jini cʌñʌl bʌ i chaꞌan. Cheꞌ jini tsaꞌ chaꞌ sujti Moisés yaꞌ 
ti tejclum. Pero jini chꞌiton Josué (i yalobil Nun), jini xꞌeꞌtel i 
chaꞌan, maꞌanic tsaꞌ sujti. Yaꞌ tsaꞌ cʌle ti Tabernáculo.

Lac Yum mi caj i yajñelob yicꞌot
12  Moisés tsiꞌ sube lac Yum: Awilan jatet maꞌ subeñon: 

“Pʌyʌ majlel ili winicob xꞌixicob”, cheꞌet. Pero maxto anic 
tsaꞌ subeyon majqui miꞌ majlel quicꞌot. Jatet maꞌ wʌl: “Jatet 
cʌmbilet c chaꞌan. Wolix j qꞌuelet tiꞌ yutslel c pusicꞌal”, cheꞌet. 
13  Awilan, mi tsac taja i yutslel a pusicꞌal, mij cꞌajtibeñet 
chaꞌan maꞌ pʌsbeñon a bijlel, chaꞌan mij cʌñet, chaꞌan mic taj 
i yutslel a pusicꞌal ti pejtelel ora. Ñaꞌtan jaꞌel jini tejclum a 
chaꞌañʌch, cheꞌen Moisés. 14 Lac Yum tsiꞌ jacꞌʌ: Joñon mi caj c 
majlel a wicꞌot chaꞌan maꞌ cꞌaj a wo, cheꞌen. 15 Moisés tsiꞌ yʌlʌ: 
Mi maꞌanic mi caj a majlel quicꞌot, mach a locꞌsañon lojon 
ilayi. 16 Mi maꞌanic tsaꞌ majliyet quicꞌot lojon, ¿bajcheꞌ mi caj i 
ñaꞌtañob yañoꞌ bʌ mi tsaꞌ pʌsbeyon lojon i yutslel a pusicꞌal? 
Mi tsaꞌ majliyon lojon a wicꞌot, cheꞌ jini tsiquil mach lajalonic 
lojon cheꞌ bajcheꞌ yambʌ winicob xꞌixicob ti pañimil, cheꞌen.

17 Lac Yum tsiꞌ sube Moisés: Mi caj c mel jaꞌel ili tsaꞌ bʌ a 
subeyon, come tsaꞌix c pʌsbeyet i yutslel c pusicꞌal. Mij cʌñet 
ti a cꞌabaꞌ, cheꞌen. 18  Moisés tsiꞌ sube: Pʌsbeñon a ñuclel, cheꞌen. 
19 Lac Yum tsiꞌ jacꞌʌ: Pejtelel cutslel mi caj i tsictiyel ti a wut. 
Mi caj c tsictesan j Cꞌabaꞌ ti a tojlel, Joñoñʌch a Yumon. Mi 
caj c pꞌuntan majqui com c pꞌuntan. Uts mi caj j qꞌuel jini com 
bʌ j qꞌuel ti utsꞌat. 20 Mach mejlic a qꞌuel c wut, come maꞌanic 
mi mejlel i qꞌuelon winic. Mi tsiꞌ qꞌueleyon juntiquil mux i 
chʌmel, cheꞌen. 21 Tsiꞌ yʌlʌ jaꞌel: Qꞌuele jumpꞌejl ajñibʌl tic 
tojlel. Jatet mi caj a wajñel yaꞌ tiꞌ pam xajlel tic tꞌejl. 22  Cheꞌ 
miꞌ cꞌaxel c ñuclel, joñon mi caj cambeñet jini xajlel. Mi caj c 

moset tij cꞌʌb cꞌʌlʌl jinto mic ñumel. 23  Ti wiꞌil mi caj c locꞌsan 
j cꞌʌb. Mi caj a qꞌuel c pat, pero maꞌanic mi caj a qꞌuel c wut, 
cheꞌen jini lac Yum Dios.

Lac Yum tsiꞌ chaꞌ subu jini trato bʌ tꞌan 
(Dt. 10.1-5)

34  Lac Yum tsiꞌ sube Moisés: Pajlin chaꞌqꞌuejl xajlel lajal 
bajcheꞌ ti ñaxan, chaꞌan mic tsꞌijban yaꞌ ti xajlel jini 

tꞌan am bʌ ti ñaxan tsaꞌ bʌ a topꞌo. 2  Chajpan a bʌ, chejini, 
chaꞌan ijcꞌʌl maꞌ letsel yaꞌ ti wits i cꞌabaꞌ Sinaí. Yom maꞌ cꞌotel 
tic tojlel yaꞌ tiꞌ pam jini wits. 3  Mach yomic miꞌ letsel yambʌ 
winic a wicꞌot. Maꞌanic majch yom miꞌ cꞌotel yaꞌ ti wits, mi 
tiñʌmeꞌic, mi wacaxic. Mach yomic miꞌ chaꞌleñob xʌmbal yaꞌ 
ti wits, cheꞌen.

4 Moisés tsiꞌ chajpa jini chaꞌqꞌuejl xajlel lajal bajcheꞌ jini 
ñaxan bʌ tsaꞌ bʌ i topꞌo. Tsaꞌ chꞌojyi ti sʌcꞌajel. Tsaꞌ letsi 
yaꞌ ti wits i cꞌabaꞌ Sinaí cheꞌ bajcheꞌ tsiꞌ sube lac Yum. Tsiꞌ 
chꞌʌmʌ majlel tiꞌ cꞌʌb jini chaꞌqꞌuejl xajlel. 5 Lac Yum tsaꞌ jubi 
tilel ti Tocal. Tsaꞌ ajni yaꞌi yicꞌot Moisés. Lac Yum tsiꞌ yʌlʌ: 
Joñon Diosoñʌch, Yumʌloñʌch muꞌ bʌ c chaꞌlen pꞌuntaya, 
cheꞌen. 6 Tsaꞌ cꞌaxi lac Yum tiꞌ tojlel Moisés. Tsiꞌ subu: Joñon 
Yumʌloñʌch, a Yumon, a Dioson, cujil pꞌuntaya, utson, jal mic 
michꞌan, cabʌl mic pꞌuntañob, xucꞌulon. 7 Mic pꞌuntan cabʌlob, 
mic ñusan mulil, yicꞌot i ñusʌntel mandar, yicꞌot jontolil, pero 
maꞌanic mic ñusʌben i mul jini muꞌ bʌ i chʌn chaꞌlen mulil 
chaꞌan i tsʌtslel i pusicꞌal. Mi cʌqꞌueñob i tojob i mul tatʌlob, 
yicꞌot i yalobilob, yicꞌot i butsob, cꞌʌlʌl tiꞌ yuxlajmlel yicꞌot i 
chʌnlajmlel i pꞌolbalob. Cheꞌ tsiꞌ yʌlʌ lac Yum Dios.

8  Cheꞌ jini Moisés ti ora jach tsiꞌ juꞌsa i jol ti lum. Tsiꞌ 
chꞌujutesa lac Yum. 9 Tsiꞌ yʌlʌ Moisés: Mi tsaꞌix c taja i yutslel 
a pusicꞌal, c Yum, yom maꞌ majlel tic tojlel lojon, come wen 
tsʌtsob i pusicꞌal jini tejclum. Ñusʌbeñon lojon contolil yicꞌot 
pejtelel c mul lojon. Chꞌʌmʌyon lojon cheꞌ bajcheꞌ a chaꞌan bʌ, 
cheꞌen.

Lac Yum tisꞌ chaꞌ aqꞌueyob i tꞌan 
(Dt. 7.1-5)

10 Lac Yum tsiꞌ jacꞌʌ: Joñon mi caj c sub xucꞌul bʌ tꞌan tiꞌ 
tojlelob pejtelel winicob xꞌixicob. Mi caj c mel bʌbʌqꞌuen tac 

bʌ, mach bʌ anic baꞌ ujtem ti yan tac bʌ pañimil mi ti yan tac 
bʌ lum. Pejtelel jini winicob baqui añet mi caj i qꞌuel c ñuclel, 
come wen bʌbʌqꞌuen muꞌ bʌ caj c pʌs ti a tojlel. 11 Lotola 
muꞌ bʌ c subeñetla wʌle. Yom mi laꞌ ñaꞌtan mi caj c choc 
loqꞌuel ti laꞌ tojlel jini amorreojob, yicꞌot cananeojob, heteojob, 
ferezeojob, yicꞌot heveojob, yicꞌot jini jebuseojob. 12  Jini 
chaꞌan tsajin laꞌ bʌ chaꞌan maꞌanic mi laꞌ laj laꞌ tꞌan yicꞌot jini 
winicob baꞌ mi caj laꞌ cꞌotel chaꞌan maꞌanic mi laꞌ tsajcʌbeñob 
i melbalob. 13  Mi caj laꞌ jembeñob i pulʌntib i majtan i diosob. 
Mi caj laꞌ cꞌʌsbeñob i dios tacob. Mi caj laꞌ tsepbeñob jini 
chꞌujul tac bʌ i teꞌob. 14 Mach comic mi caj laꞌ chꞌujutesan 
yambʌ dios, come mic michꞌleñetla cheꞌ mi laꞌ chꞌujutesan. 
Joñon jach yom mi laꞌ chꞌujutesañon. 15 Jini chaꞌan mach 
yomic mi laꞌ laj laꞌ tꞌan yicꞌot jini añoꞌ bʌ yaꞌ ti tejclum tac, 
come an cabʌlob yaꞌi mach bʌ anic miꞌ ñopoñob, muꞌ bʌ i 
chꞌujutesañob i diosob melbil tac bʌ. Mi caj i yʌqꞌueñob i 
majtan i diosob. Mi caj i pʌyetla majlel chaꞌan mi laꞌ cꞌuxben 
i weꞌel aqꞌuebilix bʌ i chaꞌan i diosob. 16 Mach yomic mi 
laꞌ cꞌajtiñob xchꞌoctacoꞌ bʌ i yalobilob chaꞌan i yijñam laꞌ 
walobilob cheꞌ miꞌ chꞌujutesañob i diosob, ame i xicꞌob laꞌ 
walobilob i cʌyoñob jaꞌel chaꞌan miꞌ chꞌujutesañob i diosob. 
17 Mach yomic mi laꞌ mel yan tac bʌ dios.

Qꞌuin muꞌ bʌ i melob ti jujumpꞌejl jab 
(Ex. 23.14-19; Dt. 16.1-17)

18  Yom mi laꞌ ñaꞌtan laꞌ melben i qꞌuiñilel waj mach bʌ anic i 
levadurajlel*. Wucpꞌejl qꞌuin yom mi laꞌ cꞌux waj mach bʌ anic 
i levadurajlel. Yom tiꞌ yorajlel cheꞌ bajcheꞌ ñaꞌtʌbil tiꞌ yuwilel, 
jiñʌch cheꞌ ti marzo cheꞌ bajcheꞌ tsac subeyet, come jiñʌch 
jini uw cheꞌ tsaꞌ loqꞌuiyetla ti Egipto. 19 Pejtelel jini ñaxan bʌ 
miꞌ yilan pañimil c chaꞌañʌch yicꞌot ñaxan bʌ i yal laꞌ wacax 
yicꞌot laꞌ tiñʌmeꞌ, pero yom i tat bʌ. 20 Jini ñaxan bʌ i yal laꞌ 
burro yom mi laꞌ qꞌuex yicꞌot tiñʌmeꞌ. Mi maꞌanic mi laꞌ qꞌuex, 
yom mi laꞌ tsep tiꞌ pat i bicꞌ. Pejtelel ñaxan bʌ laꞌ walobil yom 
mi laꞌ qꞌuex yicꞌot tiñʌmeꞌ. Mi juntiquilic com miꞌ tilel baꞌ 
añon cheꞌ jochol i cꞌʌb.

21 Wʌcpꞌejl qꞌuin yom mi laꞌ chaꞌlen eꞌtel. Tiꞌ wucpꞌejlel qꞌuin 
yom mi laꞌ cꞌaj laꞌ wo yicꞌot cheꞌ ti yorajlel mi laꞌ topꞌ lum, 
yicꞌot ti yorajlel laꞌ cꞌajbal. 22  Yom mi laꞌ melben i qꞌuiñilel 

semana tac, yicꞌot ñaxan tac bʌ i wut laꞌ trigo muꞌ bʌ laꞌ 
tucꞌ, yicꞌot i qꞌuiñilel laꞌ cꞌajbal ti tsijib jabil tac. 23  Uxyajl 
ti jujumpꞌejl jab yom miꞌ tilel baꞌ añon pejtelel winicob laꞌ 
chaꞌan. 24 Come joñon mi caj c choc loqꞌuel jini tejclum am bʌꞌ 
tiꞌ tojel laꞌ wut. Mi caj c ñuqꞌuesan laꞌ lum. Maꞌanic majch mi 
caj i chilbeñetla cheꞌ uxyajl mi caj laꞌ cꞌotel ti cotot. Joñon laꞌ 
Yumon laꞌ Dioson.

25 Cheꞌ mi laꞌ wʌqꞌueñon tsʌnsʌbil bʌ c majtan yicꞌot i ñujp, 
mach yomic levadura. Mach yomic mi laꞌ cʌyben i colojbal 
chaꞌan ti yijcꞌʌlal, cheꞌ ti yorajlel jini qꞌuin chaꞌan Pascua. 
26  Pejtelel ñaxan bʌ i wut laꞌ pʌcꞌʌb yaꞌ ti laꞌ lum yom mi laꞌ 
chꞌʌm majlel yaꞌ ti Tabernáculo. Joñon laꞌ Yumon laꞌ Dioson. 
Mach yomic mi laꞌ chꞌʌx jini alʌ chivo ti jini jach bʌ i yaꞌlel i 
chuꞌ i ñaꞌ, cheꞌen.

Tsaꞌ tsꞌijbunti mandar ti wechel bʌ xajlel
27 Lac Yum tsiꞌ sube Moisés: Tsꞌijban jatet ili tꞌan, come jiñʌch 

xucꞌul bʌ c tꞌan muꞌ bʌ cʌqꞌueñet yicꞌot israelob. 28  Yaꞌi tsaꞌ 
ajni Moisés yicꞌot lac Yum chaꞌcꞌal qꞌuin yicꞌot chaꞌcꞌal acꞌʌlel. 
Maꞌanic tsiꞌ cꞌuxu waj, mi tsaꞌic i japʌ jaꞌ. Yaꞌi tsiꞌ tsꞌijba jini 
xajlel tac jini xucꞌul bʌ tꞌan. Jiñʌch lujumpꞌejl mandar.

29 Baqui ora Moisés tsaꞌ jubi yicꞌot jini chaꞌqꞌuejl xajlel tiꞌ cꞌʌb, 
cheꞌ woli to i jubel yaꞌ ti wits, mach yujilic mi wen sʌcleman 
pejtelel i wut, come tsiꞌ chaꞌle tꞌan yicꞌot Dios. 30 Aarón yicꞌot 
pejtelel israelob tsiꞌ qꞌueleyob Moisés. Wen sʌcleman i wut. 
Tsiꞌ chaꞌleyob bʌqꞌuen chaꞌan miꞌ lʌcꞌtesañob i bʌ yicꞌot. 31 Jini 
Moisés tsiꞌ pʌyʌyob. Aarón yicꞌot jini ñuc tacoꞌ bʌ i yeꞌtel yaꞌ ti 
lum tsaꞌ tiliyob. Moisés tsaꞌ caji i pejcañob. 32  Ti wiꞌil pejtelel 
jini winicob xꞌixicob tsaꞌ cꞌotiyob baꞌan Moisés. Moisés tsiꞌ 
yʌqꞌueyob jini mandar tac tsaꞌ bʌ aqꞌuenti chaꞌan lac Yum yaꞌ 
ti wits.

33  Cheꞌ bʌ Moisés tsaꞌ ujti i pejcañob jini winicob xꞌixicob, 
tsiꞌ mosoyob i wut ti pisil. 34 Baqui ora miꞌ majlel Moisés yaꞌ 
ti Tabernáculo chaꞌan miꞌ pejcan lac Yum miꞌ locꞌsan jini 
pisil jinto cheꞌ miꞌ loqꞌuel. Cheꞌ jini miꞌ subeñob jini winicob 
xꞌixicob jini cʌntesa tsaꞌ bʌ aqꞌuenti chaꞌan Dios. 35 Jini 
winicob xꞌixicob miꞌ qꞌuelob sʌcleman i wut jini Moisés. Wiꞌil 
miꞌ chaꞌ mos i wut cheꞌ miꞌ loqꞌuel yaꞌ ti Tabernáculo jinto miꞌ 
chaꞌ ochel i pejcan Dios miꞌ chaꞌ jameꞌ.

I qꞌuinilel tac cꞌaj o

35  Moisés tsiꞌ wetsꞌe pejtelel jini israelob. Tsiꞌ subeyob: 
Jiñʌch iliyi tsaꞌ bʌ i yʌlʌ lac Yum Dios yom bʌ 

mi laꞌ jaqꞌue. 2  Wʌcpꞌejl jach qꞌuin yom mi laꞌ chaꞌlen eꞌtel. 
Chꞌujulʌch jini wucpꞌejlel qꞌuin qꞌuin come i qꞌuiñilelʌch cꞌaj 
o chaꞌan lac Yum. Majqui jach miꞌ chaꞌlen eꞌtel ti jini qꞌuin mi 
caj i tsʌnsʌntel. 3  Mach yomic mi laꞌ xicꞌ laꞌ cꞌajc ti laꞌ wotot tiꞌ 
yorajlel cꞌaj o, cheꞌen.

Jini ofrenda chaꞌan i yotot Dios 
(Ex. 25.1-9)

4 Moisés tsiꞌ pejca pejtelel israelob: Jiñʌch iliyi tsaꞌ bʌ 
i yʌlʌ lac Yum yom bʌ melol: 5-9 Yom mi laꞌ locꞌsan laꞌ 
wofrenda chaꞌan lac Yum. Pejtelel wen bʌ i pusicꞌal laꞌ i yʌcꞌ 
majtañʌl. Laꞌ i chꞌʌmben tilel lac Yum: oro, plata, bronce, 
yʌjyʌx bʌ pisil yicꞌot chʌccojan bʌ yicꞌot chʌchʌc bʌ, fino 
bʌ lino, i tsutsel chivo, i pʌchʌlel tat tiñʌmeꞌ cheꞌ chʌchʌc 
melbil, i pʌchʌlel chivo, acaciateꞌ, aceite chaꞌan miꞌ cꞌʌjñel 
chaꞌan cꞌajc, yicꞌot pejtelel xojocña bʌ i yujtsꞌil chaꞌan jini 
aceite chaꞌan bojñibʌl, yicꞌot xojocña bʌ i yujtsꞌil pom. 
Yicꞌot xajlel i cꞌabaꞌ ónice, yicꞌot xajlel tac chaꞌan jini bujcʌl 
tac i cꞌabaꞌ efod, yicꞌot i pislel tajñʌl muꞌ bʌ i cꞌʌñob jini 
motomajob.

Jini eꞌtel yaꞌ tiꞌ yotot Dios 
(Ex. 39.32-43)

10-19 Pejtelel wen yujil bʌ eꞌtel tiꞌ cꞌʌb, laꞌ tilic chaꞌan miꞌ melob 
chuqui tac tsiꞌ yʌlʌ lac Yum:

Jini Tabernáculo yicꞌot i pislel, yicꞌot i majc tac, yicꞌot i 
jocꞌlib tac, yicꞌot i tablajlel tac yicꞌot i barajlel tac, yicꞌot jini 
i yoyel, yicꞌot i cꞌʌclib. Jini Arca yicꞌot i barajlel tac, yicꞌot 
i majc baꞌ miꞌ ñusʌntel mulil, yicꞌot jini jocꞌol bʌ pisil yaꞌ ti 
mal, yicꞌot jini mesa, yicꞌot pejtelel chuqui tac yom cꞌʌñol, 
yicꞌot jini waj muꞌ bʌ i pʌsbentel Dios, yicꞌot i tsꞌʌjbib cꞌajc, 
yicꞌot muꞌ bʌ i cꞌʌjñel, yicꞌot aceite chaꞌan i yaꞌlel jini cꞌajc, 
yicꞌot i pulʌntib pom, yicꞌot i barajlel, yicꞌot aceite chaꞌan 
bojñibʌl, yicꞌot jini xojocña bʌ pom yicꞌot pisil muꞌ bʌ i yajñel 
yaꞌ tiꞌ tiꞌ i yotot Dios baꞌ mi la cochel yaꞌ ti Tabernáculo, 

yicꞌot jini pulʌntib baꞌ miꞌ pulel majtañʌl, yicꞌot i yajñib 
majtañʌl melbil bʌ ti bronce, yicꞌot i barajlel, yicꞌot pejtelel 
chuqui miꞌ cꞌʌjñel, yicꞌot i yajñib jaꞌ, yicꞌot i buchlib, yicꞌot 
jini cortina tac chaꞌan i patiojlel jini Tabernáculo, yicꞌot i 
teꞌel tac, yicꞌot baꞌ miꞌ buchtʌl, yicꞌot jini pisil chaꞌan i tiꞌ jini 
patio, yicꞌot i teꞌel tac jini Tabernáculo, yicꞌot teꞌ tac chaꞌan 
patio, yicꞌot pejtelel i cʌjchil, yicꞌot jalbil bʌ pisil chaꞌan miꞌ 
cꞌʌjñel, chaꞌan mi laꞌ mel laꞌ weꞌtel yaꞌ ti Chꞌujul bʌ Ajñibʌl, 
yicꞌot jini cꞌax sʌc bʌ i pislel Aarón jini motomaj, yicꞌot i 
pislel i yalobilob jaꞌel chaꞌan miꞌ melob i yeꞌtel ti motomaj. 
Cheꞌ tsiꞌ yʌlʌ lac Yum, cheꞌen.

Tsiꞌ chꞌʌmʌyob cꞌotel ofrenda
20 Tsaꞌ sujtiyob pejtelel jini tempʌbiloꞌ bʌ israelob chaꞌan 

miꞌ chajpañob majtañʌl tac. 21 Tsaꞌ tiliyob pejtelel jini 
winicob tsaꞌ bʌ ñijcʌntiyob i pusicꞌal yicꞌot pejtelel tsaꞌ 
bʌ yubiyob i ñijcʌntel ti chuqui utsꞌat. Tsiꞌ chꞌʌmbeyob 
tilel i majtan lac Yum chaꞌan miꞌ melbeñob i yotot baꞌ miꞌ 
tempañob i bʌ. Jini majtañʌl chaꞌañʌch pejtelel chuqui 
miꞌ cꞌʌjñel yicꞌot chaꞌan chꞌujul tac bʌ pisil. 22  Tsaꞌ cꞌotiyob 
winicob yicꞌot xꞌixicob tiꞌ bajñel pusicꞌalob. Tsiꞌ chꞌʌmʌyob 
cꞌotel cadena tac, yicꞌot uyaꞌʌl, yicꞌot mʌtcꞌʌbʌl tac, yicꞌot 
pulsera tac (jiñʌch xotol bʌ miꞌ yʌcꞌob tiꞌ cꞌʌb), yicꞌot 
pejtelel yan tac bʌ cheꞌ bajcheꞌ oro. Tiꞌ pejtelelob tsiꞌ 
chꞌʌmbeyob cꞌotel lac Yum ti ora. 23  Pejtelel winicob am bʌ 
i chaꞌan tsiꞌ chꞌʌmʌyob cꞌotel fino tac bʌ pisil, yʌjyʌx bʌ, 
chʌccojan bʌ, chʌchʌc bʌ yicꞌot fino bʌ lino, yicꞌot i tsutsel 
chivo, yicꞌot i pʌchʌlel tat tiñʌmeꞌ cheꞌ tsꞌajbilix, yicꞌot i 
pʌchʌlel chivo. 24 Pejtelel majqui an tac bʌ i chaꞌan cheꞌ 
bajcheꞌ plata o bronce tsiꞌ chꞌʌmʌyob cꞌotel baꞌan lac Yum 
chaꞌan majtañʌl, yicꞌot pejtelel majqui an tac bʌ i chaꞌan 
acaciateꞌ. Tsiꞌ chꞌʌmʌyob cꞌotel jaꞌel chaꞌan yan tac bʌ i 
cꞌʌjnibal. 25  Cheꞌ jaꞌel pejtelel xꞌixicob yujiloꞌ bʌ ñoqꞌuijel, tsiꞌ 
ñoqꞌuiyob puy, yʌjyʌx bʌ, chʌccojan bʌ, chʌchʌc bʌ yicꞌot 
fino bʌ lino. 26  Tsiꞌ chꞌʌmʌyob cꞌotel pejtelel xꞌixicob yujiloꞌ 
bʌ. Tsiꞌ cꞌʌñʌyob i ñaꞌtʌbal chaꞌan miꞌ chaꞌleñob ñoqꞌuijel ti 
tsutsel chivo.

27 Jini ñuc tacoꞌ bʌ i yeꞌtel tsiꞌ chꞌʌmʌyob cꞌotel xajlel i cꞌabaꞌ 
ónice, yicꞌot xajlel tac chaꞌan miꞌ yotsʌntel ti bujcʌl i cꞌabaꞌ 

efod yicꞌot i pislel tajñʌl chaꞌan motomajob. 28  Cheꞌ jaꞌel tsiꞌ 
chꞌʌmʌyob cꞌotel pejtelel chuqui tac sumuc i yujtsꞌil, yicꞌot jini 
aceite chaꞌan cꞌajc, yicꞌot chaꞌan bojñibʌl, yicꞌot jini xojocña 
bʌ pom. 29 Jini israelob winicob yicꞌot xꞌixicob pejtelel tsaꞌ bʌ i 
bajñel cꞌʌñʌyob winicob yicꞌot xꞌixicob pejtelel tsaꞌ bʌ i bajñel 
cꞌʌñʌyob i pusicꞌal tsiꞌ chꞌʌmʌyob cꞌotel majtañʌl tac tilemoꞌ 
bʌ tiꞌ pusicꞌal. Tsiꞌ chꞌʌmʌyob cꞌotel cheꞌ bajcheꞌ lac Yum tsiꞌ 
sube Moisés ti mandar.

I pʌyol Bezaleel yicꞌot Aholiab 
(Ex. 31.1-11)

30 Moisés tsiꞌ subeyob israelob: Qꞌuelela, lac Yum tsiꞌ 
waꞌchoco Bezaleel i yalobil Uri i yalobil bʌ Hur, loqꞌuem bʌ tiꞌ 
pꞌolbal Judá. 31 Tsaꞌ bujtꞌi ti Chꞌujul bʌ i Chꞌujlel Dios. Lac Yum 
tsiꞌ yʌqꞌue i cꞌʌjñibal yicꞌot i ñaꞌtʌbal chaꞌan miꞌ mel utsꞌat tac 
bʌ, 32  chaꞌan miꞌ mel utsꞌat tac bʌ ti oro, yicꞌot ti plata yicꞌot 
ti bronce, 33  chaꞌan tiꞌ melol jaꞌel xajlel tac, yicꞌot pejtelel 
utsꞌat tac bʌ melbil bʌ ti teꞌ. 34 Dios tsiꞌ yʌqꞌueyob i ñaꞌtʌbal 
Bezaleel yicꞌot Aholiab chaꞌan miꞌ chaꞌleñob cʌntesa (Aholiab 
i yalobil Ahisamac i pꞌolbal bʌ Dan). 35 Dios tsiꞌ yʌqꞌueyob i 
pꞌipꞌlel i pusicꞌal chaꞌan miꞌ melob i yeꞌtel ti tsucu taqꞌuin tiꞌ 
chajp tiꞌ chajp, chaꞌan miꞌ chaꞌleñob tsꞌijb ti xajlel tac, chaꞌan 
miꞌ chaꞌleñob jochꞌ ti yʌjyʌx puy, yicꞌot chʌccojan bʌ, yicꞌot 
chʌchʌc bʌ, yicꞌot fino bʌ lino, chaꞌan miꞌ chaꞌleñob jalbal, 
yicꞌot pejtelel utsꞌat bʌ eꞌtel.

36  Bezaleel yicꞌot Aholiab, yicꞌot pejtelel winicob tsaꞌ 
bʌ aqꞌuentiyob i ñaꞌtʌbal yicꞌot i chꞌejlel chaꞌan 

lac Yum yujilob bajcheꞌ yom melol pejtelel jini eꞌtel tac 
yaꞌ ti Tabernáculo cheꞌ bajcheꞌ tsiꞌ yʌlʌ lac Yum, cheꞌen 
Moisés.

Moisés tsiꞌ tiqꞌuiyob chaꞌan maꞌanix 
miꞌ chʌn acꞌob ofrenda

2  Moisés tsiꞌ pʌyʌ Bezaleel yicꞌot Aholiab, yicꞌot pejtelel 
winicob tsaꞌ bʌ aqꞌuentiyob i bʌxlel i pusicꞌal ti eꞌtel chaꞌan lac 
Yum. Tsiꞌ pʌyʌ jini nijcʌbiloꞌ bʌ i pusicꞌal chaꞌan miꞌ majlelob 
ti eꞌtel. 3  Bezaleel yicꞌot Aholiab tsiꞌ chꞌʌmbeyob Moisés jini 
majtañʌl tac tsaꞌ bʌ i chꞌʌmʌyob cꞌotel jini israelob chaꞌan 
miꞌ mejlel i yotot Dios. Jini winicob yicꞌot xꞌixicob tsiꞌ chʌn 

chꞌʌmʌyob cꞌotel jini majtañʌl tac tilemoꞌ bʌ tiꞌ pusicꞌal chaꞌan 
miꞌ yʌcꞌob ti jujumpꞌejl sʌcꞌajel. 4 Cheꞌ jini tsiꞌ cʌyʌyob i yeꞌtel. 
Tsaꞌ tiliyob jini xꞌeꞌtelob woli bʌ i melbeñob i yotot Dios. 5 Tsiꞌ 
subeyob Moisés: Jini winicob xꞌixicob woliꞌ chꞌʌmob tilel 
jini ofrenda ñumenix ti pꞌis cheꞌ bajcheꞌ yom cꞌʌñol chaꞌan 
jini eꞌtel yom bʌ melol cheꞌ bajcheꞌ tsiꞌ yʌlʌ lac Yum, cheꞌob. 
6 Cheꞌ jini Moisés tsiꞌ yʌcꞌʌ ti tsictiyel jini tꞌan ti pejtelel 
tejclum. Mach yomix miꞌ chʌn tilel winic mi xꞌixic chaꞌan miꞌ 
chꞌʌm tilel jini ofrenda chaꞌan i yotot Dios, cheꞌen. Cheꞌi tsaꞌ 
tijqꞌuiyob jini winicob chaꞌan maꞌanix miꞌ chʌn chꞌʌmob cꞌotel 
jini ofrenda. 7 Come tsaꞌix tsꞌʌctiyi pejtelel jini yom bʌ miꞌ 
cꞌʌjñel tac chaꞌan i melol jini otot. Anix i ñumel jaꞌel.

I melol Tabernáculo 
(Ex. 26.1-37)

8  Pejtelel jini pꞌipꞌoꞌ bʌ i pusicꞌal woliyoꞌ bʌ ti eꞌtel ti 
Tabernáculo tsiꞌ cꞌʌñʌyob fino bʌ lino i melob lujumpajc 
cortina tac, yʌjyʌx bʌ, chʌccojan bʌ, yicꞌot chʌchʌc bʌ. Tsiꞌ 
meleyob yicꞌot i yejtal ángelob, wen i tꞌojol bʌ melbil. 9 Cheꞌ 
bajcheꞌ chʌnlujumpꞌejl (14) metro i tamlel jujumpajc jini 
cortina. Chaꞌpꞌejl metro i xuc. Lajal i ñuclel.

10 Ti joꞌpajc laj bʌ tsꞌisbil ti pejtelel yicꞌot yambʌ joꞌpajc pisil 
lajal chucbil yicꞌot pejtelel jini yan tac bʌ. 11 Tsiꞌ yʌcꞌʌyob 
xotol bʌ pisil yʌjyʌx bʌ tiꞌ tiꞌ jini pisil, ti jini ñaxan bʌ yicꞌot 
ti wiꞌilix bʌ baꞌ tʌcꞌbil. Cheꞌ jaꞌel lajal tsiꞌ meleyob jini yʌmbʌ 
pisil baqui tʌcꞌbil tiꞌ chaꞌpꞌejlel. 12  An lujumpꞌejl i yuxcꞌal 
jini xotol bʌ pisil tac ti jini ñaxan bʌ pisil, yicꞌot lujumpꞌejl i 
yuxcꞌal xotol tac bʌ pisil yaꞌ ti yambʌ pisil jaꞌel. Tsiꞌ yʌcꞌʌyob 
jini xotol tac bʌ pisil ti pisil tac tiꞌ chaꞌtʌcꞌlel chaꞌan laj bʌ an 
jini alʌ xotol tac bʌ pisil tiꞌ pejtelel jini ñuqui tʌcꞌbil tac bʌ. 
13  Tsiꞌ meleyob lujuntsꞌijt i yuxcꞌal (50) gancho ti puro oro. Tsiꞌ 
cꞌʌñʌyob i laj bʌ ñejtꞌ ti pejtelel jini pisil tac jinto tsiꞌ meleyob 
ti jumpꞌejl jach jini Tabernáculo.

14 Cheꞌ jaꞌel tsiꞌ meleyob pisil tiꞌ tsutsel chivo, chaꞌan i jol 
jini pisil bʌ otot. An junlujumpajc ti pejtelel. 15 Joꞌlujumpꞌejl 
metro i tamlel jumpꞌejl cortina. Chaꞌpꞌejl metro i xujc. Cheꞌ 
lajal i pꞌisol tiꞌ pejtelel junlujumpajc cortina. 16 Tsiꞌ laj bʌ 
tʌcꞌʌyob jini joꞌpajc cortina tac. Parte tsiꞌ tsꞌisiyob yambʌ 
wʌcpꞌejl cortina tac. 17 Tsiꞌ yʌcꞌʌyob lujumpꞌejl i yuxcꞌal 

argolla melbil jach bʌ ti pisil yaꞌ tiꞌ tiꞌ baqui tʌcꞌbil, yicꞌot 
lujumpꞌejl i yuxcꞌal jaꞌel yaꞌ tiꞌ chaꞌtʌjcꞌlel jini cortina tac. 
18  Tsiꞌ melbeyob lujuntsꞌijt i yuxcꞌal (50) i jocꞌlib melbil bʌ ti 
bronce chaꞌan miꞌ yotsañob yaꞌ baqui xotol tac jini pisil cheꞌ 
bajcheꞌ argolla tac. Tsiꞌ laj bʌ chucuyob yaꞌ ti xotol tac bʌ 
pisil jinto tsaꞌ mejli ti jumpꞌejl jach. 19 Cheꞌ jaꞌel tsiꞌ melbeyob 
i jol jini Tabernáculo. Tsiꞌ meleyob tiꞌ pʌchʌlel tat tiñʌmeꞌ, 
tsꞌajbil bʌ ti chʌchʌc bʌ tsꞌajc. Tsiꞌ yʌcꞌʌyob i pʌchʌlel chivo 
yaꞌ tiꞌ pam.

20 Tsiꞌ yʌqꞌueyob i tablajlel jini Tabernáculo ti acaciateꞌ. Waꞌal 
tac tsiꞌ yʌcꞌʌyob. 21 I tamlel jiñʌch joꞌpꞌejl metro. I xujc jiñʌch 
75 centímetro. 22  An i cꞌʌclib ti jujunqꞌuejl tabla tiꞌ chaꞌwejlel 
chaꞌan ñitꞌʌl miꞌ cʌytʌl. Junlajal tsiꞌ meleyob i tablajlel. 23  Tsiꞌ 
meleyob juncꞌal tabla chaꞌan i mʌjquil jini Tabernáculo am 
bʌ tiꞌ tojel sur. 24 An chaꞌcꞌal i cꞌʌclib ti plata, chaꞌpꞌejl chaꞌan 
jujunqꞌuejl jini tabla. An chaꞌpꞌejl i jocꞌlib chaꞌan jujunqꞌuejl. 
25 An juncꞌal i tablajlel jini Tabernáculo tiꞌ xujc am bʌ ti norte. 
26  An chaꞌcꞌal i cꞌʌclib ti plata jaꞌel, chaꞌpꞌejl chaꞌan jujunqꞌuejl 
tabla.

27 An wʌcqꞌuejl tabla chaꞌan i pat jini Tabernáculo yaꞌ baꞌ miꞌ 
bʌjlel qꞌuin. 28  An chaꞌqꞌuejl tabla chaꞌan i xujc tac yaꞌ tiꞌ pat 
Tabernáculo. 29 Junlajal miꞌ cʌjchel ti ñujp ti ñujp tac jini tabla 
yicꞌot xotol bʌ tsucu taqꞌuin tac. Ñitꞌʌl miꞌ cʌytʌl tiꞌ chañelal 
yicꞌot ti yebal. Cheꞌʌch lajal jaꞌel tiꞌ chaꞌwejlel i xujc. 30 Cheꞌ 
jini an waxʌqꞌuejl tabla yicꞌot i cꞌʌclib melbil bʌ ti plata. 
Tiꞌ pejtelel jiñʌch wʌclujumpꞌejl i cꞌʌclib, chaꞌpꞌejl chaꞌan 
jujunqꞌuejl tabla.

31 Melbil jini bara ti acaciateꞌ. 32  An joꞌtsꞌijt bara tac ti 
junwejl jini Tabernáculo. An yambʌ joꞌtsꞌijt ti yambʌ i 
junwejlel, yicꞌot yambʌ joꞌtsꞌijt yaꞌ baꞌ miꞌ bʌjlel qꞌuin. 33  Jini 
yambʌ bara miꞌ ñumel ti yojlil jini tabla ti jujunwejl. 34 Tsiꞌ 
tepꞌeyob ti oro jini tabla tac. Melbil ti oro jini xotol bʌ tsucu 
taqꞌuin baꞌ miꞌ ñumel jini bara tac. Tepꞌbil ti oro jaꞌel jini 
bara tac.

35 Tsiꞌ meleyob colem bʌ jocꞌol bʌ pisil, yʌjyʌx bʌ, yicꞌot 
chʌccojan bʌ, chʌchʌc bʌ, wen jalbil bʌ lino yicꞌot i yejtal 
ángelob. 36 Tsiꞌ meleyob chʌntsꞌijt teꞌ ti acacia, tepꞌbil bʌ ti oro. 
Tsiꞌ meleyob chʌmpꞌejl i jocꞌlib ti oro. Tsiꞌ meleyob chʌmpꞌejl i 
buchlib ti plata.

37 Tsiꞌ meleyob cortina chaꞌan miꞌ yajñel tiꞌ tiꞌ Tabernáculo. 
Melbil ti yʌjyʌx bʌ pisil yicꞌot ti chʌccojan bʌ, yicꞌot ti 
chʌchʌc bʌ, yicꞌot wen jalbil bʌ lino, wen utsꞌat bʌ jochꞌbil. 
38  Tsiꞌ meleyob joꞌtsꞌijt teꞌ ti acacia, tepꞌbil bʌ ti oro. Tsiꞌ 
melbeyob i jocꞌlib jaꞌel. Tepꞌbil ti oro i jol yicꞌot i cʌjchib. 
Melbil i buchlib ti bronce.

I melol chuqui miꞌ cꞌʌjñel ti Tabernáculo 
(Ex. 25.10-40; 27.1-8; 30.1-10)

37  Bezaleel tsiꞌ cꞌʌñʌ acaciateꞌ i mel jini Arca. An 
jumpꞌejl metro yicꞌot juncꞌal centímetro i tamlel, 

yicꞌot 75 centímetro i xujc, yicꞌot 75 centímetro chanlel. 2  Tsiꞌ 
tepꞌeꞌ ti puro oro tiꞌ pat yicꞌot tiꞌ mal, yicꞌot tiꞌ pam. Tsiꞌ mele 
ti oro jaꞌel i tiꞌil i xujc tiꞌ joytʌlel. 3  Tsiꞌ mele jaꞌel chʌnxojt 
tsucu taqꞌuin melbil bʌ ti oro tsaꞌ bʌ i yʌcꞌʌ ti jujunwejl i yoc. 
An chaꞌpꞌejl ti junwejl yicꞌot yambʌ chaꞌpꞌejl ti yambʌ junwejl 
i xujc. 4 Tsiꞌ mele bara tac jaꞌel melbil bʌ ti teꞌ i cꞌabaꞌ acacia. 
Tsiꞌ tepꞌe ti oro. 5 Tsiꞌ jucu tac ochel jini bara ti jujunwejl 
i xujc Arca baꞌ xotol tac jini tsucu taqꞌuin melbil bʌ ti oro 
chaꞌan mi mejlel i qꞌuechob majlel jini Arca. 6 Tsiꞌ mele ti oro 
jini baꞌ miꞌ ñusʌbentelob i mul yaꞌ tiꞌ pam jini Arca. I tamlel 
jiñʌch jumpꞌejl metro yicꞌot 25 centímetro. I xujc jiñʌch 75 
centímetro. 7 Tiꞌ jujunwejl baꞌ miꞌ ñusʌbentelob i mul tsiꞌ yʌcꞌʌ 
i yejtal ángelob, melbil bʌ ti puro oro. Jatsꞌbil ti martillo. 8  Tsiꞌ 
yʌcꞌʌ i yejtal ángelob ti jujunwejl. Jini i yejtal ángelob yaꞌ jach 
tem tsuyul yaꞌ tiꞌ majc jini Arca baꞌ miꞌ ñusʌntel mulil. 9 Jini 
ángelob tichꞌbil i wichꞌ yaꞌ tiꞌ pam jini Arca. Jini i wutob 
miꞌ laja qꞌuelob i bʌ. Cheꞌ jaꞌel lajal miꞌ qꞌuelob yaꞌ baꞌ miꞌ 
ñusʌntel mulil.

10 Tsiꞌ mele jumpꞌejl mesa ti teꞌ i cꞌabaꞌ acacia. Jumpꞌejl 
metro i tamlel. Ojlil metro i xujc. I chanlel 75 centímetro. 
11 Tsiꞌ tepꞌe ti puro oro. Tsiꞌ melbe i chꞌʌjlil ti oro tiꞌ joytʌlel 
i tiꞌil i xujc tac. 12  Tsiꞌ mele jaꞌel i chꞌʌjlil ti oro tiꞌ joytʌlel i 
xujc tac. I weltʌlel jiñʌch cheꞌ bajcheꞌ jumpꞌejl pachꞌcꞌʌb. Yaꞌ 
tiꞌ tiꞌil tsiꞌ chaꞌ aqꞌue yambʌ i chꞌʌjlil tsꞌitaꞌ chꞌochꞌoquix bʌ 
ti puro oro jaꞌel. Bulu tselel tsiꞌ melbe i chꞌʌjlil i tiꞌil jini i 
xujc. 13  Tsiꞌ mele jaꞌel chʌnxojt tsucu taqꞌuin ti oro. Tsiꞌ yʌcꞌʌ 
yaꞌ ti jujunwejl i xujc jini mesa. An jujumpꞌejl ti jujuntsꞌijt 
i yoc jini mesa. 14 Jini xotol bʌ miꞌ yajñel tiꞌ tiꞌil chaꞌan miꞌ 

mejlel ti ochel jini bara tac. Cheꞌ jini miꞌ mejlel ti chꞌuyol 
majlel jini mesa. 15  Tsiꞌ mele jini bara ti acaciateꞌ. Tsiꞌ tepꞌe 
ti puro oro. Jiñʌch chaꞌan miꞌ cꞌʌñob i chꞌuyob majlel jini 
mesa. 16  Tsiꞌ cꞌʌñʌ puro oro tiꞌ melol jini plato tac yicꞌot jini 
ñuc tac bʌ plato yicꞌot jini jara tac chaꞌan lʌmʌl bʌ majtañʌl 
tac.

17 Tsiꞌ mele i tsꞌʌjbib cꞌajc ti puro oro. Melbil i cꞌʌclib yicꞌot i 
teꞌel ti martillo. Melbil ti martillo jaꞌel baꞌ miꞌ lejmel jini cꞌajc 
tac yicꞌot i chꞌʌjlil tac. Jumpꞌejl jach oro tsaꞌ mejli tiꞌ pejtelel. 
18  An wʌctsꞌijt i cꞌʌb i yajñib baꞌ miꞌ lejmel cꞌajc, uxtsꞌijt i cꞌʌb 
ti jujunwejl. 19 An uxpꞌejl i chꞌʌjlil lajal bʌ cheꞌ bajcheꞌ i nich 
teꞌ i cꞌabaꞌ almendro ti jujunwejl. Ti jujumpꞌejl i chꞌʌjlil an 
cheꞌ bajcheꞌ i yutbal i nich pimel. An i nich jaꞌel. Cheꞌ lajal 
tiꞌ wʌctsꞌijtlel i cꞌʌb i tsꞌʌjbib cꞌajc. 20 Yaꞌ tiꞌ tꞌejl baꞌ miꞌ lejmel 
jini cꞌajc an chʌmpꞌejl i chꞌʌjlil melbil bʌ cheꞌ bajcheꞌ i nich 
almendro, am bʌ i yutbal yicꞌot i nich ti jujumpꞌejl. 21 Cheꞌ 
jaꞌel an chaꞌpꞌejl i yutbal ti yebal jini chaꞌtsꞌijt i cꞌʌb yicꞌot 
yambʌ chaꞌpꞌejl i yutbal yaꞌ ti yebal jini yambʌ chaꞌtsꞌijt i cꞌʌb, 
yicꞌot yambʌ chaꞌpꞌejl i yutbal ti yebal jini yambʌ chaꞌtsꞌijt i 
cꞌʌb. Cheꞌ lajal an ti jini wʌctsꞌijt i cꞌʌb i teꞌel baꞌ miꞌ lejmel 
jini cꞌajc. 22  Pejtelel i yutbal tac yicꞌot i cꞌʌb tac tsaꞌ mejli ti 
jumpꞌejl jach oro. Melbil yicꞌot martillo. 23  Ti puro oro tsiꞌ 
mele jini wucpꞌejl vaso baꞌ miꞌ chaꞌlen lejmel jini cꞌajc, yicꞌot 
muꞌ bʌ i cꞌʌn i yʌp jini cꞌajc. Tsiꞌ melbe i yajñib i tʌñʌl jini 
cꞌajc jaꞌel. 24 Tsiꞌ cꞌʌñʌ lujumpꞌejl i yuxcꞌal (50) kilo puro oro 
tiꞌ melol pejtelel iliyi. Tsiꞌ mele pejtelel chuqui tac yom chaꞌan 
miꞌ cꞌʌjñel.

25 Cheꞌ jaꞌel tsiꞌ mele i pulʌntib* pom. Tsiꞌ cꞌʌñʌ acaciateꞌ. I 
tamlel jiñʌch ojlil metro ti jujunwejl i xujc. Jumpꞌejl metro i 
chanlel. Tsiꞌ melbe i xulub tac, yaꞌ jach tem loqꞌuem i xulub 
tac yaꞌ tiꞌ xujc tac jini pulʌntib. 26  Tsiꞌ tepꞌe ti puro oro, pejtelel 
tiꞌ joyol, yicꞌot i xujc, yicꞌot tiꞌ joytʌlel. 27 Yaꞌ tiꞌ yebal i tiꞌ tiꞌ 
chaꞌwejlel i xujc tsiꞌ yʌcꞌʌ chaꞌpꞌejl xotol tac bʌ tsucu taqꞌuin 
melbil bʌ ti oro. Jiñʌch chaꞌan miꞌ juc ochel jini bara chaꞌan 
mi mejlel i qꞌuechob. 28  Tsiꞌ cꞌʌñʌ acaciateꞌ tiꞌ melol jini bara 
tac. Tsiꞌ tepꞌe ti oro jaꞌel.

29 Cheꞌ jaꞌel tsiꞌ cꞌʌñʌ i ñaꞌtʌbal chaꞌan miꞌ chajpan chꞌujul 
bʌ aceite chaꞌan bojñibʌl. Tsiꞌ mele utsꞌat bʌ xojocña bʌ pom 
jaꞌel.

Tsiꞌ meleyob pulʌntib 
(Ex. 27.1-8)

38  Tsiꞌ cꞌʌñʌ acaciateꞌ chaꞌan tsiꞌ mele jini pulʌntib 
chaꞌan pulbil bʌ i majtan tac lac Yum. Lajal i tamlel 

ti chʌnxujcꞌubʌyel, ojlil i yuxpꞌejl metro cheꞌ ti jujunwejl. I 
chanlel jiñʌch ojlil i chaꞌpꞌejl metro. 2  Tsiꞌ melbe i xulub 
tiꞌ chʌmpꞌejlel i xujc, yaꞌ jach tsaꞌ tem loqꞌui i xulub yaꞌ ti 
pulʌntib. Laj tepꞌbil ti bronce. 3  Tsiꞌ mele ti bronce jaꞌel pocꞌ 
tac, yicꞌot wechel tac bʌ eꞌtijibʌl chaꞌan miꞌ jopob loqꞌuel jini 
tan. Tsiꞌ mele jaꞌel jini taza tac yicꞌot pejtelel yan tac bʌ muꞌ 
bʌ i cꞌʌjñel. 4 Tsiꞌ mele chim ti bronce. Tsiꞌ yʌcꞌʌ ti yebal yaꞌ baꞌ 
joy mʌcbil jini pulʌntib. Jini chim an ti yojlil jini pulʌntib. 
5 Yaꞌ tiꞌ tiꞌ jini chim tsiꞌ yʌcꞌʌ chʌmpꞌejl xotol bʌ tsucu taqꞌuin 
melbil bʌ ti bronce chaꞌan miꞌ yochel jini bara tac. 6 Tsiꞌ cꞌʌñʌ 
acaciateꞌ tiꞌ melol jini bara tac. Tsiꞌ tepꞌe ti bronce. 7 Tsiꞌ yotsa 
jini bara tac baꞌ xotol jini tsucu taqꞌuin chaꞌan miꞌ mejlel i 
chꞌuyob majlel. Tocol i mal jini pulʌntib.

8  Tsiꞌ cꞌʌñʌ bronce tiꞌ melol i yajñib jaꞌ yicꞌot i buchlib. Tsaꞌ 
loqꞌui jini bronce ti espejo tac tsaꞌ bʌ i yʌcꞌʌyob jini xꞌixicob 
tsaꞌ bʌ i tempayob i bʌ yaꞌ tiꞌ tiꞌ jini Tabernáculo, come ti 
wajali puro bronce i yespejo tac.

I patiojlel Tabernáculo 
(Ex. 27.9-19)

9 Tsiꞌ mele jini patio. Yaꞌ ti sur tsiꞌ jocꞌchoco wen jalbil 
bʌ lino. I tamlel jiñʌch lujumpꞌejl i yuxcꞌal (50) metro. 
10 Cʌchʌl jini cortina ti juncꞌal i teꞌel am bʌ juncꞌal i 
cꞌʌclib melbil bʌ ti bronce. Melbil i jocꞌlib ti plata. 11 Cheꞌ 
jaꞌel ti norte tsiꞌ jocꞌchoco yambʌ cortina. I tamlel jiñʌch 
lujumpꞌejl i yuxcꞌal metro. An juncꞌal i teꞌel melbil bʌ 
ti bronce, yicꞌot juncꞌal i cꞌʌclib i teꞌel melbil ti puro 
bronce. Melbil i jocꞌlib tac ti plata. 12  I tamlel jini patio 
tiꞌ tojel i bʌjlibal qꞌuin jiñʌch joꞌpꞌejl i chaꞌcꞌal (25) 
metro. An lujuntsꞌijt i teꞌel tac yicꞌot lujumpꞌejl i cꞌʌclib. 
Melbil i jocꞌlib tac ti plata. 13-15  I tamlel jini patio tiꞌ tojel 
i pasibal qꞌuin jiñʌch joꞌpꞌejl i chaꞌcꞌal metro. Jini cortina 
ti jujunwejl baꞌ miꞌ yochelob yaꞌ ti Tabernáculo jiñʌch 
wucpꞌejl metro. An uxtsꞌijt i teꞌel yicꞌot i cꞌʌclib tac ti 

jujunwejl. 16  Pejtelel jini cortina tac chaꞌan patio melbil ti 
wen jalbil bʌ lino. 17 Melbil ti bronce i cꞌʌclib tac i teꞌel. 
Melbil ti plata i jocꞌlib tac yicꞌot jini xotol tac bʌ. Tepꞌbil ti 
plata i pam i jol i postejlel jini patio. Jini i teꞌel tac cʌchbil 
ti plata.

18  I mʌjquil jini patio jiñʌch cortina am bʌ lujumpꞌejl metro i 
tamlel, ojlil i yuxpꞌejl metro i xujc, melbil bʌ ti yʌjyʌx bʌ pisil, 
yicꞌot chʌccojan bʌ, yicꞌot chʌchʌc bʌ, wen jalbil bʌ lino. 19 An 
chʌntsꞌijt i teꞌel tac yicꞌot chʌmpꞌejl i cꞌʌclib melbil ti bronce. 
Melbil ti plata i jocꞌlib tac, yicꞌot jini xotol tac bʌ, yicꞌot i teꞌel 
tac. Tsiꞌ yʌqꞌueyob plata yaꞌ tiꞌ niꞌ tac chaꞌan maꞌanic miꞌ jilel. 
20 Melbil ti bronce i ñejtil jini Tabernáculo yicꞌot i ñejtil tac i 
patiojlel.

Tsiꞌ qꞌueleyob eꞌtel
21 Jiñʌch iliyi cheꞌ bajcheꞌ melbil jini Tabernáculo baꞌ miꞌ 

yotsañob jini Arca, baꞌ mi mejlel i melob i yeꞌtel jini levíjob. 
Tsiꞌ yʌcꞌʌ mandar Moisés cheꞌ bajcheꞌ yom melol. Tsiꞌ qꞌuele 
jini eꞌtel i yalobil jini motomaj Aarón jiñʌch Itamar. 22  Bezaleel 
tsiꞌ laj mele pejtelel chuqui tac tsiꞌ yʌlʌ lac Yum tiꞌ tojlel 
Moisés. Bezaleel i yalobilʌch Uri, i buts Ur loqꞌuem tiꞌ pꞌolbal 
Judá. 23  Aholiab tsiꞌ chaꞌle eꞌtel yicꞌot Bezaleel. Jini Aholiab i 
yalobilʌch Ahisamac loqꞌuem bʌ tiꞌ pꞌolbal Dan, wen yujil i 
tsꞌijbuntel xajlel yicꞌot yan tac bʌ chuqui tac yom melol, yicꞌot 
jochꞌbil tac bʌ pisil, melbil bʌ ti yʌjyʌx, yicꞌot ti chʌccojan bʌ, 
yicꞌot chʌchʌc tac bʌ yicꞌot fino bʌ lino.

Jini tsucu taqꞌuin tsaꞌ bʌ cꞌʌjni tiꞌ yotot Dios
24 Jini oro tsaꞌ bʌ cꞌʌjni chaꞌan i yotot Dios an i yalel cheꞌ 

bajcheꞌ 1,400 kilo. 25-26 Jini plata tsaꞌ bʌ i yʌcꞌʌyob winicob 
jiñʌch 4,350 kilo. I yonlel pejtelel jini winicob jiñʌch 
603,550. 27 Tsaꞌ cꞌʌjni cheꞌ bajcheꞌ 4,300 kilo jini plata tiꞌ 
melol i cꞌʌclib tac i teꞌel jini Tabernáculo, yicꞌot tiꞌ melol 
jini jocꞌol bʌ pisil. Tsaꞌ cꞌʌjni uxpꞌejl i yuxcꞌal (43) kilo ti 
jujumpꞌejl i cꞌʌclib. 28  Jini plata tsaꞌ bʌ colojbaji tsaꞌ cꞌʌjni 
chaꞌan i teꞌel tac. Tsiꞌ tepꞌeyob pejtelel i chañelal. Tsiꞌ laj 
cʌchʌyob jaꞌel.

29 Jini bronce tsaꞌ bʌ i yʌcꞌʌyob jiñʌch cheꞌ bajcheꞌ 3,400 
kilo. 30 Tsaꞌ cꞌʌjni bronce tiꞌ melol i cꞌʌclib tac i teꞌel i puertajlel 

Tabernáculo, yicꞌot jini pulʌntib, yicꞌot jini chim, yicꞌot 
pejtelel chuqui tac yom cꞌʌñol yaꞌ ti pulʌntib. 31 Tsaꞌ cꞌʌjni jini 
bronce jaꞌel chaꞌan i cꞌʌclib tac am bʌ ti patio, yicꞌot i cꞌʌclib 
tac jini puerta, yicꞌot pejtelel jini eꞌtijibʌl tac i wentajlel lawux.

Tsiꞌ melbeyob i pislel motomajob 
(Ex. 28.1-43)

39  Tsiꞌ cꞌʌñʌyob jini yʌjyʌx bʌ pisil yicꞌot chʌccojan bʌ, 
yicꞌot chʌchʌc bʌ chaꞌan tiꞌ melol jini bujcʌl tac muꞌ 

bʌ i cꞌʌjñel ti eꞌtel ti Tabernáculo. Jiñʌch i pislel Aarón jaꞌel 
cheꞌ bajcheꞌ lac Yum tsiꞌ yʌqꞌue mandar Moisés.

2  Jini i chaꞌlajmlel bujcʌl i cꞌabaꞌ efod, yicꞌot yʌjyʌx bʌ pisil 
yicꞌot chʌccojan bʌ yicꞌot chʌchʌc bʌ yicꞌot wen jalbil bʌ 
lino. 3  Tsiꞌ cujuyob jini oro chaꞌan miꞌ pech i bʌ. Cheꞌ pechelix 
tsiꞌ bicꞌti tsiliyob chaꞌan i wentajlel puy, chaꞌan miꞌ jalob jini 
yʌjyʌx bʌ pisil, yicꞌot chʌccojan bʌ, yicꞌot chʌchʌc bʌ yicꞌot 
wen jalbil bʌ lino. Cheꞌi tsiꞌ laj tsꞌisbeyob ochel i sajl oro 
chaꞌan wen utsꞌatax miꞌ cʌytʌl. 4-5 Tsiꞌ meleyob jaꞌel chaꞌtꞌujm 
tirante chaꞌan miꞌ yajñel tiꞌ quejlab tiꞌ chaꞌwejlel. Tsiꞌ cʌchʌyob 
i cʌjchil i ñʌcꞌ. Cheꞌ jaꞌel i cʌjchil i ñʌcꞌ tsꞌisbebil ochel oro 
ti yʌjyʌx bʌ pisil, yicꞌot ti chʌccojan bʌ, yicꞌot ti chʌchʌc bʌ, 
yicꞌot ti wen jalbil bʌ lino. Cheꞌʌch bajcheꞌ lac Yum tsiꞌ yʌqꞌue 
mandar Moisés.

6 Tsiꞌ chajpayob xajlel i cꞌabaꞌ ónice. Tsiꞌ yotsayob ti oro. Yaꞌ 
tsꞌijbubil i cꞌabaꞌob i pꞌolbalob Israel. 7 Tsiꞌ yʌcꞌʌ jini xajlel yaꞌ 
ti tirante am bʌ tiꞌ quejlab ti jujunwejl chaꞌan miꞌ cꞌajtesañob 
israelob cheꞌ bajcheꞌ lac Yum tsiꞌ yʌqꞌue mandar Moisés.

8  Cheꞌʌch bajcheꞌ jini bujcʌl i cꞌabaꞌ efod, utsꞌat jaꞌel tsaꞌ mejli 
i pislel i tajn. Tsiꞌ mele ti oro yicꞌot ti yʌjyʌx bʌ pisil, yicꞌot 
chʌccojan bʌ, yicꞌot chʌchʌc bʌ, wen jalbil bʌ lino. 9 Junlajal 
i ñuclel, juñajb tiꞌ joytʌlel, cheꞌ bajcheꞌ joꞌpꞌejl i chaꞌcꞌal 
centímetro. 10 Tsiꞌ yʌcꞌʌyob chʌntsolom xajlel tac. Ti jini ñaxan 
bʌ i tsolom an sardio yicꞌot topacio yicꞌot carbunclo. 11 Yaꞌ tiꞌ 
chaꞌtsolomlel bʌ an esmeralda yicꞌot zafiro yicꞌot diamante. 
12  Yaꞌ tiꞌ yuxtsolomlel an jacinto, yicꞌot ágata yicꞌot amatista. 
13  Yaꞌ tiꞌ chʌntsolomlel an berilo, yicꞌot ónice yicꞌot jaspe. 
Ñotbil tac ti oro. 14 Chajpʌbil jini xajlel tac cheꞌ bajcheꞌ sello 
tac baꞌ tsꞌijbubil i cꞌabaꞌob jini lajchʌntiquilob i yalobilob 
Israel.

EXODO 38 ,  39

El Antiguo Testament en el ch'ol de Tumbalá  ©Liga Bíblica Internacional, 2011 



177

15 An chaꞌtꞌujm jaxbil bʌ ti puro oro cheꞌ bajcheꞌ lazo 
chaꞌan jini bujcʌl i cꞌabaꞌ efod. 16 Tsiꞌ meleyob chaꞌxojt xotol 
bʌ melbil bʌ ti oro chaꞌan miꞌ yʌcꞌ jini tirante ti jujunwejl i 
pislel i tajn. 17 Tsiꞌ yotsayob jini chaꞌtꞌujm cadena melbil bʌ ti 
oro ti jini chaꞌxojt xotol bʌ am bʌ ti jujunwejl bujcʌl. 18  Jini 
i chaꞌwejlel jini cadena tsiꞌ cʌchʌyob tiꞌ chaꞌwejlel i quejlab 
jini bujcʌl i cꞌabaꞌ efod yaꞌ ti tirante tac. 19 Tsiꞌ meleyob 
yambʌ chaꞌxojt tsucu taqꞌuin melbil bʌ ti oro. Tsiꞌ yʌcꞌʌyob 
tiꞌ yebal i pislel i tajn baꞌ lʌpʌl yicꞌot jini bujcʌl i cꞌabaꞌ efod. 
20 Tsiꞌ cʌchʌyob yambʌ chaꞌxojt tsucu taqꞌuin melbil bʌ ti oro 
yaꞌ ti yebal jini tirante am bʌ ti bujcʌl. Tsiꞌ yʌcꞌʌyob lʌcꞌʌl 
yaꞌ baꞌan i cʌjchil i ñʌcꞌ. 21 Cheꞌ jini tsiꞌ cʌchʌyob jini xotol bʌ 
tsucu taqꞌuin chaꞌan i pislel i tajn yicꞌot jini bujcʌl. Tsiꞌ cꞌʌñʌ 
yʌjyʌx bʌ i chꞌajñal. Cheꞌ jini maꞌanic miꞌ tʌtsꞌ i bʌ i pislel 
i tajn baꞌan jini bujcʌl. Cheꞌʌch lac Yum tsiꞌ yʌqꞌue mandar 
Moisés.

22  Yʌjyʌx jini bujcʌl i cꞌabaꞌ efod, wen jalbil. 23  Yaꞌ ti 
yojlil ti chan, mero ñuc i tiꞌ baꞌ miꞌ yochel i jol. Jochꞌbil 
cheꞌ bajcheꞌ i bicꞌ bujcʌl chaꞌan maꞌanic miꞌ tsijlel. 24  Yaꞌ ti 
yebal, tiꞌ joytʌlel jini tam bʌ bujcʌl, tsiꞌ jocꞌchocobeyob i 
chꞌʌjlil cheꞌʌch bajcheꞌ chꞌumacꞌ yʌjyʌx bʌ yicꞌot chʌccojan 
bʌ yicꞌot chʌchʌc bʌ, yicꞌot wen jalbil bʌ lino. 25-26  An 
jumpꞌejl alʌ campana melbil bʌ ti oro yicꞌot jumpꞌejl 
chꞌumacꞌ, jumpꞌejl alʌ campana yicꞌot jumpꞌejl chꞌumacꞌ, 
cheꞌi tiꞌ joytʌlel tiꞌ pejtelel i tiꞌ. Aarón tsiꞌ lʌpʌ ili bujcʌl 
cheꞌ bʌ tsiꞌ mele i yeꞌtel tiꞌ tojlel lac Yum cheꞌ bajcheꞌ lac 
Yum tsiꞌ yʌlʌ.

27-28  Cheꞌ jaꞌel tsiꞌ melbeyob tam bʌ i pislel Aarón yicꞌot i 
yalobilob melbil bʌ ti lino, wen jalbil bʌ. Tsiꞌ cꞌʌñʌ wen bʌ 
lino tiꞌ melol i pislel i tajn, yicꞌot chan bʌ i yit i pixol, yicꞌot 
jini alʌ pixolʌl, yicꞌot i borwex. 29 Tsiꞌ cꞌʌñʌyob wen jalbil bʌ 
lino tiꞌ melol i cʌjchil i ñʌcꞌ, yʌjyʌx bʌ, chʌccojan bʌ yicꞌot 
chʌchʌc bʌ, jochꞌbil bʌ, cheꞌ bajche lac Yum tsiꞌ yʌqꞌue 
mandar Moisés.

30 Tsiꞌ cꞌʌñʌyob puro oro tiꞌ melol junqꞌuejl alʌ tsucu taqꞌuin 
chaꞌan miꞌ tsꞌijbañob yaꞌi: Chꞌujul chaꞌan lac Yum, cheꞌen. 
31 Tsiꞌ cʌchʌyob yʌjyʌx bʌ xelajʌl chaꞌan miꞌ cʌjchel jini alʌ 
tsucu taqꞌuin yaꞌ ti alʌ pixolʌl cheꞌ bajcheꞌ lac Yum tsiꞌ yʌqꞌue 
mandar Moisés.

Tsaꞌ ujti jini eꞌtel chaꞌan Tabernáculo 
(Ex. 35.10-19)

32  Tsaꞌ ujti ti melol pejtelel jini eꞌtel chaꞌan Tabernáculo, jini 
otot baꞌ miꞌ tempañob i bʌ yicꞌot Dios. Jini israelob tsaꞌix 
i meleyob pejtelel cheꞌ bajcheꞌ lac Yum tsiꞌ yʌqꞌue mandar 
Moisés. 33-34 Tsiꞌ chꞌʌmbeyob tilel Tabernáculo, jini pisil bʌ i 
yotot Dios, yaꞌ baꞌan Moisés:

35-41 Yicꞌot pejtelel i bʌl, yicꞌot i jocꞌlib tac, yicꞌot i tablajlel 
tac, yicꞌot i teꞌel tac, yicꞌot i cꞌʌclib tac, yicꞌot i mʌjquil tac 
melbil bʌ tiꞌ pʌchʌlel tat tiñʌmeꞌ tsꞌajbil bʌ ti chʌchʌc bʌ 
tsꞌajc, yicꞌot i pʌchʌlel chivo, yicꞌot jini jocꞌol bʌ pisil, yicꞌot 
jini Arca, yicꞌot i barajlel tac, yicꞌot baꞌ miꞌ ñusʌntel mulil, 
yicꞌot jini mesa, yicꞌot pejtelel chuqui tac yom cꞌʌñol, yicꞌot 
jini waj muꞌ bʌ i pʌsbentel Dios, yicꞌot jini lámpara melbil 
bʌ ti oro, yicꞌot pejtelel yom bʌ cꞌʌñol, yicꞌot aceite chaꞌan 
cꞌajc, yicꞌot jini pulʌntib melbil bʌ ti oro, yicꞌot aceite 
chaꞌan bojñibʌl, yicꞌot xojocña bʌ pom, yicꞌot jini cortina 
chaꞌan i mʌjquil baꞌ miꞌ yochelob ti Tabernáculo, yicꞌot jini 
pulʌntib melbil bʌ ti bronce, yicꞌot jini chim melbil bʌ ti 
bronce yicꞌot i barajlel tac, yicꞌot muꞌ bʌ i cꞌʌjñel tac, yicꞌot i 
yajñib jaꞌ, yicꞌot i buchlib, yicꞌot jini cortina tac chaꞌan patio, 
yicꞌot i teꞌel tac, yicꞌot i cꞌʌclib tac, yicꞌot jini eꞌtijibʌl tac i 
wentajlel lawux, yicꞌot pejtelel muꞌ bʌ i cꞌʌjñel chaꞌan eꞌtel 
ti Tabernáculo baꞌ miꞌ tempañob i bʌ, yicꞌot jalbil bʌ jini 
pislelʌl tac chaꞌan miꞌ cꞌʌñob cheꞌ miꞌ melbeñob i yeꞌtel Dios 
ti Chꞌujul bʌ Ajñibʌl, yicꞌot jini Chꞌujul bʌ i pislel Aarón jini 
motomaj, yicꞌot i pislel jaꞌel i yalobilob chaꞌan miꞌ chaꞌleñob 
eꞌtel ti motomaj.
42  Jini israelob tsiꞌ meleyob tiꞌ pejtelel cheꞌ bajcheꞌ lac Yum 

tsiꞌ yʌqꞌue mandar Moisés. 43  Tsiꞌ qꞌuele Moisés jini eꞌtel. 
Cheꞌʌch tsiꞌ meleyob tiꞌ pejtelel cheꞌ bajcheꞌ tsiꞌ yʌlʌ lac 
Yum. Cheꞌ jini Moisés tsiꞌ yʌqꞌueyob israelob i yutslel i tꞌan.

Moisés tsiꞌ waꞌchoco Tabernáculo

40  1-2  Cheꞌ jini lac Yum tsiꞌ pejca Moisés: Ti ñaxan bʌ 
qꞌuin ti jini ñaxan bʌ tsic yom maꞌ waꞌchocon jini 

Tabernáculo baꞌ mi lac tempan lac bʌ. 3 Yom maꞌ wʌcꞌ jini Arca 
chaꞌan lujumpꞌejl mandar. Yom maꞌ wʌcꞌ jini jocꞌol bʌ pisil 

chaꞌan miꞌ mʌctan jini Arca. 4 Yom maꞌ wotsan jini mesa. Yom 
maꞌ wʌcꞌ yaꞌ ti mesa jini muꞌ bʌ i cꞌʌjñel tac. Yom maꞌ wotsan 
jaꞌel jini lámpara. Yom maꞌ tsucꞌben i cꞌʌcꞌal. 5 Yom maꞌ wʌcꞌ 
jini pulʌntib melbil bʌ ti oro chaꞌan jini pom tiꞌ tojel jini Arca. 
Yom maꞌ jocꞌchocon jini pisil baꞌ miꞌ yochelob ti Tabernáculo. 
6 Cheꞌ jini yom maꞌ waꞌchocon jini pulʌntib chaꞌan bʌ majtañʌl 
tiꞌ tojel baꞌ miꞌ yochelob ti Tabernáculo. 7 Ti wiꞌil yom maꞌ wʌcꞌ 
i yajñib jaꞌ tiꞌ yojlil jini Tabernáculo yicꞌot i pulʌntib majtañʌl. 
Yom maꞌ wotsan jaꞌ yaꞌi. 8  Yom maꞌ mel jini patio tiꞌ joytʌlel ti 
pisil. Yom maꞌ jocꞌchocon jini pisil yaꞌ tiꞌ tiꞌ jini patio.

9 Yom maꞌ chꞌʌm jini aceite chaꞌan bʌ bojñibʌl. Yom maꞌ bon 
jini Tabernáculo yicꞌot pejtelel chuqui tac an yaꞌi. Yom maꞌ 
laj sʌqꞌuesan pejtelel chuqui tac miꞌ cꞌʌjñel chaꞌan chꞌujul miꞌ 
yajñel tiꞌ pejtelel. 10 Yom maꞌ bon jaꞌel jini pulʌntib chaꞌan 
pulbil bʌ c majtan yicꞌot pejtelel chuqui tac miꞌ cꞌʌjñel. Yom 
maꞌ sʌqꞌuesan chaꞌan cꞌax chꞌujul miꞌ yajñel. 11 Cheꞌ jaꞌel yom 
maꞌ bon i yajñib jaꞌ, yicꞌot i buchlib chaꞌan chꞌujul miꞌ yajñel 
jaꞌel. 12  Yom maꞌ pʌy majlel Aarón yicꞌot i yalobilob baꞌan i tiꞌ 
Tabernáculo. Yom maꞌ pocob yicꞌot jini jaꞌ. 13 Yom maꞌ lʌpben 
chꞌujul bʌ i bujc Aarón. Yom maꞌ bon. Yom maꞌ sʌqꞌuesan 
chaꞌan miꞌ melbeñoñob queꞌtel ti motomaj. 14 Ti wiꞌil yom 
maꞌ pʌy tilel i yalobilob chaꞌan maꞌ lʌpben i pislelob jaꞌel. 
15 Yom maꞌ bon jaꞌel cheꞌ bajcheꞌ tsaꞌ mele i tat, chaꞌan miꞌ 
melbeñoñob queꞌtel ti motomaj. Cheꞌʌch yom miꞌ bojñelob jini 
motomajob tiꞌ tojlel i pꞌolbalob cꞌʌlʌl ti pejtelel ora, cheꞌen lac 
Yum.

16 Moisés tsiꞌ laj mele cheꞌ bajcheꞌ tsiꞌ sube lac Yum. 17 Tsiꞌ 
waꞌchoco jini Tabernáculo ti ñaxan bʌ qꞌuin ti ñaxan bʌ uw, 
tiꞌ chaꞌpꞌejlel bʌ jab cheꞌ tsaꞌ loqꞌuiyob ti Egipto. 18  Moisés 
tsiꞌ waꞌchoco jini Tabernáculo. Tsiꞌ buchchocobe i cꞌʌclib 
tac. Tsiꞌ yʌqꞌue i tablajlel tac. Tsiꞌ yʌqꞌue i teꞌel tac. Tsiꞌ 
waꞌchocobeyob i yoyel tac. 19 Tsiꞌ tichꞌiyob jini pisil tac tiꞌ pam 
jini Tabernáculo. Tsiꞌ yʌcꞌʌ yambʌ junlajm jini pisil tiꞌ pam 
cheꞌʌch bajcheꞌ lac Yum tsiꞌ sube.

20 Tsiꞌ yotsa jini lujumpꞌejl mandar yaꞌ ti Arca. Tsiꞌ yotsa jaꞌel 
jini bara tac yaꞌ ti Arca. Tsiꞌ yʌcꞌʌ yaꞌ ti pam jini Arca i majc, 
jiñʌch baꞌ miꞌ ñusʌntel mulil. 21 Ti wiꞌil tsiꞌ yotsa jini Arca tiꞌ mal 
jini Tabernáculo. Tsiꞌ lichꞌi jini colem bʌ pisil chaꞌan miꞌ mʌctan 
jini Arca chaꞌan i Tꞌan lac Yum cheꞌ bajcheꞌ tsiꞌ sube lac Yum.

22  Tsiꞌ yʌcꞌʌ jini mesa yaꞌ ti Tabernáculo baqui miꞌ tempañob 
i bʌ tiꞌ tojel norte yaꞌ baqui an jini pisil bʌ tsalʌl tiꞌ jumpatlel 
jini jocꞌol bʌ pisil. 23 Yaꞌi Moisés tsiꞌ yʌcꞌʌ tac jini waj cheꞌ 
bajcheꞌ yom tiꞌ tojlel lac Yum, cheꞌ bajcheꞌ lac Yum tsiꞌ sube.

24 Tsiꞌ yʌcꞌʌ jaꞌel i tsꞌʌjbib cꞌajc yaꞌ tiꞌ mal jini Tabernáculo tiꞌ 
tojel jini mesa tiꞌ tojel sur. 25 Tsiꞌ tsꞌʌbʌ jini cꞌajc tiꞌ tojlel lac 
Yum cheꞌ bajcheꞌ lac Yum tsiꞌ sube. 26 Moisés tsiꞌ yʌcꞌʌ jaꞌel jini 
pulʌntib melbil bʌ ti oro yaꞌ ti Tabernáculo tiꞌ tojel jini jocꞌol 
bʌ pisil. 27 Tsiꞌ pulu ti pulʌntib jini xojocña bʌ pom cheꞌ bajcheꞌ 
lac Yum tsiꞌ sube. 28  Tsiꞌ jocꞌchoco jini pisil yaꞌ baqui miꞌ 
yochelob ti Tabernáculo. 29 Moisés tsiꞌ yʌcꞌʌ jaꞌel jini pulʌntib 
chaꞌan pulbil bʌ i majtan Dios tiꞌ tojel baꞌ miꞌ yochelob yaꞌ ti 
Tabernáculo. Tsiꞌ yʌcꞌʌyob jini pulbil bʌ majtañʌl tac yicꞌot 
majtañʌl melbil bʌ ti juchꞌbil bʌ harina cheꞌ bajcheꞌ lac Yum 
tsiꞌ sube.

30 Tsiꞌ yʌcꞌʌ jaꞌel i yajñib jaꞌ yaꞌ ti Tabernáculo. Tsiꞌ yotsa jaꞌ 
yaꞌi chaꞌan miꞌ cꞌʌñob. 31 Yaꞌi tsiꞌ pocoyob i cꞌʌb yicꞌot i yoc 
jini Moisés yicꞌot Aarón yicꞌot i yalobilob jini Aarón. 32  Cheꞌ 
baqui ora miꞌ yochelob yaꞌ ti Tabernáculo, cheꞌ baqui ora 
miꞌ lʌcꞌtesañob i bʌ yaꞌ ti pulʌntib, wersa miꞌ ñaxan pocob 
i bʌ cheꞌ bajcheꞌ lac Yum tsiꞌ sube Moisés. 33 Tsiꞌ tichꞌiyob i 
pislel patio tiꞌ joytʌlel jini Tabernáculo yicꞌot yaꞌ ti pulʌntib. 
Tsiꞌ yʌcꞌʌ jini pisil tiꞌ tojel baꞌ miꞌ yochelob yaꞌ ti patio. 
Cheꞌi tsaꞌ ujti i mel Moisés pejtelel jini eꞌtel.

Jini Tocal tsaꞌ ajni ti Tabernáculo 
(Nm. 9.15-23)

34 Jini Tocal tsaꞌ ajni yicꞌotob. Tsiꞌ moso jini otot baꞌ miꞌ 
tempañob i bʌ. I ñuclel lac Yum tsaꞌ bujtꞌi ti jini otot. 
35 Maꞌanix tsaꞌ mejli ti ochel Moisés yaꞌ ti otot baꞌ miꞌ 
tempañob i bʌ, come jini Tocal tsiꞌ moso. Tsaꞌ bujtꞌi tiꞌ ñuclel 
lac Yum. 36 Cheꞌ bʌ jini Tocal tsaꞌ chaꞌ letsi yaꞌ ti Tabernáculo, 
jini israelob tsiꞌ chaꞌ techeyob i xʌmbal. 37 Pero cheꞌ maxto 
anic tsaꞌ chaꞌ letsi jini Tocal, maꞌanic tsiꞌ ñijcayob i bʌ yaꞌ baꞌ 
añob jinto cheꞌ tsaꞌ chaꞌ letsi jini Tocal. 38  Come i Tocal lac 
Yum yaꞌan cheꞌ ti qꞌuiñil yaꞌ ti otot. Jini cꞌajc an ti Tocal cheꞌ 
ti acꞌʌlel chaꞌan miꞌ qꞌuelob pejtelel israelob baqui jach miꞌ 
majlelob. 

Jini pulbil bʌ majtañʌl*

1  Lac Yum tsiꞌ pejca Moisés cheꞌ bʌ yaꞌan ti Tabernáculo. 
2-3  Tsiꞌ sube chaꞌan miꞌ yʌqꞌueñob mandar jini israelob. 

Tsiꞌ yʌlʌ: Cheꞌ mi laꞌ tsʌnsʌbeñon c majtan, yom mi laꞌ cꞌʌn 
alʌcꞌʌl tac loqꞌuem bʌ ti laꞌ wacax yicꞌot ti laꞌ tiñʌmeꞌ. Mi 
mux laꞌ wʌqꞌueñon wacax, yom mi laꞌ yajcan juncojt i tat bʌ 
mach bʌ wis anic i cꞌamʌjel. Yom mi laꞌ pʌy tilel tiꞌ tiꞌ jini 
Tabernáculo baꞌ mi caj i chꞌʌmob jini motomajob*. 4 Jini woli 
bʌ i yʌqꞌueñon wacax, yom miꞌ cꞌʌcchocon i cꞌʌb yaꞌ tiꞌ jol jini 
majtañʌl. Cheꞌ jini joñon mi caj c chꞌʌm jini alʌcꞌʌl chaꞌan 
tiꞌ wenta jini winic. Cheꞌ miꞌ chʌmel jini alʌcꞌʌl, maꞌanic 
mi caj i chʌmel jini winic chaꞌan i mul. 5 Jini motomajob i 
yalobilob Aarón mi caj i tsʌnsañob jini alʌcꞌʌl tic tojlel. Mi caj 
i chꞌʌmob jini chꞌichꞌ chaꞌan miꞌ tsijcañob i joytʌlel i pulʌntib* 
jini majtañʌl am bʌ tiꞌ tojel i tiꞌ jini Tabernáculo. 6-7 Cheꞌ jini, 
jini motomajob mi caj i tsꞌulob jini majtañʌl chaꞌan miꞌ bicꞌti 
tꞌojob. Yom miꞌ xicꞌob jini xutunteꞌ am bʌ yaꞌ tiꞌ pam pulʌntib. 
8  Mi caj i muchꞌchocobeñob i bʌcꞌtal jini wacax yicꞌot i jol 
yicꞌot i lewil. Yom miꞌ yʌcꞌob yaꞌ tiꞌ pam pulʌntib yaꞌ baꞌ woli 
ti lejmel jini cꞌajc. 9 Jini i yoc yicꞌot i soytaꞌ yom miꞌ pocob 
ti jaꞌ. Cheꞌ jini ti wiꞌil jini motomajob mi caj i pulob yaꞌ tiꞌ 
pulʌntib chaꞌan utsꞌat bʌ c majtan muꞌ bʌ c mulan.

10 Mi tiñʌmeꞌ, mi chivo jini ofrenda muꞌ bʌ i yʌqꞌueñoñob, 
cheꞌ jini yom i tat bʌ mach bʌ wis anic i chʌmel. 11 Jini muꞌ 
bʌ i pʌy tilel mi caj i tsʌnsan tic tojlel yaꞌ tiꞌ tꞌejl i pulʌntib 

tiꞌ tojel norte. Jini motomajob i yalobilob Aarón mi caj i 
chꞌʌmbeñob i chꞌichꞌel chaꞌan miꞌ tsijcañob i joytʌlel jini 
pulʌntib. 12  Cheꞌ jini yom miꞌ bicꞌti tꞌojtʌl. Jini motomajob mi 
caj i yʌcꞌob jini weꞌelʌl yicꞌot i jol, yicꞌot i lewil yaꞌ tiꞌ pam 
siꞌ am bʌ ti pulʌntib. 13  Mi caj i ñaxan pocbeñob ti jaꞌ i soytaꞌ 
yicꞌot i yoc. Cheꞌ jini, jini motomajob mi caj i pulob tiꞌ pejtelel, 
come tijicña mij qꞌuel pulbil bʌ c majtan.

14 Majqui yom i yʌcꞌ teꞌlemut laꞌ i yʌqꞌueñon xpuruwoc o mi 
xꞌujcuts chaꞌan pulbil bʌ c majtan. 15-17 Jini motomaj mi caj i 
chꞌʌm majlel jini teꞌlemut yaꞌ ti pulʌntib. Mi caj i tucꞌben i jol. 
Laꞌ loqꞌuic i chꞌichꞌel yaꞌ tiꞌ tꞌejl jini pulʌntib. Jini motomaj mi 
caj i locꞌsʌben i chuyib. Mi caj i tujtun tiꞌ tojel jini pulʌntib 
baꞌ miꞌ pasel qꞌuin yaꞌ baꞌan i tʌñʌl cꞌajc. Cheꞌ jini yom miꞌ 
chucben i wichꞌ chaꞌan miꞌ tsilben, pero mach yomic miꞌ bicꞌti 
tꞌoj. An tiꞌ wenta jini motomaj chaꞌan miꞌ pul yaꞌ tiꞌ pam 
pulʌntib. Tijicña mij qꞌuel ili majtañʌl.

Jini majtañʌl melbil tac bʌ ti trigo

2  Cheꞌ an juntiquil yom bʌ i yʌqꞌueñon trigo tic majtan, laꞌ 
i chꞌʌm tilel wen juchꞌbil bʌ trigo yicꞌot olivo aceite yicꞌot 

i pomil. 2  Laꞌ i yʌqꞌueñob i yalobilob Aarón. Juntiquil motomaj 
mi caj i chꞌʌm junmujchꞌ majtañʌl loqꞌuem bʌ yaꞌ baꞌ chajpʌbil 
chaꞌan miꞌ puleꞌ yicꞌot pom. Mic mulan ili majtañʌl. 3  Jini i 
colobal jini juchꞌbil bʌ trigo i chaꞌanix Aarón yicꞌot i yalobilob 
chaꞌan i bʌlob i ñʌcꞌ. Pero mic chꞌʌm ti wenta pejtelel jini 
majtañʌl cheꞌ bajcheꞌ chꞌujul bʌ c majtan.

4 Baꞌ ora maꞌ wʌcꞌ waj ti horno chaꞌan miꞌ ticꞌan c majtan, 
wen juchꞌbil yom. Yom xajcꞌubil yicꞌot olivo aceite, pero mach 
yomic yicꞌot levadura. Mi mejlel a wʌqꞌueñon galleta jaꞌel, 
pero mach yomic yicꞌot levadura. Yom maꞌ bon yicꞌot olivo 
aceite. 5 Cheꞌ jaꞌel mi tsaꞌ wʌcꞌʌ jini majtañʌl tac chꞌilbil bʌ 
ti sartén, yom wen juchꞌbil bʌ harina. Mach yomic cheꞌ an 
levadura. Yom xajcꞌubil yicꞌot aceite. 6 Cheꞌ jini yom maꞌ bicꞌti 
xutꞌ. Aqꞌuen aceite, come majtañʌlʌch.

7 Mi tsaꞌ wʌcꞌʌ jini majtañʌl chꞌʌxbil bʌ ti pꞌejt, yom wen 
juchꞌbil bʌ harina yicꞌot olivo aceite. 8  Cheꞌ jini yom maꞌ 
chꞌʌmbeñon tilel pejtelel majtañʌl tac, mi tiqꞌuesʌbil, mi 
chꞌilbil. Yom maꞌ wʌqꞌuen jini motomaj chaꞌan miꞌ yʌqꞌueñon 
yaꞌ ti pulʌntib. 9 Jini motomaj mi caj i pul lamital jini majtañʌl 

chaꞌan c ñaꞌtʌntel. Mi caj c chꞌʌm ti wenta tiꞌ pejtelel. 10 Jini 
i colobal majtañʌl muꞌ bʌ i cʌytʌl i chaꞌanix Aarón yicꞌot 
i yalobilob chaꞌan miꞌ cꞌuxob. Pero chꞌujulʌch c majtan ti 
pejtelel.

11 Mach yomic xʌbʌl yicꞌot levadura* mi junchajpic jini 
majtañʌl muꞌ bʌ a wʌqꞌueñon. Mach yomic cheꞌ xʌbʌl ti 
chab mic pulbentel c majtan. 12  Mi mejlel laꞌ wʌqꞌueñon 
yicꞌot ñaxan bʌ i wut pʌcꞌʌbʌl, pero mach yomic mi laꞌ wʌcꞌ 
tiꞌ pulʌntib yicꞌot xojocña bʌ c majtan. 13  Yom maꞌ wotsʌben 
i yʌtsꞌmil pejtelel majtañʌl muꞌ bʌ a wʌqꞌueñon, come 
jini atsꞌam miꞌ yʌcꞌ tiꞌ ñaꞌtʌntel jini xucꞌul* bʌ tꞌan tsaꞌ bʌ 
cʌqꞌueyetla.

14 Mi tsaꞌ wʌqꞌueyon jini ñaxan bʌ i wut a pʌcꞌʌb, yom maꞌ 
chꞌil ti cꞌajc jini yax to bʌ i wut jini trigo. Cujbil yom jaꞌel. 
Yom maꞌ wʌqꞌueñon jini juchꞌbilix bʌ i wut trigo. 15 Yom maꞌ 
xajcꞌun ti olivo aceite. Yom maꞌ wotsʌben jini pom, come 
majtañʌlʌch. 16  Cheꞌ jini, jini motomaj mi caj i pul lamital jini 
juchꞌbil bʌ trigo. Yom xajcꞌubil yicꞌot aceite yicꞌot jini pom cheꞌ 
maꞌ wʌqꞌueñon.

Majtañʌl tac chaꞌan i ñʌchꞌtʌlel lac pusicꞌal

3  Cheꞌ an juntiquil yom bʌ i yʌqꞌueñon c majtan chaꞌan 
miꞌ taj i tijicñʌyel i pusicꞌal, mi mejlel i yʌcꞌ wacax, mi 

i tat mi ñaꞌal, mach bʌ wis anic i cꞌamʌjel mi i lojwel. 2  Laꞌ i 
cꞌʌcchocon i cꞌʌb tiꞌ jol jini alʌcꞌʌl. Laꞌ i tsʌnsan yaꞌ tiꞌ tiꞌ jini 
Tabernáculo. An tiꞌ wenta jini motomajob i yalobilob Aarón 
chaꞌan miꞌ tsijcañob jini chꞌichꞌ tiꞌ joytʌlel jini pulʌntib. 3-5 Yaꞌ 
tic tojlel mi caj i pulbeñoñob i lewil yaꞌ bʌ ñotol tiꞌ soytaꞌ, 
yicꞌot jini chaꞌpꞌejl i chujyib i pich, yicꞌot i lewil, yicꞌot i 
chañelal i yolmal. Mic wen mulan.

6 Cheꞌ miꞌ yʌqꞌueñon juncojt chivo mi tiñʌmeꞌ, mi i tat mi 
ñaꞌal, chaꞌan miꞌ taj i tijicñʌyel i pusicꞌal, mach yomic am bʌ 
i cꞌamʌjel mi i lojwel. 7-8  Mi tsiꞌ yʌcꞌʌ tiñʌmeꞌ chaꞌan c majtan, 
yom miꞌ yʌcꞌ i cꞌʌb tiꞌ jol jini alʌcꞌʌl. Laꞌ i tsʌnsan yaꞌ tiꞌ tiꞌ jini 
Tabernáculo. Jini motomajob mi caj i tsijcʌbeñob i chꞌichꞌel 
tiꞌ joytʌlel jini pulʌntib. 9-11 Yaꞌ tiꞌ pulʌntib c majtan yom 
mic pulbentel pejtelel i lewil yicꞌot i ñej cꞌʌlʌl tiꞌ juntsꞌijtlel i 
bʌquel i pat tsuyul bʌ tiꞌ ñej, yicꞌot i lewil i soytaꞌ, yicꞌot jaꞌel i 
lewil am bʌ ti chaꞌpꞌejl i cuchiꞌtun.

12-13  Mi an majch miꞌ yʌqꞌueñon juncojt chivo chaꞌan c majtan, 
yom miꞌ cꞌʌcchocon i cꞌʌb tiꞌ jol. Cheꞌ jini yom miꞌ tsʌnsan 
yaꞌ tiꞌ tojel jini Tabernáculo. Jini motomaj mi caj i tsijcʌben 
i chꞌichꞌel yaꞌ tiꞌ joytʌlel pulʌntib. 14-16  Laꞌ i yʌcꞌ tiꞌ pulʌntib i 
lewil muꞌ bʌ i pacꞌtʌl tiꞌ mal, yicꞌot jini chaꞌpꞌejl i cuchiꞌtun 
yicꞌot i lewil yicꞌot i yolmal. Jiñʌch pulbil bʌ c majtan. Pejtelel 
i lewil c chaꞌañʌch. 17 Yom chʌn cꞌajal laꞌ chaꞌan ti pejtelel 
ora, baqui jach mi laꞌ majlel chaꞌan mach mejlic laꞌ wis cꞌux 
pejtelel i lewil yicꞌot i chꞌichꞌel, cheꞌen.

Jini majtañʌl tac chaꞌan mulil

4  1-2  Lac Yum tsiꞌ yʌqꞌue Moisés mandar: Subeñob pejtelel 
israelob jiñʌch c mandar chaꞌan jini muꞌ bʌ i ñusan c tꞌan 

cheꞌ mach tsajalic i chaꞌan. 3 Mi an juntiquil motomaj muꞌ bʌ i 
chaꞌlen mulil cheꞌ mach tsajalic i chaꞌan, miꞌ tajob i mul pejtel 
winicob tiꞌ caj. Laꞌ i yʌqꞌueñon juncojt alʌ wacax i tat bʌ mach 
bʌ wis anic i chʌmel mi i lojwel, chaꞌan miꞌ ñusʌntel mulil. 
4 Yom miꞌ pʌy tilel jini wacax yaꞌ tiꞌ tiꞌ jini Tabernáculo. Yom 
miꞌ cꞌʌcchocon i cꞌʌb yaꞌ tiꞌ jol jini wacax. Cheꞌ jini mi caj i 
tsʌnsan tic tojlel. 5-6 Jini motomaj mi caj i chꞌʌm tilel i chꞌichꞌel 
yaꞌ tiꞌ mal Tabernáculo. Laꞌ i tsꞌaj i yal i cꞌʌb yaꞌ tiꞌ chꞌichꞌel 
chaꞌan miꞌ tsijcan wucyajl tic tojlel yaꞌ tiꞌ tojel jini jocꞌol bʌ 
pisil muꞌ bʌ i mʌctan jini Chꞌujul* bʌ Ajñibʌl. 7 Jini motomaj 
mi caj i cꞌʌn lamital jini chꞌichꞌ chaꞌan miꞌ bomben i xulub tac 
pulʌntib baꞌ miꞌ pulel pom tic tojlel yaꞌ ti Tabernáculo. Jini 
i colobal jini chꞌichꞌ laꞌ i col yaꞌ tiꞌ yebal jini pulʌntib yaꞌ tiꞌ 
tiꞌ jini Tabernáculo. 8-10 Cheꞌ jini yom miꞌ yʌqꞌueñon pejtelel 
i lewil pʌcꞌʌl bʌ yaꞌ tiꞌ soytaꞌ yicꞌot jini chaꞌpꞌejlel i cuchiꞌ 
tun yicꞌot i lewil yicꞌot i yolmal. Mi caj i puleꞌ yaꞌ ti pam 
jini pulʌntib cheꞌ bajcheꞌ miꞌ pul jini wacax chaꞌan miꞌ taj i 
tijicñʌyel i pusicꞌal. 11-12  Yom miꞌ chꞌʌm majlel i colobal jini 
alʌcꞌʌl yaꞌ tiꞌ pat jini tejclum baꞌ sʌc pañimil. I pʌchʌlel jini 
wacax, yicꞌot pejtelel i bʌcꞌtal, yicꞌot i jol, yicꞌot i yoc, yicꞌot i 
soytaꞌ, yicꞌot i taꞌ laꞌ i puleꞌ yaꞌ ti pam jini siꞌ baꞌ miꞌ yʌcꞌob i 
tʌñʌl cꞌajc loqꞌuem bʌ ti pulʌntib.

13 Mi tiꞌ pejtelel jini israelob tsiꞌ chaꞌleyob mulil cheꞌ mach 
tsajalobic i chaꞌan, miꞌ tsiꞌ ñusayob jumpꞌejl c mandar, laj 
añob i mul tiꞌ pejtelelob. 14 Cheꞌ bʌ tsaꞌix i ñaꞌtayob i mul, yom 
miꞌ yʌcꞌob jujuncojt alʌ tat wacax chaꞌan i ñʌsʌntel mulil. Laꞌ 

i pʌyob tilel yaꞌ tiꞌ tiꞌ jini Tabernáculo. 15 Jini xñoxob yaꞌ ti 
tejclum mi caj i cꞌʌcchocoñob i cꞌʌb yaꞌ tiꞌ jol jini wacax. Mi 
caj i tsʌnsañob jini wacax yaꞌ tic tojlel. 16 Jini waꞌchocobil bʌ 
motomaj mi caj i chꞌʌm ochel i chꞌichꞌel wacax tiꞌ mal jini 
Tabernáculo. 17 Jini motomaj mi caj i tsꞌaj i cꞌʌb tiꞌ chꞌichꞌel jini 
wacax. Wʌcyajl yom miꞌ chaꞌlen tsijcaya tic tojlel yaꞌ baꞌan 
jini jocꞌol bʌ pisil. 18  Yom jaꞌel miꞌ chꞌʌm jini chꞌichꞌ chaꞌan miꞌ 
bombeñon i xulub jini pulʌntib am bʌ tic tojlel ti Tabernáculo. 
Jini i colobal jini chꞌichꞌ laꞌ i becꞌ yaꞌ tiꞌ yebal jini pulʌntib yaꞌ 
tiꞌ tiꞌ jini Tabernáculo. 19 Yom miꞌ locꞌsan pejtelel i lewil chaꞌan 
miꞌ pul yaꞌ ti pam jini pulʌntib. 20 Cheꞌʌch yom miꞌ mel yicꞌot 
jini wacax cheꞌ bajcheꞌ miꞌ mel yicꞌot jini yambʌ majtañʌl muꞌ 
bʌ cʌqꞌuentel chaꞌan miꞌ ñusʌntelob i mul ti pejtelelob. Cheꞌ 
jini mi caj c ñusʌbeñob i mul tiꞌ pejtelel. 21 Jini motomaj mi caj 
i chꞌʌm majlel jini wacax yaꞌ tiꞌ pat i tejclum chaꞌan miꞌ puleꞌ 
cheꞌ bajcheꞌ tsiꞌ pulu chaꞌan i mul juntiquil. Cheꞌʌch jaꞌel mi 
caj i mel chaꞌan i mul pejtelel israelob.

22  Mi tsiꞌ taja i mul juntiquil yumʌl tiꞌ caj chaꞌan tsiꞌ 
ñusʌbeyon c mandar cheꞌ mach tsajalic i chaꞌan, 23 mi tsiꞌ ñaꞌta 
an i mul, laꞌ tilic ti ora chaꞌan miꞌ yʌqꞌueñon juncojt i tat 
chivo mach bʌ wis anic i cꞌamʌjel mi i lojwemal. 24 Yom miꞌ 
cꞌʌcchocon i cꞌʌb tiꞌ jol jini chivo. Yom miꞌ tsʌnsan yaꞌ baqui 
miꞌ tsʌnsʌntel jini pulbil tac bʌ majtañʌl. Cheꞌ jini yom miꞌ 
yʌqꞌueñon. Jiñʌch majtañʌl chaꞌan i mul. 25 Jini motomaj mi 
caj i tsꞌaj i cꞌʌb yaꞌ tiꞌ chꞌichꞌel chivo. Mi caj i bomben i xulub 
jini pulʌntib baꞌ miꞌ pulel jini majtañʌl. Laꞌ i becꞌ i colobal i 
chꞌichꞌel yaꞌ tiꞌ yebal jini pulʌntib. 26 Pejtelel i lewil tac yom miꞌ 
pulel yaꞌ ti jini pulʌntib cheꞌ bajcheꞌ miꞌ pulel i lewil yan tac 
bʌ majtañʌl muꞌ bʌ cʌqꞌuentel chaꞌan wocolix cʌlʌ. Cheꞌʌch 
mi caj i yʌcꞌ majtañʌl jini motomaj chaꞌan i tojol i mul jini 
yumʌl. Mi caj i ñusʌbentel i mul.

27 Mi an juntiquil winic muꞌ bʌ i chaꞌlen mulil cheꞌ mach 
tsajalic i chaꞌan, tsaꞌix i taja i mul. 28  Ti wiꞌil cheꞌ miꞌ ñaꞌtan 
an i mul laꞌ i pʌy tilel juncojt i ñaꞌal bʌ chivo, mach bʌ wis 
anic i cꞌamʌjel mi i lojwemal chaꞌan i tojol i mul tsaꞌ bʌ i 
mele. 29 Yom miꞌ cꞌʌcchocon i cꞌʌb yaꞌ tiꞌ jol jini alʌcꞌʌl woli bʌ 
i yʌcꞌ chaꞌan i mul. Cheꞌ jini mi caj i tsʌnsan yaꞌ ti ajñibʌl baꞌ 
miꞌ tsʌnsʌntel jini alʌcꞌʌl tac muꞌ bʌ c pulbentel. 30 Ti wiꞌil jini 
motomaj mi caj i tsꞌaj i cꞌʌb yaꞌ tiꞌ chꞌichꞌel jini chivo, chaꞌan 

miꞌ bon tac yaꞌ tiꞌ xulub pulʌntib baꞌ miꞌ pulel majtañʌl. Laꞌ i 
becꞌ i colobal yaꞌ tiꞌ yebal jini pulʌntib. 31 Yom miꞌ locꞌsʌbentel 
pejtelel i lewil cheꞌ bajcheꞌ tsaꞌ locꞌsʌnti i lewil jini majtañʌl 
chaꞌan wocolix cʌlʌ. An tiꞌ wenta jini motomaj chaꞌan miꞌ pul 
yaꞌ ti pam jini pulʌntib. Mi caj c mulan jini c majtan. Cheꞌʌch 
yom miꞌ mel jini motomaj chaꞌan miꞌ tojbentel i mul ili winic. 
Mi caj i ñusʌbentel i mul.

32  Cheꞌ jaꞌel mi tsiꞌ pʌyʌ tilel juncojt alʌ tiñʌmeꞌ chaꞌan i 
ñusʌntel mulil, yom juncojt i ñaꞌal bʌ tiñʌmeꞌ mach bʌ wis 
anic i cꞌamʌjel mi i lojwemal. 33 Yom miꞌ pʌy tilel baꞌ miꞌ 
tsʌnsʌntel majtañʌl. Yom miꞌ cꞌʌcchocon i cꞌʌb yaꞌ tiꞌ jol jini 
tiñʌmeꞌ. Cheꞌ jini mi caj i tsʌnsan jini tiñʌmeꞌ chaꞌan i mul. 
34 Jini motomaj mi caj i tsꞌaj i cꞌʌb yaꞌ tiꞌ chꞌichꞌel jini majtañʌl 
chaꞌan miꞌ bomben i xulub tac jini pulʌntib baꞌ miꞌ pulel 
jini majtañʌl tac. Laꞌ i becꞌ i colojbal jini chꞌichꞌ yaꞌ ti yebal 
jini pulʌntib. 35 Laꞌ i locꞌsʌben pejtel i lewil cheꞌ bajcheꞌ tsaꞌ 
locꞌsʌbenti i lewil jini majtañʌl chaꞌan wocolix cʌlʌ. An tiꞌ 
wenta jini motomaj chaꞌan miꞌ pul yaꞌ ti pulʌntib cheꞌ bajcheꞌ 
yambʌ pulbil bʌ c majtan. Cheꞌ jini mi caj i tsʌnsʌbeñon 
chaꞌan i ñusʌntel mulil. Mi caj c ñusʌben i mul jini winic.

5  Mi an tsaꞌ bʌ i qꞌuele ti mulil juntiquil i piꞌʌl, mi tsiꞌ wen 
ubi chuqui tsaꞌ ujti, mi maꞌanic tsiꞌ tsictesa, miꞌ yajñel tiꞌ 

wenta jini mulil.
2  Cheꞌ jaꞌel cheꞌ an majch miꞌ tʌl chʌmen bʌ alʌcꞌʌl mi 

bʌteꞌel mi i chʌñil pañimil cheꞌ ticꞌbil bʌ mi laꞌ cꞌux, bibiꞌ miꞌ 
cʌytʌl tic wut anquese mach tsajalic i chaꞌan cheꞌ bʌ tsiꞌ tʌlʌ. 
3  Mi tsiꞌ tʌlbe i pʌjqꞌuemal juntiquil winic, bibiꞌ miꞌ cʌytʌl tic 
wut cheꞌ miꞌ cajel i ñaꞌtan. 4 Cheꞌ jaꞌel cheꞌ an juntiquil muꞌ bʌ 
i payxo acꞌ i tꞌan ti ora chaꞌan chuqui mi caj i mel, mi utsꞌat 
o mi mach utsꞌatic, añʌch i mul cheꞌ miꞌ cajel i ñaꞌtan chuqui 
tsiꞌ mele. 5 Ti jujunchajp i mul tsaꞌ bʌ i mele yom miꞌ tsictesan. 
6 Yom miꞌ pʌy tilel juncojt alʌcꞌʌl baꞌ añon, mi xchꞌoc tiñʌmeꞌ 
mi xchꞌoc chivo. An ti wenta motomaj chaꞌan miꞌ tsʌnsʌbeñon 
chaꞌan i tojol mulil. Cheꞌ jini mi caj c ñusʌben i mul.

7 Mi maꞌanic i tojol jini alʌ tat tiñʌmeꞌ chaꞌan miꞌ yʌqꞌueñon, 
laꞌ i chꞌʌmbeñon tilel chaꞌcojt xpuruwoc mi chaꞌcojt xꞌucujts, 
juncojt chaꞌan majtañʌl chaꞌan mulil, yambʌ chaꞌan majtañʌl 
muꞌ bʌ c pulbentel. 8  Yom miꞌ chꞌʌm tilel baꞌan jini motomaj. 
Laꞌ i mil, pero mach yomic miꞌ locꞌsʌben i jol. Mi caj i puleꞌ 

chaꞌan i mul. 9 Yom miꞌ tsꞌaj i cꞌʌb tiꞌ chꞌichꞌel chaꞌan miꞌ 
tsijcan tiꞌ ñʌcꞌ jini pulʌntib. Jini i colojbal laꞌ i choc tiꞌ yebal 
jini pulʌntib, come chaꞌañʌch i ñusʌntel mulil. 10 Jini yambʌ 
juncojt mi caj i puleꞌ cheꞌ bajcheꞌ i tilel ti pejtelel ora. Cheꞌ jini, 
jini motomaj mi caj i yʌcꞌ jini majtañʌl chaꞌan i mul jini winic. 
Mi caj c ñusʌben i mul.

11 Mi pꞌumpꞌun jini winic, mi mach mejlic i yʌcꞌ chaꞌcojt 
xpuruwoc mi chaꞌcojt xꞌujcuts, yom miꞌ chꞌʌm tilel jumpꞌis 
juchꞌbil bʌ harina chaꞌan i ñusʌntel i mul. Mach yomic miꞌ 
xajcꞌun yicꞌot aceite. Mach yomic miꞌ yʌqꞌuen pom, come 
majtañʌlʌch chaꞌan mulil. 12  Mi caj i chꞌʌmben tilel jini 
motomaj muꞌ bʌ caj i chꞌʌm junmujchꞌ harina chaꞌan miꞌ puleꞌ 
yaꞌ ti pam jini pulʌntib baꞌ miꞌ pulbeñon c majtan. Jiñʌch 
majtañʌl muꞌ bʌ i yʌjqꞌuel chaꞌan mulil. 13  Cheꞌ jini, jini 
motomaj mi caj i yʌcꞌ majtañʌl chaꞌan i tojol ti chajp ti chajp 
mulil. Mi caj i ñusʌbentel i mul jini winic. Jini i colobal i 
chaꞌañix jini motomaj cheꞌ bajcheꞌ c majtan trigo. Cheꞌ tsiꞌ 
yʌcꞌʌ mandar lac Yum.

Jini majtañʌl muꞌ bʌ i yʌp mulil
14-15  Lac Yum tsiꞌ sube Moisés: Cheꞌ an majch miꞌ taj i mul 

tic tojlel chaꞌan tsiꞌ yʌsi chuqui tac chꞌujul cheꞌ mach tsajalic 
i chaꞌan, laꞌ i pʌybeñon tilel juncojt i tat tiñʌmeꞌ mach bʌ 
wis anic i cꞌamʌjel mi i lojwemal. Yom tiñʌmeꞌ am bʌ i 
tojol cheꞌ bajcheꞌ cꞌamel i multa jini winic. Jiñʌch c majtan 
chaꞌan i mul jini winic. 16  Cheꞌ jini mi caj i ñusʌntel i mul 
chaꞌan tsiꞌ yʌsi jini chꞌujul tac bʌ. Mi tsiꞌ cʌyʌ i yʌcꞌ i diezmo, 
mi caj i toj jini an to bʌ yom yicꞌot i ñumel, chaꞌpꞌejl i 
diezmojlel. Mi caj i yʌqꞌuen motomaj. An tiꞌ wenta jini 
motomaj chaꞌan miꞌ yʌcꞌ ti ñusʌntel jini mulil. Mi caj i 
yʌqꞌueñon jini tat tiñʌmeꞌ chaꞌan mulil. Cheꞌ jini, miꞌ taj c 
ñusʌben i mul.

17-18  Cheꞌ an majch miꞌ ñusan c mandar cheꞌ mach tsajalic 
i chaꞌan, muqꞌuix i taj i mul. Laꞌ i chꞌʌm tilel juncojt i tat 
bʌ tiñʌmeꞌ mach bʌ wis anic i cꞌamʌjel mi i lojwemal. Jini 
motomaj mi cajel i yʌcꞌ chaꞌan i tojol i mul jini winic tsaꞌ bʌ 
i mele cheꞌ mach tsajalic i chaꞌan. Cheꞌ jini ñusʌbilix i mul 
jini winic. 19 Jiñʌch majtañʌl chaꞌan mulil chaꞌan tiꞌ caj tsiꞌ 
ñusʌbeyon c mandar. Cheꞌ tsiꞌ yʌlʌ lac Yum.

6  1-2  Lac Yum tsiꞌ sube Moisés: Cheꞌ an majch miꞌ chaꞌlen 
mulil chaꞌan chuqui tac jach tsiꞌ chaꞌle tij contra, ñucʌch 

i mul tic tojlel. Mi tsiꞌ loti i piꞌʌl, mi tsiꞌ jeme i tꞌan, mi tsiꞌ 
xujchꞌibe i chubʌꞌan i piꞌʌl, mi tsiꞌ ticꞌla i piꞌʌl, 3 o mi tsiꞌ loto 
chuqui tsaꞌ sajti pero maꞌanic tsiꞌ tsictesa, mi tsiꞌ chaꞌle lot 
chaꞌan miꞌ muc i mul, cheꞌ jini an i mul. 4 Wersa miꞌ chaꞌ 
sutqꞌuiben i yum chuqui tac jach tsiꞌ chꞌʌmbe, mi i xujchꞌ, mi 
ticꞌlaya, o mi prenda, o mi chuqui tsaꞌ sajti i chaꞌan bʌ i piꞌʌl, 
o mi yan tac bʌ tsaꞌ bʌ i mucu cheꞌ bʌ tsiꞌ yʌcꞌʌ i tꞌan. 5 Tsꞌʌcʌl 
yom miꞌ toj yicꞌot chaꞌpꞌejl i diezmojlel jini chubʌꞌañʌl. Laꞌ i 
chaꞌ sutqꞌuiben i yum ti jini jach bʌ qꞌuin cheꞌ miꞌ yʌqꞌueñon 
tsʌnsʌbil bʌ c majtan yaꞌ ti Tabernáculo chaꞌan i mul. 6 Laꞌ i 
pʌybeñon tilel juncojt wen utsꞌat bʌ tat tiñʌmeꞌ mach bʌ wis 
anic i cꞌamʌjel. Yom miꞌ yʌqꞌuen jini motomaj chaꞌan i tojol i 
mul. 7 Jini motomaj mi caj i yʌqꞌueñon tsʌnsʌbil bʌ c majtan 
chaꞌan i tojol i mul jini winic. Cheꞌ jini mi caj i ñusʌbentel 
pejtelel i mul, cheꞌen.

Mandar tac chaꞌan motomajob
8-9 Lac Yum tsiꞌ pejca Moisés: Suben Aarón yicꞌot i yalobilob 

jiñʌch mandar chaꞌan pulbil bʌ c majtan. Wersa miꞌ yajñel 
ti cꞌajc cꞌʌlʌl miꞌ ñumel acꞌʌlel cꞌʌlʌl miꞌ chaꞌ sʌcꞌan pañimil. 
Yom miꞌ chʌn lejmel cꞌajc yaꞌ ti pulʌntib cꞌʌlʌl miꞌ sʌcꞌan. 
10 Cheꞌ ti sʌcꞌajel jini motomaj mi caj i lʌp lino bʌ i pislel tiꞌ 
pejtelel i cuctal, lino bʌ i borwex, yicꞌot lino bʌ i bujc. Yom 
miꞌ muchꞌquiben i tʌñʌl yaꞌ ti pulʌntib. Cheꞌ jini muchꞌul jach 
miꞌ cʌy yaꞌ tiꞌ tꞌejl pulʌntib. 11 Ti wiꞌil yom miꞌ chaꞌ qꞌuextan 
i pislel chaꞌan miꞌ lʌp yambʌ i bujc. Cheꞌ jini yom miꞌ locꞌsan 
jini tan yaꞌ baqui sʌc pañimil. 12  Pero jini cꞌajc yaꞌ to bʌ an baꞌ 
miꞌ xicꞌ yaꞌ ti pulʌntib mach yomic miꞌ junyajlel yajpel. An tiꞌ 
wenta motomaj chaꞌan miꞌ yotsan siꞌ ti jujumpꞌejl sʌcꞌajel. Yom 
miꞌ chʌcʌ muchꞌquin jini majtañʌl, chaꞌan miꞌ pulel pejtelel i 
lewil jini majtañʌl muꞌ bʌ i yʌjqꞌel, chaꞌan miꞌ tajob i tijicñʌyel 
i pusicꞌal. 13 Ti pejtelel ora yom miꞌ lejmel jini cꞌajc yaꞌ tiꞌ pam 
jini pulʌntib. Mach yomic miꞌ wis yajpel.

14 Mi caj laꞌ wʌqꞌueñon majtañʌl bʌ harina chaꞌan i bʌl ñʌcꞌʌl. 
An tiꞌ wenta i yalobilob Aarón chaꞌan miꞌ pulbeñon. 15 Jini 
motomaj mi caj i chꞌʌm junjojp harina muꞌ bʌ cʌqꞌuentel 
tic majtan yicꞌot aceite yicꞌot pom. Cheꞌ jini laꞌ i pulbeñon c 

majtan yaꞌ ti pulʌntib. Xojocña i yujtsꞌil mi cubin. 16  Aarón 
yicꞌot i yalobilob mi caj i cꞌuxob i colobal muꞌ bʌ i cʌytʌl. 
Mach yomic miꞌ cꞌuxtʌl yicꞌot levadura yaꞌ ti Chꞌujul bʌ 
Ajñibʌl. Laꞌ i cꞌuxob i colobal c majtan yaꞌ tiꞌ pat jini pisil bʌ 
cotot. 17 Mach yomic tiqꞌuesʌbil yicꞌot levadura, come tsaꞌix 
cʌqꞌueyob i yalobilob Aarón. I chaꞌañobʌch cheꞌ miꞌ yujtel i 
pulbeñon c majtan. Wen chꞌujulʌch cheꞌ bajcheꞌ jini majtañʌl 
chaꞌan mulil, yicꞌot jini majtañʌl chaꞌan bʌ i ñusʌntel mandar. 
18  Pejtelel winic bʌ i pꞌolbal Aarón mi mejlel i cꞌuxob cꞌʌlʌl 
ti pejtelel ora jini loqꞌuem tac bʌ tic majtan. Cojach jini 
motomajob mi mejlel i cꞌuxob jini majtañʌl. Chꞌujul miꞌ yajñel 
majqui jach miꞌ tʌl jini majtañʌl tac, cheꞌen lac Yum.

19-20 Cheꞌ jaꞌel lac Yum tsiꞌ sube Moisés: Ti jim bʌ ora cheꞌ miꞌ 
waꞌchocontel Aarón yicꞌot i yalobilob tiꞌ yeꞌtel motomaj, laꞌ i 
yʌqꞌueñon majtañʌl bʌ harina, wen chʌmen bʌ juchꞌbil. Yom 
chʌmpꞌejl litro. Laꞌ i yʌcꞌob ojlil ti sʌcꞌajel, ojlil ti icꞌajel. 21 Yom 
utsꞌat xajcꞌubil. Yom cꞌunte chꞌilbil ti sartén yicꞌot aceite. Jini 
bicꞌti xutꞌbil bʌ tsaꞌix bʌ ticꞌa xojocña i yujtsꞌil tiꞌ tojlel lac 
Yum. 22-23  Jini motomaj mi caj i yʌqꞌueñon ili majtañʌl cheꞌ miꞌ 
waꞌchocontel tiꞌ yeꞌtel i yalobil Aarón. Cheꞌʌch yom ti pejtelel 
ora tiꞌ tojlel jini motomajob cheꞌ bajcheꞌ tsꞌijbubil. Wersa yom 
mic pulbentel pejtelel ili majtañʌl. Mach yomic miꞌ cꞌuxtʌl, 
cheꞌen lac Yum.

24-25 Lac Yum tsiꞌ sube Moisés: Suben Aarón yicꞌot i yalobilob 
jiñʌch jini mandar chaꞌan miꞌ yajpel mulil: Yom mic 
tsʌnsʌbentel alʌcꞌʌl chaꞌan i tojol mulil. Yaꞌ yom ti jini jach bʌ 
ajñibʌl baꞌ tsaꞌ pulbentiyon yambʌ majtañʌl, come chꞌujulʌch. 
26  Jini motomaj mu bʌ i yʌcꞌ jini majtañʌl chaꞌan mulil mi caj 
i cꞌuxeꞌ yaꞌ ti chꞌujul bʌ ajñibʌl tiꞌ pat jini pisil bʌ cotot baꞌ mi 
lac tempan lac bʌ. 27 Cojach jini waꞌchocobiloꞌ bʌ ti motomajob 
mi mejlel i tʌlob ili weꞌelʌl. Mi tsaꞌ pʌjqꞌui i pislel tiꞌ chꞌichꞌel 
alʌcꞌʌl, yom miꞌ pojquel yaꞌ ti Chꞌujul bʌ Ajñibʌl. 28  Jini pꞌejt 
yaꞌ baꞌ tsaꞌ chꞌʌxle yom miꞌ tojpꞌel. Miꞌ tsaꞌ chꞌʌxle ti pꞌejt 
melbil bʌ ti tsucu taqꞌuin, yom miꞌ wen pojquel yicꞌot jaꞌ. 
29 Cojach jini motomajob yicꞌot chꞌiton bʌ i yalobilob mi mejlel 
i cꞌuxob jini weꞌelʌl, come cꞌax chꞌujulʌch. 30 Pero mach yomic 
miꞌ wis cꞌuxtʌl jini majtañʌl chaꞌan i tojol mulil. Miꞌ chꞌʌjmel 
ochel i chꞌichꞌel ili majtañʌl ti Tabernáculo yaꞌ ti Chꞌujul bʌ 
Ajñibʌl. Yom miꞌ laj pulel ti cꞌajc.

7  1-2  Jiñʌch mandar cheꞌ an majqui miꞌ taj i mul. Yaꞌ ti 
ajñibʌl baqui mi laꞌ tsʌnsan jini pulbil bʌ c majtan, yaꞌ 

yom mi laꞌ tsʌnsan jini majtañʌl chaꞌan mulil. Yom mi laꞌ 
tsijcʌben i chꞌichꞌel tiꞌ joytʌlel jini pulʌntib. Chꞌujulʌch ili 
majtañʌl. 3  Jini motomaj mi caj i yʌcꞌ yaꞌ ti pulʌntib pejtelel 
i lewil yicꞌot i ñej, yicꞌot i lewil tac i soytaꞌ, 4 yicꞌot i lewil jini 
chaꞌpꞌejlel i cuchiꞌtun, yicꞌot am bʌ yaꞌ tiꞌ bʌcꞌtal i pat, yicꞌot 
i cuchiꞌtun. 5 An tiꞌ wenta jini motomaj chaꞌan miꞌ pulbeñon 
yaꞌ ti pulʌntib chaꞌan i tojol laꞌ mul. 6  Cojach jini motomajob 
yicꞌot chꞌiton bʌ i yalobilob mi mejlel i cꞌuxob. Yom miꞌ cꞌuxob 
yaꞌ ti Chꞌujul bʌ Ajñibʌl, come cꞌax chꞌujulʌch jini majtañʌl. 
7 Junlajal mi caj laꞌ mel yicꞌot jini majtañʌl chaꞌan bʌ i 
ñusʌntel mandar cheꞌ bajcheꞌ jini majtañʌl chaꞌan bʌ mulil. 
Jini motomaj muꞌ bʌ i yʌcꞌ ti ñusʌntel jini mulil mi caj i chꞌʌm 
jini majtañʌl. 8  Jini motomaj muꞌ bʌ i pulbeñon c majtan mi 
caj i chꞌʌm jaꞌel i pʌchʌlel jini majtañʌl. 9 Jini motomaj am 
bʌ tiꞌ wenta chaꞌan mi yʌqꞌueñon jini utsꞌat tac bʌ majtañʌl 
melbil tac bʌ ti trigo muꞌ bʌ i colojbajel, mi tiqꞌuesʌbil ti 
horno, o mi chꞌilbil, mi caj i chꞌʌm. I chaꞌañʌch chaꞌan miꞌ 
cꞌux. 10 Pejtelel yan tac bʌ majtañʌl xajcꞌubil bʌ yicꞌot aceite, o 
mi tiquin jach melbil, tiꞌ pejtelel jini i chaꞌañobʌch i yalobilob 
Aarón. Junlajal yom miꞌ tajob.

11 Jiñʌch mandar chaꞌan c majtan cheꞌ mi laꞌ subeñon 
wocolix cʌlʌ chaꞌan laꞌ coltʌntel. 12  Cheꞌ mi cʌqꞌuentel c 
majtan cheꞌ mi laꞌ subeñon wocolix cʌlʌ, yom jini wochꞌesʌbil 
bʌ waj mach bʌ anic i levadurajlel, xajcꞌubil bʌ yicꞌot aceite, 
yicꞌot galleta tac bombil bʌ yicꞌot harina xajcꞌubil bʌ yicꞌot 
olivo aceite, yicꞌot waj melbil bʌ ti harina xajcꞌubil bʌ yicꞌot 
olivo aceite. 13  Yom mi cʌqꞌuentel ili majtañʌl temel yicꞌot 
caxlan waj am bʌ i levadurajlel cheꞌ mi laꞌ subeñon wocolix 
cʌlʌ. 14 Jini motomaj mi caj i yʌqꞌueñon junqꞌuejl waj loqꞌuem 
bʌ tiꞌ yonlel. Jini motomaj muꞌ bʌ i tsijcʌben i chꞌichꞌel alʌcꞌʌl 
tiꞌ tojel pulʌntib mi caj i chꞌʌm i colobal c majtan ti chajp ti 
chajp. 15 Jini alʌcꞌʌl muꞌ bʌ cʌqꞌuentel chaꞌan mic subentel 
wocolix cʌlʌ mi caj i cꞌuxtʌl i bʌcꞌtal ti jini jach bʌ qꞌuin. 
Mach yomic miꞌ wis cʌytʌl i colobal chaꞌan yambʌ qꞌuin.

16  Pero mi an juntiquil muꞌ bʌ i yʌcꞌ majtañʌl tilem bʌ 
tiꞌ pusicꞌal cheꞌ bajcheꞌ tsiꞌ ñaꞌta i yʌcꞌ, mach bʌ chaꞌanic 
wocolix cʌlʌ, mi tsaꞌ to colobaji, mi mejlel i chaꞌ cꞌuxtʌl 

cheꞌ ti yijcꞌʌlal. 17-18  Mi chʌn an to i bʌcꞌtal jini weꞌelʌl cheꞌ ti 
yuxpꞌejlel qꞌuin, yomix miꞌ pulel ti cꞌajc. Mi tsaꞌ to chʌn cꞌuxle 
i bʌcꞌtal jini majtañʌl cheꞌ ti yuxpꞌejlel qꞌuin, cheꞌ jini lolom 
jach tsiꞌ yʌcꞌʌ. Maꞌanix mic chꞌʌm tic wenta come tsaꞌix ñumi i 
yorajlel. Majqui jach miꞌ cꞌuxeꞌ miꞌ taj i mul. 19 Mach mejlic miꞌ 
cꞌuxtʌl jini weꞌelʌl muꞌ bʌ i pʌjqꞌuel chaꞌan tsiꞌ tʌlʌ chuqui tac 
jach bibiꞌ tic wut. Wersa yom miꞌ pulel ti cꞌajc. Majqui jach sʌc 
tic wut mi mejlel i cꞌux jini weꞌelʌl mi maꞌanic tsaꞌ pʌjqꞌui.

20 Pero jini motomaj muꞌ bʌ i cꞌux c majtan cheꞌ mic subentel 
wocolix cʌlʌ, mi max to sʌqꞌuesʌbilic jini motomaj tic wut, 
wersa yom miꞌ chojquel loqꞌuel tiꞌ tojlel i piꞌʌlob. 21 Majqui 
jach miꞌ tʌl chuqui bibiꞌ tic wut mi i bibiꞌlel winic, mi i bibiꞌlel 
alʌcꞌʌl tac, miꞌ taj i bibiꞌlel jaꞌel. Mi tsiꞌ cꞌuxu jini majtañʌl tac 
aqꞌuebilon bʌ chaꞌan mic subentel wocolix cʌlʌ, wersa yom 
miꞌ chojquel loqꞌuel yaꞌ tiꞌ tojlel i piꞌʌlob, come tsiꞌ bibꞌesa jini 
chꞌujul bʌ, cheꞌen lac Yum.

22-23  Lac Yum tsiꞌ chaꞌ sube Moisés: Subeñob jini israelob: 
Mach mejlic laꞌ cꞌux i lewil wacax, mi i lewil tiñʌmeꞌ mi i 
lewil chivo. 24 Cheꞌ an i lewil jini chʌmen bʌ alʌcꞌʌl, mi i lewil 
yambʌ bʌteꞌel muꞌ bʌ i tsʌnsan bajlum yaꞌ ti teꞌel, mi mejlel 
laꞌ cꞌʌn, pero mach yomic mi laꞌ cꞌux. 25 Come majqui jach 
miꞌ cꞌuxben i lewil alʌcꞌʌl muꞌ bʌ cʌqꞌuentel chaꞌan c majtan, 
wersa mi caj i chojquel loqꞌuel tiꞌ tojlel i piꞌʌlob.

26-27 Mach mejlic laꞌ cꞌux mi tsꞌitaꞌic i chꞌichꞌel alʌcꞌʌl mi 
teꞌlemut. Cheꞌ an juntiquil winic muꞌ bʌ i cꞌuxben i chꞌichꞌel 
alʌcꞌʌl mi teꞌlemut, wersa mi caj i chojquel loqꞌuel tiꞌ tojlel i 
piꞌʌlob, cheꞌen lac Yum.

28-29 Lac Yum tsiꞌ chaꞌ sube Moisés: Subeñob israelob: Jini 
yom bʌ i yʌqꞌueñon c majtan chaꞌan miꞌ subeñon wocolix 
cʌlʌ, laꞌ i chꞌʌmbeñon tilel c majtan. 30 Tiꞌ cꞌʌb laꞌ i chuc tilel 
jini majtañʌl muꞌ bʌ caj i pulbeñon. Yom miꞌ chꞌʌmbeñon 
tilel i lewil am bʌ tiꞌ tajn chaꞌan miꞌ jʌmtsꞌuntel tic tojlel 
baꞌan jini pulʌntib. 31 Jini motomaj mi caj i pulbeñon i lewil 
yaꞌ ti pulʌntib, pero jini i tajn i chaꞌañʌch Aarón yicꞌot i 
yalobilob. 32-33  Yom mi laꞌ wʌqꞌuen jini motomaj i bʌcꞌtal 
i pat am bʌ tiꞌ tojel i ñoj chaꞌan miꞌ cꞌux. I chaꞌañʌch jini 
motomaj muꞌ bʌ i yʌqꞌueñon majtañʌl chaꞌan wocolix cʌlʌ. 
34 Come joñon woli cʌqꞌueñob motomajob i tajn c majtan muꞌ 
bʌ i jʌmtsꞌuntel yicꞌot i bʌcꞌtal i pat muꞌ bʌ i yʌqꞌueñoñob 

jini israelob. Tsa cʌqꞌueyob tiꞌ wenta jini motomaj Aarón 
yicꞌot i yalobilob. Cheꞌʌch yom ti pejtelel ora. 35  Ti pejtelel 
majtañʌl muꞌ bʌ c pulbentel jiñʌch muꞌ bʌ caj i yʌqꞌuentel 
Aarón yicꞌot i yalobilob come tsac waꞌchocoyob tiꞌ yeꞌtel 
motomaj tic tojlel. 36  Jiñʌch c mandar cꞌʌlʌl cheꞌ bʌ tsac 
waꞌchocoyob tiꞌ yeꞌtel tiꞌ tojlel Israel. Yom chʌn cꞌajalob i 
chaꞌan israelob yicꞌot i yalobilob ti pejtelel ora, cheꞌen lac 
Yum.

37 Jiñʌch mandar chaꞌan majtañʌl tac ti chajp ti chajp: jini 
pulbil bʌ majtañʌl, jini majtañʌl bʌ harina, jini majtañʌl 
chaꞌan i tojol mulil yicꞌot majtañʌl cheꞌ miꞌ ñusʌntel mandar, 
yicꞌot cheꞌ an majqui miꞌ sʌqꞌuesan i bʌ, yicꞌot chaꞌan i 
tijicñʌyelelob i pusicꞌal. 38  Jiñʌch tsaꞌ bʌ i yʌlʌ lac Yum tiꞌ 
tojlel Moisés yaꞌ ti wits i cꞌabaꞌ Sinaí, am bʌ ti colem bʌ i 
tiquiñal pañimil. Tsiꞌ subeyob israelob chaꞌan miꞌ yʌqꞌueñob i 
majtan lac Yum.

Tsaꞌ sʌqꞌuesʌntiyob Aarón yicꞌot i yalobilob 
(Ex. 29.1-37)

8  1-2  Lac Yum tsiꞌ sube Moisés: Yom maꞌ pʌy majlel Aarón 
temel yicꞌot i yalobilob yaꞌ tiꞌ tiꞌ Tabernáculo baꞌ mi lac 

taj lac bʌ. Chꞌʌmʌ majlel i pislel, yicꞌot aceite am bʌ i cꞌʌjñibal 
ti boñoñel, yicꞌot jini alʌ tat wacax chaꞌan i tojol mulil, yicꞌot 
chaꞌcojt tat tiñʌmeꞌ, yicꞌot jini chiquib baꞌ butꞌul jini waj mach 
bʌ anic i levadurajlel. 3  Yom mi laꞌ pʌy tilel jini israelob tiꞌ tiꞌ 
jini Tabernáculo. Cheꞌ tsiꞌ yʌlʌ lac Yum. 4 Moisés tsiꞌ mele cheꞌ 
bajcheꞌ lac Yum tsiꞌ sube. Tsiꞌ tempayob i bʌ pejtelel israelob 
yaꞌ tiꞌ tiꞌ jini Tabernáculo.

5 Moisés tsiꞌ subeyob: Wʌle wʌꞌ tempʌbilonla come cheꞌʌch 
tsiꞌ yʌlʌ lac Yum, cheꞌen. 6 Cheꞌ jini Moisés tsiꞌ pʌyʌ tilel Aarón 
yicꞌot i yalobilob. Tsiꞌ pocoyob ti jaꞌ. 7 Tsiꞌ lʌpbe i pislel Aarón. 
Tsiꞌ cʌchbe i cajchiñʌcꞌ. Tsiꞌ yʌqꞌue tam bʌ i bujc yicꞌot yambʌ 
junlajm i pislel i cꞌabaꞌ efod* tsaꞌ bʌ i yʌcꞌʌ yaꞌ tiꞌ pam. Tsiꞌ 
cʌchbe i pislel yicꞌot wen utsꞌatax bʌ i cajchiñʌcꞌ. 8  Yaꞌ tiꞌ pam 
jini efod am bʌ tiꞌ tajn tsiꞌ yʌcꞌʌ pisil baꞌ chucul jini chaꞌpꞌejl 
xajlel i cꞌabaꞌ Urim* yicꞌot Tumim. 9 Ti wiꞌil tsiꞌ yʌqꞌue chan bʌ 
i pixol tiꞌ jol. Yaꞌ ti pam i pixol tsiꞌ ñʌpꞌbe xelajʌl melbil bʌ ti 
oro cheꞌ bajcheꞌ lac Yum tsiꞌ sube Moisés. Jiñʌch chꞌujul bʌ i 
xojtil i jol.

10 Moisés tsiꞌ chꞌʌmʌ jini olivo aceite. Tsaꞌ caji i bon jini 
Tabernáculo yicꞌot pejtelel yaꞌ bʌ an tiꞌ mal. Cheꞌ jini tsaꞌ 
sʌqꞌuesʌnti tiꞌ wut Dios. Tsaꞌ cʌle tiꞌ wenta Dios. 11 Wucyajl 
tsiꞌ tsijca jini pulʌntib. Cheꞌ jaꞌel tsiꞌ tsijca pejtelel chuqui 
tac cꞌʌmbil, yicꞌot i yajñib, yicꞌot i buchlib. Tsiꞌ laj sʌqꞌuesa. 
12  Moisés tsiꞌ mulbe aceite tiꞌ jol Aarón chaꞌan miꞌ waꞌchocon 
tiꞌ yeꞌtel. 13  Ti wiꞌil tsiꞌ pʌyʌ tilel i yalobilob Aarón. Tsaꞌ caji i 
lʌpbeñob i pislel. Tsiꞌ cʌchbeyob i cajchiñʌcꞌ. Tsiꞌ yʌqꞌueyob i 
cʌjchil i jol cheꞌ bajcheꞌ lac Yum tsiꞌ sube Moisés.

14 Ti wiꞌil tsaꞌ caji i cꞌajtin tilel jini alʌ tat wacax chaꞌan mulil. 
Aarón yicꞌot i yalobilob tsiꞌ yʌcꞌʌyob i cꞌʌb yaꞌ tiꞌ jol jini wacax 
chaꞌan miꞌ ñusʌbentelob i mul. 15-16 Moisés tsiꞌ tsʌnsa jini alʌ 
tat wacax. Tsiꞌ tsꞌaja i yal i cꞌʌb tiꞌ chꞌichꞌel. Tsaꞌ caji i bomben 
i xulub am bʌ tiꞌ xujc tac jini pulʌntib chaꞌan miꞌ sʌqꞌuesan. 
Tsiꞌ beqꞌue i colobal jini chꞌichꞌ yaꞌ tiꞌ yebal jini pulʌntib. Cheꞌ 
jini tsiꞌ sʌqꞌuesa yicꞌot majtañʌl chaꞌan i tojol mulil. Moisés tsiꞌ 
laj chꞌʌmbe i lewil i soytaꞌ, yicꞌot i lewil i yolmal, yicꞌot am bʌ 
ti chaꞌpꞌejlel i cuchiꞌtun. Tsiꞌ yʌcꞌʌ ti pulel pejtelel i lewil yaꞌ ti 
pulʌntib. 17 Tsaꞌ puli i bʌcꞌtal jini wacax yicꞌot i pʌchʌlel, yicꞌot 
i taꞌ yaꞌ tiꞌ junwejlel jini tejclum cheꞌ bajcheꞌ lac Yum tsiꞌ sube 
Moisés.

18  Ti wiꞌil Moisés tsiꞌ pʌyʌ tilel jini tat tiñʌmeꞌ chaꞌan miꞌ 
yʌqꞌuen lac Yum. Aarón yicꞌot i yalobilob tsiꞌ cꞌʌcchocoyob i 
cꞌʌb yaꞌ tiꞌ jol jini tat tiñʌmeꞌ. 19 Cheꞌ jini Moisés tsiꞌ tsʌnsa jini 
tat tiñʌmeꞌ. Tsaꞌ caji i tsijcʌben i chꞌichꞌel yaꞌ tiꞌ joytʌlel jini 
pulʌntib. 20 Tsiꞌ bicꞌti tꞌojo jini tiñʌmeꞌ. Tsiꞌ pulbe i jol yicꞌot 
pejtelel jini tꞌojbil tac bʌ yicꞌot i lewil. 21 Moisés tsiꞌ pocbe i 
soytaꞌ yicꞌot i yoc tac. Tsiꞌ laj otsa ti cꞌajc yaꞌ ti pam pulʌntib, 
come jiñʌch pulbil bʌ i majtan lac Yum, xojocña bʌ miꞌ yubin. 
Moisés tsiꞌ mele pejtelel tsaꞌ bʌ i yʌlʌ lac Yum.

22  Ti wiꞌil Moisés tsiꞌ cꞌajti tilel jini yambʌ tat tiñʌmeꞌ 
chaꞌan miꞌ waꞌchocon jini motomajob tiꞌ yeꞌtel. Aarón yicꞌot 
i yalobilob tsiꞌ cꞌʌcchocoyob i cꞌʌb yaꞌ tiꞌ jol jini tat tiñʌmeꞌ. 
23  Cheꞌ jini Moisés tsiꞌ tsʌnsa jini tat tiñʌmeꞌ. Tsiꞌ chꞌʌmbe 
lamital i chꞌichꞌel. Tsiꞌ bombe ñoj bʌ i chiquin Aarón yicꞌot ñoj 
bʌ i ñaꞌal i cꞌʌb yicꞌot jini ñoj bʌ i ñaꞌal i yoc. 24 Cheꞌ ujtemix 
tsiꞌ pʌyʌ tilel i yalobilob Aarón. Moisés tsiꞌ bombeyob ti chꞌichꞌ 
jini ñoj bʌ i chiquin yaꞌ tiꞌ yebal baꞌ cꞌun yicꞌot ñoj bʌ i cꞌʌb 
yicꞌot ñoj bʌ i ñaꞌal i yoc. Tsiꞌ tsijca i colojbal jini chꞌichꞌ ti 

pulʌntib. 25 Ti wiꞌil tsiꞌ chꞌʌmbe pejtel i lewil, yicꞌot am bʌ 
tiꞌ ñej, yicꞌot am bʌ tiꞌ soytaꞌ, yicꞌot i yolmal, yicꞌot i cuchiꞌ 
tun, yicꞌot i lewil i bʌcꞌtal i pat. 26  Tsiꞌ chꞌʌmʌ junqꞌuejl waj 
mach bʌ anic i levadurajlel am bʌ ti chiquib tiꞌ tojel lac Yum. 
Tsiꞌ chꞌʌmʌ jaꞌel junqꞌuejl waj xajcꞌubil bʌ yicꞌot aceite, yicꞌot 
junqꞌuejl galleta. Tsiꞌ yʌcꞌʌ tac tiꞌ pam i lewil tac yicꞌot tiꞌ pam 
jini ñoj bʌ i yoc tiñʌmeꞌ. 27 Tsiꞌ yʌqꞌue tac tiꞌ wenta Aarón 
yicꞌot i yalobilob chaꞌan miꞌ jʌmtsꞌuñob tiꞌ tojlel lac Yum 
come jiñʌch jʌmtsꞌubil bʌ i majtan. 28  Ti wiꞌil Moisés tsiꞌ chaꞌ 
chꞌʌmʌ jini majtañʌl. Tsaꞌ caji i puleꞌ ti pam jini majtañʌl yaꞌ 
ti pulʌntib. Jiñʌch jini pulbil bʌ i majtan lac Yum. Lac Yum tsiꞌ 
mula jini i majtan.

29 Moisés tsiꞌ chꞌʌmbe i tajn alʌcꞌʌl. Tsiꞌ yʌqꞌue jʌmtsꞌubil bʌ 
i majtan lac Yum. Jiñʌch tsaꞌ bʌ aqꞌuenti i cꞌux Moisés cheꞌ 
bajcheꞌ lac Yum tsiꞌ yʌqꞌue mandar. 30 Tsiꞌ chꞌʌmʌ jaꞌel jini 
aceite yicꞌot jini chꞌichꞌ am bʌ ti pulʌntib. Tsaꞌ caji i tsijcan 
Aarón yicꞌot i yalobilob yicꞌot i pislelob. Cheꞌ jini Moisés tsiꞌ 
yʌcꞌʌ tiꞌ cꞌʌb Dios jini motomaj Aarón yicꞌot i yalobilob yicꞌot 
pejtel i pislelob. 31 Moisés tsiꞌ sube Aarón yicꞌot i yalobilob: 
Yom mi laꞌ chꞌʌx jini weꞌelʌl yaꞌ tiꞌ tiꞌ jini Tabernáculo baqui 
mi lac tempan lac bʌ yicꞌot lac Yum. Yaꞌ yom mi laꞌ cꞌux yicꞌot 
waj yaꞌ tiꞌ tojel lac Yum cheꞌ bajcheꞌ tsac subeyetla. 32  Yom mi 
laꞌ pul i colobal jini weꞌelʌl yicꞌot jini waj. 33  Wucpꞌejl qꞌuin 
yaꞌ yom mi laꞌ wajñel tiꞌ tiꞌ jini Tabernáculo. Mach yomic mi 
laꞌ loqꞌuel jinto miꞌ yujtel laꞌ sʌqꞌuesʌntel, come wucpꞌejl qꞌuin 
yom chaꞌan miꞌ tsꞌʌctiyel laꞌ sʌqꞌuesʌntel. 34 Jini tsaꞌ bʌ ujti 
sajmʌl jiñʌch tsaꞌ bʌ i yʌlʌ lac Yum chaꞌan miꞌ tojtʌl laꞌ mul. 
35 Wucpꞌejl qꞌuin yom mi laꞌ wajñel tiꞌ tiꞌ jini Tabernáculo ti 
qꞌuiñil yicꞌot ti acꞌʌlel chaꞌan maꞌanic mi laꞌ chʌmel, come 
cheꞌʌch tsiꞌ subeyon lac Yum, cheꞌen Moisés. 36 Tsꞌʌcʌl tsiꞌ mele 
Aarón yicꞌot i yalobilob cheꞌ bajcheꞌ lac Yum tsiꞌ sube Moisés.

Jini majtañʌl tac tsaꞌ bʌ i yʌcꞌʌ Aarón

9  Cheꞌ tiꞌ waxʌcpꞌejlel qꞌuin, Moisés tsiꞌ pʌyʌ tilel Aarón 
yicꞌot i yalobilob yicꞌot jini xñoxob ti Israel. 2  Moisés 

tsiꞌ sube Aarón: Yajcan tilel juncojt alʌ tat wacax chaꞌan i 
tojol mulil. Yom juncojt tat tiñʌmeꞌ chaꞌan pulbil bʌ i majtan 
lac Yum. Mach yomic jini am bʌ i cꞌamʌjel mi i lojwemal. 
3  Subeñob israelob: “Pʌyʌla tilel juncojt i tat chivo chaꞌan i 

tojol laꞌ mul. Pʌyʌla tilel jaꞌel juncojt tat wacax yicꞌot juncojt 
tat tiñʌmeꞌ am bʌ jumpꞌejl i jabilel ti chaꞌcojtlel. Mach yomic 
jini am bʌ i lojwemal. Jiñʌch chaꞌan pulbil bʌ i majtan lac 
Yum. 4 Cheꞌ jaꞌel pʌyʌla tilel juncojt i tat wacax yicꞌot tat 
tiñʌmeꞌ chaꞌan mi laꞌ tsʌnsʌben lac Yum chaꞌan mi laꞌ taj i 
tijicñʌyel laꞌ pusicꞌal. Yom i ñujp ti acꞌol, jiñʌch majtañʌl bʌ 
harina xajcꞌubil bʌ yicꞌot olivo aceite. Come lac Yum mi caj 
i pʌs i bʌ ti laꞌ tojlel wʌle”. Cheꞌ yom mi laꞌ subeñob israelob, 
cheꞌen Moisés.

5 Cheꞌ jini tsiꞌ chꞌʌmʌyob majlel tiꞌ tiꞌ jini Tabernáculo cheꞌ 
bajcheꞌ Moisés tsiꞌ subeyob. Tsaꞌ cꞌotiyob ti waꞌtʌl jini israelob 
baꞌan lac Yum. 6 Moisés tsiꞌ subeyob: Cheꞌ bʌ tsaꞌix laꞌ mele 
cheꞌ bajcheꞌ tsiꞌ yʌlʌ lac Yum, miꞌ caj ti tsictiyel i ñuclel, 
cheꞌen Moisés. 7 Moisés tsiꞌ sube Aarón: Lʌcꞌtesan a bʌ yaꞌ tiꞌ 
tꞌejl jini pulʌntib chaꞌan maꞌ wʌqꞌuen i majtan lac Yum chaꞌan 
i tojol mulil. Jiñʌch pulbil bʌ majtañʌl jaꞌel. Ñaxan yom maꞌ 
wʌqꞌuen i majtan lac Yum chaꞌan a mul, ti wiꞌil chaꞌan i mul 
pejtelel winicob, come cheꞌʌch tsiꞌ yʌcꞌʌ mandar lac Yum, 
cheꞌen.

8  Jini chaꞌan Aarón tsiꞌ lʌcꞌtesa i bʌ yaꞌ ti pulʌntib. Tsiꞌ 
tsʌnsa jini alʌ tat wacax chaꞌan i ñusʌntel i mul. 9 I yalobilob 
Aarón tsiꞌ lotoyob jini chꞌichꞌ. Aarón tsiꞌ tsꞌaja i yal i cꞌʌb yaꞌ ti 
chꞌichꞌ chaꞌan miꞌ bomben i xulub tac jini pulʌntib. I colobal 
jini chꞌichꞌ tsiꞌ laj beqꞌue yaꞌ tiꞌ yebal jini pulʌntib. 10 Pejtelel 
i lewil tac, yicꞌot i cuchiꞌtun yicꞌot i yolmal, tsiꞌ laj pulu yaꞌ ti 
pulʌntib. Jiñʌch loqꞌuem tac bʌ ti majtañʌl chaꞌan i ñusʌntel 
mulil cheꞌ bajcheꞌ lac Yum tsiꞌ sube Moisés ti mandar. 11 Pero 
tsaꞌ majli i pul jini i bʌcꞌtal yicꞌot i pʌchʌlel yaꞌ tiꞌ junwej 
tejclum. 12  Cheꞌ jini tsiꞌ tsʌnsa jini alʌcꞌʌl chaꞌan miꞌ pulben lac 
Yum. I yalobilob Aarón tsiꞌ lotoyob jini chꞌichꞌ. Aarón tsiꞌ tsijca 
yaꞌ ti pam pulʌntib. 13  Ti wiꞌil tsaꞌ caji i ñusañob tilel i bʌcꞌtal 
jini majtañʌl, jini bicꞌti tsepbil tac bʌ, yicꞌot i jol. Tsiꞌ pulu yaꞌ 
ti pulʌntib. 14 Tsiꞌ sʌcꞌbe i soytaꞌ. Tsiꞌ pocbe jini i yoc tac. Tsaꞌ 
caji i puleꞌ jaꞌel yaꞌ tiꞌ pulʌntib i majtan lac Yum.

15 Ti wiꞌil tsaꞌ caji i yʌcꞌ jaꞌel jini majtañʌl chaꞌan i mul 
pejtelel winicob. Tsi tsʌnsa juncojt i tat chivo chaꞌan miꞌ 
ñusʌbentelob i mul winicob. Tsiꞌ yʌqꞌue lac Yum cheꞌ bajcheꞌ 
jini majtañʌl chaꞌan bʌ i bajñel mul. 16  Cheꞌʌch tsiꞌ tsʌnsa 
jini alʌcꞌʌl chaꞌan miꞌ pulben lac Yum cheꞌ bajcheꞌ tsiꞌ yʌcꞌʌ 

mandar Dios. 17 Ti wiꞌil tsiꞌ chꞌʌmʌ junmujchꞌ trigo bʌ 
majtañʌl. Tsiꞌ pulu yaꞌ ti pulʌntib yicꞌot i majtan lac Yum muꞌ 
bʌ i pulbentel ti jujumpꞌejl sʌcꞌajel. 18  Wiꞌilix tsiꞌ tsʌnsa jini 
tat wacax yicꞌot jini tat tiñʌmeꞌ chaꞌan miꞌ tajob i tijicñʌyel 
i pusicꞌal jini winicob xꞌixicob. Jini i yalobilob Aarón tsiꞌ 
chꞌʌmbeyob tilel Aarón i chꞌichꞌel majtañʌl. Aarón tsiꞌ tsijca 
jini pulʌntib. 19 Tsiꞌ muchꞌquibe i lewil tac jini wacax yicꞌot jini 
tiñʌmeꞌ, yicꞌot i ñej, i lewil am bʌ tiꞌ soytaꞌ, i lewil i cuchiꞌtun 
yicꞌot i lewil i yolmal. 20 Tsiꞌ muchꞌchoco i lewil jini alʌcꞌʌl tac. 
Cheꞌ jini Aarón tsaꞌ caji i puleꞌ yaꞌ ti pulʌntib. 21 Pero i bʌcꞌtal i 
tajn yicꞌot i pechquen am bʌ tiꞌ ñoj, tsiꞌ jʌmtsꞌu Aarón. Jiñʌch 
jʌmtsꞌubil bʌ i majtan lac Yum, cheꞌ bajcheꞌ tsiꞌ yʌcꞌʌ mandar 
Moisés.

22  Cheꞌ jini Aarón tsiꞌ letsa i cꞌʌb tiꞌ tojlel jini winicob. Tsiꞌ 
yʌqꞌueyob i yutslel i tꞌan. Tiꞌ wiꞌil tsaꞌ chaꞌ jubi ti pulʌntib. Tsaꞌ 
ujti i yʌcꞌ jini majtañʌl tac. 23  Moisés yicꞌot Aarón tsaꞌ ochiyob 
ti Tabernáculo. Cheꞌ bʌ tsaꞌ chaꞌ loqꞌuiyob tilel, tsiꞌ yʌqꞌueyob 
i yutslel i tꞌan jini winicob xꞌixicob. Tsaꞌ tsictiyi i ñuclel lac 
Yum tiꞌ tojlel pejtelel winicob xꞌixicob. 24 Tsaꞌ loqꞌui tilel cꞌajc tiꞌ 
tojlel lac Yum. Tsiꞌ laj pulu jini majtañʌl yicꞌot i lewil tac am 
bʌ tiꞌ pam jini pulʌntib. Cheꞌ bʌ tsiꞌ qꞌueleyob jini winicob, tsiꞌ 
chaꞌleyob cꞌam bʌ tꞌan. Tsiꞌ pʌcchocoyob i bʌ tiꞌ tojlel lac Yum.

I mul Nadab yicꞌot Abiú

10  Pero jini Nadab yicꞌot Abiú, i yalobilob Aarón, leco 
bajcheꞌ tsiꞌ meleyob. Tsiꞌ bajñel tsucꞌuyob cꞌajc tiꞌ 

yajñib pom. Tsiꞌ yotsayob pom yaꞌ ti pam cꞌajc tiꞌ tojlel lac 
Yum. Tsiꞌ puluyob pom yicꞌot cꞌajc mach bʌ chꞌujulic. Leco tsiꞌ 
qꞌuele lac Yum. 2  Jini chaꞌan tsaꞌ loqꞌui tilel cꞌajc baꞌan lac Yum 
chaꞌan miꞌ jisañob. Cheꞌ jini tsaꞌ chʌmiyob tiꞌ tojlel lac Yum. 
3  Moisés tsiꞌ sube Aarón: Jiñʌch tsaꞌ bʌ i yʌlʌ lac Yum: “Jini 
muꞌ bʌ i lʌcꞌtesañoñob, wersa miꞌ qꞌueloñob ti chꞌujul. Wersa 
mi cʌqꞌuentel c ñuclel tiꞌ tojlelob winicob xꞌixicob”, cheꞌen lac 
Yum. Cheꞌ tsiꞌ yʌlʌ Moisés. Cheꞌ jini ñʌchꞌʌl tsaꞌ cʌle Aarón.

4 Moisés tsiꞌ pʌyʌ tilel Misael yicꞌot Elzafán (i yalobilob Uziel 
jini i yichan Aarón). Tsiꞌ subeyob: Yom mi laꞌ majlel laꞌ locꞌsan 
jini chꞌujlelʌl am bʌ tiꞌ tojel Tabernáculo. Chꞌʌmʌla majlel yaꞌ 
tiꞌ junwejlel jini tejclum, cheꞌen. 5 Cheꞌ jini tsaꞌ majli i chꞌʌmob 
loqꞌuel jini chꞌujlelʌl. Yicꞌot i pislel tsiꞌ chꞌʌmʌyob loqꞌuel 

cheꞌ bajcheꞌ tsiꞌ subeyob Moisés. 6 Moisés tsiꞌ sube Aarón 
yicꞌot jini chaꞌtiquil i yalobilob, Eleazar yicꞌot Itamar: Mach 
yomic mi laꞌ chaꞌlen uqꞌuel. Mach mi laꞌ tsil laꞌ pislel i yejtal 
bʌ laꞌ chꞌijiyemlel, ame chʌmiquetla jaꞌel, ame michꞌlenticob 
pejtelel israelob tiꞌ tojlel Dios. Laꞌ i chaꞌleñob uqꞌuel yañoꞌ bʌ 
israelob chaꞌan tsaꞌ chʌmiyob Nadab yicꞌot Abiú cheꞌ bʌ tsiꞌ 
choco tilel lac Yum jini bʌbʌqꞌuen bʌ cꞌajc. 7 Mach yomic mi 
laꞌ wis loqꞌuel ti jini Tabernáculo, ame chʌmiquetla, come 
waꞌchocobiletla yicꞌot chꞌujul bʌ aceite tiꞌ tojlel lac Yum, 
cheꞌen. Jini chaꞌan Aarón yicꞌot i yalobilob tsiꞌ jacꞌʌyob cheꞌ 
bajcheꞌ tsiꞌ yʌlʌ Moisés.

8-9 Lac Yum tsiꞌ sube Aarón: Mach yomic mi laꞌ jap jini 
pajꞌesʌbil bʌ i yaꞌlel tsꞌusub cheꞌ mi laꞌ wochel tiꞌ mal jini 
Tabernáculo, jatet yicꞌot a walobilob ame chʌmiquetla. 
Yom chʌn cꞌajal laꞌ chaꞌan jatetla yicꞌot pejtelel laꞌ pꞌolbal 
ti jujunlajm. 10 An ti laꞌ wenta chaꞌan mi laꞌ tsictesʌbeñob 
winicob jini chꞌujul bʌ yicꞌot jini mach bʌ chꞌujulic, jini sʌc 
bʌ yicꞌot jini bibiꞌ bʌ. 11 An ti laꞌ wenta chaꞌan mi laꞌ cʌntesan 
israelob pejtelel jini mandar cheꞌ bajcheꞌ tsa cʌqꞌue Moisés. 
Cheꞌ tsiꞌ yʌlʌ lac Yum.

12  Moisés tsaꞌ caji i suben Aarón yicꞌot i yalobilob Eleazar 
yicꞌot Itamar: Chꞌʌmʌla jini trigo bʌ majtañʌl tsaꞌ bʌ colobaji 
cheꞌ bʌ tsaꞌ laꞌ wʌqꞌue i majtan lac Yum yaꞌ ti pulʌntib. Yom 
mi laꞌ cꞌux jini waj mach bʌ anic i levadurajlel yaꞌ tiꞌ tꞌejl jini 
pulʌntib. Chꞌujulʌch jini majtañʌl. 13  Jini chaꞌan yom mi laꞌ 
cꞌux yaꞌ ti Chꞌujul bʌ Ajñibʌl, come jiñʌch tsaꞌ bʌ aqꞌuentiyetla 
mi laꞌ cꞌux, jatetla yicꞌot chꞌiton bʌ laꞌ walobilob. Loqꞌuemʌch 
ti pulbil tac bʌ i majtan lac Yum cheꞌ bajcheꞌ tsiꞌ subeyon. 
14 Pero i bʌcꞌtal i tajn yicꞌot i yaꞌ jʌmtsꞌubil bʌ tiꞌ tojlel lac 
Yum mi mejlel laꞌ cꞌux jatet, yicꞌot chꞌiton bʌ yicꞌot xchꞌoc 
bʌ laꞌ walobilob baqui jach laꞌ wom yaꞌ baꞌ sʌc pañimil. Laꞌ 
chaꞌañʌch chaꞌan i bʌl laꞌ ñʌcꞌ. Loqꞌuemʌch tiꞌ majtan lac 
Yum muꞌ bʌ i yʌqꞌueñob i tijicñʌyel i pusicꞌal winicob xꞌixicob. 
15 Mi caj i chꞌʌmob tilel jini i yaꞌ yicꞌot i tajn tsaꞌ bʌ aqꞌuenti 
lac Yum cheꞌ bʌ tsaꞌ puli i lewil. Cheꞌ bʌ tsaꞌix i jʌmtsꞌuyob tiꞌ 
tojlel lac Yum mi caj laꞌ chꞌʌm yicꞌot laꞌ piꞌʌlob, come cheꞌʌch 
tsiꞌ yʌcꞌʌ mandar lac Yum, cheꞌen Moisés.

16  Moisés tsaꞌ caji i cꞌajtibeñob baqui tsiꞌ yʌcꞌʌyob jini i 
tat chivo tsaꞌ bʌ i yʌqꞌueyob Dios chaꞌan i tojol mulil. Pero 

awilan, tsaꞌix puli. Jini chaꞌan Moisés tsiꞌ michꞌle Eleazar 
yicꞌot Itamar, i yalobilob Aarón: 17 ¿Chucoch maꞌanic tsaꞌ laꞌ 
cꞌuxu jini i bʌcꞌtal majtañʌl ila ti Chꞌujul bʌ Ajñibʌl? come 
wen chꞌujulʌch. Dios tsiꞌ yʌqꞌueyetla ili majtañʌl chaꞌan 
i tojol i mul israelob chaꞌan mi laꞌ cꞌux tiꞌ tojlel lac Yum. 
18  Qꞌuelela wʌle jini i chꞌichꞌel maꞌanic tsaꞌ laꞌ chꞌʌmʌ ochel 
ti Chꞌujul bʌ Ajñibʌl. Wersa miꞌ cꞌuxtʌl yaꞌ ti Chꞌujul bʌ 
Ajñibʌl cheꞌ bajcheꞌ tsac subeyetla, cheꞌen Moisés. 19 Pero 
Aarón tsiꞌ sube Moisés: Wʌle tsaꞌix i yʌcꞌʌyob jini majtañʌl 
chaꞌan i tojol i mulob yicꞌot jini pulbil bʌ i majtan lac 
Yum. Pero leco jax chuqui tsaꞌ ujti sajmʌl tic tojlel lojon. 
Mi tsaꞌix j cꞌuxu jini weꞌelʌl, ¿utsꞌat ba miꞌ qꞌuel lac Yum? 
cheꞌen Aarón. 20 Moisés tsiꞌ wen ubibe i tꞌan. Tijicña tsaꞌ 
chaꞌ cʌle.

Jini sʌc tac bʌ alʌcꞌʌl yicꞌot jini bibiꞌ tac bʌ 
(Dt. 14.3-21)

11  1-3  Lac Yum tsiꞌ chaꞌ pejca Moisés yicꞌot Aarón: Yom 
mi laꞌ subeñob israelob: Mi mejlel laꞌ cꞌux ili alʌcꞌʌl 

tac xacꞌal bʌ i yoc yujil bʌ chaꞌ letsel i bucꞌbal tiꞌ yej. 4-7 Mach 
yomic mi laꞌ cꞌux yambʌ alʌcꞌʌl. Jini camello miꞌ chaꞌ letsel 
i bucꞌbal pero mach xacꞌalic i yoc. Jini tꞌul miꞌ chaꞌ letsel i 
bucꞌbal, pero mach xacꞌalic i yoc. Jini chʌchʌc tꞌul miꞌ chaꞌ 
letsel i bucꞌbal, pero mach xacꞌalic i yoc, jini chitam xacꞌal i 
yoc, pero maꞌanic miꞌ chaꞌ letsel i bucꞌbal. 8  Pejtelel iliyi mach 
yomic mi laꞌ wis cꞌuxeꞌ. Mach yomic mi laꞌ tʌl cheꞌ chʌmen, 
come ticꞌbil ti mandar.

9 Pejtelel chʌy mi mejlel laꞌ cꞌux, jini an tac bʌ i weloꞌ jaꞌ, 
yicꞌot i sujl an tac bʌ tiꞌ mal jaꞌ, yicꞌot ti alʌ jaꞌ. Mi mejlel 
laꞌ cꞌux. 10-11 Pero ticꞌbil pejtelel yan tac bʌ i chʌnil jaꞌ. Mach 
yomic mi laꞌ wis cꞌuxeꞌ. Mach yomic mi laꞌ tʌl cheꞌ chʌmenix. 
12  Ticꞌbil pejtelel jini mach bʌ an taquic i weloꞌ jaꞌ yicꞌot i sujl 
an tac bʌ ti mal jaꞌ.

13-16  Cheꞌ jaꞌel mach mejlic laꞌ cꞌux ili mut tac: jini xiyeꞌ, jini 
quebranta huesos, jini xliclic, yicꞌot pejtelel yambʌ xiyeꞌ cheꞌ 
bajcheꞌ xalal bʌ i ñej, xꞌacꞌxiꞌ, yicꞌot yan tac bʌ lajal bʌ ti 
qꞌuelol, jini avestruz, xcuj, xjaꞌal pech, calamón, pelícano, 
xtaꞌjol, cigüeña, yicot garza, 17-20 yicꞌot jini yan tac bʌ mut lajal 
bʌ ti qꞌuelol, jini jojmay, yicꞌot jaꞌel jini sutsꞌ. Mach mejlic 

laꞌ cꞌux i chʌñil pañimil an tac bʌ chʌntsꞌijt i yoc yujil tac bʌ 
wejlel.

21-22  Mi mejlel laꞌ cꞌux: jini xcꞌajba sajcꞌ yicꞌot jini yan tac 
bʌ lajal bʌ ti qꞌuelol, jini alʌ sajcꞌ yicꞌot yan tac bʌ lajal bʌ 
ti qꞌuelol. Jini jach yujil bʌ tijpꞌel mi mejlel laꞌ cꞌux. 23  Ticꞌbil 
pejtelel jini yan tac bʌ, an tac bʌ chʌntsꞌijt i yoc, yicꞌot yujil 
bʌ wejlel tac. 24 Majqui jach miꞌ tʌl jini chʌmen tac bʌ i chʌñil 
pañimil, bibiꞌ cꞌʌlʌl miꞌ yicꞌan pañimil. 25 Majqui jach miꞌ tʌl 
jini chʌmen bʌ, wersa mi caj i wutsꞌ i pislel ti ora. Wersa miꞌ 
cʌytʌl tiꞌ yotot cꞌʌlʌl miꞌ bʌjlel qꞌuin.

26  Mi laꞌ bibꞌan jaꞌel cheꞌ mi laꞌ tʌl jini am bʌ i yejcꞌach cheꞌ 
mach xacꞌalic i yoc yicꞌot jini mach bʌ anic miꞌ chaꞌ letsel 
i bucꞌbal. 27 Mach mejlic laꞌ cꞌux jini bʌteꞌel mochꞌol tac bʌ 
miꞌ cꞌotel i yoc ti lum. Majqui jach miꞌ tʌl cheꞌ chʌmenix i 
bʌcꞌtal, bibiꞌ miꞌ cʌytʌl cꞌʌlʌl miꞌ bʌjlel qꞌuin. 28  Majqui jach miꞌ 
chꞌuyben majlel i bʌcꞌtal, wersa mi caj i wutsꞌ i pislel ti ora. 
Bibiꞌ miꞌ cʌytʌl cꞌʌlʌl miꞌ bʌjlel qꞌuin, come ticꞌbilʌch.

29-30 Ticꞌbil jaꞌel jini muꞌ bʌ i pꞌojlel ti lum yicꞌot jʌlʌcña bʌ 
miꞌ majlel: jini sajbin, yicꞌot tsuc, yicꞌot xtujtsꞌ, yicꞌot yambʌ 
lajal bʌ ti qꞌuelol, chꞌix uch, juxlum, jini xmanchajc, jini yʌx 
pꞌoc, jini oꞌchan. 31 Majqui jach miꞌ tʌl chʌmen bʌ i bʌcꞌtal, 
bibiꞌ miꞌ cʌytʌl cꞌʌlʌl miꞌ bʌjlel qꞌuin. 32  Cheꞌ jaꞌel yaꞌ baꞌ miꞌ 
chʌmel jini bʌteꞌel, bibiꞌ miꞌ cʌytʌl cꞌʌlʌl miꞌ bʌjlel qꞌuin, mi 
teꞌ, mi bujcʌl mi coxtal, mi pʌchi. Wersa yom miꞌ yotsʌntel tiꞌ 
mal jini jaꞌ. Wiꞌil chaꞌ anix i cꞌʌjñibal. 33  Cheꞌ jaꞌel mi tsaꞌ yajli 
ochel ti mal pocꞌ, miꞌ bibꞌan pejtelel am bʌ tiꞌ mal pocꞌ. Pero 
jini pocꞌ wersa yom mi laꞌ topꞌ. 34 Cheꞌ mi laꞌ poc jini tsaꞌ bʌ 
bibꞌesʌnti, mi tsaꞌ tsꞌitaꞌ chʌjqꞌui jubel i yaꞌlel yaꞌ tiꞌ bʌl laꞌ 
ñʌcꞌ, miꞌ bibꞌesan ti pejtelel. Jini japbil tac bʌ am bʌ ti colem 
latu bibiꞌ miꞌ cʌytʌl jaꞌel. 35 Cheꞌ an horno baꞌ miꞌ xijqꞌuel 
cꞌajc, mi i tajol tsaꞌ yajli jubel i bʌcꞌtal ticꞌbil bʌ bʌteꞌel cheꞌ 
chʌmenix, bibiꞌ miꞌ cʌytʌl. Wersa yom miꞌ jejmel. 36 Mi tsaꞌ 
yajli ochel ti cuxul bʌ jaꞌ i bʌcꞌtal jini ticꞌbil bʌ bʌteꞌel cheꞌ 
chʌmenix, sʌc jini jaꞌ. Cojach miꞌ bibꞌan jini muꞌ bʌ i locꞌsan. 
37 Cheꞌ miꞌ yajlel jini chʌmen bʌ bʌteꞌel yaꞌ baqui an lac pacꞌ 
muꞌ bʌ caj lac pʌcꞌ, sʌc miꞌ cʌytʌl jini pacꞌ. 38  Pero cheꞌ achꞌ jini 
pacꞌ baꞌ miꞌ yajlel jini chʌmen bʌ, bibiꞌʌch miꞌ cʌytʌl jini pacꞌ.

39 Cheꞌ an juncojt bʌteꞌel muꞌ bʌ mejlel laꞌ cꞌux, mi tsaꞌ 
chʌmi chaꞌan i cꞌamʌjel, majqui jach miꞌ tʌlben i bʌcꞌtal, bibiꞌ 

miꞌ cʌytʌl cꞌʌlʌl miꞌ bʌjlel qꞌuin. 40 Majqui jach miꞌ cꞌux jini 
chʌmen bʌ alʌcꞌʌl yicꞌot majqui jach miꞌ chꞌʌmben majlel 
i bʌcꞌtal, laꞌ i wutsꞌ i pislel. Bibiꞌ miꞌ cʌytʌl cꞌʌlʌl miꞌ bʌjlel 
qꞌuin. 41-43  Pejtelel jini jexecña bʌ miꞌ chaꞌlen xʌmbal ti lum 
laj bibiꞌ. Mach yomic mi laꞌ cꞌux. Jini lucum tac yicꞌot an tac 
bʌ i yoc cheꞌ bajcheꞌ juxlum, yicꞌot jini jexecña bʌ miꞌ chaꞌlen 
xʌmbal, mach yomic mi laꞌ cꞌux, come bibiꞌ. Mach yomic mi laꞌ 
tʌl ame laꞌ bibeꞌsan laꞌ bʌ. 44 Come joñon laꞌ Yumon, laꞌ Dioson. 
Jini chaꞌan cʌntan laꞌ bʌ chaꞌan mi laꞌ wajñel ti chꞌujul, come 
chꞌujulon. Yom tsajiletla chaꞌan maꞌanic mi laꞌ pʌcꞌ laꞌ bʌ tiꞌ 
chʌñil tac pañimil jexecña bʌ yicꞌot tipꞌtipꞌña bʌ miꞌ majlel 
tac ti lum. 45 Come Yumʌlon. Tsac pʌyʌyetla loqꞌuel ti Egipto 
chaꞌan mi laꞌ Diosiñon. Jini chaꞌan yom chꞌujuletla, come 
joñon chꞌujulon. Cheꞌ tsiꞌ yʌlʌ lac Yum.

46 Jiñʌch laꞌ ticꞌol tiꞌ tojlel bʌteꞌel tac, mut tac, yicꞌot yan tac 
bʌ muꞌ bʌ i nijcan i bʌ tiꞌ mal jaꞌ, yicꞌot jaꞌel jini jexecña bʌ 
miꞌ chaꞌlen xʌmbal ti lum 47 chaꞌan mi laꞌ cʌn chuqui tac sʌc 
muꞌ bʌ mejlel laꞌ cꞌux, yicꞌot chuqui tac bibiꞌ mach bʌ mejlic laꞌ 
cꞌux.

I sʌqꞌuesʌntel xꞌixic cheꞌ miꞌ yujtel ti wocol

12  1-2  Lac Yum tsiꞌ sube Moisés: Suben pejtelel jini 
israelob: Jini xꞌixic cheꞌ miꞌ yʌcꞌ ti pañimil chꞌiton, 

wucpꞌejl qꞌuin bibiꞌ mi caj i qꞌuejlel cheꞌ bajcheꞌ baꞌ ora 
miꞌ qꞌuel i cꞌamʌjel. 3  Cheꞌ tiꞌ waxʌcpꞌejlel qꞌuin yom miꞌ 
tsepbentel i pʌchʌlel jini chꞌiton. 4 Pero jini xꞌixic uxlujumpꞌejl 
to i chaꞌcꞌal (33) qꞌuin yom miꞌ qꞌuejlel ti bibiꞌ. Ti wiꞌil miꞌ chaꞌ 
qꞌuejlel ti sʌc. Mach yomic miꞌ tʌl chuqui tac chꞌujul, mach 
yomic miꞌ majlel ti Tabernáculo, jinto cheꞌ tsꞌʌctiyemix chaꞌcꞌal 
qꞌuin chaꞌan miꞌ wen sʌqꞌuesan i bʌ. 5 Mi xchꞌoc i yalobil 
muꞌ bʌ i yʌcꞌ ti pañimil, chaꞌpꞌejl semana mi caj i qꞌuejlel ti 
bibiꞌ cheꞌ bajcheꞌ miꞌ qꞌuel i cꞌamʌjel ti uw ti uw. Yom yambʌ 
wʌcpꞌejl i chʌncꞌal (66) qꞌuin ti pejtelel chaꞌan miꞌ sʌqꞌuesan i 
bʌ.

6 Cheꞌ ñumenix i yorajlel chaꞌan miꞌ sʌqꞌuesan i bʌ chaꞌan 
i yalobil, mi chꞌiton mi xchꞌoc, laꞌ i pʌy tilel juncojt alʌ tat 
tiñʌmeꞌ am bʌ jumpꞌejl i jabilel chaꞌan pulbil bʌ c majtan, 
yicꞌot juncojt xꞌujcuts mi xpuruwoc, chaꞌan i ñusʌntel mulil. 
Laꞌ i yʌqꞌuen jini motomaj yaꞌ tiꞌ tiꞌ jini Tabernáculo. 7 Jini 

motomaj mi caj i yʌqꞌueñon c majtan chaꞌan i mul jini xꞌixic. 
Cheꞌ jini miꞌ taj i sʌqꞌuesʌntel chaꞌan i cꞌamʌjel. Cheꞌʌch yom 
mi laꞌ mel cheꞌ an majqui miꞌ yʌcꞌ ti pañimil i yalobil. 8  Mi 
maꞌanic i chaꞌan juncojt tiñʌmeꞌ, laꞌ i pʌy tilel chaꞌcojt xꞌujcuts 
mi chaꞌcojt xpuruwoc. Jini juncojt mi caj i yʌcꞌ chaꞌan pulbil 
bʌ c majtan. Jini yambʌ miꞌ yʌcꞌ chaꞌan i mul. Jini motomaj 
mi caj i yʌqꞌueñon ili majtañʌl tac chaꞌan i ñusʌntel i mul. 
Cheꞌ jini miꞌ chaꞌ sʌqꞌuesʌntel, cheꞌen lac Yum.

Mandar cheꞌ an leco bʌ tsoy

13  1-2  Lac Yum tsiꞌ sube Moisés yicꞌot Aarón: Cheꞌ miꞌ 
sijtꞌel i pʌchʌlel juntiquil, mi leselix tiꞌ pʌchʌlel, mi 

tsaꞌ coli i chʌcajl tac, bʌbʌqꞌuen miꞌ tejchel leco* bʌ i tsoyil i 
pʌchʌlel. Yom miꞌ pʌjyel tilel baꞌan jini motomaj, mi Aarón, 
mi i yalobil. 3  Jini motomaj laꞌ i wen qꞌuelben jini tsoy tiꞌ 
bʌcꞌtal. Mi sʌsʌquix tsaꞌ sujti jini i tsutsel yaꞌ tiꞌ pʌchʌlel, 
mi wen tamix i tsoyil tiꞌ bʌcꞌtal, cheꞌ jini lecojix i tsoy. Jini 
motomaj wersa yom miꞌ tsictesan chaꞌan bibiꞌ tic wut. 4 Pero 
mi toꞌo sʌc petan jach i pʌchʌlel i bʌcꞌtal i cꞌʌb, mi maꞌanic 
i tsoy, mi mach sʌsʌquic woliꞌ majlel i tsutsel i cꞌʌb, cheꞌ jini, 
laꞌ i yʌcꞌ ti ñujpꞌejl wucpꞌejl qꞌuin. 5 Cheꞌ tiꞌ wucpꞌejlel qꞌuin 
laꞌ i chaꞌ qꞌuel jini motomaj. Mi yicꞌot jach jini i cꞌamʌjel, 
mi maꞌanic woliꞌ pam pujquel ti pejtelel i bʌcꞌtal, cheꞌ jini 
yom miꞌ chaꞌ choc ti ñujpꞌejl yambʌ wucpꞌejl qꞌuin. 6 Cheꞌ 
ti wucpꞌejlel qꞌuin yom miꞌ chaꞌ qꞌuel jini motomaj bajcheꞌ 
yilal. Mi tsaꞌix sʌc jili jini leco bʌ i tsoy, mi maꞌanic tsaꞌ pam 
pujqui tiꞌ pʌchʌlel, cheꞌ jini an ti wenta jini motomaj chaꞌan 
miꞌ tsictesan sʌquix jini winic. Jini cꞌamʌjel tsaꞌ bʌ i taja, jini 
jach sujluyel i pʌchʌlel, pero wersa yom miꞌ wutsꞌ jini i bujc. 
Cheꞌ jini sʌc miꞌ cʌytʌl. 7 Mi ñumenix tsaꞌ pꞌojli i cꞌamʌjel 
cheꞌ bajcheꞌ tsiꞌ ñaxan qꞌuele jini motomaj, cheꞌ jini yom miꞌ 
chaꞌ pʌs i bʌ baꞌan jini motomaj. 8  Cheꞌ miꞌ chaꞌ qꞌueleꞌ jini 
motomaj, mi tsaꞌix utsi pam pujqui ti pejtelel i bʌcꞌtal, cheꞌ 
jini yom miꞌ tsictesan an i bibiꞌlel tic wut, come an leco bʌ i 
tsoy.

9-10 Cheꞌ miꞌ pasel leco tac bʌ i tsoy, wersa yom miꞌ pʌjyel 
tilel baꞌan jini motomaj. Mi caj i wen qꞌuel mi jiñʌch leco 
bʌ cꞌamʌjel am bʌ tiꞌ pʌchʌlel, mi wolix i sʌcꞌan i tsutsel i 
pʌchʌlel o mi woliꞌ tamꞌan i tsoy. 11 Mi tsiquilix pejtelel jini, 

an tiꞌ wenta jini motomaj chaꞌan miꞌ tsictesan bibiꞌix ili winic. 
Mach yomix miꞌ chʌn acꞌ ti ñujpꞌejl come an leco bʌ i tsoy. 
12  Mi tsaꞌ utsi caji ti pꞌojlel ti pamol i bʌcꞌtal, mi tejchem cꞌʌlʌl 
ti jol cꞌʌlʌl tiꞌ yoc baqui jach miꞌ qꞌuel jini motomaj, 13  cheꞌ jini, 
jini motomaj mi caj i chaꞌ tsictesan chaꞌan cꞌoqꞌuix jini am 
bʌ leco bʌ i tsoy, chaꞌan chaꞌ sʌquix i pʌchʌlel. Tsaꞌix lajmi. 
14-15 Pero cheꞌ miꞌ qꞌuejlel yicꞌot jach i cꞌamʌjel, an leco bʌ i 
tsoy jini winic. Tsiquilʌch come maꞌanix i pʌchʌlel yaꞌ baꞌan 
i tsoy. 16-17 Pero ti wiꞌil bʌ ora mi tsaꞌ chaꞌ sujti ti sʌsʌc jini i 
pʌchʌlel baꞌ puru i bʌcꞌtal jax tsaꞌ cʌle, yom miꞌ chaꞌ pʌs i 
bʌ baꞌan jini motomaj. Cheꞌ miꞌ wen qꞌueleꞌ jini motomaj, mi 
tsaꞌix junyajlel lajmi i pʌchʌlel, yom miꞌ chaꞌ tsictesan chaꞌan 
lajmenix jini winic.

18-19 Mi tsaꞌ lajmi leco bʌ i tsoy juntiquil winic, pero tsaꞌ to 
cʌle tsꞌitaꞌ i yejtal, mi bulul, mi sʌc petan, mi chʌc petan, cheꞌ 
jini wersa yom miꞌ pʌsben jini motomaj. 20 Jini motomaj mi 
caj i wen qꞌueleꞌ. Mi tsaꞌix utsi pꞌojli majlel tiꞌ pʌchʌlel, mi 
sʌsʌquix tsaꞌ majli i tsutsel i pʌchʌlel, awilan an ti wenta jini 
motomaj chaꞌan miꞌ tsictesan chaꞌan bibiꞌʌch, come jiñʌch 
leco bʌ tsoy. 21 Mi maꞌanic tsiquil jini sʌsʌc bʌ i tsutsel cheꞌ 
miꞌ qꞌuel jini motomaj, mi mach tiꞌ cotolic an jini i chʌmel tiꞌ 
pʌchʌlel, cheꞌ jini yom to miꞌ ñujpꞌejl wucpꞌejl qꞌuin. 22  Awilan 
mi tsaꞌ utsi caji ti pujquel majlel tiꞌ pamol i bʌcꞌtal, jini 
motomaj muqꞌuix i tsictesan jiñʌch leco bʌ i tsoy. 23  Pero mi 
maꞌanix tsaꞌ chʌn pujqui ti pejtelel i bʌcꞌtal, cheꞌ jini i yejtal 
jach i lojwel an. Jini motomaj laꞌ i tsictesan chaꞌan sʌcʌch.

24 Cheꞌ jaꞌel cheꞌ an majqui miꞌ pulel ti cꞌajc, mi tsaꞌ cʌle 
i yejtal baꞌ tsaꞌ puli, mi sʌsʌc, mi chʌchʌc jini i pʌchʌlel, 
25 laꞌ i wen qꞌueleꞌ jini motomaj. Mi sʌsʌquix tsaꞌ sujti i 
tsutsel baꞌ tsaꞌ puli, mi woliꞌ tamꞌan ochel jini i tsoy, cheꞌ 
jini jiñʌch leco bʌ tsoy tsaꞌ bʌ i taja ti pulel. Jini motomaj 
mi caj i tsictesan jiñʌch leco bʌ tsoy. 26  Pero cheꞌ miꞌ qꞌueleꞌ 
jini motomaj, mi mach sʌsʌquic tsaꞌ cʌle i tsutsel yaꞌ baꞌ 
tsaꞌ puli, mi maꞌanic tsaꞌ tamꞌa ochel jini i tsoy, wersa yom 
miꞌ yʌcꞌ ti ñujpꞌejl wucpꞌejl qꞌuin. 27 Cheꞌ tiꞌ wucpꞌejlel qꞌuin 
jini motomaj mi caj i chaꞌ qꞌueleꞌ bajcheꞌ yilal. Mi tsaꞌ utsiꞌ 
pujqui tiꞌ pʌchʌlel, cheꞌ jini laꞌ i tsictesan jini motomaj 
lecojʌch jini i tsoy. 28  Mi maꞌanic tsaꞌ pujqui jini chʌctocan 
bʌ i tsoy, mi maꞌanix tsaꞌ chʌn pujqui tiꞌ pʌchʌlel, cheꞌ jini 

i yejtal jach baꞌ tsaꞌ puli. Awilan laꞌ i tsictesan jini motomaj 
mach lecojic jini tsoy.

29-30 Mi an winic mi xꞌixic muꞌ bʌ i pasel leco bʌ i tsoy tiꞌ jol 
mi tiꞌ tsuctiꞌ, jini motomaj mi caj i wen qꞌueleꞌ bajcheꞌ yilal. Mi 
tam jini tsoy, mi cꞌʌncꞌʌnix tsaꞌ majli jini i tsutsel, awilan jini 
motomaj mi caj i tsictesan jiñʌch leco bʌ tsoy. 31 Cheꞌ ujtemix 
i wen qꞌueleꞌ jini motomaj, mi yaꞌ jach tiꞌ pʌchʌlel an i yejtal, 
mi iꞌic i tsutsel yaꞌ ti pʌchʌlel, awilan jini motomaj mi caj i 
yʌcꞌ ti ñujpꞌel wucpꞌejl qꞌuin jini am bʌ i tsoy. 32  Jini motomaj 
mi caj i chaꞌ qꞌueleꞌ cheꞌ tiꞌ wucpꞌejlel qꞌuin. Mi jontol bʌ tsoy, 
mi maꞌanic tsaꞌ chʌn pujqui, mi mach cꞌʌncꞌʌnic tsaꞌ majli i 
tsutsel i jol, mi mach cabʌlic i tsoy, 33  laꞌ i setꞌben i jol. Mi an 
tiꞌ wut, laꞌ i jujchin i tsuctiꞌ. Pero mach yomic miꞌ jujchin yaꞌ 
baꞌan i tsoy. Cheꞌ jini, jini motomaj mi caj i chaꞌ acꞌ ti ñujpꞌejl. 
34 Cheꞌ tiꞌ wucpꞌejlel qꞌuin yom mi caj i chaꞌ wen qꞌueleꞌ. Mi 
maꞌanic tsaꞌ utsi pujqui jini i cꞌosil, mi mach tamic i tsoy, 
awilan laꞌ i tsictesan jini motomaj chaꞌan sʌquix. Yom miꞌ 
wutsꞌ i pislel chaꞌan sʌquix miꞌ cʌytʌl. 35-36 Mi tsaꞌ utsi caji ti 
pujquel jini i tsoy cheꞌ ujtemix ti subentel ti sʌc, awilan jini 
motomaj mi caj i chaꞌ qꞌueleꞌ jini tsoy. Mi tsaꞌ utsi pujqui, jini 
motomaj mach yomix miꞌ chʌn pijtan chaꞌan miꞌ qꞌuel. Mi 
cꞌʌncꞌʌn jini i tsutsel, laꞌ i tsictesan jiñʌch leco bʌ tsoy. 37 Pero 
mi jini i yejtal i tsoy yaꞌ tiꞌ jol junsujm jach an, mi tsaꞌ chaꞌ 
caji ti colel i tsutsel, cheꞌ jini lajmenix. Jini motomaj mi caj i 
tsictesan chaꞌan tsaꞌix lajmi.

38-39 Cheꞌ jaꞌel cheꞌ an winic mi xꞌixic am bʌ sʌsʌc tac bʌ tiꞌ 
pʌchʌlel, mi woliꞌ lajmel tac, mach lecojic jini tsoy. Jiñʌch 
pasem bʌ tiꞌ pʌchʌlel cꞌʌlʌl ti yalobiyel. Awilan jini winic 
sʌcʌch.

40 Cheꞌ jaꞌel cheꞌ xbulux i jol winic i tilelʌch. Sʌcʌch jini 
winic. 41 Mi tiꞌ tojel i pam miꞌ laj yajlel i tsutsel i jol i tilelʌch. 
Bulux i pam pero sʌcʌch jini winic. 42  Pero mi yaꞌ baꞌ tsaꞌ yajli 
i tsutsel i jol an tsꞌitaꞌ i tsoyil, mi sʌsʌc, mi chʌchʌc, ticꞌʌl 
mi woliꞌ tejchel leco bʌ i tsoy. 43-44 Awilan jini motomaj mi 
caj i wen qꞌueleꞌ. Mi an tsꞌitaꞌ i tsoyil yaꞌ tiꞌ jol, mi sʌsʌc, mi 
chʌchʌc, o mi jontol yilal, awilan jiñʌch leco bʌ tsoy. Jini 
motomaj mi caj i tsictesan.

45 Juntiquil winic am bʌ leco bʌ i tsoy wersa mi caj i tsil i 
bujc. Cheꞌ jax wajtsucꞌtic yom i jol. Laꞌ i pʌchꞌcʌm i pʌchʌlel i 

yej am bʌ ti chan. Laꞌ i yʌl: “Bibiꞌonix, an leco bʌ c tsoy”. 46 Ti 
pejtelel ora cheꞌ chʌn an jini leco bʌ i tsoy, bibiꞌ miꞌ yajñel. 
Wersa miꞌ bajñel chumtʌl tiꞌ pat jini tejclum.

47-49 Mi an i cuxemal i tsuts, mi lino bʌ pisil, mi pʌchi, mi 
yʌxquichꞌan, mi chʌchʌc jini i pislel o mi pʌchi, cheꞌ jini ticꞌʌl 
mi leco jini cuxemal. Yom miꞌ wersa pʌsbentel jini motomaj 
chaꞌan miꞌ qꞌuel. 50-51 Jini motomaj mi caj i wen qꞌueleꞌ bajcheꞌ 
yilal jini i cuxemal. Mi caj i yʌcꞌ ti ñujpꞌel wucpꞌejl qꞌuin. Cheꞌ 
tiꞌ wucpꞌejlel qꞌuin laꞌ i chaꞌ wen qꞌueleꞌ. Mi tsaꞌ utsi wen 
pujqui jini i pʌjqꞌuemal yaꞌ tiꞌ pʌchi, mi yaꞌ tiꞌ pisil, cheꞌ jini 
lecojʌch jini i pʌjqꞌuemal. 52  Wersa yom miꞌ pul jini pisil, lino 
mi tsuts, mi pʌchi. Come jiñʌch leco bʌ i pʌjqꞌuemal. Wersa 
miꞌ pulel. 53-54 Pero cheꞌ miꞌ chaꞌ qꞌuel jini motomaj cheꞌ tiꞌ 
wucpꞌejlel qꞌuin, mi maꞌanix tsaꞌ chʌn pujqui jini i pʌjqꞌuemal 
yaꞌ tiꞌ pislel mi ti pʌchi, jini motomaj mi caj i yʌcꞌ ti pojquel, 
mi caj i chaꞌ ñupꞌ yambʌ wucpꞌejl qꞌuin. 55 Cheꞌ ñumenix 
wucpꞌejl qꞌuin, miꞌ maꞌanic tsaꞌ tsꞌitaꞌ lajmi jini i pʌjqꞌuemal, 
mi yicꞌot jach, cheꞌ jini jiñʌch leco bʌ i pʌjqꞌuemal. Yom miꞌ 
pulel jini pisil mi pʌchi, come laj pʌjqꞌuemix. 56 Mi tsaꞌ tsꞌitaꞌ 
yajpi jini i pʌjqꞌuemal cheꞌ bʌ tsiꞌ chaꞌ qꞌueleꞌ cheꞌ bʌ tsaꞌix 
pojqui, laꞌ i tsep loqꞌuel jini motomaj. 57 Pero mi tsaꞌ chaꞌ 
tsictiyi, jiñʌch leco bʌ i pʌjqꞌuemal. Wersa miꞌ pulel. 58  Pero 
mi maꞌanix tsaꞌ tsictiyi cheꞌ wutsꞌbil, yom miꞌ chaꞌ wutsꞌ tiꞌ 
chaꞌyajlel. Cheꞌ jini utsꞌat miꞌ chaꞌ cꞌʌjñel, cheꞌen lac Yum.

59 Jiñʌch lac ticꞌol tiꞌ tojlel leco bʌ cuxemal muꞌ bʌ i pʌcꞌ lac 
pislel yicꞌot chuqui tac melbil bʌ ti pʌchi.

Bajcheꞌ miꞌ cʌjñel chuqui tac bibiꞌ yicꞌot chuqui tac sʌc

14  1-2  Lac Yum tsiꞌ chaꞌ sube Moisés cheꞌʌch yom melol tiꞌ 
tojlel jini am bʌ leco bʌ i tsoy cheꞌ miꞌ lajmel. Yom miꞌ 

pʌjyel baꞌan motomaj. 3  Jini motomaj mi caj i majlel ti junwejl 
i tiꞌ jini tejclum chaꞌan miꞌ wen qꞌuel jini winic. Mi tsaꞌʌchix 
junyajlel lajmi jini leco bʌ i tsoy, 4 jini motomaj mi caj i choc ti 
pʌyol chaꞌcojt sʌc bʌ mut. Yom miꞌ chꞌʌm tsꞌitaꞌ chꞌujteꞌ yicꞌot 
chʌchʌc bʌ chij yicꞌot hisopo chaꞌan miꞌ sʌqꞌuesʌntel jini 
winic tsaꞌ bʌ lajmi. 5 Jini motomaj mi caj i yʌcꞌ ti tsʌnsʌntel 
juncojt mut tiꞌ mal jumpꞌejl pocꞌ melbil bʌ ti lum baꞌ woli ti 
ajñel jaꞌ. 6 Laꞌ i chꞌʌm jini i chaꞌcojtlel mut cuxul to bʌ. Laꞌ i 
tsꞌaj tiꞌ chꞌichꞌel temel yicꞌot jini chꞌujteꞌ yicꞌot jini chʌchʌc bʌ 

chij yicꞌot jini hisopo*. 7 Wucyajl yom miꞌ tsijcan jini i chꞌichꞌel 
tiꞌ pam i bʌcꞌtal jini winic tsaꞌ bʌ lajmi leco bʌ i tsoy. Jini 
motomaj mi caj i tsictesan lajmenix. Yom miꞌ coleꞌ jini cuxul 
bʌ mut chaꞌan miꞌ chaꞌ wejlel majlel. 8  Jini winic tsaꞌ bʌ lajmi 
mi caj i wutsꞌ i pislel. Mi caj i tsepben pejtelel i tsutsel i cuctal, 
mi caj i chaꞌlen tsꞌʌmel. Mi mejlel i chaꞌ majlel ti chumtʌl 
tiꞌ mal jini tejclum. Pero anto yom miꞌ ñumel wucpꞌejl qꞌuin 
chaꞌan miꞌ chaꞌ ochel ti pisil bʌ i yotot. 9 Cheꞌ tiꞌ wucpꞌejlel 
qꞌuin yom mi caj i chaꞌ setꞌbentel i tsutsel i jol. Yom miꞌ 
jujchin i tsuctiꞌ yicꞌot i tsutsel i wut. Yom miꞌ wutsꞌ i pislel. 
Yom miꞌ chaꞌlen tsꞌʌmel. Cheꞌ jini mi caj i tsictiyel lajmenix.

10 Cheꞌ ti yijcꞌʌlal (jiñʌch i waxʌcpꞌejlel qꞌuin) laꞌ i pʌy tilel 
chaꞌcojt tat tiñʌmeꞌ, mach bʌ wis anic i cꞌamʌjel mi i lojwel, 
yicꞌot juncojt xchꞌoc tiñʌmeꞌ am bʌ jumpꞌejl i jabilel mach 
bʌ wis anic i cꞌamʌjel mi i lojwel, yicꞌot lujumpꞌis jini harina 
wen juchꞌbil bʌ, xajcꞌubil bʌ yicꞌot olivo aceite, yicꞌot ojlil 
litro olivo aceite. 11 Jini motomaj muꞌ bʌ caj i sʌqꞌuesan, an ti 
wenta chaꞌan miꞌ yʌcꞌ jini winic tic tojlel yaꞌ tiꞌ tiꞌ Tabernáculo 
yicꞌot pejtelel woli bʌ i yʌcꞌ jini winic. 12  Jini motomaj mi caj 
i chꞌʌm jini juncojt tat tiñʌmeꞌ chaꞌan i mul jini winic. Mi caj 
i jʌmtsꞌun ojlil litro jini olivo aceite tic tojlel yaꞌ baꞌan jini 
pulʌntib. 13  Yom miꞌ tsʌnsan jini tiñʌmeꞌ baqui miꞌ tsʌnsʌntel 
jini alʌcꞌʌl tac chaꞌan i tojol mulil yicꞌot c majtan muꞌ bʌ 
c pulbentel yaꞌ tiꞌ tiꞌ Tabernáculo. Yom miꞌ yʌqꞌuentel jini 
motomaj chaꞌan miꞌ cꞌux cheꞌ bajcheꞌ jini majtañʌl chaꞌan i 
tojol mulil. Wen chꞌujulʌch jini majtañʌl. 14 Jini motomaj mi 
caj i chꞌʌmben i chꞌichꞌel jini tiñʌmeꞌ chaꞌan mulil, chaꞌan miꞌ 
bon yaꞌ tiꞌ cꞌunlel ñoj bʌ i chiquin jini winic, yicꞌot yaꞌ ti ñoj 
bʌ i ñaꞌal i cꞌʌb yicꞌot jaꞌel ti ñoj bʌ i ñaꞌal i yoc. 15 Yom jaꞌel 
miꞌ chꞌʌm jini olivo aceite chaꞌan miꞌ col tiꞌ mal i cꞌʌb tiꞌ tojel 
i tsꞌej. 16 Yom miꞌ yʌchꞌesan ti aceite i yal i cꞌʌb am bʌ tiꞌ tojel 
i ñoj. Wucyajl yom miꞌ tsijcan tiꞌ cꞌʌb tic tojel. 17 Jini motomaj 
mi caj i chꞌʌm lamital jini i tsꞌajquil aceite muꞌ bʌ i cʌytʌl 
yaꞌ ti mal i cꞌʌb. Yom miꞌ bomben tiꞌ cꞌunlel ñoj bʌ i chiquin 
yicꞌot ti ñoj bʌ i ñaꞌal i cꞌʌb yicꞌot ti ñoj bʌ i ñaꞌal i yoc cheꞌ 
bajcheꞌ tsiꞌ mele yicꞌot i chꞌichꞌel jini majtañʌl chaꞌan bʌ mulil. 
18  Jini i colojbal, laꞌ i lochꞌ ti mal i cꞌʌb chaꞌan miꞌ bomben 
i jol jini winic. Cheꞌʌch yom miꞌ yʌqꞌueñon majtañʌl jini 
motomaj chaꞌan i tojol i mul jini winic. 19 Wiꞌilix jini motomaj 

mi caj i yʌcꞌ jini majtañʌl chaꞌan miꞌ ñusʌbentel i mul jini 
winic, chaꞌan sʌquix miꞌ cʌytʌl tiꞌ bibiꞌlel. Mi caj i tsʌnsan 
jini tiñʌmeꞌ chaꞌan miꞌ pulbeñon. 20 Jini motomaj mi caj i 
pulbeñon yicꞌot trigo bʌ majtañʌl yaꞌ ti pulʌntib. Cheꞌ jini miꞌ 
yʌcꞌ ti ñusʌntel i mul jini winic. Sʌqꞌuesʌbilix jini winic.

21 Mi cꞌax pꞌumpꞌun jini winic, mi mach jasʌlic i chaꞌan 
chaꞌan miꞌ pʌy tilel chaꞌcojt alʌ tat tiñʌmeꞌ, yom miꞌ pʌy 
tilel juncojt alʌ tat tiñʌmeꞌ, chaꞌan miꞌ yʌqꞌueñon chaꞌan i 
mul. Yom jʌmtsꞌubil jini c majtan chaꞌan i mul yaꞌ tiꞌ tojel 
jini pulʌntib. Yom jach uxpꞌejl litro sʌsʌc bʌ harina wen 
juchꞌbil bʌ, xajcꞌubil bʌ ti olivo aceite, chaꞌan c majtan 
melbil bʌ ti trigo. Yom jaꞌel ojlil i joꞌpꞌejl litro jini olivo 
aceite. 22  Cheꞌ jaꞌel yom miꞌ chꞌʌm tilel chaꞌcojt xpuruwoc mi 
xꞌujcuts. Yaꞌ tsiquil bajcheꞌ miꞌ mejlel i chaꞌan. Yom juncojt 
chaꞌan i ñusʌntel i mul, yambʌ chaꞌan mic pulbentel. 23  Laꞌ 
i chꞌʌmben tilel jini motomaj yaꞌ tiꞌ tiꞌ jini Tabernáculo. 
Cheꞌ ti waxʌcpꞌejlel qꞌuin, mi caj i sʌqꞌuesan i bʌ tic tojlel. 
24 Jini motomaj mi caj i chꞌʌm jini tiñʌmeꞌ chaꞌan i tojol 
mulil yicꞌot ojlil litro olivo aceite. Laꞌ i jʌmtsꞌun tiꞌ tojel 
jini pulʌntib cheꞌ bajcheꞌ jʌmtsꞌubil bʌ c majtan. 25 Ti wiꞌil 
yom miꞌ tsʌnsan jini tiñʌmeꞌ chaꞌan i tojol mulil. Mi caj 
i lotben i chꞌichꞌel chaꞌan miꞌ bon jini winic muꞌ bʌ caj i 
sʌqꞌuesʌntel. Yom miꞌ bomben tiꞌ cꞌunlel ñoj bʌ i chiquin jini 
winic, yicꞌot ti ñoj bʌ i ñaꞌal i cꞌʌb, yicꞌot ti ñoj bʌ i ñaꞌal i 
yoc. 26  Mi caj i col jini aceite tiꞌ mal jini tsꞌej bʌ i cꞌʌb. 27 Mi 
caj i tsꞌitaꞌ achꞌesan i yal i cꞌʌb i ñoj bʌ chaꞌan miꞌ tsijcan 
wucyajl tic tojel. 28  Cheꞌ jaꞌel jini motomaj miꞌ cꞌʌn tsꞌitaꞌ jini 
aceite am bʌ ti tsꞌej bʌ i cꞌʌb chaꞌan miꞌ bomben i cꞌunlel i 
chiquin jini winic yicꞌot i ñaꞌal i cꞌʌb yicꞌot i ñaꞌal i yoc tiꞌ 
tojel i ñoj cheꞌ bajcheꞌ tsiꞌ mele yicꞌot i chꞌichꞌel jini majtañʌl 
chaꞌan tsiꞌ taja i mul. 29 Jini motomaj mi caj i bomben i jol 
jini winic woli bʌ i sʌqꞌuesʌntel yicꞌot jini aceite muꞌ bʌ i 
colojbajel tiꞌ cꞌʌb chaꞌan miꞌ ñusʌbentel i mul. 30 Mi caj i yʌcꞌ 
chaꞌcojt xpuruwoc mi xꞌujcuts. Yaꞌ tsiquil bajcheꞌ miꞌ mejlel 
i chaꞌan. 31 Jini juncojt chaꞌañʌch miꞌ taj i ñusʌntel i mul, 
yambʌ chaꞌañʌch mic pulbentel yicꞌot trigo bʌ majtañʌl. Jini 
motomaj mi caj i yʌqꞌueñon i tojol i mul jini winic. 32  Cheꞌʌch 
yom melol cheꞌ an majqui miꞌ lajmel leco bʌ i tsoy cheꞌ mach 
jasʌlic jini majtañʌl muꞌ bʌ i yʌcꞌ, cheꞌen.

33-34 Lac Yum tsiꞌ sube Moisés yicꞌot Aarón: Cheꞌ ochemetixla 
yaꞌ ti Canaán, ti jini lum muꞌ bʌ caj cʌqꞌueñetla, cheꞌ mi 
cotsʌben i pʌjqꞌuemal otot, 35 wersa yom miꞌ tilel i yum jini 
otot chaꞌan miꞌ tsictesʌben jini motomaj. Laꞌ i suben: “Ticꞌʌl 
an i pʌjqꞌuemal cotot”, cheꞌen. 36 Jini motomaj mi caj i yʌcꞌ 
mandar chaꞌan miꞌ jochtesʌntel jini otot, chaꞌan miꞌ wen 
qꞌuejlel, ame laj bibꞌac jini am bʌ ti otot. 37-38  Mi tsiꞌ qꞌuele 
jini motomaj laj pʌjqꞌuem jini i ñʌcꞌ tac bojteꞌ, mi yʌxquichꞌʌ 
quichꞌ, mi chʌchʌc tsaꞌ cʌle i pʌjqꞌuemal yaꞌ ti bojteꞌ, mi tsaꞌ 
tamꞌa ochel ti bojteꞌ, cheꞌ jini yom miꞌ yʌcꞌ ti ñujpꞌel wucpꞌejl 
qꞌuin. 39-40 Cheꞌ tiꞌ wucpꞌejlel qꞌuin laꞌ chaꞌ majlic jini motomaj 
chaꞌan miꞌ chaꞌ wen qꞌuel mi tsaꞌix pam pujqui i pʌjqꞌuemal yaꞌ 
tiꞌ bojteꞌlel otot baꞌ pʌjqꞌuem. Jini motomaj mi caj i subeñob 
chaꞌan miꞌ jemob i bojteꞌlel jini otot baꞌ pʌjqꞌuem chaꞌan miꞌ 
chocob tiꞌ pat tejclum baꞌ miꞌ chojquel misujelʌl. 41 Cheꞌ jaꞌel 
yom miꞌ yʌcꞌ ti jujchintel jini otot yaꞌ tiꞌ mal. Pejtelel i bibiꞌlel 
muꞌ bʌ i loqꞌuel wersa yom miꞌ chojquel tiꞌ pat jini tejclum yaꞌ 
baꞌ miꞌ choquel chuqui tac bibiꞌ. 42  Yom miꞌ chaꞌ otsʌntel tac i 
qꞌuexol jini xajlel chaꞌan tsꞌʌcʌl mi chaꞌ cʌytʌl. Yom miꞌ chaꞌ 
bojñel ti tsijib.

43-44 Mi tsaꞌ chaꞌ tsictiyi jini i pʌjqꞌuemal tac yaꞌ tiꞌ mal 
jini otot wersa miꞌ chaꞌ ochel i qꞌueleꞌ jini motomaj. Mi tsaꞌ 
utsi pʌjqꞌui tac, jiñʌch jini leco bʌ i pʌjqꞌuemal. Bibiꞌix jini 
otot. 45 Jini otot wersa miꞌ caj ti jejmel. Pejtelel i teꞌel, yicꞌot 
i bojteꞌlel, yicꞌot i jamil tac, yicꞌot pejtelel chuqui tac an 
yaꞌi, yom miꞌ laj chojquel loqꞌuel tiꞌ tiꞌ jini tejclum yaꞌ baꞌ miꞌ 
chojquel chuqui tac bibiꞌ. 46 Majqui jach miꞌ yochel ti jini otot 
cheꞌ ñupꞌul chaꞌan i bibiꞌlel, bibiꞌ miꞌ qꞌuejlel cꞌʌlʌl miꞌ bʌjlel 
qꞌuin. 47 Majqui jach miꞌ wʌyel yaꞌ ti otot, o mi tsiꞌ cꞌuxu waj 
yaꞌi, laꞌ i wutsꞌ i pislel. 48  Pero cheꞌ miꞌ chaꞌ tilel jini motomaj 
chaꞌan miꞌ wen qꞌueleꞌ, mi maꞌanic tsaꞌ wen tsictiyi jini i 
pʌjqꞌuemal yaꞌ ti otot cheꞌ bʌ chaꞌ ujtemix ti bojñel, awilan 
jini motomaj mi caj i tsictesan sʌquix ili otot, come tsaꞌix jili i 
pʌjqꞌuemal.

49 Chaꞌan i sʌqꞌuesʌntel jini otot, yom chaꞌcojt xꞌujcuts, 
yicꞌot chꞌujteꞌ, yicꞌot chʌchʌc bʌ chij, yicꞌot hisopo. 50 Yom miꞌ 
tsʌnsʌntel juncojt xꞌujcuts yaꞌ tiꞌ mal jini pocꞌ cheꞌ an ti yʌx 
bʌ jaꞌ woli bʌ ti ajñel. 51-52  Yom miꞌ tsꞌajtʌl jini chꞌujteꞌ yicꞌot 
jini hisopo, yicꞌot jini chʌchʌc bʌ chij, yicꞌot jini cuxul to bʌ 

mut yaꞌ tiꞌ chꞌichꞌel jini mut tsaꞌ bʌ tsʌnsʌnti. Wucyajl yom 
miꞌ tsijcʌntel jini otot. Cheꞌ jini miꞌ sʌqꞌuesʌntel jini otot. 
53  Cheꞌ ujtemix, yom miꞌ colel jini cuxul to bʌ mut yaꞌ tiꞌ tiꞌ jini 
tejclum. Cheꞌ jini, mi caj i ñusʌbentel i mul jini otot. Mi caj c 
chaꞌ qꞌuel ti sʌc, cheꞌen lac Yum.

54-56  Jiñʌch laꞌ ticꞌol chaꞌan tiꞌ caj leco bʌ tsoy yicꞌot laꞌ 
pʌjqꞌuemal tac baqui jach miꞌ tsictiyel mi ti laꞌ pislel, mi ti 
laꞌ wotot, mi ti laꞌ pʌchʌlel cheꞌ an laꞌ tsoy tac, yicꞌot cheꞌ an 
baꞌ sʌsʌc laꞌ bʌcꞌtal. 57 Cheꞌ jini mi lac ñaꞌtan mi jiñʌch leco bʌ 
tsoy mi laꞌ pʌjqꞌuemalʌch o mi sʌc. Cheꞌʌch yom melol, cheꞌen.

I bibiꞌlel winicob xꞌixicob

15  1-2  Lac Yum tsiꞌ sube Moisés yicꞌot Aarón: Yom 
maꞌ cʌntesan israelob ili mandar tac: Cheꞌ miꞌ taj 

i pʌjqꞌuemal winic miꞌ yajñel ti bibiꞌ. 3  Jiñʌch i bibiꞌlel ti 
jujunyajl cheꞌ miꞌ choc i pꞌʌtʌlel i bʌcꞌtal.

4 Pejtelel wʌyibʌl baꞌ miꞌ wʌyel jini winic, bibiꞌ miꞌ cʌytʌl, 
cheꞌ jaꞌel baqui jach miꞌ buchtʌl bibiꞌ miꞌ cʌytʌl. 5 Majqui 
jach miꞌ tʌl jini wʌyibʌl wersa yom miꞌ wutsꞌ i pislel. Yom miꞌ 
chaꞌlen tsꞌʌmel jaꞌel. Pero maꞌanic miꞌ poj qꞌuejlel ti sʌc cꞌʌlʌl 
miꞌ bʌjlel qꞌuin. 6 Majqui jach miꞌ buchtʌl yaꞌ tiꞌ buchlib, yom 
miꞌ wersa wutsꞌ i pislel. Yom miꞌ chaꞌlen tsꞌʌmel jaꞌel. Maꞌanic 
miꞌ poj qꞌuejlel ti sʌc cꞌʌlʌl miꞌ bʌjlel qꞌuin. 7 Cheꞌʌch yom 
miꞌ mel majqui jach miꞌ tʌleꞌ. 8  Cheꞌ jaꞌel mi tsaꞌ cꞌoti i tujb 
jini winic baꞌan yambʌ, wersa yom miꞌ wutsꞌ i pislel jini tsaꞌ 
bʌ tujbʌnti. Yom miꞌ chaꞌlen tsꞌʌmel. Maꞌanic miꞌ poj qꞌuejlel 
ti sʌc cꞌʌlʌl miꞌ bʌjlel qꞌuin. 9 Pejtelel i sillajlel caballo cheꞌ 
miꞌ cꞌʌchtan jini winic, bibiꞌ miꞌ cʌytʌl. 10 Majqui jach miꞌ tʌl 
chuqui tac an ti yebal jini winic, yom miꞌ wutsꞌ i pislel. Yom 
miꞌ chaꞌlen tsꞌʌmel, pero bibiꞌ to miꞌ cʌytʌl cꞌʌlʌl miꞌ bʌjlel 
qꞌuin. 11 Majqui jach miꞌ chucben i cꞌʌb cheꞌ mach pocolic 
i cꞌʌb ti jaꞌ, wersa yom miꞌ wutsꞌ i pislel. Yom miꞌ chaꞌlen 
tsꞌʌmel. Pero maꞌanic miꞌ poj qꞌuejlel ti sʌc cꞌʌlʌl miꞌ bʌjlel 
qꞌuin. 12  Cheꞌ jaꞌel mi tsiꞌ tʌlʌ pocꞌ jini winic, wersa miꞌ tojpꞌel 
jini pocꞌ. Mi melbil ti teꞌ jini pocꞌ, wersa miꞌ pojquel ti jaꞌ.

13  Cheꞌ miꞌ yujtel i choc i pꞌʌtʌlel i bʌcꞌtal, yom miꞌ tsic 
wucpꞌejl qꞌuin chaꞌan i sʌqꞌuesʌntel. Yom miꞌ wutsꞌ i pislel. 
Yom miꞌ chaꞌlen tsꞌʌmel ti cuxul bʌ jaꞌ. 14 Cheꞌ tiꞌ waxʌcpꞌejlel 
qꞌuin laꞌ i pʌy tilel chaꞌcojt xꞌujcuts mi xpuruwoc, chaꞌan miꞌ 

tilel baꞌ añon tiꞌ tiꞌ jini Tabernáculo. Laꞌ i yʌqꞌuen jini motomaj. 
15 Jini motomaj mi caj i yʌcꞌ juncojt chaꞌan i mul jini winic, 
yambʌ chaꞌan mic pulbentel c majtan. Jini motomaj mi caj i 
yʌqꞌueñon chaꞌan mic ñusʌben i mul jini winic chaꞌan tiꞌ caj 
tsiꞌ choco i pꞌʌtʌlel i bʌcꞌtal.

16 Cheꞌ miꞌ taj i pʌjqꞌuemal winic, yom miꞌ chaꞌlen tsꞌʌmel, 
pero maꞌanic miꞌ poj qꞌuejlel ti sʌc cꞌʌlʌl miꞌ bʌjlel qꞌuin. 17 Jini 
i pʌjqꞌuemal jini winic cheꞌ miꞌ pʌqꞌue jini pisil yicꞌot yan tac 
bʌ, wersa yom miꞌ pojquel ti jaꞌ, pero maꞌanic miꞌ poj qꞌuejlel 
ti sʌc cꞌʌlʌl miꞌ bʌjlel qꞌuin. 18  Cheꞌ miꞌ piꞌleñob i bʌ winic 
yicꞌot xꞌixic, wersa yom miꞌ laj bʌ chaꞌleñob tsꞌʌmel, pero 
maꞌanic miꞌ poj qꞌuelelob ti sʌc cꞌʌlʌl miꞌ bʌjlel qꞌuin.

19 Cheꞌ woli i qꞌuel i cꞌamʌjel xꞌixic, wucpꞌejl qꞌuin yom miꞌ 
yajñel tiꞌ bajñelil. Majqui jach miꞌ tʌl jini xꞌixic, maꞌanic miꞌ 
poj qꞌuejlel ti sʌc cꞌʌlʌl miꞌ bʌjlel qꞌuin. 20 Cheꞌ jaꞌel yaꞌ baꞌ 
miꞌ ñoltʌl yicꞌot baꞌ miꞌ buchtʌl jini xꞌixic cheꞌ woliꞌ qꞌuel i 
cꞌamʌjel, bibiꞌ miꞌ cʌytʌl cꞌʌlʌl miꞌ bʌjlel qꞌuin. 21-23  Majqui jach 
miꞌ tʌl yaꞌ baꞌ miꞌ wʌyel, baꞌ miꞌ buchtʌl, wersa mi caj i wutsꞌ 
i pislel. Mi caj i chaꞌlen tsꞌʌmel. Maꞌanic miꞌ poj qꞌuejlel ti sʌc 
cꞌʌlʌl miꞌ bʌjlel qꞌuin. 24 Cheꞌ jaꞌel mi an winic muꞌ bʌ i piꞌlen 
xꞌixic cheꞌ maxto anic tsaꞌ chaꞌ sʌqꞌuesʌnti tic tojlel, bibiꞌ miꞌ 
cʌytʌl. Yaꞌ baꞌ miꞌ ñoltʌl jini winic miꞌ bibꞌesan jini wʌyibʌl 
jaꞌel.

25 Cheꞌ miꞌ chʌn qꞌuel i cꞌamʌjel xꞌixic cheꞌ ñumenix i 
yorajlel bajcheꞌ miꞌ qꞌuel ti uw ti uw, bibiꞌ miꞌ yajñel jini xꞌixic 
cꞌʌlʌl jinto miꞌ lajmel i cꞌamʌjel. 26  Baqui jach miꞌ ñoltʌl jini 
xꞌixic yicꞌot bajqui jach miꞌ buchtʌl cheꞌ woli i qꞌuel i cꞌamʌjel, 
bibiꞌ miꞌ cʌytʌl cheꞌ bajcheꞌ ti uw ti uw cheꞌ miꞌ qꞌuel i 
cꞌamʌjel. 27 Majqui jach miꞌ yochel yaꞌ ti otot, mi tsiꞌ tʌlʌ jini 
wʌyibʌl mi jini tem, wersa yom miꞌ wutsꞌ i pislel. Yom miꞌ 
chaꞌlen tsꞌʌmel, pero bibiꞌ to miꞌ cʌytʌl cꞌʌlʌl miꞌ bʌjlel qꞌuin. 
28  Cheꞌ ujtemix i qꞌuel i cꞌamʌjel, cheꞌ ñumenix wucpꞌejl to 
qꞌuin miꞌ chaꞌ qꞌuejlel ti sʌc. 29 Cheꞌ tiꞌ waxʌcpꞌejlel qꞌuin yom 
miꞌ pʌy tilel chaꞌcojt xꞌujcuts mi xpuruwoc chaꞌan miꞌ yʌqꞌuen 
jini motomaj yaꞌ tiꞌ tiꞌ jini Tabernáculo. 30 Jini motomaj mi caj 
i yʌcꞌ juncojt chaꞌan majtañʌl chaꞌan mulil, yambʌ chaꞌan mic 
pulbentel. Jini motomaj an tiꞌ wenta chaꞌan miꞌ yʌqꞌueñon ili 
majtañʌl chaꞌan i sʌqꞌuesʌntel jini xꞌixic cheꞌ ujtemix i qꞌuel i 
cꞌamʌjel.

31 Jini chaꞌan cheꞌʌch yom miꞌ laꞌ sʌqꞌuesan jini israelob cheꞌ 
woliꞌ qꞌuelob i cꞌamʌjel chaꞌan maꞌanic miꞌ chʌmelob cheꞌ miꞌ 
yochelob tic Tabernáculo am bʌ ti laꞌ tojlel. 32  Cheꞌ jaꞌel jiñʌch 
ili mandar cheꞌ an winic tsaꞌ bʌ i taja i bibesʌntel chaꞌan tiꞌ 
caj i cꞌamʌjel, yicꞌot cheꞌ an i pʌjqꞌuemal. 33  Jiñʌch mandar 
jaꞌel chaꞌan xꞌixic cheꞌ woliꞌ qꞌuel i cꞌamʌjel, cheꞌ jaꞌel tiꞌ tojlel 
jini muꞌ bʌ i wʌyel yicꞌot jini xꞌixic cheꞌ mach sʌquic. Cheꞌ tsiꞌ 
yʌlʌ lac Yum.

I majtan lac Yum chaꞌan i qꞌuexol mulil 
(He. 9―10)

16  1-2  Cheꞌ bʌ tsaꞌ ujti ti chʌmel jini chaꞌtiquil i yalobilob 
Aarón, cheꞌ bʌ tsiꞌ tsucꞌuyob jini ticꞌbil bʌ cꞌajc tiꞌ 

tojlel lac Yum, lac Yum tsiꞌ sube Moisés: Suben a wʌscun 
Aarón mach yomic miꞌ yochel yaꞌ ti Chꞌujul bʌ Ajñibʌl baqui 
jach bʌ ora ame chʌmic. Jini Chꞌujul bʌ Ajñibʌl jiñʌch am 
bʌ tiꞌ junwejlel jini tsalʌl bʌ pisil, yaꞌ tiꞌ tojel jini Arca* baꞌ 
miꞌ ñusʌntel mulil. Come joñon mic pʌs c bʌ ti tocal yaꞌ tiꞌ 
pam baꞌ miꞌ ñusʌntel mulil. 3  Cheꞌ miꞌ yochel Aarón, yom miꞌ 
pʌy tilel juncojt alʌ tat wacax chaꞌan i ñusʌntel mulil, yicꞌot 
juncojt i tat tiñʌmeꞌ chaꞌan mic pulbentel. 4 Yom miꞌ chaꞌlen 
tsꞌʌmel. Yom miꞌ lʌp jini chꞌujul bʌ i bujc yicꞌot i wex, yicꞌot i 
cajchiñʌcꞌ melbil bʌ ti lino bʌ pisil tiꞌ pejtelel. Yom miꞌ cʌch 
tiꞌ jol jini lino bʌ pisil. 5 Jini israelob laꞌ i chꞌʌmbeñob tilel 
chaꞌcojt i tat chivo chaꞌan i ñusʌntel mulil, yicꞌot juncojt i 
tat tiñʌmeꞌ chaꞌan mic pulbentel. 6 Ñaxan Aarón mi caj i 
yʌqꞌueñon jini alʌ tat wacax chaꞌan bʌ mic ñusʌben i mul 
yicꞌot i mul jini añoꞌ bʌ tiꞌ yotot. 7 Ti wiꞌil yom miꞌ pʌy tilel 
jini chaꞌcojt tat chivo tic tojlel yaꞌ tiꞌ tiꞌ jini Tabernáculo. 8  Jini 
Aarón laꞌ i chaꞌlen yajcaya ti alas chaꞌan miꞌ tsictiyel baqui bʌ 
jini chaꞌcojt chivo mi cʌqꞌuentel yicꞌot baqui bʌ yom miꞌ colel. 
9 Mi caj i pʌy tilel jini chivo muꞌ bʌ i yajlel tic wenta chaꞌan 
miꞌ tsʌnsan chaꞌan mulil. 10 Pero jini yambʌ chivo mach yomic 
miꞌ tsʌnsʌntel, yom cuxul tic tojlel. Aarón mi caj i yʌcꞌ i cꞌʌb 
tiꞌ pam i jol jini chivo chaꞌan miꞌ cuch majlel jini mulil. Mi caj 
i col majlel jini cuxul bʌ chivo chaꞌan miꞌ chꞌʌm majlel jini 
mulil yilal yaꞌ ti colem bʌ i tiquiñal pañimil.

11 Aarón mi caj i yʌcꞌ ti tsʌnsʌntel jini alʌ tat wacax chaꞌan 
i bajñel mul yicꞌot i mul jini añoꞌ bʌ tiꞌ yotot. Mi caj i yʌcꞌ 

chaꞌan i qꞌuexol i mul. 12  Yom miꞌ chꞌʌm tilel i yajñib pom 
yicꞌot i nich cꞌajc tsaꞌ bʌ i locꞌsa ti pulʌntib yaꞌ tic tojlel, yicꞌot 
chaꞌmujchꞌ xojocña bʌ tsꞌac wen juchꞌbil bʌ chaꞌan miꞌ chꞌʌm 
majlel yaꞌ tiꞌ junwejlel tsalʌl bʌ pisil. 13  Yom miꞌ yotsan jini 
xojocña bʌ perfume ti cꞌajc tic tojel. Awilan i butsꞌil jini 
perfume mi caj i moseꞌ jini ajñibʌl tiꞌ pam Arca baꞌ mic ñusan 
mulil. Cheꞌ jini maꞌanic mi caj i chʌmel. 14 Mi caj i chꞌʌm tilel 
lamital i chꞌichꞌel alʌ wacax chaꞌan miꞌ tsijcan tiꞌ cꞌʌb jini 
ajñibʌl baꞌ mi ñusʌntel mulil. Yom miꞌ tsijcan tiꞌ tojel i pasibal 
qꞌuin. Wucyajl yom miꞌ tsijcan jini i chꞌichꞌel yaꞌ tiꞌ tojel jini 
ajñibʌl.

15 Ti wiꞌil mi caj i tsʌnsan jini chivo chaꞌan i mulob pejtelel 
winicob. Jini i chꞌichꞌel yom miꞌ chꞌʌm majlel yaꞌ ti junwejlel 
tsalʌl bʌ pisil, chaꞌan miꞌ tsijcan yaꞌ tiꞌ pam yicꞌot tiꞌ tojel 
jini ajñibʌl baꞌ miꞌ ñusʌntel mulil cheꞌ bajcheꞌ tsiꞌ mele yicꞌot 
i chꞌichꞌel wacax. 16 Cheꞌ bajcheꞌ jini mi caj i yʌqꞌueñon c 
majtan chaꞌan sʌc mij qꞌuel jini Chꞌujul bʌ Ajñibʌl, come tsaꞌ 
bibꞌesʌnti chaꞌan i mulob israelob. Cheꞌʌch yom miꞌ sʌqꞌuesan 
jaꞌel jini Tabernáculo joyol bʌ ti winicob añoꞌ bʌ cabʌl i mul. 
17 Mach yomic mi yochel mi juntiquilic winic yaꞌ tiꞌ mal jini 
Tabernáculo cheꞌ miꞌ yochel Aarón ti Chꞌujul bʌ Ajñibʌl chaꞌan 
mi yʌcꞌ ti ñusʌntel i mul winicob. Cheꞌ laj ujtemix i cꞌajtin i 
ñusʌntel i bajñel mul yicꞌot i mul i piꞌʌlob, yicꞌot i mul pejtelel 
israelob 18  yom miꞌ loqꞌuel majlel yaꞌ baꞌan jini pulʌntib tic 
tojel, chaꞌan miꞌ pulbeñon c majtan chaꞌan sʌc mij qꞌuel jini 
pulʌntib. Yom miꞌ chꞌʌm tilel i chꞌichꞌel jini alʌ tat wacax 
yicꞌot i chꞌichꞌel jini chivo. Yom miꞌ bomben i xulub tac jini 
pulʌntib. 19 Wucyajl yom miꞌ tsijcan jini chꞌichꞌ yaꞌ ti pulʌntib 
yicꞌot i yal i cꞌʌb. Cheꞌ jini chaꞌ sʌquix mi caj j qꞌuel come tsaꞌ 
bibꞌesʌnti chaꞌan i mul pejtelel israelob.

20 Cheꞌ laj ujtemix i sʌqꞌuesʌntel jini Chꞌujul bʌ Ajñibʌl yicꞌot 
jini Tabernáculo, yicꞌot jini pulʌntib, laꞌ i pʌy tilel jini chivo 
cheꞌ cuxul to. 21 Aarón mi caj i cꞌʌcchocon tiꞌ chaꞌtsꞌijtlel i cꞌʌb 
tiꞌ jol jini chivo, chaꞌan miꞌ tsictesan pejtelel i mul israelob. 
Yom miꞌ choc majlel jini i tat chivo tiꞌ wenta juntiquil winic 
waꞌchocobil bʌ chaꞌan miꞌ pʌy majlel yaꞌ ti colem bʌ i tiquiñal 
pañimil. 22  Jini i tat chivo miꞌ chꞌʌmbeñob majlel i mul pejtelel 
winicob yaꞌ ti lum, yaꞌ baꞌ maꞌanic xchumtʌl. Jini winic miꞌ 
caj i col jini chivo yaꞌ tiꞌ tiquiñal pañimil.

23  Ti wiꞌil yom miꞌ chaꞌ ochel Aarón ti Tabernáculo chaꞌan 
miꞌ joch i pislel tsaꞌ bʌ i lʌpʌ chaꞌan mi yochel ti Chꞌujul bʌ 
Ajñibʌl. Yaꞌ jach yom miꞌ cʌyeꞌ. 24 Laꞌ i chaꞌlen tsꞌʌmel yaꞌ baꞌan 
sʌqꞌuesʌbil bʌ jaꞌ. Laꞌ i chaꞌ lʌp i pislel chaꞌan miꞌ loqꞌuel i 
yʌqꞌueñon pulbil bʌ c majtan chaꞌan i bajñel mul yicꞌot i mul 
jini winicob xꞌixicob. Mi caj i ñusʌntel i bajñel mul yicꞌot i mul 
jini israelob. 25 Yom miꞌ laj pulel yaꞌ ti pulʌntib i lewil chivo 
chaꞌan i tojol mulil. 26  Jini winic tsajni bʌ i cʌy jini tat chivo yaꞌ 
ti colem bʌ i tiquiñal pañimil laꞌ i wutsꞌ i pislel. Laꞌ i chaꞌlen 
tsꞌʌmel. Ti wiꞌil yom miꞌ chaꞌ ochel ti tejclum. 27 Yom miꞌ 
chꞌʌm majlel ti junwejl i tiꞌ tejclum jini chivo yicꞌot jini wacax 
tsaꞌ bʌ tsʌnsʌnti chaꞌan mulil (tsaꞌ bʌ cꞌʌjni i chꞌichꞌel tac yaꞌ ti 
Chꞌujul bʌ Ajñibʌl chaꞌan miꞌ yʌpbeñob i mul winicob). Yom 
miꞌ laj pulel ti cꞌajc temel yicꞌot i pʌchʌlel, i bʌcꞌtal, yicꞌot 
i soytaꞌ. 28  Jini muꞌ bʌ majlel i puleꞌ laꞌ i wutsꞌ i pislel. Laꞌ i 
chaꞌlen tsꞌʌmel. Ti wiꞌil mi caj i chaꞌ ochel tiꞌ mal jini tejclum.

29-30 Cheꞌʌch yom mi laꞌ mel ti jujumpꞌejl jab cheꞌ ti 25 de 
septiembre. Yom chʌn cꞌajal laꞌ chaꞌan ti pejtelel ora. Yom 
miꞌ laꞌ tsajin laꞌ bʌ. Yom miꞌ laꞌ peqꞌuesan laꞌ bʌ. Mach yomic 
mi laꞌ chaꞌlen eꞌtel jatetla, mi jinic woli bʌ ti julaꞌ ti laꞌ lumal. 
Come ti ili qꞌuin chaꞌ añʌch i ñaꞌtʌntel laꞌ mul chaꞌan mi laꞌ 
wʌcꞌ ti yajpel cheꞌ mi laꞌ sʌqꞌuesʌntel ti pejtelel laꞌ mul tic 
tojlel. 31 I yorajlelʌch cꞌaj o ti laꞌ tojlel. Yom miꞌ laꞌ peqꞌuesan 
laꞌ bʌ. Cheꞌʌch yom ti pejtelel ora. 32  An tiꞌ wenta jini ñuc bʌ 
motomaj waꞌchocobil bʌ tiꞌ qꞌuexol Aarón chaꞌan miꞌ mel ili 
eꞌtel. Laꞌ i qꞌuextan i pislel. Laꞌ i lʌp jini sʌsʌc bʌ lino pisil jini 
chꞌujul bʌ. 33  An tiꞌ wenta jini motomaj chaꞌan miꞌ yʌqꞌueñon 
c majtan chaꞌan i sʌqꞌuesʌntel jini Chꞌujul bʌ Ajñibʌl, yicꞌot 
jini Tabernáculo, yicꞌot jini pulʌntib, yicꞌot jini motomajob, 
yicꞌot pejtelel israelob. 34 Pejtelel iliyi yom chʌn cꞌajal laꞌ 
chaꞌan ti pejtelel ora chaꞌan junyajl jach ti jujumpꞌejl jab miꞌ 
yʌpbentelob i mul israelob. Cheꞌ tsiꞌ yʌlʌ lac Yum. Jini chaꞌan 
cheꞌʌch tsiꞌ mele Moisés cheꞌ bajcheꞌ tsiꞌ sube lac Yum.

Jini cojach bʌ Chꞌujul bʌ Ajñibʌl

17  1-2  Lac Yum tsiꞌ sube Moisés: Suben Aarón yicꞌot jini 
motomajob, yicꞌot pejtelel israelob: 3-4 Majqui jach 

miꞌ tsʌnsan juncojt tat wacax, mi tat tiñʌmeꞌ, mi ñaꞌ chivo, 
tiꞌ tiꞌ jini tejclum baꞌ chumuletla, mi maꞌanic tsiꞌ pʌyʌ tilel tiꞌ 

tiꞌ jini Tabernáculo chaꞌan miꞌ tsʌnsan, an i mul jini winic 
chaꞌan tsiꞌ chaꞌle tsʌnsa. Wersa mi caj i chojquel loqꞌuel ti 
tejclum. 5  Cheꞌ jini ticꞌbilob jini israelob chaꞌan mach miꞌ 
tsʌnsʌbeñon c majtan yaꞌ ti cholel. Yom miꞌ chꞌʌmbeñob 
tilel jini motomaj wʌꞌ tiꞌ tiꞌ jini Tabernáculo. Mi caj i 
pulbeñon i lewil chaꞌan tijicña mi cubin. 6  Jini motomaj 
mi caj i tsijcʌben i chꞌichꞌel yaꞌ ti pulʌntib tiꞌ tiꞌ jini 
Tabernáculo. Mi caj i laj pulben i lewil tac chaꞌan xojocña bʌ 
c majtan muꞌ bʌ c mulan. 7 Pero mach yomic miꞌ chʌn bajñel 
acꞌob majtañʌl winicob chaꞌan miꞌ yʌqꞌueñob jini xibajob. 
Mach yomic miꞌ wis ñajʌyel laꞌ chaꞌan ili mandar ti pejtelel 
ora.

8-9 Mic chaꞌ subeñetla majqui jach miꞌ tsʌnsʌbeñon c majtan 
chaꞌan miꞌ bajñel acꞌ ti pulel, miꞌ maꞌanic tsiꞌ chꞌʌmʌ tilel tiꞌ tiꞌ 
jini Tabernáculo chaꞌan miꞌ yʌqꞌueñon, wersa mi caj i chojquel 
loqꞌuel jini winic ti tojlel i piꞌʌlob.

Tsaꞌ tijqꞌui ti cꞌuxtʌl jini chꞌichꞌ
10 Cheꞌ jaꞌel mi an majqui miꞌ cꞌux jini chꞌichꞌ, mi israel mi 

ñajt bʌ chꞌoyolob, mi caj c choc loqꞌuel ti tejclum. 11 Come i 
chꞌujlel muꞌ bʌ i yʌqꞌuen i cuxtʌlel jini alʌcꞌʌl an tiꞌ chꞌichꞌel. 
Tsaꞌix cʌqꞌueyet chaꞌan maꞌ tsijcan yaꞌ ti pulʌntib chaꞌan i 
ñusʌntel laꞌ mul tiꞌ qꞌuexol i cuxtʌlel. 12  Jini chaꞌan tsaꞌix c 
subeyob jini israelob yicꞌot jini ñajt bʌ chꞌoyolob mach mejlic 
laꞌ cꞌux chꞌichꞌ.

13  Cheꞌ an bʌteꞌel mi teꞌlemut muꞌ bʌ i chucob, mi jini 
israelob, mi jini ñajt bʌ chꞌoyolob, wersa mi caj i becꞌbeñob i 
chꞌichꞌel ti lum cheꞌ miꞌ tsʌnsañob. 14 Come i cuxtʌlel pejtelel 
cuxul tac bʌ an tiꞌ chꞌichꞌel. Jini chaꞌan tsac subeyob jini 
israelob mach mejlic i wis cꞌuxob jini chꞌichꞌ, come jiñʌch 
i cuxtʌlel pejtel cuxul tac bʌ. Jini chaꞌan mi caj i wersa 
chojquel loqꞌuel ti jini tejclum majqui jach miꞌ cꞌux.

15  Cheꞌ jaꞌel majqui jach miꞌ cꞌux chʌmen bʌ bʌteꞌel cheꞌ 
bʌ tsaꞌ tsʌnsʌnti chaꞌan yambʌ bʌteꞌel, wersa mi caj i wutsꞌ 
i pislel. Mi caj i chaꞌlen tsꞌʌmel. Pero bibiꞌ to miꞌ cʌytʌl 
cꞌʌlʌl miꞌ bʌjlel qꞌuin. Cheꞌ jini mux i chaꞌ qꞌuejlel ti sʌc. 
16  Mi maꞌanic tsiꞌ wutsꞌu i pislel, mi maꞌanic tsiꞌ chaꞌle 
tsꞌʌmel, miꞌ cʌytʌl tiꞌ bajñel wenta jini mulil. Cheꞌ tsiꞌ yʌlʌ 
lac Yum.

Ticꞌbilob ti ñujpuñel

18  1-2  Lac Yum tsiꞌ sube Moisés: Subeñob jini israelob: Laꞌ 
Yumon, laꞌ Dioson. 3  Mach yomic lajal mi laꞌ mel cheꞌ 

bajche miꞌ melob ti Egipto yaꞌ baꞌ tsaꞌ chumleyetla ti yambʌ 
ora. Mach yomic mi laꞌ tsajcʌbeñob i melbal jini añoꞌ bʌ ti 
Canaán baꞌ mi caj c pʌyetla majlel. 4-5 Yom mi laꞌ chʌn mel 
pejtelel jini c mandar. Pejtelel jini c tꞌan yom mi laꞌ chʌn jacꞌ 
ti pejtelel qꞌuin. Come joñoñʌch laꞌ Yumon laꞌ Dioson. Jini 
winic muꞌ bʌ i wen jacꞌ, cuxul miꞌ yajñel. Yumʌloñʌch.

6-8  Jini winic mach i pʌy xꞌixic cheꞌ laj bʌ i piꞌʌlob i bʌ, come 
laꞌ Yumon. Mach mejlic i pʌy xchꞌoc bʌ i yalobil. Mach mejlic 
i pʌy i ñaꞌ mi i majan ñaꞌ. 9 Mach mejlic i pʌy i yijtiꞌan, mi i 
chich mi i yijtsꞌin, mi xchꞌoc bʌ i yalobil i tat i ñaꞌ. Anquese 
an ti yambʌ otot, mach mejlic i pʌyeꞌ. 10 Mach maꞌ pʌy jini 
xchꞌoc bʌ i yalobil a walobil, come a butsʌch. 11 Mach maꞌ pʌy 
jini xchꞌoc bʌ i yalobil a majan ñaꞌ come a chichʌch. 12-14 Mach 
yomic maꞌ pʌy a ñaꞌjel, mi a chich mi i yijtsꞌin a tat a ñaꞌ. 
15-16 Mach yomic maꞌ pʌy a wʌꞌlib mi a muꞌ. Come laꞌ piꞌʌl laꞌ bʌ. 
17 Mach maꞌ pʌy juntiquil xꞌixic yicꞌot xchꞌoc bʌ i yalobil, mi 
xchꞌoc bʌ i buts come i piꞌʌlob jach i bʌ. Jiñʌch ñuc bʌ mulil. 
18  Mach yomic maꞌ pʌy chaꞌtiquil a wijñam cheꞌ i yijtsꞌiñob 
jach i bʌ, come mi caj i tsꞌaleñob i bʌ. Cojach mi tsaꞌ chʌmi a 
wijñam, cheꞌ jini mi mejlel a pʌyben i yijtsꞌin mi i chich.

Ticꞌbil yambʌ i jontolil lac bʌcꞌtal
19 Mach a piꞌlen jini xꞌixic cheꞌ woli to i qꞌuel i cꞌamʌjel. 

20 Mach maꞌ piꞌlen i yijñam a piꞌʌl come mulilʌch. 21 Mach maꞌ 
lon acꞌ a walobil chaꞌan i majtan dios Moloc. Mach maꞌ pul 
tiꞌ pulʌntib. Mach maꞌ pꞌajben i cꞌabaꞌ Dios come laꞌ Dioson, 
laꞌ Yumon. 22  Jini winicob mach yomic miꞌ wʌlʌc piꞌleñob i bʌ. 
Cheꞌ jaꞌel xꞌixicob mach yomic miꞌ laj bʌ piꞌleñob i bʌ, come 
tsꞌaꞌ mij qꞌuel. 23  Cheꞌ jaꞌel mach mi laꞌ piꞌlen jini alʌcꞌʌl. Jini 
xꞌixic mach miꞌ yʌcꞌ i bʌ ti piꞌlentel yicꞌot chuqui tac an ti 
pañimil, come jiñʌch ñuc bʌ mulil. 24 Mach yomic mi laꞌ pʌcꞌ 
laꞌ bʌ ti jini mulil. Come cheꞌʌch miꞌ melob jini mach bʌ anic 
miꞌ cʌñob Dios. Jini chaꞌan mi caj c chocob loqꞌuel tiꞌ lumal 
baqui mi caj laꞌ wochel. 25 Come tsaꞌ wen pꞌojli jontolil ti jini 
tejclum. Wolix cʌqꞌueñob i toj i mul. Mi caj c chocob loqꞌuel 

baꞌ chumulob. 26  Yom mi laꞌ chʌn jacꞌ jini c tꞌan yicꞌot jini 
c mandar chaꞌan maꞌanic mi laꞌ mel ili mulil jatetla wʌꞌ bʌ 
chumuletla, yicꞌot jini ñajt bʌ chꞌoyolob muꞌ bʌ i chaꞌleñob 
chumtʌl laꞌ wicꞌot. 27 Come jini chumuloꞌ bʌ yaꞌ baqui wolic 
pʌyetla majlel tsaꞌix i meleyob pejtelel ili mulil. 28  Yom 
tsajaletla chaꞌan maꞌanic mi laꞌ mel jini mulil, chaꞌan maꞌanic 
mic choquetla loqꞌuel ti jini lum cheꞌ bajcheꞌ jini ñaxan 
xcolelob yaꞌ bʌ chumulob. 29-30 Come majqui jach miꞌ chaꞌlen ili 
mulil tac, wersa mi caj i chojquel loqꞌuel tiꞌ tojlel i piꞌʌlob. Jini 
chaꞌan yom chʌn cꞌajal laꞌ chaꞌan laꞌ ticꞌol, chaꞌan maꞌanic mi 
laꞌ tsajcan jini leco jax bʌ i melbalob jini ñaxan xcolelob, ame 
yajliquetla ti mulil. Come joñon laꞌ Yumon laꞌ Dioson, cheꞌen.

Yom chꞌujul miꞌ yajñelob

19  1-2  Lac Yum tsiꞌ chaꞌ sube Moisés: Subeñob pejtelel 
israelob: Chꞌujul yom mi laꞌ wajñel, come joñon 

chꞌujulon. Qꞌuelela ti ñuc laꞌ tat laꞌ ñaꞌ. 3-4 Yom cꞌajal laꞌ chaꞌan 
i qꞌuiñilel cꞌaj o. Mach yomic mi laꞌ cʌyon chaꞌan mi laꞌ 
chꞌujutesan jini diosteꞌ tac. Mach yomic miꞌ laꞌ mel dios tac. 
Come joñoñʌch laꞌ Yumon, laꞌ Dioson.

5 Cheꞌ mi laꞌ wʌqꞌueñon c majtan chaꞌan i tijicñʌyel laꞌ 
pusicꞌal, acꞌʌla cheꞌ bajcheꞌ yom chaꞌan mic chꞌʌmeꞌ tic wenta. 
6 Ti jini jach bʌ qꞌuin yom mi laꞌ cꞌux, mi ti yijcꞌʌlal. Pero mi 
anto i colobal cheꞌ ti yuxpꞌejlel qꞌuin yom miꞌ pulel ti cꞌajc. 
7 Mi tsaꞌ to cꞌuxle jini i colobal cheꞌ ti yuxpꞌejlel qꞌuin, mach 
utsꞌatic mij qꞌuel. Che jini maꞌanic i cꞌʌjñibal jini majtañʌl. 
8  Majqui jach miꞌ cꞌuxeꞌ ti yuxpꞌejlel qꞌuin miꞌ taj i mul, come 
maꞌanic miꞌ pꞌis ti wenta jini chꞌujul bʌ j cꞌabaꞌ. Awilan jini 
winic wersa mi caj i chojquel loqꞌuel tiꞌ tojlel i piꞌʌlob.

9 Cheꞌ mi laꞌ tucꞌben i wut laꞌ pʌcꞌʌb, mach yomic cꞌʌlʌl tiꞌ 
tiꞌ teꞌel mi laꞌ luꞌ cꞌaj. Mach yomic mi laꞌ chʌn lot jini tsaꞌ bʌ 
yajli ti lum. 10 Mach yomic mi laꞌ laj tucꞌben i wut laꞌ tsꞌusubil. 
Mach laꞌ chʌn lot jini muꞌ bʌ i yajlel ti lum, come i chaꞌanix 
jini pumpꞌuñoꞌ bʌ yicꞌot jini ñajt bʌ chꞌoyolob. Ñaꞌtanla iliyi 
come laꞌ Yumon laꞌ Dioson.

11 Mach laꞌ chaꞌlen xujchꞌ. Mach yomic mi laꞌ lotin laꞌ piꞌʌlob. 
12  Mach laꞌ lon waꞌchocon laꞌ tꞌan chaꞌan jini mach bʌ isujmic, 
ame cheꞌic mi laꞌ juchꞌ tecꞌbeñon j cꞌabaꞌ, come laꞌ Yumon, laꞌ 
Dioson. 13  Mach mi laꞌ pꞌumpꞌun ticꞌlan laꞌ piꞌʌlob. Mach mi laꞌ 

xujchꞌiben chuqui an i chaꞌan. Mach yomic miꞌ cʌytʌl ti bet i 
tojol i yeꞌtel. 14 Mach mi laꞌ pꞌaj jini xcojc. Mach mi laꞌ mʌcben 
i bijlel xpotsꞌ chaꞌan mi laꞌ wʌsin. Yom jach mi laꞌ bʌcꞌñañon, 
come joñoñʌch laꞌ Yumon.

15 Mach yomic jelel mi laꞌ chaꞌlen meloñel chaꞌan mi laꞌ 
ticꞌlan jini pꞌumpꞌun bʌ, chaꞌan mi laꞌ coltan jini wen chumul 
bʌ. Toj yom mi laꞌ mel laꞌ piꞌʌlob. 16 Mach yomic mi laꞌ joy 
ñumel ti uꞌyaj. Mach mi laꞌ jopꞌben i mul laꞌ piꞌʌlob. Ñaꞌtanla 
laꞌ Yumon. 17 Mach yomic mi laꞌ wulilan laꞌ piꞌʌl ti laꞌ pusicꞌal. 
Yom mi laꞌ ticꞌ jini muꞌ bʌ i chaꞌlen mulil, ame mi laꞌ taj laꞌ 
mul laꞌ wicꞌot. 18  Mach mi laꞌ qꞌuextan jontolil. Mach mi laꞌ 
michꞌlen laꞌ piꞌʌlob. Cꞌuxbinla, come laꞌ Yumon.

19 Yom chʌn cꞌajal laꞌ chaꞌan ili mandar tac. Mach laꞌ wʌcꞌ ti 
chujquel laꞌ wacax yicꞌot yambʌ alʌcꞌʌl. Mach yomic mi laꞌ 
xaj bʌ pʌcꞌ laꞌ pʌcꞌʌb yaꞌ ti laꞌ lum. Mach yomic xʌbʌl tsuts 
yicꞌot lino ti laꞌ pislel. 20 Mi an winic muꞌ bʌ i piꞌlen cꞌajtibil 
bʌ xchꞌoc cheꞌ an tiꞌ yum, laꞌ i melob i bʌ tic tojlel, pero mach 
mi laꞌ tsʌnsañob, come jini xchꞌoc an tiꞌ yum. 21 Jini winic laꞌ 
i chꞌʌmbeñon tilel c majtan chaꞌan i mul, juncojt i tat tiñʌmeꞌ 
muꞌ bʌ caj i yʌcꞌ yaꞌ tiꞌ tiꞌ jini Tabernáculo. 22  Jini motomaj 
mi caj i yʌqꞌueñon jini tsʌnsʌbil bʌ tat tiñʌmeꞌ chaꞌan miꞌ 
ñusʌbentel i mul jini winic. Jini majtañʌl chaꞌañʌch i qꞌuexol i 
mul. Muqꞌuix i taj i ñusʌntel i mul.

23  Cheꞌ mi laꞌ wochel ti laꞌ lum, cheꞌ miꞌ cajel ti wut laꞌ 
pʌcꞌʌb, maxto yomic mi laꞌ cꞌuxben i wut uxpꞌejl jab come 
leco tic wut. 24 Cheꞌ tiꞌ chʌmpꞌejlelix jab cheꞌ woli ti wut, 
yom mi laꞌ wʌqꞌueñon chaꞌan mi laꞌ chꞌujutesʌbeñon j cꞌabaꞌ. 
Laꞌ Yumon. 25 Cheꞌ tiꞌ joꞌpꞌejlel jab mi mejlel laꞌ cꞌuxben i 
wut jini teꞌ, come joñoñʌch laꞌ Yumon laꞌ Dioson. 26  Mach 
mi laꞌ cꞌux jini weꞌelʌl yicꞌot i chꞌichꞌel. Mach mi laꞌ lon 
ñop winic muꞌ bʌ i sub chuqui mi caj ti ujtel tac. Mach mi 
laꞌ wotsan laꞌ bʌ ti xwujt. 27 Mach yomic mi laꞌ joy acꞌ ti 
jujchintel i tsutsel laꞌ jol. Mach yomic mi laꞌ tsep i ñiꞌ jini 
laꞌ tsuctiꞌ. 28  Mach mi laꞌ low laꞌ bʌcꞌtal chaꞌan i chꞌijiyemlel 
laꞌ pusicꞌal cheꞌ an majqui miꞌ chʌmel. Mach mi laꞌ wotsan i 
marcajlel tac chuqui tac an ti pañimil yaꞌ ti laꞌ bʌcꞌtal, come 
laꞌ Yumon.

29 Mach laꞌ wʌcꞌ xchꞌoc bʌ laꞌ walobil chaꞌan miꞌ mel i tsꞌiꞌlel 
ame pꞌojlic mulil ti laꞌ lumal. 30 Yom cꞌajal laꞌ chaꞌan i qꞌuiñilel 

cꞌaj o. Yom mi laꞌ pꞌis ti wenta jini chꞌujul bʌ cotot, come laꞌ 
Yumon.

31 Mach majliquetla baꞌan jini payxo xꞌaltꞌañob chaꞌan mi 
laꞌ cꞌajtiben i sujmlel chuqui tac miꞌ yujtel, come joñoñʌch laꞌ 
Yumon laꞌ Dioson. 32  Yom mi laꞌ wʌqꞌuen cortesía jini sʌquix 
bʌ i jol. Yom mi laꞌ qꞌuel ti ñuc. Bʌcꞌñañonla, laꞌ Yumon laꞌ 
Dioson.

33  Cheꞌ chumul ti laꞌ tojlel jini ñajt bʌ chꞌoyol, mach mi laꞌ 
ticꞌlan. 34 Yom lajal mi laꞌ qꞌuel jini ñajt bʌ tilem cheꞌ bajcheꞌ 
mero laꞌ piꞌʌl. Yom cꞌux mi laꞌ wubin cheꞌ bajcheꞌ mi laꞌ bajñel 
cꞌuxbin laꞌ bʌ, come ti yambʌ ora yaꞌ añetla ti Egipto baꞌ mach 
mero laꞌ lumalic. Joñoñʌch laꞌ Yumon laꞌ Dioson.

35-36 Mach yomic jelel mi laꞌ chaꞌlen chuqui jach mi laꞌ mel ti 
pañimil, cheꞌ mi laꞌ pꞌis jini lum, cheꞌ mi laꞌ pꞌis laꞌ choñoñel. 
Yom tsꞌʌcʌl chuqui mi laꞌ pꞌis. Joñoñʌch laꞌ Yumon laꞌ Dioson 
tsaꞌ bʌ c locꞌsayetla ti Egipto. 37 Yom mi laꞌ jacꞌ pejtelel c tꞌan 
yicꞌot pejtelel c mandar ti pejtelel ora, come laꞌ Yumon.

Castigo chaꞌan i melol chuqui jontol

20  1-2  Lac Yum tsiꞌ chaꞌ sube Moisés: Subeñob pejtelel 
israelob: Cheꞌ an winic, mi jini israel bʌ, mi jini ñajt 

bʌ chꞌoyol muꞌ bʌ i chaꞌlen chumtʌl baꞌan israelob, majqui 
jach miꞌ yʌcꞌ i yalobil chaꞌan pulbil bʌ i majtan jini diosteꞌ 
Moloc, wersa miꞌ chʌmel jini winic. Yom mi laꞌ jul ti xajlel. 
3  Joñon jaꞌel mi caj j contrajin jini winic. Mi caj c choc loqꞌuel 
tiꞌ tojlel i piꞌʌlob, come tsaꞌix i yʌcꞌʌ i yalobil chaꞌan i majtan 
Moloc. Tsaꞌix i bibꞌesa jini Chꞌujul bʌ Ajñibʌl. Tsiꞌ juchꞌ teqꞌue 
jini chꞌujul bʌ j cꞌabaꞌ. 4 Mi tsaꞌ qꞌuele woliꞌ majlel winic chaꞌan 
mi yʌcꞌ i yalobil baꞌan Moloc, mi cheꞌ jach tsaꞌ qꞌuele, mi 
maꞌanic tsaꞌ tsʌnsa, 5 cheꞌ jini, joñon mi caj j contrajiñet yicꞌot 
pejtelel a piꞌʌlob. Mi caj c choquet loqꞌuel tic tejclum yicꞌot a 
piꞌʌlob woli bʌ i tsajcañob jini diosteꞌ Moloc.

6 Cheꞌ jaꞌel jini winic muꞌ bʌ i majlel baꞌan payxo xꞌaltꞌañob 
yicꞌot baꞌan xwujtob chaꞌan miꞌ tsajcʌbeñob i melbal, mi caj 
j contrajin jini winic. Mi caj c choc loqꞌuel tiꞌ tojlel i piꞌʌlob. 
7 Jini chaꞌan yom chꞌujul mi laꞌ wajñel ti pejtelel laꞌ melbal, 
come laꞌ Yumon laꞌ Dioson. 8  Yom mi laꞌ chʌn jacꞌbeñon 
pejtelel c tꞌan chaꞌan chʌn cꞌajal laꞌ chaꞌan ti pejtelel ora, 
come joñoñʌch laꞌ Yumon laꞌ Dioson muꞌ bʌ c sʌqꞌuesañetla.

9 Majqui jach miꞌ pꞌaj i tat i ñaꞌ wersa miꞌ tsʌnsʌntel, come 
i tatʌch i ñaꞌʌch tsaꞌ bʌ i pꞌaja. Laꞌ ajnic tiꞌ bajñel wenta jini 
mulil. 10 Cheꞌ an winic muꞌ bʌ i piꞌlʌben i yijñam i piꞌʌl, jini 
winic yicꞌot jini xꞌixic wersa yom miꞌ tsʌnsʌntelob. 11 Cheꞌ jaꞌel 
majqui jach miꞌ piꞌlʌben i yijñam i tat, tsaꞌix i yʌcꞌʌ ti quisin 
i tat. Jini winic yicꞌot jini xꞌixic wersa mi caj i tsʌnsʌntelob. 
Laꞌ ajnic jini mulil tiꞌ wentajob. 12  Cheꞌ an tatʌl muꞌ bʌ i piꞌlen 
i yʌꞌlib, tiꞌ chaꞌticlelob mi caj i tsʌnsʌntelob, come cꞌax bibiꞌ 
jini tsaꞌ bʌ i meleyob. Laꞌ ajnic jini mulil tiꞌ wentajob. 13  Cheꞌ 
an winicob muꞌ bʌ i wʌlʌc piꞌleñob i bʌ, laꞌ cʌlec tiꞌ wentajob 
jini mulil come tsaꞌix i meleyob chuqui bibiꞌ. Jini chaꞌan tiꞌ 
chaꞌticlelob wersa miꞌ chʌmelob. 14 Jini muꞌ bʌ i pʌy xꞌixic 
temel yicꞌot i ñaꞌ, cꞌax ñucʌch i mul. Yom miꞌ wersa pulelob 
ti yuxticlelob chaꞌan miꞌ jilel jini jontolil ti laꞌ tojlel. 15 Cheꞌ 
jaꞌel cheꞌ an winic muꞌ bʌ i piꞌlen alʌcꞌʌl, wersa miꞌ tsʌnsʌntel 
temel yicꞌot jini alʌcꞌʌl. 16  Cheꞌ jaꞌel jini xꞌixic mi tsiꞌ yʌcꞌʌ i bʌ 
ti piꞌlentel ti chuqui tac an ti pañimil, wersa miꞌ tsʌnsʌntel 
jini xꞌixic yicꞌot jini alʌcꞌʌl. Laꞌ cʌlec tiꞌ bajñel wenta i mul. 
17 Cheꞌ an winic muꞌ bʌ i piꞌlen i chich mi i yijtsin, mi xchꞌoc 
bʌ i yalobil i tat i ñaꞌ, cꞌax ñucʌch i mulil. Quisintic jax chuqui 
miꞌ mel. Wersa mi caj i tsʌnsʌntelob tiꞌ wut pejtelel israelob. 
Laꞌ cʌlec i mul tiꞌ wenta. 18  Cheꞌ an winic muꞌ bʌ i piꞌlen xꞌixic 
cheꞌ woliꞌ qꞌuel i cꞌamʌjel, yom miꞌ chojquelob loqꞌuel tiꞌ tojlel 
i piꞌʌlob tiꞌ chaꞌticlelob come tsaꞌix tsictiyi i cꞌamʌjel. 19 Jini 
winic mach yomic miꞌ piꞌlʌben i yijtsꞌin i tat, mi i yijtsꞌin i 
ñaꞌ, come i ñaꞌjelʌch. Mi caj i yajñel i mul tiꞌ wenta. 20 Cheꞌ an 
winic muꞌ bʌ i piꞌlʌben i yijñam i yumijel, wolix i chilben i 
yijñam i yumijel. Tiꞌ chaꞌticlel mi caj i tojob i mul. Maꞌanic 
miꞌ caj ti ajñel i yalobil. 21 Jini winic muꞌ bʌ i piꞌleben i yijñam 
i yeran, mulilʌch, come tsaꞌix i chilbe i yijñam i yeran. Jini 
chaꞌan mi caj i chʌmelob.

22  Wersa yom mi laꞌ jacꞌbeñon pejtelel c tꞌan yicꞌot c mandar, 
ame mic chaꞌ choquetla loqꞌuel ti jini lum cheꞌ bʌ tsac 
pʌyʌyetla ochel. 23  Mach yomic mi laꞌ mel jini lolom jax tac bʌ 
cheꞌ bajcheꞌ jini winicob muꞌ bʌ caj c choc loqꞌuel ti laꞌ tojlel, 
come jontol jax pejtel chuqui miꞌ melob. Jini chaꞌan wolij 
contrajiñob. 24 Tsaꞌix c subeyetla chaꞌan mi laꞌ chꞌʌmbeñob 
i lum. Tsaꞌix cʌqꞌueyetla jini wen bʌ lum baꞌ miꞌ colel ti 
utsꞌat pejtelel pʌcꞌʌbʌl. Joñoñʌch laꞌ Yumon laꞌ Dioson tsaꞌ 

bʌ c yajcayetla. Maꞌanic tsac yajca yambʌ winicob xꞌixicob. 
25 Jini chaꞌan yom tsajiletla ame laꞌ cꞌux jini ticꞌbil bʌ alʌcꞌʌl 
tac, yicꞌot xwejlel mut. Jini jach sʌc bʌ yom mi laꞌ cꞌux. 
Mach yomic mi laꞌ bibꞌesan laꞌ bʌ yicꞌot jini ticꞌbil bʌ alʌcꞌʌl, 
yicꞌot jini ticꞌbil bʌ mut, anquese wen cabʌl jini alʌcꞌʌl tac. 
26  Yom chꞌujul mi laꞌ wajñel tic tojlel, come joñon laꞌ Yumon, 
chꞌujulon. Maꞌanic tsac yajca yambʌ winicob xꞌixicob. Tsac 
yajcayetla chaꞌan mi laꞌ wochel tic chaꞌan bʌ. 27 Cheꞌ an winic 
mi xꞌixic muꞌ bʌ i pejcʌben i chꞌujlel jini xchʌmel, o miꞌ lon 
ñaꞌtan chuqui tac miꞌ caj ti yujtel, wersa miꞌ caj ti jujlel ti 
xajlel. Jini mulil miꞌ cʌytʌl tiꞌ wentajob. Cheꞌ tsi yʌlʌ lac Yum.

I sʌqꞌuesʌntel jini motomajob

21  Lac Yum tsiꞌ sube Moisés: Subeñob jini motomajob 
i yalobilob Aarón: Mach yomic mi laꞌ tʌl jini 

xchʌmel ame bibꞌaquetla. 2-4 Pero mach ticꞌbilic mi laꞌ tʌl mi 
tsaꞌ chʌmi laꞌ piꞌʌl, miꞌ laꞌ tat miꞌ laꞌ ñaꞌ, miꞌ laꞌ walobil, miꞌ 
laꞌ weran, mi xchꞌoc bʌ laꞌ wijtsꞌin max to bʌ anic i ñoxiꞌal. 
Mach yomic mi laꞌ bibꞌesan laꞌ bʌ tiꞌ tojlel yambʌ winicob, 
come motomajetla.

5 Mach laꞌ wʌcꞌ ti jujchintel i tsutsel laꞌ jol. Mach miꞌ laꞌ setꞌ 
laꞌ tsuctiꞌ. Mach yomic lojwentic laꞌ bʌcꞌtal. 6 Yom chꞌujuletla 
tic tojlel. Mach mi laꞌ juchꞌtecꞌ j cꞌabaꞌ, come an ti laꞌ wenta 
laꞌ wʌqꞌueñon c majtan, come laꞌ Yumon la Dioson. 7 Mach miꞌ 
laꞌ chaꞌlen ñujpuñel yicꞌot stsꞌiꞌlel bʌ xꞌixic mi cʌybil bʌ xꞌixic. 
8  Chꞌujul mi caj laꞌ wajñel chaꞌan mi laꞌ wʌqꞌueñon c majtan 
tac, come chꞌujulon muꞌ bʌ c sʌqꞌuesañetla. 9 Mi tsaꞌ caji i 
chaꞌlen i tsꞌiꞌlel jini xchꞌoc bʌ i yalobil motomaj, woliꞌ pꞌaj i tat. 
Wersa mi caj i pulel ti cꞌajc.

10 Suben jini ñuc bʌ motomaj tsaꞌ bʌ bombenti i jol ti aceite, 
lʌpbil bʌ i chaꞌan jini yajcʌbil bʌ i pislel: “Mach yomic 
wojtsicꞌtic a jol. Mach maꞌ tsil a pislel. 11 Mach maꞌ wochel 
baꞌan chꞌujlelʌl, anquese a tat a ñaꞌ. 12  Mach maꞌ loqꞌuel ti 
Chꞌujul bʌ Ajñibʌl cheꞌ an a weꞌtel. Mach maꞌ lon qꞌuel jini 
Chꞌujul bʌ Ajñibʌl cheꞌ bajcheꞌ baꞌ jach bʌ otot, come joñon 
tsac waꞌchocoyetla. Joñoñʌch laꞌ Yumon. 13  Yom xchꞌoc to bʌ 
xꞌixic chaꞌan a wijñam. 14-15 Mach maꞌ pʌy mebaꞌ xꞌixic, mi 
cʌybilix bʌ xꞌixic, mi stsꞌiꞌlel bʌ xꞌixic. Yom maꞌ pʌy xchꞌoc 
to bʌ a wijñam tiꞌ tojlel a piꞌʌlob. Mach yomic cheꞌ xʌbʌl i 

chꞌichꞌel a walobilob yicꞌot yambʌ colem bʌ tejclum”. Cheꞌʌch 
yom maꞌ suben, cheꞌen lac Yum.

16-17 Lac Yum tsiꞌ chaꞌ sube Moisés: Yom maꞌ suben Aarón: 
Mach mejlic i yʌqꞌueñon c majtan, mi juntiquilic i pꞌolbal 
am bʌ i pꞌajomal. 18  Mach mejlic i ñochtañon mi juntiquilic 
winic mach bʌ cꞌoqꞌuic, mi xpotsꞌ bʌ, mi jinic qꞌuichqꞌuichña 
bʌ i yoc, mi jinic mach bʌ wenic i wut, mi juntiquilic mach 
bʌ cꞌoqꞌuic. 19 Mach mejlic ti tilel jaꞌel jini cꞌʌscujen bʌ i yoc i 
cꞌʌb, 20 yicꞌot jini cotol bʌ i pat, yicꞌot jini pecꞌ bʌ winic, yicꞌot 
jini am bʌ tocal tiꞌ wut, yicꞌot jini am bʌ i sal tiꞌ bʌcꞌtal, yicꞌot 
tsoy, yicꞌot mach bʌ yujilic albʌl. 21 Majqui jach mach cꞌoqꞌuic 
tiꞌ tojlel i pꞌolbal jini motomaj Aarón mach mejlic ti ochel baꞌ 
añon chaꞌan miꞌ pulbeñon c majtan. Ticꞌbil miꞌ pulbeñon c 
majtan come mach cꞌoqꞌuic. 22  Mi mejlel i cꞌux jini chꞌujul bʌ 
c waj, jiñʌch cꞌax chꞌujul bʌ c majtan. 23  Pero ticꞌbil mi yochel 
yaꞌ ti junwejlel tsalʌl bʌ pisil yicꞌot yaꞌ baꞌan pulʌntib. Tiꞌ caj 
chaꞌan mach cꞌoqꞌuic jini winic, mach mejlic ti ochel ame i 
bibꞌesan jini Chꞌujul bʌ Cajñib, come joñon i Yumon muꞌ bʌ c 
sʌqꞌuesañob, cheꞌen lac Yum. 24 Cheꞌʌch bajcheꞌ jini Moisés tsiꞌ 
chaꞌ sube Aarón yicꞌot i yalobilob, yicꞌot pejtelel jini israelob.

Sʌc i majtan lac Yum

22  1-2  Lac Yum tsiꞌ pejca Moisés: Suben Aarón temel 
yicꞌot i yalobilob: Yom miꞌ laꞌ wen qꞌuel jini chꞌujul bʌ 

c majtan muꞌ bʌ i yʌqꞌueñoñob jini israelob, chaꞌan maꞌanic miꞌ 
bibꞌesañob jini Chꞌujul bʌ Cajñib. Joñon laꞌ Yumon. 3  Subeñob 
jaꞌel, majqui jach an tiꞌ wenta chaꞌan mi yʌqꞌueñon chꞌujul 
bʌ c majtan tsaꞌ bʌ i chꞌʌmʌyob tilel israelob, mi tsaꞌ ochi baꞌ 
añon jini motomaj cheꞌ an i bibiꞌlel, mi caj i chojquel loqꞌuel 
tic tojlel. 4 Cheꞌ jaꞌel mi an leco bʌ i tsoy tiꞌ pʌchʌlel motomaj, 
o mi woliꞌ loqꞌuel i yaꞌlel i tsoy, mach mejlic i cꞌux chuqui tac 
chꞌujul jinto cheꞌ chaꞌ sʌquix. Majqui jach miꞌ tʌl chꞌujulelʌl 
o mi winic woli bʌ i qꞌuel i cꞌamʌjel, bibiꞌ miꞌ cʌytʌl cꞌʌlʌl ti 
icꞌajel. 5 Cheꞌ an juntiquil motomaj muꞌ bʌ i tʌl jini chʌmen bʌ 
lucum, o mi yan tac bʌ mach bʌ sʌqꞌuesʌbilic, mach sʌquic miꞌ 
qꞌuejlel. 6 Bibiꞌ miꞌ cʌytʌl jini motomaj cꞌʌlʌl miꞌ bʌjlel qꞌuin. 
Mach mejlic i cꞌux chuqui tac chꞌujul jinto cheꞌ tsaꞌix i chaꞌle 
tsꞌʌmel. 7 Cheꞌ miꞌ chaꞌ pasel qꞌuin, chaꞌ sʌquix jini motomaj. 
Cheꞌ jini muqꞌuix i chaꞌ mejlel i cꞌux chuqui tac chꞌujul, come 

i bʌlʌch i ñʌcꞌ. 8  Mach mejlic i cꞌux jini bʌteꞌel muꞌ bʌ i bajñel 
chʌmel yicꞌot tsʌnsʌbil bʌ chaꞌan yambʌ bʌteꞌel yaꞌ ti mateꞌel. 
Come cheꞌ jini miꞌ bibꞌesan i bʌ jini motomaj. 9 Yom tsꞌʌcʌl miꞌ 
jacꞌbeñoñob c mandar, chaꞌan maꞌanic miꞌ tajob i mul, chaꞌan 
maꞌanic miꞌ chʌmelob, come joñoñʌch muꞌ bʌ c sʌqꞌuesañob. 
10 Mach mejlic i cꞌux chuqui tac chꞌujul mi juntiquil mach 
bʌ motomajic, mi i julaꞌic jini motomaj, mi xꞌeꞌtelic i chaꞌan. 
Cojach jini motomaj miꞌ cꞌux. 11 Mi mʌmbil i chaꞌan jini 
motomaj juntiquil i yaj eꞌtel, cheꞌ jini, mi mejlel i cꞌuxꞌ. Cheꞌ 
jaꞌel jini muꞌ bʌ i yilan pañimil yaꞌ tiꞌ yotot mi mejlel i cꞌux 
chuqui tac miꞌ cꞌuxeꞌ jini motomaj. 12  Cheꞌ miꞌ chaꞌlen ñujpuñel 
i yixicꞌal juntiquil motomaj yicꞌot ñajt bʌ tilem bʌ winic, mach 
mejlic i cꞌux jini chꞌujul bʌ i bʌl ñʌcꞌʌl. 13  Cojach mi tsaꞌ cʌle 
ti mebaꞌ i yixicꞌal motomaj, cheꞌ jaꞌel mi tsiꞌ aqꞌuenti i juñilel 
chaꞌan miꞌ cʌyob i bʌ, mi tsaꞌ chaꞌ cꞌoti jini xchꞌoc cheꞌ bajcheꞌ 
an ti ñaxan, mi maꞌanic i yalobil, cheꞌ jini mi mejlel i cꞌux jini 
i bʌl i ñʌcꞌ i tat. Pero mach mejlic i cꞌux winic loqꞌuem bʌ ti 
yambʌ parte.

14 Mi tsiꞌ cꞌuxu weꞌelʌl juntiquil winic cheꞌ maꞌanic tsiꞌ ñaꞌta 
mi chꞌujul, cheꞌ jini laꞌ i chaꞌ aqꞌuen jini motomaj i qꞌuexol 
jini weꞌelʌl yicꞌot i ñumel cheꞌ bajcheꞌ chaꞌpꞌis loqꞌuem bʌ ti 
lujumpꞌis. 15 Come mach yomic miꞌ bibꞌesʌntel chuqui tac sʌc 
miꞌ yʌcꞌob jini israelob, come tsaꞌix i yʌqꞌueyoñob. 16  Bʌbʌqꞌuen 
cheꞌ an majqui miꞌ ñusan ili mandar, come tsaꞌix i cꞌuxu 
chꞌujul bʌ weꞌelʌl, come joñoñʌch muꞌ bʌ c sʌqꞌuesan, cheꞌen 
lac Yum.

17-18  Lac Yum tsiꞌ chaꞌ sube Moisés: Suben Aarón yicꞌot i 
yalobilob yicꞌot pejtelel jini israelob: Cheꞌ an juntiquil winic, 
mi israel mi mach israelic, muꞌ bʌ i yʌqꞌueñon c majtan tsaꞌ bʌ 
i wʌn subu, mi tsiꞌ yʌcꞌʌ majtañʌl tilem bʌ tiꞌ bajñel pusicꞌal, 
19 mi caj j qꞌuel ti utsꞌat mi tsiꞌ yʌqꞌueyon alʌcꞌʌl mach bʌ wis 
anic i cꞌamʌjel, mi tat wacax, mi tat tiñʌmeꞌ, mi ñaꞌ chivo. 
20 Mach yomic mi laꞌ wʌqꞌueñon alʌcꞌʌl cheꞌ an i cꞌamʌjel, 
come cheꞌ jini maꞌanic mic chꞌʌm. 21 Cheꞌ jaꞌel cheꞌ an juntiquil 
muꞌ bʌ i yʌqꞌueñon c majtan chaꞌan i tijicñʌyel i pusicꞌal 
chaꞌan miꞌ tsꞌʌctesan jini tsaꞌ bʌ i wʌn ñaꞌta, mi tilem tiꞌ bajñel 
pusicꞌal mi yʌcꞌ ñaꞌ wacax, mi ñaꞌ tiñʌmeꞌ, yom juncojt mach 
bʌ wis anic i cꞌamʌjel chaꞌan utsꞌat mij qꞌuel. 22  Mach yomic 
mi laꞌ wʌqꞌueñon tic majtan jini xpotsꞌ bʌ, jini cꞌʌscujem 

LEVITICO 22

El Antiguo Testament en el ch'ol de Tumbalá  ©Liga Bíblica Internacional, 2011 



222

bʌ, jini lojwem bʌ, mi jinic am bʌ i cꞌamʌjel. Mach mejlic laꞌ 
pulbeñon cheꞌ bajcheꞌ jini. 23  Cheꞌ tilem ti laꞌ bajñel pusicꞌal 
mi laꞌ wʌqꞌueñon tat wacax mi i tat tiñʌmeꞌ, utsꞌat mi mejlel 
laꞌ wʌcꞌ cheꞌ cꞌax ñuc o cheꞌ cꞌax chꞌoꞌchꞌoc i bʌcꞌtal ti junwejl, 
pero mach utsꞌatic mi tsaꞌ laꞌ wʌcꞌʌ chaꞌan i tojol jini majtañʌl 
cheꞌ wʌn subil bʌ laꞌ chaꞌan. 24 Mach mi laꞌ wʌqꞌueñon jini 
alʌcꞌʌl am bʌ i lojwemal i yat. Maꞌanic baꞌ ora mic chꞌʌm.

25 Mi cheꞌʌch miꞌ chꞌʌmbeñon tilel yambʌ winic ñajt bʌ tilem 
mach mi laꞌ wʌqꞌueñon, come maꞌanic mij qꞌuel ti utsꞌat jini 
alʌcꞌʌl am bʌ i cꞌamʌjel mi i lojwemal, cheꞌen lac Yum.

26-27 Lac Yum woliꞌ chʌn al: Cheꞌ miꞌ tojpꞌel i yal ñaꞌ wacax, mi 
i ñaꞌ tiñʌmeꞌ, mi ñaꞌ chivo, wucpꞌejl jach qꞌuin yom miꞌ chaꞌlen 
chuꞌ. Cheꞌ anix waxʌcpꞌejl qꞌuin utsꞌatix chaꞌan mic pulbentel 
tic majtan. 28  Mach utsꞌatic mi ti jini jach bʌ qꞌuin maꞌ tsʌnsan 
ñaꞌ wacax yicꞌot i yal, mi i ñaꞌ tiñʌmeꞌ yicꞌot i yal. 29-30 Cheꞌ maꞌ 
tsʌnsʌbeñon c majtan cheꞌ bajcheꞌ yom a pusicꞌal chaꞌan maꞌ 
subeñon wocolix cʌlʌ, aqꞌueñon wen sʌc bʌ chaꞌan utsꞌat mij 
qꞌuel jini a wofrenda. Ti jini jach bʌ qꞌuin yom miꞌ laj cꞌuxtʌl, 
mach yomic miꞌ cʌytʌl cꞌʌlʌl tiꞌ yijcꞌʌlal. Joñoñʌch a Yumon.

31 Wen chꞌujbinla pejtelel jini c mandar. Joñoñʌch a 
Yumon. 32-33  Mach yomic mi laꞌ lon pejcan j cꞌabaꞌ. Yom mi laꞌ 
ñuqꞌuesañon. Yom mi laꞌ chꞌujutesañon tiꞌ tojlel israelob. Come 
joñoñʌch muꞌ bʌ c sʌqꞌuesañetla. Tsac locꞌsayetla ti Egipto 
chaꞌan mi laꞌ wochel tic chaꞌan. Joñon laꞌ Yumon, cheꞌen.

Jini ñuc bʌ qꞌuiñijel tac 
(Nm. 28.16―29.40)

23  1-2  Lac Yum tsiꞌ chaꞌ pejca Moisés: Yom maꞌ suben 
pejtelel israelob: “Cheꞌ mi laꞌ chaꞌlen ñuc bʌ qꞌuiñijel 

tiꞌ tojlel lac Yum, yom chꞌujul mi laꞌ qꞌuel jini qꞌuin tac cheꞌ 
mi laꞌ tempan laꞌ bʌ cheꞌ bajcheꞌ yom lac Yum. 3  Wʌcpꞌejl jach 
qꞌuin yom mi laꞌ chaꞌlen eꞌtel. Cheꞌ tiꞌ wucpꞌejlel qꞌuin yom mi 
laꞌ cꞌaj laꞌ wo, come jiñʌch chꞌujul bʌ qꞌuin. Mach yomic mi laꞌ 
mel mi junchajpic laꞌ weꞌtel, come i qꞌuiñilelʌch cꞌaj o tiꞌ tojlel 
baqui jach chumuletla”.

Jini Pascua
4 Mi caj laꞌ mel jini ñuc bʌ qꞌuiñijel tic tojlel. Jiñʌch chꞌujul 

bʌ qꞌuin, muꞌ bʌ caj laꞌ mel cheꞌ ti yorajlel tac. 5 Miꞌ cajel 

ili qꞌuiñijel cheꞌ tiꞌ jilibal marzo. 6 Jiñʌch jini qꞌuin Pascua. 
Cheꞌ ti yijcꞌʌlal miꞌ tejchel i qꞌuiñilel jini waj mach bʌ anic 
i levadurajlel. Wucpꞌejl qꞌuin yom mi laꞌ cꞌux jini waj. 7 Yom 
chꞌujul miꞌ laꞌ qꞌuel jini ñaxan bʌ qꞌuin. Mach yomic miꞌ laꞌ 
wʌcꞌ ti eꞌtel jini xꞌeꞌtelob laꞌ chaꞌan. 8  Cheꞌ jaꞌel wucpꞌejl qꞌuin 
yom mi laꞌ pulbeñon c majtan. Cꞌax chꞌujul yom mi laꞌ chaꞌlen 
cheꞌ ti wucpꞌejlel qꞌuin. Mach yomic mi laꞌ chaꞌlen eꞌtel.

Jini qꞌuiñijel chaꞌan i pʌm wut pʌcꞌʌbʌl
9-11 Cheꞌ mi laꞌ wochel yaꞌ baqui mi caj cʌqꞌueñetla laꞌ lum, 

cheꞌ mi cajel laꞌ tucꞌben i wut pʌcꞌʌbʌl, yom mi laꞌ chꞌʌmben 
tilel jini motomaj jini ñaxan bʌ i wut laꞌ pʌcꞌʌb. Yom mi 
laꞌ chꞌʌmben tilel cheꞌ ti yijcꞌʌlal i yorajlel cꞌaj o. Muqꞌuix 
laꞌ jʌmtsꞌun tic tojlel chaꞌan utsꞌat mij qꞌuel. 12  Ti jini jach bʌ 
qꞌuin yom mi laꞌ wʌqꞌueñon pulbil bʌ c majtan, juncojt alʌ tat 
tiñʌmeꞌ am bʌ jumpꞌejl i jabilel mach bʌ wis anic i cꞌamʌjel 
mi i lojwemal. 13  Yom mi laꞌ wʌqꞌueñon yicꞌot i ñujp chaꞌpꞌis 
harina xajcꞌubil bʌ yicꞌot aceite. Jiñʌch jini majtañʌl muꞌ bʌ 
c pulbentel, wen xojocña bʌ i yujtsꞌil. Yom jaꞌel jini japbil bʌ 
majtañʌl, uxpꞌejl litro vino. 14 Jinto mi yujtel laꞌ wʌqꞌueñon, 
mach yomic mi laꞌ wis cꞌux waj, mi tiqꞌuesʌbil bʌ trigo, mi jini 
cꞌʌnix bʌ i wut trigo. Cheꞌʌch mi caj laꞌ mel jatetla yicꞌot laꞌ 
walobilob ti pejtelel ora.

Jini qꞌuiñijel chaꞌan Pentecostés*
15-16 Cheꞌ ñumenix lujumpꞌejl i yuxcꞌal qꞌuin (50), yom mi laꞌ 

chꞌʌmbeñon tilel c majtan. Yom mi laꞌ wʌqꞌueñon tsijiꞌ bʌ i 
wut jam. 17 Chꞌʌmbeñon tilel chaꞌqꞌuel waj tilem bʌ ti laꞌ wotot. 
Yom mi laꞌ jʌmtsꞌun tic tojlel. Yom mi laꞌ mel yicꞌot ojlil lata 
harina yicꞌot levadura chajpʌbil bʌ yicꞌot jini ñaxan bʌ i wut 
jam. 18  Yom mi laꞌ wʌcꞌ jini waj yicꞌot wuccojt alʌ tat tiñʌmeꞌ 
am bʌ jumpꞌejl i jabilel, mach bʌ anic i cꞌamʌjel, yicꞌot juncojt 
alʌ tat wacax, yicꞌot chaꞌcojt tat tiñʌmeꞌ, chaꞌan pulbil bʌ c 
majtan. Yom jaꞌel c majtan melbil bʌ ti harina, yicꞌot japbil bʌ 
c majtan. Jiñʌch xojocña bʌ c majtan. 19 Yom maꞌ tsʌnsʌbeñon 
juncojt i tat chivo chaꞌan i tojol laꞌ mul yicꞌot chaꞌcojt tat 
tiñʌmeꞌ am bʌ jujumpꞌejl i jabilel chaꞌan i tijicñʌyel laꞌ pusicꞌal. 
20 An tiꞌ wenta jini motomajob chaꞌan miꞌ jʌmtsꞌuñob ili 
majtañʌl tac tic tojlel come jiñʌch jʌmtsꞌubil bʌ c majtan. Laꞌ 

i yʌcꞌob ili alʌcꞌʌl tac yicꞌot waj melbil bʌ ti ñaxan bʌ i wut 
pʌcꞌʌbʌl. Jiñʌch chꞌujul bʌ c majtan tac. Mi caj i yʌqꞌuentelob 
motomajob chaꞌan i bʌlob i ñʌcꞌ. 21 Pʌyʌla tilel winicob chaꞌan 
miꞌ tempañob i bʌ tic tojlel come chꞌujulʌch jini qꞌuin. Mach 
yomic mi laꞌ chaꞌlen eꞌtel ti ili qꞌuin. Yom chʌn cꞌajal laꞌ chaꞌan 
ili qꞌuin ti pejtelel ora, jatetla yicꞌot laꞌ pꞌolbalob. 22  Cheꞌ mi 
laꞌ chaꞌlen cꞌajbal tiꞌ laꞌ chol, mach yomic cꞌʌlʌl tiꞌ tiꞌil mi laꞌ 
cꞌaj. Mach yomic mi laꞌ laj tucꞌ jini laꞌ trigo tiꞌ pejtelel. Yom 
mi laꞌ cʌybeñob jini pꞌumpꞌuñoꞌ bʌ yicꞌot jini ñajt bʌ chꞌoyolob. 
Come joñonʌch laꞌ Yumon laꞌ Dioson.

Jini qꞌuiñijel chaꞌan trompeta
23-24 Pejtelel winicob xꞌixicob yom miꞌ tempañob i bʌ cheꞌ ti 

ojlil septiembre chaꞌan miꞌ chꞌujutesañoñob. Jinʌch i yorajlel 
chaꞌan mi laꞌ ñaꞌtañon. Miꞌ tsictiyel i yorajlel cheꞌ miꞌ wustʌl 
jini trompeta. 25 Mach yomic mi laꞌ chaꞌlen eꞌtel. Yom mi laꞌ 
pulbeñon c majtan.

Jini qꞌuin cheꞌ bʌ tsaꞌ tsʌnsʌnti 
majtañʌl chaꞌan i tojol mulil

26-27 Cheꞌ ñumenix bolompꞌejl qꞌuin, yom miꞌ tempañob i bʌ 
tic tojlel pejtelel winicob xꞌixicob. Ti jujuntiquiletla yom mi laꞌ 
peqꞌuesan laꞌ bʌ chaꞌan laꞌ mul. Chꞌʌmbeñonla tilel c majtan 
chaꞌan mi laꞌ pulbeñon. 28  Mi junchajpic eꞌtel yom miꞌ laꞌ mel 
ti ili qꞌuin, come jiñʌch i qꞌuiñilel cheꞌ mi cʌqꞌuentel i tojol laꞌ 
mul. Joñon laꞌ Yumon laꞌ Dioson. 29 Mi an juntiquil winic xꞌixic 
mach bʌ anic miꞌ peqꞌuesan i bʌ ti ili qꞌuin, laꞌ chojquic loqꞌuel 
tiꞌ tojlel i piꞌʌlob. 30-31 Cheꞌ an juntiquil winic muꞌ bʌ i chaꞌlen 
eꞌtel ti ili qꞌuin, mi caj cʌcꞌ ti tsʌnsʌntel. Chʌcʌ ñaꞌtanla jini 
qꞌuin jatetla yicꞌot laꞌ pꞌolbalob. 32  Come jiñʌch chꞌujul bʌ 
qꞌuiñijel chaꞌan mi laꞌ cꞌaj laꞌ wo, chaꞌan mi laꞌ cꞌajtesan laꞌ 
mul. Yom mi laꞌ tech laꞌ ñaꞌtan cheꞌ tiꞌ bolompꞌejlel qꞌuin ti 
icꞌajel cꞌʌlʌl miꞌ chaꞌ icꞌan cheꞌ ti yijcꞌʌlal.

Jini qꞌuiñijel chaꞌan Tabernáculo
33-34 Cheꞌ ñumenix joꞌpꞌel qꞌuin, cheꞌ tiꞌ jilibal septiembre, 

mi caj laꞌ mel qꞌuin chaꞌan Tabernáculo. Wucpꞌejl qꞌuin yom 
mi laꞌ mel qꞌuin tic tojlel. 35 Cheꞌ ti ñaxan bʌ qꞌuin yom miꞌ 
tsictesʌntel jini chꞌujul bʌ cʌntesa. Mach yomic mi laꞌ chaꞌlen 

eꞌtel. 36 Wucpꞌejl qꞌuin yom mi laꞌ pulbeñon c majtan. Cheꞌ tiꞌ 
waxʌcpꞌejlel qꞌuin mi caj laꞌ nichꞌtan jini chꞌujul bʌ cʌntesa, 
mi caj laꞌ wʌqꞌueñon jini pulbil bʌ c majtan. Jiñʌch i yujtibal 
jini tijicña bʌ qꞌuiñijel. Mach yomic mi laꞌ chaꞌlen eꞌtel.

37 Jiñʌch qꞌuiñijel muꞌ bʌ caj laꞌ mel tic tojlel. Chꞌujul yom 
mi laꞌ qꞌuel cheꞌ mi laꞌ tempan laꞌ bʌ. Yom mi laꞌ wʌqꞌueñon 
tsʌnsʌbil bʌ c majtan tac, yicꞌot laꞌ wofrenda tac ti chajp ti 
chajp. 38  Ti jujumpꞌel jab yom mi laꞌ mel ili qꞌuin tac. Cheꞌ jaꞌel 
yom jini chꞌujul bʌ cꞌaj o ti jujumpꞌel semana. Parte mi caj laꞌ 
wʌqꞌueñon c majtan tac cheꞌ tiꞌ yorajlel j qꞌuiñilel tac. Parte 
jini yan tac bʌ c majtan muꞌ bʌ laꞌ wʌqꞌueñon ti pejtelel ora.

39 Cheꞌ ti jilibal septiembre cheꞌ miꞌ yujtel cꞌajbal, yom mi laꞌ 
mel qꞌuin tic tojlel. Jini ñaxan bʌ qꞌuin jiñʌch i qꞌuiñilel cꞌaj 
o yicꞌot jini waxʌcpꞌejlel qꞌuin. 40 Cheꞌ ti ñaxan bʌ qꞌuin yom 
mi laꞌ chꞌʌm tilel jini wen utsꞌat bʌ i wut laꞌ pʌcꞌʌb ti chajp ti 
chajp yicꞌot jaꞌel i yopol chꞌib, yicꞌot wen cꞌoc tac bʌ i yopol 
teꞌ, yicꞌot jini muꞌ bʌ i colel tac yaꞌ tiꞌ tiꞌ tac jaꞌ. Wucpꞌejl qꞌuin 
yom mi laꞌ wubin laꞌ tijicñʌyel tic tojlel. 41 Wucpꞌejl qꞌuin yom 
mi laꞌ chaꞌlen qꞌuiñijel ti jujumpꞌejl jab. Jiñʌch yom bʌ mi 
laꞌ chʌn ñaꞌtan, jatetla yicꞌot laꞌ pꞌolbal. Mi caj laꞌ mel jini 
qꞌuin ti septiembre. 42  Wucpꞌejl qꞌuin yom mi laꞌ wajñel yaꞌ ti 
lejchempat* bʌ otot. Pejtelel israelob mi caj i yajñelob yaꞌ ti 
lejchempat tac, 43  chaꞌan miꞌ chʌn ñaꞌtañob laꞌ pꞌolbal, tsaꞌ 
chumleyetla ti lejchempat cheꞌ bʌ tsac locꞌsayetla yaꞌ tiꞌ Egipto. 
Laꞌ Yumon laꞌ Dioson. Cheꞌ tsiꞌ yʌlʌ lac Yum.

44 Moisés tsiꞌ chaꞌ subeyob israelob pejtel ili mandar chaꞌan 
jini chꞌujul bʌ i qꞌuiñilel tac lac Yum.

I yaꞌlel i tsꞌʌjbib cꞌajc 
(Ex. 27.20-21)

24  1-2  Lac Yum tsiꞌ sube Moisés: Yom maꞌ subeñob 
pejtelel jini israelob chaꞌan miꞌ chꞌʌmbeñetob tilel 

jini aceite locꞌsʌbil bʌ ti olivoteꞌ, chaꞌan maꞌ cꞌʌn a tsꞌʌb cꞌajc 
ti pejtelel ora yaꞌ ti cotot. 3-4 Yaꞌan jini lámpara* melbil bʌ 
ti oro tiꞌ tojel jini tsalʌl bʌ pisil muꞌ bʌ i mʌctan jini Cꞌax 
Chꞌujul bʌ Ajñibʌl. An tiꞌ wenta Aarón chaꞌan miꞌ chaꞌ otsan 
aceite, chaꞌan miꞌ tsepben tac i mechajlel ti jujumpꞌejl sʌcꞌajel. 
Pejtelel iliyi yom mi laꞌ chʌn ñaꞌtan ti pejtelel qꞌuin jatetla 
yicꞌot laꞌ pꞌolbal.

Jini waj muꞌ bʌ i yʌjqꞌuel ti jujumpꞌejl qꞌuin
5-8  Yom maꞌ chajpan jini harina, chaꞌan maꞌ pʌs jini 

lajchʌnqꞌuejl waj, jujunqꞌuejl jini waj yom ojlil latu jini harina. 
Yom chaꞌtsolom mi laꞌ wʌcꞌ jini waj tic tojlel yaꞌ ti mesa* 
melbil bʌ ti oro yicꞌot jini pom yaꞌ tiꞌ pam. Cheꞌ jini wen 
xojocña miꞌ tsictiyel i yujtsꞌil jini pom cheꞌ mi laꞌ pulbeñon. Ti 
jajayajl cheꞌ tiꞌ qꞌuiñilel cꞌaj o yom maꞌ tsoleꞌ tic tojlel jini c 
majtan muꞌ bʌ i yʌqꞌueñoñob israelob. Cheꞌʌch yom mi laꞌ mel 
cꞌʌlʌl ti pejtelel ora. 9 Aarón yicꞌot i yalobilob mi caj i cꞌuxob 
jini waj yaꞌ ti Chꞌujul bʌ Ajñibʌl. Come jiñʌch cꞌax chꞌujul bʌ c 
majtan yom bʌ mic chʌn aqꞌuentel ti pejtelel ora. Cheꞌ tsiꞌ yʌlʌ 
lac Yum.

I tojol i mul jini xpꞌajoñelob
10 Ti jim bʌ ora juntiquil i yalobil xꞌixic mero israel bʌ, 

chꞌoyol bʌ ti Egipto i tat, tsaꞌ caji ti leto yicꞌot juntiquil winic 
israel bʌ. 11 Cheꞌ woli ti leto i yalobil jini egipto, tsiꞌ pꞌajbe i 
Cꞌabaꞌ lac Yum. I cꞌabaꞌ i ñaꞌ jiñʌch Selomit, i yalobil jini Dibri 
loqꞌuem bʌ tiꞌ pꞌolbal Dan. Tsaꞌ pʌjyi baꞌan Moisés jini winic 
tsaꞌ bʌ i chaꞌle pꞌajoñel. 12  Cheꞌ jini tsiꞌ yotsayob ti mʌjquibʌl 
jinto tsiꞌ yubiyob chuqui miꞌ yʌl lac Yum.

13-14 Lac Yum tsiꞌ sube Moisés: Pʌyʌ majlel ti junwejl i tiꞌ 
tejclum jini tsaꞌ bʌ i chaꞌle pꞌajoñel. Pejtelel jini winicob tsaꞌ 
bʌ i yubiyob cheꞌ bʌ tsiꞌ chaꞌle pꞌajoñel, laꞌ majlicob chaꞌan 
miꞌ yʌcꞌob i cꞌʌb tiꞌ jol. Ti wiꞌil yom miꞌ julob tiꞌ xajlel pejtelel 
israelob. 15-16 Cheꞌ jaꞌel yom maꞌ subeñob jini israelob: Pejtelel 
majqui jach miꞌ pꞌajbeñon j cꞌabaꞌ Dios, wersa miꞌ tsʌnsʌntel 
chaꞌan i tojol i mul. Pejtelel jini winicob laꞌ i julob ti xajlel, mi 
israel, o mi mach israelic. Mi tsiꞌ pꞌajbeyon j Cꞌabaꞌ, laꞌ chʌmic 
jini winic.

17 Cheꞌ jaꞌel jini winic muꞌ bʌ i tsʌnsan yambʌ, wersa mi caj 
i tsʌnsʌntel jini winic. 18  Cheꞌ an winic muꞌ bʌ i loweꞌ juncojt 
i yʌlacꞌ yambʌ, wersa mi caj i qꞌuextʌbentel. 19 Jini muꞌ bʌ i 
loweꞌ i piꞌʌl, cheꞌ yom miꞌ melbentel jaꞌel. 20 Jajtsꞌel i qꞌuexol 
jajtsꞌel, wutʌl tiꞌ qꞌuexol wutʌl, ejʌl tiꞌ qꞌuexol ejʌl, cheꞌ bajcheꞌ 
jach miꞌ low yambʌ, cheꞌʌch miꞌ melbentel jaꞌel.

21 Majqui jach miꞌ lowben i yʌlacꞌ yambʌ, wersa yom miꞌ chaꞌ 
qꞌuextbentel. Jini muꞌ bʌ i tsʌnsan yambʌ, laꞌ chʌmic jini 

winic. 22  Cheꞌʌch yom mi laꞌ mel tiꞌ tojlel jini ñajt bʌ chꞌoyolob, 
yicꞌot tiꞌ tojlel laꞌ piꞌʌlob wʌꞌ bʌ añob i lumal, come laꞌ Yumon 
laꞌ Dioson, cheꞌen. 23  Moisés tsiꞌ subeyob jini israelob chaꞌan miꞌ 
locꞌsañob jini tsaꞌ bʌ i chaꞌle pꞌajoñel. Tsiꞌ juluyob ti xajlel. Jini 
israelob tsiꞌ meleyob cheꞌ bajcheꞌ lac Yum tsiꞌ yʌlʌ.

I jabilel cꞌaj o

25  1-2  Lac Yum tsiꞌ sube Moisés yaꞌ ti wits i cꞌabaꞌ Sinaí: 
Yom maꞌ suben pejtelel israelob: Cheꞌ bʌ tsaꞌix 

ochiyetla ti laꞌ lum muꞌ bʌ caj cʌqꞌueñetla, yom mi laꞌ wʌc 
ti cꞌaj o jini lum cheꞌ tiꞌ wuwucpꞌejlel jab. 3  Wʌcpꞌejl jab miꞌ 
mejlel laꞌ cꞌʌn jini lum, wʌcpꞌejl jab mi laꞌ porajin laꞌ tsꞌusubil 
chaꞌan mi laꞌ tucꞌben i wut. 4 Cheꞌ tiꞌ wucpꞌejlel jab mi caj laꞌ 
wʌqꞌuen i cꞌaj i yo jini laꞌ lum, come jiñʌch cꞌaj o tic tojlel. 
Mach yomix mi laꞌ chaꞌlen pacꞌ yaꞌ tiꞌ laꞌ lum. Mach yomix mi 
laꞌ chʌn porajin jini laꞌ tsꞌusubil. 5 Cheꞌ miꞌ chaꞌlen wut jini laꞌ 
pʌcꞌʌb yaꞌ ti laꞌ lum, mach yomix mi laꞌ tucꞌ. Cheꞌ miꞌ chaꞌlen 
wut laꞌ tsꞌusubil, mach yomix mi laꞌ tucꞌ. Come jiñʌch i jabilel 
chaꞌan miꞌ cꞌaj i yo jini laꞌ lum. 6 Pero chʌn jasʌl chuqui mi caj 
laꞌ cꞌux, jatetla yicꞌot laꞌ winicob yicꞌot laꞌ criadajob, yicꞌot laꞌ 
waj eꞌtel muꞌ bʌ i chaꞌlen chumtʌl laꞌ wicꞌot. 7 Pejtelel laꞌ wʌlacꞌ 
yicꞌot bʌteꞌel, jasʌlʌch chaꞌan miꞌ cꞌux.

8  Cheꞌ jini yom mi laꞌ tsic bolompꞌejl i yuxcꞌal (49) jab. 
Cheꞌ tsaꞌix ñumi mi caj i yʌjqꞌuel majtañʌl chaꞌan i tojol laꞌ 
mul. 9 Laꞌ wuslec jini trompeta tac ti pejtelel laꞌ lumal. 10 I 
lujumpꞌejlelix i yuxcꞌal (50) i jabil yom mi laꞌ qꞌuel ti chꞌujul. 
Yom mi laꞌ wʌcꞌ ti colel pejtel laꞌ piꞌʌlob chucbiloꞌ bʌ ti majtan 
eꞌtel ti pejtelel laꞌ lumal. Jiñʌch i yorajlel chaꞌan mi laꞌ yʌp 
pejtelel jini bet tac. Jini lum tsaꞌ bʌ chojñi mi caj i chaꞌ 
aqꞌuentel i yum. 11 Jiñʌch i jabilel chaꞌan mi laꞌ wʌqꞌueñon 
wocolix cʌlʌ, cheꞌ mi laꞌ cꞌaj laꞌ wo cheꞌ ti lujumpꞌejl i yuxcꞌal 
jabil. Mach yomic mi laꞌ chaꞌlen pacꞌ, mach yomic mi laꞌ 
tucꞌben i wut la pʌcꞌʌb yaꞌ ti laꞌ chol. Mach yomic mi laꞌ 
tucꞌben i wut laꞌ tsꞌusub. 12  Come jiñʌch i jabilel laꞌ tijicñʌyel. 
Chꞌujulʌch ti laꞌ tojlel jini jabil. Pejtelel chuqui tac miꞌ yilol acꞌ 
laꞌ lum mi mejlel laꞌ cꞌux.

13  Jiñʌch tijicña bʌ jabil. I yorajlelix mi laꞌ chaꞌ chꞌʌm i lum 
laꞌ tat mi tsaꞌ chojni. 14-16  Mi tsaꞌ laꞌ chombe lum laꞌ piꞌʌlob, 
mi tsaꞌ laꞌ mʌmbeyob i lum, mach yomic mi laꞌ wis lotiñob. 

Ñaꞌtanla jaypꞌejl to jab jinto mi yujtel i jabilel laꞌ tijicñʌyel. 
Cheꞌʌch yom i tojol laꞌ lum cheꞌ mi laꞌ chaꞌlen choñoñel 
mʌñoñel tiꞌ tojlel laꞌ piꞌʌlob. Cheꞌ bajcheꞌ cꞌamel jini jabil 
yicꞌot cꞌajbal cheꞌʌch yom i tojol. Cheꞌ jal to jini jabil, letsem i 
tojol, pero cheꞌ lʌcꞌʌl jini jabil yom juben i tojol, come cheꞌʌch 
bajcheꞌ cꞌamel jini cꞌajbal muꞌ to bʌ caj i cꞌaj cheꞌʌch mi caj i 
chombeñet.

17-18  Pero mach yomic mi laꞌ wis lotin laꞌ piꞌʌlob. Yom jach 
mi laꞌ chʌn bʌcꞌñañon. Come joñoñʌch laꞌ Yumon, laꞌ Dioson. 
Jini chaꞌan tsꞌʌcʌl yom mi laꞌ jacꞌ jini tꞌan. Cheꞌʌch yom mi laꞌ 
chʌn chaꞌlen, chaꞌan tijicña mi laꞌ wajñel yaꞌ baꞌ chumuletla. 
19 Cheꞌ jini tsꞌʌcʌl mi caj i colel laꞌ pʌcꞌʌb. Mi caj laꞌ cꞌux jinto 
mi laꞌ ñajꞌan. Maꞌanic majch mi caj i ticꞌlañetla. 20 Pero mi tsaꞌ 
caji laꞌ lon al: ¿Chuqui mi caj laj cꞌux cꞌʌlʌl tiꞌ wucpꞌejlel jab? 
come maꞌanix mi caj lac chʌn chaꞌlen pacꞌ. Maꞌanix mi caj 
lac chʌn lotben i wut lac pʌcꞌʌb, mi cheꞌetla, 21-22  Joñon mic 
jacꞌbeñetla: Mi caj cʌqꞌueñetla c bendición cheꞌ tiꞌ wʌcpꞌejlel 
jab, cꞌʌlʌl tiꞌ waxʌcpꞌejlel jab. Cheꞌ tiꞌ waxʌcpꞌejlel jab mi 
caj laꞌ chaꞌlen pacꞌ. Pejtelel laꞌ cꞌajbal mi caj laꞌ cꞌux cꞌʌlʌl tiꞌ 
waxʌcpꞌejlel jabil, cheꞌ chaꞌ anix i wut laꞌ pʌcꞌʌb.

23  Jini lum mach mejlic ti junyajlel chojñel come c chaꞌañʌch. 
Ti laꞌ pejtelel woli jach laꞌ poj chaꞌlen cʌntaya cheꞌ bajcheꞌ 
xꞌeꞌtel am bʌ tiꞌ yum. 24 Jini chaꞌan baqui jach chumuletla ti laꞌ 
tejclum, wersa yom mi laꞌ chʌcʌ qꞌuel laꞌ lum. Majqui jach miꞌ 
mʌmbeñetla mi caj i chaꞌ chombeñetla.

25-26  Cheꞌ pꞌumpꞌun jax juntiquil israel, mi wersa miꞌ chon i 
lum, laꞌ tilic i yeran chaꞌan miꞌ mʌn chaꞌan miꞌ chaꞌ aqꞌuen. 
Pero mi tsaꞌix i choño come maꞌanic majch miꞌ coltan, mi tsiꞌ 
taja taqꞌuin chaꞌan miꞌ chaꞌ mʌñ i lum, 27 laꞌ i tsic jini jabil 
cꞌʌlʌl cheꞌ bʌ tsiꞌ choño jini lum. Cheꞌ tsꞌʌcʌl miꞌ toj, an tiꞌ 
wenta jini tsaꞌ bʌ i mʌñʌ lum chaꞌan miꞌ chaꞌ aqꞌuen i yum. 
28  Pero mi mach jasʌlic jini taqꞌuin chaꞌan miꞌ chaꞌ chꞌʌm 
jini lum, cheꞌ jini chombilix miꞌ cʌytʌl. I chaꞌañʌchix jini tsaꞌ 
bʌ i mʌñʌ, cꞌʌlʌl tiꞌ jabilel laꞌ tijicñʌyel. Cheꞌ tiꞌ yorajlel laꞌ 
tijicñʌyel mi caj i chaꞌ chꞌʌm i yum.

29 Cheꞌ an winic muꞌ bʌ i chon i yotot am bʌ ti tsꞌajquibil bʌ 
tejclum, mi mejlel i chaꞌ mʌn i yotot. Cꞌʌlʌl ti jumpꞌejl jab 
mi mejlel i chaꞌ chꞌʌm. 30 Mi maꞌanic tsaꞌ mejli i chaꞌ chꞌʌm 
cheꞌ ti jumpꞌejl jab, muqꞌuix i junyajlel ochel tiꞌ wenta jini 

tsaꞌ bʌ i tojo jini otot. Mach mejlix i chaꞌ chꞌʌm jini ñaxan bʌ 
i yum cheꞌ ti jabilel laꞌ tijicñʌyel. 31 Pero jini otot tac am bʌ ti 
xchumtʌl mach bʌ joy tsꞌajquibilic i tiꞌil lajalʌch bajcheꞌ cholel 
tac. Mi mejlel i chaꞌ chꞌʌm i yum cheꞌ ti jabilel laꞌ tijicñʌyel 
cheꞌ miꞌ sujtel jini lum tac. 32  Pero yaꞌ baꞌ miꞌ chumtʌlob jini 
levíjob, anquese ti tejclum tac, ti baꞌ jach bʌ ora mi mejlel i 
chaꞌ chꞌʌm i yum. 33  Mi an leví tsaꞌ bʌ i choño i yotot am bʌ 
ti tejclum, mi caj i chaꞌ chꞌʌmeꞌ cheꞌ tiꞌ jabilel laꞌ tijicñʌyel. 
Come i chaꞌañob levíjob i yototob yicꞌot i tejclumob, i wenta 
i lumob tiꞌ tojlel israelob. 34 Pero jini levíjob mach mejlic i 
choñob jini lum an tac bʌ tiꞌ joytʌlel jini tejclum tac. Come i 
chaꞌañobʌch jini lum ti pejtelel ora chaꞌan miꞌ chumtʌlob.

35 Cheꞌ pꞌumpꞌun jax a piꞌʌl, an ti a wenta chaꞌan maꞌ coltan 
mi israel o mi parte baꞌ chꞌoyol. Yom maꞌ pʌy tilel ti a wotot 
chaꞌan miꞌ yajñel a wicꞌot. 36 Yom maꞌ wen bʌcꞌñan Dios. Laꞌ 
ajnic a wicꞌot jini winic. Mach yomic maꞌ cꞌajtiben i jol taqꞌuin 
muꞌ bʌ a wʌqꞌuen ti bet. 37 Mach yomic maꞌ cꞌajtiben i jol. 
Aqꞌuen chuqui yom, 38  come joñoñʌch laꞌ Yumon laꞌ Dioson tsaꞌ 
bʌ c locꞌsayetla ti Egipto chaꞌan mi cꞌʌqꞌueñetla jini lum am bʌ 
ti Canaán, chaꞌan mi laꞌ Diosiñon.

39 Pero mi tsaꞌ ochi ti pobre juntiquil a piꞌʌl, mi tsiꞌ choño 
i bʌ ti a tojlel, mach yomic maꞌ wotsan ti a mozo chaꞌan maꞌ 
cꞌʌn ti majtan eꞌtel. 40 Pero utsꞌat miꞌ yochel ti a winic, cheꞌ 
bajcheꞌ xjulaꞌ ñajt bʌ tilem chaꞌan miꞌ coltañet ti a weꞌtel cꞌʌlʌl 
tiꞌ jabilel laꞌ tijicñʌyel. 41 Cheꞌ jini mi caj i chaꞌ loqꞌuel ti a 
wotot yicꞌot i yalobilob, chaꞌan miꞌ chaꞌ majlel baꞌan i piꞌʌlob 
yaꞌ tiꞌ lum tsaꞌ bʌ aqꞌuenti i tat. 42  Come tsac locꞌsayetla ti 
Egipto. Jini chaꞌan mach mejliquetla ti chojñel chaꞌan mi laꞌ 
chaꞌ ochel ti majtan eꞌtel. 43  Mach yomic maꞌ chañꞌesan a bʌ 
tiꞌ tojlel cheꞌ i yumet pero yom maꞌ bʌcꞌñañon. 44 Cheꞌ laꞌ wom 
laꞌ waj eꞌtel yom mi laꞌ mʌn tilel ti yambʌ tejclum tac. 45 Cheꞌ 
jaꞌel mi mejlel laꞌ mʌmben i yalobil jini ñajt bʌ chꞌoyolob wʌꞌix 
bʌ chumulob yicꞌotetla, anquese tsiꞌ qꞌueleyob pañimil ti laꞌ 
lumal. 46 Cheꞌ jini mi mejlel i cʌytʌlob ti laꞌ wenta chaꞌan miꞌ 
chꞌʌmob tiꞌ wenta laꞌ walobilob jaꞌel. Pero mach yomic mi laꞌ 
chañꞌesan laꞌ bʌ tiꞌ tojlel laꞌ piꞌʌlob, israelet bʌ la.

47 Mi tsaꞌ sujti ti rico jini ñajt bʌ chꞌoyol yaꞌ bʌ chumul laꞌ 
wicꞌot, mi tsaꞌ ochi ti pꞌumpꞌun juntiquil a piꞌʌl, mi tsiꞌ choño 
i bʌ tiꞌ tojlel jini rico bʌ am bʌ ti laꞌ tojlel, 48  muꞌ to mejlel 

i chaꞌ mʌjñel loqꞌuel chaꞌan juntiquil i yeran. 49 Utsꞌat jaꞌel 
miꞌ coltan i yichan, mi i yalobil i yichan, mi juntiquil mero i 
piꞌʌl bʌ. Mi tsaꞌ mejli i taj tsꞌitaꞌ i taqꞌuin, mi mejlel i bajñel 
coltan i bʌ. 50 Laꞌ i tsictesan bajcheꞌ cꞌamel an i bet tiꞌ tojlel i 
yum, cꞌʌlʌl ti jini jabil cheꞌ bʌ tsiꞌ choño i bʌ cꞌʌlʌl tiꞌ jabilel laꞌ 
tijicñʌyel. Laꞌ i tsic jaypꞌejl jab an tiꞌ tojlel i yum chaꞌan miꞌ toj 
cheꞌ bajcheꞌ miꞌ chaꞌlen ganar xꞌeꞌtel. Cheꞌʌch mi caj i ñaꞌtan 
bajcheꞌ cꞌamel yom tojtʌl chaꞌan miꞌ loqꞌuel ti libre. 51 Pero mi 
anto yom cabʌl jabil, tsꞌʌcʌl yom miꞌ tojben chaꞌan mi mejlel 
ti loqꞌuel tiꞌ wenta i yum. 52  Mi ñumenix cabʌl jab, mi chaꞌpꞌejl 
uxpꞌejl to jab yom chaꞌan i jabilel laꞌ tijicñʌyel, mach onic mi 
caj i toj. 53  I yum mi caj i qꞌuel cheꞌ bajcheꞌ xꞌeꞌtel ti jujumpꞌejl 
jabil. Maꞌanic mi caj i pꞌumpꞌun ticꞌlan ti eꞌtel. Mach majtanic 
eꞌtel woli. 54 Mi maꞌanic tsaꞌ mejli ti coltʌntel ti jini jabil tac, 
utsꞌat mi caj i loqꞌuel cheꞌ tiꞌ jabilel laꞌ tijicñʌyel. Temel yicꞌot i 
yalobilob mi caj i loqꞌuel. 55 Come jini israelob caj eꞌtelobʌch, c 
winicobʌch. Tsac locꞌsayob ti Egipto. Laꞌ Yumon laꞌ Dioson.

I yutslel lac Yum tiꞌ tojlel jini muꞌ bʌ i wen jacꞌob 
(Dt. 7.12-24; 28.1-14)

26  Mach yomic mi laꞌ bajñel mel laꞌ dios. Mach yomic mi 
laꞌ chꞌujutesan jini diosteꞌ tac, mi dios xajlel tac mi 

tsꞌʌpbil bʌ teꞌ tac. Mach mi laꞌ ñocchocon laꞌ bʌ tiꞌ tojlel. Come 
joñon jach laꞌ Yumon laꞌ Dioson. 2  Chʌn ñaꞌtanla i qꞌuiñilel cꞌaj 
o. Qꞌuelela ti ñuc jini cotot. Joñoñʌch laꞌ Yumon.

3-5 Mi xucꞌul mi la chʌn jacꞌbeñon c tꞌan yicꞌot c mandar, 
joñon mi caj cʌqꞌueñetla jaꞌal cheꞌ tiꞌ yorajlel. Cheꞌ jini mi caj 
i wen loqꞌuel chuqui mi laꞌ pʌcꞌ yaꞌ ti laꞌ lum. Jini teꞌ mi caj 
i wen acꞌ i wut. Mi caj i wen loqꞌuel i wut laꞌ tsꞌusub. Mi caj 
laꞌ wen ñajꞌan cheꞌ mi laꞌ cꞌux i bʌl laꞌ ñʌcꞌ. Tijicña mi caj laꞌ 
wubin yaꞌ ti laꞌ chumlib. 6 Joñon mi caj cʌqꞌueñetla i ñʌchꞌtʌlel 
laꞌ pusicꞌal ila ti pañimil. Tijicña mi caj i yochel laꞌ wʌyel. 
Maꞌanic majch mi caj i bʌcꞌtesañetla. Joñon mi caj c jisan jini 
jontol tac bʌ bʌteꞌel yaꞌ ti laꞌ lumal. 7 Mi caj laꞌ wajñesan laꞌ 
contrajob. Mi caj laꞌ jisañob. 8  Cheꞌ an joꞌtiquiletla mi caj laꞌ 
wajñesan joꞌcꞌal (100). Cheꞌ an joꞌcꞌaletla mi caj laꞌ wajñesan 
lujumpꞌejl mil. Mi caj laꞌ mʌl tiꞌ tojlel pejtelel laꞌ contrajob. 
9 Come mi caj j cʌntañetla. Mi caj c pꞌojlesañetla. Mi caj c 
tsꞌʌctesan jini c tꞌan ti laꞌ tojlel. 10 Mi caj i sobrajiyel laꞌ wixim. 

Wen onto i colojbal baꞌ ora mi laꞌ chaꞌ cajel ti cꞌajbal. 11 Mi caj 
c chumtʌl tiꞌ laꞌ tojlel. Maꞌanic mi caj c tsꞌaꞌleñetla. 12  Mi caj c 
chʌn ajñel ti laꞌ tojlel. Mi caj laꞌ Diosiñon. Mi caj cotsañetla 
ti calobil. 13  Come joñoñʌch laꞌ Yumon laꞌ Dioson tsaꞌ bʌ c 
locꞌsayetla ti Egipto chaꞌan mi laꞌ wochel tic winic. Joñon 
tsac tsꞌocbeyetla laꞌ tajbal ti al bʌ laꞌ cuch. Tsa cʌcꞌʌyetla ti 
ajñel ti libre. Jini chaꞌan anix i tijicñʌyel laꞌ pusicꞌal chaꞌan 
librejetixla.

I tojol i mul jini xñusa tꞌan 
(Dt. 28.15-68)

14 Pero mi maꞌanic mi laꞌ chʌn ubin jini c tꞌan, mi maꞌanic mi 
laꞌ chʌn jacꞌbeñon c mandar, 15-16 mi tsaꞌ jach cajiꞌ laꞌ ñusan c 
mandar, mi tsaꞌ cajiꞌ laꞌ chañꞌesan laꞌ bʌ tic tojlel chaꞌan mi laꞌ 
ñusan c tꞌan, yicꞌot pejtelel j cʌntesa, joñon mi caj cʌqꞌueñetla 
wocol. Mi caj cotsʌbeñetla laꞌ bʌqꞌuen. Mi caj cʌqꞌueñetla jini 
leco bʌ ojbal, yicꞌot jini cꞌajc tac cꞌʌlʌl miꞌ yajpel laꞌ wut, cꞌʌlʌl 
miꞌ toj sajtel laꞌ pusicꞌal. Cheꞌ jini lolom jach mi caj laꞌ chaꞌlen 
pacꞌ, come jini laꞌ contrajob mi caj i cꞌuxbeñetla. 17 Mi caj j 
contrajiñetla. Mi caj laꞌ putsꞌel tiꞌ tojlel laꞌ contrajob. Majqui 
jach tsꞌaꞌ miꞌ qꞌueletla, mi caj i pꞌumpꞌun ticꞌlañetla. Mi caj 
laꞌ toꞌo chaꞌlen bʌqꞌuen cheꞌ maꞌanic majch woliꞌ yajñesañetla. 
18  Pero mi maꞌanic mi laꞌ chaꞌ sutqꞌuin laꞌ bʌ chaꞌan ili wocol 
tac, cheꞌ jini muꞌ to cʌqꞌueñetla yambʌ wucyajl wocol chaꞌan i 
tojol laꞌ mul. 19 Mi caj c jisʌbeñetla pejtelel i chanlel laꞌ pusicꞌal. 
Mi caj cʌcꞌ ti jajmel pañimil. Wen tsʌtschꞌojol mi caj i sujtel laꞌ 
lum. 20 Cheꞌ jini mi caj i toꞌol jilel laꞌ pꞌʌtʌlel, come jini laꞌ lum 
maꞌanix mi caj i wen cosan laꞌ pʌcꞌʌb. Jini laꞌ teꞌ maꞌanix mi 
caj i yʌcꞌ i wut.

21 Mi tilel bixel jax laꞌ pusicꞌal, mi mach laꞌ womic laꞌ wen 
ubin c tꞌan, mi caj cʌqꞌueñetla yambʌ wucyajl jini wocol 
chaꞌan i tojol laꞌ mul. 22  Mi caj c choc tilel ti laꞌ tojlel jontol 
tac bʌ bʌteꞌel chaꞌan miꞌ jisan laꞌ walobilob yicꞌot laꞌ wʌlacꞌ. 
Cheꞌ jini mi caj i pimꞌan laꞌ bijlel. 23  Mi chaꞌan pejtelel ili 
wocol maꞌanic mi laꞌ qꞌuextan laꞌ pusicꞌal, mi tsaꞌ jach caji 
laꞌ chʌn ñusʌbeñon pejtelel jini c mandar, 24 cheꞌ jini joñon 
mi caj cʌqꞌueñetla pejtelel i tojol laꞌ mul. Muꞌ to cʌqꞌueñetla 
yambʌ wucyajl wocol chaꞌan i tojol laꞌ mul. 25 Mi caj i jisañetla 
espada chaꞌan ti caj tsaꞌ laꞌ ñusʌbeyon c tꞌan. Anquese mi laꞌ 

lon ñaꞌtan laꞌ coltan laꞌ bʌ yaꞌ ti laꞌ tejclum tac, yaꞌi mi caj 
cʌqꞌueñetla leco bʌ laꞌ cꞌamʌjel. Wersa mi caj i jisañetla jini laꞌ 
contrajob. 26  Cheꞌ mic jisan i bʌl laꞌ ñʌcꞌ, lujuntiquil xꞌixicob mi 
caj i tiqꞌuesʌbeñetla laꞌ waj ti jumpꞌejl i yajñib cꞌajc. Cheꞌ mi laꞌ 
cꞌux, maꞌanic mi caj laꞌ ñajꞌan.

27 Pero mi maꞌanic mi laꞌ ñopon, mi tilel bixel jach laꞌ pusicꞌal 
tic tojlel cheꞌ tsaꞌix laꞌ wubi pejtelel ili wocol, 28  cheꞌ jini mi caj 
cʌqꞌueñetla yambʌ wucyajl i tojol laꞌ mul. 29 Mi caj laꞌ wʌlʌc 
cꞌuxben i bʌcꞌtal laꞌ walobilob. 30 Mi caj c jisʌbeñetla laꞌ dios 
tac yicꞌot jini bubujtʌl baqui mi laꞌ lon pul majtañʌl yicꞌot i 
pulʌntib. Mi caj j cʌy jini chʌmenix bʌ laꞌ bʌcꞌtal tac yaꞌ baꞌan 
laꞌ dios tac. Tsꞌaꞌ mi caj j qꞌueletla. 31 Jochocña mi caj j cʌy 
jini laꞌ tejclum. Mi caj c jisan jini laꞌ templo tac. Maꞌanix mi 
caj cubiben i yujtsꞌil jini majtañʌl muꞌ bʌ laꞌ pul. 32  Jochocñaꞌ 
mi caj i cʌytʌl jini pañimil. Laꞌ contrajob mi caj i yajñelob 
ti laꞌ lumal. Mi caj i toj sajtelob i pusicꞌal chaꞌan laꞌ wocol. 
33  Mi caj c pam puquetla ti pejtelel pañimil. Mi caj cʌqꞌuetla 
ti jilel ti espada. Cheꞌ jini jochocña mi caj i cʌytʌl laꞌ lum 
yicꞌot laꞌ tejclum tac. 34-35 Cheꞌ jini mi caj i cꞌaj i yo pejtelel 
jini laꞌ wumulel tac. Mi caj i cꞌaj i yo laꞌ lum cheꞌ yaꞌ añetla tiꞌ 
lumal laꞌ contrajob. Ti pejtelel ora cheꞌ jochol mi caj i cꞌaj i yo, 
jiñʌch i wentajlel chaꞌan maꞌanic tsaꞌ laꞌ wʌqꞌue i cꞌaj i yo cheꞌ 
tiꞌ wuwucpꞌejl jab cheꞌ bʌ yaꞌto chumuletla. 36 Pejtelel jini yaꞌ 
bʌ cuxulob mi caj i wersa pʌjyelob majlel tiꞌ lumal i contrajob. 
Mi caj i yochelob tiꞌ mozo. Cheꞌ chijlaw miꞌ yubibeñob i tꞌan 
i yopol teꞌ, mi caj i lon ñaꞌtañob an majqui woliꞌ yajñesañob. 
Mi caj i chaꞌleñob putsꞌel anquese maꞌanic majch woliꞌ 
yajñesañob. Mi caj i yajlelob. 37 Mi caj i laj bʌ cujob i bʌ chaꞌan 
miꞌ chaꞌleñob putsꞌel, come miꞌ lon ñaꞌtañob an majqui mi caj 
i tsʌnsañob. Cheꞌ jini mach mejlix laꞌ mʌlben jini laꞌ contrajob. 
38  Mi caj laꞌ jisʌntel ti yambʌ lum tac. Laꞌ contrajob mi caj i 
jisañetla. 39 Pejtelel laꞌ piꞌʌlob mach bʌ anic miꞌ chʌmelob mi 
caj i cꞌunteꞌ jilelob tiꞌ lumal i contrajob chaꞌan i mul yicꞌot i 
mul i ñojteꞌelob.

40 Pero yaꞌ baꞌ woliyob ti wocol wersa mi caj i subob i mul 
yicꞌot i mul i ñojteꞌelob. Come tiꞌ caj i tsʌtslelob i pusicꞌal tsiꞌ 
ñusʌbeyoñob c tꞌan. Maꞌanic tsiꞌ wen ñopoyoñob. 41 Jini chaꞌan 
tsac tsꞌaꞌleyob. Tsa cʌcꞌʌyob ti jisʌntel tiꞌ tojlel i contrajob. Mi 
cheꞌ jini miꞌ peqꞌuesañob i bʌ cheꞌ mic juꞌsʌbeñob i pusicꞌal 

yicꞌot wocol, 42  joñon mi caj c ñaꞌtan jini xucꞌul bʌ tꞌan 
tsaꞌ bʌ cʌqꞌue Jacob, yicꞌot Isaac, yicꞌot Abraham. Cheꞌ jini 
muqꞌuix c chaꞌ cꞌuxbiñob. 43  Tijicña mi caj i cꞌaj i yo jini lum 
cheꞌ jochocña miꞌ cʌytʌl. Cheꞌ jini mi caj i ñaꞌtañob wersa 
tsiꞌ tojoyob i mul chaꞌan tiꞌ caj tsiꞌ ñusayob c tꞌan. Maꞌanic tsiꞌ 
pꞌisiyob ti wenta c mandar. 44 Anquese cabʌl tsiꞌ ñusʌbeyoñob 
c mandar, anquese yaꞌix añob tiꞌ lumal i contrajob, maꞌanic 
mi caj c junyajlel chocob. Maꞌanic mi caj c jisʌben i cꞌʌjñibal c 
trato tiꞌ tojlelob, come joñoñʌch i Yumon i Dioson. 45 Chaꞌan tiꞌ 
caj wolij cꞌuxbin jini israelob, mi caj c chʌn ñaꞌtan jini xucꞌul 
bʌ c tꞌan tsaꞌ bʌ cʌqꞌue i ñojteꞌelob chaꞌan miꞌ Diosiñoñob. 
Come tsac locꞌsa i ñojteꞌelob ti Egipto tiꞌ tojlel pejtelel winicob 
xꞌixicob ti yambʌ lum tac. Joñon Yumʌlon, cheꞌen.

46 Lac Yum tsiꞌ yʌcꞌʌ pejtelel ili mandar yicꞌot jini xucꞌul bʌ i 
tꞌan cheꞌ bajcheꞌ tsiꞌ subeyob israelob yaꞌ ti wits i cꞌaba Sinaí tiꞌ 
tojlel jini xꞌeꞌtel i cꞌabaꞌ Moisés.

Jini sʌqꞌuesʌbil tac bʌ tiꞌ tojlel Dios

27  1-2  Lac Yum tsiꞌ subeꞌ Moisés: Yom maꞌ suben pejtelel 
jini israelob: Cheꞌ an majqui miꞌ ñaꞌtan i yʌqꞌueñon i 

bʌ, cheꞌʌch yom miꞌ mel: 3  Mi an juncꞌal i jabilel cꞌʌlʌl ti uxcꞌal 
jini winic, yom miꞌ yʌcꞌ joꞌlujuncꞌal (300) peso. 4 Mi xꞌixic am 
bʌ juncꞌal i jabilel cꞌʌlʌl ti uxcꞌal yom miꞌ yʌcꞌ lujuncꞌal (200) 
peso. 5 Cheꞌ jaꞌel mi chꞌiton am bʌ joꞌpꞌejl i jabilel cꞌʌlʌl ti 
juncꞌal i jabilel, yom miꞌ yʌcꞌ wʌccꞌal (120) peso. Mi xchꞌoc laꞌ 
i yʌcꞌ uxcꞌal (60) peso. 6 Pero mi an jax to jumpꞌejl uw cꞌʌlʌl 
ti joꞌpꞌejl jab, cheꞌ jini mi mejlel i yʌcꞌ lujumpꞌejl i chaꞌcꞌal 
(30) peso. Mi xchꞌoc, utsꞌat miꞌ yʌcꞌ juncꞌal peso. 7 Pero mi an 
winic ñumenix bʌ i jabilel ti uxcꞌal jab, laꞌ i yʌcꞌ lujumpꞌejl i 
joꞌcꞌal (90) peso. Mi xꞌixic utsꞌat miꞌ yʌcꞌ uxcꞌal peso. 8  Pero mi 
cꞌax pꞌumpꞌun jax, cheꞌ jini yom miꞌ pʌjyel majlel baꞌan jini 
motomaj chaꞌan mi mejlel i ñaꞌtan bajcheꞌ mi mejlel i yʌcꞌ. Cheꞌ 
jini an tiꞌ wenta jini motomaj chaꞌan miꞌ yʌl bajche cꞌamel 
yom miꞌ yʌcꞌ.

9 Cheꞌ jaꞌel mi tsiꞌ yʌcꞌʌ i tꞌan chaꞌan miꞌ yʌqꞌueñon alʌcꞌʌl, 
wersa mi caj i yʌcꞌ. 10 Mach mejlic i qꞌuex i tꞌan. Mach mejlic i 
jem. Mach mejlic ti qꞌuextʌl utsꞌat bʌ ti mach bʌ utsꞌatic. Mi 
tsaꞌ qꞌuexle juncojt alʌcꞌʌl yicꞌot yambʌ alʌcꞌʌl, cheꞌ jini mux 
c chꞌʌm tiꞌ chaꞌcojtlel. 11-12  Mi mach sʌquic jini alʌcꞌʌl chaꞌan 

mi yʌqꞌueñon chaꞌan c majtan, yom miꞌ pʌjyel majlel baꞌan 
jini motomaj chaꞌan miꞌ qꞌuel bajcheꞌ yilal. An tiꞌ wenta jini 
motomaj chaꞌan miꞌ ñaꞌtan bajcheꞌ yom i tojol. 13  Mi yom miꞌ 
chaꞌ chꞌʌm alʌcꞌʌl jini winic, laꞌ i yʌcꞌ i tojol. Cheꞌ jaꞌel yom miꞌ 
yʌcꞌ i ñumel cheꞌ bajcheꞌ chaꞌyajl bʌ i diezmojlel.

14 Cheꞌ an majqui miꞌ yʌqꞌueñon i yotot, 15 mi yom i chaꞌ 
chꞌʌm, utsꞌat miꞌ qꞌuel jini motomaj chaꞌan miꞌ ñaꞌtan bajcheꞌ 
i tojol. Cheꞌʌch yom miꞌ yʌcꞌ i tojol jini winic. Yom miꞌ yʌcꞌ i 
ñumel jaꞌel, cheꞌ bajcheꞌ chaꞌyajl bʌ i diezmojlel. Cheꞌ jini i 
chaꞌanix jini otot.

16  Cheꞌ an winic muꞌ bʌ i yʌqꞌueñon i yalʌ lum, mi mejlel 
i yʌcꞌ i tojol cheꞌ bajcheꞌ an i ñuclel, cheꞌ bajcheꞌ jaypꞌis miꞌ 
chaꞌlen pacꞌ. Mi jumpꞌis i pʌcꞌol jini cebada yom maꞌ cꞌajtin 
joꞌlujuncꞌal peso. 17 Mi tsiꞌ yʌqꞌueyon i lum cheꞌ ujtel to i jabilel 
laꞌ tijicñʌyel, on yom i tojol. 18  Pero mi tsaꞌix ñumi i jabilel 
laꞌ tijicñʌyel, cheꞌ jini yom i tojol cheꞌ bajcheꞌ jaypꞌejl to jab 
yom chaꞌan i jabilel laꞌ tijicñʌyel. 19 Mi yom miꞌ chaꞌ chꞌʌm i 
lum jini winic tsaꞌ bʌ i yʌcꞌʌ, yom miꞌ yʌcꞌ i tojol jini lum cheꞌ 
bajcheꞌ miꞌ sub jini motomaj. Yom miꞌ yʌcꞌ i ñumel jaꞌel, jiñʌch 
chaꞌyajl bʌ i diezmojlel. 20 Pero mi mach yomic i chaꞌ chꞌʌm 
i lum, mi tsaꞌ chojni tiꞌ tojlel yambʌ winic, cheꞌ jini maꞌanix 
majch mi mejlel i chaꞌ mʌn. 21 Cheꞌ tiꞌ jabilel laꞌ tijicñʌyel mi 
caj cʌqꞌuentel jini lum. Mi caj i yajñel ti wenta motomajob.

22-23  Mi an winic muꞌ bʌ i yʌcꞌ i lum cheꞌ mʌmbil jach i 
chaꞌan, cheꞌ mach tilemic tiꞌ tat, jini motomaj mi caj i ñaꞌtan 
jaypꞌejl to jab yom cꞌʌlʌl tiꞌ jabilel laꞌ tijicñʌyel. Jini winic 
mi caj i yʌqꞌueñon i tojol cheꞌ bajcheꞌ miꞌ yʌl jini motomaj. 
Chꞌujulʌch, c chaꞌañʌch. 24 Cheꞌ tiꞌ jabilel laꞌ tijicñʌyel, mi caj 
i chaꞌ aqꞌuentel jini ñaxan bʌ i yum. 25 Ti pejtelel chuqui tac 
maꞌ ñoptʌben i tojol, utsꞌat maꞌ toj ti taqꞌuin am bʌ i cꞌʌjñibal 
laꞌ chaꞌan.

26  Mach mejlic laꞌ chaꞌ aqꞌueñon jini ñaxan bʌ i yal tac 
laꞌ wʌlacꞌ come c chaꞌañʌch. 27 Pero mi mach sʌquic jini 
alacꞌʌl, mi mejlel laꞌ wʌqꞌueñon taqꞌuin chaꞌan i wentajlel 
jini laꞌ wʌlacꞌ cheꞌ bajcheꞌ miꞌ ñaꞌtan jini motomaj. Yom mi laꞌ 
wʌcꞌ yicꞌot i ñumel, cheꞌ bajcheꞌ chaꞌyajl bʌ i diezmojlel. Mi 
mach laꞌ womic laꞌ chaꞌ chꞌʌm, mi mejlel laꞌ chomben yambʌ 
winic. 28  Pero mach mejlic ti chojñel jini tsaꞌ bʌ laꞌ wʌqꞌueyon 
junyajlel, mi winicob, mi alʌcꞌʌl tac, mi lum tac, come 

LEVITICO 27

El Antiguo Testament en el ch'ol de Tumbalá  ©Liga Bíblica Internacional, 2011 



235

chꞌujulʌch, c chaꞌañʌch. 29 Jini winic tsaꞌ bʌ aqꞌuenti i yorajlel 
chaꞌan miꞌ tsʌnsʌntel mach mejlic i toj i qꞌuexol ti taqꞌuin. 
Wersa mi caj i chʌmel.

30 Jini diezmo loqꞌuem tac bʌ ti laꞌ lum, mi cꞌuxbil bʌ i wut 
jam, mi i wut pʌcꞌʌbʌl, c chaꞌañʌch, chꞌujulʌch. 31 Mi an 
juntiquil yom bʌ i chaꞌ mʌn jini diezmo, mi tsepbil bʌ i wut 
jam, mi i wut pʌcꞌʌbʌl, tsꞌʌcʌl yom miꞌ yʌcꞌ i tojol yicꞌot i 
ñumel cheꞌ bajcheꞌ chaꞌyajl i diezmojlel. 32  Pejtelel i diezmojlel 
jini wacax, yicꞌot tiñʌmeꞌ, yicꞌot pejtelel jini muꞌ bʌ i tsijquel, 
c chaꞌañʌch. 33  Mach yomic mi laꞌ ñaxan qꞌuel mi uts mi jontol. 
Mach yomic mi laꞌ qꞌuex. Mi tsaꞌ laꞌ qꞌuexe, cheꞌ jini yom mi 
laꞌ wʌqꞌueñon ti chaꞌcojtlel jini i qꞌuexol. Mach mejlic ti mʌñol. 
Cheꞌ tsiꞌ yʌlʌ lac Yum.

34 Pejtelel iliyi jiñʌch i mandar lac Yum tsaꞌ bʌ i sube Moisés 
yaꞌ ti wits i cꞌabaꞌ Sinaí chaꞌan miꞌ chaꞌ subeñob jini israelob. 

Tsaꞌ ujti i tsicob israelob

1  Cheꞌ wolix i majlel i chaꞌpꞌejlel jab i loqꞌuelob yaꞌ ti 
Egipto jini israelob, cheꞌ ti 15 de abril, lac Yum tsiꞌ yʌqꞌue 

mandar Moisés. Yaꞌan Moisés ti Tabernáculo ti lum i cꞌabaꞌ 
Sinaí. 2-4 Tsiꞌ yʌlʌ: Yom maꞌ tsic pejtelel winicob ti jujumpꞌejl 
otot tsaꞌ bʌ i tajayob juncꞌal i jabilel yicꞌot jini anix bʌ i 
ñumel, pejtelel muqꞌuix bʌ i mejlel ti loqꞌuel ti guerra. Yom 
maꞌ laj tsicob jatet yicꞌot Aarón cheꞌ bajcheꞌ jaytiquil añob ti 
mojt ti mojt. Mi caj i coltañet jujuntiquil winic loqꞌuem bʌ ti 
lajchʌnmojt israelob. 5-15 Jiñʌch i cꞌabaꞌ tac jini lajchʌntiquil 
winicob muꞌ bʌ caj i coltañetob:

Elisur (i yalobil Sedeur) loqꞌuem bʌ ti Rubén; Selumiel (i 
yalobil Zurisadai) loqꞌuem bʌ ti Simeón; Naasón (i yalobil 
Aminadab) loqꞌuem bʌ ti Judá; Natanael (i yalobil Zuar) 
loqꞌuem bʌ ti Isacar; Eliab (i yalobil Helón) loqꞌuem bʌ ti 
Zabulón; Elisama (i yalobil Amiud) loqꞌuem bʌ ti Efraín, i 
yalobil José; Gamaliel (i yalobil Pedasur) loqꞌuem bʌ ti 
Manasés, i yalobil José; Abidán (i yalobil Gedeoni) loqꞌuem 
bʌ ti Benjamín; Ahiezer (i yalobil Amisadaí) loqꞌuem bʌ 
ti Dan; Pagiel (i yalobil Ocrán) loqꞌuem bʌ ti Aser; Eliasaf 
(i yalobil Deuel) loqꞌuem bʌ ti Gad; Ahira (i yalobil Enán) 
loqꞌuem bʌ ti Neftalí.
16 Jiñʌch i cꞌabaꞌob ili winicob tsaꞌ bʌ waꞌchocontiyob ti 

jujunmojt israelob, jini añobix bʌ i pusicꞌal tiꞌ tojlel i tatob. 
17-19 Ti jini jach bʌ qꞌuin Moisés yicꞌot Aarón yicꞌot jini winicob 

a Numeros 1:17-19 Cheꞌ tiꞌ Biblia española miꞌ chaꞌ al ti jujumpꞌejl versículo ti 20 cꞌʌlʌl ti 
46 jini muꞌ bʌ i subeñonla ti versículo 18 yicꞌot ti 19.

tsaꞌ bʌ waꞌchocontiyob chaꞌan miꞌ coltañob tiꞌ tsicol winicob 
tsiꞌ pʌyʌyob tilel israelob. Jiñobʌch winicob añobix jujuncꞌal 
i jabilel yicꞌot i ñumel, cheꞌ bajcheꞌ tsiꞌ yʌqꞌue mandar Moisés 
lac Yum. Jiñʌch i numerojlel ti jujunmojt israelob cheꞌ bajcheꞌ 
an i yonlel ti jujuntiquil i pꞌolbal: a
 20-46 I pꞌolbalob Rubén, jini ascuñʌl bʌ i yalobil Jacob 46,500

I pꞌolbalob Simeón 59,300
I pꞌolbalob Gad 45,650
I pꞌolbalob Judá 74,600
I pꞌolbalob Isacar 54,400
I pꞌolbalob Zabulón 57,400
I pꞌolbalob Efraín, i yalobil José 40,500
I pꞌolbalob Manasés, i yalobil José 32,200
I pꞌolbalob Benjamín 35,400
I pꞌolbalob Dan 62,700
I pꞌolbalob Aser 41,500
I pꞌolbalob Neftalí 53,400
Ti pejtelel jiñobʌch 603,550

I yeꞌtelob jini levíjob
47-49 Pero jini levíjob maꞌanic tsaꞌ chꞌʌjmiyob ti tsic, come lac Yum tsiꞌ 

sube Moisés: Mach maꞌ tsicben i pꞌolbal Leví. Mach maꞌ wotsañob ti jun 
yicꞌot i piꞌʌlob ti Israel. 50 Come jini levíjob tsaꞌ aqꞌuentiyob i yeꞌtel yaꞌ ti 
Tabernáculo. An tiꞌ wenta chaꞌan miꞌ cuchob majlel jini Tabernáculo yicꞌot 
pejtelel i bʌl. Lʌcꞌʌl miꞌ chumtʌlob ti Tabernáculo. 51 Baqui ora miꞌ chꞌʌjmel 
majlel jini Tabernáculo, an tiꞌ wenta jini levíjob chaꞌan miꞌ chejob. An tiꞌ 
wenta jaꞌel chaꞌan miꞌ chaꞌ waꞌchocoñob. Mi tsiꞌ lʌcꞌtesa yambʌ winic mach 
bʌ levíjic laꞌ chʌmic. 52 Pejtelel jini israelob ti mojt ti mojt laꞌ i waꞌchocoñob 
jini pisil bʌ otot i chaꞌañob. 53 Jini levíjob mi caj i melob i yotot yaꞌ tiꞌ pam 
jini Tabernáculo chaꞌan maꞌanic mic michꞌlen israelob. An tiꞌ wenta jini 
levíjob chaꞌan miꞌ cʌntañob Tabernáculo. Cheꞌ tsiꞌ yʌlʌ lac Yum. 54 Cheꞌʌch 
tsiꞌ meleyob pejtelel israelob bajcheꞌ lac Yum tsiꞌ sube Moisés.

Jini yumʌlob ti jujunmojt israelob

2  1-2  Lac Yum tsiꞌ pejca Moisés yicꞌot Aarón: Pejtelel jini 
israelob laꞌ chumlecob ti mojt ti mojt tiꞌ tꞌejl i bandera. 

Yom miꞌ waꞌchocoñob pisil bʌ i yotot tiꞌ tojel Tabernáculo tiꞌ 
joytʌlel. 3-31 Tsaꞌ ajniyob ti mojt ti mojt cheꞌ bajcheꞌ iliyi:

I pꞌolbal Judá tsaꞌ ajniyob tiꞌ tojel Tabernáculo baꞌ miꞌ pasel 
qꞌuin. I yum jiñʌch Naasón (i yalobil Aminadab). Ti pejtelel 
añob 74,600. I pꞌolbal Isacar tsaꞌ ajniyob tiꞌ tꞌejl Judá. I yum 
jiñʌch Natanael (i yalobil Zuar). Ti pejtelel añob 54,400. I 
pꞌolbal Zabulón tsaꞌ ajniyob tiꞌ tꞌejl Isacar. I yum jiñʌch Eliab 
(i yalobil Helón). Ti pejtelel añob 57,400.
Ti pejtelel añoꞌ bʌ tiꞌ tojlelob Judá jiñobʌch 186,400. Ñaxan 

tsaꞌ majliyob jini uxmojt cheꞌ bʌ tsaꞌ cajiyob ti xʌmbal majlel 
jini israelob.

I pꞌolbal Rubén tsaꞌ ajniyob tiꞌ tojel Tabernáculo ti sur. I 
yum jiñʌch Elisur (i yalobil Sedeur). Ti pejtelel añob 46,500. 
I pꞌolbal Simeón tsaꞌ ajniyob tiꞌ tꞌejl Rubén. I yum jiñʌch 
Selumiel (i yalobil Zurisadai). Ti pejtelel añob 59,300. I 
pꞌolbal Gad tsaꞌ ajniyob tiꞌ tꞌejl Simeón. I yum jiñʌch Eliasaf 
(i yalobil Reuel). Ti pejtelel añob 46,650.
Ti pejtelel añoꞌ bʌ yicꞌot Rubén jiñobʌch 151,450. Ti wiꞌil 

tsaꞌ majliyob ili uxmojt bʌ baqui ora tsiꞌ techeyob xʌmbal 
Judá yicꞌot jini añoꞌ bʌ tiꞌ tꞌejl. Wiꞌilix miꞌ cajel ti xʌmbal jini 
levíjob woli bʌ i chꞌʌmob majlel jini Tabernáculo. Cheꞌ bʌ 
miꞌ chaꞌleñob xʌmbal, temel miꞌ majlelob ti mojt ti mojt cheꞌ 
bajcheꞌ añob baꞌ miꞌ jijlelob. Ti jujunmojt añob i bandera.

I pꞌolbal Efraín tsaꞌ ajniyob tiꞌ tojel Tabernáculo baꞌ miꞌ 
bʌjlel qꞌuin. I yum jiñʌch Elisama (i yalobil Amiud). Ti 
pejtelel añob 40,500. I pꞌolbal Manasés tsaꞌ ajniyob tiꞌ tꞌejl 
Efraín. I yum jiñʌch Gamaliel (i yalobil Pedasur). Ti pejtelel 
añob 32,200. I pꞌolbal Benjamín tsaꞌ ajniyob tiꞌ tꞌejl Manasés. 
I yum jiñʌch Abidán (i yalobil Gedeoni). Ti pejtelel añob 
35,400. Ti pejtelel añoꞌ bʌ yicꞌot Efraín jiñobʌch 108,100. 
Wiꞌilix tsiꞌ chaꞌleyob xʌmbal cheꞌ tiꞌ pat Rubén.
I pꞌolbal Dan tsaꞌ ajniyob tiꞌ tojel Tabernáculo ti norte. I yum 
jiñʌch Ahiezer (i yalobil Amisadai). Ti pejtelel añob 62,700. 
I pꞌolbal Aser tsaꞌ ajniyob tiꞌ tꞌejl Dan. I yum jiñʌch Pagiel (i 
yalobil Ocrán). Ti pejtelel añob 41,500. I pꞌolbal Neftalí tsaꞌ 
ajniyob tiꞌ tꞌejl Aser. I yum jiñʌch Ahira (i yalobil Enán). Ti 
pejtelel añob 53,400.
Ti pejtelelob añoꞌ bʌ ti norte jiñobʌch 157,600. Ti wiꞌil 

pat tsaꞌ majliyob cheꞌ bʌ tsiꞌ chaꞌleyob xʌmbal majlel jini 

israelob. 32  Tsaꞌ tsijquiyob ti mojt ti mojt. Lajchʌnmojt i 
yalobilob Israel. Ti pejtelelob añob 603,550. 33  Pero jini 
levíjob maꞌanic tsaꞌ chꞌʌjmiyob ti tsic yicꞌot jini israelob 
cheꞌ bajcheꞌ lac Yum tsiꞌ wʌn sube Moisés. 34 Cheꞌʌch tsiꞌ laj 
chajpayob xchumtʌl tac jini israelob jujumpꞌejl xchumtʌl 
tiꞌ tꞌejl i bandera. Cheꞌʌch jaꞌel tsiꞌ chaꞌleyob xʌmbal majlel 
jujuntiquil yicꞌot i piꞌʌlob ti mojt ti mojt cheꞌ bajcheꞌ tsi sube 
Moisés lac Yum.

I tsicol yicꞌot i yeꞌtel jini levíjob

3  1-2  Cheꞌ bʌ lac Yum tsiꞌ pejca Moisés yaꞌ ti wits i cꞌabaꞌ 
Sinaí, jiñobʌch i yalobilob Aarón: Nadab, Abiú, Eleazar 

yicꞌot Itamar. (Jini yʌx alʌl jiñʌch Nadab.) 3  Tiꞌ pejtelelob tsaꞌ 
waꞌchocontiyob tiꞌ yeꞌtel ti motomaj. 4 Pero tsaꞌ chʌmiyob 
Nadab yicꞌot Abiú tiꞌ tojlel lac Yum cheꞌ bʌ tsiꞌ yotsayob 
yambʌ cꞌajc, jini ticꞌbil bʌ, mach bʌ chꞌujulic. Cheꞌʌch 
tsiꞌ meleyob yaꞌ ti tiquiñal pañimil yaꞌ ti Sinaí. Maꞌanic i 
yalobilob Nadab yicꞌot Abiú. Jini jach tsaꞌ cʌleyob Eleazar 
yicꞌot Itamar chaꞌan miꞌ chaꞌleñob i yeꞌtel ti motomaj cheꞌ 
cuxul to i tat.

5-6 Lac Yum tsiꞌ sube Moisés: Yom maꞌ pʌyob tilel i pꞌolbalob 
Leví chaꞌan miꞌ tilelob i coltan Aarón. 7-9 Mi caj i jacꞌbeñob i 
tꞌan Aarón chaꞌan miꞌ melob pejtelel jini chꞌujul bʌ eꞌtel yaꞌ ti 
Tabernáculo. Jiñʌch i yeꞌtel tiꞌ tojlel pejtelel israelob. Mi caj 
i laj qꞌuelob pejtelel chuqui tac miꞌ cꞌʌjñel yaꞌ ti Tabernáculo. 
Jini levíjob miꞌ cajelob ti eꞌtel tiꞌ tojlel Aarón i qꞌuexolob 
i piꞌʌlob ti Israel. 10 Jini jach an tiꞌ wenta Aarón yicꞌot i 
yalobilob chaꞌan miꞌ chaꞌleñob motomajiyel. Mi tsaꞌ ochi joch 
winic tiꞌ yeꞌtel motomaj miꞌ tsʌnsʌntel.

11-13  Lac Yum tsiꞌ chaꞌ sube Moisés: Awilan tsac yajca jini 
levíjob tiꞌ tojlel israelob, i qꞌuexolobʌch jini ñoj ascuñʌloꞌ bʌ i 
yalobilob israelob. Jini chaꞌan c chaꞌañʌch jini levíjob come c 
chaꞌañʌch pejtelel jini yʌx alʌlob ti Israel. Ti jini qꞌuin cheꞌ bʌ 
tsac tsʌnsa pejtelel jini yʌx alʌlob ti Egipto, tsac yajca chaꞌan 
queꞌtel pejtelel yʌx alʌlob ti Israel yicꞌot ñaxan bʌ i yal alʌcꞌʌl. 
C chaꞌañobʌch, come laꞌ Yumon.

14-15 Lac Yum tsiꞌ pejca Moisés yaꞌ ti colem bʌ i tiquiñal 
pañimil i cꞌabaꞌ Sinaí: Yom maꞌ tsic jini levíjob cheꞌ bajcheꞌ 
jaytiquilob añob ti mojt ti mojt. Yom maꞌ wotsan ti jun pejtelel 

chꞌiton bʌ i yalobilob añobix bʌ jumpꞌejl uw yicꞌot ñumen 
taquix bʌ, chꞌitoñob yicꞌot winicob, cheꞌen lac Yum. 16  Cheꞌ 
jini Moisés tsiꞌ chucuyob ti jun cheꞌ bajcheꞌ lac Yum tsiꞌ sube. 
17-20 Awilan jiñobʌch i cꞌabaꞌob i yalobilob Leví: Gersón, Coat 
yicꞌot Merari.

I pꞌolbal Gersón: Libni yicꞌot Simei. I pꞌolbal Coat: Amram, 
Izhar, Hebrón yicꞌot Uziel. I pꞌolbal Merari: Mahli yicꞌot 
Musi. Jiñobʌch i pꞌolbal Leví cheꞌ bajcheꞌ jaytiquil i 
yalobilob ti mojt ti mojt.
21-26  I yalobilob Gersón: jiñobʌch Libni yicꞌot Simei. Pejtelel i 

pꞌolbal tsaꞌ bʌ tsijquiyob añobix bʌ jumpꞌejl uw yicꞌot ñumen 
tacobix bʌ ti jumpꞌejl uw jiñobʌch 7,500. Jini tilemoꞌ bʌ ti 
Gersón tsaꞌ aqꞌuentiyob i yajñib tiꞌ pat jini Tabernáculo baꞌ miꞌ 
bʌjlel qꞌuin. I yum jini xchumtʌl tac jiñʌch Eliasaf i yalobil 
Lael. An tiꞌ wenta i pꞌolbal Gersón chaꞌan miꞌ cʌntañob jini 
Tabernáculo. Miꞌ qꞌuelob jini tsalʌl tac yicꞌot i tablajlel tac, 
yicꞌot jini cortina tac yaꞌ ti patio, yicꞌot yaꞌ tiꞌ tiꞌ jini patio am 
bʌ tiꞌ joytʌlel jini Tabernáculo, yicꞌot yaꞌ ti pulʌntib, yicꞌot 
pejtelel i chꞌajñal tac.

27-32  I yalobilob Coat: jiñobʌch Amram, Izhar, Hebrón yicꞌot 
Uziel. Pejtelel i pꞌolbal tsaꞌ bʌ tsijquiyob, añobix bʌ jumpꞌejl 
uw yicꞌot ñumen tacobix bʌ ti jumpꞌejl uw, jiñʌch 8,600. Añob 
tiꞌ wenta chaꞌan miꞌ qꞌuelob jini chꞌujul bʌ i bʌl Tabernáculo. 
Jini tilemoꞌ bʌ ti Coat yom miꞌ yajñelob yaꞌ tiꞌ tojel jini 
Tabernáculo yaꞌ ti sur. Awilan i yum jini xchumtʌl tac jiñʌch 
Elizafán i yalobil Uziel. Añob ti wenta i pꞌolbalob Coat chaꞌan 
miꞌ qꞌuelob jini Arca, yicꞌot jini mesa, yicꞌot jini baꞌ miꞌ tsꞌʌjbel 
cꞌajc, yicꞌot jini pulʌntib tac, yicꞌot chꞌujul tac bʌ eꞌtijibʌl muꞌ 
bʌ i cꞌʌñob jini motomajob. Jini ñuc bʌ yumʌl muꞌ bʌ caj i 
yumañob jini levíjob jiñʌch Eleazar i yalobil jini motomaj 
Aarón. Tsaꞌ waꞌchoconti tiꞌ yum jini añoꞌ bʌ tiꞌ wenta jini 
Chꞌujul* bʌ Ajñibʌl.

33-37 I pꞌolbalob Merari: jiñobʌch Mahli yicꞌot Musi. Tiꞌ 
pejtelel jini tsaꞌ bʌ tsijquiyob añobix bʌ jumpꞌejl uw, yicꞌot 
ñumen tacobix bʌ ti jumpꞌejl uw jiñobʌch 6,200. Jini i 
yum pejtelel ili winicob jiñʌch Zuriel i yalobil Abihail. 
Yom miꞌ yajñelob yaꞌ ti junwejl Tabernáculo am bʌ ti 
norte. Añob tiꞌ wenta i pꞌolbalob Merari chaꞌan miꞌ wen 
qꞌuelob jini i tablajlel yicꞌot i chunteꞌlel, yicꞌot i yebal 

jini Tabernáculo, yicꞌot pejtelel muꞌ bʌ i cꞌʌjñel tac. An tiꞌ 
wenta jaꞌel i postejlel jini patio yicꞌot pejtelel i cꞌʌclib baꞌ 
miꞌ waꞌtʌl jini poste tac, yicꞌot i chꞌajñal tac yicꞌot pejtelel 
muꞌ bʌ i cꞌʌjñel.

38  Jini muꞌ bʌ caj i yajñelob yaꞌ tiꞌ tojel Tabernáculo baꞌ miꞌ 
pasel qꞌuin jiñobʌch Moisés yicꞌot Aarón yicꞌot i yalobilob, 
chaꞌan i yeꞌtel tiꞌ mal jini Chꞌujul bʌ Ajñibʌl, chaꞌan miꞌ 
chꞌujutesañob Dios tiꞌ tojlel israelob. Majqui jach joch winic mi 
tsaꞌ ochi yaꞌ ti Tabernáculo muqꞌuix i chʌmel. 39 Tiꞌ pejtelelob 
jini levíjob tsaꞌ bʌ i tsiquiyob Moisés yicꞌot Aarón chaꞌan tiꞌ 
mandar lac Yum Dios, jiñobʌch 22,000. Jiñobʌch añobix bʌ 
jumpꞌejl uw yicꞌot ñumen tacobix bʌ, chꞌitoñob yicꞌot winicob.

Tsaꞌ tsijqui jini yʌx alʌlob
40 Lac Yum Dios tsiꞌ sube Moisés: Yom maꞌ tsic pejtelel 

jini yʌx alʌlob ti Israel winicob yicꞌot chꞌitoñob añobix bʌ 
jumpꞌejl uw yicꞌot ñumen taquix bʌ. Yom mi laꞌ tsꞌijban ti jun 
i cꞌabaꞌob. 41 Jini levíjob c chaꞌañobʌch. I qꞌuexolobʌch pejtelel 
jini yʌx alʌlob ti israel. C chaꞌañʌch jaꞌel i yʌlacꞌob jini levíjob. 
I qꞌuexolobʌch jini ñaxan tac bʌ i yʌlacꞌ israelob. Come laꞌ 
Yumon. 42  Cheꞌ jini Moisés tsaꞌ caji i tsic pejtelel jini yʌx alʌlob 
bʌ israelob cheꞌ bajcheꞌ lac Yum Dios tsiꞌ sube. 43  Pejtelel jini 
yʌx alʌl bʌ tiꞌ tojlel israelob añobix bʌ jumpꞌejl uw yicꞌot 
ñumen taquix bʌ, chꞌitoñob yicꞌot winicobix bʌ, jiñobʌch 
22,273.

44-45 Lac Yum tsiꞌ sube Moisés: Yom maꞌ pʌy jini levíjob i 
qꞌuexolob jini yʌx alʌlob ti Israel. Pʌyʌ jaꞌel i yʌlacꞌ levíjob 
chaꞌan i qꞌuexol i yʌlacꞌ israelob, come jini levíjob c 
chaꞌañobʌch. Come laꞌ Yumon. 46-48  Ti Israel an i ñumel 273 
yʌx alʌlob ñumen bajcheꞌ añob jini levíjob. Cheꞌ jini yom maꞌ 
cꞌajtibeñob israelob uxcꞌal peso ti jujuntiquil. Cheꞌ jini yom maꞌ 
wʌqꞌuen jini taqꞌuin Aarón yicꞌot i yalobilob, chaꞌan jini mach 
bʌ añobic i qꞌuexol tiꞌ tojlel levíjob.

49 Cheꞌ jini Moisés tsaꞌ caji i chꞌʌm jini taqꞌuin chaꞌan jini 
273 chꞌitoñob ti Israel mach bʌ añobic i qꞌuexol tiꞌ tojlel 
Leví. 50 Ti pejtelel jini taqꞌuin tsaꞌ bʌ tempʌyi chaꞌan yʌx alʌl 
bʌ israelob, jiñʌch 16,000 peso. 51 Cheꞌ jini Moisés tsiꞌ yʌqꞌue 
jini taqꞌuin Aarón yicꞌot i yalobilob cheꞌ bajcheꞌ lac Yum tsiꞌ 
sube.

I yeꞌtel jini levíjob

4  1-2  Lac Yum tsiꞌ pejca Moisés yicꞌot Aarón: Yaꞌ tiꞌ tojlel 
levíjob yom maꞌ tsic jaytiquil winicob añoꞌ bʌ ti 

xchumtʌl tac i pꞌolbaloꞌ bʌ Coat. 3 Yom maꞌ tsic pejtelel 
winicob añobix bʌ lujumpꞌejl i chaꞌcꞌal (30) i jabilel, cꞌʌlʌl ti 
lujumpꞌejl i yuxcꞌal (50), jiñobʌch muꞌ bʌ i mejlel i chaꞌleñob i 
yetel yaꞌ ti Tabernáculo.

4-5 Jini chꞌujul bʌ i yeꞌtel i yalobilob Coat jiñʌch iliyi: Cheꞌ 
miꞌ cajelob ti xʌmbal jini israelob, mi caj i tilel Aarón yicꞌot i 
yalobilob chaꞌan miꞌ ticob jini jocꞌol bʌ pisil yaꞌ ti Chꞌujul bʌ 
Ajñibʌl. Mi caj i cꞌʌñob jini pisil chaꞌan miꞌ mosob jini Arca. 
6 Mi caj i cꞌʌñob i pʌchʌlel chivo chaꞌan miꞌ mosob jini pisil. 
Wiꞌil mi caj i mosob jini pʌchi ti yʌjyʌx bʌ pisil. Cheꞌ jini mi 
caj i yotsʌbeñob i teꞌel tac chaꞌan miꞌ qꞌuechob majlel. 7 Mi caj 
i tajsiñob ti yʌjyʌx bʌ pisil jini mesa chaꞌan chꞌujul bʌ waj muꞌ 
bʌ c pʌsbentel. Yaꞌ ti pisil mi caj i yʌcꞌob jini plato tac yicꞌot 
i yajñib pom, yicꞌot vaso tac, yicꞌot jini chꞌujul bʌ waj. 8  Cheꞌ 
jini mi caj i mosob ti chʌchʌc bʌ pisil. Wiꞌil miꞌ chaꞌ mosob 
jini pisil tiꞌ pʌchʌlel chivo. Cheꞌ miꞌ yujtel mi caj i yotsʌbeñob 
i teꞌel chaꞌan miꞌ qꞌuechob majlel. 9 Mi caj i cꞌʌñob yʌjyʌx bʌ 
pisil chaꞌan miꞌ mosob jini lámpara*, yicꞌot jini muꞌ bʌ i cꞌʌn 
i yʌpbeñob i cꞌʌcꞌal, yicꞌot i yajñib aceite, yicꞌot i yalʌ latujlel. 
10 Cheꞌ jini yom miꞌ cꞌʌñob i pʌchʌlel chivo chaꞌan miꞌ mosob 
pejtelel ili tac muꞌ bʌ i cꞌʌjñel. Cheꞌ pixbilix ti pʌchi mi caj i 
jocꞌchocoñob ti teꞌ chaꞌan miꞌ chꞌʌmob majlel. 11 Mi caj i cꞌʌñob 
yʌjyʌx bʌ pisil chaꞌan miꞌ mosob jini pulʌntib melbil bʌ ti 
oro. Wiꞌilix miꞌ mosob tiꞌ pʌchʌlel chivo. Cheꞌ jini mi caj i 
yotsʌbeñob i teꞌel chaꞌan miꞌ chꞌʌmob majlel. 12  Pejtelel yan tac 
bʌ eꞌtijibʌl muꞌ bʌ i cꞌʌñob yaꞌ ti Tabernáculo mi caj i pixob 
ti yʌjyʌx bʌ pisil. Cheꞌ jini miꞌ chaꞌ pixob tiꞌ pʌchʌlel chivo. 
Mi caj i jocꞌchocoñob ti teꞌ chaꞌan miꞌ chꞌʌmob majlel. 13 Yom 
miꞌ locꞌob i tʌñʌl cꞌajc muꞌ bʌ i tempʌyel yaꞌ ti pulʌntib*. Miꞌ 
mosob jini pulʌntib ti chʌccojan bʌ pisil. 14 Mi caj i yʌcꞌob 
pejtelel i yeꞌtijib chaꞌan pulʌntib tiꞌ pam pisil cheꞌ bajcheꞌ jini 
wechel bʌ lata tac, yicꞌot jini rocol bʌ i niꞌ tsucu taqꞌuin, yicꞌot 
jini lechoꞌ nich cꞌajc, yicꞌot jini taza tac, yicꞌot pejtelel muꞌ bʌ 
i cꞌʌjñel yaꞌ ti pulʌntib. Mi caj i mosob tiꞌ pʌchʌlel chivo. Cheꞌ 
jini mi caj i yotsʌbeñob i teꞌel tac chaꞌan miꞌ chꞌʌmob majlel. 

15 Aarón yicꞌot i yalobilob mi caj i pixob jini Chꞌujul bʌ Ajñibʌl, 
yicꞌot pejtelel muꞌ bʌ i cꞌʌjñel yaꞌ ti Chꞌujul bʌ Ajñibʌl. Cheꞌ laj 
pixbilix mi caj i tilelob i yalobilob Coat chaꞌan miꞌ chꞌʌmob 
majlel cheꞌ miꞌ techob i xʌmbal. Pero mach mejlic i tʌlob 
jini chꞌujul tac bʌ ame chʌmicob. Jiñʌch chꞌujul bʌ i yeꞌtel 
i pꞌolbal Coat. 16 Pero an tiꞌ wenta Eleazar i yalobil motomaj 
Aarón chaꞌan miꞌ qꞌuel jini aceite am bʌ yaꞌ ti lámpara, yicꞌot 
jini pom, yicꞌot jini majtañʌl* tac melbil bʌ ti trigo, yicꞌot jini 
aceite muꞌ bʌ i cꞌʌjñel chaꞌan bojñibʌl. Mi caj i qꞌuel pejtelel i 
bʌl jini Tabernáculo yicꞌot xꞌeꞌtelob. Cheꞌ tsiꞌ yʌlʌ lac Yum.

17-19 Lac Yum tsiꞌ subeyob Moisés yicꞌot Aarón: Chʌcʌ qꞌuele 
laꞌ bʌ chaꞌan maꞌanic miꞌ chʌmelob i yalobilob Coat. Jiñʌch 
yom bʌ mi laꞌ mel chaꞌan maꞌanic miꞌ chʌmelob cheꞌ miꞌ 
lʌcꞌtesañob i bʌ yaꞌ ti jini chꞌujul bʌ Tabernáculo. Aarón yicꞌot 
i yalobilob mi caj i pʌsbeñob i yeꞌtel muꞌ bʌ caj i melob ti 
jujuntiquil. 20 Mach yomic miꞌ yochelob ti Chꞌujul bʌ Ajñibʌl i 
yalobilob Coat ame i qꞌuelob cheꞌ woli laꞌ mos jini cꞌax chꞌujul 
tac, ame chʌmicob.

21-23  Lac Yum tsiꞌ sube Moisés: Yom maꞌ tsic jaꞌel i pꞌolbal 
Gersón i pꞌolbal bʌ Leví ti jujumpꞌejl xchumtʌl. Pejtelel 
winicob añobix bʌ lujumpꞌejl i chaꞌcꞌal (30) i jabilel, cꞌʌlʌl ti 
lujumpꞌejl i yuxcꞌal (50) jab mi caj a chꞌʌm ti tsic, jiñobʌch 
muꞌ bʌ mejlel i yochelob ti eꞌtel yaꞌ ti Tabernáculo. 24-25 Jiñʌch 
i yeꞌtel i yalobilob Gersón: Yom miꞌ chꞌʌmob majlel jini pisil 
tac chaꞌan Tabernáculo, jini am bʌ ti patio yicꞌot jini am bʌ ti 
Chꞌujul bʌ Ajñibʌl, yicꞌot i yopol jini otot ti chaꞌlajmlel melbil 
bʌ yicꞌot pʌchi, yicꞌot jini pisil am bʌ tiꞌ tiꞌ otot. 26 Cheꞌ jaꞌel mi 
caj i chꞌʌmob majlel jini colem bʌ pisil i chaꞌan bʌ patio, yicꞌot 
i chaꞌan bʌ i tiꞌ jini patio am bʌ tiꞌ joytʌlel Tabernáculo. Mi 
caj i chꞌʌmob majlel jini pulʌntib yicꞌot pejtelel i chꞌajñal tac, 
yicꞌot eꞌtijibʌl tac. An tiꞌ wenta i yalobilob Gersón chaꞌan miꞌ 
chꞌʌmob majlel. 27 Aarón yicꞌot i yalobilob mi caj i yʌqꞌueñob i 
yeꞌtel i yalobilob Gersón. 28  Pero an tiꞌ wenta Itamar i yalobil 
Aarón chaꞌan miꞌ qꞌuel bajcheꞌ miꞌ melob i yeꞌtel i pꞌolbalob 
Gersón.

29-30 Yom maꞌ tsic pejtelel i yalobilob Merari i yalobiloꞌ bʌ 
Leví, pejtelel winicob añobix bʌ lujumpꞌejl i chaꞌcꞌal i jabilel 
cꞌʌlʌl ti lujumpꞌejl i yuxcꞌal jab muꞌ bʌ mejlel i chaꞌleñob eꞌtel 
chaꞌan Tabernáculo. 31-32  An tiꞌ wenta i yalobilob Merari chaꞌan 

miꞌ chꞌʌmob majlel ili tac: I tablajlel jini Tabernáculo, yicꞌot 
i teꞌel tac, yicꞌot i cꞌʌclib tac, yicꞌot pejtelel i postejlel patio 
am bʌ tiꞌ joytʌlel, yicꞌot i buchlib tac jini poste tac, yicꞌot i 
chꞌajñal, yicꞌot pejtelel jini yan tac bʌ muꞌ bʌ i cꞌʌjñel. Yom 
maꞌ wʌqꞌuen i cuch ti chajp ti chajp jujuntiquil winic chaꞌan 
miꞌ wen ñaꞌtañob chuqui mi caj i cuchob. 33 Jiñʌch muꞌ bʌ caj i 
melob i yalobilob Merari chaꞌan jini Tabernáculo. An tiꞌ wenta 
Itamar i yalobil Aarón jini motomaj chaꞌan miꞌ qꞌuel i yeꞌtel 
pejtelel winicob.

34-36 Jini chaꞌan Moisés yicꞌot Aarón, yicꞌot jini yumʌlob 
waꞌchocobiloꞌ bʌ ti jujunmojt, tsiꞌ tsiquiyob i pꞌolbal Coat. 
Pejtelel winicob añobix bʌ lujumpꞌejl i chaꞌcꞌal jab cꞌʌlʌl ti 
lujumpꞌejl i yuxcꞌal jab, pejtelel muꞌ bʌ mejlel i chaꞌleñob eꞌtel 
chaꞌan chuqui yom melol yaꞌ ti Tabernáculo, tsaꞌ tsijquiyob 
2,750. 37 Jiñobʌch i yalobilob Coat muꞌ bʌ i chaꞌleñob eꞌtel yaꞌ 
ti Tabernáculo. Moisés yicꞌot Aarón tsiꞌ tsiquiyob cheꞌ bajcheꞌ 
tsiꞌ subeyob lac Yum Dios ti mandar.

38-41 Cheꞌ jaꞌel tsaꞌ tsijquiyob i pꞌolbal Gersón. Pejtelel 
winicob añobix bʌ lujumpꞌejl i chaꞌcꞌal i jabilel cꞌʌlʌl ti 
lujumpꞌejl i yuxcꞌal jab, pejtelel jini muꞌ bʌ i chaꞌleñob 
eꞌtel yaꞌ ti Tabernáculo, tsaꞌ tsijquiyob tiꞌ pejtelel 2,630. 
Jiñobʌch i yalobilob Gersón muꞌ bʌ i chaꞌleñob i yeꞌtel chaꞌan 
Tabernáculo. Moisés yicꞌot Aarón tsiꞌ tsiquiyob cheꞌ bajcheꞌ tsiꞌ 
yʌcꞌʌ mandar lac Yum.

42-45 Cheꞌ jaꞌel tsaꞌ tsijquiyob pejtelel i yalobilob Merari. 
Pejtelel winicob añobix bʌ lujumpꞌejl i chaꞌcꞌal jab cꞌʌlʌl ti 
lujumpꞌejl i yuxcꞌal jab, pejtelel jini muꞌ bʌ i chaꞌleñob eꞌtel yaꞌ 
ti Tabernáculo, tsaꞌ tsijquiyob 3,200. Moisés yicꞌot Aarón tsiꞌ 
tsiquiyob i yalobilob Merari cheꞌ bajcheꞌ tsiꞌ yʌcꞌʌ mandar lac 
Yum Dios.

46-48  Cheꞌ jini Moisés yicꞌot Aarón yicꞌot i yumob israelob 
tsiꞌ chajpayob i listajlel chaꞌan pejtelel jini levíjob cheꞌ 
bajcheꞌ jaytiquilob ti mojt ti mojt. Pejtelel winicob añobix 
bʌ lujumpꞌejl i chaꞌcꞌal i jabilel cꞌʌlʌl ti lujumpꞌejl i yuxcꞌal 
i jabilel muꞌ bʌ i chaꞌleñob eꞌtel yaꞌ ti Tabernáculo, yicꞌot 
jini muꞌ bʌ i chaꞌleñob cuchijel tsaꞌ tsijquiyob. Ti pejtelelob 
jiñobʌch 8, 580. 49 Cheꞌ bajcheꞌ lac Yum Dios tsiꞌ sube Moisés, 
cheꞌʌch tsiꞌ chaꞌle. Tsiꞌ tsiqui pejtelel i pꞌolbal Leví. Tsiꞌ 
yʌqꞌueyob i yeꞌtel tiꞌ chajp tiꞌ chajp.

Miꞌ chojquel loqꞌuel chuqui bibiꞌ

5  1-2  Lac Yum tsiꞌ sube Moisés: Subeñob pejtelel jini israelob 
chaꞌan miꞌ chocob loqꞌuel pejtelel añoꞌ bʌ leco bʌ i tsoy, 

yicꞌot pejtelel mach bʌ anic miꞌ tijqꞌuel i qꞌuel i cꞌamʌjel, yicꞌot 
pejtelel tsaꞌ bʌ i tʌlʌ xchʌmel. 3  Cheꞌʌch yom mi laꞌ melob, mi 
winic mi xꞌixic, chaꞌan maꞌ chocob loqꞌuel yaꞌ baqui jijlemetla, 
chaꞌan maꞌanic mi laꞌ bibꞌesan jini ajñibʌl baqui mi cajñel 
quicꞌotetla. 4 Jini chaꞌan cheꞌʌch tsaꞌ caji i melob israelob cheꞌ 
bajcheꞌ lac Yum tsiꞌ sube Moisés.

I qꞌuexol jontolil
5-6 Lac Yum Dios tsiꞌ sube Moisés: Subeñob israelob: 

Jujuntiquil winic mi xꞌixic cheꞌ miꞌ chaꞌlen mulil tiꞌ contra 
yambʌ, jiñʌch mulil tij contra jaꞌel. Añʌch tiꞌ bajñel wenta i 
mul. 7 Wersa yom miꞌ sub i mul tsaꞌ bʌ i mele. Wersa yom miꞌ 
toj yicꞌot i ñumel. Yom chaꞌyajl i diezmojlel i ñumel miꞌ chaꞌ 
aqꞌuen i yum cheꞌ bajcheꞌ tsiꞌ xujchꞌi. 8  Pero mi tsaꞌ chʌmi jini 
winic tsaꞌ bʌ ticꞌlʌnti, mi maꞌanix lʌcꞌʌl bʌ i piꞌʌl, laꞌ aqꞌuentic 
jini motomaj i tojol tic wut. Laꞌ aqꞌuentic jini motomaj juncojt 
i tat tiñʌmeꞌ chaꞌan miꞌ ñusʌbentel i mul. 9-10 Pejtelel jini 
majtañʌl tac yicꞌot chꞌujul tac bʌ muꞌ bʌ i yʌcꞌob jini israelob, 
i chaꞌañʌch jini motomajob, cheꞌen lac Yum Dios.

Mandar chaꞌan tsʌytsʌyña bʌ i pusicꞌal
11-13  Cheꞌ jaꞌel lac Yum tsiꞌ chaꞌ sube Moisés: Yom maꞌ suben 

pejtelel israelob: Mi tsiꞌ taja i tsꞌiꞌlel juntiquil xꞌixic am bʌ i 
ñoxiꞌal, anquese maꞌanic majch tsiꞌ qꞌuele come mucul jach 
tsiꞌ chaꞌleyob mulil, 14-15 mi tsʌytsʌyña i pusicꞌal i ñoxiꞌal 
come mach yujilic mi an i mul o mi maꞌanic i mul, laꞌ i pʌy 
majlel i yijñam baꞌan jini motomaj temel yicꞌot majtañʌl. 
Yom uxpꞌejl kilo cebada, pero mach yomic cheꞌ juchꞌbil yicꞌot 
aceite, yicꞌot cheꞌ xʌbʌl ti pom, come jiñʌch majtañʌl muꞌ bʌ 
i yʌcꞌ jini tsʌytsʌyña bʌ i pusicꞌal chaꞌan miꞌ yʌcꞌ ti ñaꞌtʌntel 
jini mulil.

16  Jini motomaj miꞌ pʌy jini xꞌixic chaꞌan miꞌ lʌcꞌtesan i bʌ baꞌ 
añon. 17 Jini motomaj miꞌ chꞌʌm jini vaso butꞌul bʌ ti chꞌujul 
bʌ jaꞌ. Miꞌ chꞌʌm jaꞌel jini tsꞌubejn am bʌ ti lum tiꞌ mal jini 
Tabernáculo. Miꞌ yotsan yicꞌot jini jaꞌ. 18  Jini motomaj muqꞌuix 

i suben waꞌtʌl jini xꞌixic tic tojlel. Cheꞌ jini miꞌ ticben i jol jini 
xꞌixic. Miꞌ yʌqꞌuen i chuc jini cebada muꞌ bʌ i yʌcꞌ ti ñaꞌtʌntel 
i mul cheꞌ tsʌytsʌyña i pusicꞌal i ñoxiꞌal. Jini motomaj yom 
chucbil i chaꞌan jini vaso butꞌul bʌ ti chꞌaj bʌ jaꞌ muꞌ bʌ i 
yʌcꞌ ti wocol jini am bʌ i mul. 19 Jini motomaj mi caj i suben 
jini xꞌixic: “Mi isujm maꞌanic majch tsaꞌ totsꞌle a wicꞌot, mi 
maꞌanic tsaꞌ mele a tsꞌiꞌlel, coltʌbiletix wʌle cheꞌ maꞌ jap ili 
chꞌaj bʌ jaꞌ muꞌ bʌ i yʌcꞌ ti ñaꞌtʌntel a mul. 20 Pero mi tsaꞌ 
loqꞌuiyet tiꞌ tojlel a ñoxiꞌal, mi tsaꞌ mele a tsꞌiꞌlel, mi tsaꞌ piꞌle 
yambʌ winic, yom maꞌ sub a bʌ wʌle tiꞌ tojlel Dios. 21-22  Mi 
maꞌanic maꞌ sub a bʌ, laꞌ i yʌqꞌueñet lac Yum a wocol chaꞌan 
miꞌ qꞌuelob pejtelel a piꞌʌlob. Muqꞌuix i yʌqꞌueñet lac Yum i 
cꞌunlel a bʌcꞌtal. Muqꞌuix i yocꞌmʌl a yaꞌ. Muqꞌuix i sijtꞌel i mal 
a ñʌcꞌ”. Cheꞌʌch mi caj i yʌl jini motomaj. Jini xꞌixic wersa miꞌ 
yʌl: “Cheꞌʌch yom”, cheꞌen.

23  Jini motomaj yom miꞌ tsꞌijban ti jun pejtel ili wocol muꞌ 
bʌ caj i yujtel. Muqꞌuix i poc loqꞌuel jini tꞌan yicꞌot jini chꞌaj 
bʌ jaꞌ. 24 Muqꞌuix i yʌqꞌuentel i jap jini chꞌaj bʌ jaꞌ muꞌ bʌ 
i yʌcꞌ ti wocol jini xꞌixic. Jini jaꞌ mi caj i jajpel chaꞌan miꞌ 
yʌqꞌuen cabʌl wocol. 25  Jini motomaj mi caj i chꞌʌmben jini 
majtañʌl chucbil bʌ tiꞌ cꞌʌb jini xꞌixic. Mi caj i jʌmtsꞌun tic 
tojlel. Mi caj i yʌcꞌ yaꞌ ti pulʌntib. 26  Mi caj i jop junmujchꞌ 
jini majtañʌl woli bʌ i yʌcꞌ jini xꞌixic chaꞌan miꞌ yʌcꞌ ti pulel 
yaꞌ ti pulʌntib. Ti wiꞌil muqꞌuix i yʌqꞌuen i jap jini jaꞌ jini 
xꞌixic. 27 Mi isujmʌch tsiꞌ mucu mele i mul tiꞌ tojlel i ñoxiꞌal, 
jini chꞌaj bʌ jaꞌ mi caj i yochel tiꞌ mal chaꞌan miꞌ yʌqꞌuen 
i wocol. Mi caj i sijtꞌel i mal i ñʌcꞌ. Mi caj i laj cꞌunꞌan i 
bʌcꞌtal. Jini xꞌixic chocbil mi caj i cʌytʌl. Mi caj i tsꞌaꞌlentel 
chaꞌan i piꞌʌlob. 28  Pero mi maꞌanic tsiꞌ chaꞌle mulil jini 
xꞌixic, mi sʌcʌch, maꞌanic chuqui mi caj i tumben. Libre 
miꞌ cʌytʌl chaꞌan pejtelel wocol. Utsꞌat mi caj i cʌntan i 
yalobilob.

29 Jiñʌch ili mandar chaꞌan mulil cheꞌ tsʌytsʌyña i pusicꞌal 
winic chaꞌan woliꞌ ñaꞌtan mach xucꞌulic i yijñam, chaꞌan woliꞌ 
pejcan yambʌ winic. 30 Mi caj i tsictiyel mi xucꞌul i yijñam, o 
mi mach xucꞌulic. Mi caj i pʌy tilel i yijñam baꞌ añon. Jini 
motomaj mi caj i mel cheꞌ bajcheꞌ tsac sube ti mandar. 31 Jini i 
ñoxiꞌal libre an. Jini mulil an tiꞌ wenta i yijñam chaꞌan miꞌ toj. 
Cheꞌ tsi yʌlʌ lac Yum.

Jini nazareojob*

6  1-2  Lac Yum tsiꞌ sube Moisés: Yom maꞌ subeñob israelob: 
Jini winic mi xꞌixic muꞌ bʌ i yʌcꞌ i tꞌan tic tojlel chaꞌan 

miꞌ yotsan i bʌ ti nazareo 3 mach mejlic i jap jini pajꞌesʌbil bʌ 
i yaꞌlel tsꞌusub mi lembal. Mach mejlic i jap vinagre melbil bʌ 
ti tsꞌusub, mi i yaꞌlelic tsꞌusub. Mach mejlic i mʌqꞌue tsij bʌ 
tsꞌusub mi jini tiquinix bʌ. 4 Ti pejtelel jabil cheꞌ mach setꞌbilic 
i tsutsel i jol mach mejlic i wis jap chuqui tac miꞌ mejlel ti 
tsꞌusub, anquese mi i bʌcꞌ jach, mi i sujl, mach mejlic i cꞌux. 
5 Ti pejtelel ora cheꞌ miꞌ chaꞌlen i yeꞌtel nazareo, chꞌujul jini 
winic. Mach mejlic i setꞌ i tsutsel i jol jinto miꞌ tsꞌʌctiyel i 
yorajlel chaꞌan miꞌ loqꞌuel ti yeꞌtel tic tojlel. Cheꞌ jini muqꞌuix i 
yʌcꞌ ti colel i tsutsel i jol.

6-7 Cheꞌ woli to ti ajñel bajcheꞌ nazareo tic tojlel, mach mejlic 
i ñochtan chꞌujlelʌl, anquese mi tsaꞌ chʌmi i tat i ñaꞌ mi i 
yʌscun mi i chich. Mach mejlic i lʌcꞌtesan i bʌ ame bibꞌac, 
come tsaꞌix i yotsa i bʌ ti nazareo tic tojlel. 8  Cꞌʌlʌl cheꞌ bʌ tsiꞌ 
yʌcꞌʌ i bʌ miꞌ tsictiyel i yeꞌtel ti nazareo, chꞌujulʌch tic tojlel. 
9 Mi tsaꞌ chʌmi juntiquil tiꞌ tojlel nazareo, miꞌ bibꞌan i tsutsel 
i jol tsaꞌ bʌ i yʌcꞌʌ ti colel tic tojlel. Jini chaꞌan wersa miꞌ setꞌ 
i tsutsel i jol cheꞌ tiꞌ wucpꞌejlel qꞌuin chaꞌan miꞌ sʌqꞌuesʌntel. 
10 Cheꞌ tiꞌ waxʌcpꞌejlel qꞌuin yom miꞌ pʌy tilel chaꞌcojt 
xpuruwoc o mi chaꞌcojt paloma, chaꞌan miꞌ yʌqꞌuen jini 
motomaj tiꞌ tiꞌ jini Tabernáculo. 11 Jini motomaj mi caj i yʌcꞌ 
juncojt chaꞌan i ñusʌntel mulil. Jini yambʌ mi caj i pul. Cheꞌ 
jini mi caj i yʌcꞌ ti ñusʌntel i mul chaꞌan tiꞌ caj jini xchʌmel. 
12  Cheꞌ jini miꞌ chaꞌ cajel i sʌqꞌuesan i jol tic tojlel chaꞌan miꞌ 
tsꞌʌctesan i yeꞌtel ti nazareo cheꞌ bajcheꞌ jaypꞌejl qꞌuin tsiꞌ wʌn 
ñaꞌta. Wersa miꞌ pʌy tilel juncojt tat tiñʌmeꞌ am bʌ jumpꞌejl 
i jabilel chaꞌan miꞌ ñusʌbentel i mul. Jini ñaxan bʌ qꞌuin tac 
cheꞌ bʌ tsaꞌ ochi ti nazareo maꞌanix miꞌ chꞌʌjmel ti wenta, 
come tsaꞌ bibꞌesʌnti.

13 Jiñʌch mandar chaꞌan bajcheꞌ yom miꞌ mel nazareo cheꞌ 
miꞌ tsꞌʌctiyel i qꞌuiñilel chaꞌan miꞌ loqꞌuel tiꞌ yeꞌtel. Laꞌ tilic tiꞌ 
tiꞌ jini Tabernáculo. 14 Laꞌ i yʌqꞌueñon juncojt tat tiñʌmeꞌ am 
bʌ jumpꞌejl i jabilel, mach bʌ wis anic i bibiꞌlel mi i cꞌamʌjel. 
Jiñʌch majtañʌl muꞌ bʌ i yʌcꞌ ti pulel. Laꞌ i yʌqꞌueñon jaꞌel 
xchꞌoc bʌ tiñʌmeꞌ am bʌ jumpꞌejl jab, mach bʌ wis anic i 

bibiꞌlel mi i cꞌamʌjel chaꞌan miꞌ ñusʌbentel i mul. Laꞌ i yʌcꞌ 
juncojt tat tiñʌmeꞌ jiñʌch cꞌocꞌ bʌ jaꞌel. Jiñʌch majtañʌl chaꞌan 
wocolix cʌlʌ chaꞌan i coltʌntel. 15 Cheꞌ jaꞌel yom jumpꞌejl 
alʌ chiquib waj mach bʌ xʌbilic yicꞌot levadura*, melbil bʌ 
ti sʌsʌc bʌ harina xajcꞌubil bʌ yicꞌot aceite yicꞌot hojuela 
(galleta) bombil bʌ yicꞌot aceite mach bʌ anic i levadurajlel. 
Yom majtañʌl jaꞌel melbil bʌ ti trigo, yicꞌot japbil bʌ majtañʌl 
tac. 16  Muqꞌuix i chꞌʌm jini motomaj. Miꞌ yʌqꞌueñon tsʌnsʌbil 
bʌ c majtan chaꞌan i ñusʌntel i mul. Miꞌ pulben jaꞌel jini 
tsʌnsʌbil bʌ i majtan muꞌ bʌ i yʌqꞌueñon. 17 Cheꞌ jaꞌel mux 
i chꞌʌm jini tat tiñʌmeꞌ chaꞌan miꞌ tsʌnsʌbeñon. Jiñʌch 
majtañʌl chaꞌan mi cʌqꞌuentel wocolix cʌlʌ chaꞌan i coltʌntel. 
Mux i tem chꞌʌm jini pan am bʌ ti chiquib mach bʌ anic i 
levadurajlel. Jini motomaj mi caj i yʌqꞌueñon c majtan melbil 
bʌ ti trigo yicꞌot japbil bʌ c majtan.

18  Mux caj i setꞌ i tsutsel i jol jini nazareo yaꞌ tiꞌ tiꞌ jini 
Tabernáculo. Mi caj i tempan i tsutsel i jol aqꞌuebilix bʌ Dios. 
Mi caj i yotsan ti cꞌajc baꞌ woli ti pulel jini tat tiñʌmeꞌ woli 
bʌ i yʌqꞌueñon chaꞌan miꞌ yʌqꞌueñon wocolix cʌlʌ. 19 Ti wiꞌil 
jini motomaj mux i chꞌʌm loqꞌuel jini pojpobilix bʌ i quejlab 
jini tat tiñʌmeꞌ, yicꞌot jini waj am bʌ ti chiquib mach bʌ anic i 
levadurajlel chaꞌan miꞌ yʌqꞌuen tiꞌ cꞌʌb jini nazareo setꞌbilix bʌ 
i tsutsel i jol. 20 Mi caj i jʌmtsꞌun jini majtañʌl tic tojlel, chꞌujul 
tiꞌ pejtelel. Jini jʌmtsꞌubil bʌ i bʌcꞌtal i tajn tat tiñʌmeꞌ yicꞌot i 
quejlab i chaꞌañʌch motomaj chaꞌan i yeꞌtel. Ti wiꞌil mi mejlel 
i chaꞌ jap vino jini winic, come loqꞌuemix tiꞌ yeꞌtel ti nazareo, 
come tsaꞌix tsꞌʌctiyi jaꞌel i yeꞌtel.

21 Jiñʌch ili mandar tac chaꞌan jini nazareo yicꞌot chaꞌan 
jini majtañʌl muꞌ bʌ i yʌcꞌ cheꞌ miꞌ loqꞌuel tiꞌ yeꞌtel cheꞌ 
tsꞌʌctiyemix. Tsꞌʌcʌl yom miꞌ yʌqꞌueñon ti pejtelel cheꞌ bajcheꞌ 
tsiꞌ subeyon cheꞌ bʌ tsaꞌ ochi ti nazareo. Cheꞌ tsiꞌ yʌlʌ lac 
Yum.

Bendición muꞌ bʌ i yʌcꞌ motomajob
22-23  Lac Yum tsiꞌ chaꞌ sube Moisés: Suben Aarón temel yicꞌot 

i yalobilob: “Cheꞌʌch yom mi laꞌ wʌqꞌueñob bendición israelob: 
24 Laꞌ i yʌqꞌueñet i yutslel lac Yum. Laꞌ i cʌntañet. 25 Laꞌ i 
qꞌuelet lac Yum tiꞌ tijicñʌyel i pusicꞌal. Laꞌ i pꞌuntañet. 26  Laꞌ i 
qꞌuelet lac Yum ti utsꞌat. Laꞌ i yʌqꞌueñet i ñʌchꞌtʌlel a pusicꞌal, 

cheꞌetla. 27 Mi caj i subob j cꞌabaꞌ tiꞌ tojlel israelob. Mi caj 
cʌqꞌueñob i yutslel c tꞌan”, cheꞌen lac Yum.

Miꞌ yʌqꞌuentel Dios jini pulʌntib

7  Cheꞌ bʌ tsaꞌix ujti i waꞌchocon jini Tabernáculo, Moisés 
tsiꞌ tsijca ti aceite, yicꞌot i bʌl yicꞌot jini pulʌntib yicꞌot 

chuqui tac muꞌ bʌ i cꞌʌjñel ti pulʌntib. Tsiꞌ laj acꞌʌ tiꞌ wenta 
lac Yum. 2  Cheꞌ jini pejtelel jini ñuc tacoꞌ bʌ i yeꞌtel tiꞌ tojlel 
israelob, jini yumʌlob ti mojt ti mojt tsaꞌ bʌ i coltayob tiꞌ 
chajpʌntel jini lista tac, tsaꞌ caji i chꞌʌmob tilel majtañʌl. 
3  Tsiꞌ chꞌʌmbeyob tilel i majtan tac lac Yum. Tsiꞌ pʌyʌyob tilel 
wʌcpꞌejl carreta tujcꞌʌbil bʌ i chaꞌan chaꞌcojt tat wacax. Ti 
chaꞌchaꞌtiquil yumʌlob jujumpꞌejl carreta. Tsiꞌ yʌqꞌueyob lac 
Yum yaꞌ ti Tabernáculo. 4-5 Lac Yum tsiꞌ pejca Moisés: Yom 
maꞌ chꞌʌmbeñob jini majtañʌl. Aqꞌueñob i cꞌʌn jini levíjob cheꞌ 
bajcheꞌ añob i yeꞌtel ti Tabernáculo, cheꞌen.

6  Cheꞌ jini Moisés tsiꞌ chꞌʌmʌ jini carreta tac yicꞌot jini tat 
wacax. Tsiꞌ yʌqꞌueyob jini levíjob. 7 Chaꞌcojt carreta yicꞌot 
chʌncojt tat wacax tsaꞌ aqꞌuentiyob i yalobilob Gersón chaꞌan 
miꞌ cꞌʌñob tiꞌ yeꞌtel. 8  I yalobilob Merari tsaꞌ aqꞌuentiyob 
chʌncojt carreta yicꞌot waxʌccojt tat wacax chaꞌan miꞌ cꞌʌñob 
tiꞌ yeꞌtel. Añob tiꞌ wenta jini Itamar i yalobil bʌ jini motomaj 
Aarón. 9 Pero jini i yalobilob Coat maꞌanic tsaꞌ aqꞌuentiyob 
carreta tac, come añob tiꞌ wenta chaꞌan miꞌ qꞌuechob majlel 
i bʌl jini Tabernáculo. 10 Jini ñuc bʌ yumʌlob tsiꞌ chꞌʌmʌyob 
tilel majtañʌl tac ti jini jach bʌ qꞌuin cheꞌ bʌ tsaꞌ aqꞌuenti Dios 
jini pulʌntib. Tsiꞌ yʌqꞌueyob i majtan lac Yum yaꞌ ti pulʌntib. 
11 Lac Yum tsiꞌ sube Moisés: Yom miꞌ yʌcꞌob majtañʌl jini ñucoꞌ 
bʌ i yeꞌtel, jujuntiquil yumʌl ti jujumpꞌejl qꞌuin, cheꞌen.

12  Awilan jini yumʌl tsaꞌ bʌ i yʌcꞌʌ majtañʌl cheꞌ ti ñaxan 
bʌ qꞌuin jiñʌch Naasón i yalobil Aminadab, loqꞌuem bʌ tiꞌ 
pꞌolbal Judá. 13  Jini ofrenda tsaꞌ bʌ i yʌcꞌʌ jiñʌch jumpꞌejl 
colem plato melbil bʌ ti plata, jumpꞌejl kilo i yalel, yicꞌot 
jumpꞌejl jarra melbil bʌ ti plata am bʌ i yalel ojlil kilo. Tiꞌ 
chaꞌpꞌejlel butꞌul tiꞌ nich harina wen chʌmen juchꞌbil bʌ 
xajcꞌubil bʌ yicꞌot aceite chaꞌan majtañʌl. 14 Tsiꞌ yʌcꞌʌ jaꞌel 
lujuntsꞌijt cuchara melbil bʌ ti oro am bʌ wuccꞌal (140) 
gramos i yalel, butꞌul yicꞌot pom. 15  Tsiꞌ yʌcꞌʌ jaꞌel juncojt alʌ 
tat wacax, yicꞌot tat tiñʌmeꞌ, yicꞌot juncojt alʌ tat tiñʌmeꞌ 

an jax to bʌ jumpꞌejl jab chaꞌan miꞌ pulbentel lac Yum, 
16  yicꞌot juncojt i tat chivo chaꞌan miꞌ tsʌnsʌntel chaꞌan mulil. 
17 Jini majtañʌl chaꞌan miꞌ yʌqꞌuentel wocolix i yʌlʌ Dios 
jiñʌch chaꞌcojt tat wacax, yicꞌot joꞌcojt tat tiñʌmeꞌ, yicꞌot 
joꞌcojt tat chivo, yicꞌot joꞌcojt alʌ tat tiñʌmeꞌ an jax to bʌ 
jujumpꞌejl jab. Pejtelel iliyi jiñʌch i majtan jini Naasón i 
yalobil Aminadab.

18  Cheꞌ tiꞌ chaꞌpꞌejlel qꞌuin tsaꞌ cꞌoti i yʌcꞌ majtañʌl Natanael 
i yalobil Zuar. Jiñʌch yumʌl ti Isacar. 19 Jini ofrenda tsaꞌ bʌ i 
yʌcꞌʌ jiñʌch jumpꞌejl colem plato melbil bʌ ti plata, jumpꞌejl 
kilo i yalel, yicꞌot jumpꞌejl jarra melbil bʌ ti plata am bʌ 
i yalel ojlil kilo. Tiꞌ chaꞌpꞌejlel butꞌul tiꞌ nich harina wen 
chʌmen juchꞌbil bʌ xajcꞌubil bʌ yicꞌot aceite chaꞌan majtañʌl. 
20 Tsiꞌ yʌcꞌʌ jaꞌel lujuntsꞌijt cuchara melbil bʌ ti oro am bʌ 
wuccꞌal (140) gramos i yalel, butꞌul yicꞌot pom. 21 Tsiꞌ yʌcꞌʌ 
jaꞌel juncojt alʌ tat wacax, yicꞌot tat tiñʌmeꞌ, yicꞌot juncojt 
alʌ tat tiñʌmeꞌ an jax to bʌ jumpꞌejl jab chaꞌan miꞌ pulbentel 
lac Yum, 22  yicꞌot juncojt i tat chivo chaꞌan miꞌ tsʌnsʌntel 
chaꞌan mulil. 23  Jini majtañʌl chaꞌan miꞌ yʌqꞌuentel wocolix i 
yʌlʌ Dios jiñʌch chaꞌcojt tat wacax, yicꞌot joꞌcojt tat tiñʌmeꞌ, 
yicꞌot joꞌcojt tat chivo, yicꞌot joꞌcojt alʌ tat tiñʌmeꞌ an jax to 
bʌ jujumpꞌejl jab. Pejtelel iliyi jiñʌch i majtan jini Natanael i 
yalobil Zuar.

24 Cheꞌ tiꞌ yuxpꞌejlel qꞌuin jini Eliab i yalobil Helón tsaꞌ cꞌoti 
i yʌqꞌuen i majtan lac Yum. Jiñʌch yumʌl ti Zabulón. 25 Jini 
ofrenda tsaꞌ bʌ i yʌcꞌʌ jiñʌch jumpꞌejl colem plato melbil bʌ 
ti plata, jumpꞌejl kilo i yalel, yicꞌot jumpꞌejl jarra melbil bʌ 
ti plata am bʌ i yalel ojlil kilo. Tiꞌ chaꞌpꞌejlel butꞌul tiꞌ nich 
harina wen chʌmen juchꞌbil bʌ xajcꞌubil bʌ yicꞌot aceite 
chaꞌan majtañʌl. 26  Tsiꞌ yʌcꞌʌ jaꞌel lujuntsꞌijt cuchara melbil 
bʌ ti oro am bʌ wuccꞌal (140) gramos i yalel, butꞌul yicꞌot 
pom. 27 Tsiꞌ yʌcꞌʌ jaꞌel juncojt alʌ tat wacax, yicꞌot tat tiñʌmeꞌ, 
yicꞌot juncojt alʌ tat tiñʌmeꞌ an jax to bʌ jumpꞌejl jab chaꞌan 
miꞌ pulbentel lac Yum, 28  yicꞌot juncojt i tat chivo chaꞌan miꞌ 
tsʌnsʌntel chaꞌan mulil. 29 Jini majtañʌl chaꞌan miꞌ yʌqꞌuentel 
wocolix i yʌlʌ Dios jiñʌch chaꞌcojt tat wacax, yicꞌot joꞌcojt tat 
tiñʌmeꞌ, yicꞌot joꞌcojt tat chivo, yicꞌot joꞌcojt alʌ tat tiñʌmeꞌ an 
jax to bʌ jujumpꞌejl jab. Pejtelel iliyi jiñʌch i majtan jini Eliab 
i yalobil Helón.

30 Cheꞌ tiꞌ chʌmpꞌejlel qꞌuin jini Elisur i yalobil Sedeur tsaꞌ 
cꞌoti i yʌqꞌuen i majtan lac Yum. Jiñʌch yumʌl ti Rubén. 31 Jini 
ofrenda tsaꞌ bʌ i yʌcꞌʌ jiñʌch jumpꞌejl colem plato melbil bʌ 
ti plata, jumpꞌejl kilo i yalel, yicꞌot jumpꞌejl jarra melbil bʌ 
ti plata am bʌ i yalel ojlil kilo. Tiꞌ chaꞌpꞌejlel butꞌul tiꞌ nich 
harina wen chʌmen juchꞌbil bʌ xajcꞌubil bʌ yicꞌot aceite 
chaꞌan majtañʌl. 32  Tsiꞌ yʌcꞌʌ jaꞌel lujuntsꞌijt cuchara melbil 
bʌ ti oro am bʌ wuccꞌal (140) gramos i yalel, butꞌul yicꞌot 
pom. 33  Tsiꞌ yʌcꞌʌ jaꞌel juncojt alʌ tat wacax, yicꞌot tat tiñʌmeꞌ, 
yicꞌot juncojt alʌ tat tiñʌmeꞌ an jax to bʌ jumpꞌejl jab chaꞌan 
miꞌ pulbentel lac Yum, 34 yicꞌot juncojt i tat chivo chaꞌan miꞌ 
tsʌnsʌntel chaꞌan mulil. 35 Jini majtañʌl chaꞌan miꞌ yʌqꞌuentel 
wocolix i yʌlʌ Dios jiñʌch chaꞌcojt tat wacax, yicꞌot joꞌcojt tat 
tiñʌmeꞌ, yicꞌot joꞌcojt tat chivo, yicꞌot joꞌcojt alʌ tat tiñʌmeꞌ an 
jax to bʌ jujumpꞌejl jab. Pejtelel iliyi jiñʌch i majtan jini Elisur 
i yalobil Sedeur.

36  Cheꞌ tiꞌ joꞌpꞌejlel qꞌuin jini Selumiel i yalobil Zurisadai 
tsaꞌ cꞌoti i yʌqꞌuen i majtan lac Yum. Jiñʌch yumʌl ti Simeón. 
37 Jini ofrenda tsaꞌ bʌ i yʌcꞌʌ jiñʌch jumpꞌejl colem plato melbil 
bʌ ti plata, jumpꞌejl kilo i yalel, yicꞌot jumpꞌejl jarra melbil 
bʌ ti plata am bʌ i yalel ojlil kilo. Tiꞌ chaꞌpꞌejlel butꞌul tiꞌ 
nich harina wen chʌmen juchꞌbil bʌ xajcꞌubil bʌ yicꞌot aceite 
chaꞌan majtañʌl. 38  Tsiꞌ yʌcꞌʌ jaꞌel lujuntsꞌijt cuchara melbil 
bʌ ti oro am bʌ wuccꞌal (140) gramos i yalel, butꞌul yicꞌot 
pom. 39 Tsiꞌ yʌcꞌʌ jaꞌel juncojt alʌ tat wacax, yicꞌot tat tiñʌmeꞌ, 
yicꞌot juncojt alʌ tat tiñʌmeꞌ an jax to bʌ jumpꞌejl jab chaꞌan 
miꞌ pulbentel lac Yum, 40 yicꞌot juncojt i tat chivo chaꞌan miꞌ 
tsʌnsʌntel chaꞌan mulil. 41 Jini majtañʌl chaꞌan miꞌ yʌqꞌuentel 
wocolix i yʌlʌ Dios jiñʌch chaꞌcojt tat wacax, yicꞌot joꞌcojt tat 
tiñʌmeꞌ, yicꞌot joꞌcojt tat chivo, yicꞌot joꞌcojt alʌ tat tiñʌmeꞌ 
an jax to bʌ jujumpꞌejl jab. Pejtelel iliyi jiñʌch i majtan jini 
Selumiel i yalobil Zurisadai.

42  Cheꞌ tiꞌ wʌcpꞌejlel qꞌuin jini Eliasaf i yalobil Deuel tsaꞌ cꞌoti 
i yʌqꞌuen i majtan lac Yum. Jiñʌch yumʌl yaꞌ ti Gad. 43  Jini 
ofrenda tsaꞌ bʌ i yʌcꞌʌ jiñʌch jumpꞌejl colem plato melbil bʌ 
ti plata, jumpꞌejl kilo i yalel, yicꞌot jumpꞌejl jarra melbil bʌ 
ti plata am bʌ i yalel ojlil kilo. Tiꞌ chaꞌpꞌejlel butꞌul tiꞌ nich 
harina wen chʌmen juchꞌbil bʌ xajcꞌubil bʌ yicꞌot aceite 
chaꞌan majtañʌl. 44 Tsiꞌ yʌcꞌʌ jaꞌel lujuntsꞌijt cuchara melbil 

bʌ ti oro am bʌ wuccꞌal (140) gramos i yalel, butꞌul yicꞌot 
pom. 45 Tsiꞌ yʌcꞌʌ jaꞌel juncojt alʌ tat wacax, yicꞌot tat tiñʌmeꞌ, 
yicꞌot juncojt alʌ tat tiñʌmeꞌ an jax to bʌ jumpꞌejl jab chaꞌan 
miꞌ pulbentel lac Yum, 46  yicꞌot juncojt i tat chivo chaꞌan miꞌ 
tsʌnsʌntel chaꞌan mulil. 47 Jini majtañʌl chaꞌan miꞌ yʌqꞌuentel 
wocolix i yʌlʌ Dios jiñʌch chaꞌcojt tat wacax, yicꞌot joꞌcojt tat 
tiñʌmeꞌ, yicꞌot joꞌcojt tat chivo, yicꞌot joꞌcojt alʌ tat tiñʌmeꞌ 
an jax to bʌ jujumpꞌejl jab. Pejtelel iliyi jiñʌch i majtan jini 
Eliasaf i yalobil Deuel.

48  Cheꞌ tiꞌ wucpꞌejlel qꞌuin Elisama i yalobil Amiud tsaꞌ cꞌoti 
i yʌqꞌuen i majtan lac Yum. Jiñʌch yumʌl ti Efraín. 49 Jini 
ofrenda tsaꞌ bʌ i yʌcꞌʌ jiñʌch jumpꞌejl colem plato melbil bʌ 
ti plata, jumpꞌejl kilo i yalel, yicꞌot jumpꞌejl jarra melbil bʌ 
ti plata am bʌ i yalel ojlil kilo. Tiꞌ chaꞌpꞌejlel butꞌul tiꞌ nich 
harina wen chʌmen juchꞌbil bʌ xajcꞌubil bʌ yicꞌot aceite 
chaꞌan majtañʌl. 50 Tsiꞌ yʌcꞌʌ jaꞌel lujuntsꞌijt cuchara melbil 
bʌ ti oro am bʌ wuccꞌal (140) gramos i yalel, butꞌul yicꞌot 
pom. 51 Tsiꞌ yʌcꞌʌ jaꞌel juncojt alʌ tat wacax, yicꞌot tat tiñʌmeꞌ, 
yicꞌot juncojt alʌ tat tiñʌmeꞌ an jax to bʌ jumpꞌejl jab chaꞌan 
miꞌ pulbentel lac Yum, 52  yicꞌot juncojt i tat chivo chaꞌan miꞌ 
tsʌnsʌntel chaꞌan mulil. 53  Jini majtañʌl chaꞌan miꞌ yʌqꞌuentel 
wocolix i yʌlʌ Dios jiñʌch chaꞌcojt tat wacax, yicꞌot joꞌcojt tat 
tiñʌmeꞌ, yicꞌot joꞌcojt tat chivo, yicꞌot joꞌcojt alʌ tat tiñʌmeꞌ 
an jax to bʌ jujumpꞌejl jab. Pejtelel iliyi jiñʌch i majtan jini 
Elisama i yalobil Amiud.

54 Cheꞌ tiꞌ waxʌcpꞌejlel qꞌuin jini Gamaliel i yalobil Pedasur 
tsaꞌ cꞌoti i yʌqꞌuen i majtan lac Yum. Jiñʌch yumʌl ti Manasés. 
55 Jini ofrenda tsaꞌ bʌ i yʌcꞌʌ jiñʌch jumpꞌejl colem plato melbil 
bʌ ti plata, jumpꞌejl kilo i yalel, yicꞌot jumpꞌejl jarra melbil 
bʌ ti plata am bʌ i yalel ojlil kilo. Tiꞌ chaꞌpꞌejlel butꞌul tiꞌ 
nich harina wen chʌmen juchꞌbil bʌ xajcꞌubil bʌ yicꞌot aceite 
chaꞌan majtañʌl. 56  Tsiꞌ yʌcꞌʌ jaꞌel lujuntsꞌijt cuchara melbil 
bʌ ti oro am bʌ wuccꞌal (140) gramos i yalel, butꞌul yicꞌot 
pom. 57 Tsiꞌ yʌcꞌʌ jaꞌel juncojt alʌ tat wacax, yicꞌot tat tiñʌmeꞌ, 
yicꞌot juncojt alʌ tat tiñʌmeꞌ an jax to bʌ jumpꞌejl jab chaꞌan 
miꞌ pulbentel lac Yum, 58  yicꞌot juncojt i tat chivo chaꞌan miꞌ 
tsʌnsʌntel chaꞌan mulil. 59 Jini majtañʌl chaꞌan miꞌ yʌqꞌuentel 
wocolix i yʌlʌ Dios jiñʌch chaꞌcojt tat wacax, yicꞌot joꞌcojt tat 
tiñʌmeꞌ, yicꞌot joꞌcojt tat chivo, yicꞌot joꞌcojt alʌ tat tiñʌmeꞌ 

an jax to bʌ jujumpꞌejl jab. Pejtelel iliyi jiñʌch i majtan jini 
Gamaliel i yalobil Pedasur.

60 Cheꞌ tiꞌ bolompꞌejlel qꞌuin Abidán i yalobil Gedeoni tsaꞌ 
cꞌoti i yʌqꞌuen i majtan lac Yum. Jiñʌch yumʌl ti Benjamín. 
61 Jini ofrenda tsaꞌ bʌ i yʌcꞌʌ jiñʌch jumpꞌejl colem plato melbil 
bʌ ti plata, jumpꞌejl kilo i yalel, yicꞌot jumpꞌejl jarra melbil 
bʌ ti plata am bʌ i yalel ojlil kilo. Tiꞌ chaꞌpꞌejlel butꞌul tiꞌ 
nich harina wen chʌmen juchꞌbil bʌ xajcꞌubil bʌ yicꞌot aceite 
chaꞌan majtañʌl. 62  Tsiꞌ yʌcꞌʌ jaꞌel lujuntsꞌijt cuchara melbil 
bʌ ti oro am bʌ wuccꞌal (140) gramos i yalel, butꞌul yicꞌot 
pom. 63  Tsiꞌ yʌcꞌʌ jaꞌel juncojt alʌ tat wacax, yicꞌot tat tiñʌmeꞌ, 
yicꞌot juncojt alʌ tat tiñʌmeꞌ an jax to bʌ jumpꞌejl jab chaꞌan 
miꞌ pulbentel lac Yum, 64 yicꞌot juncojt i tat chivo chaꞌan miꞌ 
tsʌnsʌntel chaꞌan mulil. 65 Jini majtañʌl chaꞌan miꞌ yʌqꞌuentel 
wocolix i yʌlʌ Dios jiñʌch chaꞌcojt tat wacax, yicꞌot joꞌcojt tat 
tiñʌmeꞌ, yicꞌot joꞌcojt tat chivo, yicꞌot joꞌcojt alʌ tat tiñʌmeꞌ 
an jax to bʌ jujumpꞌejl jab. Pejtelel iliyi jiñʌch i majtan jini 
Abidán i yalobil Gedeoni.

66  Cheꞌ ti lujumpꞌejlel qꞌuin Ahiezer i yalobil Amisadai tsaꞌ 
cꞌoti i yʌqꞌuen i majtan lac Yum. Jiñʌch yumʌl ti Dan. 67 Jini 
ofrenda tsaꞌ bʌ i yʌcꞌʌ jiñʌch jumpꞌejl colem plato melbil bʌ 
ti plata, jumpꞌejl kilo i yalel, yicꞌot jumpꞌejl jarra melbil bʌ 
ti plata am bʌ i yalel ojlil kilo. Tiꞌ chaꞌpꞌejlel butꞌul tiꞌ nich 
harina wen chʌmen juchꞌbil bʌ xajcꞌubil bʌ yicꞌot aceite 
chaꞌan majtañʌl. 68  Tsiꞌ yʌcꞌʌ jaꞌel lujuntsꞌijt cuchara melbil 
bʌ ti oro am bʌ wuccꞌal (140) gramos i yalel, butꞌul yicꞌot 
pom. 69 Tsiꞌ yʌcꞌʌ jaꞌel juncojt alʌ tat wacax, yicꞌot tat tiñʌmeꞌ, 
yicꞌot juncojt alʌ tat tiñʌmeꞌ an jax to bʌ jumpꞌejl jab chaꞌan 
miꞌ pulbentel lac Yum, 70 yicꞌot juncojt i tat chivo chaꞌan miꞌ 
tsʌnsʌntel chaꞌan mulil. 71 Jini majtañʌl chaꞌan miꞌ yʌqꞌuentel 
wocolix i yʌlʌ Dios jiñʌch chaꞌcojt tat wacax, yicꞌot joꞌcojt tat 
tiñʌmeꞌ, yicꞌot joꞌcojt tat chivo, yicꞌot joꞌcojt alʌ tat tiñʌmeꞌ 
an jax to bʌ jujumpꞌejl jab. Pejtelel iliyi jiñʌch i majtan jini 
Ahiezer i yalobil Amisadai.

72  Cheꞌ tiꞌ junlujumpꞌejlel qꞌuin Pagiel i yalobil Ocrán tsaꞌ 
cꞌoti i yʌqꞌuen i majtan lac Yum. Jiñʌch yumʌl ti Aser. 73  Jini 
ofrenda tsaꞌ bʌ i yʌcꞌʌ jiñʌch jumpꞌejl colem plato melbil bʌ 
ti plata, jumpꞌejl kilo i yalel, yicꞌot jumpꞌejl jarra melbil bʌ 
ti plata am bʌ i yalel ojlil kilo. Tiꞌ chaꞌpꞌejlel butꞌul tiꞌ nich 

harina wen chʌmen juchꞌbil bʌ xajcꞌubil bʌ yicꞌot aceite 
chaꞌan majtañʌl. 74 Tsiꞌ yʌcꞌʌ jaꞌel lujuntsꞌijt cuchara melbil 
bʌ ti oro am bʌ wuccꞌal (140) gramos i yalel, butꞌul yicꞌot 
pom. 75 Tsiꞌ yʌcꞌʌ jaꞌel juncojt alʌ tat wacax, yicꞌot tat tiñʌmeꞌ, 
yicꞌot juncojt alʌ tat tiñʌmeꞌ an jax to bʌ jumpꞌejl jab chaꞌan 
miꞌ pulbentel lac Yum, 76  yicꞌot juncojt i tat chivo chaꞌan miꞌ 
tsʌnsʌntel chaꞌan mulil. 77 Jini majtañʌl chaꞌan miꞌ yʌqꞌuentel 
wocolix i yʌlʌ Dios jiñʌch chaꞌcojt tat wacax, yicꞌot joꞌcojt tat 
tiñʌmeꞌ, yicꞌot joꞌcojt tat chivo, yicꞌot joꞌcojt alʌ tat tiñʌmeꞌ an 
jax to bʌ jujumpꞌejl jab. Pejtelel iliyi jiñʌch i majtan jini Pagiel 
i yalobil Ocrán.

78  Cheꞌ tiꞌ lajchʌmpꞌejlel qꞌuin Ahira i yalobil Enán tsaꞌ cꞌoti 
i yʌqꞌuen i majtan lac Yum. Jiñʌch yumʌl ti Neftalí. 79 Jini 
ofrenda tsaꞌ bʌ i yʌcꞌʌ jiñʌch jumpꞌejl colem plato melbil bʌ 
ti plata, jumpꞌejl kilo i yalel, yicꞌot jumpꞌejl jarra melbil bʌ 
ti plata am bʌ i yalel ojlil kilo. Tiꞌ chaꞌpꞌejlel butꞌul tiꞌ nich 
harina wen chʌmen juchꞌbil bʌ xajcꞌubil bʌ yicꞌot aceite 
chaꞌan majtañʌl. 80 Tsiꞌ yʌcꞌʌ jaꞌel lujuntsꞌijt cuchara melbil 
bʌ ti oro am bʌ wuccꞌal (140) gramos i yalel, butꞌul yicꞌot 
pom. 81 Tsiꞌ yʌcꞌʌ jaꞌel juncojt alʌ tat wacax, yicꞌot tat tiñʌmeꞌ, 
yicꞌot juncojt alʌ tat tiñʌmeꞌ an jax to bʌ jumpꞌejl jab chaꞌan 
miꞌ pulbentel lac Yum, 82  yicꞌot juncojt i tat chivo chaꞌan miꞌ 
tsʌnsʌntel chaꞌan mulil. 83  Jini majtañʌl chaꞌan miꞌ yʌqꞌuentel 
wocolix i yʌlʌ Dios jiñʌch chaꞌcojt tat wacax, yicꞌot joꞌcojt tat 
tiñʌmeꞌ, yicꞌot joꞌcojt tat chivo, yicꞌot joꞌcojt alʌ tat tiñʌmeꞌ an 
jax to bʌ jujumpꞌejl jab. Pejtelel iliyi jiñʌch i majtan jini Ahira 
i yalobil Enán.

84-86  Pejtelel ili majtañʌl tac tsiꞌ yʌcꞌʌyob israelob cheꞌ bʌ tsaꞌ 
aqꞌuenti Dios jini pulʌntib, jintacʌch iliyi:

12 colem latu melbil bʌ ti plata, jumpꞌejl kilo i yalel ti 
jujumpꞌejl; 12 jarra melbil bʌ ti plata, ojlil kilo i yalel ti 
jujumpꞌejl, cheꞌ ti pejtelel jiñʌch 18 kilo; 12 alʌ latu melbil 
bʌ ti oro 100 gramo ti jujumpꞌejl, ñumen ti jumpꞌejl kilo ti 
pejtelel.

87 Pejtelel jini alʌcꞌʌl tac tsaꞌ bʌ i pʌyʌyob tilel chaꞌan 
miꞌ tsʌnsʌntel, jiñʌch lajchʌncojt alʌ tat wacax, yicꞌot 
lajchʌncojt tat tiñʌmeꞌ, yicꞌot lajchʌncojt alʌ tat tiñʌmeꞌ an 
tac bʌ jujumpꞌejl i jabilel, yicꞌot lajchʌncojt jini tat chivo 
muꞌ bʌ i tsʌnsʌntel chaꞌan mulil. Tsiꞌ chꞌʌmʌyob tilel jaꞌel 

majtañʌl tac melbil bʌ ti trigo. 88  Jini majtañʌl (chaꞌan miꞌ 
yʌqꞌuentel wocolix i yʌlʌ Dios) jiñʌch chʌncojt i chaꞌcꞌal alʌ 
tat wacax yicꞌot uxcꞌal tat tiñʌmeꞌ, yicꞌot uxcꞌal tat chivo, 
yicꞌot uxcꞌal alʌ tat tiñʌmeꞌ an tac bʌ jujumpꞌejl i jabilel. 
Pejtelel iliyi jiñʌch majtañʌl tac tsaꞌ bʌ aqꞌuenti Dios cheꞌ bʌ 
tsiꞌ yʌqꞌueyob jini pulʌntib. 89 Cheꞌ bʌ tsaꞌ ochi ti Tabernáculo 
Moisés chaꞌan miꞌ pejcan Dios, tsiꞌ yubibe i Tꞌan yaꞌ baꞌ tsiꞌ 
pʌsʌ i yutslel Dios tiꞌ yojlil i yejtal ángelob am bʌ tiꞌ pam 
Arca.

Aarón miꞌ tsꞌʌb jini cꞌajc

8  1-2  Lac Yum tsiꞌ pejca Moisés: Yom maꞌ suben Aarón: “Cheꞌ 
bʌ maꞌ tsꞌʌbe jini wucpꞌejl cꞌajc, acꞌʌ baꞌ miꞌ pʌs i cꞌʌcꞌal 

tiꞌ tojel a wut”, cheꞌen lac Yum. 3  Cheꞌʌch tsiꞌ mele Aarón. Tsiꞌ 
tsꞌʌbʌ jini cꞌajc tac tsolol bʌ ti jini lámpara*. Tsiꞌ yʌcꞌʌ baꞌ miꞌ 
pʌs i cꞌʌcꞌal tiꞌ tojel i wut cheꞌ bajcheꞌ tsiꞌ sube Moisés jini 
lac Yum. 4 Wen utsꞌatax jini lámpara, melbil ti puro oro. An i 
tsꞌijbal, jatsꞌbil ti martillo. Junsujm jach yicꞌot i cꞌʌclib, yicꞌot 
i cꞌʌb tac laj jatsꞌbil ti martillo. Cheꞌ bajcheꞌ lac Yum tsiꞌ wʌn 
sube Moisés, cheꞌʌch tsaꞌ mejli.

I sʌqꞌuesʌntel jini levíjob
5-6 Lac Yum tsiꞌ sube Moisés: Pʌyʌx loqꞌuel jini levíjob tiꞌ 

tojlel israelob chaꞌan maꞌ sʌqꞌuesañob. 7 Jiñʌch bajcheꞌ mi 
caj a sʌqꞌuesañob. Yom maꞌ chꞌʌm jini chꞌujul bʌ jaꞌ chaꞌan 
maꞌ tsijcañob. Yom miꞌ laj jujchiñob i tsutsel i cuctal. Laꞌ i 
wutsꞌob i pislel. 8  Cheꞌ ujtemix jini, laꞌ i pʌyob tilel juncojt alʌ 
tat wacax, yicꞌot majtañʌl bʌ harina wen chʌmen juchꞌbil bʌ 
yicꞌot aceite. Muqꞌuix a pʌy tilel yambʌ alʌ tat wacax chaꞌan 
maꞌ tsʌnsan chaꞌan mulil. 9 Cheꞌ jini yom maꞌ pʌy tilel jini 
levíjob baꞌan jini Tabernáculo baꞌ mi laꞌ tempan laꞌ bʌ quicꞌot. 
Yaꞌ yom maꞌ tempañob pejtelel israelob. 10 Pʌyʌ tilel jini levíjob 
baꞌ añon. Jini israelob mi caj i sʌtsꞌob i cꞌʌb tiꞌ pam jini levíjob. 
11 Cheꞌ jini Aarón mi caj i yʌcꞌ jini levíjob tic wenta cheꞌ bajcheꞌ 
jumpꞌejl majtañʌl muꞌ bʌ i jʌmtsꞌuntel muꞌ bʌ i yʌcꞌob israelob 
chaꞌan miꞌ melbeñoñob queꞌtel.

12  Jini levíjob mi caj i yʌcꞌob i cꞌʌb yaꞌ tiꞌ jol chaꞌcojt 
alʌ tat wacax. Muqꞌuix a tsʌnsan juncojt chaꞌan mulil. 
Yambʌ mi caj a tsʌnsan chaꞌan pulbil bʌ c majtan, chaꞌan 

cheꞌ jini tojbil miꞌ cʌytʌl i mul jini levíjob. 13  Muqꞌuix 
a wʌqꞌueñob i yeꞌtel jini levíjob tiꞌ tojlel Aarón yicꞌot 
i yalobilob. Muqꞌuix a wʌcꞌob tic wenta cheꞌ bajcheꞌ 
majtañʌl muꞌ bʌ i jʌmtsꞌuntel. 14  Cheꞌʌch mi caj a pʌy 
loqꞌuel jini levíjob tiꞌ tojlel israelob. Cheꞌ jini c chaꞌanix 
miꞌ cʌytʌlob jini levíjob.

15 Wiꞌil mi caj i yochelob jini levíjob chaꞌan miꞌ chaꞌleñob 
eꞌtel ti Tabernáculo, cheꞌ sʌqꞌuesʌbilobix. C majtañobʌch 
jini levíjob. 16  Come ti isujm c chaꞌañob jini levíjob tiꞌ tojlel 
pejtelel israelob. I qꞌuexolob pejtelel yʌx alʌl bʌ ti Israel ti 
jujumpꞌejl otot. Tsac pʌyʌ jini levíjob chaꞌan miꞌ yajñelob tic 
tojlel i wenta jini ñaxan bʌ alʌlob israeloꞌ bʌ. 17 Come pejtelel 
yʌx alʌl bʌ i yalobilob c chaꞌañobʌch, yicꞌot i yʌxꞌal alʌcꞌʌl 
tac, cꞌʌlʌl cheꞌ bʌ tsac tsʌnsa pejtelel jini yʌx alʌlob ti Egipto. 
Tsac pʌyʌyob chaꞌan miꞌ yajñelob tic tojlel. 18  Jini chaꞌan c 
chaꞌañob pejtelel jini levíjob, i qꞌuexolob pejtelel ascuñʌloꞌ 
bʌ israelob. 19 Tsa cʌcꞌʌyob tiꞌ wenta Aarón yicꞌot i yalobilob 
chaꞌan miꞌ chaꞌleñob eꞌtel ti Tabernáculo tiꞌ qꞌuexol israelob. 
Mi caj i yʌqꞌueñoñob c majtan tac chaꞌan i mul israelob. Cheꞌ 
jini muqꞌuix i mʌctañob wocol baꞌ ora miꞌ lʌcꞌtesañob i bʌ yaꞌ 
ti Chꞌujul bʌ Ajñibʌl jini israelob. Cheꞌ tsiꞌ yʌlʌ lac Yum.

20 Cheꞌʌch tsiꞌ meleyob Moisés yicꞌot Aarón yicꞌot pejtelel 
jini israelob. Tsiꞌ tsꞌʌctesayob pejtelel jini mandar tsaꞌ bʌ 
aqꞌuenti Moisés ti lac Yum. 21 Jini levíjob tsiꞌ sʌqꞌuesayob 
i bʌ. Tsiꞌ wutsꞌuyob i pislel. Aarón tsiꞌ yʌcꞌʌ jini levíjob tiꞌ 
wenta lac Yum cheꞌ bajcheꞌ i majtan. Tsiꞌ tsʌnsa tat wacax 
chaꞌan i mul chaꞌan miꞌ tajob i sʌqꞌuesʌntel. 22  Ti wiꞌil 
tsaꞌ cajiyob ti tilel jini levíjob chaꞌan miꞌ melob i yeꞌtel ti 
Tabernáculo tiꞌ tojlel Aarón yicꞌot i yalobilob. Cheꞌʌch tsaꞌ 
laj tsꞌʌctiyi i mandar lac Yum tsaꞌ bʌ subenti Moisés chaꞌan 
jini levíjob.

23-24 Cheꞌ jini lac Yum tsiꞌ sube Moisés: Cheꞌ anix joꞌpꞌejl 
i chaꞌcꞌal i jabilel juntiquil leví, mi mejlel i tech i yeꞌtel ti 
Tabernáculo. 25-26  Jinto cheꞌ anix lujumpꞌejl i yuxcꞌal jab miꞌ 
cʌy i chaꞌlen i yeꞌtel yaꞌ ti Tabernáculo. Mi mejlel i coltan i 
piꞌʌlob añoꞌ bʌ i yeꞌtel yaꞌ ti Tabernáculo. Pero mach yomix 
miꞌ chʌn chaꞌlen i yeꞌtel cheꞌ bajcheꞌ ti yambʌ ora. Cheꞌ bajcheꞌ 
jini mi caj a wʌqꞌueñob i yeꞌtel jini levíjob. Cheꞌ tsiꞌ yʌlʌ lac 
Yum.

NUMEROS 8

El Antiguo Testament en el ch'ol de Tumbalá  ©Liga Bíblica Internacional, 2011 



257

I qꞌuiñilel Pascua

9  Lac Yum tsiꞌ pejca Moisés yaꞌ ti colem bʌ i tiquiñal 
pañimil i cꞌabaꞌ Sinaí, cheꞌ ti ñaxan bʌ uw cheꞌ wolix 

i tejchel i chaꞌpꞌejlel jab i loqꞌuelob ti Egipto. Tsiꞌ sube: 
2-3  Subeñob israelob chaꞌan miꞌ chajpañob i qꞌuiñilel Pascua ti 
jujumpꞌejl jab. Ti i chʌnlujumpꞌejlel (14) tsic ti ñaxan bʌ uw 
ti ili jab cheꞌ ti icꞌajel, mi caj laꞌ tech jini qꞌuiñijel. Yom xucꞌul 
mi laꞌ mel cheꞌ bajcheꞌ wolic subeñet, cheꞌen lac Yum. 4-5 Jini 
chaꞌan Moisés tsiꞌ subeyob israelob chaꞌan miꞌ chajpañob i 
qꞌuiñilel jini Pascua. Tsiꞌ meleyob yaꞌ ti colem bʌ i tiquiñal 
pañimil i cꞌabaꞌ Sinaí cheꞌ tiꞌ chʌnlujumpꞌejlel tsic ti jini ñaxan 
bʌ uw cheꞌ wolix i bʌjlel qꞌuin. Jini israelob tsiꞌ meleyob cheꞌ 
bajcheꞌ tsiꞌ subeyob lac Yum Dios.

6 Pero ti jim bʌ ora añob chaꞌtiquil uxtiquil bibiꞌoꞌ bʌ chaꞌan 
tsiꞌ tʌlʌyob xchʌmel. Maꞌanic tsaꞌ mejli i melob i qꞌuiñilel 
Pascua ti jim bʌ ora. Tsaꞌ cꞌotiyob baꞌan Moisés yicꞌot Aarón 
ti jim bʌ ora. 7 Tsiꞌ yʌlʌyob: Joñon lojon bibiꞌon lojon chaꞌan 
tsac tʌlʌ lojon xchʌmel. ¿Chucoch ticꞌbilon lojon chaꞌan mi 
cʌqꞌuen lojon i majtan lac Yum cheꞌ i yorajlelix woli i yʌcꞌob 
pejtelel israelob? cheꞌob. 8  Moisés tsiꞌ jacꞌbeyob: Pijtanla, laꞌ to 
cubin chuqui mi caj i yʌl lac Yum chaꞌan jini woli bʌ laꞌ ñaꞌtan, 
cheꞌen.

9-10 Lac Yum tsiꞌ jacꞌbe Moisés: Subeñob jini israelob: Ñaꞌtanla 
jatetla yicꞌot laꞌ walobilob, mi an majqui bibiꞌ chaꞌan tsaꞌ ajni 
baꞌan xchʌmel, o mi ñajt añob ti xʌmbal cheꞌ tiꞌ yorajlel, mi 
mejlel i melob i qꞌuiñilel Pascua tic tojlel ti yambʌ uw. 11 Cheꞌ 
tiꞌ chʌnlujumpꞌejlel qꞌuin cheꞌ tiꞌ chaꞌpꞌejlel uw, cheꞌ miꞌ bʌjlel 
qꞌuin, laꞌ i chajpañob jini tiñʌmeꞌ chaꞌan miꞌ tsʌnsañob. Mi 
caj i cꞌuxob jini tiñʌmeꞌ yicꞌot waj mach bʌ anic i levadurajlel. 
Yom miꞌ cꞌuxob jini chꞌaj bʌ pimel. 12  Mach yomic miꞌ 
cʌybeñob i bʌcꞌtal jini weꞌelʌl chaꞌan miꞌ chaꞌ cꞌuxob ti yambʌ 
qꞌuin. Mach yomic miꞌ cꞌʌsbeñob i bʌquel. Cheꞌʌch yom miꞌ 
melob i qꞌuiñilel Pascua* cheꞌ bajcheꞌ tsac subeyetla. 13  Pero 
mi an winic muꞌ bʌ i toꞌo cʌy i bʌ cheꞌ sʌcʌch, cheꞌ maꞌanic baꞌ 
tsaꞌ majli, chaꞌan jach mach yomic i mel i qꞌuiñilel Pascua, cheꞌ 
jini wersa yom miꞌ chojquel loqꞌuel tiꞌ tojlel c winicob, come 
maꞌanic tsiꞌ yʌcꞌʌ i bʌ cheꞌ tiꞌ yorajlel miꞌ chaꞌleñob qꞌuiñijel 
tic tojlel. Jini chaꞌan i bajñel an tiꞌ wenta i mul jini winic. 14 Mi 

an winic chumul bʌ laꞌ wicꞌot mach bʌ i lumalic, yom bʌ i 
mel Pascua jaꞌel, lajal yom miꞌ melob cheꞌ bajcheꞌ jatetla. Jini 
chaꞌan junsujm jach jini qꞌuiñijel mi laꞌ mel, yicꞌot jini xjulaꞌob 
chumuloꞌ bʌ ti laꞌ tojlel. Cheꞌ tsiꞌ yʌlʌ lac Yum.

Tocal tiꞌ tojel Tabernáculo 
(Ex. 40.34-38)

15 Ti jini jach bʌ qꞌuin cheꞌ bʌ tsaꞌ ujti i waꞌchocoñob jini 
Tabernáculo, tsiꞌ moso jini Tocal. Cheꞌ ti icꞌajel chʌcleman tsaꞌ 
majli cheꞌ bajcheꞌ cꞌajc. Yaꞌ tsaꞌ jalꞌa cꞌʌlʌl ti sʌcꞌajel. 16  Cheꞌʌch 
tsaꞌ ujti ti pejtelel ora. Jini Tocal tsaꞌ bʌ i moso ti qꞌuiñil, 
chʌcleman tsaꞌ majli cheꞌ bajcheꞌ cꞌajc cheꞌ ti acꞌʌlel. 17 Pero 
cheꞌ bʌ tsaꞌ caji ti letsel majlel jini Tocal am bʌ yaꞌ tiꞌ pam jini 
Tabernáculo, jini israelob tsiꞌ tsajcayob majlel jinto tsaꞌ waꞌle 
jini Tocal. Yaꞌ tsaꞌ waꞌleyob jaꞌel. Tsiꞌ waꞌchocoyob pisil bʌ i 
yototob. 18  Cheꞌʌch tsiꞌ meleyob. Baqui jach bʌ ora lac Yum 
tsiꞌ subeyob majlel tsaꞌ majliyob. Cheꞌ bʌ tsiꞌ subeyob cʌytʌl, 
tsaꞌ cʌleyob yaꞌ baꞌ tsaꞌ waꞌle jini Tocal. 19 Mi cabʌl tsaꞌ jalꞌa 
jini Tocal, cabʌl tsaꞌ jalꞌayob jaꞌel. Tsiꞌ meleyob cheꞌ bajcheꞌ 
yom lac Yum. 20 Mi chaꞌpꞌejl uxpꞌejl jach qꞌuin yaꞌan jini Tocal, 
chaꞌpꞌejl uxpꞌejl jach qꞌuin yaꞌañob jaꞌel jini israelob, come 
cheꞌʌch tsiꞌ yʌqꞌueyob mandar lac Yum. Baꞌ ora tsiꞌ yʌcꞌʌ tac i 
tꞌan lac Yum chaꞌan miꞌ majlelob, tsaꞌ chaꞌ cajiyob ti xʌmbal. 
21 An i tajol tsaꞌ cʌle jini Tocal jumpꞌejl jach acꞌʌlel. Ti sʌcꞌan 
tsiꞌ chaꞌ techeyob i xʌmbal. An i tajol ti qꞌuiñil yicꞌot ti acꞌʌlel 
tsiꞌ tsʌcleyob majlel jini Tocal jini israelob. 22  Mi chaꞌpꞌejl 
qꞌuin, mi jumpꞌejl uw, mi jumpꞌejl jab yaꞌan jini Tocal tiꞌ pam 
jini Tabernáculo, yaꞌ tsaꞌ jalꞌayob jini israelob tiꞌ tꞌejl jini 
Tabernáculo. Jini jach tsaꞌ cajiyob ti xʌmbal cheꞌ bʌ tsaꞌ caji 
ti xʌmbal jini Tocal. 23  Tiꞌ mandar lac Yum tsaꞌ jalꞌayob. Cheꞌ 
jaꞌel tiꞌ mandar lac Yum tsaꞌ cajiyob ti xʌmbal. Cheꞌ bajcheꞌ lac 
Yum tsiꞌ wʌn sube Moisés, cheꞌʌch tsiꞌ meleyob. Tsiꞌ jacꞌbeyob 
i mandar.

Jini trompeta melbil bʌ ti plata

10  1-2  Lac Yum tsiꞌ sube Moisés: Mele chaꞌpꞌejl trompeta 
ti plata jatsꞌbil bʌ ti martillo chaꞌan maꞌ cꞌʌn a pʌy 

winicob baꞌ ora mi laꞌ tempan laꞌ bʌ, chaꞌan maꞌ subeñob i 
chajpañob i bʌ cheꞌ i yorajlelix miꞌ chaꞌ techob xʌmbal. 3  Cheꞌ 

mi laꞌ wus jini chaꞌpꞌejl trompeta, mux i ñaꞌtañob jini israelob 
chaꞌan woli a pʌyob, chaꞌan miꞌ tempañob i bʌ laꞌ wicꞌot yaꞌ tiꞌ 
tiꞌ jini Tabernáculo. 4 Pero cheꞌ jumpꞌejl jach miꞌ wustʌl jini 
trompeta, cojach yom miꞌ tilelob baꞌ añet jini ñuc tacoꞌ bʌ i 
yeꞌtel loqꞌuemoꞌ bʌ tiꞌ tojlel pejtel israelob. 5 Cheꞌ maꞌ ñijcañob 
chꞌojyel yicꞌot i tꞌan jini trompeta, muqꞌuix i techob xʌmbal 
jini añoꞌ bʌ tiꞌ tojel Tabernáculo baꞌ miꞌ pasel qꞌuin. 6 Cheꞌ tiꞌ 
chaꞌyajlel miꞌ wustʌl jini trompeta, miꞌ loqꞌuelob majlel jini 
israelob añoꞌ bʌ tiꞌ tojel Tabernáculo yaꞌ ti sur. Ti jujunyajl cheꞌ 
yom miꞌ techob xʌmbal, yom mi laꞌ wus jini trompeta. 7 Mach 
lajalic miꞌ wustʌl jini trompeta. Yom junchajp i tꞌan cheꞌ miꞌ 
tempañob i bʌ jini israelob. Yom yambʌ junchajp i tꞌan chaꞌan 
maꞌ ñijcañob chꞌojyel ti xʌmbal. 8  Cojach jini motomajob mi 
mejlel i wusob jini trompeta tac. Cheꞌ bajcheꞌ wolic subeñet, 
cheꞌʌch yom miꞌ melob laꞌ walobilob jaꞌel ti pejtelel ora.

9 Cheꞌ cꞌotemetixla ti laꞌ lumal, cheꞌ mi laꞌ loqꞌuel ti guerra 
tiꞌ tojlel jini woliyoꞌ bʌ ti ticꞌlaya, mux caj cubibeñetla i tꞌan 
jini trompeta tac cheꞌ mi laꞌ wus tiꞌ yorajlel wocol. Mux caj 
coltañetla. 10 Cheꞌ tiꞌ yorajlel laꞌ qꞌuiñijel tac jaꞌel, yicꞌot cheꞌ ti 
yorajlel ñuc bʌ qꞌuin laꞌ chaꞌan, yicꞌot cheꞌ tiꞌ tejchibal tac tsic, 
yom mi laꞌ wus jini trompeta tac. Yom tijicña laꞌ pusicꞌal cheꞌ 
mi laꞌ pulbeñon c majtan tac, yicꞌot cheꞌ mi laꞌ wʌqꞌueñon c 
majtan tac. Cheꞌ jini joñon mi caj c ñaꞌtan jini Trato bʌ c Tꞌan 
tsaꞌ bʌ cʌqꞌueyetla. Joñoñʌch laꞌ Yumon, laꞌ Dioson, cheꞌen lac 
Yum Dios.

Israelob tsaꞌ loqꞌuiyob ti Sinaí
11 Tsaꞌ letsi jini Tocal am bʌ tiꞌ pam jini Tabernáculo cheꞌ tiꞌ 

chaꞌpꞌejlel bʌ uw chaꞌan i chaꞌpꞌejlel jab, cheꞌ ti juncꞌal jini 
tsic. 12  Cheꞌ jini tsaꞌ cajiyob ti xʌmbal majlel jini israelob yaꞌ 
ti colem bʌ i tiquiñal pañimil i cꞌabaꞌ Sinaí. Chaꞌpꞌejl uxpꞌejl 
qꞌuin tsaꞌ jijliyob yaꞌ ti bij. Tsaꞌ waꞌle jini Tocal yaꞌ ti colem 
bʌ i tiquiñal pañimil i cꞌabaꞌ Parán. 13  Jiñʌch cojax to bʌ tsaꞌ 
cajiyob ti xʌmbal cheꞌ bʌ tsaꞌ aqꞌuenti mandar tac Moisés ti 
lac Yum Dios. 14 Ñaxan tsiꞌ teche xʌmbal i pꞌolbalob Judá yicꞌot 
i bandera. An tiꞌ wenta Naasón i yalobil Aminadab chaꞌan miꞌ 
pʌyob majlel. 15 Tsiꞌ tsajcayob majlel i pꞌolbalob Isacar. An tiꞌ 
wenta Natanael i yalobil Zuar chaꞌan miꞌ pʌyob majlel. 16  Tsiꞌ 
tsajcayob majlel i pꞌolbalob Zabulón. An tiꞌ wenta Eliab i 

yalobil Helón chaꞌan miꞌ pʌyob majlel. 17 Cheꞌ bʌ tsiꞌ chejeyob 
jini Tabernáculo, tsiꞌ qꞌuecheyob majlel i yalobilob Gersón 
yicꞌot i yalobilob Merari.

18  Jini i pꞌolbalob Rubén tsiꞌ tsajcayob majlel yicꞌot i 
bandera. An tiꞌ wenta Elisur i yalobil Sedeur chaꞌan miꞌ pʌyob 
majlel. 19 Tsaꞌ loqꞌuiyob jaꞌel i pꞌolbalob Simeón. An tiꞌ wenta 
Selumiel i yalobil Zurisadai chaꞌan miꞌ pʌyob majlel. 20 Tsaꞌ 
loqꞌuiyob jaꞌel i pꞌolbalob Gad. An tiꞌ wenta Eliasaf i yalobil 
Deuel chaꞌan miꞌ pʌyob majlel. 21 Tsaꞌ loqꞌuiyob majlel jaꞌel 
i pꞌolbalob Coat woli bʌ i qꞌuechob majlel jini Chꞌujul bʌ i 
bʌl Tabernáculo. Cheꞌ bʌ tsaꞌ cꞌotiyob jini wiꞌipatoꞌ bʌ, chaꞌ 
waꞌchocobilix jini Tabernáculo yaꞌ baꞌ mi caj i jijlelob.

22  I pꞌolbalob Efraín tsiꞌ tsajcayob majlel tiꞌ pat yicꞌot i 
bandera. An tiꞌ wenta Elisama i yalobil Amiud chaꞌan miꞌ 
pʌyob majlel. 23  I pꞌolbalob Manasés tsiꞌ tsajcayob majlel tiꞌ 
wenta Gamaliel i yalobil Pedasur. 24 I pꞌolbalob Benjamín tsiꞌ 
tsajcayob majlel tiꞌ wenta Abidán i yalobil Gedeoni.

25 Tiꞌ pat tsaꞌ loqꞌuiyob majlel i pꞌolbalob Dan tiꞌ wenta 
Ahiezer i yalobil Amisadai. 26  Tsaꞌ loqꞌuiyob jaꞌel i pꞌolbalob 
bʌ Aser tiꞌ wenta Pagiel i yalobil Ocrán. 27 Tsaꞌ loqꞌuiyob jaꞌel i 
pꞌolbalob Neftalí tiꞌ wenta Ahira i yalobil Enán. 28  Cheꞌʌch tsaꞌ 
loqꞌuiyob majlel jini israelob ti mojt ti mojt.

29 Moisés tsiꞌ pejca Hobab i jaꞌan, jiñʌch i yalobil Ragüel am 
bʌ ti Madián. Tsiꞌ sube: Muqꞌuix c majlel lojon yaꞌ ti lum baꞌ mi 
caj i yʌqꞌueñon lojon lac Yum. Conla. Mi a wom majlel quicꞌot 
lojon tijicña mi caj a wajñel, come lac Yum tsaꞌix i subeyob 
israelob mi caj i pʌsbeñob i yutslel i pusicꞌal, cheꞌen. 30 Pero 
Hobab tsiꞌ yʌlʌ: Mach majlicon. Com sujtel yaꞌ baꞌan c piꞌʌlob 
tic lumal, cheꞌen. 31 Moisés tsiꞌ chaꞌ sube: Wersa yom maꞌ majlel 
quicꞌot lojon. Mach a cʌyon lojon, come a cʌñʌyʌch jini colem 
bʌ i tiquiñal pañimil. Cabʌl mi mejlel a coltañon lojon. 32  Mi 
awomʌch majlel quicꞌot lojon, lac tem chaꞌan jach pejtelel muꞌ 
bʌ i yʌqꞌueñonla lac Yum. Cheꞌ bajcheꞌ miꞌ melbeñon lojon, 
cheꞌʌch mi caj c melbeñet lojon jaꞌel. Cheꞌ tsiꞌ yʌlʌ Moisés.

33  Tsiꞌ cʌyʌyob jini wits i cꞌabaꞌ Sinaí, jiñʌch i wits lac Yum. 
Uxpꞌejl qꞌuin tsiꞌ tsʌcleyob majlel jini Arca* tsaꞌ bʌ majli ti 
ñaxan chaꞌan miꞌ yajcʌbeñob lum baꞌ miꞌ cꞌajob i yo. 34 Jini 
Tocal i chaꞌan bʌ lac Yum temel tsaꞌ majli yicꞌotob cheꞌ bʌ tsiꞌ 
cʌyʌyob jini lum baꞌ tsaꞌ poj jijliyob. 35 Cheꞌ bʌ tsaꞌ caji ti majlel 

jini Arca, Moisés tsiꞌ pejca lac Yum: C Yum, tsictesan a pꞌʌtʌlel 
tiꞌ tojlel a contrajob, chaꞌan miꞌ putsꞌelob tiꞌ tojel a wut pejtel 
muꞌ bʌ i tsꞌaꞌleñetob, cheꞌen. 36 Cheꞌ bʌ tsaꞌ waꞌle jini Arca tsiꞌ 
yʌlʌ lac Yum: Chaꞌ chumlen tiꞌ tojlel israelob ti pic ti pic cheꞌ 
bajcheꞌ jaypijc añonla, cheꞌen.

Xculucap mut tac

11  Jini winicob tsaꞌ cajiyob ti wʌlwʌl aꞌleya tiꞌ tojlel lac 
Yum chaꞌan mach tijicñayobic. Lac Yum tsiꞌ yubibeyob 

i tꞌan. Tsaꞌ wen michꞌa. Tsiꞌ choco jubel cꞌajc. Tsaꞌ caji i jisañob 
yaꞌ ti junwejl i lum. 2  Jini woliyobix bʌ i yubiñob wocol tsaꞌ 
caji i pʌyob Moisés ti cꞌam bʌ tꞌan chaꞌan miꞌ coltañob. Tsaꞌ 
caji ti oración Moisés. Cheꞌ jini tsaꞌ yajpi jini cꞌajc. 3  Jini chaꞌan 
tsiꞌ yotsʌbeyob i cꞌabaꞌ jini lum Tabera am bʌ i sujmlel ti lac 
tꞌan, “Tsaꞌ Tsujqꞌui ti Cꞌajc”, come i cꞌʌcꞌal lac Yum tsiꞌ puluyob 
yaꞌi.

4 Jini egiptojob tsaꞌ bʌ i piꞌleyob tilel israelob tsaꞌ caji i 
woꞌwoꞌ ucꞌtañob i chubʌꞌan ti Egipto. Jini chaꞌan tsaꞌ caji i 
melob i pusicꞌal jaꞌel jini israelob. Tsiꞌ yʌlʌyob: ¿Bacan woli 
laj cꞌux weꞌelʌl? Anic lac chaꞌan weꞌelʌl cheꞌ bajcheꞌ ti Egipto 
tijicñayonla wʌle. 5 Sumuc jax jini chʌy, yicꞌot pepino, yicꞌot 
melón, yicꞌot cebolla, yicꞌot xꞌaxux, yicꞌot xwelux tsaꞌ bʌ laj 
cꞌuxu cheꞌ yaꞌto añonla ti Egipto, cheꞌob. 6 Wʌle cꞌuñonixla ti 
wiꞌñal. Ti jujumpꞌejl qꞌuin toꞌo maná woli la cʌqꞌuentel, cheꞌob. 
7 Jini maná cheꞌ ya wojwoxtʌl cheꞌ bajcheꞌ i bʌcꞌ xculanta, 
cheꞌʌch yilal bajcheꞌ i yetsel teꞌ. 8  Pejtelel jini yaꞌ bʌ añob ti 
jini lum tsaꞌ loqꞌui i lotob. Miꞌ juchꞌtacob ti ñaꞌatun. Miꞌ jatsꞌob 
ti teꞌ tac. Miꞌ chꞌʌxob ti pꞌejt chaꞌan miꞌ melob ti waj. Lajal i 
sumuclel cheꞌ bajcheꞌ pan xʌbʌl bʌ ti aceite. 9 Cheꞌ bʌ tsaꞌ jubi 
jini yeꞌeb ti acꞌʌlel, jini maná tsaꞌ jubi tilel jaꞌel.

10 Moisés tsiꞌ yubibeyob i yuqꞌuel winicob yicꞌot i piꞌʌlob, yaꞌ 
baꞌ waꞌalob tiꞌ tiꞌob i yotot. Jini chaꞌan tsaꞌ wen michꞌa lac Yum 
tiꞌ tojlelob. Tsiꞌ mele i pusicꞌal jaꞌel Moisés. 11 Moisés tsiꞌ sube lac 
Yum: A winicon. ¿Chucoch mij cuchbeñob i mul ili tejclumob? 
12  ¿Calobilob ba? ¿I taton ba? ¿Chucoch mic wersa cʌntañob cheꞌ 
bajcheꞌ alʌlob, cheꞌ lajal bajcheꞌ xꞌixic miꞌ mecꞌ majlel i yalobil 
chaꞌan miꞌ tsuꞌsan? Cheꞌʌch wolic pʌyob majlel ti jini lum baꞌ mi 
caj a wʌqꞌueñon lojon cheꞌ bajcheꞌ tsaꞌ wʌn subeyob c ñojteꞌel 
lojon. 13  ¿Baqui mi caj c taj weꞌelʌl chaꞌan mi cʌqꞌuen pejtelel 

NUMEROS 10 ,  11

El Antiguo Testament en el ch'ol de Tumbalá  ©Liga Bíblica Internacional, 2011 



262

ili winicob? Come woliyobix ti uqꞌuel tic tojlel. Woliꞌ yʌlob: 
“Aqꞌueñon lojon weꞌelʌl chaꞌan mij cꞌux lojon”, cheꞌob. 14 Mach 
cujchic c chaꞌan ili wocol. Mach mejlic cʌqꞌueñob chuqui woliꞌ 
cꞌajtibeñoñob. Wen wocol jax mi cubin. 15 Mi cheꞌʌch woli a 
ñaꞌtan, a wocolic mij cꞌajtibeñet, tsʌnsañon ti ora. Pʌsbeñon i 
yutslel a pusicꞌal. Laꞌ loqꞌuicon ti ili wocol, cheꞌen Moisés.

16  Jini chaꞌan lac Yum tsiꞌ sube Moisés: Tempan lujuntiquil 
i chʌncꞌal (70) winicob a cʌñʌyoꞌ bʌ, ñoxobix bʌ tiꞌ tojlel 
israelob añoꞌ bʌ i yeꞌtel. Pʌyʌyob tilel tiꞌ tiꞌ jini Tabernáculo. 
Laꞌ tem waꞌlecob a wicꞌot yaꞌi. 17 Cheꞌ jini mi caj c jubel tilel 
chaꞌan mic pejcañet. Mi caj cʌqꞌueñob jini Espíritu cheꞌ bajcheꞌ 
tsa cʌqꞌueyet. Cheꞌ jini temel mi caj laꞌ cuch ili wocol. Mi 
caj i coltañetob ili lujuntiquil i chʌncꞌal winicob. 18  Subeñob 
jini winicob woliyoꞌ bʌ ti wulwul tꞌan: Yom mi laꞌ sʌqꞌuesan 
laꞌ bʌ come ijcꞌʌl mi caj laꞌ cꞌux weꞌelʌl, come tsaꞌix laꞌ chaꞌle 
uqꞌuel tic tojlel. Tsaꞌ laꞌ wʌlʌ: “Anic lac chaꞌan weꞌelʌl wʌle 
cheꞌ bajcheꞌ ti Egipto, tijiñayonla”, cheꞌetla. 19 Jini chaꞌan mi 
caj cʌqꞌueñetla weꞌelʌl chaꞌan mi laꞌ cꞌux, mach chaꞌanic 
chaꞌpꞌejl qꞌuin, mi joꞌpꞌejl qꞌuin, mi lujumpꞌejl qꞌuin mi juncꞌal 
qꞌuin. 20 Jumpꞌejl uw mi caj laꞌ cꞌux jinto cheꞌ muqꞌuix laꞌ chaꞌ 
biꞌlen. Mi caj laꞌ xejtan. Mi caj i loqꞌuel ti laꞌ ñiꞌ. Come tsaꞌix laꞌ 
tsꞌaꞌleyon. Tsaꞌ laꞌ wucꞌta Egipto tic tojlel, cheꞌen lac Yum.

21 Cheꞌ jini Moisés tsiꞌ yʌlʌ: ¿Bajcheꞌ mi caj i yujtel iliyi? 
Wʌꞌan lujuncꞌal i chabajcꞌ mil (600,000) winicob. (Mach 
tsicbilobic jini xꞌixicob yicꞌot i yalobilob.) Pero jatet woli a wʌl 
mi caj i cꞌuxob weꞌelʌl. 22  Mi tsaꞌ lac tsʌnsa pejtelel la cʌlacꞌ, 
pejtelel jini tiñʌmeꞌ yicꞌot wacax, ¿jasʌl ba jini? Mi tsiꞌ laj 
muchꞌqui i bʌ jini chʌy am bʌ ti colem ñajb, ¿mejl ba lac chuc 
chaꞌan miꞌ cꞌuxob? cheꞌen Moisés. 23  Lac Yum tsiꞌ sube Moisés: 
¿Tsaꞌix ba jili c pꞌʌtʌlel? Muꞌ to a qꞌuel mi maꞌanic miꞌ tsꞌʌctiyel 
c tꞌan, cheꞌen lac Yum Dios.

24 Tsaꞌ loqꞌui Moisés ti Tabernáculo. Tsiꞌ subeyob winicob 
pejtelel chuqui tsiꞌ yʌlʌ lac Yum. Cheꞌ jini tsiꞌ tempayob i 
bʌ lujuntiquil i chʌncꞌal jini xñoxob añoꞌ bʌ i yeꞌtel tiꞌ tojlel 
israelob. Tsi subeyob waꞌtʌl tiꞌ joytʌlel jini Tabernáculo. 25 Lac 
Yum tsaꞌ jubi tilel ti Tocal. Tsiꞌ pejca Moisés. Tsiꞌ chꞌʌmʌ 
jini Espíritu am bʌ tiꞌ tojlel Moisés. Tsiꞌ yʌqꞌueyob jaꞌel jini 
lujuntiquil i chʌncꞌal xñoxob. Cheꞌ bʌ tsaꞌ tili i yEspíritu tiꞌ 
tojlelob, tsaꞌ cajiyob ti sub tꞌan. Jal tsiꞌ chʌn chaꞌleyob.

26  Chaꞌtiquil tsaꞌ cʌleyob ti xchumtʌl. Maꞌanix tsaꞌ majliyob 
yicꞌot i piꞌʌlob tiꞌ tiꞌ jini Tabernáculo. Tsaꞌ cajiyob ti sub tꞌan 
tiꞌ tojlel israelob. Juntiquil i cꞌabaꞌ Eldad, jini yambʌ i cꞌabaꞌ 
Medad. Cheꞌ jaꞌel tiꞌ tojlel jini chaꞌtiquil tsaꞌ cꞌoti jini Espíritu, 
anquese parte añob, pero chꞌʌmbilobix ti tsic yicꞌot jini yañoꞌ 
bʌ, anquese maꞌanic tsaꞌ mejliyob ti majlel yaꞌ ti Tabernáculo. 
Yaꞌ jach tsiꞌ chaꞌleyob subtꞌan yaꞌ baqui añob. 27 Ti ajñel tsaꞌ 
majliyob chaꞌtiquil uxtiquil winicob i subeñob Moisés. Tsiꞌ 
yʌlʌyob: Jini Eldad yicꞌot Medad wolix i chaꞌleñob subtꞌan yaꞌ 
baꞌ añon lojon, cheꞌob. 28  Mach utsꞌatic tsiꞌ yubi Josué (i yalobil 
Nun) i yaj eꞌtel Moisés, come i piꞌʌlʌch ti eꞌtel cꞌʌlʌl cheꞌ 
chꞌiton to. Tsiꞌ sube i yum: A wocolic c yum, yom maꞌ ticꞌob, 
cheꞌen jini Josué.

29 Moisés tsiꞌ jacꞌbe: ¿Yom ba tsʌytsʌyña a pusicꞌal tic tojlel? 
Maꞌ lon ñaꞌtan mach utsꞌatic miꞌ chaꞌleñob subtꞌan winicob, 
pero yomcu. Utsꞌat muqꞌuic i yʌqꞌueñob i yEspíritu lac Yum 
pejtelel winicob xꞌixicob, cheꞌen. 30 Cheꞌ jini Moisés yicꞌot 
jini xñoxtacob ti Israel tsaꞌ sujtiyob majlel jujuntiquil tiꞌ 
yotot.

31 Lac Yum tsiꞌ choco tilel pꞌʌtʌl bʌ icꞌ tsaꞌ bʌ i wetsꞌe tilel 
bajcꞌʌl xculucap. Tsaꞌ wejliyob tilel tiꞌ pam ñajb. Tsaꞌ jubiyob 
tiꞌ tojlel israelob yicꞌot tiꞌ joytʌlel yaꞌ baꞌañob. Baqui jach tsaꞌ 
loqꞌuiyob winicob, tsaꞌ majli i chucob. Jumpꞌejl qꞌuin xʌmbal 
ti jujunwejl cꞌʌlʌl baꞌ jaxʌl. Pecꞌ jach tsaꞌ wejliyob cꞌotel, 
ya jumpꞌejl jach metro i chanlel. 32  Ti jim bʌ qꞌuin pejtelel 
winicob xꞌixicob tsiꞌ tempayob jini xculucap. Maꞌanic tsaꞌ 
wʌyiyob ti acꞌʌlel. Chaꞌpꞌejl qꞌuin yicꞌot jumpꞌejl acꞌʌlel woliꞌ 
chucob jini xculucap. Jini mach bʌ cabʌlic tsaꞌ mejli i chuc, 
cojach lujumpꞌejl i yuxcꞌal ti pꞌujch, jujumpꞌujch jiñʌch cheꞌ 
bajcheꞌ jumpꞌejl colem coxtal tac tsiꞌ tempayob ti mojt ti mojt 
jini israelob. Pejtelel jini israelob tiꞌ pamol jini xchumtʌlob tsiꞌ 
tiquesayob ti qꞌuin i bʌcꞌtal jini xculucap. 33  Cheꞌ bʌ tsaꞌ caji i 
cꞌuxob jini weꞌelʌl, cheꞌ cajel jaxto woliꞌ jachꞌob, tsaꞌ michꞌa 
lac Yum tiꞌ contra pejtelel winicob. Tsiꞌ yʌqꞌueyob wen tsʌts 
bʌ wocol. Tsiꞌ jisayob lamital. 34 Jini chaꞌan tsiꞌ yotsʌbeyob i 
cꞌabaꞌ jini ajñibʌl Kibrot Hataava, yom bʌ miꞌ yʌl ti lac tꞌan, 

“Mucoñibʌl chaꞌan xwoꞌlelob”, come yaꞌi tsiꞌ mucuyob jini tsaꞌ 
bʌ i woꞌwoꞌ ucꞌtayob Egipto. 35 Tsaꞌ majliyob ti Hazerot. Yaꞌ tsaꞌ 
cʌleyob.

Miriam yicꞌot Aarón tsiꞌ wulwul aꞌleyob Moisés

12  Awilan tsaꞌ cajiyob ti wulwul aꞌleya Miriam yicꞌot 
Aarón tiꞌ contra Moisés chaꞌan tsiꞌ pʌyʌ i yijñam 

chꞌoyol bʌ ti Cus. 2  Tsaꞌ caji i yʌlob: ¿Cojach ba miꞌ chaꞌlen 
tꞌan lac Yum yicꞌot Moisés? ¿Mach ba anic miꞌ cꞌʌñonla jaꞌel? 
cheꞌob. 3  Lac Yum tsiꞌ yubibeyob i tꞌan. Uts i pusicꞌal Moisés 
ñumen bajcheꞌ pejtelel winicob ti pañimil. 4 Ti ora jach lac 
Yum tsiꞌ pʌyʌ Moisés yicꞌot Aarón yicꞌot Miriam. Tsiꞌ subeyob: 
Cucula ti laꞌ wuxticlel yaꞌ baꞌan Tabernáculo, cheꞌen. Jini 
chaꞌan tsaꞌ majliyob. 5 Lac Yum tsaꞌ jubi tilel ti Tocal. Tsaꞌ 
waꞌle tiꞌ tiꞌ Tabernáculo. Tsiꞌ pʌyʌ Aarón yicꞌot Miriam. Tsiꞌ 
lʌcꞌtesayob i bʌ tiꞌ chaꞌticlel. 6 Lac Yum tsiꞌ subeyob: Ñichꞌtanla 
ili c tꞌan. Mi añʌch laꞌ chaꞌan xꞌaltꞌan mi caj c pejcan ti ñajal. 
Mi caj c suben c tꞌan cheꞌ an tiꞌ wʌyib. 7 Pero mach cheꞌic mic 
pejcan c winic Moisés. Tsa cotsʌbe tiꞌ wenta Moisés pejtelel i 
piꞌʌlob, come cojach xucꞌul c pusicꞌal yicꞌot. 8  Mic chaꞌlen tꞌan 
yicꞌot Moisés cheꞌ bajcheꞌ mi laꞌ pejcan laꞌ bʌ ti jamʌl. Mach 
muculic c tꞌan tiꞌ tojlel. Mi cʌcꞌ c bʌ ti cʌjñel chaꞌan miꞌ qꞌuel 
bajcheꞌ quilal. ¿Chucoch maꞌanic tsaꞌ laꞌ chaꞌle bʌqꞌuen cheꞌ bʌ 
tsaꞌ laꞌ wulwul aꞌle c winic Moisés? cheꞌen lac Yum.

9 Cheꞌ jini tsaꞌ tili i michꞌajel lac Yum chaꞌan miꞌ contrajiñob. 
Tsaꞌ chaꞌ majli lac Yum. 10 Tsaꞌ letsi majlel jini Tocal tiꞌ tojlel 
Tabernáculo. Awilan anix i cꞌamʌjel Miriam. Sʌc petepet tsaꞌ 
majli i pʌchʌlel. Tsaꞌ caji i qꞌuel Aarón mach wenix i pʌchʌlel 
Miriam. 11 Ti wocol tꞌan tsiꞌ sube Moisés: A wocolic c yum, 
mach a wʌqꞌueñon lojon c toj ili mulil, come tontojon lojon. 
12  Mach a cʌy Miriam ame lajalic miꞌ cʌytʌl bajcheꞌ chʌmen 
bʌ alʌl ocꞌbenix bʌ i bʌcꞌtal miꞌ yilan pañimil, cheꞌen Aarón. 
13  Cheꞌ jini Moisés tsiꞌ pejca lac Yum Dios ti wocol tꞌan: C 
Yum Dios, mic subeñet, a wocolic, chaꞌ lajmesan jini c chich, 
cheꞌen.

14 Lac Yum tsiꞌ sube Moisés: Tsaꞌic tujbʌbenti i wut jini 
xꞌixic chaꞌan i tat, ¿mach ba muqꞌuic i yʌjqꞌuel ti quisin 
wucpꞌejl qꞌuin? Jini chaꞌan laꞌ chojquic loqꞌuel ti laꞌ tojlel 
wucpꞌejl qꞌuin. Cheꞌ miꞌ tsꞌʌctiyel, yom miꞌ chaꞌ ochel yaꞌ baꞌ 
chumuletla, cheꞌen lac Yum. 15 Jini chaꞌan wucpꞌejl qꞌuin 
tsaꞌ chojqui loqꞌuel Miriam tiꞌ tojlel i piꞌʌlob. Jini winicob 
xꞌixicob tsiꞌ pijtayob wucpꞌejl qꞌuin. Maꞌanic tsiꞌ poj techeyob i 

xʌmbal jinto cheꞌ chaꞌ yaꞌix an yicꞌotob. 16  Cheꞌ jini tsiꞌ cʌyʌyob 
Hazerot. Tsaꞌ cꞌotiyob ti colem bʌ i tiquiñal pañimil i cꞌabaꞌ 
Parán.

Lajchʌntiquil stsajiya pañimil 
(Dt. 1.19-33)

13  1-2  Lac Yum tsiꞌ sube Moisés: Choco majlel winicob 
chaꞌan miꞌ tsajiñob jini lum i cꞌabaꞌ Canaán muꞌ bʌ 

caj cʌqꞌueñob israelob. Choco majlel lajchʌntiquil yumʌlob 
loqꞌuemoꞌ bʌ ti jini lajchʌnmojt i yalobilob Israel, cheꞌen.

3-15 Jini chaꞌan tsiꞌ chocoyob loqꞌuel yaꞌ ti colem bʌ i 
tiquiñal pañimil i cꞌabaꞌ Parán cheꞌ bajcheꞌ tsiꞌ sube lac Yum. 
Pejtelel ili winicob añob i yeꞌtel tiꞌ tojlel i piꞌʌlob jiñʌch i 
cꞌabaꞌob:

Samúa i yalobil Zacur, loqꞌuem bʌ ti Rubén; Safat i yalobil 
Hori, loqꞌuem bʌ ti Simeón; Caleb i yalobil Jefone, loqꞌuem 
bʌ ti Judá; Igal i yalobil José, loqꞌuem bʌ ti Isacar; Oseas 
i yalobil Nun, loqꞌuem bʌ ti Efraín; Palti i yalobil Rafú, 
loqꞌuem bʌ ti Benjamín; Gadiel i yalobil Sodi, loqꞌuem bʌ ti 
Zabulón; Gadi i yalobil Susi, loqꞌuem bʌ ti Manasés, i yalobil 
José; Amiel i yalobil Gemali, loqꞌuem bʌ ti Dan; Setur i 
yalobil Micael, loqꞌuem bʌ ti Aser; Nahbi i yalobil Vapsi, 
loqꞌuem bʌ ti Neftalí; Guel i yalobil Maqui, loqꞌuem bʌ ti 
Gad.
16  Jiñʌch i cꞌabaꞌob winicob tsaꞌ bʌ i chocoyob majlel Moisés 

chaꞌan miꞌ tsajiñob jini lum. Moisés tsiꞌ qꞌuextʌbe i cꞌabaꞌ 
Oseas i yalobil Nun. Tsiꞌ yotsʌbe i cꞌabaꞌ Josué. 17 Cheꞌ bʌ 
tsiꞌ chocoyob majlel chaꞌan miꞌ qꞌuelob bajcheꞌ yilal jini lum 
Canaán, Moisés tsiꞌ subeyob: Cucula tiꞌ bijlel Neguev baꞌ mi 
laꞌ letsel ti wits. 18  Yom mi laꞌ wen qꞌuel jini lum bajcheꞌ yilal, 
yicꞌot bajcheꞌ yilalob jini winicob yaꞌ bʌ chumulob, mi chꞌejlob, 
mi mach chꞌejlobic, mi tsꞌitaꞌob, mi cabʌlob. 19 Qꞌuelela mi 
utsꞌat miꞌ yʌcꞌ i wut jini lum. Qꞌuelela mi joyolob ti tsꞌajc jini 
colem tejclum tac yicꞌot xchumtʌl tac, mi cabʌlob mi mach 
cabʌlobic. 20 Qꞌuelela jini lum, mi weñʌch yilal, mi mach 
wenic, mi an tacʌch i teꞌelal, mi maꞌanic. Mach laꞌ chaꞌlen 
bʌqꞌuen. Chꞌʌmʌla tilel i wut tac teꞌ chaꞌan mi laj qꞌuel bajcheꞌ 
yilal. Cheꞌ tsiꞌ yʌlʌ Moisés. I tejchibalix cꞌajbal, wolix i cꞌʌñꞌan 
i wut tsꞌusub.

21 Jini chaꞌan tsaꞌ cajiyob ti letsel majlel. Tsaꞌ caji i tsajiñob 
jini lum cꞌʌlʌl tiꞌ tiquiñal pañimil i cꞌabaꞌ Zin cꞌʌlʌl ti Rehob 
am bʌ tiꞌ bijlel Hamat. 22  Cheꞌ bʌ tsaꞌ ñumiyob ti Neguev 
tsaꞌ cꞌʌlʌ cꞌotiyob ti Hebrón, baꞌ tsiꞌ qꞌueleyob i pꞌolbalob 
Anac ti mojt ti mojt, Ahimán yicꞌot Sesai yicꞌot Talmai. 
Waꞌchocobilix Hebrón ti oniyi cheꞌ wucpꞌejl to jab yom chaꞌan 
miꞌ waꞌchocontel Zoán am bʌ ti Egipto. 23  Tsaꞌ cꞌotiyob jini 
lajchʌntiquilob ti joctʌl i cꞌabaꞌ Escol, yaꞌ baꞌ tsiꞌ tucꞌuyob 
jumpajl tsꞌusub, wen colem bʌ. Wersa yom chaꞌtiquil winicob 
chaꞌan miꞌ qꞌuechob majlel ti juntsꞌijt teꞌ. Tsiꞌ chꞌʌmʌyob 
sujtel jaꞌel i wut chꞌumacꞌ yicꞌot i wut higo. 24 Jini chaꞌan tsiꞌ 
yotsʌbeyob i cꞌabaꞌ ili lum Joctʌl Escol chaꞌan jini tsꞌusub tsaꞌ 
bʌ i tajayob.

25 Ñumenix chaꞌcꞌal qꞌuin tsaꞌ chaꞌ sujtiyob jini winicob baꞌan 
i piꞌʌlob. 26  Tsaꞌ chaꞌ cꞌotiyob ti Cades am bʌ yaꞌ ti colem bʌ 
i tiquiñal pañimil i cꞌabaꞌ Parán. Tsiꞌ subeyob Moisés yicꞌot 
Aarón yicꞌot pejtelel israelob bajcheꞌ yilal i lumal Canaán. 
Tsiꞌ pʌsbeyob jaꞌel i wut jini pʌcꞌʌbʌl tsaꞌ bʌ i tajayob. 27 Tsiꞌ 
yʌlʌyob: Tsaꞌ cꞌotiyon lojon yaꞌ baꞌ tsaꞌ chocoyon lojon majlel. 
Melel on miꞌ yʌcꞌ leche, yicꞌot chab. Wʌꞌ tsac chꞌʌmʌ lojon 
tilel tsꞌitaꞌ i wut teꞌ chaꞌan mi laꞌ qꞌuel. 28  Pero wen chꞌejlob 
jini winicob yaꞌ bʌ chumulob. Wen colem jini tejclum, joyolob 
ti tsꞌajc. Tsaj qꞌuele lojon jaꞌel jini wen chañoꞌ bʌ winicob i 
yalobilob Anac. 29 Yaꞌ chumulob i yalobilob Amalec ti Neguev. 
Jini heteojob, yicꞌot jebuseojob, yicꞌot amorreojob, chumulob 
ti wits. Jini cananeojob chumulob tiꞌ tiꞌ colem ñajb, yicꞌot tiꞌ tiꞌ 
Jordán jaꞌ, cheꞌob.

30 Cheꞌ jini Caleb tsaꞌ caji i xicꞌ i piꞌʌlob tiꞌ tojlel Moisés: 
Conla ti ora chaꞌan mi lac chꞌʌm jini lum, come mucꞌʌch i 
mʌjlel lac chaꞌan, cheꞌen Caleb. 31 Pero jini yañoꞌ bʌ winicob 
tsajniyoꞌ bʌ yicꞌot chaꞌan miꞌ qꞌuel tsiꞌ subeyob: Mach 
mejliconla ti letsel majlel ame i jisañonla laj contrajob come 
wen pꞌʌtʌlob, cheꞌob. 32  Cheꞌ jini tsiꞌ bʌcꞌtesayob i piꞌʌlob 
come tsiꞌ yʌlʌyob: Wen yujilob guerra winicob ti jini lum 
baꞌ tsajniyon lojon. Wen colemob jini chumuloꞌ bʌ ti Neguev 
tiꞌ bijlel Canaán baꞌ tsaꞌ ñumiyon lojon. 33  Tsaj qꞌuele lojon i 
yalobilob Anac, jini wen chañoꞌ bʌ winicob, cʌmbiloꞌ bʌ cꞌʌlʌl 
ti wajali. Wen pecꞌ tsaj qꞌuele lojon c bʌ cheꞌ bajcheꞌ ya alʌ 
sajcꞌ tiꞌ tojlelob, come wen chañob, cheꞌob.

Jini israelob tsiꞌ contrajiyob lac Yum

14  Cheꞌ jini tsaꞌ cajiyob ti cꞌam bʌ tꞌan yicꞌot uqꞌuel. 
Jumpꞌejl acꞌʌlel cꞌʌlʌl tsaꞌ sʌcꞌa maꞌanic tsaꞌ ñʌjchꞌiyob 

ti uqꞌuel. 2  Ti jumpꞌejlob i pusicꞌal tsaꞌ caji i contrajiñob 
Moisés yicꞌot Aarón pejtelel jini israelob. Tsiꞌ yʌlʌyob ti cꞌam 
bʌ tꞌan: Utsꞌat tsaꞌic chʌmiyon lojon tiꞌ lumal Egipto yicꞌot 
wʌꞌ ti tiquiñal pañimil baꞌ añonla. 3  ¿Chucoch woliꞌ pʌyon 
lojon majlel lac Yum ti jini lum baꞌ tsajniyob lac piꞌʌlob? Mux 
i jisañonla ti espada. Mux i pʌybeñon lojon quijñam, yicꞌot 
calobil lojon chaꞌan miꞌ yotsañob ti mozo eꞌtel. ¿Mach ba 
yomic mij coltan lojon c bʌ? Laꞌ sujticon lojon ti Egipto, cheꞌob. 
4 Ti jujumpꞌejl otot tsaꞌ caji i pejcañob i bʌ: Laꞌ lac yajcan 
juntiquil lac yum chaꞌan mi lac chaꞌ sujtel ti Egipto, cheꞌob.

5 Tsiꞌ yubiyob Moisés yicꞌot Aarón. Tsiꞌ pʌcchocoyob i bʌ 
tiꞌ tojlel pejtelel israelob yaꞌ baꞌ muchꞌulob. 6 Cheꞌ jini Josué 
i yalobil Nun, yicꞌot Caleb i yalobil Jefone, jini tsajniyoꞌ bʌ 
i qꞌuelob jini lum, tsiꞌ tsiliyob i pislel chaꞌan i chꞌijiyemlel i 
pusicꞌal. 7 Tsaꞌ caji i subeñob pejtelel israelob: Utsꞌatax jini lum 
baꞌ tsajni j qꞌuel lojon. Cabʌl miꞌ yʌcꞌ i wut pʌcꞌʌbʌl. 8  Cꞌux 
miꞌ yubiñonla lac Yum. Mi caj i yʌqꞌueñonla jini lum baꞌ yujil 
colel pejtelel pʌcꞌʌbʌl. Jiñʌch wen bʌ lum baꞌan cabʌl leche 
yicꞌot chab. 9 Laꞌ wocolic mach mi laꞌ chañꞌesan laꞌ bʌ tiꞌ tojlel 
lac Yum. Mach mi laꞌ bʌcꞌñan jini winicob yaꞌ bʌ añob ti jini 
lum. Lajalob jax yilal bajcheꞌ waj muꞌ bʌ laj cꞌux, come lac 
Yum woliꞌ cʌntañonla. Lac Yum tsaꞌix i cʌyʌ jini añoꞌ bʌ ti 
Canaán. Mach mi laꞌ bʌcꞌñañob, cheꞌ jini. Cheꞌ tsiꞌ xiqꞌuiyob 
Caleb. 10 Pero michꞌob jini winicob. Awilan yomobix julbʌl ti 
xajlel. Ti jim bʌ ora tsaꞌ tsictiyi i ñuclel lac Yum yaꞌ tiꞌ pam 
jini Tabernáculo baꞌ tsiꞌ laj qꞌueleyob.

11 Lac Yum tsiꞌ sube Moisés: ¿Jaypꞌejl to ora mi caj i 
michꞌleñoñob ili winicob? ¿Jaypꞌejl to ora maꞌanic mi caj i 
pꞌisob ti wenta jini ñuc tac bʌ c pꞌʌtʌlel tsaꞌ bʌ c pʌsbeyob? 
12  Jini chaꞌan mi caj c jisañob ti cꞌamʌjel tac. Mi caj c 
chilbeñob i lum. Pero mi caj c waꞌchocoñet tiꞌ tojlel yañoꞌ bʌ 
utsoꞌ bʌ i pusicꞌal. Mi caj c pꞌojlesañet chaꞌan miꞌ tilel yambʌ 
tejclum ñumen cabʌl bʌ cheꞌ bajcheꞌ iliyi, cheꞌen lac Yum.

13  Pero Moisés tsiꞌ sube lac Yum: Mach cheꞌiqui c Yum, come 
mi caj i yubiñob jini egiptojob. ¿Chuqui mi caj i yʌlob cheꞌ 

jini? Come yujilob tsaꞌ locꞌsayob tilel ti ñuc bʌ a pꞌʌtʌlel. 
14 Tsaꞌix i subeyob jini chumuloꞌ bʌ ti Canaán wʌꞌañet tic tojlel 
lojon. Laj yujilobix añet tic tojlel lojon. Maꞌ pejcan israelob 
cheꞌ bajcheꞌ miꞌ pejcañob i bʌ winicob cheꞌ miꞌ qꞌuelob i bʌ. 
Mic chumtʌl lojon ti yebal a Tocal. Maꞌ majlel ti ñaxan baqui 
jach maꞌ pʌyon lojon majlel. Maꞌ tojꞌesañon lojon majlel ti 
a Tocal cheꞌ ti qꞌuiñil yicꞌot ti cꞌajc cheꞌ ti acꞌʌlel. 15 A wujil 
chuqui mi caj i yʌlob winicob ti yan tac bʌ lum mi tsaꞌ jisa a 
winicob. Come ubibilix i chaꞌañob bajcheꞌ tsaꞌ wen coltayob ti 
yambʌ ora. Cheꞌ jini mi caj i yʌlob: 16  “Wersa tsiꞌ tsʌnsayob i 
Yum, come maꞌanic tsaꞌ mejli i cʌntañob ti tiquiñal bʌ pañimil. 
Maꞌanic tsaꞌ mejli i yotsañob ti jini wen bʌ lum, anquese tsiꞌ 
yʌqꞌueyob i tꞌan chaꞌan mi caj i yotsañob yaꞌi”. Cheꞌ mi caj i 
lon alob.

17 Jini chaꞌan c Yum, mij cꞌajtibeñet ti wocol tꞌan, laꞌ tsictiyic 
a pꞌʌtʌlel. Coltañon lojon cheꞌ bajcheꞌ tsaꞌ wʌlʌ. 18  Utsꞌat a 
pusicꞌal c Yum. Jal maꞌ cuchbeñon lojon c mul. Wen a wujil 
pꞌuntaya. Maꞌ ñusʌbeñon lojon c mul yicꞌot c jontolil lojon. 
Tojet jaꞌel. Wersa mi caj a wʌqꞌueñob i tojol i mul jini xmulilob, 
yicꞌot i yalobilob, yicꞌot i butsob, yicꞌot i pꞌolbalob i buts. Mi 
caj i tojbeñob i mul ti chʌnlajmlel. 19 Jini chaꞌan, c Yum, a 
wocolic pʌsbeñob i yutslel a pusicꞌal ili winicob. Ñusʌbeñob 
i mul, cheꞌ lajal bajcheꞌ tsaꞌ ñusʌbeyob i mul cheꞌ bʌ tsaꞌ 
loqꞌuiyon lojon ti Egipto cꞌʌlʌl wʌle. Cheꞌ tsiꞌ yʌlʌ Moisés.

Tsaꞌ aqꞌuentiyob wocol israelob 
(Dt. 1.34-40)

20 Cheꞌ jini lac Yum tsiꞌ yʌlʌ: Tsaꞌix c ñusʌbeyob i mul 
chaꞌan tsaꞌ cꞌajtibeyon ti wocol tꞌan. 21 A wujil cuxulon. Butꞌul 
pañimil tic ñuclel. Isujm jini c tꞌan. 22  Mi caj c mel pejtelel 
ili winicob, come tsiꞌ qꞌueleyob c ñuclel yicꞌot ñuc tac bʌ i 
yejtal c pꞌʌtʌlel tsaꞌ bʌ c pʌsbeyob ti Egipto yicꞌot yaꞌ ti jochol 
bʌ lum. Lujunyajlix tsiꞌ yilʌbeyoñob c pusicꞌal. Maꞌanic tsiꞌ 
pꞌisiyoñob ti wenta. 23  Anquese tsa cʌqꞌueyob c tꞌan i ñojteꞌelob 
chaꞌan mi caj cʌqꞌueñob i lum i pꞌolbal, maꞌanic mi caj i wis 
qꞌuelob jini lum mi juntiquilic tsaꞌ bʌ i tsꞌaꞌleyoñob. 24 Pero mi 
caj i qꞌuel jini lum jini c winic Caleb chaꞌan tsiꞌ ñopoyon ti 
pejtelel i pusicꞌal. Xucꞌul i pusicꞌal quicꞌot. Jini chaꞌan mi caj 
c pʌy ochel ti jini lum yaꞌ baꞌ tsajni i qꞌuel. Yaꞌ miꞌ cajelob ti 

chumtʌl i pꞌolbalob ti pejtelel ora. 25 Awilan jini israelob woliꞌ 
bʌcꞌñañob jini amalecob yicꞌot jini cananeojob chumuloꞌ bʌ ti 
joctʌl. Jini chaꞌan yom mi laꞌ sutqꞌuin laꞌ bʌ. Cucula ti colem 
bʌ i tiquiñal pañimil yaꞌ baꞌ tilemetla tiꞌ bijlel jini colem bʌ jaꞌ 
i cꞌabaꞌ Chʌchʌc bʌ Jaꞌ. Cheꞌ tsiꞌ yʌlʌ lac Yum.

26-27 Lac Yum tsiꞌ pejca jaꞌel Moisés yicꞌot Aarón: ¿Jaypꞌejl to 
ora mi caj cuchbeñob i mul ili winicob woliyoꞌ bʌ ti wulwul 
tꞌan chaꞌan mach yomobic i jacꞌbeñon c tꞌan? 28  Subeñob: 

“Chaꞌlenla bʌqꞌuen come cuxulon, cheꞌen lac Yum. Cheꞌ lajal 
bajcheꞌ tsaꞌ laꞌ wʌcꞌʌ laꞌ tꞌan chaꞌan mi laꞌ contrajiñon, cheꞌʌch 
mi caj contrajiñetla. 29 Miꞌ caj ti yajlel laꞌ bʌcꞌtal ilayi tiꞌ 
tiquiñal pañimil ti laꞌ pejtelel tsaꞌ bʌ laꞌ chañꞌesa laꞌ bʌ tic 
tojlel. Cheꞌ bajcheꞌ jaytiquiletla tsaꞌix bʌ laꞌ taja juncꞌal laꞌ 
jabilel, maꞌanic mi caj laꞌ wochel ti Canaán. 30 Pero Caleb, i 
yalobil Jefone, yicꞌot Josué i yalobil Nun, miꞌ cajelob ti ochel 
ti jini lum chaꞌan miꞌ tsꞌʌctiyel c tꞌan. 31 Tsaꞌ laꞌ lon alʌ miꞌ 
cajelob ti ochel laꞌ walobilob ti majtan eꞌtel tiꞌ tojlel i yumob 
jini lum, pero joñon mi caj c pʌyob ochel ti jini lum. Mi caj 
cotsañob tiꞌ yum jini lum baꞌ tsaꞌ laꞌ tsꞌaꞌle. 32  Jixcu jatetla, wʌꞌ 
jach mi caj ti yajlel laꞌ bʌcꞌtal ila tiꞌ tiquiñal pañimil. 33  Jini 
laꞌ walobilob mi caj i toꞌol chaꞌleñob xʌmbal ñumel ti colem 
bʌ i tiquiñal pañimil chaꞌan tiꞌ caj laꞌ mul. Chaꞌcꞌal jab mi caj 
i chaꞌleñob xʌmbal ñumel jinto mi laꞌ laj chʌmel jatet bʌ la. 
34 Cheꞌ lajal bajcheꞌ tsajniyetla laꞌ tsajin jini lum chaꞌcꞌal qꞌuin 
cheꞌ jaꞌel chaꞌcꞌal jab mi caj laꞌ wubin cabʌl wocol chaꞌan laꞌ 
mul, jujumpꞌejl jab chaꞌan jujumpꞌejl qꞌuin. Cheꞌ jini mux caj 
cʌntesañetla. Wocol jax mi caj laꞌ toj laꞌ mul chaꞌan tsaꞌix laꞌ 
tsꞌaꞌleyon. 35 Joñon laꞌ Yumon. Tsaꞌix c chaꞌle tꞌan. Mi caj c mel 
ili winicob tsaꞌ bʌ i contrajiyoñob cheꞌ bajcheꞌ tsac subeyetla. 
Mi caj i laj cꞌunꞌañob ila tiꞌ tiquiñal pañimil. Miꞌ cajelob ti 
chʌmel”. Cheꞌ yom maꞌ subeñob, cheꞌen lac Yum Dios.

Jini lujuntiquil stsajiya pañimil tsaꞌ chʌmiyob
36-37 Jini winicob tsaꞌ bʌ i chocoyob majlel Moisés chaꞌan 

miꞌ tsajiñob lum tsaꞌ chʌmiyob tiꞌ tojlel lac Yum. Come tsiꞌ 
techeyob jontol bʌ tꞌan tiꞌ contra lac Yum cheꞌ bʌ tsaꞌ chaꞌ 
cꞌotiyob yaꞌ baꞌan israelob. Come tsiꞌ bʌcꞌtesayob israelob. Jini 
chaꞌan tsaꞌ bʌcꞌ tili cꞌamʌjel chaꞌan miꞌ jisañob. 38  Jini jach 
Josué i yalobil Nun, yicꞌot Caleb i yalobil Jefone, cuxul tsaꞌ 

cʌleyob cheꞌ bʌ tsaꞌ chʌmiyob jini lujuntiquil i piꞌʌlob tsajni bʌ 
i qꞌuelob jini lum.

Tsiꞌ jisayob jini añoꞌ bʌ ti Horma 
(Dt. 1.41-46)

39 Moisés tsiꞌ chaꞌ subeyob israelob pejtelel ili tꞌan. Cheꞌ jini 
wen chꞌijiyem tsaꞌ cʌleyob tiꞌ pejtelelob. 40 Cheꞌ ti yijcꞌʌlal 
wen sebto tsaꞌ chꞌojyiyob. Tsaꞌ cajiyob ti letsel majlel yaꞌ ti 
chan bʌ wits. Tsiꞌ yʌlʌyob: Wolix c ñaꞌtan lojon an lojon c mul 
chaꞌan maꞌanic tsac jacꞌʌ lojon c pʌyol, pero chajpʌbilonix 
lojon chaꞌan mic majlel lojon ti jini lum tsaꞌ bʌ i ñaꞌta i 
yʌqꞌueñonla lac Yum Dios, cheꞌob. 41 Moisés tsiꞌ yʌlʌ: Tsaꞌix 
ñumi i yorajlel. Wolix laꞌ ñusʌben i mandar lac Yum, come 
tsiꞌ subeyetla chaꞌan mi laꞌ sujtel yaꞌ tiꞌ tiquiñal pañimil. Isujm 
mic subeñetla mach utsꞌatic mi caj laꞌ loqꞌuel mi cheꞌʌch mi laꞌ 
mel cheꞌ bajcheꞌ woli laꞌ lon ñaꞌtan. 42  Lolom jax mi laꞌ letsel 
majlel, come maꞌanic miꞌ majlel lac Yum laꞌ wicꞌot. Mach chʌn 
majliquetla, ame jisʌntiquetla tiꞌ tojlel laꞌ contrajob. 43  Mi caj i 
jisañetla ti espada jini amalecob yicꞌot cananeojob yaꞌ baꞌ woli 
laꞌ lon ñaꞌtan majlel, chaꞌan tsaꞌ laꞌ cʌyʌ laꞌ ñop lac Yum. Jini 
chaꞌan lac Yum tsaꞌix i cʌyʌyetla. Cheꞌ tsiꞌ yʌlʌ Moisés. 44 Pero 
tsiꞌ wersa ñaꞌtayob letsel yaꞌ ti wits, anquese maꞌanic tsaꞌ 
majli Moisés. Maꞌanic tsaꞌ majli jaꞌel jini Arca i chaꞌan bʌ lac 
Yum. 45 Tsaꞌ jubiyob tilel jini amalecob yicꞌot jini cananeojob 
chumuloꞌ bʌ ti wits. Tsiꞌ contrajiyob. Tsiꞌ yajñesayob cꞌʌlʌl ti 
Horma.

Mandar chaꞌan majtañʌl tac

15  1-2  Lac Yum tsiꞌ sube Moisés: Yom maꞌ subeñob 
israelob: Cheꞌ ochemobix laꞌ walobilob yaꞌ ti jini 

lum muꞌ bʌ caj cʌqꞌueñob, 3  mi yomob i yʌqꞌueñon pulbil tac 
bʌ c majtan, yicꞌot jini tsʌnsʌbil tac bʌ c majtan tilem bʌ 
tiꞌ pusicꞌal, cheꞌ miꞌ tsꞌʌctesañob i tꞌan, o cheꞌ tiꞌ yorajlel tac 
laꞌ qꞌuiñijel, laꞌ i yʌqꞌueñoñob xojocña bʌ i yujtsꞌil tic tojlel. 
4 Jini muꞌ bʌ i chꞌʌmbeñon tilel c majtan, laꞌ i chꞌʌmbeñon 
tilel yicꞌot c majtan melbil bʌ ti harina. Yom uxpꞌejl litro jini 
juchꞌbil bʌ harina xajcꞌubil bʌ yicꞌot ojlil i chaꞌpꞌejl litro aceite. 
5 Yom mi laꞌ wʌcꞌ ojlil i chaꞌpꞌejl litro vino, jiñʌch japbil bʌ 
majtañʌl, baꞌ ora maꞌ wʌqꞌueñon juncojt tiñʌmeꞌ.

6 Mi tat tiñʌmeꞌ jini alʌcꞌʌl muꞌ bʌ a tsʌnsan, yom maꞌ cꞌʌn 
wʌcpꞌejl litro juchꞌbil bʌ harina xajcꞌubil bʌ yicꞌot chaꞌpꞌejl 
litro aceite, 7 yicꞌot chaꞌpꞌejl litro vino chaꞌan japbil bʌ 
majtañʌl. Jiñʌch xojocña bʌ c majtan. 8-9 Mi i tat wacax jini 
muꞌ bʌ laꞌ wʌqꞌueñon, yom maꞌ cꞌʌn bolompꞌejl litro juchꞌbil bʌ 
harina xajcꞌubil bʌ yicꞌot uxpꞌejl litro aceite. Jiñʌch yom cheꞌ 
a wom a tsꞌʌctesan a tꞌan, yicꞌot cheꞌ maꞌ wʌqꞌueñonla wocolix 
cʌlʌ. 10 Yom jaꞌel uxpꞌejl litro vino chaꞌan japbil bʌ majtañʌl. 
Jiñʌch xojocña bʌ pulbil bʌ c majtan. 11-12  Cheꞌʌch yom mi laꞌ 
mel cheꞌ mi laꞌ wʌqꞌueñon jujuncojt c majtan mi tat wacax, mi 
tat tiñʌmeꞌ, mi alʌ tat tiñʌmeꞌ, mi alʌ tat chivo.

13-14 Pejtelel jini israelob cheꞌʌch mi caj i melob bajcheꞌ iliyi, 
chaꞌan xojocña tic tojlel jini pulbil bʌ c majtan. Cheꞌʌch 
yom miꞌ melob ti pejtelel ora laꞌ walobilob yicꞌot jini ñajt bʌ 
chꞌoyolob añoꞌ bʌ ti laꞌ tojlel. 15 Pejtelel chumuloꞌ bʌ ti jini lum 
junlajal mi caj i jacꞌob c mandar, jini israelob yicꞌot jini ñajt 
bʌ chꞌoyolob, yicꞌot laꞌ walobilob ti pejtelel ora. Junlajaletla 
tic tojlel. 16  Jumpꞌejl jach mandar yom mi laꞌ jacꞌ israelet bʌ la 
yicꞌot laꞌ piꞌʌlob ti chumtʌl parte bʌ chꞌoyolob, cheꞌen lac Yum.

17-18  Lac Yum tsiꞌ chaꞌ sube Moisés: Yom maꞌ cʌntesan jini 
israelob baꞌ ora ochemobix ti jini lum baꞌ mi caj cʌqꞌueñob. 
19-21 Cheꞌ miꞌ yujtel i tucꞌbeñob i wut i pʌcꞌʌb tac, yom miꞌ 
yʌqꞌueñoñob c majtan. Laꞌ i chꞌʌmob ñaxan bʌ i wut trigo 
chaꞌan miꞌ melbeñoñob junqꞌuejl colem waj chaꞌan c majtan. 
Cheꞌʌch yom miꞌ yʌqꞌueñoñob ti jujumpꞌejl jab. Cheꞌ yom miꞌ 
melob laꞌ walobilob jaꞌel cꞌʌlʌl ti pejtelel ora.

22  Cheꞌ añob i sajtemal cheꞌ maꞌanic miꞌ jacꞌbeñoñob 
pejtelel ili c mandar tsaꞌ bʌ c subeyob, 23-24 ti jim bʌ ora 
cheꞌ miꞌ ñaꞌtʌntel i mul, laꞌ tilicob pejtelel israelob chaꞌan 
miꞌ yʌqꞌueñoñob juncojt tat wacax chaꞌan pulbil bʌ c 
majtan. Temel yom miꞌ yʌqꞌueñoñob yicꞌot majtañʌl melbil 
bʌ ti harina, yicꞌot vino jaꞌel jini japbil bʌ c majtan. Yom 
miꞌ yʌqꞌueñoñob jaꞌel juncojt tat chivo chaꞌan i ñusʌntel 
mulil. Cheꞌ yom miꞌ melob laꞌ pꞌolbalob ti pejtelel ora. 25 Jini 
motomaj mi caj i tsʌnsan jini majtañʌl chaꞌan i tojol i mul 
pejtelel israelob. Cheꞌ jini mi caj i ñusʌbentelob i mul, come 
an i sajtemal anquese maꞌanic tsiꞌ ñaꞌtayob. Jini chaꞌan tiꞌ 
pejtelelob yom miꞌ chꞌʌmob tilel pulbil bʌ c majtan yicꞌot 
majtañʌl chaꞌan miꞌ ñusʌbentelob i mul. 26  Cheꞌ jini mi caj c 

ñusʌbeñob i mul pejtelel israelob, yicꞌot jini ñajt bʌ chꞌoyolob 
woliyoꞌ bʌ ti chumtʌl ti laꞌ tojlel, come tiꞌ pejtelelob miꞌ tajob i 
mul chaꞌan tiꞌ caj i mul juntiquil.

27 Mi an i sajtemal juntiquil, yom miꞌ yʌcꞌ juncojt i ñaꞌal 
chivo am bʌ jumpꞌejl i jabilel chaꞌan i tojol i mul. 28  Jini 
motomaj mi caj i yʌqꞌueñon c majtan chaꞌan i tojol mulil. Mi 
caj c ñusʌbeñob i mul jini winicob. 29 Jini israelob yicꞌot i 
piꞌʌlob ti chumtʌl parte bʌ i lumal junlajal jach mi caj i jacꞌob 
ili mandar. 30 Pero majqui jach miꞌ chaꞌlen mulil chaꞌan jach 
yom jontolil, mi jini Israel bʌ, mi jini ñajt bʌ chꞌoyol, wolix i 
tsꞌaꞌleñon. Wersa yom miꞌ chojquel loqꞌuel tiꞌ lumal jini winic. 
31 Come maꞌanic tsiꞌ jacꞌʌ c tꞌan. Tsaꞌ jach i tꞌuchta c mandar. 
Jini chaꞌan wersa yom miꞌ chojquel loqꞌuel jini winic. Bajñel 
an tiꞌ wenta chaꞌan miꞌ toj i mul. Cheꞌ tsiꞌ yʌlʌ lac Yum.

Miꞌ jujlel ti xajlel xñusa mandar tiꞌ yorajlel cꞌaj o
32  Cheꞌ yaꞌ añob pejtelel israelob yaꞌ ti colem bʌ i tiquiñal 

pañimil, tsiꞌ tajayob juntiquil winic woli bʌ ti xotꞌ siꞌ cheꞌ tiꞌ 
yorajlel cꞌaj o. 33  Jini tsaꞌ bʌ cꞌoti i tajob jini winic cheꞌ woli 
ti xotꞌ siꞌ tsiꞌ pʌyʌyob tilel baꞌan Moisés yicꞌot baꞌan Aarón, 
jiñʌch añoꞌ bʌ i yeꞌtel. 34 Tsiꞌ yotsayob ti mʌjquibʌl, come 
maxto tsiquilic chuqui mi caj i tumbentel. 35 Lac Yum tsiꞌ sube 
Moisés: Wersa miꞌ tsʌnsʌntel jini winic. Laꞌ i pʌyob loqꞌuel 
i piꞌʌlob tiꞌ tiꞌ jini tejclum chaꞌan miꞌ julob ti xajlel, cheꞌen. 
36 Cheꞌ jini tsiꞌ pʌyʌyob loqꞌuel ti tejclum chaꞌan miꞌ julob. Tsaꞌ 
chʌmi jini winic cheꞌ bajcheꞌ lac Yum tsiꞌ sube Moisés.

I chꞌʌjlil i tiꞌ tiꞌil i bujcob
37-38  Lac Yum tsiꞌ pejca Moisés: Subeñob israelob: Yom mi 

laꞌ jochꞌ i tiꞌ tiꞌil laꞌ bujc jatetla yicꞌot laꞌ walobilob ti pejtelel 
ora. Cheꞌ jaꞌel yom mi laꞌ wʌcꞌ jujuntꞌujm yʌjyʌx puy yaꞌ tiꞌ tiꞌil. 
39 Cheꞌ mi laꞌ qꞌuel yom mi laꞌ cꞌajtesan ti laꞌ pusicꞌal pejtelel c 
mandar, chaꞌan tsꞌʌcʌl mi laꞌ chʌn mel, chaꞌan mach yomic mi 
laꞌ mel jini muꞌ bʌ laꞌ bajñel ñaꞌtan ti laꞌ pusicꞌal. Mach yomic 
mi laꞌ tsʌclan jini muꞌ bʌ i bajñel qꞌuel laꞌ wut chaꞌan miꞌ 
yʌqꞌueñetla laꞌ taj laꞌ tsꞌiꞌlel. 40 Yom cꞌajal laꞌ chaꞌan ti pejtelel 
ora chaꞌan mi laꞌ jacꞌ pejtelel jini c mandar, chaꞌan chꞌujul mi 
laꞌ wajñel tic tojlel.

41 Joñoñʌch laꞌ Yumon laꞌ Dioson tsaꞌ bʌ c locꞌsayetla tiꞌ 
lumal Egipto chaꞌan mi laꞌ chꞌujutesañon. Come laꞌ Yumon laꞌ 
Dioson, cheꞌen lac Yum Dios.

I jontolil Coré

16  Jini Coré (i yalobil Ishar, i yalobil bʌ Coat, i yalobil 
bʌ Leví) tsiꞌ laja i tꞌan yicꞌot Datán yicꞌot Abiram 

(i yalobilob Eliab), yicꞌot On (i yalobil Pelet). Datán yicꞌot 
Abiram yicꞌot On loqꞌuemob tiꞌ pꞌolbal Rubén. 2  Tsaꞌ caji i 
contrajiñob Moisés. Tsiꞌ coltayob lujuncꞌal yicꞌot lujuntiquil 
i yuxcꞌal (250) winicob, jini ñuc tacoꞌ bʌ i yeꞌtel tiꞌ tojlel 
israelob, yajcʌbiloꞌ bʌ chaꞌan miꞌ cʌntañob winicob. 3  Cheꞌ jini 
tsaꞌ majliyob i pejcan Moisés yicꞌot Aarón: Jasʌlix chuqui woli 
laꞌ mel, cheꞌob. Come laj chꞌujulonla ti Israel. Junlajalonla. 
Baqui jach añonla yaꞌan lac Yum la quicꞌot. ¿Chucoch mi 
laꞌ chʌn otsan laꞌ bʌ ti yumʌl tiꞌ tojlel i chaꞌañoꞌ bʌ lac Yum 
chaꞌan mic yumañet lojon? cheꞌob. 4-5 Cheꞌ bʌ tsiꞌ yubi Moisés, 
tsiꞌ ñocchoco i bʌ ti lum. Tsiꞌ sube Coré yicꞌot pejtelel jini 
woli bʌ i tsajcañob: Ijcꞌʌl to mi caj i tsictesan lac Yum majqui 
i chaꞌañoꞌ bʌ, yicꞌot majqui jini chꞌujuloꞌ bʌ, yicꞌot majqui tsiꞌ 
yajca chaꞌan motomaj. 6-7 Jini chaꞌan yom mi laꞌ mel bajcheꞌ 
iliyi, jatet, Coré, yicꞌot pejtelel a piꞌʌlob: Chꞌʌmʌla tilel jini 
pom tac. Yom mi laꞌ wotsʌben i cꞌʌcꞌal. Aqꞌuen lac Yum jini 
pom cheꞌ ti sʌcꞌajel. Jini winic muꞌ bʌ i yajcan lac Yum Dios, 
jiñʌch chꞌujul bʌ winic. Woli laꞌ bajñel chañꞌesan laꞌ bʌ i 
pꞌolbalet bʌ la Leví.

8-9 Tsajiletme la levíjet bʌ la. Dios tsiꞌ yajcayetla tiꞌ tojlel 
pejtelel israelob chaꞌan mi laꞌ wajñel tiꞌ tojlel Dios cheꞌ miꞌ 
laꞌ melben i yeꞌtel ti Templo. Tsiꞌ pʌsbeyetla i yutslel cheꞌ bʌ 
tsiꞌ yʌqꞌueyetla laꞌ weꞌtel. ¿Muꞌ ba laꞌ lon tsꞌaꞌlen jini ñuc bʌ 
laꞌ weꞌtel yaꞌ tiꞌ yotot lac Yum Dios tiꞌ tojlel israelob? 10 Tsaꞌix 
i pʌyʌyetla ti laꞌ weꞌtel tiꞌ tojlel, temel yicꞌot laꞌ piꞌʌlob. ¿Mach 
ba jasʌlic mi laꞌ qꞌuel? ¿Woli ba laꞌ lon ñaꞌtan chaꞌan anto yom 
mi laꞌ chꞌʌmben i yeꞌtel motomaj? 11 Come wolix laꞌ tempan 
laꞌ bʌ jatetla yicꞌot jini woli bʌ i tsajcañetla chaꞌan mi laꞌ 
contrajin lac Yum Dios. ¿Majqui jini Aarón? Maꞌanic woli 
laꞌ contrajin Aarón i winic Dios, pero jiñʌch Dios woli bʌ laꞌ 
contrajin. Cheꞌ tsiꞌ yʌlʌ Moisés.

NUMEROS 15 ,  16

El Antiguo Testament en el ch'ol de Tumbalá  ©Liga Bíblica Internacional, 2011 



274

12  Cheꞌ jini Moisés tsiꞌ choco ti pʌyol Datán yicꞌot Abiram, i 
yalobilob Eliab. Pero maꞌanic tsiꞌ jacꞌʌyob i pʌyol. Tsiꞌ yʌlʌyob: 
Mach comic lojon. 13  Tsaꞌ pʌyʌyon lojon loqꞌuel baꞌ tijicñayon 
lojon ti Egipto. Jiñʌch wen bʌ lum baꞌ tsac japʌ lojon lech. 
Tsac mʌcꞌʌ lojon chab. Tsaꞌ pʌyʌyon lojon tilel ti chʌmel ila 
ti colem bʌ i tiquiñal pañimil. ¿C yumet ba lojon chaꞌan 
mic jacꞌbeñet lojon a tꞌan? 14 Maꞌanic chuqui tsaꞌ wʌqꞌueyon 
lojon, mi lumic mi tsꞌusubilic. Maꞌanic tsaꞌ pʌyʌyon lojon 
tilel baꞌ mic jap lojon lech baꞌ mic mʌcꞌ lojon chab. ¿Muꞌ ba 
cajel a lotiñon lojon? Jini chaꞌan mach letsicon lojon, cheꞌob. 
15 Cheꞌ jini Moisés tsaꞌ wen michꞌa. Tsiꞌ sube lac Yum Dios: 
Mach a qꞌuelbeñob ti utsꞌat i majtan tac muꞌ bʌ i yʌqꞌueñetob. 
Mi juncojtic burro tsac chꞌʌmbeyob. Maꞌanic chuqui tsac 
tumbeyob mi juntiquilic, cheꞌen Moisés.

16  Cheꞌ jini Moisés tsiꞌ chaꞌ sube Coré: Ijcꞌʌl yom majliquet tiꞌ 
tojlel lac Yum yicꞌot pejtelel woli bʌ i tsajcañetob. Mux i majlel 
Aarón jaꞌel. 17 Ti jujuntiquiletla yom mi laꞌ chꞌʌm majlel pom 
tiꞌ yajñib. Cheꞌ jini yom mi laꞌ lʌcꞌtesan laꞌ bʌ tiꞌ tojlel lac Yum 
ti jujuntiquiletla yicꞌot laꞌ pom. Lujuncꞌal yicꞌot lujuntiquil i 
yuxcꞌaletla (250) am bʌ laꞌ chaꞌan i yajñib pom muꞌ bʌ caj laꞌ 
chꞌʌm majlel. Aarón jaꞌel mi caj i chꞌʌm majlel i pom, cheꞌen. 
18  Cheꞌʌch tsiꞌ meleyob. Tsiꞌ chꞌʌmʌyob majlel pom tiꞌ yajñib ti 
jujuntiquil. Tsiꞌ yotsayob cꞌajc yicꞌot jini pom. Tsaꞌ waꞌleyob yaꞌ 
tiꞌ tiꞌ jini Tabernáculo yicꞌot Moisés yicꞌot Aarón. 19 Yaꞌ añob 
pejtelel israelob. Tsiꞌ pʌyʌyob tilel Coré. Tsaꞌ waꞌleyob tiꞌ tojel i 
wut Moisés tiꞌ tiꞌ jini Tabernáculo. Cheꞌ jini tsaꞌ tsictiyi i ñuclel 
lac Yum tiꞌ tojlelob.

20-21 Lac Yum tsiꞌ sube Moisés yicꞌot Aarón: Yom mi laꞌ tʌtsꞌ laꞌ 
bʌ baqui añob ili winicob. Mi caj c jisañob ti junyajlel, cheꞌen. 
22  Pero tsiꞌ pʌcchocoyob i bʌ. Tsiꞌ yʌlʌyob: C Dios, C Dios, jatet 
muꞌ bʌ a wʌqꞌueñob i chꞌujlel pejtelel winicob, ¿mach ba 
juntiquilic jach jini tsaꞌ bʌ i chaꞌle mulil? ¿Chucoch woli a laj 
michꞌleñob ti pejtelelob? cheꞌob. 23-24 Cheꞌ jini lac Yum Dios 
tsiꞌ sube Moisés: Yom maꞌ subeñob jini israelob chaꞌan miꞌ 
tʌtsꞌob i bʌ yaꞌ baꞌ añob Coré yicꞌot Datán yicꞌot Abiram yaꞌ baꞌ 
chumulob, cheꞌen.

25 Cheꞌ jini Moisés tsaꞌ majli baꞌ an Datán yicꞌot Abiram. Jini 
xñoxob ti Israel tsaꞌ caji i tsʌcleñob majlel. 26  Moisés tsiꞌ sube 
pejtelel israelob: Ti ora jach yom mi laꞌ tʌtsꞌ laꞌ bʌ tiꞌ tojlel 

ili winicob woli bʌ i tsꞌaꞌleñob Dios. Mach yomic mi laꞌ wis 
tʌlbeñob chuqui an i chaꞌañob, ame chʌmiquetla yicꞌotob 
chaꞌan i mulob, cheꞌen. 27 Tsiꞌ tʌtsꞌʌyob i bʌ winicob xꞌixicob 
tiꞌ tojlel pisil tac bʌ i yotot Coré yicꞌot Datán yicꞌot Abiram. 
Tsaꞌ loqꞌuiyob tiꞌ yotot tac jini Datán yicꞌot Abiram yicꞌot i 
yijñamob yicꞌot i yalobilob. Waꞌalob tiꞌ tiꞌ tac i yototob. 28  Cheꞌ 
jini tsiꞌ yʌlʌ Moisés: Ti ili ora mi caj laꞌ ñaꞌtan chocbilon tilel 
i chaꞌan lac Yum chaꞌan mic mel pejtelel jini queꞌtel. Mach 
tic bajñel pusicꞌalic tsac ñaꞌta c mel. 29 Mi lajal miꞌ chʌmelob 
bajcheꞌ pejtel winicob, o mi cheꞌʌch miꞌ chʌmelob bajcheꞌ 
yañoꞌ bʌ muꞌ bʌ i cꞌuñꞌañob chaꞌan cꞌamʌjel, cheꞌic jini mach 
Diosic jini tsaꞌ bʌ i waꞌchocoyon ti queꞌtel. 30 Pero mi tsiꞌ pʌsʌ 
ñuc bʌ i pꞌʌtʌlel lac Yum, mi tsiꞌ cala i bʌ jini lum chaꞌan miꞌ 
mujlañob ti pejtelelob yicꞌot pejtel i chubʌꞌañob, mi cuxulob 
to miꞌ jubelob ochel tiꞌ yajñib chʌmeñoꞌ bʌ, tsiquil cheꞌ jini ili 
winicob tsiꞌ bajñel tsꞌaꞌleyob lac Yum. Cheꞌ tsiꞌ yʌlʌ Moisés.

31 Cheꞌ bʌ ujtemix ti tꞌan Moisés, tsaꞌ tsijli jini lum baꞌ 
waꞌalob. 32  Tsiꞌ cala i bʌ jini lum. Tsiꞌ laj mujla jini winicob 
yicꞌot i piꞌʌlob, yicꞌot i yototob, yicꞌot pejtelel jini woli bʌ 
i tsajcañob Coré, yicꞌot i chubʌꞌañob. 33  Cuxulob to tsaꞌ laj 
jubiyob tiꞌ yajñib chʌmeñoꞌ bʌ yicꞌot pejtelel i chubʌꞌañob. Tsiꞌ 
chaꞌ mʌcʌ i bʌ jini lum. Maꞌanix tsiquil jini winicob baꞌ tsaꞌ 
majliyob. 34 Cꞌam i yoñelob tsaꞌ majliyob. Cheꞌ bʌ woliyob ti 
oñel, tsaꞌ putsꞌiyob pejtelel jini israelob añoꞌ bʌ tiꞌ joytʌlel. Tsiꞌ 
yʌlʌyob: Conla ti putsꞌel ame mujlʌyiconla ti lum jaꞌel, cheꞌob. 
35 Lac Yum tsiꞌ choco jubel cꞌajc jaꞌel baꞌ añob jini lujuncꞌal 
yicꞌot lujuntiquil i yuxcꞌal (250) winicob woli bʌ i pulob pom. 
Tsiꞌ laj jisayob.

36-37 Lac Yum tsiꞌ sube Moisés: Suben Eleazar i yalobil jini 
motomaj Aarón chaꞌan miꞌ locꞌsan ti cꞌajc i yajñib tac pom. Laꞌ 
i tʌtsꞌ majlel jini pom yaꞌ baqui woli ti lejmel jini cꞌajc. Come 
c chaꞌanix i yajñib tac pom, chꞌujul tic wut. 38  Chꞌʌmʌ i yajñib 
tac pom tsaꞌ bʌ i cꞌʌñʌyob jini winicob tsaꞌ bʌ i jisayob i bʌ 
chaꞌan i mul, chaꞌan maꞌ mel welel bʌ cꞌʌncꞌʌn taqꞌuin, chaꞌan 
mi laꞌ tepꞌ jini pulʌntib, come chꞌujul i yajñib tac pom, come 
c chaꞌañʌch. Cheꞌ jini mux i ñaꞌtañob israelob chuqui tsaꞌ ujti, 
cheꞌen lac Yum. 39 Jini chaꞌan jini motomaj Eleazar tsaꞌ caji 
i tempan i yajñib tac pom melbil bʌ ti cꞌʌncꞌʌn taqꞌuin tsaꞌ 
bʌ i yʌcꞌʌyob jini tsaꞌ bʌ puliyob ti cꞌajc. Che jini tsaꞌ caji i 

cujob chaꞌan miꞌ tepꞌob jini pulʌntib. 40 Jiñʌch i yejtal chaꞌan 
miꞌ ñaꞌtañob pejtelel israelob, ticꞌbilob ame ochic joch winic 
chaꞌan miꞌ pulbeñon pom. Ame cheꞌic miꞌ jilelob jaꞌel cheꞌ 
bajcheꞌ tsaꞌ jili Coré yicꞌot jini tsaꞌ bʌ i tsajcayob. Cojach an tiꞌ 
wenta i yalobilob Aarón. Cheꞌʌch tsaꞌ caji i melob cheꞌ bajcheꞌ 
lac Yum tsiꞌ sube Moisés.

41 Cheꞌ ti yijcꞌʌlal, pejtelel jini israelob tsaꞌ cajiyob ti wulwul 
tꞌan tiꞌ contra Moisés yicꞌot tiꞌ contra Aarón. Tsiꞌ yʌlʌyob: 
Jatetla tsaꞌix laꞌ wʌcꞌʌ ti chʌmel i winicob lac Yum, cheꞌob. 
42  Cheꞌ bʌ woliꞌ tempañob i bʌ tiꞌ contra Moisés yicꞌot Aarón, 
tsiꞌ can qꞌueleyob jini Tabernáculo. Awilan tsaꞌix jubi jini 
Tocal tiꞌ pam jini Tabernáculo. Tsaꞌ tsictiyi i ñuclel lac Yum 
tiꞌ tojlelob. 43-44 Tsaꞌ cꞌotiyob Moisés yicꞌot Aarón yaꞌ tiꞌ pam 
Tabernáculo. Lac Yum tsiꞌ sube Moisés: 45 Yom mi laꞌ tʌtsꞌ 
laꞌ bʌ tiꞌ tojlel ili winicob, come mi caj c jisañob ti junyajlel, 
cheꞌen. Pero Moisés yicꞌot Aarón tsiꞌ pʌcchocoyob i bʌ. 
46 Moisés tsiꞌ sube Aarón: Chꞌʌmʌ i yajñib pom ti ora. Otsan 
jini nich cꞌajc am bʌ yaꞌ ti pulintib. Cheꞌ woli to ti pulel, 
cucu ti ajñel. Chꞌʌmʌ majlel yaꞌ baꞌan israelob chaꞌan miꞌ 
ñusʌbentelob i mul, come michꞌ lac Yum. Woliꞌ pʌsbeñob i 
michꞌajel chaꞌan tsiꞌ michꞌleyob. Woliyobix ti chʌmel, cheꞌen 
Moisés.

47 Cheꞌ jini Aarón tsiꞌ chꞌʌmʌ i yajñib pom cheꞌ bajcheꞌ tsiꞌ 
sube Moisés. Ti ajñel tsaꞌ majli baꞌan israelob. Tsiꞌ qꞌuele 
woliyobix ti chʌmel. Tsiꞌ yotsa pom yaꞌ ti yajñib baꞌ miꞌ pulel 
chaꞌan miꞌ ñusʌbentelob i mul. 48  Xinlʌpʌl tsaꞌ waꞌle Aarón 
yaꞌ tiꞌ yojlil jini xchʌmelob yicꞌot jini cuxulob to bʌ. 49 Ti jim 
bʌ qꞌuin tsaꞌ chʌmiyob chʌnlujumpꞌejl mil, yicꞌot joꞌlujuncꞌal i 
chaꞌbajcꞌ (14,700) winicob. Ñumen cabʌlob bajcheꞌ jini tsaꞌ bʌ 
jisʌntiyob yicꞌot Coré cheꞌ bʌ tsiꞌ tsꞌaꞌleyob Dios. 50 Aarón tsaꞌ 
chaꞌ sujti majlel baꞌan Moisés tiꞌ tiꞌ jini Tabernáculo cheꞌ bʌ 
lajmenix jini chʌmel.

I buts i barateꞌ Aarón

17  1-2  Lac Yum tsiꞌ pejca Moisés: Subeñob israelob 
chaꞌan miꞌ chꞌʌmob tilel jujuntsꞌijt i barateꞌ jini ñuc 

tacoꞌ bʌ i yeꞌtel. Yom lajchʌntsꞌijt cheꞌ tiꞌ pejtelel, come 
añob lajchʌntiquil loqꞌuemoꞌ bʌ ti lajchʌnmojt israelob. 
Ti jujuntiquil laꞌ i yotsañob i cꞌabaꞌ yaꞌ tiꞌ teꞌ. 3  Yom maꞌ 

tsꞌijbuben i cꞌabaꞌ Aarón yaꞌ ti barateꞌ i chaꞌan bʌ Leví, come 
ti jujuntiquil yumʌl loqꞌuem bʌ ti lajchʌnmojt israelob an 
i barateꞌ. 4 Yom mi laꞌ wotsan jini lajchʌntsꞌijt yaꞌ tiꞌ mal 
Tabernáculo tiꞌ tojel jini Arca baꞌ mi caj c tsictesan c bʌ ti laꞌ 
wut. 5 Mi caj c tsictesan ti barateꞌ majqui yajcʌbil c chaꞌan. Miꞌ 
cajel ti nich jini barateꞌ i chaꞌan bʌ c winic. Cheꞌ jini mi cajel 
i ñʌjchꞌelob ti tꞌan jini israelob woliyoꞌ bʌ ti wulwul tꞌan ti laꞌ 
tojlel, cheꞌen lac Yum.

6 Jini chaꞌan Moisés tsiꞌ subeyob jini añoꞌ bʌ i yeꞌtel tiꞌ tojlel 
israelob chaꞌan miꞌ chꞌʌmbeñob tilel barateꞌ, jujuntsꞌijt chaꞌan 
jujuntiquil ñuc tacoꞌ bʌ i yeꞌtel. Lajchʌntsꞌijt cheꞌ ti pejtelelob, 
come an lajchʌnmojt i pꞌolbal jini Israel. Jini i barateꞌ Leví 
jiñʌch chucbil bʌ i chaꞌan Aarón. 7 Tsiꞌ yʌqꞌueyob Moisés jini 
bara tac. Tsiꞌ yotsa tiꞌ tojlel lac Yum tiꞌ mal jini Tabernáculo. 
8  Cheꞌ ti yijcꞌʌlal tsaꞌ chaꞌ cꞌoti Moisés yaꞌ ti Tabernáculo. Tsiꞌ 
qꞌuele i barateꞌ Aarón, am bʌ tiꞌ wenta i pꞌolbal Leví, tsaꞌix 
yaxꞌa. Anix i nich yicꞌot i buts tac. Tsiꞌ yʌcꞌʌ cꞌʌñix bʌ i wut 
i cꞌabaꞌ almendra. 9 Cheꞌ jini Moisés tsiꞌ locꞌsa pejtelel jini 
bara tac tsaꞌ bʌ i yʌcꞌʌyob jini ñuc tacoꞌ bʌ i yeꞌtel ti Israel. 
Moisés tsiꞌ pʌsbeyob israelob. Tsiꞌ qꞌueleyob jini bara tac. 
Tsiꞌ chaꞌ chꞌʌmʌyob jini barateꞌ ti jujuntiquil. 10 Lac Yum tsiꞌ 
sube Moisés: Yom maꞌ chaꞌ chꞌʌm i barateꞌ Aarón. Otsan 
tiꞌ tojel jini Arca chaꞌan miꞌ chaꞌleñob bʌqꞌuen jini xñusa 
mandarob, chaꞌan miꞌ ñʌjchꞌelob ti wulwul tꞌan tic tojlel mi 
mach yomobic chʌmel, cheꞌen lac Yum. 11 Cheꞌʌch tsiꞌ mele 
Moisés cheꞌ bajcheꞌ lac Yum tsiꞌ sube. 12-13  Jini israelob tsiꞌ 
subeyob Moisés: Mux caj c chʌmel tic pejtelel lojon. Sajtemon 
lojon tic pejtelel, come majqui jach miꞌ lʌcꞌtesan i bʌ baꞌan 
i Tabernáculo lac Yum miꞌ caj ti chʌmel. ¿Muꞌ ba caj lac laj 
jilel? cheꞌob.

I cʌntʌntel motomajob yicꞌot levíjob

18  Lac Yum tsiꞌ sube Aarón: An ti a wenta yicꞌot tiꞌ 
wenta a walobilob chaꞌan mi laꞌ cʌntan jini Chꞌujul 

bʌ Ajñibʌl. Muqꞌuix a toj jatet yicꞌot a walobilob mi mach 
tsꞌʌcʌlic tsaꞌ laꞌ mele bajcheꞌ yom. 2-3  Laꞌ i coltañet ti eꞌtel a 
piꞌʌlob, i pꞌolbal bʌ Leví. Muqꞌuix i jacꞌbeñetob pejtelel chuqui 
maꞌ subeñob, pero jatet jach yicꞌot a walobilob mi caj i melob 
queꞌtel tiꞌ mal ili Tabernáculo. Mach yomic miꞌ lʌcꞌtesañob 

i bʌ ame i tʌlob chuqui tac chꞌujul, mi jini eꞌtijibʌl mi jini 
pulʌntib, ame chʌmicob, ame chʌmiquet jaꞌel. 4 Mux caj a 
wʌqꞌueñob i yeꞌtel a piꞌʌlob ti jujuntiquil chaꞌan miꞌ chꞌʌmob tiꞌ 
wenta jini eꞌtel ti Tabernáculo baꞌ mic ñochtañet, pero mach 
yomic miꞌ wis ochel laꞌ wicꞌot ti eꞌtel jini joch winic mach 
bʌ laꞌ piꞌʌlic. 5 Cojach jatetla motomajet bʌ la, an ti laꞌ wenta 
jini eꞌtel ti Chꞌujul bʌ Ajñibʌl yicꞌot yaꞌ tiꞌ tꞌejl pulʌntib. Cheꞌ 
jini mi xucꞌuletla maꞌanix miꞌ chʌn tilel c michꞌajel tiꞌ contra 
israelob. 6 Awilan tsac yajca laꞌ piꞌʌlob i yalobiloꞌ bʌ Leví 
chaꞌan miꞌ coltañetob ti eꞌtel ti Tabernáculo. 7 Pero jatet yicꞌot 
a walobilob, motomajetla. Xucꞌul yom mi laꞌ mel laꞌ weꞌtel ti 
motomaj chaꞌan pejtelel eꞌtel ti pulʌntib yicꞌot ti juntsajl pisil. 
Tsa cʌqꞌueyetla laꞌ cꞌʌjñibal chaꞌan ili eꞌtel. Mi tsiꞌ yotsa i bʌ 
joch winic, miꞌ caj ti chʌmel, cheꞌen lac Yum.

8  Lac Yum tsiꞌ chaꞌ sube Aarón: Joñon tsaꞌix cʌqꞌueyet 
ti a wenta jini c majtan tac. Jiñʌch majtañʌl tac muꞌ bʌ i 
yʌqꞌueñoñob israelob. A chaꞌañʌch yicꞌot i chaꞌañʌch jaꞌel a 
walobilob cꞌʌlʌl ti pejtelel ora, come chꞌujuletla, motomajetla. 
Laꞌ tem chaꞌan jach pejtelel c majtan muꞌ bʌ i yʌqꞌueñoñob. 
9 Jini majtañʌl bʌ harina yicꞌot jini majtañʌl tac chaꞌan mulil 
yicꞌot majtañʌl tac chaꞌan jontolil a chaꞌañʌch. Chꞌujul pejtelel 
jini majtañʌl tac. 10 Yaꞌ jach ti Chꞌujul bʌ Ajñibʌl mi mejlel laꞌ 
cꞌuxeꞌ. Cojach winicob mi mejlel i cꞌuxob.

11 Cheꞌ jaꞌel pejtelel iliyi a chaꞌañʌch: Jini yan tac bʌ c 
majtan muꞌ bʌ i yʌqꞌueñoñob israelob chaꞌan maꞌ jʌmtsꞌun 
mi caj laꞌ chꞌʌm chaꞌan mi laꞌ cꞌux yicꞌot laꞌ piꞌʌlob. Junlajal 
mi mejlel laꞌ cꞌux mi sʌquetla tic tojlel. Jini mach bʌ sʌquic 
mach mejlic i cꞌux. Cheꞌʌch yom miꞌ chʌn melob a walobilob 
ti pejtelel ora. 12  Laꞌ chaꞌañʌch jaꞌel jini ñaxan bʌ i wut 
pʌcꞌʌbʌl jini cꞌax wen bʌ muꞌ bʌ i yʌqꞌueñoñob: jiñʌch aceite 
olivo, yicꞌot i yaꞌlel tsꞌusub yicꞌot trigo. 13  Pejtelel jini ñaxan 
tac bʌ i wut pʌcꞌʌbʌl muꞌ bʌ i chꞌʌmbeñoñob tilel winicob, a 
chaꞌañʌch. Pejtelel majqui sʌc añoꞌ bʌ yaꞌ ti a wotot mi mejlel 
i cꞌuxob.

14-15 Pejtelel chuqui tac miꞌ yʌqꞌueñoñob israelob, a chaꞌañʌch. 
A chaꞌañʌch pejtelel yʌx alʌlob tiꞌ tojlel israelob mi winic 
mi alʌcꞌʌl muꞌ bʌ i yʌqꞌueñoñob. Pero yom maꞌ chꞌʌmben i 
tojol mi yʌx alʌl bʌ i yalobil winic, cheꞌ jaꞌel mi ñaxan bʌ i 
yal alʌcꞌʌl mach bʌ sʌquic tic tojlel. 16  Mach mejlic a pʌy jini 

yʌx alʌlob. Muqꞌuix a chꞌʌm taqꞌuin chaꞌan i qꞌuexol jini alʌl. 
Cheꞌ bʌ anix jumpꞌejl uw i chaꞌan, mux a chꞌʌmben lujumpꞌejl 
i chaꞌcꞌal peso chaꞌan i tojol. 17 Pero jini ñaxan tac bʌ i yal 
wacax, yicꞌot tiñʌmeꞌ, yicꞌot chivo, mach yomic maꞌ chꞌʌmben 
i tojol, come chꞌujul. Wersa miꞌ yʌqꞌueñoñob. Mi caj a cꞌʌn i 
chꞌichꞌel chaꞌan maꞌ tsijcan jini pulʌntib. Pejtelel i lewil mi caj 
a puleꞌ chaꞌan c majtan. Jiñʌch xojocña bʌ i yujtsꞌil tic tojlel. 
18  Jini i bʌcꞌtal a chaꞌañʌch, yicꞌot pejtelel jini jʌmtsꞌubil bʌ tic 
tojlel. Jini i bʌcꞌtal i tajn jini alʌcꞌʌl yicꞌot i bʌcꞌtal i pat am bʌ 
tiꞌ ñoj, a chaꞌañʌch jaꞌel.

19 Pejtelel jini chꞌujul tac bʌ majtañʌl muꞌ bʌ i yʌqꞌueñoñob 
jini israelob tsaꞌix cʌqꞌueyetla ti laꞌ wenta, yicꞌot tiꞌ tojlel 
jini chꞌiton bʌ yicꞌot xchꞌoc bʌ laꞌ walobilob. Cheꞌʌch yom 
melol ti pejtelel ora. Yom chʌn cꞌajal laꞌ chaꞌan, come jiñʌch 
c trato woli bʌ cʌqꞌueñet yicꞌot a walobilob cꞌʌlʌl ti pejtelel 
ora, cheꞌen lac Yum Dios. 20 Lac Yum tsiꞌ sube Aarón: Maꞌanic 
mic tꞌoxbeñetla lum yicꞌot israelob. Maꞌanic mi caj cʌqꞌueñet 
a chaꞌan bʌ tiꞌ tojlelob. Joñon laꞌ chaꞌañon. Muqꞌuix laꞌ taj i 
tijicñʌyel laꞌ pusicꞌal tic tojlel.

21 Awilan tsaꞌix cʌqꞌueyob jini levíjob pejtelel jini diezmo 
tac muꞌ bʌ i chꞌʌmob tilel jini israelob. I wenta i lum chaꞌan 
woliꞌ melob queꞌtel ti Tabernáculo baꞌ mi lac ñochtan lac 
bʌ. 22  Mach yomix miꞌ chʌn ochelob israelob yaꞌ ti Chꞌujul bʌ 
Ajñibʌl ame chʌmicob chaꞌan i mul. 23  Pero an tiꞌ wenta jini 
levíjob chaꞌan miꞌ qꞌuelob jini eꞌtel yaꞌ ti Tabernáculo. Muqꞌuix 
i bajñel tojob i mul mi mach tsꞌʌcʌlic miꞌ melob cheꞌ bajcheꞌ 
yom. Cheꞌʌch mi caj i melob jaꞌel laꞌ walobilob ti pejtelel ora. 
Jini chaꞌan mach yomic miꞌ yʌqꞌuentelob i lum jini levíjob tiꞌ 
tojlel israelob. 24 Come tsaꞌix cʌqꞌueyob tiꞌ wenta levíjob jini 
diezmo tac muꞌ bʌ i yʌcꞌob israelob tic tojlel. Jini chaꞌan tsaꞌix 
c subeyob: Mach yomic mi laꞌ wotsan laꞌ bʌ ti censo chaꞌan i 
lum israelob, cheꞌen lac Yum.

25-26 Lac Yum tsiꞌ sube Moisés: Subeñob jini levíjob: Cheꞌ mi 
laꞌ wʌqꞌuentel jini diezmo tac tsaꞌix bʌ cʌqꞌueyetla ti laꞌ wenta, 
yom mi laꞌ locꞌ jumpꞌejl diezmo ti tempʌbil tac bʌ diezmo 
muꞌ bʌ i chꞌʌmob tilel israelob, chaꞌan mi laꞌ wʌqꞌueñon cheꞌ 
bajcheꞌ jʌmtsꞌubil bʌ c majtan. 27 Utsꞌat mi caj j qꞌuel iliyi cheꞌ 
bajcheꞌ ñaxan bʌ i wut pʌcꞌʌb, yicꞌot ñaxan bʌ i yaꞌlel tsꞌusub. 
Come laꞌ diezmojʌch jini muꞌ bʌ laꞌ wʌqꞌueñon. 28-29 Yom 

mi laꞌ locꞌ diezmo yaꞌ ti tempʌbil tac bʌ diezmo, muꞌ bʌ i 
chꞌʌmob tilel israelob. Yajcanla jini ñumen wen bʌ chaꞌan mi 
laꞌ wʌqꞌuen Aarón jini motomaj. 30 Subeñob: “I wentajlelʌch laꞌ 
chaꞌan jini muꞌ bʌ laꞌ wʌqꞌuen lac Yum. Junlajalʌch tiꞌ wut lac 
Yum cheꞌ bajcheꞌ loqꞌuemʌch ti laꞌ pʌcꞌʌb yicꞌot ti laꞌ tsꞌusubil. 
31 Muqꞌuix i cꞌuxob Aarón yicꞌot i piꞌʌlob yicꞌot i yalobilob 
baqui jach yomob i cꞌux, come jiñʌch i tojolob i yeꞌtel muꞌ bʌ 
i chaꞌleñob ti Tabernáculo baꞌ mi lac tempan lac bʌ la quicꞌot. 
32  Jini chaꞌan maꞌanic laꞌ mul cheꞌ mi laꞌ chꞌʌmben i diezmo 
israelob mi tsaꞌ laꞌ yajca jini ñumen wen bʌ chaꞌan mi laꞌ 
wʌqꞌueñob jini motomajob. Pero tsajiletla ame chʌmiquetla. 
Maꞌme laꞌ lon tsꞌaꞌleben i majtan lac Yum muꞌ bʌ i yʌqꞌueñob 
jini israelob, come chꞌujulʌch i majtan lac Yum”. Cheꞌʌch yom 
maꞌ subeñob, cheꞌen lac Yum.

I sʌqꞌuesʌntel jini bibiꞌoꞌ bʌ

19  1-3  Lac Yum tsiꞌ sube Moisés yicꞌot Aarón: Jiñʌch c 
mandar muꞌ bʌ c sub. Subeñob israelob: Yom mi 

laꞌ pʌy tilel juncojt chʌchʌc bʌ xchꞌoc wacax, mach bʌ wis 
anic i cꞌamʌjel yicꞌot i lojwemal, maxto bʌ anic cꞌʌmbil 
ti eꞌtel. Yom mi laꞌ wʌqꞌuen jini motomaj Eleazar chaꞌan 
miꞌ pʌy majlel tiꞌ tiꞌ jini tejclum, chaꞌan yaꞌi miꞌ tsʌnsañob 
cheꞌ woliꞌ qꞌuel. 4 Jini motomaj yom miꞌ tsꞌaj i cꞌʌb yaꞌ tiꞌ 
chꞌichꞌel wacax chaꞌan wucyajl miꞌ cꞌʌn i tsijcan tiꞌ tojel jini 
Tabernáculo. 5 Yom miꞌ pulel jini wacax, yicꞌot i pʌchʌlel, 
yicꞌot i bʌcꞌtal, yicꞌot i chꞌichꞌel, yicꞌot i taꞌ. Yom miꞌ laj puleꞌ 
cheꞌ woli to i qꞌuel jini Eleazar. 6 Jini motomaj muqꞌuix i 
chꞌʌm jini chꞌujteꞌ yicꞌot hisopo, yicꞌot jini chʌchʌc bʌ chij 
chaꞌan miꞌ yotsan yaꞌ tiꞌ mal jini cꞌajc baꞌ woli ti pulel jini 
wacax.

7 Cheꞌ jini mi caj i wutsꞌ i pislel. Mi caj i chaꞌlen tsꞌʌmel. Cheꞌ 
miꞌ sujtel ti tejclum bibiꞌ to miꞌ cʌytʌl tic wut cꞌʌlʌl miꞌ bʌjlel 
qꞌuin. 8  Jini tsaꞌ bʌ i pulu wacax mi caj i wutsꞌ i pislel. Mi caj 
i chaꞌlen tsꞌʌmel. Bibiꞌ to miꞌ cʌytʌl tic wut cꞌʌlʌl miꞌ bʌjlel 
qꞌuin. 9 Cheꞌ jini mux i tilel juntiquil winic mach bʌ bibiꞌic tic 
wut chaꞌan miꞌ tempʌben i tʌñʌl jini wacax, chaꞌan miꞌ majlel 
i muchꞌchocon yaꞌ tiꞌ junwejlel tejclum baqui sʌc pañimil. Yaꞌ 
yom miꞌ lojtel chaꞌan miꞌ cꞌʌjñel cheꞌ miꞌ sʌqꞌuesañob i bʌ 
israelob. Jini wacax jiñʌch majtañʌl chaꞌan i ñusʌntel mulil. 

10 Wersa yom miꞌ wutsꞌ i pislel jaꞌel jini muꞌ bʌ i tempʌben i 
tʌñʌl jini wacax. Bibiꞌ to miꞌ cʌytʌl tic wut cꞌʌlʌl miꞌ bʌjlel 
qꞌuin. Jiñʌch c mandar tiꞌ tojlel israelob ti pejtelel ora yicꞌot 
tiꞌ tojlelob jini ñajt bʌ chꞌoyolob tsaꞌ bʌ tili ti chumtʌl ti laꞌ 
lum.

11-12  Majqui jach miꞌ tʌlben i bʌcꞌtal chʌmen bʌ, bibiꞌ miꞌ 
cʌytʌl tic wut wucpꞌejl qꞌuin. Laꞌ i sʌqꞌuesan i bʌ ti jaꞌ cheꞌ ti 
yuxpꞌejlel qꞌuin yicꞌot ti wucpꞌejlel qꞌuin. Cheꞌ jini miꞌ chaꞌ 
sʌcꞌan, pero mi maꞌanic tsiꞌ sʌqꞌuesa i bʌ cheꞌ ti yuxpꞌejlel 
qꞌuin yicꞌot ti wucpꞌejlel qꞌuin, bibiꞌ to miꞌ cʌytʌl. 13  Jujuntiquil 
winic muꞌ bʌ i tʌlben i bʌcꞌtal chꞌujlelʌl wersa miꞌ sʌqꞌuesan 
i bʌ. Mi maꞌanic tsiꞌ sʌqꞌuesa i bʌ, tsaꞌix i bibesa jaꞌel c 
Tabernáculo. Mi caj i chojquel loqꞌuel ti Israel. Come maꞌanic 
tsiꞌ cꞌʌñʌ jaꞌ muꞌ bʌ i sʌqꞌuesan. Bibiꞌ miꞌ cʌytʌl. I bajñel an tiꞌ 
wenta i mul.

14 Cheꞌ an majqui miꞌ chʌmel ti pisil bʌ otot, bibiꞌob tic wut 
jini yaꞌ bʌ añob ti otot yicꞌot jini muꞌ bʌ i yochelob baꞌan 
xchʌmel. Wucpꞌejl qꞌuin an i bibiꞌlel tic wut. 15 Miꞌ bibꞌan jaꞌel 
jini basija tac mach bʌ mʌcbilic, o mi tsꞌitaꞌ bexel an i majc 
cheꞌ mach wen mʌcbilic. 16  Majqui jach miꞌ tʌl winic tsʌnsʌbil 
bʌ ti bij yicꞌot jini yan tac bʌ xchʌmel, mi i bʌquel xchʌmel, 
mi mucoñibʌl, wucpꞌejl qꞌuin bibiꞌ miꞌ cʌytʌl tic wut. 17 Jini 
bibiꞌoꞌ bʌ laꞌ i chꞌʌmob i tʌñʌl wacax tsaꞌ bʌ puli chaꞌan i tojol 
mulil. Laꞌ i yotsan yicꞌot cuxul bʌ jaꞌ ti jumpꞌejl basija. 18  Laꞌ 
tilic juntiquil sʌc bʌ winic yicꞌot hisopo chaꞌan miꞌ tsꞌaj yaꞌ ti 
jaꞌ am bʌ ti basija. Cheꞌ jini mi caj i tsijcan jini otot, yicꞌot 
pejtelel jini pꞌejt an tac bʌ tiꞌ mal jini otot, yicꞌot pejtelel jini 
bibiꞌoꞌ bʌ añoꞌ bʌ tiꞌ mal jini otot, yicꞌot xjulaꞌoꞌ bʌ, yicꞌot 
jini tsaꞌ bʌ i tʌlbe i bʌquel chꞌujlelʌl, mi tsʌnsʌbil ti bij o mi 
cheꞌ jach tsaꞌ chʌmi, yicꞌot jini tsaꞌ bʌ i tʌlʌ mucoñibʌl. 19 Jini 
mach bʌ anic i bibiꞌlel tic wut, laꞌ i tsijcan ti jaꞌ jini bibiꞌ bʌ 
cheꞌ ti yuxpꞌejlel qꞌuin yicꞌot cheꞌ ti wucpꞌejlel qꞌuin. Cheꞌ 
ujtemix wucpꞌejl qꞌuin i sʌqꞌuesʌntel mi caj i wutsꞌ i pislel. Miꞌ 
caj ti tsꞌʌmel. Cheꞌ jini chaꞌ sʌquix cheꞌ miꞌ bʌjlel qꞌuin.

20 Cheꞌ an juntiquil bibiꞌ bʌ mach bʌ anic tsiꞌ sʌqꞌuesa i 
bʌ, isujm mic subeñetla miꞌ caj ti chojquel loqꞌuel ti Israel, 
come muqꞌuix i bibꞌesan jini cotot, chaꞌan tiꞌ caj maꞌanic 
tsaꞌ tsijcʌnti ti jini jaꞌ xʌbʌl bʌ tiꞌ tʌñʌl wacax muꞌ bʌ i yʌcꞌ 
ti ñusʌntel mulil. Jini chaꞌan bibiꞌ miꞌ yajñel. 21 Jini chaꞌan 

yom miꞌ jajqꞌuel ili mandar ti pejtelel ora. Cheꞌ an majqui 
miꞌ tsijcan ti jaꞌ yambʌ winic, wersa yom miꞌ wutsꞌ i pislel 
jaꞌel. Cheꞌ an majqui miꞌ tʌl jini jaꞌ muꞌ bʌ ti sʌqꞌuesaya, bibiꞌ 
miꞌ cʌytʌl cꞌʌlʌl miꞌ bʌjlel qꞌuin. 22  Cheꞌ bibiꞌ juntiquil winic, 
chuqui tac jach miꞌ tʌl, bibiꞌ miꞌ yajñel jaꞌel. Mi tsiꞌ tʌlʌ 
yambʌ, bibiꞌ miꞌ cʌytʌl jaꞌel cꞌʌlʌl miꞌ bʌjlel qꞌuin. Cheꞌ tsiꞌ 
yʌlʌ lac Yum.

Jaꞌ loqꞌuem bʌ ti xajlel

20  Tsaꞌ cꞌotiyob pejtelel jini israelob yaꞌ tiꞌ tiquiñal 
pañimil i cꞌabaꞌ Zin, jiñʌch ti abril cheꞌ bʌ tsaꞌ cajiyob 

ti chumtʌl ti Cades. Yaꞌ tsaꞌ chʌmi Miriam. Yaꞌix tsiꞌ mucuyob.
2  Tsaꞌ caji i tempañob i bʌ winicob chaꞌan miꞌ contrajiñob 

Moisés yicꞌot Aarón come maꞌanic jaꞌ. 3  Tsaꞌ cajiyob ti 
aꞌleya: Utsꞌat tsaꞌic chʌmiyon lojon yicꞌot c piꞌʌl lojon tsaꞌ bʌ 
chʌmiyob tiꞌ tojlel lac Yum. 4 ¿Chucoch tsaꞌ lon pʌyʌyon lojon 
tilel ila tiꞌ tiquiñal pañimil chaꞌan maꞌ wʌcꞌon lojon ti chʌmel 
temel yicꞌot cʌlacꞌ lojon? 5 ¿Chucoch tsaꞌ wersa subeyon lojon 
loqꞌuel ti Egipto, chaꞌan maꞌ pʌyon lojon tilel baꞌan cabʌl 
wocol? cheꞌob. Cʌxti aniquix to i cꞌʌjñibʌl ili lum chaꞌan mi 
lac chaꞌlen pacꞌ. Mi yujiliquix to colel higuera teꞌ, mi tsꞌusub, 
mi chꞌumacꞌ, mi aniquix to jaꞌ chaꞌan mi lac jap, cheꞌob. 6 Cheꞌ 
jini Moisés yicꞌot Aarón tsiꞌ tʌtsꞌʌyob i bʌ tiꞌ tojlel i piꞌʌlob 
baꞌ chumulob. Tsaꞌ majliyob tiꞌ tiꞌ Tabernáculo chaꞌan miꞌ 
ñochtañob Dios. Tsiꞌ pʌcchocoyob i bʌ. I ñuclel lac Yum tsaꞌ 
bʌcꞌ tsictiyi tiꞌ tojlelob.

7-8  Lac Yum tsiꞌ sube Moisés: Chꞌʌmʌ juntsꞌijt bara. Cucu a 
wicꞌot a wʌscun Aarón. Tempanla tilel pejtelel israelob. Pejcan 
jini xajlel tiꞌ wutob pejtelel israelob chaꞌan miꞌ loqꞌuel tilel 
jaꞌ. Cheꞌ jini mux caj a wʌqꞌueñob jaꞌ pejtelel israelob yicꞌot i 
yʌlacꞌ, cheꞌen. 9 Moisés tsiꞌ chꞌʌmʌ jini bara lotol bʌ tiꞌ tojlel lac 
Yum cheꞌ bajcheꞌ tsaꞌ subenti. 10 Tiꞌ chaꞌticlel tsaꞌ majliyob. Tsiꞌ 
pʌyʌyob majlel jini israelob yaꞌ baqui an jini xajlel. Moisés tsiꞌ 
subeyob: Ubinla c tꞌan wʌle, winicob cabʌl jax bʌ laꞌ jontolil. 
Wʌle mi caj c locꞌsʌbeñetla jaꞌ ila ti colem xajlel, cheꞌen. 11 Cheꞌ 
jini Moisés tsiꞌ qꞌueche i cꞌʌb. Chaꞌyajl tsiꞌ jatsꞌʌ jini xajlel. Tsaꞌ 
caji ti loqꞌuel tilel cabʌl jaꞌ chaꞌan miꞌ japob israelob yicꞌot i 
yʌlacꞌ. 12  Pero lac Yum tsiꞌ sube Moisés yicꞌot Aarón: Maꞌanic 
tsaꞌ laꞌ ñopoyon cheꞌ bajcheꞌ yom. Maꞌanic tsaꞌ laꞌ wʌcꞌʌ ti 

cʌjñel c ñuclel tiꞌ tojlel israelob chaꞌan miꞌ ñaꞌtañob chꞌujulon. 
Jini chaꞌan mic subeñetla, maꞌanic mi caj laꞌ pʌy ochel ili 
winicob ti jini lum baꞌ tsa cʌqꞌueyob, cheꞌen lac Yum. 13  Jiñʌch 
jini jaꞌ tilem bʌ ti Meriba, yaꞌ baqui tsiꞌ chaꞌleyob tsʌts bʌ tꞌan 
israelob tiꞌ tojlel lac Yum. Pero lac Yum tsiꞌ yʌcꞌʌ i bʌ ti cʌjñel 
come chꞌujulʌch.

Edom mach yomic i yʌcꞌob ti cꞌaxel israelob tiꞌ lumal
14 Ti yambʌ qꞌuin cheꞌ yaꞌto añob ti Cades, baꞌ jaxʌl i lumal 

Edom, Moisés tsiꞌ choco majlel winicob baꞌan jini rey am 
bʌ ti Edom. Tsaꞌ cꞌoti i yʌlob: Lac piꞌʌlʌch lac bʌ, come i 
pꞌolbalon lojon Israel. Wen laꞌ wujil jini wocol tsaꞌ bʌ cubi 
lojon, 15 come tsaꞌ jubiyob majlel c tat lojon ti Egipto. Cabʌl 
ora tsaꞌ jalꞌayob yaꞌi. Jini egiptojob pꞌumpꞌun tsiꞌ ticꞌlayob 
cheꞌ bajcheꞌ tsiꞌ ticꞌlayoñob lojon jaꞌel. 16  Cheꞌ jini tsaꞌ caji c 
wen pejcan lojon lac Yum. Tsiꞌ yubibeyon lojon c tꞌan. Tsiꞌ 
choco tilel i yángel chaꞌan miꞌ pʌyon lojon loqꞌuel ti Egipto. 
Wʌle wʌꞌix añon lojon ti Cades, lʌcꞌʌl baꞌ jaxʌl laꞌ lumal. 
17 Ti wocol tꞌan mij cꞌajtibeñet lojon laꞌ ñumicon lojon ilayi 
ti la lumal. Maꞌanic mi caj j cꞌaxel lojon ti pʌcꞌʌbʌl yicꞌot ti 
tsꞌusubil. Maꞌanic mi caj c xujchꞌiben lojon i wut. Maꞌanic 
mi caj c jap lojon laꞌ waꞌal am bʌ ti laꞌ pozo. Cojach mi 
caj c ñumel lojon yaꞌ ti ñoj bij. Maꞌanic mi caj cochel lojon 
yaꞌ ti xʌcꞌ tac bij mi tic tsꞌejic lojon mi tic ñojic lojon cꞌʌlʌl 
mic chaꞌ loqꞌuel lojon yaꞌ ti laꞌ lumal, cheꞌob. 18  Edom tsiꞌ 
jacꞌbeyob: Mach mejliquetla ti ñumel tic lumal lojon. Mic 
wʌn subeñetla, mi tsaꞌ ochiyetla tic lumal lojon, mi caj j 
contrajiñetla ti guerra, cheꞌen. 19 Jini israelob tsiꞌ yʌlʌyob: 
Wersa com lojon ñumel ti laꞌ lumal. Come jiñʌch mero 
i bijlel baꞌ com lojon majlel. Mi cʌcꞌ lojon c tꞌan chaꞌan 
maꞌanic chuqui mi caj c ticꞌlan lojon. Mucꞌʌch c mʌn lojon 
i bʌl lojon c ñʌcꞌ yicꞌot c jaꞌal lojon. Tojach mi caj c ñumel 
lojon ti colem bij. Jini jach wolij cꞌajtin lojon. A wocolic laꞌ 
ñumicon lojon, cheꞌob. 20 Pero jini rey Edom tsiꞌ wersa alʌ: 
Mach mejliquetla ti cꞌaxel, cheꞌen. Cheꞌ jini tsaꞌ sujtiyob. Jini 
rey tsiꞌ tempa cabʌl winicob chaꞌan guerra. Tsiꞌ pʌyʌyob 
majlel yaꞌ baꞌ jaxʌl i lumal chaꞌan miꞌ mʌctañob bij. 21 Cheꞌ 
jini maꞌanic tsiꞌ yʌcꞌʌyob ti cꞌaxel israelob yaꞌ tiꞌ lumal. Jini 
chaꞌan wersa tsiꞌ xoyoyob i bijlel.

Tsaꞌ chʌmi Aarón ti wits i cꞌabaꞌ Hor
22  Cheꞌ jini pejtelel israelob tsaꞌ loqꞌuiyob ti Cades. Tsaꞌ 

majliyob ti wits i cꞌabaꞌ Hor. 23-24 Lac Yum tsiꞌ pejca Moisés 
yicꞌot Aarón yaꞌ tiꞌ tiꞌ i lumal Edom: I yorajlelix mi caj i 
pʌjyel Aarón baꞌan i tatob tsaꞌ bʌ chʌmiyob chaꞌan tsaꞌ laꞌ 
ñusʌbeyon c tꞌan yaꞌ ti Meriba baꞌ tsaꞌ loqꞌui jaꞌ. Jini chaꞌan 
maꞌanic miꞌ caj ti ochel ti jini lum muꞌ bʌ caj cʌqꞌueñob 
israelob. 25 Pʌyʌx majlel Aarón yicꞌot Eleazar i yalobil yaꞌ ti 
wits i cꞌabaꞌ Hor. 26  Yaꞌ yom maꞌ jochben i bujc Aarón chaꞌan 
maꞌ lʌpben i yalobil, come Aarón mux i majlel yaꞌ baꞌan i 
tatob. Miꞌ caj ti chʌmel ti wits, cheꞌen lac Yum Dios. 27 Cheꞌʌch 
tsiꞌ mele Moisés cheꞌ bajcheꞌ tsiꞌ sube lac Yum. Tiꞌ yuxticlelob 
tsaꞌ letsiyob majlel ti wits i cꞌabaꞌ Hor yaꞌ tiꞌ wutob pejtelel 
israelob. 28  Moisés tsaꞌ caji i jochben i bujc Aarón. Tsiꞌ xojbe 
cʌytʌl Eleazar i yalobil Aarón. Cheꞌ jini Aarón tsaꞌ chʌmi yaꞌ 
tiꞌ pam chan bʌ wits. I bajñelob jax tsaꞌ jubiyob sujtel Moisés 
yicꞌot Eleazar i yalobil Aarón. 29 Pejtelel israelob wen chꞌijiyem 
tsaꞌ caji i yubiñob cheꞌ bʌ tsiꞌ yubiyob chʌmenix Aarón. Tsiꞌ 
yucꞌtayob lujumpꞌejl i chaꞌcꞌal (30) qꞌuin.

Rey Arad tsiꞌ mʌcta israelob

21  Tsaꞌ caji i yubiñob cananeojob woliꞌ tilelob israelob. 
Tsiꞌ tempa i winicob jini rey chumul bʌ ti Arad. Tsaꞌ 

loqꞌui i tajob yaꞌ ti bij baꞌ woliꞌ tilelob israelob, ti jini jach bʌ 
bij baꞌ tsaꞌ ñumiyob jini xqꞌuelojelob. Tsaꞌ caji i contrajiñob. Tsiꞌ 
cʌchʌ majlel chaꞌtiquil uxtiquil. 2  Jini israelob tsiꞌ pejcayob lac 
Yum: C Yum, muqꞌuic a coltañon lojon tiꞌ tojlel jini rey yicꞌot 
tiꞌ tojlel i winicob, mi caj c junyajlel jisan lojon Arad yicꞌot 
pejtelel jini tejclum tac am bʌ tiꞌ joytʌlel, cheꞌob. 3  Lac Yum 
tsiꞌ yubibeyob i tꞌan jini israelob. Tsiꞌ coltayob tiꞌ tojlel jini 
cananeojob. Tsaꞌ majliyob chaꞌan miꞌ laj jisañob yicꞌot pejtelel 
i tejclum tac. Jini chaꞌan tsiꞌ yotsʌbeyob i cꞌabaꞌ ti Horma, am 
bʌ i sujmlel ti lac tꞌan “laj jisʌbil”.

I yejtal lucum melbil ti cꞌʌncꞌʌn taqꞌuin
4 Cheꞌ jini tsaꞌ sujtiyob ti wits i cꞌabaꞌ Hor. Tsaꞌ caji i xʌñob 

majlel i bijlel jini Chʌchʌc bʌ Ñajb, chaꞌan wersa tsiꞌ xoyoyob 
i bijlel yaꞌ baꞌan i lumal Edom. Cheꞌ jini tsaꞌ cajiyob ti wen 

lujbꞌan come wen ñajt jini bij. 5 Tsaꞌ cajiyob ti wulwul tꞌan tiꞌ 
contra Dios yicꞌot tiꞌ contra Moisés: ¿Chucoch tsaꞌ lon pʌyʌyon 
lojon loqꞌuel ti Egipto chaꞌan mic chʌmel lojon ila tiꞌ tiquiñal 
pañimil? Come ilayi maꞌanic baqui mi lac taj waj yicꞌot jaꞌ. 
Tsaꞌix cꞌojyi j cꞌux lojon jini maná, come mach pꞌʌtʌlic tic ñʌcꞌ 
lojon, cheꞌob. 6 Tiꞌ caj jini, lac Yum tsiꞌ choco tilel cabʌl jontol 
bʌ lucum tiꞌ tojlelob chaꞌan miꞌ cꞌuxob winicob chaꞌan i mul. 
Cabʌl tsaꞌ jiliyob chaꞌan tsiꞌ cꞌuxuyob jini lucum. 7 Tsaꞌ tiliyob 
winicob baꞌan Moisés chaꞌan miꞌ subeñob: Isujm tsaꞌix c taja 
lojon c mul. Tsac chaꞌle lojon tꞌan tiꞌ contra lac Yum yicꞌot ti a 
contra. Jini chaꞌan a wocolic cꞌajtiben lac Yum chaꞌan miꞌ chaꞌ 
locꞌsan ili lucum tic tojlel lojon, cheꞌob. Jini chaꞌan Moisés tsaꞌ 
caji i pejcan lac Yum. 8  Lac Yum tsiꞌ sube Moisés: Mele i yejtal 
lucum ti cꞌʌncꞌʌn taqꞌuin. Jocꞌchocon ti juntsꞌijt teꞌ. Majqui 
jach tsaꞌ cꞌuxle ti lucum, mi tsiꞌ letsa i wut chaꞌan miꞌ qꞌuel 
jini i yejtal lucum miꞌ caj ti lajmel. Maꞌanic miꞌ caj ti chʌmel, 
cheꞌen lac Yum. 9 Jini chaꞌan Moisés tsiꞌ mele i yejtal lucum ti 
tsucu taqꞌuin. Tsiꞌ jocꞌchoco tiꞌ ñiꞌ juntsꞌijt teꞌ. Majqui jach tsaꞌ 
cꞌuxle ti lucum tsaꞌ lajmi cheꞌ bʌ tsiꞌ can qꞌuele i yejtal lucum 
melbil bʌ ti tsucu taqꞌuin. Cuxul tsaꞌ cʌle.

Jini israelob tsiꞌ joy mʌctayob Moab
10 Tsaꞌ loqꞌuiyob israelob yaꞌ baꞌ chumulob. Tsaꞌ cꞌotiyob ti poj 

chumtʌl yaꞌ ti Obot. 11 Cheꞌ bʌ tsaꞌ chaꞌ loqꞌuiyob ti Obot, tsaꞌ 
poj chumleyob ti Ijeabarim, yaꞌ ti colem bʌ i tiquiñal pañimil 
am bʌ tiꞌ tojel Moab yaꞌ baꞌ miꞌ pasel qꞌuin. 12  Cheꞌ bʌ tsaꞌ chaꞌ 
loqꞌuiyob yaꞌi, tsaꞌ cꞌotiyob ti poj chumtʌl ti joctʌl bʌ lum 
i cꞌabaꞌ Zered. 13  Tsaꞌ chaꞌ loqꞌuiyob yaꞌi. Tsaꞌ cꞌotiyob ti poj 
chumtʌl tiꞌ junwejlel Arnón, yaꞌ baꞌan i tiquiñal pañimil baꞌ 
jaxʌl i lum amorreojob. Jini Arnón jaꞌ i cayajoñʌch i lumalob 
amorreojob yicꞌot moabob. An ti yojlil baꞌ miꞌ ñupꞌañob i bʌ i 
lumal Moab yicꞌot i lumal amorreojob. 14 Cheꞌʌch miꞌ yʌjlel ti 
jini jun am bʌ i cꞌabaꞌ I Guerra Lac Yum baꞌ tsꞌijbubil chuqui 
tac tsiꞌ mele yaꞌ ti Chʌchʌc bʌ Ñajb, yicꞌot yaꞌ ti joctʌl bʌ lum 
i cꞌabaꞌ Arnón, 15 yicꞌot i wejlib jaꞌ muꞌ bʌ i ñumel majlel cꞌʌlʌl 
ti Ar, jinto miꞌ cꞌotel yaꞌ baꞌ jaxʌl i lumal jini Moab. 16  Tsaꞌ 
loqꞌuiyob yaꞌi. Tsaꞌ tiliyob ti Beer baꞌan i loqꞌuib jaꞌ, come 
lac Yum tsiꞌ sube Moisés: Tempan jini winicob chaꞌan mi 
cʌqꞌueñob jaꞌ, cheꞌen.

17-18  Jini chaꞌan jini israelob tsaꞌ caji i cꞌʌyin ili cꞌay:
Laꞌ wʌjlic loqꞌuel jaꞌ.
Chaꞌlenla cꞌay chaꞌan jini jaꞌ.
Jiñʌch jaꞌ tsaꞌ bʌ i topꞌoyob yumʌlob.
Wen melbil jini pozo ti plata tac yicꞌot ti chꞌijt teꞌ.

Tsiꞌ chaꞌ cʌyʌyob jini colem bʌ i tiquiñal pañimil. Tsiꞌ xʌñʌyob 
majlel cꞌʌlʌl ti Matana. 19 Cheꞌ bʌ tsaꞌ loqꞌuiyob ti Matana, tsaꞌ 
majliyob ti Nahaliel. Tsaꞌ loqꞌuiyob ti Nahaliel, tsaꞌ majliyob ti 
Bamot. 20 Cheꞌ bʌ tsaꞌ loqꞌuiyob ti Bamot, tsaꞌ cꞌotiyob ti joctʌl 
bʌ lum am bʌ tiꞌ lumal Moab tiꞌ yebal jini wits i cꞌabaꞌ Pisga 
baꞌ cꞌajan tsiquil jini i tiquiñal pañimil.

Israelob tsiꞌ jisayob Sehón 
(Dt. 2.26-37)

21 Jini israelob tsiꞌ chocoyob majlel winicob baꞌan Sehón i 
rey jini amorreojob. Tsiꞌ subeyob: 22  Acꞌʌyon lojon ti ñumel ti 
a lumal. Maꞌanic mic majlel lojon baqui an laꞌ pʌcꞌʌb. Maꞌanic 
mi caj c tucꞌ lojon laꞌ tsꞌusub. Maꞌanic mi cajel lojon ti uchꞌel 
yaꞌ ti laꞌ waꞌal. Tojach mi caj c ñumel lojon ti ñoj bij cꞌʌlʌl mic 
ñumel lojon tiꞌ pejtelel laꞌ lumal, cheꞌob. 23  Pero jini Sehón 
maꞌanic tsiꞌ yʌcꞌʌyob ti cꞌaxel israelob yaꞌ tiꞌ lumal. Tsa jach 
caji i tempan i winicob chaꞌan miꞌ loqꞌuelob tiꞌ contra israelob 
yaꞌ tiꞌ tiquiñal pañimil. Tsaꞌ cꞌoti i tajob ti Jahaza. Yaꞌ tsiꞌ 
chaꞌleyob guerra tiꞌ contra israelob. 24 Pero jini israelob tsiꞌ laj 
jisayob ti espada. Tsaꞌ ochi i laj chꞌʌmbeñob i lum cꞌʌlʌl ti 
Arnón jaꞌ cꞌʌlʌl ti Jaboc jaꞌ baꞌ jaxʌl i lumal amoñob, come 
wen wits i cayajonlel i lumal. 25-26  Jini chaꞌan jini israelob tsiꞌ 
laj chꞌʌmbeyob i tejclum tac amorreojob. Yaꞌ tsaꞌ cajiyob ti 
chumtʌl. Tsiꞌ chꞌʌmʌyob jaꞌel Hesbón, i tejclum jini rey Sehón 
i yum jini amorreojob tsaꞌix bʌ i chaꞌle guerra ti yambʌ ora 
tiꞌ contra jini rey am bʌ ti Moab. Cheꞌ bʌ tsaꞌ mʌjli i chaꞌan, 
tsiꞌ chilbe cabʌl i lum cꞌʌlʌl ti colem jaꞌ i cꞌabaꞌ Arnón. 27 Jini 
chaꞌan miꞌ yʌlob jini xcꞌayob:

Laꞌ ti Hesbón. Laꞌ Sehón.
 28 Come loqꞌuem ti Hesbón i tejclum bʌ Sehón, tsaꞌ majli i 

puleꞌ Ar am bʌ ti Moab.
Tsaꞌ cꞌoti cꞌajc cꞌʌlʌl tiꞌ chañelal wits tiꞌ tojel Arnón.

 29 ¡Pꞌumpꞌun jax Moab! Jisʌbilob jini añoꞌ bʌ ti Quemos.
Tsaꞌix putsꞌiyob i yalobilob.

Tsaꞌix xujchꞌibentiyob majlel xchꞌoc bʌ i yalobilob chaꞌan 
majtan eꞌtel tiꞌ tojlel Sehón i rey amorreojob.

Cheꞌʌch tsiꞌ yʌlʌyob jini tsaꞌ bʌ mʌjliyob i chaꞌan.
 30 Pero joñonla tsaꞌ lac jisayob ti pejtelelob.

Tsaꞌ jiliyob añoꞌ bʌ ti Hesbón cꞌʌlʌl ti Dibón, yicꞌot ti Nofa, 
yicꞌot ti Medeba.

Israel tsiꞌ jisa Og ti Basán 
(Dt. 3.1-11)

31 Jini chaꞌan tsaꞌ chumleyob israelob tiꞌ lum jini amorreojob. 
32  Moisés tsiꞌ choco majlel winicob chaꞌan miꞌ cʌñob jaꞌel i 
lumal Jazer. Cheꞌ jini tsiꞌ chꞌʌmʌyob jini lum jini israelob. 
Tsiꞌ chocoyob loqꞌuel jini amorreojob yaꞌ bʌ añob. 33  Tsaꞌ 
cajiyob ti letsel majlel israelob tiꞌ bijlel Basán. Pero tsaꞌ tili 
i tajob jini rey Og yicꞌot pejtelel i soldadojob chumuloꞌ bʌ ti 
Basán. Tsaꞌ cꞌoti i contrajiñob israelob yaꞌ ti Edrei. 34 Lac Yum 
tsiꞌ sube Moisés: Mach yomic mi laꞌ bʌcꞌñañob, come tsaꞌix 
cʌqꞌueyetla ti laꞌ wenta winicob xꞌixicob yicꞌot i lumalob. 
Yom maꞌ melbeñob cheꞌ bajcheꞌ tsaꞌ laꞌ melbe Sehón i rey jini 
amorreojob chumul bʌ ti Hesbón, cheꞌen lac Yum. 35 Cheꞌ jini 
tsiꞌ laj jisayob yicꞌot pejtelel i yalobilob. Maꞌanix majch tsaꞌ 
cʌle. Jini israelob tsiꞌ laj chꞌʌmbeyob i lumal.

Balac tsiꞌ choco ti pʌyol Balaam

22  Tsiꞌ chʌn chaꞌleyob xʌmbal israelob. Tsaꞌ poj jijliyob 
tiꞌ lumal Moab tiꞌ junwejlel Jordán, yaꞌ tiꞌ tojel Jericó. 

2-3  Balac i yalobil Zipor tsiꞌ yubi pejtelel chuqui tsiꞌ meleyob 
israelob tiꞌ tojlel amorreojob. Tsaꞌ wen caji ti bʌqꞌuen come 
wen cabʌlob jini israelob. Jini chaꞌan tsaꞌ caji i wen mel i 
pusicꞌal jini rey Balac yicꞌot pejtelel añoꞌ bʌ ti Moab. 4 Tsiꞌ 
pʌyʌyob tilel jini xñoxob ti Madián. Tsiꞌ subeyob: Wʌle jini 
israelob mi caj i jisañonla yicꞌot pejtelel lac chubʌꞌan cheꞌ 
lajal bajcheꞌ jini tat wacax miꞌ xop cꞌux jam, cheꞌob. Ti jim 
bʌ ora yumʌlʌch Balac (i yalobil Zipor) tiꞌ tojlelob moabob. 
5 Jini chaꞌan tsiꞌ choco majlel winicob ti Pector baꞌan Balaam 
i yalobil Beor, am bʌ tiꞌ tꞌejl colem jaꞌ i cꞌabaꞌ Eufrates 
chaꞌan miꞌ pʌy tilel, chaꞌan miꞌ coltañob. Awilan yom mi laꞌ 
suben: “Tsaꞌix cꞌotiyob bajcꞌʌl winicob loqꞌuemoꞌ bʌ ti Egipto. 
Woliꞌ wen mʌctañob lum. Yomobix i chilbeñon lojon c lum. 

6 Awocolic yom maꞌ majlel quicꞌot lojon ti ora chaꞌan maꞌ 
pꞌajob, come maꞌanic c pꞌʌtʌlel lojon tiꞌ tojlelob. Cujil mucꞌʌch 
i coltʌntel jini muꞌ bʌ a coltan tiꞌ yutslel a tꞌan. Cujil jaꞌel 
mucꞌʌch i jisʌntelob jini muꞌ bʌ a pꞌajob”. Cheꞌʌch yom mi laꞌ 
suben, cheꞌen.

7 Jini xñoxob añoꞌ bʌ i yeꞌtel ti Moab yicꞌot ti Madián tsaꞌ 
cꞌotiyob baꞌan Balaam. Tsiꞌ chꞌʌmbeyob cꞌotel i majtan chaꞌan 
miꞌ jacꞌ i pʌyol, chaꞌan miꞌ majlel i coltañob. 8  Balaam tsiꞌ 
subeyob: Cʌlen to la wʌle ti ili acꞌʌlel. Ijcꞌʌl to mic subeñetla 
chuqui miꞌ tsictesʌbeñon lac Yum, cheꞌen. Jini chaꞌan tsaꞌ poj 
cʌleyob ti jini acꞌʌlel tiꞌ yotot Balaam. 9 Cheꞌ ti acꞌʌlel tsaꞌ tili 
lac Yum i pejcan Balaam. Tsiꞌ cꞌajtibe: ¿Majquiyob ili winicob 
wʌꞌ ti a wotot? cheꞌen. 10 Balaam tsiꞌ jacꞌʌ: Jiñʌch chocbiloꞌ 
bʌ tilel i chaꞌan Balac i yalobil Zipor, i yum moabob. Woliꞌ 
yʌlob: 11 “Awilan jini winicob loqꞌuemoꞌ bʌ ti Egipto woliꞌ wen 
mʌctañob lum. Awocolic laꞌ tiqꞌuiyob. Ticꞌʌl mi cheꞌ jini mi 
mejlel cajñesan lojon loqꞌuel”, cheꞌob. Cheꞌ tsiꞌ yʌlʌ Balaam. 
12  Lac Yum tsiꞌ sube: Mach yomic maꞌ majlel a wicꞌotob. Mach 
a pꞌaj c winicob come tsaꞌix cʌqꞌueyob i yutslel c tꞌan, cheꞌen 
lac Yum Dios. 13  Cheꞌ bʌ tsaꞌix chꞌojyi Balaam cheꞌ ti wen 
sʌcꞌajel, tsiꞌ subeyob i yaj eꞌtelob Balac: Chaꞌ cucuxla ti sujtel 
ti laꞌ lumal, come lac Yum mach yomic i chocon majlel, cheꞌen. 
14 Jini ñucoꞌ bʌ i yeꞌtel ti Moab tsaꞌ chaꞌ sujtiyob baꞌan Balac. 
Tsiꞌ subeyob: Maꞌanic tsiꞌ jacꞌʌ tilel Balaam quicꞌot lojon, 
cheꞌob.

15 Cheꞌ jini Balac tsiꞌ chaꞌ choco majlel yambʌ winicob añoꞌ 
bʌ i yeꞌtel, ñumen ñucobix bʌ i yeꞌtel cheꞌ bajcheꞌ tsajniyoꞌ bʌ 
ti ñaxan, ñumen pꞌʌtʌlob jaꞌel. 16  Cheꞌ bʌ tsaꞌ cꞌotiyob tiꞌ yotot 
Balaam tsiꞌ subeyob: Ti wocol tꞌan mic subeñet lojon, yom maꞌ 
majlel quicꞌot lojon, come Balac i yalobil Zipor woliꞌ wersa 
pʌyet. 17 Tsaꞌix i yʌcꞌʌ i tꞌan. Muqꞌuic a majlel, muqꞌuix i wen 
pꞌiset ti wenta. Chuqui jach maꞌ cꞌajtiben mi caj i yʌqꞌueñet. 
Jini chaꞌan jacꞌbeñon lojon. Conla ti ora chaꞌan maꞌ pꞌajbeñon 
lojon jini israelob, cheꞌob jini xpʌyojelob, come cheꞌʌch tsiꞌ 
wʌn subeyob jini Balac. 18  Pero Balaam tsiꞌ jacꞌbeyob: Anquese 
miꞌ yʌqꞌueñon jumpꞌejl otot butꞌul bʌ ti oro yicꞌot ti plata, 
mach mejlicon ti majlel, come mach mejlic c ñusʌben i tꞌan c 
Yum Dios. 19 Pero jijlen to la ila ti cotot chaꞌan mic chaꞌ ubin 
mi yom i subeñon yambʌ tꞌan jini c Yum, cheꞌen. 20 Ti jim bʌ 

acꞌʌlel lac Yum tsiꞌ sube Balaam: Mi tsaꞌ tiliyob ili winicob 
chaꞌan miꞌ pʌyetob majlel, mi wersa a wom majlel, cucu a 
wicꞌotob, pero jini jach mi caj a sub jini muꞌ bʌ c subeñet, 
cheꞌen lac Yum Dios.

Balaam yicꞌot i burro tsiꞌ taja ti bij ángel
21 Cheꞌ wen sebto tsaꞌ chꞌojyi Balaam ti yijcꞌʌlal. Tsaꞌ caji 

i chꞌʌl i burro. Tsaꞌ caji ti majlel yicꞌot jini ñucoꞌ bʌ i yeꞌtel 
ti Moab. 22  Pero tsaꞌ wen michꞌa lac Yum chaꞌan tsaꞌ majli 
Balaam yicꞌotob. I yángel lac Yum tsaꞌ majli i mʌctan ti bij 
cheꞌ cꞌʌchʌl woliꞌ majlel yicꞌot chaꞌtiquil i yaj eꞌtelob. 23  Jini 
burro tsiꞌ qꞌuele i yángel lac Yum, chucbil i chaꞌan espada 
botsꞌbilix i chaꞌan. Jini burro tsiꞌ tʌtsꞌʌ i bʌ ti bij. Tsaꞌ ochi 
ti mateꞌel. Balaam tsaꞌ caji i jatsꞌ loqꞌuel yaꞌ ti mateꞌel chaꞌan 
miꞌ chaꞌ xʌn majlel jini bij. 24 Tsaꞌ waꞌle i yángel lac Yum yaꞌ ti 
bij baꞌ tsaꞌ ñumi tiꞌ yojlil chaꞌpejt tsꞌusubil am bʌ tsꞌajc tiꞌ tiꞌ. 
25 Cheꞌ bʌ tsiꞌ chaꞌ qꞌuele i yángel lac Yum jini burro, tsaꞌ majli 
ti lʌtsꞌ cʌytʌl yaꞌ baꞌ tsaꞌ lʌtsꞌ cʌle i yoc Balaam yaꞌ ti tsꞌajc. 
Jini chaꞌan Balaam tsiꞌ chaꞌ jatsꞌʌ i burro. 26  I yángel lac Yum 
tsaꞌ chaꞌ majli i mʌctañob yaꞌ baꞌ maꞌanic tsaꞌ mejli i wis tʌtsꞌ 
i bʌ mi tiꞌ ñojic mi tiꞌ tsꞌejic. 27 Cheꞌ bʌ tsiꞌ chaꞌ qꞌuele i yángel 
lac Yum jini burro, tsiꞌ pʌcchoco i bʌ cheꞌ cꞌʌchʌl to Balaam. 
Cʌlʌx jax tsaꞌ michꞌa Balaam. Wen pꞌumpꞌun jax tsaꞌ caji i jatsꞌ 
i burro ti teꞌ.

28  Cheꞌ jini lac Yum tsiꞌ yʌcꞌʌ ti tꞌan jini burro. Tsaꞌ caji i 
suben Balaam: ¿Chuqui tsac tumbeyet chaꞌan uxyajlix tsaꞌ toꞌo 
jatsꞌʌyon? cheꞌen. 29 Balaam tsiꞌ sube i burro: Wolaꞌ wajleñon. 
Anic c machit tij cꞌʌb mic tsʌnsañet, cheꞌen. 30 Jini burro tsiꞌ 
sube Balaam: ¿Mach ba a chaꞌañonic cꞌʌlʌl cheꞌ alʌlon to? Ti 
pejtelel ora tsac mele cheꞌ bajcheꞌ a wom. ¿Mach ba isujmic? 
cheꞌen jini xñaꞌa burro. Balaam tsiꞌ jacꞌʌ: Isujm cu, cheꞌen.

31 Lac Yum tsiꞌ jambe i wut Balaam chaꞌan miꞌ qꞌuel i yángel 
lac Yum yaꞌ bʌ waꞌal ti bij. Botsꞌbil i chaꞌan i yespada, chucbil 
i chaꞌan tiꞌ cꞌʌb. Tsaꞌ toj sajti i pusicꞌal Balaam. Tsiꞌ pʌcchoco 
i bʌ ti lum. 32  I yángel lac Yum tsiꞌ sube: ¿Chucoch uxyajl tsaꞌ 
toꞌo jatsꞌʌ a burro? Tilemon chaꞌan mic mʌctañet chaꞌan a 
jontolil, ame jisʌntiquet chaꞌan jini chuqui woli bʌ a ñaꞌtan 
a mel. 33  Jini burro tsiꞌ qꞌueleyon. Jini chaꞌan uxyajl tsiꞌ tʌtsꞌʌ 
i bʌ tic tojlel. Machic tsiꞌ tʌtsꞌʌ i bʌ tic tojlel tsac tsʌnsayet, 

pero tsac pꞌunta jini burro, cheꞌen. 34 Cheꞌ jini Balaam tsiꞌ subu 
i bʌ: Isujm tsaꞌix c taja c mul. Maꞌanic tsac ñaꞌta mi wʌꞌ waꞌalet 
ti bij chaꞌan maꞌ mʌctañon. Wʌle mi mach a womic mic majlel 
baꞌan Balac, mux c chaꞌ sujtel majlel, cheꞌen. 35 I yángel lac 
Yum tsiꞌ sube Balaam: Cucu a wicꞌot jini winicob, pero jini 
jach maꞌ sub ili c tꞌan muꞌ bʌ caj c subeñet, cheꞌen. Cheꞌ jini 
tsiꞌ chʌn chaꞌle xʌmbal majlel Balaam yicꞌot i winicob Balac.

36 Cheꞌ bʌ tsiꞌ yubi Balac lʌcꞌʌlix yom cꞌotel Balaam, tsaꞌ tili 
i taj yaꞌ ti colem jaꞌ i cꞌabaꞌ Arnón yaꞌ baꞌ jaxʌl i lumal Moab. 
37 Balac tsiꞌ sube: ¿Mach ba anic tsac pʌyʌyet ti wocol tꞌan? 
¿Chucoch maꞌanic tsaꞌ tiliyet ti ora baꞌ añon? ¿Mach ba mejlic 
cʌqꞌueñet cabʌl a ñuclel? cheꞌen. 38  Balaam tsiꞌ sube: Wʌꞌix 
añon ti a tojlel, pero mic wʌn subeñet, añon tiꞌ wenta c Yum. 
Jini jach muꞌ bʌ i subeñon c Dios, mi mejlel c chaꞌ sub, cheꞌen. 
39-40 Cheꞌ jini Balac tsiꞌ pʌyʌ majlel Balaam ti Quiriat Huzot. Tsiꞌ 
yʌcꞌʌ ti tsʌnsʌntel cabʌl wacax yicꞌot tiñʌmeꞌ. Tsiꞌ yʌqꞌueyob i 
cꞌux Balaam yicꞌot i yaj eꞌtelob.

Balaam tsiꞌ yʌqꞌue i yutslel i tꞌan israelob
41 Cheꞌ ti yijcꞌʌlal jini yumʌl Balac tsiꞌ pʌyʌ letsel Balaam 

cꞌʌlʌl ti Bamot Baal, baꞌ tsaꞌ mejli i wen qꞌuel israelob añoꞌ bʌ 
ti lʌcꞌʌl.

23  Cheꞌ jini Balaam tsiꞌ sube jini rey: Melbeñon 
wucpꞌejl pulʌntib ilayi. Yom jaꞌel maꞌ chajpʌbeñon 

wuccojt alʌ tat wacax, yicꞌot wuccojt tat tiñʌmeꞌ. 2  Balac 
tsaꞌ caji i mel cheꞌ bajcheꞌ tsiꞌ sube Balaam. Temel tsiꞌ 
yʌcꞌʌyob jujuncojt alʌ tat wacax yicꞌot jujuncojt tat tiñʌmeꞌ 
ti jujumpꞌejl pulʌntib. 3  Balaam tsaꞌ caji i suben: Waꞌi to tiꞌ 
tꞌejl jini majtañʌl woli bʌ a wʌqꞌuen lac Yum jinto mic chaꞌ 
tilel, come an baꞌ mic majlel. Ticꞌʌl mux i tilel i tajon lac 
Yum. Cheꞌ jini mic chaꞌ tsictesʌbeñet chuqui miꞌ subeñon, 
cheꞌen. Tsaꞌ majli Balaam. 4 Lac Yum tsaꞌ tili i taj. Balaam tsiꞌ 
sube lac Yum: Wucpꞌejl pulʌntib tsac tsol waꞌchocobeyet. Ti 
jujumpꞌejl pulʌntib tsac pulu alʌ tat wacax yicꞌot tat tiñʌmeꞌ, 
cheꞌen. 5 Lac Yum tsiꞌ sube: Chaꞌ cucux baꞌan jini rey Balac. 
Yom maꞌ suben ili tꞌan muꞌ bʌ c subeñet, cheꞌen. 6 Balaam 
tsaꞌ chaꞌ majli baꞌan Balac, baꞌ añob jini ñuc tacoꞌ bʌ i yeꞌtel 
ti Moab. Waꞌalob tiꞌ tꞌejl pulʌntib baꞌ tsiꞌ puluyob majtañʌl. 
7 Tsaꞌ caji ti tꞌan Balaam:

Cꞌʌlʌl ti Aram tsiꞌ choco majlel winicob Balac chaꞌan miꞌ 
pʌyon tilel. Jiñʌch rey ti Moab, chumul bʌ ti wits tiꞌ tojel i 
pasibal qꞌuin. Tsiꞌ subeyon: Yom maꞌ tilel chaꞌan maꞌ pꞌaj i 
pꞌolbalob Jacob chaꞌan maꞌ pꞌaj jini israelob, cheꞌen. 8  ¿Bajcheꞌ 
mi caj c lon michꞌlen jini winicob cheꞌ mach michꞌic Dios? 
¿Bajcheꞌ mi caj c lon aꞌleñob winicob cheꞌ maꞌanic woliꞌ 
yʌꞌleñob lac Yum? 9 Come yaꞌ tiꞌ pam jini chan bʌ xajlel 
tsac ñajti qꞌueleyob. Wʌꞌ ti chan bʌ wits wen tsiquilob. Ili 
winicob i bajñel chumulob. Maꞌanic miꞌ xʌbob i bʌ yicꞌot yan 
tac bʌ winicob. 10 ¿Majqui mi mejlel i tsicben i pꞌolbal Jacob? 
Lajalob bajcheꞌ i tsꞌubeñal lum mach bʌ mejlic ti tsicol. Cheꞌ 
bajcheꞌ miꞌ chʌmelob jini tojoꞌ bʌ, laꞌ chʌmicon. Tijicñayon 
cheꞌ muqꞌuic c jilel cheꞌ bajcheꞌob.

Cheꞌ tsiꞌ yʌlʌ Balaam.
11 Cheꞌ jini Balac tsiꞌ sube: ¿Chuqui jini tsaꞌ bʌ ujti a mel tic 

tojlel? Come tsac pʌyʌyet tilel chaꞌan maꞌ wʌꞌlen j contrajob, 
pero tsaꞌix a wʌqꞌueyob i yutslel a tꞌan, cheꞌen. 12  Balaam 
tsiꞌ jacꞌʌ: Ticꞌbilon ti isujm. Jini jach mi cʌl jini tꞌan muꞌ bʌ i 
subeñon lac Yum, cheꞌen.

13  Balac tsiꞌ sube: Conla ti yambʌ ajñibʌl baꞌ mi caj a qꞌuel 
lamital jini israelob, baꞌ mach laj tsiquilobic. Awocolic, 
aqꞌueñob wocol jini lʌcꞌʌl bʌ jomolob ti a tojlel, cheꞌen. 14 Cheꞌ 
jini Balac tsiꞌ pʌyʌ majlel Balaam yaꞌ tiꞌ jamil xqꞌuelojelob. 
Tsaꞌ letsiyob yaꞌ ti chan bʌ wits i cꞌabaꞌ Pisga. Yaꞌ tiꞌ pam wits 
Balac tsiꞌ yʌcꞌʌ ti melol wucpꞌejl pulʌntib. Tsiꞌ yʌcꞌʌ jujuncojt 
alʌ tat wacax yicꞌot tat tiñʌmeꞌ ti jujumpꞌejl jini pulʌntib. 
15 Cheꞌ jini Balaam tsiꞌ sube Balac: Waꞌi to tiꞌ tojel ili pulʌntib 
baꞌ wolaꞌ wʌcꞌ majtañʌl, come muꞌ to c majlel cubin chuqui miꞌ 
yʌl lac Yum, cheꞌen. 16  Lac Yum tsaꞌ tili i taj Balaam. Tsiꞌ sube 
chuqui yom miꞌ yʌl. Tsi sube: Chaꞌ cucux baꞌan Balac chaꞌan 
maꞌ suben chuqui mic subeñet, cheꞌen. 17 Balaam tsaꞌ cꞌoti i 
taj Balac yicꞌot jini añoꞌ bʌ i yeꞌtel ti Moab. Yaꞌto waꞌalob baꞌ 
pꞌulul jini majtañʌl. Balac tsiꞌ cꞌajtibe: ¿Chuqui tsiꞌ yʌlʌ lac 
Yum? cheꞌen. 18  Cheꞌ jini Balaam tsaꞌ caji ti tꞌan:

Tejchen ti ora, Balac, i yalobilet bʌ Zipor chaꞌan maꞌ 
ñichꞌtʌbeñon c tꞌan. 19 Mach lajalic Dios bajcheꞌ winicob 
yujiloꞌ bʌ lot. Mach lajalic bajcheꞌ jini chaꞌchajp jax bʌ i 
pusicꞌal muꞌ bʌ i qꞌuextan i tꞌan. Cheꞌ miꞌ yʌcꞌ i tꞌan, ¿mach 
ba anic miꞌ tsꞌʌctesan? Cheꞌ tsaꞌix i subu chuqui mi caj i 

chaꞌlen, ¿mach ba anic miꞌ mel? 20 Awilan tsiꞌ yʌqꞌueyon 
tic wenta chaꞌan mi cʌqꞌueñob i yutslel c tꞌan jini israelob. 
Come lac Yum tsaꞌix i yʌqꞌueyon i yutslel i tꞌan. Mach mejlic 
j qꞌuextan. 21 Come maꞌanic miꞌ tajbeñob i mul i pꞌolbalob 
Jacob tiꞌ tojlel lac Yum. Maꞌanic miꞌ qꞌuelbeñob i jontolil 
jini israelob. Come yaꞌ añob yicꞌotob lac Yum Dios chaꞌan 
miꞌ yumañob. 22  Dios tsiꞌ pʌyʌyob loqꞌuel ti Egipto. Jini 
chaꞌan pꞌʌtʌlob cheꞌ bajcheꞌ bajlum. 23  Maꞌanic xwujtob muꞌ 
bʌ mejlel i contrajiñob Jacob. Maꞌanic jini payxo xꞌaltꞌañob 
muꞌ bʌ mejlel i pꞌajob. Mux caj i tsictiyel, Dios miꞌ contrajin 
xjontolilob ti ñuc bʌ i pꞌʌtʌlel. 24 Melel jini israelob mi caj i 
tejchelob cheꞌ bajcheꞌ i ñaꞌ bajlum mach bʌ anic miꞌ cꞌaj i yo 
jinto miꞌ cꞌux i weꞌel, jinto miꞌ japben i chꞌichꞌel jini tsʌnsʌbil 
bʌ.

Cheꞌ tsiꞌ yʌlʌ Balaam.
25 Balac tsiꞌ jacꞌʌ: Mi maꞌanic mi caj a pꞌajob, yom maꞌ 

ñʌjchꞌel. Mach a wʌqꞌueñob i yutslel a tꞌan, cheꞌen. 26  Balaam 
tsiꞌ sube: ¿Mach ba anic tsac subeyet wersa mi caj c sub jini 
tꞌan muꞌ bʌ i subeñon c Yum? cheꞌen. 27 Balac tsiꞌ sube ti wocol 
tꞌan: Conla ti yambʌ ajñibʌl muꞌ bʌ caj c pʌsbeñet. Ticꞌʌl 
mi yaꞌi Dios mi caj i jacꞌ chuqui com chaꞌan miꞌ yʌqꞌueñet a 
pꞌʌtʌlel ti pꞌajoñel, cheꞌen. 28  Jini chaꞌan Balac tsiꞌ pʌyʌ majlel 
Balaam tiꞌ pam chan bʌ wits i cꞌabaꞌ Peor, am bʌ tiꞌ tojel jini 
colem bʌ i tiquiñal pañimil. 29 Balaam tsiꞌ chaꞌ sube: Yom maꞌ 
mel yambʌ wucpꞌejl pulʌntib. Chajpan jaꞌel wuccojt alʌ tat 
wacax, yicꞌot wuccojt tat tiñʌmeꞌ, cheꞌen. 30 Jini chaꞌan Balac 
tsiꞌ mele cheꞌ bajcheꞌ tsiꞌ sube Balaam. Tsiꞌ yʌcꞌʌ juncojt alʌ tat 
wacax yicꞌot juncojt tat tiñʌmeꞌ ti jujumpꞌejl pulʌntib.

24  Wen ñaꞌtʌbilix i chaꞌan Balaam mux caj i yʌqꞌueñob 
i yutslel i tꞌan israelob jini lac Yum. Jini chaꞌan 

maꞌanix tsaꞌ majli i taj lac Yum cheꞌ bajcheꞌ ti ñaxan yicꞌot cheꞌ 
tiꞌ chaꞌyajlel chaꞌan miꞌ yubin chuqui miꞌ yʌl lac Yum Dios, 
pero toj jach tsaꞌ majli i ñajti qꞌuel jini yaꞌ bʌ añob tiꞌ tiquiñal 
pañimil. 2  Cheꞌ bʌ tsiꞌ can qꞌuele pañimil, tsiꞌ qꞌuele israelob ti 
mojt ti mojt yaꞌ baꞌ chumulob ti joctʌl. I yEspíritu lac Yum tsaꞌ 
cꞌoti baꞌan Balaam. Tsiꞌ yʌcꞌʌ ti tꞌan:

3  Joñon Balaam i yalobilon Beor woliyon ti tꞌan, come Dios 
tsiꞌ jambeyon c wut. 4 Jiñʌch muꞌ bʌ c tsictesan chaꞌan tsac 
ñichꞌtʌbe i tꞌan Dios. Jiñʌch tsaꞌ bʌ i pʌsbeyon jini Mach bʌ 

b Numeros 24:17 Ecꞌ, jiñʌch Mesías.

Anic i Pꞌisol i Pꞌʌtʌlel. 5 Tijicña jax mi caj i yubiñob israelob. 
Utsꞌat añob ti pisil bʌ i yotot. 6 Cheꞌ lajal añob bajcheꞌ wen 
pamacña bʌ jamil, yicꞌot bajcheꞌ jini pʌcꞌʌbʌl am bʌ tiꞌ tiꞌ 
jaꞌ, lajalʌch bajcheꞌ xojocña bʌ teꞌ i cꞌabaꞌ áloes pʌcꞌbil bʌ i 
chaꞌan lac Yum, yicꞌot chꞌujteꞌ am bʌ tiꞌ tiꞌ jaꞌ. 7 Maꞌanic mi 
caj i tiquin i yaꞌlel. Mux i tilel i yum, ñumen pꞌʌtʌl bʌ cheꞌ 
bajcheꞌ Agag. Mi caj i yutsi pꞌojlel i yumʌntel ti pejtelel 
pañimil. 8  Dios tsiꞌ pʌyʌyob loqꞌuel ti Egipto. Añob i pꞌʌtʌlel 
cheꞌ bajcheꞌ jontol bʌ bajlum muꞌ bʌ i cꞌux jini bʌteꞌel. Mi 
caj i jisañob i contrajob. Mi caj i juchꞌbeñob i bʌquel. Mi caj 
i julob ti jalʌjb. 9 Miꞌ chaꞌleñob wʌyel cheꞌ bajcheꞌ bajlum. 
Bʌbʌqꞌuen cheꞌ miꞌ ñijcʌntel chꞌojyel i ñaꞌ bajlum. Tijicñayob 
pejtelel muꞌ bʌ i coltañob israelob, pero mux caj i tajob 
wocol jini muꞌ bʌ i pꞌajob.

Cheꞌ tsiꞌ chaꞌle tꞌan Balaam.

Jini tꞌan tsaꞌ bʌ i subu Balaam
10 Cʌlʌx jax tsaꞌ caji ti michꞌ Balac tiꞌ contra Balaam. Tsaꞌ 

caji i tuchꞌilan i cꞌʌb chaꞌan i michꞌajel. Tsaꞌ caji ti aꞌleya: Tsac 
pʌyʌyet tilel chaꞌan maꞌ pꞌaj j contrajob, pero uxyajlix tsaꞌ 
wʌqꞌueyob i yutslel a tꞌan. 11 Cucux ti ora ti a lumal. Tsac lon 
ñaꞌta cʌqꞌueñet cabʌl a ñuclel. Pero tsaꞌix i tiqꞌuiyet a Yum. 
Maꞌanix chuqui mi caj a taj, cheꞌen. 12-13  Balaam tsiꞌ jacꞌbe: 
¿Mach ba anic tsac wʌn subeyob jini a winicob tsaꞌ bʌ cꞌotiyob 
ti cotot? Anquese miꞌ yʌqꞌueñon Balac jumpꞌejl otot butꞌul bʌ 
ti oro ti plata, mach mejlic c ñusʌben i tꞌan c Yum. Maꞌanic 
chuqui mi mejlel c mel tic bajñelil mi chuqui utsꞌat mi chuqui 
jontol. Cojach jini muꞌ bʌ i subeñon c Yum Dios, jiñʌch muꞌ bʌ 
c wersa sub, choꞌon tsac subeyob. 14 Jini chaꞌan muqꞌuix c chaꞌ 
sujtel majlel ti cotot, pero ñaxan mic wʌn subeñet chuqui mi 
caj i yujtel ti wiꞌil bʌ ora cheꞌ miꞌ mʌlbentel jini a winicob tiꞌ 
tojlel israelob, cheꞌen. 15 Tsiꞌ subu tꞌan:

Joñon Balaam i yalobilon Beor. Jiñʌch tsaꞌ bʌ j qꞌuele cheꞌ 
bʌ tsiꞌ jambeyon c wut Dios. 16  Tsac ñichꞌtʌbe i tꞌan Dios, 
tsaj qꞌuele chuqui tsiꞌ pʌsbeyon Jini Mach bʌ Anic i Pꞌisol i 
Pꞌʌtʌlel. 17 Wolij qꞌuel, pero maxto poj wʌleyic. Wolij qꞌuel, 
anquese jalto i yorajlel. Mi caj i loqꞌuel Ecꞌ b tiꞌ tojlel Jacob. 

Mi caj i chaꞌlen i yumʌntel tiꞌ tojlel israelob. Mi caj i jisan 
winicob ti Moab, yicꞌot pejtelel i yalobilob Set. 18  Jini añoꞌ bʌ 
ti Edom yicꞌot ti Seir mi caj i wersa yumañob. Jini i lumob 
mi caj i sujtel tiꞌ chaꞌan israelob. Mi caj i tꞌuchtañob i contra. 
19 Tiꞌ tojlel Jacob mi caj i loqꞌuel juntiquil am bʌ i yeꞌtel muꞌ 
bʌ caj i jisan cabʌl tejclum.

Cheꞌ tsiꞌ yʌlʌ Balaam.
20-21 Balaam tsiꞌ qꞌuele jaꞌel Amalec. Tsaꞌ caji i sub:
Jiñʌch tsaꞌ bʌ lac ñaxan taja ti lac bijlel, pero mi caj i 
jisʌntel ti jini tal to bʌ qꞌuin, cheꞌen. Tsiꞌ qꞌuele jaꞌel ceneo. 
Tsaꞌ caji i sub jaꞌel: Wen pꞌʌtʌletla yaꞌ baꞌ chumuletla. 
Waꞌchocobil laꞌ wotot ti xajlel. 22  Pero jini ceneojob mi caj i 
jisʌntelob. Motocña mi caj i cꞌotelob soldadojob tilemoꞌ bʌ ti 
Asiria. Mi caj i cʌchetob majlel, cheꞌen Balaam. 23  Balaam tsiꞌ 
yʌlʌ yambʌ tꞌan: Wen bʌbʌqꞌuen jax, ¿majqui mi caj i cʌytʌl 
cheꞌ miꞌ mel Dios iliyi? Maꞌanic majqui. 24 Cabʌl barco mi caj 
i loqꞌuel tilel ti Quitim. Mi caj i jisañob jini Asiria yicꞌot jini 
Heber.

Tsaꞌ ujti ti tꞌan Balaam.
25 Tsaꞌ caji ti sujtel tiꞌ yotot Balaam. Tsaꞌ sujti jaꞌel Balac.

Jini israelob tsaꞌ majliyob baꞌan Baalpeor

25  Cheꞌ yaꞌ to chumulob israelob ti Sitim, jini winicob 
tsaꞌ caji i melob i tsꞌiꞌlel yicꞌot xꞌixicob añoꞌ bʌ ti 

Moab. 2  Come jini añoꞌ bʌ ti Moab tsiꞌ pʌyʌyob winicob israeloꞌ 
bʌ chaꞌan miꞌ melob qꞌuin cheꞌ bʌ tsiꞌ pulbeyob i majtan i 
diosteꞌ tac. 3  Jini israelob tsaꞌ caji i chꞌujutesañob Baalpeor. 
Jini chaꞌan lac Yum tsiꞌ michꞌle israelob. Tsaꞌ cajiyob ti chʌmel.

4 Lac Yum tsiꞌ sube Moisés: Tempan pejtelel winicob ñuc tacoꞌ 
bʌ i yeꞌtel chaꞌan maꞌ jichꞌob tic tojlel cheꞌ ti qꞌuiñil. Cheꞌ jini 
miꞌ caj ti lajmel c michꞌajel tiꞌ tojlel israelob, cheꞌen lac Yum. 
5 Jini chaꞌan Moisés tsiꞌ subeyob jini juezob ti Israel: Yom mi laꞌ 
tsʌnsan pejtelel jini winicob tsaꞌ bʌ i chꞌujutesayob Baalpeor, 
cheꞌen. 6 Juntiquil winic israel bʌ tsiꞌ pʌyʌ tilel xꞌixic chꞌoyol 
bʌ ti Madián, cheꞌ woliꞌ qꞌuelob Moisés yicꞌot pejtelel israelob 
cheꞌ woliyob ti uqꞌuel yaꞌ tiꞌ tiꞌ Tabernáculo. 7 Cheꞌ bʌ tsiꞌ 
qꞌuele Finees (i yalobil Eleazar, i yalobil jini motomaj Aarón), 
tsaꞌ majli i tajob ti ora, chucul i chaꞌan lanza tiꞌ cꞌʌb. 8  Tsiꞌ 
tsʌcle majlel jini winic cꞌʌlʌl tiꞌ mal i yotot. Tsiꞌ laj jisayob ti 

lanza. Tsaꞌ ochi jini lanza tiꞌ pat jini winic. Tsaꞌ cꞌʌlʌ ñumi tiꞌ 
ñʌcꞌ jaꞌel jini xꞌixic. Cheꞌ jini tsaꞌ lajmi i michꞌajel Dios. Tsaꞌ 
tijqꞌui ti chʌmel jini israelob. 9 Pero tsaꞌ chʌmiyob cheꞌ bajcheꞌ 
uxpijc (24,000) winicob.

10-11 Cheꞌ jini lac Yum tsiꞌ sube Moisés: Jini Finees i yalobil 
Eleazar i yalobil jini motomaj Aarón, tsaꞌix i yʌcꞌʌ ti lajmel 
c michꞌajel tiꞌ tojlel israelob, come tsiꞌ tsꞌaꞌle jini winic cheꞌ 
bajcheꞌ joñon. Tsiꞌ jisa jini tsaꞌ bʌ i ñusʌbeyon c tꞌan. Jini 
chaꞌan maꞌanix tsac chʌn jisayob jini israelob tic michꞌajel. 
12-13  Jini chaꞌan suben: Wolic chaꞌ aqꞌuen c tꞌan Finees chaꞌan 
mi caj cotsan ti motomaj yicꞌot i yalobilob cꞌʌlʌl ti pejtelel ora, 
come tsiꞌ pʌsʌ i bʌxlel chaꞌañon Dioson bʌ. Tsiꞌ yʌcꞌʌ ti tojtʌl 
i mul israelob, cheꞌen. 14 I cꞌabaꞌ jini winic tsaꞌ bʌ tsʌnsʌnti 
yicꞌot jini xchꞌoc bʌ madián jiñʌch Zimri i yalobil Salu, am 
bʌ i yeꞌtel ti junmojt i pꞌolbal Simeón. 15 I cꞌabaꞌ jini xchꞌoc 
loqꞌuem bʌ ti Madián jiñʌch Cozbi, xchꞌoc bʌ i yalobil Zur, am 
bʌ i yeꞌtel ti Madián.

16-18  Lac Yum tsiꞌ sube Moisés: Yom maꞌ tech guerra tiꞌ tojlel 
jini madiañob chaꞌan maꞌ jisañob, come miꞌ soquetla ti mulil. 
Sojquemobix cabʌl israelob chaꞌan tsiꞌ chꞌujutesayob Baalpeor. 
Asibilob chaꞌan Cozbi, xchꞌoc bʌ i yalobil jini am bʌ i yeꞌtel ti 
Madián. Jiñʌch tsaꞌ bʌ tsʌnsʌnti yaꞌ ti Peor cheꞌ bʌ tsaꞌ ñumi 
jini bʌbʌqꞌuen bʌ chʌmel, cheꞌen lac Yum.

Tsiꞌ tsiquiyob israelob cheꞌ yaꞌ añob ti Moab

26  Cheꞌ lajmenix jini bʌbʌqꞌuen bʌ chʌmel, lac Yum 
tsaꞌ caji i pejcan Moisés yicꞌot Eleazar, i yalobil jini 

motomaj Aarón: 2  Yom mi laꞌ chuc ti jun pejtelel israelob 
añobix bʌ juncꞌal i jabilel yicꞌot ñumen tacobix bʌ, cheꞌʌch 
bajcheꞌ jaytiquil añob ti mojt ti mojt muꞌ bʌ i mejlelob 
ti loqꞌuel ti guerra, cheꞌen. 3-4 Moisés yicꞌot Eleazar tsiꞌ 
chocbeyob tꞌan i piꞌʌlob añoꞌ bʌ ti joctʌl i chaꞌan bʌ Moab, 
yaꞌ tiꞌ tꞌejl jini Jordán tiꞌ tojel Jericó. Tsiꞌ subeyob: Chucula ti 
jun pejtelel winicob añobix bʌ juncꞌal i jabilel yicꞌot ñumen 
tacobix bʌ. Cheꞌʌch tsiꞌ mele Moisés bajcheꞌ tsiꞌ yʌcꞌʌ i mandar 
lac Yum cheꞌ bʌ loqꞌuemobix israelob tiꞌ lumal Egipto. Cheꞌʌch 
tsiꞌ meleyob.

5-11 I chaꞌañoꞌ bʌ Rubén: 43,700. Rubén jiñʌch ascuñʌl bʌ i 
yalobil Israel. I pꞌolbal Rubén:

Enoc yicꞌot i piꞌʌlob, Falú yicꞌot i piꞌʌlob, Hezrón yicꞌot i 
piꞌʌlob, Carmi yicꞌot i piꞌʌlob. I yalobil Falú: Eliab. I yalobil 
Eliab: Nemuel, Datán yicꞌot Abiram. Jini Datán yicꞌot 
Abiram jiñobʌch tsaꞌ bʌ i temeyob i tꞌan yicꞌot Coré cheꞌ bʌ 
tsiꞌ waꞌchocoyob i bʌ tiꞌ tojlel israelob cheꞌ bʌ tsiꞌ contrajiyob 
Moisés. Tsiꞌ ñusʌbeyob i tꞌan lac Yum. Jini lum tsiꞌ cawa i bʌ. 
Tsiꞌ mujlayob temel yicꞌot Coré. Tsaꞌ jiliyob ti cꞌajc lujuncꞌal 
yicꞌot lujuntiquil i yuxcꞌal (250) winicob chaꞌan tiꞌ caj woliꞌ 
socob i piꞌʌlob. Lac Yum tsiꞌ mele jini chaꞌan miꞌ bʌcꞌñañob 
pejtelel israelob. Pero i yalobilob jini Coré maꞌanic tsaꞌ 
chʌmiyob.
12-14 I chaꞌañoꞌ bʌ Simeón: 22,200. I pꞌolbal bʌ Simeón:
Nemuel yicꞌot i piꞌʌlob, Jamín yicꞌot i piꞌʌlob, Jaquin yicꞌot 
i piꞌʌlob, Zera yicꞌot i piꞌʌlob, Saúl yicꞌot i piꞌʌlob. 15-18  I 
chaꞌañoꞌ bʌ Gad: 40,500. I pꞌolbal Gad: Zefón yicꞌot i piꞌʌlob, 
Hagui yicꞌot i piꞌʌlob, Suni yicꞌot i piꞌʌlob, Ozni yicꞌot i 
piꞌʌlob, Eri yicꞌot i piꞌʌlob, Arod yicꞌot i piꞌʌlob, Areli yicꞌot i 
piꞌʌlob.
19-22  I chaꞌañoꞌ bʌ Judá: 76,500. I pꞌolbal Judá: Maꞌanic tsaꞌ 

ochiyob Er yicꞌot Onán tsaꞌ bʌ chʌmiyob ti Canaán.
Sela yicꞌot i piꞌʌlob, Fares yicꞌot i piꞌʌlob, Zera yicꞌot i piꞌʌlob. 
Tsaꞌ ochiyob ti censo jaꞌel i yalobilob Fares: Hesrón yicꞌot i 
piꞌʌlob, Hamul yicꞌot i piꞌʌlob.
23-25 I chaꞌañoꞌ bʌ Isacar: 64,300. I pꞌolbalob Isacar:
Tola yicꞌot i piꞌʌlob, Fúa yicꞌot i piꞌʌlob, Jasub yicꞌot i piꞌʌlob, 
Simrón yicꞌot i piꞌʌlob.
26-27 I chaꞌañoꞌ bʌ Zabulón: 60,500. I pꞌolbalob Zabulón:
Sered yicꞌot i piꞌʌlob, Elón yicꞌot i piꞌʌlob, Jahleel yicꞌot i 
piꞌʌlob.
28-37 I chaꞌañoꞌ bʌ José: Añoꞌ bʌ ti Efraín, 32,500. I 

pꞌolbalo bʌ Manasés tiꞌ pejtelel añob 52,700: Maquir 
yicꞌot i piꞌʌlob. I yalobilob Maquir: Galaad yicꞌot i 
piꞌʌlob.

I yalobilob Galaad: Jezer yicꞌot i piꞌʌlob, Helec yicꞌot i 
piꞌʌlob, Asriel yicꞌot i piꞌʌlob, Siquem yicꞌot i piꞌʌlob, Semida 
yicꞌot i piꞌʌlob, Hefer yicꞌot i piꞌʌlob. Maꞌanic chꞌiton bʌ i 
yalobil. Zelofehad, jini jach xchꞌoc bʌ i yalobilob. Jiñobʌch 
Maala, Noa, Hogla, Milca yicꞌot Tirsa. I pꞌolbalob Efraín tiꞌ 
pejtelelob añob 32,500: Sutela yicꞌot i piꞌʌlob (juntiquil i 

NUMEROS 26

El Antiguo Testament en el ch'ol de Tumbalá  ©Liga Bíblica Internacional, 2011 



297

yalobil Sutela, i cꞌabaꞌ Erán), Bequer yicꞌot i piꞌʌlob, Tahán 
yicꞌot i piꞌʌlob.
38-41 I chaꞌañoꞌ bʌ Benjamín: 45,600. I pꞌolbal Benjamín:
Bela yicꞌot i piꞌʌlob, Asbel yicꞌot i piꞌʌlob, Ahiram yicꞌot 
i piꞌʌlob, Sufám yicꞌot i piꞌʌlob, Hufam yicꞌot i piꞌʌlob. I 
yalobilob Bela: Ard yicꞌot Naamán yicꞌot i piꞌʌlob.
42-43  I chaꞌañoꞌ bʌ Dan: 64,400. I pꞌolbal jiñʌch Súham yicꞌot i 

piꞌʌlob.
44-47 I chaꞌañoꞌ bʌ Aser: 53,400. I pꞌolbal Aser:
Imna yicꞌot i piꞌʌlob, Isúi yicꞌot i piꞌʌlob, Bería yicꞌot i piꞌʌlob. 
I yalobilob Bería: Heber yicꞌot i piꞌʌlob, Malquiel yicꞌot i 
piꞌʌlob. An xchꞌoc bʌ i yalobil Aser i cꞌabaꞌ Sera.
48-50 I chaꞌañoꞌ bʌ Neftalí: 45,400. I pꞌolbal Neftalí:
Jahzeel yicꞌot i piꞌʌlob, Guni yicꞌot i piꞌʌlob, Jezer yicꞌot i 
piꞌʌlob, Silem yicꞌot i piꞌʌlob.
51 Pejtelel ili winicob ti Israel jiñobʌch muꞌ bʌ i mejlel ti 

loqꞌuelob ti guerra jiñobʌch: 601,730.

Tꞌan chaꞌan miꞌ tꞌoxbeñob i bʌ jini lum
52-53  Lac Yum tsiꞌ sube Moisés chaꞌan miꞌ tꞌoxbeñob i lum 

pejtelel ili winicob cheꞌʌch bajcheꞌ jaytiquilob ti jujunmojt miꞌ 
yʌqꞌuentelob i lum. 54 Tsiꞌ yʌlʌ: Jini ñumen cabʌloꞌ bʌ, yom 
ñuc maꞌ wʌqꞌueñob jini lum. Jini tsꞌitaꞌob jach bʌ, i pꞌisol 
jach miꞌ tajob jaꞌel. 55-56  Laꞌ i chaꞌleñob yajcaya ti alas chaꞌan 
miꞌ tsictiyel bajcheꞌ mi caj i tꞌoxbentelob jini lum ti mojt ti 
mojt jini israelob. Jini ñuc bʌ xchumtʌl tac, mi caj i yajcañob 
ñuc bʌ lum. Jini chꞌochꞌoc bʌ xchumtʌlob, mi caj i yajcañob 
chꞌochꞌoc bʌ lum.

I censojlel i pꞌolbalob Leví
57 Jiñobʌch i pꞌolbalob Leví tsaꞌ bʌ ochiyob ti censo: Gersón 

yicꞌot i piꞌʌlob, Coat yicꞌot i piꞌʌlob, Merari yicꞌot i piꞌʌlob. 
58  Jiñobʌch xchumtʌl tac i chaꞌañoꞌ bʌ Leví: libnob, hebronob, 
mahlob, musob, coreijob, Amram i yalobilʌch Coat.

59 Amram tsiꞌ pʌyʌ i yijñam i cꞌabaꞌ Jocabed, xchꞌoc bʌ 
i yalobil Leví, tsaꞌ bʌ i yila pañimil ti Egipto. Tsiꞌ yʌcꞌʌ ti 
pañimil Aarón yicꞌot Moisés yicꞌot i chich i cꞌabaꞌ Miriam. 
60 Jiñobʌch i yalobilob Aarón: Nadab yicꞌot Abiú, yicꞌot Eleazar, 
yicꞌot Itamar. 61 Pero tsaꞌ chʌmiyob Nadab yicꞌot Abiú cheꞌ bʌ 

tsiꞌ yotsayob ti Tabernáculo tiꞌ tojel lac Yum jini cꞌajc mach 
bʌ chꞌujulic, ticꞌbil bʌ i chaꞌan. 62  Ti pejtelel jini levíjob tsaꞌ bʌ 
tsijquiyob yicꞌot chꞌiton bʌ i yalobilob anix bʌ jujumpꞌejl uw 
yicꞌot jini ñumen taquix bʌ, jiñobʌch 23,000. Pero maꞌanic 
tsaꞌ chꞌʌjmiyob ti tsic tiꞌ tojlel israelob, come maꞌanic tsaꞌ 
aqꞌuentiyob i lum jini levíjob cheꞌ bʌ tsaꞌ tꞌoxbentiyob i piꞌʌlob 
ti mojt ti mojt.

Caleb yicꞌot Josué maꞌanic tsaꞌ chʌmiyob
63  Tiꞌ pejtelelob tsaꞌ tsijquiyob chaꞌan Moisés yicꞌot jini 

motomaj Eleazar cheꞌ tempʌbilob israelob yaꞌ ti joctʌl i chaꞌan 
bʌ Moab tiꞌ tꞌejl jini Jordán, tiꞌ tojel Jericó. 64-65 Ti pejtelel 
ili winicob maꞌanix mi juntiquilic tsaꞌ bʌ ochi ti tsic yaꞌ ti 
colem bʌ i tiquiñal pañimil i cꞌabaꞌ Sinaí cheꞌ bʌ tsiꞌ chaꞌleyob 
censo Moisés yicꞌot Aarón, come lac Yum tsiꞌ subeyob chaꞌan 
mi caj i laj chʌmelob yaꞌ ti colem bʌ i tiquiñal pañimil. Jini 
chaꞌan maꞌanix tsaꞌ cʌle mi juntiquilic. Cojach tsaꞌ cʌle Caleb i 
yalobil Jefone, yicꞌot Josué i yalobil Nun.

Tsiꞌ cꞌajtiyob wocol tꞌan i yixicꞌalob Zelofehad

27  Tsaꞌ tiliyob baꞌan Moisés jini xchꞌoc bʌ i yalobilob 
Zelofehad (i yalobil Hefer, i yalobil bʌ Galaad, i 

yalobil bʌ Maquir, i yalobil bʌ Manasés, i yalobil bʌ José). 
I cꞌabaꞌob jini xchꞌocob jiñʌch Maala, Noa, Hogla, Milca, 
yicꞌot Tirsa. 2  Cheꞌ waꞌalob tiꞌ tojlel Moisés yicꞌot jini 
motomaj Eleazar, yicꞌot jini añoꞌ bʌ i yeꞌtel ti Israel tiꞌ tiꞌ jini 
Tabernáculo, tsiꞌ yʌlʌyob: 3  Jini c tat lojon tsaꞌ bʌ chʌmi yaꞌ ti 
colem bʌ i tiquiñal pañimil maꞌanic tsiꞌ yotsa i bʌ cheꞌ bʌ tsiꞌ 
contrajiyob lac Yum jini Coré, pero chaꞌan jach tiꞌ bajñel mul 
tsaꞌ chʌmi. Maꞌanic chꞌiton bʌ i yalobilob. 4 ¿Yom ba miꞌ sajtel 
i cꞌabaꞌ jini c tat lojon tiꞌ tojlel i piꞌʌlob, chaꞌan jach maꞌanic 
chꞌiton bʌ i yalobil? Awocolic aqꞌueñon lojon c lum jaꞌel 
quicꞌot c yumijel lojon, cheꞌob.

5-7 Jini chaꞌan Moisés tsaꞌ majli i cꞌajtiben lac Yum mi 
cheꞌʌch yom. Lac Yum tsiꞌ sube Moisés: Utsꞌat cheꞌ bajcheꞌ 
woliꞌ ñaꞌtañob i yixicꞌalob Zelofehad. Yomʌch maꞌ wʌqꞌueñob 
i lum tiꞌ tojlel i yerañob i tat. Jini lum am bʌ tiꞌ wenta i tat 
laꞌ aqꞌuenticob. 8  Subeñob jini israelob: Cheꞌʌch yom miꞌ yujtel 
cheꞌ maꞌanic chꞌiton bʌ i yalobilob. Cheꞌ miꞌ chʌmel i yum 

jumpejt lum, mux i cʌytʌl tiꞌ wenta xchꞌoc bʌ i yalobilob. 9 Mi 
maꞌanic xchꞌoc bʌ i yalobil, yom miꞌ cʌytʌl tiꞌ wenta i yerañob. 
10 Mi maꞌanic i yerañob, miꞌ cʌytʌl tiꞌ wenta i yumijelob. 11 Mi 
maꞌanic i yumijel, miꞌ cʌytʌl tiꞌ wenta jini lajal bʌ i cꞌabaꞌ 
yicꞌot jini winic, cheꞌen lac Yum Dios. Jiñʌch yom bʌ miꞌ 
melob israelob ti pejtelel ora cheꞌ bajcheꞌ lac Yum tsiꞌ yʌqꞌue 
mandar Moisés.

Josué tsaꞌ cʌle tiꞌ qꞌuexol Moisés
12  Lac Yum tsiꞌ sube letsel Moisés yaꞌ ti wits i cꞌabaꞌ Abarim 

am bʌ ti lʌcꞌʌl, chaꞌan miꞌ ñajti qꞌuel jini lum woli bʌ i 
yʌqꞌueñob israelob baꞌ mi caj i chumtʌlob. 13  Tsiꞌ sube: Cheꞌ 
bʌ ujtemix a qꞌuel, mi caj a pʌjyel majlel baꞌan a ñojteꞌelob 
cheꞌ bajcheꞌ tsaꞌ pʌjyi majlel Aarón a wʌscun. 14 Come tsaꞌ 
ñusʌbeyon c tꞌan yaꞌ ti colem bʌ i tiquiñal pañimil i cꞌabaꞌ 
Zin. Maꞌanic tsaꞌ tsictesayon tiꞌ tojlel israelob chaꞌan miꞌ 
chꞌujutesañoñob yaꞌ ti Meriba ti Cades, cheꞌen lac Yum Dios. 
(Jiñʌch baꞌ tsaꞌ aqꞌuentiyob jaꞌ cheꞌ bʌ tsiꞌ chaꞌleyob aꞌleya.)

15-16  Moisés tsiꞌ sube lac Yum: C Yum, i Dioset bʌ pejtelel 
winicob, maꞌ laj cʌmbeñob i pusicꞌal. Yom maꞌ yajcan juntiquil 
chaꞌan maꞌ wʌqꞌuen i yeꞌtel tiꞌ tojlel pejtelel israelob. 17 Yom 
juntiquil yumʌl muꞌ bʌ mejlel i tojꞌesañob majlel cheꞌ miꞌ 
loqꞌuelob ti guerra. Mi mejlel i cʌntañob, ame lajalic miꞌ 
yajñel a tejclum cheꞌ bajcheꞌ pꞌumpꞌun jax bʌ tiñʌmeꞌ mach bʌ 
anix i yum, cheꞌen Moisés. 18  Lac Yum tsiꞌ sube Moisés: Pʌyʌ 
Josué (i yalobil Nun), jini am bʌ i chaꞌan quEspíritu tiꞌ pusicꞌal. 
Acꞌʌ a cꞌʌb tiꞌ jol. 19 Pʌyʌ majlel baꞌan jini motomaj Eleazar tiꞌ 
wutob pejtelel israelob chaꞌan maꞌ wʌqꞌuen i yeꞌtel. 20 Aqꞌuen 
i yeꞌtel tiꞌ tojlel israelob. Suben cheꞌ bajcheꞌ yom miꞌ mel. 
Aqꞌuen i ñuclel chaꞌan miꞌ yumañob i piꞌʌlob cheꞌ bajcheꞌ tsiꞌ 
yumayetob. 21 Jiñʌch muꞌ bʌ caj i waꞌtʌl tiꞌ tojlel jini motomaj 
Eleazar chaꞌan miꞌ yubin bajcheꞌ com miꞌ mel. Joñon mi caj c 
pejcan Eleazar yaꞌ ti Urim i yejtal bʌ i ñaꞌtʌntel Dios. Jini mi 
caj i chaꞌ suben Josué yicꞌot pejtelel israelob. Cheꞌ jini mi caj i 
tojꞌesañob majlel, cheꞌen lac Yum.

22  Cheꞌʌch tsiꞌ mele Moisés cheꞌ bajcheꞌ tsiꞌ sube lac Yum Dios. 
Tsiꞌ pʌyʌ majlel Josué baꞌan jini motomaj Eleazar tiꞌ wutob 
pejtelel israelob. 23  Tsiꞌ yʌcꞌʌ i cꞌʌb tiꞌ jol. Tsiꞌ waꞌchoco cʌytʌl 
tiꞌ yeꞌtel cheꞌ bajcheꞌ lac Yum tsiꞌ sube.

Majtañʌl chaꞌan jujumpꞌejl qꞌuin, jujumpꞌejl uw,  
yicꞌot i qꞌuiñilel cꞌaj o 

(Ex. 29.38-46)

28  1-2  Lac Yum tsiꞌ sube Moisés: Cheꞌʌch yom maꞌ 
subeñob israelob: Chꞌʌmbeñonla tilel c majtan 

cheꞌ ti yorajlel. Jini c majtan muꞌ bʌ a pulbeñon ti pulʌntib 
i wentajʌch i bʌl c ñʌcꞌ xojocña bʌ i yujtsꞌil. 3  Jini pulbil bʌ 
majtañʌl yom bʌ mi laꞌ wʌqꞌueñon jiñʌch iliyi: Chaꞌcojt alʌ 
tat tiñʌmeꞌ mach bʌ i pꞌajomalic an jaxto bʌ jumpꞌejl i jabilel. 
Ti jujumpꞌejl qꞌuin yom chaꞌcojt alʌ tat tiñʌmeꞌ, 4 juncojt cheꞌ 
ti sʌcꞌajel, yambʌ juncojt cheꞌ miꞌ bʌjlel qꞌuin. 5 Cheꞌ maꞌ wʌcꞌ 
jujunyajl pulbil bʌ c majtan, aqꞌueñon jaꞌel majtañʌl bʌ harina, 
uxpꞌejl litro juchꞌbil bʌ harina xajcꞌubil yicꞌot ojlil i chaꞌpꞌejl 
litro aceite, cheꞌen lac Yum.

6 Mach laꞌ cʌy laꞌ wʌqꞌuen lac Yum i majtan tsaꞌ bʌ i 
subeyetla yaꞌ ti wits i cꞌabaꞌ Sinaí, come xojocña miꞌ yubin 
jini pulbil bʌ i majtan. 7 Ti jini jach bʌ ora yom mi laꞌ wʌqꞌuen 
japbil bʌ i majtan, ojlil i chaꞌpꞌejl litro vino yicꞌot jujuncojt alʌ 
tat tiñʌmeꞌ chaꞌan mi laꞌ jeb loqꞌuel jini vino yaꞌ ti Chꞌujul bʌ 
Ajñibʌl tiꞌ tojlel lac Yum. 8  Mi caj laꞌ tsʌnsan yambʌ juncojt 
cheꞌ wolix ti bʌjlel qꞌuin. Aqꞌuenla yicꞌot jini majtañʌl bʌ 
harina jaꞌel, yicꞌot jini japbil bʌ i majtan. Jiñʌch pulbil bʌ i 
majtan xojocña bʌ miꞌ yubin.

9 Cheꞌ tiꞌ yorajlel cꞌaj o, yom mi laꞌ wʌqꞌuen chaꞌcojt alʌ tat 
tiñʌmeꞌ am bʌ jumpꞌejl i jabilel mach bʌ i pꞌajomalic, yicꞌot 
wʌcpꞌejl litro majtañʌl bʌ harina xajcꞌubil bʌ yicꞌot aceite. 
Yom japbil bʌ majtañʌl jaꞌel. 10 Jiñʌch jini majtañʌl yom bʌ miꞌ 
yʌjqꞌuel cheꞌ ti yorajlel tac cꞌaj o. Parte jini muꞌ bʌ i yʌjqꞌuel ti 
jujumpꞌejl qꞌuin.

11 Cheꞌ jaꞌel tiꞌ tejchibal tac jujumpꞌejl uw, yom mi laꞌ 
wʌqꞌuen yambʌ pulbil bʌ i majtan. Yom chaꞌcojt alʌ tat wacax 
yicꞌot juncojt tat tiñʌmeꞌ, yicꞌot wuccojt alʌ tat tiñʌmeꞌ am 
bʌ jujumpꞌejl i jabilel mach bʌ i pꞌajomalic. 12  Ti jini jach bʌ 
ora mi caj laꞌ wʌqꞌuen lac Yum majtañʌl bʌ harina chʌmen 
juchꞌbil bʌ, xajcꞌubil bʌ yicꞌot aceite. Yom bolompꞌejl litro 
yicꞌot jujuncojt alʌ tat wacax. Yom wʌcpꞌejl litro temel yicꞌot 
jini tat tiñʌmeꞌ. 13  Yom uxpꞌejl litro yicꞌot jujuncojt alʌ tat 
tiñʌmeꞌ. Jiñʌch pulbil bʌ i majtan, xojocña bʌ miꞌ yubin. 

14 Cheꞌ mi laꞌ wʌqꞌuen jujumpꞌejl i majtan, yom mi laꞌ wʌqꞌuen 
japbil bʌ i majtan jaꞌel. Jiñʌch uxpꞌejl litro vino yicꞌot 
jujuncojt alʌ tat wacax, chaꞌpꞌejl litro vino yicꞌot jujuncojt 
alʌ tat tiñʌmeꞌ, ojlil i chaꞌpꞌejl litro yicꞌot jujuncojt tiñʌmeꞌ. 
Pejtelel jini jiñʌch pulbil bʌ i majtan yom bʌ miꞌ yʌqꞌuentel ti 
jujumpꞌejl uw. Mach yomic mi laꞌ cʌy laꞌ wʌqꞌuen. 15 Cheꞌ jaꞌel 
tiꞌ tejchibal jujumpꞌejl uw yom mi laꞌ wʌqꞌuen juncojt tat chivo 
chaꞌan miꞌ ñusʌbeñetla laꞌ mul. Jiñʌch yambʌ i majtan. Parte 
jini majtañʌl muꞌ bʌ laꞌ wʌqꞌuen ti jujumpꞌejl qꞌuin.

Majtañʌl cheꞌ miꞌ chaꞌleñob qꞌuiñijel 
(Lv. 23.1-44)

16  Lac Yum tsiꞌ yʌlʌ: Mi caj laꞌ mel jini qꞌuin chaꞌan Pascua 
cheꞌ tiꞌ chʌnlujumpꞌejlel tsic cheꞌ ti ñaxan bʌ uw. (Jini Pascua 
jiñʌch i qꞌuiñilel cheꞌ bʌ tsaꞌ ñumi jini ángel ti Egipto, cheꞌ 
bʌ tsiꞌ pꞌunta jini ascuñʌl bʌ i yalobilob israelob. Maꞌanic 
tsiꞌ tsʌnsayob.) 17 Cheꞌ ti yijcꞌʌlal mi caj i tejchel tijicña bʌ 
qꞌuiñijel. Cꞌʌlʌl ti wucpꞌejl qꞌuin mach yomic miꞌ wis cꞌuxtʌl 
jini waj am bʌ i levadurajlel. 18  Yom chꞌujul mi laꞌ tempan 
laꞌ bʌ ti jini ñaxan bʌ qꞌuin. Mach yomic mi laꞌ chaꞌlen eꞌtel. 
19 Aqꞌueñon jini pulbil tac bʌ c majtan jini muꞌ bʌ a wʌqꞌueñon 
cheꞌ tiꞌ tejchibal tac uw: Chaꞌcojt alʌ tat wacax, yicꞌot juncojt 
tat tiñʌmeꞌ, yicꞌot wuccojt alʌ tat tiñʌmeꞌ am bʌ jujumpꞌejl i 
jabilel, mach bʌ i pꞌajomalic, mach bʌ anic i lojwemal yicꞌot 
i chʌmel. 20-21 Yom an i ñujp ti acꞌol jini majtañʌl. Jiñʌch 
majtañʌl bʌ harina wen chʌmen bʌ juchꞌbil, xajcꞌubil bʌ 
yicꞌot aceite. Yom bolompꞌejl litro aceite, yicꞌot jujuncojt alʌ 
tat wacax, wʌcpꞌejl litro chaꞌan i ñujp jini tat tiñʌmeꞌ, uxpꞌejl 
litro chaꞌan jujuncojt alʌ tat tiñʌmeꞌ, wuccojt tiñʌmeꞌ cheꞌ 
tiꞌ pejtelel. 22  Yom jaꞌel juncojt tat chivo chaꞌan i tojol laꞌ mul. 
23-24 Pejtelel iliyi mi caj laꞌ wʌcꞌ cheꞌ tiꞌ yorajlel i qꞌuiñilel. 
Cheꞌʌch mi caj laꞌ wʌcꞌ ti jujumpꞌejl qꞌuin cꞌʌlʌl miꞌ joloñel jini 
qꞌuin chaꞌan Pascua. Jiñʌch xojocña bʌ c majtan tac. Parte mi 
caj laꞌ wʌqꞌueñon jini yan tac bʌ c majtan cheꞌ bajcheꞌ laꞌ tilel 
mi laꞌ mel ti jujumpꞌejl qꞌuin. 25 Cheꞌ tiꞌ wucpꞌejlel qꞌuin, yom 
chꞌujul mi laꞌ tempan laꞌ bʌ. Mach yomic mi laꞌ chaꞌlen eꞌtel.

26  Mi caj laꞌ chaꞌlen qꞌuiñijel jaꞌel cheꞌ tiꞌ yorajlel Pentecostés 
cheꞌ mi laꞌ tucꞌ jini ñaxan bʌ i wut laꞌ pʌcꞌʌb chaꞌan mi 
laꞌ wʌqꞌuen laꞌ Yum. Yom chꞌujul mi laꞌ tempan laꞌ bʌ ti laꞌ 

pejtelel chaꞌan mi laꞌ mel jini qꞌuin chaꞌan cꞌajbal. Mach yomic 
mi laꞌ chaꞌlen eꞌtel. 27 Mi caj laꞌ wʌqꞌueñon pulbil bʌ c majtan 
xojocña bʌ mi cubin. Yom chaꞌcojt alʌ tat wacax, yicꞌot juncojt 
tat tiñʌmeꞌ, yicꞌot wuccojt alʌ tat tiñʌmeꞌ am bʌ jumpꞌejl i 
jabilel. 28-29 Yom i ñujp ti acꞌol jini majtañʌl. Jiñʌch majtañʌl 
bʌ harina wen chʌmen bʌ juchꞌbil, xajcꞌubil bʌ yicꞌot aceite. 
Yom bolompꞌejl litro chaꞌan jujuncojt alʌ tat wacax, wʌcpꞌejl 
litro chaꞌan jini tat tiñʌmeꞌ, uxpꞌejl litro chaꞌan jujuncojt 
tiñʌmeꞌ, wuccojt alʌ tat tiñʌmeꞌ cheꞌ ti pejtelel. 30 Cheꞌ jaꞌel 
yom juncojt tat chivo chaꞌan i ñusʌntel laꞌ mul. 31 Parte yom 
pejtelel c majtan muꞌ bʌ laꞌ wʌqꞌueñon cheꞌ tiꞌ yorajlel i 
qꞌuiñilel. Parte jini muꞌ bʌ laꞌ wʌqꞌueñon ti jujumpꞌejl qꞌuin. 
Mach yomic cheꞌ an i lojwemal jini alʌcꞌʌl tac muꞌ bʌ laꞌ 
wʌqꞌueñon.

29  Yom mi laꞌ mel i qꞌuiñilel Trompeta tac cheꞌ ti 
joꞌlujumpꞌejl (15) tsic chaꞌan septiembre ti jujumpꞌejl 

jab. Mach yomic mi laꞌ chaꞌlen eꞌtel. Yom chꞌujul mi laꞌ 
tempan laꞌ bʌ ti jini qꞌuin. 2  Cheꞌ ti jini qꞌuin yom mi laꞌ 
pulbeñon jini xojocña bʌ c majtan, juncojt alʌ tat wacax, 
yicꞌot juncojt tat tiñʌmeꞌ, yicꞌot wuccojt alʌ tat tiñʌmeꞌ am 
bʌ jujumpꞌejl i jabilel. Mach yomic i pꞌajomal bʌ. 3-4 Cheꞌ mi 
laꞌ wʌqꞌueñon c majtan, yom an i ñujp mi laꞌ wʌcꞌ, jiñʌch 
majtañʌl bʌ harina wen chʌmen bʌ juchꞌbil, xajcꞌubil bʌ yicꞌot 
aceite. Yom bolompꞌejl litro chaꞌan jujuncojt alʌ tat wacax, 
wʌcpꞌejl litro chaꞌan tat tiñʌmeꞌ, uxpꞌejl litro chaꞌan jujuncojt 
alʌ tat tiñʌmeꞌ, wuccojt tiñʌmeꞌ cheꞌ tiꞌ pejtelel. 5 Yom jaꞌel 
mi laꞌ tsʌnsʌbeñon juncojt tat chivo chaꞌan mic ñusan laꞌ mul. 
6 Parte yom ili pulbil bʌ c majtan tac muꞌ bʌ laꞌ wʌcꞌ cheꞌ tiꞌ 
yorajlel i qꞌuiñilel. Parte jaꞌel jini muꞌ bʌ laꞌ wʌqꞌueñon cheꞌ tiꞌ 
tejchibal jujumpꞌejl uw. Parte jaꞌel jini muꞌ bʌ laꞌ wʌqꞌueñon 
ti jujumpꞌejl qꞌuin am bʌ i ñujp cheꞌ bajcheꞌ tsac subeyetla ti 
mandar.

7 Cheꞌ ñumenix lujumpꞌejl qꞌuin, yom mi laꞌ chaꞌ tempan laꞌ 
bʌ ti laꞌ pejtelel. Yom mi laꞌ peqꞌuesan laꞌ bʌ tic tojlel. Mach 
yomic mi laꞌ chaꞌlen eꞌtel. 8  Ti jim bʌ qꞌuin yom mi laꞌ chaꞌ 
pulbeñon yambʌ c majtan, juncojt alʌ tat wacax, yicꞌot juncojt 
tat tiñʌmeꞌ, yicꞌot wuccojt alʌ tat tiñʌmeꞌ am bʌ jumpꞌejl i 
jabilel mach bʌ i pꞌajomalic, xojocña bʌ mi cubin. 9-10 Cheꞌ mi 
laꞌ wʌqꞌueñon c majtan yom mi laꞌ wʌcꞌ yicꞌot i ñujp, jiñʌch 

majtañʌl bʌ harina chʌmen bʌ juchꞌbil, xajcꞌubil bʌ yicꞌot 
aceite. Yom bolompꞌejl litro yicꞌot jini alʌ tat wacax. Yom 
wʌcpꞌejl litro chaꞌan jini tat tiñʌmeꞌ. Yom uxpꞌejl litro chaꞌan 
jujuncojt tiñʌmeꞌ, wuccojt jini tiñʌmeꞌ cheꞌ ti pejtelel. 11 Yom 
mi laꞌ tsʌnsan juncojt tat chivo chaꞌan i ñusʌntel laꞌ mul. Parte 
yom jini majtañʌl muꞌ bʌ laꞌ tsʌnsan chaꞌan mulil junyajl ti 
jab ti jini qꞌuin chaꞌan miꞌ ñusʌntel mulil. Parte yom pejtelel 
jini c majtan muꞌ bʌ laꞌ pulbeñon ti jujumpꞌejl qꞌuin, am bʌ i 
ñujp yicꞌot harina yicꞌot japbil tac bʌ majtañʌl.

12  Cheꞌ ñumenix joꞌpꞌejl qꞌuin mi laꞌ chaꞌ tempan laꞌ bʌ ti 
laꞌ pejtelel. Mach yomic mi laꞌ chaꞌlen eꞌtel. I tejchibalix ñuc 
bʌ qꞌuiñijel tic tojlel. Mux laꞌ mel qꞌuin cꞌʌlʌl miꞌ joloñel 
semana. 13  Cheꞌ tiꞌ tejchibal qꞌuin yom mi laꞌ wʌcꞌ jini majtañʌl 
muꞌ bʌ i pulel, xojocña bʌ mi cubin. Yom uxlujuncojt alʌ tat 
wacax, yicꞌot chaꞌcojt tat tiñʌmeꞌ, yicꞌot chʌnlujuncojt (14) alʌ 
tat tiñʌmeꞌ am bʌ jujumpꞌejl i jabilel, mach bʌ i pꞌajomalic. 
14-15 Jini i ñujp bʌ ti acꞌol jiñʌch majtañʌl bʌ harina chʌmen 
bʌ juchꞌbil, xajcꞌubil bʌ yicꞌot aceite. Yom bolompꞌejl litro 
chaꞌan jujuncojt alʌ tat wacax. Yom wʌcpꞌejl litro chaꞌan 
jujuncojt tat tiñʌmeꞌ. Yom uxpꞌejl litro chaꞌan jujuncojt alʌ tat 
tiñʌmeꞌ. 16  Yom mi laꞌ tsʌnsan jaꞌel juncojt tat chivo chaꞌan miꞌ 
ñusʌbentel laꞌ mul. Parte yom jini majtañʌl tac muꞌ bʌ laꞌ wʌcꞌ 
ti jujumpꞌejl qꞌuin temel yicꞌot i ñujp tac.

17 Cheꞌ tiꞌ chaꞌpꞌejlel qꞌuin, yom miꞌ yʌjqꞌuel lajchʌncojt alʌ 
tat wacax, yicꞌot chaꞌcojt tat tiñʌmeꞌ, yicꞌot chʌnlujuncojt alʌ 
tat bʌ tiñʌmeꞌ am bʌ jujumpꞌejl i jabilel, mach bʌ i pꞌajomalic. 
18  Ti jujuncojt alʌcꞌʌl yom i ñujp ti acꞌol, jiñʌch majtañʌl bʌ 
harina, yicꞌot jini japbil bʌ majtañʌl. 19 Yom jaꞌel mi laꞌ tsʌnsan 
juncojt tat chivo chaꞌan miꞌ ñusʌbeñetla laꞌ mul. Acꞌʌla yicꞌot 
jini majtañʌl bʌ harina yicꞌot jini japbil bʌ majtañʌl. Parte 
yom mi laꞌ wʌcꞌ jini pulbil bʌ majtañʌl cheꞌ bajcheꞌ ti pejtelel 
ora.

20 Cheꞌ ti yuxpꞌejlel qꞌuin, yom junlujuncojt alʌ tat wacax, 
yicꞌot chaꞌcojt tat tiñʌmeꞌ, yicꞌot chʌnlujuncojt alʌ tat 
tiñʌmeꞌ am bʌ jujumpꞌejl i jabilel mach bʌ i pꞌajomalic. 
21 Cheꞌ jaꞌel yom i ñujp ti acꞌol yicꞌot alʌ tat wacax, yicꞌot tat 
tiñʌmeꞌ, yicꞌot alʌ tat tiñʌmeꞌ cheꞌ bajcheꞌ jaycojt an. 22  Yom 
jaꞌel mi laꞌ tsʌnsʌbeñon juncojt tat chivo chaꞌan i ñusʌntel laꞌ 
mul. Yom i ñujp ti acꞌol, jini majtañʌl bʌ harina yicꞌot japbil 

bʌ majtañʌl. Parte jini muꞌ bʌ laꞌ wʌqꞌueñon ti jujumpꞌejl 
qꞌuin.

23  Cheꞌ tiꞌ chʌmpꞌejlel qꞌuin, yom lujuncojt alʌ tat wacax, 
yicꞌot chaꞌcojt tat tiñʌmeꞌ, yicꞌot chʌnlujuncojt alʌ tat tiñʌmeꞌ 
am bʌ jujumpꞌejl i jabilel, mach bʌ wis i pꞌajomalic. 24 Cheꞌ 
jaꞌel yom i ñujp ti acꞌol ti jujuncojt, jiñʌch majtañʌl bʌ harina 
yicꞌot japbil bʌ majtañʌl. 25 Yom mi laꞌ tsʌnsʌbeñon jaꞌel 
juncojt tat chivo chaꞌan i ñusʌntel laꞌ mul. Temel yicꞌot i ñujp 
mi laꞌ wʌcꞌ jaꞌel. Jiñʌch majtañʌl bʌ harina yicꞌot japbil bʌ 
majtañʌl. Parte jini muꞌ bʌ laꞌ wʌqꞌueñon ti jujumpꞌejl qꞌuin.

26  Cheꞌ tiꞌ joꞌpꞌejlel qꞌuin yom boloncojt alʌ tat wacax, yicꞌot 
chaꞌcojt tat tiñʌmeꞌ, yicꞌot chʌnlujuncojt alʌ tat tiñʌmeꞌ am 
bʌ jujumpꞌejl i jabilel mach bʌ wis i pꞌajomalic. 27 Yom i ñujp 
ti acꞌol. Jiñʌch majtañʌl bʌ harina yicꞌot japbil bʌ majtañʌl 
chaꞌan jujuncojt alʌcꞌʌl cheꞌ bajcheꞌ tsa cʌqꞌueyetla c mandar. 
28  Yom jaꞌel mi laꞌ pʌy tilel juncojt tat chivo chaꞌan mi laꞌ 
tsʌnsan, chaꞌan miꞌ ñusʌbentel laꞌ mul. Parte jini muꞌ bʌ laꞌ 
wʌqꞌueñon ti jujumpꞌejl qꞌuin.

29 Cheꞌ tiꞌ wʌcpꞌejlel qꞌuin, yom waxʌccojt alʌ tat wacax, 
yicꞌot chaꞌcojt tat tiñʌmeꞌ, yicꞌot chʌnlujuncojt alʌ tat tiñʌmeꞌ 
am bʌ jujumpꞌejl i jabilel mach bʌ wis i pꞌajomalic. 30 Yom 
jaꞌel i ñujp ti acꞌol cheꞌ bajcheꞌ jaycojt an. Jiñʌch majtañʌl bʌ 
harina yicꞌot japbil bʌ majtañʌl cheꞌ bajcheꞌ tsa cʌqꞌueyetla 
mandar. 31 Yom jaꞌel mi laꞌ pʌy tilel tat chivo chaꞌan miꞌ 
tsʌnsʌntel chaꞌan miꞌ ñusʌbentel laꞌ mul. Parte jini yambʌ c 
majtan tac yicꞌot i ñujp tac ti acꞌol muꞌ bʌ laꞌ wʌqꞌueñon ti 
jujumpꞌejl qꞌuin.

32  Cheꞌ tiꞌ wucpꞌejlel qꞌuin yom wuccojt alʌ tat wacax, 
yicꞌot chaꞌcojt tat tiñʌmeꞌ, yicꞌot chʌnlujuncojt alʌ tat 
tiñʌmeꞌ am bʌ jujumpꞌejl i jabilel, mach bʌ wis i pꞌajomalic. 
33  Yom i ñujp tac ti acꞌol ti jujuncojt. Jiñʌch majtañʌl bʌ 
harina yicꞌot japbil bʌ majtañʌl. Cheꞌ tsiꞌ yʌcꞌʌ mandar lac 
Yum Dios. 34 Pʌyʌla tilel jaꞌel juncojt i tat chivo chaꞌan miꞌ 
tsʌnsʌntel chaꞌan i ñusʌbentel laꞌ mul. Parte i majtan laꞌ 
Yum muꞌ bʌ laꞌ wʌqꞌuen ti jujumpꞌejl qꞌuin yicꞌot i ñujp ti 
acꞌol.

35 Cheꞌ ti waxʌcpꞌejl qꞌuin jiñʌch ñuc bʌ qꞌuiñijel. Mach 
mi laꞌ chaꞌlen eꞌtel. 36 Pʌybeñonla tilel c majtan chaꞌan miꞌ 
tsʌnsʌntel, xojocña bʌ i yujtsꞌil tic tojlel juncojt alʌ tat wacax, 

yicꞌot juncojt tat tiñʌmeꞌ, yicꞌot wuccojt alʌ tat tiñʌmeꞌ am bʌ 
jujumpꞌejl i jabilel, mach bʌ wis i pꞌajomalic. 37 Temel yicꞌot 
i ñujp yom maꞌ wʌcꞌ cheꞌ bajcheꞌ jaycojt mi laꞌ wʌqꞌueñon. 
Jiñʌch majtañʌl bʌ harina yicꞌot japbil bʌ majtañʌl cheꞌ 
bajcheꞌ tsa cʌqꞌueyetla mandar. 38  Pʌyʌla jaꞌel juncojt i tat 
chivo muꞌ bʌ i tsʌnsʌntel chaꞌan miꞌ ñusan laꞌ mul. Parte c 
majtan yicꞌot i ñujp ti acꞌol muꞌ bʌ laꞌ wʌqꞌueñon ti jujumpꞌejl 
qꞌuin.

39 Jiñʌch yom bʌ mi laꞌ wersa aqꞌueñon ti jujunyajl cheꞌ ti 
yorajlel mi laꞌ mel qꞌuin. Parte jini majtañʌl muꞌ bʌ laꞌ ñaꞌtan 
laꞌ wʌcꞌ, yicꞌot jini tilem tac bʌ ti laꞌ pusicꞌal mi jini pulbil bʌ 
c majtan, mi japbil bʌ, mi harina, mi chuqui tac jach mi laꞌ 
ñaꞌtan laꞌ wʌqꞌueñon. Parte jini ofrenda muꞌ bʌ laꞌ wʌqꞌueñon 
cheꞌ mi laꞌ waꞌchocon laꞌ tꞌan yicꞌot cheꞌ mi laꞌ pʌs i tijicñʌyel 
laꞌ pusicꞌal, cheꞌen. 40 Cheꞌi tsiꞌ cʌntesayob israelob Moisés cheꞌ 
bajcheꞌ tsiꞌ yʌcꞌʌ mandar lac Yum.

Mandar chaꞌan majqui miꞌ yʌcꞌ i tꞌan

30  Moisés tsiꞌ sube jini ñucoꞌ bʌ i yeꞌtel ti Israel: 2  Lac 
Yum tsiꞌ yʌlʌ: Cheꞌ an winic muꞌ bʌ i yʌcꞌ i tꞌan tiꞌ 

tojlel lac Yum chaꞌan chuqui tac mi caj i mel, mi tsiꞌ ñaꞌta tiꞌ 
pusicꞌal, mi tsiꞌ yʌlʌ ti yej, mach yomic cheꞌ jach miꞌ cʌytʌl. 
Yom miꞌ wersa tsꞌʌctesan i tꞌan. 3  Cheꞌ an xꞌixic muꞌ bʌ i yʌcꞌ i 
tꞌan tiꞌ tojlel lac Yum chaꞌan chuqui tac mi caj i mel cheꞌ anto 
tiꞌ wenta i tat, 4 mi maꞌanic tsiꞌ tiqꞌui i tat cheꞌ bʌ tsiꞌ yubibe i 
tꞌan, cheꞌ jini wersa miꞌ tsꞌʌctesan i tꞌan jini xchꞌoc. 5 Pero cheꞌ 
anto tiꞌ wenta i tat, mi tsiꞌ tiqꞌui cheꞌ bʌ tsiꞌ yʌcꞌʌ i tꞌan jini 
xchꞌoc, cheꞌ jini quepel miꞌ cʌytʌl pejtelel jini tsaꞌ bʌ i ñaꞌta i 
mel jini xchꞌoc. Lac Yum mi caj i ñusʌben i mul come i tat tsiꞌ 
tiqꞌui.

6 Pero mi ñujpuñemix jini xꞌixic muꞌ bʌ i yʌcꞌ i tꞌan chaꞌan 
chuqui mi caj i melben lac Yum, mi tsiꞌ yʌcꞌʌ lolom jach bʌ i 
tꞌan, 7 mi maꞌanic tsiꞌ tiqꞌui i ñoxiꞌal cheꞌ bʌ tsiꞌ yubibe i tꞌan 
i yijñam, wersa miꞌ tsꞌʌctesan pejtelel jini tsaꞌ bʌ i yʌlʌ jini 
xꞌixic. 8  Pero mi jini i ñoxiꞌal tsiꞌ tiqꞌui cheꞌ bʌ tsiꞌ yubibe i tꞌan 
i yijñam, cheꞌ jach miꞌ cʌytʌl pejtelel i tꞌan jini xꞌixic. Lac Yum 
mi caj i ñusʌben i mul. 9 Mi mebaꞌ jini xꞌixic muꞌ bʌ i yʌcꞌ i 
tꞌan tiꞌ tojlel lac Yum, mi cʌybil i chaꞌan i ñoxiꞌal, wersa miꞌ 
tsꞌʌctesan pejtelel chuqui tsiꞌ yʌlʌ.

10-11 Mi ñujpuñem jini xꞌixic tsaꞌ bʌ i yʌcꞌʌ i tꞌan, mi chumul 
yicꞌot i ñoxiꞌal, cheꞌ jini wersa miꞌ tsꞌʌctesan chuqui tsiꞌ yʌlʌ 
mi maꞌanic tsiꞌ tiqꞌui jini i ñoxiꞌal cheꞌ bʌ tsiꞌ yubi. 12  Pero mi 
tsiꞌ tiqꞌui i ñoxiꞌal cheꞌ bʌ tsiꞌ yubi, cheꞌ jini pejtelel jini tsaꞌ bʌ 
i yʌlʌ muꞌ bʌ caj i mel jini xꞌixic, cheꞌ jach miꞌ cʌytʌl, come i 
ñoxiꞌal tsiꞌ tiqꞌui. Lac Yum mi caj i ñusʌben i mul jini xꞌixic.

13  Cheꞌ jini an tiꞌ wenta i ñoxiꞌal mi tsiꞌ tiqꞌui i yijñam cheꞌ 
bʌ tsiꞌ yʌcꞌʌ i tꞌan o mi maꞌanic tsiꞌ tiqꞌui cheꞌ bʌ tsiꞌ yubibe i 
tꞌan. Mi maꞌanic tsiꞌ tiqꞌui wersa miꞌ tsꞌʌctesan i tꞌan i yijñam. 
14 Pero mi ñʌchꞌʌl jach i ñoxiꞌal, mi maꞌanic tsiꞌ tiqꞌui cheꞌ bʌ 
tsiꞌ yʌcꞌʌ i tꞌan, cheꞌ jini lajal woliꞌ yʌcꞌ i tꞌan yicꞌot i yijñam 
yubil. Wersa miꞌ tsꞌʌctesan jini muꞌ bʌ i yʌl jini xꞌixic. 15 Pero 
mi tsaꞌ caji i wiꞌi ticꞌ cheꞌ bʌ tsaꞌix i waꞌchoco i tꞌan jini i 
yijñam, cheꞌ jini bajñel an tiꞌ wenta i mul jini winic. 16  Jiñʌch 
i mandar lac Yum tsaꞌ bʌ i sube Moisés chaꞌan xꞌixicob añoꞌ bʌ 
tiꞌ wenta i ñoxiꞌal, yicꞌot xchꞌocob añob to bʌ tiꞌ wenta i tat.

Israelob tsiꞌ mʌlʌyob tiꞌ contra madiañob

31  1-2  Lac Yum tsiꞌ sube Moisés: Subeñob jini israelob 
chaꞌan miꞌ jisañob jini madiañob, come tsiꞌ xiqꞌuiyob 

ti mulil yicꞌot diosteꞌ tac. Ti wiꞌil mi caj a chʌmel, cheꞌen. 
3  Cheꞌ jini Moisés tsiꞌ subeyob jini israelob: Yom mi laꞌ 
chajpan laꞌ bʌ chaꞌan guerra. Lamital jini winicob mi caj i 
techob guerra tiꞌ contra Madián, come lac Yum Dios mi caj i 
yʌqꞌueñob i toj i mul jini madiañob. 4-5 Yajcanla jumpꞌejl mil 
ti jujunmojt bʌ israelob, cheꞌen Moisés. Cheꞌʌch tsiꞌ meleyob. 
Tiꞌ pejtelelob tsaꞌ pʌjyiyob lajchʌmpꞌejl mil winicob yujiloꞌ 
bʌ guerra. 6 Cheꞌ jini Moisés tsiꞌ choco majlel ti guerra jini 
winicob loqꞌuemoꞌ bʌ ti jujumpꞌejl mil tiꞌ tojlel i piꞌʌlob. Temel 
tsaꞌ majliyob yicꞌot Finees i yalobil jini motomaj Eleazar. Tsiꞌ 
chꞌʌmʌyob majlel jini chꞌujul tac bʌ eꞌtijibʌl. Tsiꞌ wusuyob 
majlel jini trompeta tac. 7 Cheꞌ jini tsaꞌ cajiyob ti guerra yicꞌot 
madiañob cheꞌ bajcheꞌ lac Yum Dios tsiꞌ sube Moisés. Tsiꞌ laj 
tsʌnsayob pejtelel winicob. 8  Cheꞌ jaꞌel tsiꞌ tsʌnsayob joꞌtiquil 
rey ti Madián temel yicꞌot i winicob. Jiñobʌch Eví yicꞌot 
Requem, yicꞌot Zur, yicꞌot Hur, yicꞌot Reba. Tsiꞌ tsʌnsayob jaꞌel 
Balaam i yalobil Beor. 9-11 Jini israelob tsiꞌ cʌchʌyob majlel 
pejtelel jini xꞌixicob temel yicꞌot i yalobilob, yicꞌot i yʌlacꞌob 
yicꞌot pejtelel chuqui tac an i chaꞌañob. Tsiꞌ laj pulbeyob i 

tejclum tac ti jujumpejt xchumtʌl. 12  Tsiꞌ pʌyʌyob majlel jini 
xꞌixicob yicꞌot i yalobilob temel yicꞌot i chubʌꞌanob tsaꞌ bʌ 
chilbentiyob. Tsiꞌ pʌyʌyob cꞌotel baꞌan Moisés yicꞌot baꞌan jini 
motomaj Eleazar tiꞌ tojlel pejtelel israelob tiꞌ joctʌlel Moab, 
am bʌ tiꞌ tꞌejl jini Jordán tiꞌ tojel Jericó.

13  Moisés yicꞌot jini motomaj Eleazar temel yicꞌot jini ñuc 
tacoꞌ bʌ i yeꞌtel tiꞌ tojlel israelob tsaꞌ majli i tajob yaꞌ tiꞌ tiꞌ jini 
tejclum. 14 Pero Moisés tsaꞌ michꞌa tiꞌ tojlel i yumob soldadojob 
wolix bʌ i chaꞌ sujtelob ti guerra. 15 Tsiꞌ subeyob: ¿Chucoch 
maꞌanic tsaꞌ laꞌ tsʌnsa ili xꞌixicob? 16  Ñaꞌtanla i mul Balaam. 
Tsiꞌ xiqꞌui jini xꞌixicob chaꞌan miꞌ pʌyob israelob ti mulil 
chaꞌan miꞌ ñusʌbeñob i tꞌan lac Yum. Balaam tsiꞌ soco jini 
israelob chaꞌan miꞌ chꞌujutesañob Baalpeor. Jini chaꞌan lac 
Yum tsiꞌ tsʌnsa cabʌl israelob. 17 Wʌle yomix mi laꞌ tsʌnsan 
jujuntiquil chꞌiton. Cheꞌ jaꞌel yom mi laꞌ tsʌnsan pejtelel 
xꞌixicob tsaꞌix bʌ i piꞌleyob i bʌ yicꞌot winic. 18  Pero pejtelel 
jini xchꞌocob maxto bʌ piꞌlebilobic i chaꞌan winic utsꞌat mi 
laꞌ pʌyob. 19 Ñaꞌtanla jaꞌel wersa mi laꞌ wajñel wucpꞌejl qꞌuin 
tiꞌ pat tejclum, majqui jach tsiꞌ tsʌnsa winicob, yicꞌot majqui 
tsiꞌ tʌlʌ xchʌmel. Yom mi laꞌ sʌqꞌuesan laꞌ bʌ cheꞌ ti yuxpꞌejlel 
qꞌuin yicꞌot cheꞌ ti wucpꞌejlel qꞌuin, yicꞌot jaꞌel jini muꞌ bʌ 
laꞌ pʌyob tilel. 20 Cheꞌ jaꞌel yom mi laꞌ laj sʌqꞌuesan laꞌ pislel, 
yicꞌot jini laꞌ pʌchi tac, yicꞌot jini melbil tac bʌ tiꞌ tsutsel chivo, 
yicꞌot yan tac bʌ eꞌtijibʌl melbil bʌ ti teꞌ. Cheꞌ tsiꞌ yʌlʌ Moisés.

Tsaꞌ tꞌoxle jini chubʌꞌañʌl
21 Jini motomaj Eleazar tsiꞌ sube winicob cheꞌ bʌ woliꞌ 

majlelob ti guerra: Cheꞌʌch tsiꞌ subeyetla lac Yum ti mandar 
tiꞌ tojlel Moisés: 22  “Pejtelel muꞌ bʌ i jalijel ti cꞌajc, oro, yicꞌot 
plata, yicꞌot bronce, yicꞌot hierro, yicꞌot estaño yicꞌot plomo, 
23  yom mi laꞌ ñusan ti cꞌajc chaꞌan sʌc miꞌ cʌytʌl. Ti wiꞌil yom 
mi laꞌ chaꞌ sʌqꞌuesan ti jaꞌ, pero pejtelel mach bʌ anic miꞌ lʌtꞌeꞌ 
cꞌajc, yom mi laꞌ sʌqꞌuesan ti jaꞌ. 24 Cheꞌ ti wucpꞌejlel qꞌuin chaꞌ 
sʌquetixla cheꞌ wutsꞌulix laꞌ pislel. Cheꞌ jini mux i mejlel laꞌ 
chaꞌ ochel ti tejclum”, cheꞌen Eleazar.

25-26  Lac Yum tsi sube Moisés: Jatet yicꞌot jini motomaj 
Eleazar yicꞌot pejtelel añoꞌ bʌ i yeꞌtel, yom mi laꞌ tsic pejtelel 
jini chubʌꞌañʌl, yicꞌot jini xchꞌocob, temel yicꞌot i yʌlacꞌob 
tsaꞌ bʌ laꞌ taja ti guerra. 27 Mi caj laꞌ tꞌoxbeñob israelob. Ojlil 

mi caj i chꞌʌmob jini tsajniyoꞌ bʌ ti guerra. Ojlil miꞌ chꞌʌmob 
jaꞌel mach bʌ tsajniyobic. 28  Pero ñaxan yom mi laꞌ locꞌbeñon 
c chaꞌan bʌ i wenta i tojoñelob jini tsajñiyoꞌ bʌ ti guerra. Yom 
jumpꞌejl loqꞌuem bʌ ti joꞌcꞌal i chaꞌbajcꞌ (500), mi winicob, mi 
xꞌixicob, mi wacax, mi burro, mi tiñʌmeꞌ. 29 Mi caj laꞌ wʌqꞌuen 
jini motomaj Eleazar chaꞌan c majtan. 30 Qꞌuelela jaꞌel jini ojlil 
muꞌ bʌ i yʌqꞌuentelob israelob. Chꞌʌmʌla jumpꞌejl loqꞌuem 
bʌ ti lujumpꞌejl i yuxcꞌal tac, mi winicob, mi xꞌixicob, mi 
wacax, mi tiñʌmeꞌ. Yom mi laꞌ wʌqꞌueñob jini levíjob muꞌ bʌ 
i chaꞌleñob eꞌtel ti Tabernáculo c chaꞌan bʌ. Cheꞌ tsiꞌ yʌlʌ lac 
Yum Dios.

31 Cheꞌʌch tsiꞌ meleyob Moisés yicꞌot jini motomaj Eleazar 
cheꞌ bajcheꞌ tsiꞌ subeyob lac Yum. 32-35 Ti pejtelel jini 
chubʌꞌañʌl tsaꞌ bʌ i chꞌʌmʌyob jini winicob tsajniyoꞌ bʌ ti 
guerra, jiñʌch 675,000 tiñʌmeꞌ, yicꞌot 72,000 wacax, yicꞌot 
61,000 burro, yicꞌot 32,000 xchꞌocob.

36-40 Jini ojlil tsaꞌ bʌ aqꞌuentiyob soldadojob jiñʌch:
337,500 tiñʌmeꞌ (tsaꞌ aqꞌuenti lac Yum 675), 36,000 wacax 
(tsaꞌ aqꞌuenti lac Yum Dios 72), 30,500 burro (tsaꞌ aqꞌuenti 
lac Yum Dios 61); 16,000 xchꞌocob (tsaꞌ aqꞌuentiyob levíjob 
32).
41 Pejtelel i chaꞌan bʌ lac Yum Dios tsaꞌ aqꞌuenti jini motomaj 

Eleazar cheꞌ bajcheꞌ lac Yum tsiꞌ sube Moisés.
42-46  Moisés tsiꞌ tꞌoxo pejtelel jini tsaꞌ bʌ i chꞌʌmʌyob cꞌotel 

jini soldadojob. Ojlil tsiꞌ chꞌʌmʌyob jini soldadojob. Ojlil tsaꞌ 
aqꞌuenti israelob. Tsaꞌ aqꞌuentiyob israelob: 337,500 tiñʌmeꞌ, 
36,000 wacax, 30,500 burro, 16,000 xchꞌocob. 47 Moisés tsiꞌ 
locꞌo jumpꞌejl ti jini lujumpꞌejl i yuxcꞌal i chaꞌan bʌ israelob 
chaꞌan miꞌ yʌqꞌueñob jini levíjob cheꞌ bajcheꞌ tsaꞌ wʌn subenti 
chaꞌan lac Yum Dios.

48-50 Cheꞌ jini tsaꞌ tiliyob baꞌan Moisés jini i yumob soldadojob 
loqꞌuemoꞌ bʌ ti jujunmojt. Tsiꞌ subeyob Moisés: Tsaꞌix c chucbe 
lojon i cꞌabaꞌ ti lista pejtelel jini winicob tsajniyoꞌ bʌ ti guerra 
quicꞌot lojon. Maꞌanic tsaꞌ sajti mi juntiquilic. Jini chaꞌan wolix 
c chꞌʌmben lojon tilel i majtan lac Yum tsaꞌ bʌ c taja lojon 
ti jujuntiquil, pejtelel chuqui tac melbil ti oro, uyaꞌʌl yicꞌot 
mʌtcꞌʌbʌl, yicꞌot ujʌl, yicꞌot cadena muꞌ bʌ i yʌjqꞌuel ti cꞌʌbʌl 
yicꞌot ti ocʌl. Mi cʌcꞌ lojon chaꞌan i ñusʌntel lojon c mul tiꞌ 
tojlel lac Yum Dios, cheꞌob.

51-52  Moisés yicꞌot jini motomaj Eleazar tsiꞌ chꞌʌmbeyob ti 
wenta jini wen melbil tac bʌ oro tsaꞌ bʌ i yʌqꞌueyob lac Yum 
jini winicob tsajniyoꞌ bʌ ti guerra. I tojol tiꞌ pejtelel jiñʌch 
3,750,000 peso. 53  Ti pejtelel jini winicob tsajniyoꞌ bʌ ti guerra 
tsiꞌ tajayob chubʌꞌañʌl. 54 Cheꞌ ujtemix i chꞌʌmob Moisés yicꞌot 
jini motomaj Eleazar pejtelel jini oro tac tsaꞌ bʌ i yʌcꞌʌyob 
jini winicob, tsiꞌ chꞌʌmʌyob ochel ti Tabernáculo chaꞌan miꞌ 
ñaꞌtañob jini israelob bajcheꞌ tsiꞌ coltayob lac Yum.

Rubén yicꞌot Gad miꞌ yajñelob tiꞌ pasibal  
qꞌuin yaꞌ ti Jordán 

(Dt. 3.12-22)

32  Wen cabʌl jax i wacax i yalobilob Rubén yicꞌot i 
yalobilob Gad. Jini chaꞌan tsaꞌ caji i ñaꞌtañob majlel 

yaꞌ tiꞌ lum Jazer yicꞌot ti Galaad, come tsiꞌ qꞌueleyob utsꞌatax 
miꞌ colel wacax yaꞌi. 2  Jini chaꞌan tsaꞌ cꞌotiyob baꞌan Moisés 
yicꞌot baꞌan jini motomaj Eleazar tiꞌ tojlel jini ñucoꞌ bʌ i 
yeꞌtel. 3-4 Tsiꞌ yʌlʌyob: Anix lac chaꞌan cabʌl tejclum tsaꞌ bʌ i 
yʌqꞌueyonla lac Yum: Atarot, Dibón, Jazer, Nimra, Hesbón, 
Eleale, Sebam, Nebo yicꞌot Beón. Lac Yum tsiꞌ laj acꞌʌ tiꞌ wenta 
israelob cheꞌ bʌ tsaꞌ loqꞌuiyonla ti guerra. Wen utsꞌatax ili lum 
chaꞌan mic pꞌol lojon wacax. Tsaꞌix wen pꞌojli lojon c wacax. 
Joñon lojon yicꞌot pejtelel i yalobilob Rubén, yicꞌot i yalobilob 
Gad a winicon lojon. 5 Jini chaꞌan mi utsꞌat maꞌ qꞌuelon lojon, 
aqꞌueñon lojon ili lum wʌꞌ baꞌ añon lojon. Mach maꞌ wersa 
pʌyon lojon majlel ti junwejl Jordán jaꞌ, cheꞌob.

6-7 Moisés tsiꞌ subeyob i yalobilob Rubén yicꞌot i yalobilob 
Gad: ¿I bajñelob ba miꞌ majlelob laꞌ piꞌʌlob ti guerra cheꞌ mi 
laꞌ cʌytʌl ilayi? 8  Come cheꞌʌch tsiꞌ meleyob laꞌ ñojteꞌelob, cheꞌ 
bʌ tsac chocoyob loqꞌuel ti Cades Barnea chaꞌan miꞌ majlel 
i tsajiñob jini lum. 9 Tsaꞌ letsiyob majlel tiꞌ bijlel Escol cꞌʌlʌl 
baꞌ tsaꞌ mejli i wen qꞌuelob jini lum. Pero ti wiꞌil tsaꞌ caji i 
socbeñob i pensar israelob. Tsiꞌ subeyob chaꞌan mach mejlicob 
ti ochel ti jini lum baꞌ mi caj i yʌqꞌueñob lac Yum. 10-11 Jini 
chaꞌan lac Yum Dios tsaꞌ wen michꞌa. Tsiꞌ yʌlʌ: “Maꞌanic mi 
caj i wis qꞌuelob jini lum mi juntiquilic ti pejtelel jini winicob 
tsaꞌ bʌ loqꞌuiyob ti Egipto añoꞌ bʌ jujuncꞌal i jabilelob yicꞌot 
jini ñumen taquix bʌ ti juncꞌal. Mach ochiquetla yaꞌ ti jini lum 
tsaꞌ bʌ cʌqꞌueyob laꞌ ñojteꞌelob, Abraham, Isaac, yicꞌot Jacob, 

NUMEROS 31 ,  32

El Antiguo Testament en el ch'ol de Tumbalá  ©Liga Bíblica Internacional, 2011 



310

come an laꞌ mul chaꞌan maꞌanic tsaꞌ laꞌ tsajcayon ti pejtelel 
laꞌ pusicꞌal. 12  Cojach jini Caleb i yalobil Jefone jini cenezeo 
yicꞌot Josué (i yalobil Nun), tsiꞌ tsajcayon ti pejtelel i pusicꞌal”, 
cheꞌen.

13  Jini chaꞌan lac Yum tsiꞌ michꞌle jini israelob. Chaꞌcꞌal jab tsiꞌ 
yʌcꞌʌyob ti joy xʌmbal ti colem bʌ i tiquiñal pañimil, jinto tsaꞌ 
laj jiliyob jini winicob tsaꞌ bʌ i ñusʌbeyob i tꞌan lac Yum Dios. 
14 Wʌꞌix añetla i yalobilet bʌ la. I qꞌuexoletla. Lajal laꞌ mul. 
Junlajal xjontoliletla. Laꞌ womix laꞌ wutsi pꞌolben i michꞌajel 
lac Yum tiꞌ tojlel israelob. 15 Mi mux laꞌ chaꞌ cʌy laꞌ tsajcan 
lac Yum, mi caj i chaꞌ cʌy jini israelob ti colem bʌ i tiquiñal 
pañimil. Mi caj i laj jisañob chaꞌan tiꞌ caj laꞌ mul. Cheꞌ tsiꞌ yʌlʌ 
Moisés.

16-17 Pero jini winicob tsiꞌ jacꞌbeyob ti uts bʌ tꞌan: Mux c mel 
lojon corral tac chaꞌan c tiñʌmeꞌ lojon yicꞌot tejclum tac baꞌ 
miꞌ cajelob ti chumtʌl calobil lojon. Pero joñon lojon muqꞌuix 
c chajpan lojon c bʌ chaꞌan mic majlel lojon ti guerra tiꞌ tojel 
i wut pejtelel israelob. Mux c tem sʌclʌben lojon i lumil i 
chumlibob. 18  Jinto cheꞌ bʌ tsaꞌix i tajayob baꞌ miꞌ chumtʌlob 
pejtelel israelob, muqꞌuix c chaꞌ sujtel lojon ti cotot. 19 Cheꞌ 
maꞌ wʌqꞌueñon lojon ili lum woli bʌ j cꞌajtin lojon, cheꞌ jini 
mach comix lojon yambʌ lum yaꞌ ti junwejl Jordán baꞌ mi caj i 
chꞌʌmob c piꞌʌlob lojon, cheꞌob.

20 Moisés tsiꞌ subeyob: Mi mucꞌʌch laꞌ mel cheꞌ bajcheꞌ woli 
laꞌ wʌl, utsꞌatʌch. Chajpan laꞌ bʌ ti guerra tiꞌ tojlel lac Yum. 
21 Cucula ti junwejl Jordán yicꞌot pejtelel laꞌ piꞌʌlob chajpʌbiloꞌ 
bʌ chaꞌan guerra. Coltan laꞌ piꞌʌlob ti Israel jinto miꞌ jisan 
laꞌ contrajob jini lac Yum. 22  Cheꞌ bʌ tsaꞌix i chꞌʌmʌ jini lum 
lac Yum Dios, cheꞌ jini librejix mi caj laꞌ wajñel tiꞌ tojlel lac 
Yum yicꞌot tiꞌ tojlel israelob. Utsꞌat mi laꞌ sujtel. Cheꞌ jini laꞌ 
chaꞌañʌch miꞌ cʌytʌl ili lum am bʌ tiꞌ tojel Jordán baꞌ miꞌ 
pasel qꞌuin. 23  Pero mi mach cheꞌic tsaꞌ laꞌ mel, jiñʌch laꞌ mul 
tiꞌ contra lac Yum. Yom mi laꞌ ñaꞌtan cheꞌ jini, jini laꞌ mul 
wersa mi caj i yʌqꞌuetla ti wocol. 24 Yom mi laꞌ mel cheꞌ bajcheꞌ 
tsaꞌ laꞌ wʌlʌ. Chajpʌbenla i yotot laꞌ walobilob, yicꞌot corral 
tac chaꞌan laꞌ tiñʌmeꞌ. Cheꞌ jini cucula laꞌ wicꞌot laꞌ piꞌʌlob. 
Melela cheꞌ bajcheꞌ tsaꞌ laꞌ subu. Cheꞌ tsiꞌ yʌlʌ Moisés.

25 I yalobilob Rubén yicꞌot i yalobilob Gad tsiꞌ subeyob 
Moisés: A winicon lojon. Tsꞌʌcʌl mi caj c mel lojon cheꞌ bajcheꞌ 

tsaꞌ wʌlʌ. 26  Wʌꞌ mi caj i cʌytʌl calobil lojon, yicꞌot quijñam 
lojon, yicꞌot c wacax lojon yicꞌot c tiñʌmeꞌ lojon, wʌꞌ ti Galaad. 
27 Joñon lojon mi caj c chajpan lojon c bʌ chaꞌan mic majlel 
lojon ti guerra. Mi caj j cꞌaxel lojon ti junwejl jaꞌ tiꞌ tojlel lac 
Yum Dios cheꞌ bajcheꞌ tsaꞌ wʌlʌ, cheꞌob.

28  Jini chaꞌan Moisés tsiꞌ pejca jini motomaj Eleazar, yicꞌot 
Josué (i yalobil Nun), yicꞌot jini tatʌlob cheꞌ bajcheꞌ jaymojt 
i pꞌolbal israelob. Tsiꞌ subeyob: 29 I yalobilob Rubén yicꞌot i 
yalobilob Gad mucꞌ abi i majlelob laꞌ wicꞌotob ti guerra ti 
junwejl Jordán. Mi cheꞌʌch tsaꞌ caji i melob, laꞌ wocolic laꞌ 
i chꞌʌmob jini lum wʌꞌ baꞌ miꞌ pasel qꞌuin. Aqꞌueñob i lum 
Galaad chaꞌan miꞌ chꞌʌmob. 30 Pero mi maꞌanic tsaꞌ cꞌaxiyob 
majlel yaꞌ ti junwejl jaꞌ laꞌ wicꞌot, cheꞌ jini wersa mi caj i tem 
tꞌoxbeñetla jini lum laꞌ wicꞌot ti Canaán, cheꞌen Moisés. 31 I 
yalobilob Gad yicꞌot i yalobilob Rubén tsiꞌ jacꞌʌyob: Tsꞌʌcʌl 
mi caj c mel lojon pejtelel muꞌ bʌ i subeñon lojon lac Yum. 
32  Mucꞌʌch caj c chajpan lojon c bʌ chaꞌan guerra chaꞌan mij 
cꞌaxel lojon ti Canaán temel quicꞌotetla. Pero ñaxan yom 
mic chꞌʌm lojon c lum ila tiꞌ tojel Jordán baꞌ miꞌ pasel qꞌuin, 
cheꞌob.

33  Jini chaꞌan Moisés tsiꞌ yʌqꞌueyob i lum i pꞌolbal Rubén, 
yicꞌot i pꞌolbal Gad, yicꞌot ojlil i pꞌolbal Manasés i yalobil bʌ 
José. Tsaꞌ aqꞌuentiyob jini lum tsaꞌ bʌ chilbentiyob Sehón i 
yum amorreojob, yicꞌot Og jini yumʌl ti Basán. Tsi yʌqꞌueyob 
jaꞌel pejtelel i tejclum tac waꞌchocobil bʌ i chaꞌañob ti 
yambʌ ora. 34-36  I yalobilob Gad tsiꞌ meleyob jini tejlcum tac: 
Dibón, Atarot, Aroer, Atarot Sofán, Jazer, Jogbeha, Betnimra, 
Betarán, jiñʌch ñuc bʌ tejclum tac tsꞌajquibil bʌ. Tsiꞌ meleyob 
jaꞌel i bucꞌujibob i tiñʌmeꞌob.

37-38  I yalobilob Rubén tsiꞌ meleyob jini tejclum tac: Hesbón, 
Eleale, Quiriataim, Nebo, Baalmeón yicꞌot Sibma. Tsaꞌ cajiyob 
ti chumtʌl yaꞌi. (Jini israelob tsiꞌ chaꞌ qꞌuextʌbeyob lamital i 
cꞌabaꞌ tac.)

39 I yalobilob Maquir yicꞌot i yalobilob Manasés tsaꞌ majliyob 
ti Galaad. Tsiꞌ wersa chilbeyob i lum jini amorreojob yaꞌ baꞌ 
chumulob. 40 Moisés tsiꞌ yʌqꞌueyob i lum Galaad pejtelel i 
yalobilob Maquir i pꞌolbal bʌ Manasés. Jini chaꞌan yaꞌ tsaꞌ 
cajiyob ti chumtʌl. 41 Jini Jair, i yalobil Manasés, tsiꞌ chꞌʌmʌ 
cabʌl xchumtʌl tac ti Galaad. Tsiꞌ yotsʌbe i cꞌabaꞌ Havot Jair. 

42  Cheꞌ jaꞌel Noba yicꞌot i soldadojob tsiꞌ chꞌʌmʌ jini Kenat 
yicꞌot xchumtʌl tac. Tsiꞌ yotsʌbe i cꞌabaꞌ Noba i qꞌuexolʌch jini 
xchumtʌl.

I xʌmbal israelob ti Egipto cꞌʌlʌl tsaꞌ cꞌotiyob ti Jordán jaꞌ

33  Pejtelel iliyi jiñʌch i bijlel israelob cheꞌ bʌ tsiꞌ 
pʌyʌyob loqꞌuel ti Egipto ti mojt ti mojt Moisés yicꞌot 

Aarón. 2  Moisés tsiꞌ tsꞌijba ti jun pejtelel ajñibʌl baꞌ tsaꞌ jijli 
tacob, come cheꞌʌch tsiꞌ sube i mel lac Yum Dios. Jini chaꞌan 
jiñʌch i cꞌabaꞌ jini lum baꞌ tsaꞌ jijli tacob majlel. Jinto tsiꞌ yʌcꞌʌ 
i mandar lac Yum chaꞌan miꞌ chaꞌ xʌñob majlel, tsaꞌ majliyob.

3-4 Tsiꞌ cʌyʌyob Ramesés ti Egipto cheꞌ ti primero de abril, 
cheꞌ ti yijcꞌʌlal Pascua. Chꞌejl i pusicꞌal israelob chaꞌan tsiꞌ 
coltayob lac Yum. Tsaꞌ majliyob tiꞌ wutob jini egiptojob woli bʌ 
i mucob jini yʌx alʌlob tsaꞌ bʌ i tsʌnsayob lac Yum. Lac Yum 
tsiꞌ jisʌbeyob jaꞌel jini melbil tac bʌ i diosob.

5-6 Cheꞌ jini tsaꞌ loqꞌuiyob ti Ramesés jini israelob. Tsaꞌ majli 
i cꞌajob i yo ti Sucot. Cheꞌ bʌ tsaꞌ loqꞌuiyob yaꞌi, tsaꞌ majliyob 
ti jijlel ti Etam am bʌ tiꞌ tꞌejl jini colem bʌ i tiquiñal pañimil. 
7 Tsaꞌ loqꞌuiyob ti Etam. Tsaꞌ chaꞌ sujtiyob cꞌʌlʌl ti Pihahirot 
am bʌ tiꞌ tojel Baalsefón. Tsaꞌ jijliyob tiꞌ tojel Migdol. 8  Tsiꞌ 
cʌyʌyob Pihahirot. Tsaꞌ cꞌaxiyob ti colem ñajb baꞌan jumpꞌejl 
colem bʌ i tiquiñal pañimil i cꞌabaꞌ Etam. Uxpꞌejl qꞌuin tsiꞌ 
xʌñʌyob yaꞌi. Cheꞌ jini tsaꞌ jijliyob ti Mara.

9 Cheꞌ bʌ tsaꞌ loqꞌuiyob ti Mara, tsaꞌ majliyob ti Elim yaꞌ 
baqui an lajchʌmpꞌejl cuxul bʌ jaꞌ yicꞌot lujuntejc i chʌncꞌal 
jini palma teꞌ. Yaꞌ tsaꞌ jijliyob.

10 Tsaꞌ loqꞌuiyob ti Elim, tsaꞌ cꞌotiyob ti jijlel yaꞌ tiꞌ tꞌejl jini 
Chʌchʌc bʌ Ñajb. 11 Tsiꞌ cʌyʌyob jini Chʌchʌc bʌ Ñajb. Tsaꞌ 
cꞌotiyob ti jijlel ti colem bʌ i tiquiñal pañimil i cꞌabaꞌ Sin.

12  Tsaꞌ loqꞌuiyob yaꞌi, tsaꞌ cꞌotiyob ti jijlel ti Dofca. 13  Tsaꞌ 
loqꞌuiyob yaꞌi, tsaꞌ jijliyob ti Alús. 14 Tsaꞌ loqꞌuiyob ti Alús. Tsaꞌ 
jijliyob ti Refidim, yaꞌ baꞌ maꞌanix tsiꞌ wis tajayob jaꞌ chaꞌan 
miꞌ japob.

15-37 Tsaꞌ loqꞌuiyob yaꞌ ti Refidim. Tsaꞌ majliyob ti jijlel yaꞌ ti 
colem bʌ i tiquiñal pañimil i cꞌabaꞌ Sinaí.

Tsaꞌ loqꞌuiyob yaꞌi, tsaꞌ majliyob ti jijlel ti Kibrot Hataava. 
Tsaꞌ loqꞌuiyob yaꞌi, tsaꞌ majliyob ti jijlel ti Hazerot. Tsaꞌ 
loqꞌuiyob yaꞌi, tsaꞌ majliyob ti jijlel ti Ritma. Tsaꞌ loqꞌuiyob 

yaꞌi, tsaꞌ majliyob ti jijlel ti Rimón Peres. Tsaꞌ loqꞌuiyob 
yaꞌi, tsaꞌ majliyob ti jijlel ti Libna. Tsaꞌ loqꞌuiyob yaꞌi, tsaꞌ 
majliyob ti jijlel ti Rissa. Tsaꞌ loqꞌuiyob yaꞌi, tsaꞌ majliyob 
ti jijlel ti Ceelata. Tsaꞌ loqꞌuiyob yaꞌi, tsaꞌ majliyob ti jijlel 
ti wits i cꞌabaꞌ Sefer. Tsaꞌ loqꞌuiyob yaꞌi, tsaꞌ majliyob ti 
jijlel ti Harada. Tsaꞌ loqꞌuiyob yaꞌi, tsaꞌ majliyob ti jijlel ti 
Macelot. Tsaꞌ loqꞌuiyob yaꞌi, tsaꞌ majliyob ti jijlel ti Tahat. 
Tsaꞌ loqꞌyiyob yaꞌi, tsaꞌ majliyob ti jijlel ti Tara. Tsaꞌ loqꞌuiyob 
yaꞌi, tsaꞌ majliyob ti jijlel ti Mitca. Tsaꞌ loqꞌuiyob yaꞌi, tsaꞌ 
majliyob ti jijlel ti Hasmona. Tsaꞌ loqꞌuiyob yaꞌi, tsaꞌ majliyob 
ti jijlel ti Moserot. Tsaꞌ loqꞌuiyob yaꞌi, tsaꞌ majliyob ti jijlel 
ti Benejaacán. Tsaꞌ loqꞌuiyob yaꞌi, tsaꞌ majliyob ti jijlel ti 
wits i cꞌabaꞌ Gidgad. Tsaꞌ loqꞌuiyob yaꞌi, tsaꞌ majliyob ti jijlel 
ti Jotbata. Tsaꞌ chaꞌ loqꞌuiyob yaꞌi, tsaꞌ majliyob ti jijlel ti 
Abrona. Tsaꞌ loqꞌuiyob yaꞌi, tsaꞌ majliyob ti jijlel ti Eziongeber. 
Tsaꞌ loqꞌuiyob yaꞌi, tsaꞌ majliyob ti jijlel ti Cades, am bʌ ti 
colem bʌ i tiquiñal pañimil i cꞌabaꞌ Zin. Tsaꞌ loqꞌuiyob yaꞌi, 
tsaꞌ majliyob ti jijlel ti wits i cꞌabaꞌ Hor am bʌ tiꞌ tꞌejl jini lum 
i cꞌabaꞌ Edom.

38-39 Cheꞌ yaꞌ añob ti wits i cꞌabaꞌ Hor, tsaꞌ letsi majlel jini 
motomaj Aarón cheꞌ bajcheꞌ tsiꞌ sube lac Yum. Yaꞌ tsaꞌ chʌmi 
Aarón, cheꞌ anix chaꞌcꞌal jab i loqꞌuelob ti Egipto jini israelob. 
Tsaꞌ chʌmi cheꞌ ti ojlil julio cheꞌ anix uxpꞌejl i wuccꞌal (123) 
i jabilel. 40 I yum cananeojob am bʌ ti Arad tsiꞌ yubi wolix 
i cꞌotelob israelob. Yaꞌ chumul jini rey ti Neguev tiꞌ lumal 
Canaán.

41-47 Jini israelob tsaꞌ chaꞌ loqꞌuiyob ti Hor, tsaꞌ majliyob ti 
jijlel ti Zalmona.

Tsaꞌ loqꞌuiyob ti Zalmona, tsaꞌ cꞌotiyob ti Punón. Tsaꞌ 
loqꞌuiyob ti Punón, tsaꞌ cꞌotiyob ti Obot. Tsaꞌ loqꞌuiyob 
ti Obot, tsaꞌ cꞌotiyob ti Ijeabarim yaꞌ tiꞌ ñupꞌ jini Moab. 
Tsaꞌ loqꞌuiyob ti Ijeabarim, tsaꞌ majliyob ti Dibongad. Tsaꞌ 
loqꞌuiyob ti Dibongad, tsaꞌ majliyob ti Almón Diblataim. Tsaꞌ 
loqꞌuiyob ti Almón Diblataim, tsaꞌ majliyob ti jijlel ti wits i 
cꞌabaꞌ Abarim, am bʌ tiꞌ tojel Nebo.
48  Cheꞌ bʌ tsaꞌ chaꞌ loqꞌuiyob ti Abarim, tsaꞌ cꞌotiyob ti jijlel 

tiꞌ lum Moab am bʌ tiꞌ tꞌejl jini Jordán, tiꞌ tojel Jericó. 49 Yaꞌ 
tiꞌ tꞌejl jini Jordán tsiꞌ chaꞌleyob chumtʌl cꞌʌlʌl ti Betjemisot 
cꞌʌlʌl ti Abelsitim am bʌ tiꞌ lumal Moab.

I cayajonlel i lum yaꞌ ti Canaán
50 Lac Yum tsiꞌ pejca Moisés yaꞌ tiꞌ lumal Moab am bʌ tiꞌ 

tꞌejl jini Jordán tiꞌ tojel Jericó. Tsiꞌ sube: 51 Yom maꞌ subeñob 
pejtelel jini israelob: Mi caj laꞌ cꞌaxel ti Jordán jaꞌ. Mi caj 
laꞌ wochel yaꞌ tiꞌ lumal Canaán. 52  Cheꞌ jini yom mi laꞌ choc 
loqꞌuel pejtelel jini yaꞌ bʌ chumulob. Yom mi laꞌ laj jembeñob 
i diosob melbil tac bʌ ti xajlel, yicꞌot ti taqꞌuin. Yom mi laꞌ 
junyajlel jisʌbeñob i yajñibob baꞌ miꞌ chꞌujutesañob. 53  Tsaꞌix 
cʌqꞌueyetla ti laꞌ wenta jini lum chaꞌan mi laꞌ chꞌʌm. Chꞌʌmʌla 
cheꞌ jini. Ochenla ti chumtʌl. 54 Yom mi laꞌ tꞌoxben laꞌ bʌ jini 
lum muꞌ bʌ caj laꞌ taj. Yom mi laꞌ chaꞌlen yajcaya ti alas chaꞌan 
miꞌ tsictiyel majqui i yum ti pejt ti pejt. Jini cabʌloꞌ bʌ, ñuc 
yom miꞌ yʌqꞌuentelob i lum. Jini mach bʌ cabʌlobic, i pꞌisol 
jach miꞌ yʌqꞌuentelob i lum. Yaꞌ baꞌ mi caj laꞌ taj laꞌ lum, mi 
caj laꞌ chumtʌl ti mojt ti mojt cheꞌ bajcheꞌ jaymojt añetla. 55 Mi 
maꞌanic tsaꞌ laꞌ choco loqꞌuel jini winicob, mi cheꞌ jach tsaꞌ 
caji laꞌ cʌyob chaꞌan miꞌ tem ajñelob yaꞌ ti lum laꞌ wicꞌot, cheꞌ 
jini mi caj laꞌ chaꞌ bʌcꞌñañob ti wiꞌil bʌ ora. Lajalob mi caj 
laꞌ wubin cheꞌ bajcheꞌ tan ochemix bʌ ti laꞌ wut, cheꞌ bajcheꞌ 
chꞌix muꞌ bʌ i jochꞌetla ti laꞌ chꞌilꞌat. Mi caj i yʌqꞌuetla ti mel 
pusicꞌal yaꞌ baꞌ chumuletla. 56 Cheꞌ jini mi caj c jisañetla cheꞌ 
bajcheꞌ tsac ñaꞌta c jisañob, cheꞌen lac Yum Dios.

34  1-2  Lac Yum tsiꞌ sube Moisés: Cheꞌʌch yom maꞌ 
cʌntesan israelob: Mach jalix mi caj laꞌ wochel tiꞌ 

lumal Canaán muꞌ bʌ caj cʌqꞌueñetla. Jiñʌch i cayajonlel jini 
lum muꞌ bʌ caj laꞌ chꞌʌm. Jini lum laꞌ chaꞌañʌch ti pejtelel 
ora. 3  Jini i cayajonlel laꞌ lum miꞌ ñumel tiꞌ tojel sur, cꞌʌlʌl ti 
colem bʌ i tiquiñal pañimil i cꞌabaꞌ Zin, yaꞌ tiꞌ ñupꞌ Edom. I 
cayajonlel am bʌ ti sur miꞌ tejchel tiꞌ tꞌejl jini Chʌmen bʌ Ñajb. 
4 Xotocña miꞌ ñumel ili cayajon tiꞌ witsilel Abarim. Yaꞌ mi caj i 
ñumel ti Zin, yicꞌot tiꞌ petol Cades Barnea. Cheꞌ jini miꞌ majlel 
cꞌʌlʌl ti Hasaradar yicꞌot ti Asmón. 5 Joyocña miꞌ majlel ili 
cayajon cꞌʌlʌl ti paꞌ i cꞌabaꞌ Egipto cꞌʌlʌl miꞌ cꞌotel ti joloñel yaꞌ 
tiꞌ tiꞌ Colem Ñajb. 6 Laꞌ cayajon am bʌ tiꞌ tojel i bʌjlibal qꞌuin 
jiñʌch jini Colem Ñajb.

7-9 Jini laꞌ cayajon am bʌ ti norte mi caj i tejchel ti Colem 
Ñajb. Mi caj i majlel tiꞌ tojel jini wits i cꞌabaꞌ Hor. Cheꞌ jini 
mi caj i ñumel yaꞌ ti Hamat. Miꞌ chaꞌ ñumel ti Zedad yicꞌot ti 

Zifrón, wiꞌilix ti Hazarenán. Yaꞌ jaxʌl laꞌ lum ti norte. 10-11 Jini 
laꞌ cayajon tiꞌ tojel i pasibal qꞌuin miꞌ tejchel ti Hazarenán, 
cꞌʌlʌl miꞌ ñumel ti Sefam. Jini cayajon toj jach miꞌ jubel majlel 
ti Ribla, tiꞌ tojel Aín baꞌ miꞌ pasel qꞌuin. Cheꞌ jini miꞌ ñumel 
jini cayajon cꞌʌlʌl tiꞌ tiꞌ colem jaꞌ i cꞌabaꞌ Cinerat am bʌ tiꞌ 
pasibal qꞌuin. 12  Jiñʌch cayajon jini Jordán jaꞌ cꞌʌlʌl miꞌ cꞌotel 
ti Chʌmen bʌ Jaꞌ. Jiñʌch laꞌ cayajon baꞌ jaxʌl laꞌ lum, cheꞌen 
lac Yum.

13  Moisés tsiꞌ subeyob jini israelob: Cheꞌ mi laꞌ tꞌox jini lum, 
yom mi laꞌ chaꞌlen yajcaya ti alas, cheꞌ bajcheꞌ jaytiquiletla, 
ojlil i lujunmojtet bʌ la i yalobil Israel. 14 Come tsaꞌix i tajayob 
i lum i pꞌolbalob Rubén yicꞌot i pꞌolbalob Gad, yicꞌot ojlil i 
pꞌolbal Manasés. 15 Jini ojlil i yuxmojt i yalobilob Israel tsaꞌix 
i tajayob i lum ila tiꞌ tojel Jordán jaꞌ tiꞌ tojel Jericó wʌꞌ baꞌ miꞌ 
pasel qꞌuin, cheꞌen.

16-17 Lac Yum tsiꞌ sube Moisés: Jiñʌch i cꞌabaꞌ ili winicob muꞌ 
bʌ caj i tꞌoxob jini lum: Jini motomaj Eleazar yicꞌot jini Josué 
i yalobil Nun. 18  Cheꞌ jaꞌel yom maꞌ yajcan juntiquil am bʌ i 
yeꞌtel loqꞌuem bʌ ti jujunmojt israelob chaꞌan miꞌ pʌsbeñob 
i piꞌʌlob baqui mi caj i chumtʌlob. 19-28  Jiñʌch i cꞌabaꞌ jini 
winicob:

Caleb (i yalobil Jefone) loqꞌuem bʌ ti Judá. Samuel (i yalobil 
Amiud) loqꞌuem bʌ ti Simeón. Elidad (i yalobil Quislón) 
loqꞌuem bʌ ti Benjamín. Buqui (i yalobil Jogli) loqꞌuem bʌ 
ti Dan. Haniel (i yalobil Efod) loqꞌuem bʌ ti Manasés yicꞌot 
ti José. Kemuel (i yalobil Siftán) loqꞌuem bʌ ti Efraín yicꞌot 
ti José. Elisafán (i yalobil Parnac) loqꞌuem bʌ ti Zabulón. 
Paltiel (i yalobil Azán) loqꞌuem bʌ ti Isacar. Ahiud (i yalobil 
Selomi) loqꞌuem bʌ ti Aser. Pedael (i yalobil Amiud) loqꞌuem 
bʌ ti Neftalí.

29 Jiñʌch waꞌchocobiloꞌ bʌ c chaꞌan muꞌ bʌ caj i tꞌoxbeñob i 
lum israelob yaꞌ ti Canaán, cheꞌen lac Yum Dios.

I lumob jini levíjob

35  Lac Yum tsiꞌ pejca Moisés yaꞌ tiꞌ lumal Moab, am bʌ 
tiꞌ tꞌejl jini Jordán tiꞌ tojel Jericó. Tsiꞌ sube: 2  Subeñob 

israelob chaꞌan miꞌ yʌqꞌueñob i tejclum tac jini levíjob baꞌ miꞌ 
mejlelob ti chumtʌl, chaꞌan yaꞌi miꞌ melob i yotot. Cheꞌ jaꞌel 
yom mi laꞌ pꞌisbeñob lum yaꞌ tiꞌ joytʌlel tejclum tac chaꞌan yaꞌi 

miꞌ yajñel i yʌlacꞌ. 3  Miꞌ cajelob ti chumtʌl ti jini tejclum tac. 
Mi caj i cʌntañob i yʌlacꞌ, i wacax yicꞌot i tiñʌmeꞌ yaꞌ ti jini 
lum baꞌ mi laꞌ pꞌisbeñob tiꞌ joytʌlel tejclum. 4 Jini lum muꞌ bʌ 
caj laꞌ wʌqꞌuen jini levíjob miꞌ tejchel tiꞌ tsꞌajquil tac tejclum. 
Yom joꞌcꞌal i chaꞌbajcꞌ (500) metro cꞌʌlʌl ti jujunwejl. 5 Cheꞌ 
jini ti junwejl i lum tejclum cꞌʌlʌl ti yambʌ junwejl jiñʌch 
lujuncꞌal i yuxbajcꞌ (1,000) metro.

6 Mi caj laꞌ wʌqꞌueñob jini levíjob wʌcpꞌejl tejclum baꞌ miꞌ 
mejlel ti putsꞌelob jini stsʌnsajob. Yom chaꞌpꞌejl i yuxcꞌal (42) 
yambʌ tejclum tac. 7 Cheꞌ tiꞌ pejtelel yom miꞌ yʌqꞌuentelob 
levíjob waxʌcpꞌejl i yuxcꞌal (48) tejclum tac yicꞌot i lum yaꞌ 
tiꞌ joytʌlel jini tejclum tac. 8  Pujquem yom jini tejclum tac tiꞌ 
pamol pañimil. Baꞌ cabʌlob israelob on yom jaꞌel jini tejclum 
tac. Yaꞌ baꞌ mach cabʌlobic jini israelob tsꞌita jach yom jini 
tejclum tac. Cheꞌ tsiꞌ yʌlʌ lac Yum.

Tejclum tac chaꞌan coltabʌjʌl 
(Dt. 19. 1-13)

9-10 Lac Yum tsiꞌ sube Moisés: Subeñob jini israelob: Cheꞌ bʌ 
cꞌaxemetixla yaꞌ tiꞌ junwejlel Jordán tiꞌ lumal Canaán, 11 yom 
mi laꞌ yajcan tejclum tac baꞌ miꞌ mejlel ti putsꞌel jini muꞌ bʌ i 
tsʌnsan i piꞌʌl cheꞌ mach tsajalic i chaꞌan. 12  Jini tejclum tac 
jiñʌch baꞌ miꞌ mejlel ti putsꞌel jini stsʌnsa chaꞌan miꞌ coltan i 
bʌ, chaꞌan maꞌanic miꞌ qꞌuextʌbentel i mul jinto miꞌ mel i bʌ tiꞌ 
tojlel jini israelob. 13-14 Uxpꞌejl tejclum yom ti jujunwejl Jordán. 
Uxpꞌejl baꞌ miꞌ pasel qꞌuin, yambʌ uxpꞌejl ti Canaán baꞌ miꞌ 
mejlel ti putsꞌel jini muꞌ bʌ i chaꞌleñob tsʌnsa. 15 Ti ili wʌcpꞌejl 
tejclum mi caj i tajob i coltʌntel israelob, yicꞌot jini xjulaꞌob 
muꞌ bʌ i chaꞌleñob chumtʌl tiꞌ tojlelob. Mi an majqui tsiꞌ 
tsʌnsa juntiquil i piꞌʌl cheꞌ mach tsajalic i chaꞌan, miꞌ mejlel ti 
putsꞌel yaꞌi.

16  Mi tsiꞌ cꞌʌñʌ tsucu taqꞌuin chaꞌan miꞌ tsʌnsan i piꞌʌl, 
cheꞌ jini stsʌnsajʌch. Jini stsʌnsa wersa yom miꞌ chʌmel. 
17 Mi xajlel tsiꞌ cꞌʌñʌ chaꞌan miꞌ tsʌnsan i piꞌʌl, cheꞌ jini 
stsʌnsajʌch jini winic, wersa miꞌ chʌmel jaꞌel. 18  Mi teꞌ 
tsiꞌ cꞌʌñʌ chaꞌan mi jatsꞌ i piꞌʌl, mi tsaꞌ chʌmi, cheꞌ jini 
stsʌnsajʌch jini winic. Wersa miꞌ chʌmel. 19 I yeran jini tsaꞌ 
bʌ tsʌnsʌnti mi mejlel i tsʌnsan jini stsʌnsa mi tsiꞌ taja 
baqui jach an. 20 Mi chaꞌan jach i michꞌlel tsiꞌ julu ti xajlel, 

mi tsiꞌ chijta, mi tsiꞌ jatsꞌʌ, mi tsaꞌ chʌmi jini winic, wersa 
yom miꞌ chʌmel jini stsʌnsa. 21 Mi wʌn i contrajobix i bʌ cheꞌ 
bʌ tsiꞌ jatsꞌʌ, wersa miꞌ chʌmel jini stsʌnsa. Laꞌ tilic jini am 
bʌ tiꞌ wenta chaꞌan miꞌ chaꞌ qꞌuextʌben jini tsaꞌ bʌ i chaꞌle 
tsʌnsa.

22-23  Mi juntiquil winic tsiꞌ lon choco chuqui tac jach, mi 
teꞌ mi xajlel, mi tsiꞌ lowo i piꞌʌl cheꞌ mach i contrajobic i bʌ, 
mi tsaꞌ chʌmi jini tsaꞌ bʌ i taja ti julbʌl cheꞌ mach tsajalic i 
chaꞌan, laꞌ i tsictesan i bʌ. Mi tsaꞌ chʌmi winic cheꞌ yʌlol jach 
tsaꞌ waxcꞌuyi jubel xajlel chaꞌan miꞌ ten, 24 cheꞌ jini laꞌ i melob 
i bʌ jini yañoꞌ bʌ temeloꞌ bʌ yicꞌot jini tsaꞌ bʌ chʌmi. Laꞌ i 
wen cꞌajtibeñob jini tsaꞌ bʌ i chaꞌle, temel yicꞌot i yeran jini 
tsaꞌ bʌ chʌmi chaꞌan miꞌ melob tiꞌ tojlel israelob cheꞌ bajcheꞌ 
woli cʌqꞌueñetla mandar. 25 Mi tsiquil mach tsajalic i chaꞌan 
jini winic cheꞌ bʌ tsiꞌ chaꞌle tsʌnsa, cheꞌ jini laꞌ i ticꞌbeñob i 
yerañob jini tsaꞌ bʌ chʌmi chaꞌan maꞌanix chuqui miꞌ chʌn 
tumbeñob. Mi caj i chaꞌ chocob majlel jini winic yaꞌ ti tejclum 
baꞌ tsajni ti putsꞌel. Cheꞌ jini yaꞌ yom miꞌ chumtʌl. Mach mejlic 
ti poj loqꞌuel jini winic jinto miꞌ chʌmel jini ñuc bʌ motomaj, 
jini waꞌchocolbil bʌ yicꞌot chꞌujul bʌ aceite. 26-27 Mi tsaꞌ loqꞌui 
jini winic yaꞌ baqui jaxʌl jini tejclum baꞌ woliꞌ coltʌntel, mi 
tsaꞌ cꞌoti i taj i yeran jini xchʌmel cheꞌ mach yaꞌic an ti jini 
tejclum baꞌ putsꞌem, mi mejlel i tsʌnsan. Cheꞌ jini maꞌanic i 
mul jini muꞌ bʌ i tsʌnsan. 28  Come tsaꞌʌch subenti jini stsʌnsa 
chaꞌan yaꞌi miꞌ wersa chumtʌl ti jini tejclum, come mach 
mejlic ti loqꞌuel jinto miꞌ chʌmel jini ñuc bʌ motomaj. Cheꞌ 
chʌmenix jini ñuc bʌ motomaj, mux i colel jini stsʌnsa. Mux i 
mejlel ti chaꞌ sujtel ti chumtʌl yaꞌ tiꞌ lumal.

Mandar chaꞌan testigo yicꞌot bajcheꞌ miꞌ colel stsʌnsa
29 Pejtelel ili tꞌan jiñʌch yom bʌ mi laꞌ jacꞌ yicꞌot laꞌ walobilob 

ti pejtelel ora yaꞌ baꞌ mi laꞌ majlel ti chumtʌl. 30 Majqui jach 
miꞌ chaꞌlen tsʌnsa, wersa yom miꞌ tsʌnsʌntel jaꞌel, cheꞌ miꞌ 
tsictesañob chaꞌtiquil uxtiquil testigojob, pero mi yaꞌ juntiquil 
jach jini testigo woli bʌ i sub, mach jasʌlic i tꞌan chaꞌan miꞌ 
yʌjqꞌuel ti chʌmel winic. 31 Mach mi laꞌ chꞌʌm taqꞌuin chaꞌan 
mi laꞌ wʌcꞌ ti colel stsʌnsa. Wersa miꞌ tsʌnsʌntel. 32  Cheꞌ jaꞌel 
mach yomic mi laꞌ cꞌajtiben multa jini winic tsaꞌ bʌ majli ti 
putsꞌel yaꞌ ti tejclum, cheꞌ yomix sujtel ti chumtʌl yaꞌ tiꞌ lumal, 

cheꞌ maxto chʌmenic jini ñuc bʌ motomaj. 33  Mach yomic mi 
laꞌ puchꞌ jini lum yaꞌ baꞌ mi laꞌ chaꞌlen chumtʌl, come jini 
stsʌnsa miꞌ puchꞌ jini lum. Mach mejlic i toj i mul jini stsʌnsa. 
Jini jach miꞌ toj i mul cheꞌ miꞌ tsʌnsʌntel jini muꞌ bʌ i chaꞌlen 
tsʌnsa. 34 Mach yomic mi laꞌ bibesan jini lum yaꞌ baꞌ mi caj laꞌ 
chumtʌl, come yaꞌʌch añon ti laꞌ tojlel. Joñoñʌch laꞌ Yumon. 
Cheꞌ tsiꞌ yʌlʌ lac Yum.

Mandar cheꞌ an majqui miꞌ ñujpuñel 
tilem bʌ ti yambʌ lum

36  Tsaꞌ cꞌotiyob jini ñuc tacoꞌ bʌ i yeꞌtel añoꞌ bʌ ti 
Galaad baꞌan Moisés yicꞌot baꞌan añoꞌ bʌ i yeꞌtel ti 

Israel. (Loqꞌuem Galaad ti Maquir i yalobil Manasés i yalobil 
bʌ José.) 2  Tsiꞌ yʌlʌyob: Lac Yum tsiꞌ subeyet bajcheꞌ yom mi 
lac tꞌoxben lac bʌ lum ti Israel. Cheꞌ jaꞌel lac Yum tsiꞌ subeyet 
chaꞌan wersa miꞌ yʌqꞌuentelob i lum jini xchꞌoc bʌ i yalobilob 
Zelofehad. 3  Jixcu mi tsaꞌ ñujpuniyob yicꞌot israelob añoꞌ bʌ ti 
yambʌ lum, cheꞌ jini mi caj i majlel i lum tiꞌ wenta i ñoxiꞌal 
chꞌoyol bʌ ti yambʌ lum. Cheꞌ jini mux i tꞌox jilel c lum lojon. 
4 Cheꞌ jaꞌel ti jini jab cheꞌ miꞌ yʌqꞌuentel wocolix i yʌlʌ lac Yum 
Dios, i lumob i yalobilob Zelofehad mi caj i yʌqꞌuentelob i 
piꞌʌlob tiꞌ lumal i ñoxiꞌalob. Cheꞌ jini mi caj i junyajlel chijlel 
tic tojlel lojon, cheꞌob.

5 Jini chaꞌan Moisés tsiꞌ subeyob israelob chuqui tsiꞌ sube 
lac Yum. Utsꞌat cheꞌ bajcheꞌ woliꞌ ñaꞌtañob jini winicob tilemoꞌ 
bʌ ti José. 6 Jiñʌch tsaꞌ bʌ i yʌlʌ lac Yum chaꞌan xchꞌoc bʌ i 
yalobilob Zelofehad: “Laꞌ i chaꞌleñob ñujpuñel majqui jach 
yom yicꞌotob, pero yaꞌ jach tiꞌ lumal yicꞌot i piꞌʌlob tilemoꞌ bʌ 
ti José. 7 Cheꞌ jini maꞌanic mi caj i cꞌaxel i lum tiꞌ wenta yañoꞌ 
bʌ israelob parte bʌ tsaꞌ aqꞌuentiyob i lum. Come jujuntiquil 
israel wersa yom miꞌ chumtʌl yaꞌ tiꞌ lum i tat. 8  Pejtelel 
xꞌixicob añoꞌ bʌ i lum ti Israel, wersa miꞌ chaꞌleñob ñujpuñel 
yicꞌot i piꞌʌlob lajal bʌ i ñojteꞌel yicꞌot, chaꞌan cheꞌ jini maꞌanic 
miꞌ chijlel i lum. 9 Ti mojt ti mojt an laꞌ lum. Yaꞌ jach miꞌ cʌytʌl 
ti laꞌ wenta. Mach mejlic ti cꞌaxel tiꞌ wenta yambʌ junmojt 
parte bʌ i ñojteꞌel”. Cheꞌ tsiꞌ yʌlʌ lac Yum.

10 I yalobilob Zelofehad tsiꞌ meleyob cheꞌ bajcheꞌ lac Yum 
Dios tsiꞌ sube Moisés. 11-12  Jini chaꞌan jini Maala, Tirsa, Hogla, 
Milca, yicꞌot Noa i yixicꞌalob Zelofehad, tsaꞌ ñujpuniyob yicꞌot 

winicob añoꞌ bʌ ti Manasés loqꞌuemoꞌ bʌ ti José. Yaꞌ jach tsaꞌ 
cʌle i lum tiꞌ wenta i piꞌʌlob tilemoꞌ bʌ ti Manasés.

13  Jiñʌch jini mandar yicꞌot i tꞌan lac Yum Dios tsaꞌ bʌ i sube 
Moisés yicꞌot pejtelel israelob cheꞌ yaꞌ to añob tiꞌ lumob Moab 
am bʌ tiꞌ tꞌejl Jordán, tiꞌ tojel Jericó. 

I tꞌan Moisés

1  Jiñʌch i tꞌan Moisés tsaꞌ bʌ i sube israelob ti junwejl 
Jordán jaꞌ cheꞌ yaꞌto añob ti colem bʌ i tiquiñal pañimil 

i cꞌabaꞌ Arabá am bʌ tiꞌ tojel jini ñajb i cꞌabaꞌ Chʌchʌc Bʌ. 
Joyolob ti tejclum tac i cꞌabaꞌ Parán, yicꞌot Tofel, yicꞌot Labán, 
yicꞌot Hazerot, yicꞌot Dizahab. 2  Cheꞌ mi lac loqꞌuel ti Horeb, 
yom junlujumpꞌejl qꞌuin xʌmbal tiꞌ bijlel jini wits i cꞌabaꞌ Seir, 
cꞌʌlʌl mi laj cꞌotel ti Cades Barnea. 3  Cheꞌ yomix tsꞌʌctiyel 
chaꞌcꞌal jab, cheꞌ ti 15 de febrero, Moisés tsiꞌ sube pejtelel jini 
israelob chuqui tac tsiꞌ yʌlʌ lac Yum tiꞌ tojlel cheꞌ bajcheꞌ tsiꞌ 
yʌqꞌue mandar lac Yum. 4-5 Ujtemix i jisan jini Sehón i rey jini 
amorreojob tsaꞌ bʌ i chaꞌle yumʌl ti Hesbón, yicꞌot jaꞌel Og i 
rey jini añoꞌ bʌ ti Basán chumul bʌ ti Astarot. Tsi jisayob Og 
yaꞌ ti Edrei am bʌ tiꞌ junwejlel Jordán tiꞌ lumal Moab. Moisés 
tsaꞌ caji i tsictesʌbeñob jini mandar tac. Tsiꞌ yʌlʌ:

6  Lac Yum Dios tsiꞌ subeyonla yaꞌ ti Horeb: Cabʌlix ora 
wʌꞌ añetla ila ti wits. Jasʌlix. 7 Chaꞌ cucuxla yaꞌ tiꞌ lumalob 
amorreojob yicꞌot tiꞌ joytʌlel. Cucuxla ti Arabá jini joctʌl bʌ 
lum, yicꞌot ti wits yaꞌ ti Neguev, yicꞌot tiꞌ tiꞌ jaꞌ. Laꞌ chaꞌañʌch 
pejtel i lumal cananeojob, yicꞌot Líbano cꞌʌlʌl ti colem jaꞌ i 
cꞌabaꞌ Eufrates. 8  Cucula, qꞌuelela. Laꞌ chaꞌañʌch jini lum 
come woli cʌqꞌueñetla. Yom mi laꞌ wochel ti chumtʌl yaꞌi 
cheꞌ bajcheꞌ tsac wʌn subeyob laꞌ tat Abraham, yicꞌot Isaac, 
yicꞌot Jacob. Laꞌ chaꞌañʌch come i pꞌolbaletla. Cheꞌ tsiꞌ yʌlʌ 
lac Yum.

DEUTERONOMIO

Tsaꞌ waꞌchocontiyob muꞌ bʌ i chaꞌleñob meloñel 
(Ex. 18.13-27)

9 Yaꞌ ti Horeb tsac subeyetla: Mach mejlix j cʌntañetla tic 
bajñelil. 10 Come lac Yum Dios tsaꞌix i wen pꞌojlesayetla. Jini 
chaꞌan cabʌletixla cheꞌ bajcheꞌ jini ecꞌ ti panchan. 11 Laꞌ i 
chʌn pꞌojlesañetla lac Yum Dios, i Dios laꞌ ñojteꞌel jinto cheꞌ 
ñumen cabʌletla. Laꞌ i coltañetla cheꞌ bajcheꞌ tsiꞌ yʌcꞌʌ i tꞌan. 
12  Pero mach mejlic c bajñel cuchbeñetla laꞌ tsic pusicꞌal yicꞌot 
laꞌ wocol yicꞌot laꞌ jontolil. 13  Jini chaꞌan yom mi laꞌ yajcan 
winicob ti laꞌ tojlel, winicob añoꞌ bʌ i ñaꞌtʌbal, cʌmbiloꞌ bʌ laꞌ 
chaꞌan, yujiloꞌ bʌ meloñel. Mi caj c waꞌchocoñob chaꞌan miꞌ 
meletob, choꞌon tsac subeyetla. 14 Cheꞌ jini tsaꞌ laꞌ jacꞌbeyon: 
Utsꞌatʌch bajcheꞌ maꞌ wʌl, cheꞌetla. 15 Jini chaꞌan tsac pʌyʌ jini 
ñuc tacoꞌ bʌ i yeꞌtel ti laꞌ tojlel añoꞌ bʌ cabʌl i ñaꞌtʌbal. Tsac 
waꞌchocoyob tiꞌ yeꞌtel chaꞌan miꞌ cʌntañob winicob. An tsaꞌ bʌ 
i tajayob ti mil tac ti jujunmojt, yicꞌot ti joꞌjoꞌcꞌal tac, yicꞌot ti 
lujuntiquil tac i yuxcꞌal, yicꞌot ti lujuntiquil tac. 16  Ti jini jach 
bʌ ora tsac subeyob laꞌ juezob: Yom mi laꞌ ñichꞌtʌben i tꞌan 
laꞌ piꞌʌlob. Yom toj mi laꞌ chaꞌlen meloñel tiꞌ tojlelob. Yom 
junlajal mi laꞌ mel laꞌ piꞌʌlob, yicꞌot jini ñajt bʌ chꞌoyolob. 
17 Mach yomic jelchojc jach mi laꞌ cꞌuxbin winicob cheꞌ mi laꞌ 
melob. Yom lajal mi laꞌ ñichꞌtʌbeñob i tꞌan jini pꞌumpꞌun bʌ 
cheꞌ bajcheꞌ ñuc bʌ. Mach yomic mi laꞌ bʌcꞌñan winicob mi 
juntiquilic, come jini meloñel i chaꞌañʌch Dios. Jini wocol tac 
bʌ mach bʌ mejlic laꞌ mel yom mi laꞌ subeñon chaꞌan mic mel. 
18  Ti jini jach bʌ ora tsac subeyetla bajcheꞌ yom mi laꞌ chaꞌlen.

I yeꞌtel jini lajchʌntiquil xqꞌuelojelob 
(Nm. 13.1-33)

19 Cheꞌ jini tsaꞌ loqꞌuiyonla ti Horeb. Tsaꞌ lac pam xʌñʌ 
jini bʌbʌqꞌuen bʌ i tiquiñal pañimil tsaꞌ bʌ laꞌ qꞌuele yaꞌ ti 
bijlel amorreojob. Lac Yum tsiꞌ chocoyonla majlel cꞌʌlʌl tsaꞌ 
cꞌotiyonla ti Cades Barnea. 20 Yaꞌi tsac subeyetla: Wʌꞌix añetla 
ti wits i chaꞌan amorreojob. Isujm woliꞌ yʌqꞌueñonla jini lum 
lac Yum. 21 Lac Yum Dios tsiꞌ pʌyʌyonla tilel. Jini lum an tiꞌ 
tojel laꞌ wut. Cucuxla. Chꞌʌmʌla cheꞌ bajcheꞌ tsiꞌ subeyetla lac 
Yum Dios, i Yum lac ñojteꞌelob. Mach mi laꞌ chaꞌlen bʌqꞌuen. 
Mach yomic cꞌun laꞌ pusicꞌal. Cheꞌʌch tsac subeyetla. 22  Jini 

chaꞌan tsaꞌ laꞌ subeyon: Laꞌ lac choc majlel xqꞌuelojelob chaꞌan 
miꞌ qꞌuelob bajcheꞌ yilal jini lum. Laꞌ chaꞌ julicob i subeñonla 
bajcheꞌ yilal jini bij baꞌ mi lac letsel majlel, yicꞌot jini tejclum 
baꞌ mi laj cꞌotel, cheꞌetla. 23  Jini chaꞌan utsꞌat tsa cubi jini laꞌ 
tꞌan. Tsac choco majlel lajchʌntiquil laꞌ piꞌʌlob tilemoꞌ bʌ ti 
jini lajchʌntiquil i yalobilob israel. 24 Cheꞌ jini tsaꞌ cajiꞌ xʌñob 
majlel jini bij. Tsaꞌ ñumiyob ti wits. Tsaꞌ cꞌotiyob yaꞌ tiꞌ joctʌlel 
Escol. Cheꞌ jini tsiꞌ cʌñʌyob jini lum. 25 Tsiꞌ chꞌʌmʌyob tilel i 
yejtal i wut jini lum chaꞌan mi laj qꞌuel. Tsiꞌ yʌlʌyob: Utsꞌatʌch 
jini lum woli bʌ i yʌqꞌueñonla lac Yum, cheꞌob.

26  Pero maꞌanic tsaꞌ laꞌ jacꞌʌ majlel. Tsaꞌ laꞌ ñusʌbe i tꞌan lac 
Yum. 27 Tsaꞌ laꞌ chaꞌle wulwul aꞌleya ti pisil bʌ laꞌ wotot. Tsaꞌ 
laꞌ wʌlʌ: ¿Chucoch tsiꞌ locꞌsayonla lac Yum tiꞌ lumal Egipto? 
¿Yom ba i choconla majlel baꞌan jini amorreojob chaꞌan miꞌ 
jisañonla? 28  ¿Bajcheꞌ mi caj la cujtel? Come jini lac piꞌʌlob 
tsaꞌix i bʌcꞌtesayonla. An abi jini tejclum ñumen colem bʌ 
cheꞌ bajcheꞌ lac lumal. Ñumen chañob abi jini winicob jaꞌel. 
An abi wen chan tacoꞌ bʌ i yotot, yicꞌot chan tac bʌ tsꞌajc. 
Tsabi qꞌueleyob colem bʌ winicob, i yalobilob Anac, cheꞌetla. 
29 Jini chaꞌan tsac subeyetla: Mach laꞌ chaꞌlen bʌqꞌuen. Mach 
yomic mi laꞌ bʌcꞌñañob. 30 Jini lac Yum Dios jiñʌch muꞌ bʌ caj 
i ñaxan majlel ti laꞌ tojlel chaꞌan miꞌ cʌntañetla cheꞌ bajcheꞌ 
tsiꞌ coltayetla loqꞌuel ti Egipto. 31 Belel qꞌuin tsaꞌix laꞌ qꞌuele i 
yutsel i pusicꞌal lac Yum tsaꞌix bʌ i pʌyʌyetla tilel. Cheꞌ bajcheꞌ 
winic miꞌ coltan i yalobil lac Yum tsiꞌ coltayetla tilel ti pejtelel 
jini bij tsaꞌ bʌ laꞌ xʌñʌ, choꞌon tsac subeyetla. 32  Tsaꞌ laꞌ qꞌuele 
iliyi, pero maꞌanic tsaꞌ laꞌ ñopo lac Yum. 33  Jini tsaꞌ ñaxan 
majli tiꞌ tojel laꞌ wut chaꞌan miꞌ sʌclʌbeñetla jini lum baqui 
yom mi laꞌ jijlel. Jini tsiꞌ pʌsbeyetla majlel cꞌajc cheꞌ ti acꞌʌlel 
yicꞌot jini tocal cheꞌ ti qꞌuiñil.

Lac Yum tsiꞌ yʌqꞌueyob wocol israelob 
(Nm. 14.20-35)

34-35 Tsaꞌ michꞌa lac Yum cheꞌ bʌ tsiꞌ yubi laꞌ tꞌan. Tsiꞌ yʌlʌ: 
Maꞌanic mi juntiquilic muꞌ bʌ caj i qꞌuel jini wen bʌ lum tsaꞌ 
bʌ c subeyob laꞌ ñojteꞌelob chaꞌan mi caj cʌqꞌueñob. 36  Jini jach 
Caleb i yalobil Jefone mi caj i qꞌuel jini wen bʌ lum yaꞌ baꞌ tsiꞌ 
yʌcꞌʌ i yoc, come mi caj cʌqꞌuen yicꞌot i yalobilob, come chʌn 
toj tsiꞌ tsajcayon ti pejtelel i pusicꞌal. Cheꞌ tsiꞌ yʌlʌ lac Yum. 

37 Cheꞌ jaꞌel lac Yum tsiꞌ michꞌleyon ti laꞌ caj. Tsiꞌ subeyon: 
Jatet maꞌanic mi caj a wochel yaꞌ ti jini lum, 38  pero Josué (i 
yalobil Nun), jini a piꞌʌl ti eꞌtel, miꞌ caj ti ochel ajñel. Yom maꞌ 
xicꞌben, come jini mi caj i pʌy ochel pejtelel israelob. 39 Mi caj 
i yochelob laꞌ walobilob. Tsaꞌ laꞌ lon ñaꞌta mi caj i jisʌntelob 
tiꞌ cꞌʌbob laꞌ contrajob. Mi caj i chꞌʌmob jini lum laꞌ walobilob 
maxto bʌ yujilobic chuqui wen yicꞌot chuqui leco. 40 Pero 
jatetla chaꞌ cucuxla ti sujtel yaꞌ ti colem bʌ i tiquiñal pañimil 
tiꞌ bijlel jini Chʌchʌc bʌ Ñajb, cheꞌen lac Yum.

Tsaꞌ aqꞌuentiyob i wocol israelob yaꞌ ti Horma 
(Nm. 14.39-45)

41 Cheꞌ jini tsaꞌ laꞌ subeyon: Tsaꞌix c chaꞌle lojon mulil tiꞌ wut 
lac Yum. Jini chaꞌan mi caj c letsel lojon majlel ti guerra cheꞌ 
bajcheꞌ tsiꞌ subeyon lojon lac Yum Dios, cheꞌetla. Tsaꞌ laꞌ lon 
chꞌʌlʌ laꞌ bʌ ti laꞌ weꞌtijib. Tsaꞌ cajiyetla ti lon letsel majlel 
yaꞌ ti wits. 42  Pero lac Yum tsiꞌ subeyon: Yom maꞌ subeñob: 
Mach yomic mi laꞌ letsel majlel ti guerra. Mi caj i jisañetla 
laꞌ contrajob, come maꞌanic mi caj cajñel laꞌ wicꞌot, cheꞌen lac 
Yum.

43  Joñon tsac subeyetla pero maꞌanic tsaꞌ laꞌ ñichꞌtʌbeyon c 
tꞌan. Tsaꞌ laꞌ juchꞌ tꞌuchtʌbe i mandar lac Yum. Tsaꞌ cajiyetla 
ti lon letsel majlel ti guerra. 44 Cheꞌ jini tsaꞌ loqꞌuiyob jini 
amorreojob yaꞌ baꞌ chumulob ti wits. Tsaꞌ tiliyob i tajetla. Tsaꞌ 
caji i yajñesañetla cheꞌ bajcheꞌ xux. Tsiꞌ tsʌnsayob laꞌ piꞌʌlob 
yaꞌ ti Seir cꞌʌlʌl ti Horma. Tsiꞌ pꞌumpꞌun ticꞌlayetla. 45 Cheꞌ jini 
tsaꞌ chaꞌ sujtiyetla. Tsaꞌ laꞌ wucꞌta laꞌ bʌ tiꞌ tojlel lac Yum, pero 
maꞌanix tsiꞌ chʌn ñichꞌtʌbeyetla laꞌ tꞌan. Maꞌanic tsiꞌ jacꞌʌyetla. 
46  Jini chaꞌan cabʌl ora tsaꞌ cʌleyetla ti Cades.

Chaꞌcꞌal jab yaꞌ añob tiꞌ tiquiñal pañimil

2  Tsaꞌ chaꞌ sujtiyonla majlel ti colem bʌ i tiquiñal pañimil 
tiꞌ bijlel jini Chʌchʌc bʌ Ñajb cheꞌ bajcheꞌ tsiꞌ subeyon 

lac Yum. Cabʌl ora tsaꞌ lac joy xʌñʌ jini wits tac am bʌ ti 
Seir. 2-3  Lac Yum tsiꞌ subeyon: Cabʌlix ora woli laꞌ joy xʌn 
ili wits tac. Jasʌlix. Chaꞌ cucuxla yaꞌ ti norte. 4 Yom maꞌ 
subeñob pejtelel winicob: Muqꞌuix cajel laꞌ ñumel yaꞌ tiꞌ tojel 
i lumal laꞌ piꞌʌlob i yalobilob Esaú chumuloꞌ bʌ ti Seir. Añob 
i bʌqꞌuen chaꞌan lʌcꞌʌletla, pero yom wen tsajiletla chaꞌan 

maꞌanic chuqui mi laꞌ tumbeñob. 5 Mach yomic mi laꞌ lon 
ochel laꞌ chilben i lumob, come maꞌanic mi caj cʌqꞌueñetla i 
lum mi tsꞌitaꞌic, mi chaꞌanic juntsꞌijt a woc, come i chaꞌañʌch 
Esaú. Tsa cʌqꞌue pejtelel jini wits tac ila ti Seir. 6  Tojbeñob 
i bʌl laꞌ ñʌcꞌ yicꞌot jini jaꞌ mu bʌ caj laꞌ jap. 7 Come laꞌ Yum 
Dios tsaꞌix i wen cʌntayetla. Tsiꞌ wen qꞌueleyetla cheꞌ bʌ tsaꞌ 
ñumiyetla ti pejtelel ili colem bʌ i tiquiñal pañimil. Chaꞌcꞌal 
jab tsiꞌ piꞌleyetla laꞌ Yum. Maꞌanic chuqui anto yom laꞌ chaꞌan. 
Cheꞌ tsiꞌ yʌlʌ lac Yum. 8  Jini chaꞌan tsaꞌ ñumiyonla tiꞌ lumal 
la querañob i yalobilob Esaú chumuloꞌ bʌ ti Seir tiꞌ bijlel 
Arabá muꞌ bʌ i tejchel ti Elat yicꞌot ti Ezión Geber. Tsaꞌ cꞌʌlʌ 
cꞌotiyonla ti colem bʌ i tiquiñal pañimil i chaꞌan Moab. 9 Lac 
Yum tsiꞌ subeyon: Machme laꞌ ticꞌlan jini moabob. Mach 
laꞌ tech guerra tiꞌ tojlelob, come maꞌanic mi caj cʌqꞌuetla ti 
ochel tiꞌ lumob, come tsaꞌix cʌqꞌueyob i yalobilob Lot jini lum 
Ar, cheꞌen. 10 (Yaꞌ tsaꞌ ñaxan chumleyob jini emineojob. Wen 
ñuc jini tejclum yicꞌot cabʌl winicob. Chañob cheꞌ bajcheꞌ 
anaceojob jini winicob yaꞌ bʌ chumulob ti oñiyi. 11 Chañob 
jaꞌel jini retimob. Jini chaꞌan ti chaꞌmojtlel miꞌ pejcʌntelob ti 
anaceojob, pero jini moabob tsiꞌ pejcayob ti emineojob. 12  Yaꞌ 
ti Seir tsaꞌ ñaxan chumleyob jini horeojob, pero tsiꞌ chocoyob 
loqꞌuel i yalobilob Esaú. Tsiꞌ laj jisayob. Cheꞌ jini tsaꞌ cajiyob ti 
chumtʌl yaꞌ tiꞌ lumob cheꞌ bajcheꞌ tsaꞌ chumleyob jini israelob 
ti jini lum tsaꞌ bʌ i yʌqꞌueyob lac Yum.) 13  Jini chaꞌan tejchenla 
ti ora chaꞌan mi laꞌ cꞌaxel yaꞌ ti ñojaꞌ i cꞌabaꞌ Zered. Cheꞌ tsiꞌ 
yʌlʌ lac Yum.

Cheꞌ jini tsaꞌ cꞌaxiyonla. 14 Tsaꞌ lac joy xʌñʌ jini Cades Barnea 
cꞌʌlʌl ti ñojaꞌ i cꞌabaꞌ Zered. Waxʌclujumpꞌejl i chaꞌcꞌal (38) jab 
tsaꞌ lac chaꞌle xʌmbal cheꞌ bajcheꞌ tsiꞌ wʌn alʌ lac Yum, chaꞌan 
mach mejliconla tiꞌ ochel cheꞌ cuxulob to jini yujiloꞌ bʌ guerra 
tsaꞌix bʌ i ñusʌbeyob i tꞌan. Tsaꞌ laj chʌmiyob jini winicob 
yujiloꞌ bʌ guerra. 15 Lac yum tsiꞌ yʌqꞌueyob i wocol chaꞌan miꞌ 
chʌmelob. Tsiꞌ laj jisayob.

16-17 Cheꞌ chʌmeñobix jini winicob yujiloꞌ bʌ guerra ti lac 
tojlel, lac Yum tsiꞌ subeyon: 18  “Wʌle mi caj laꞌ cꞌaxel yaꞌ tiꞌ 
lumal Moab tiꞌ tojel jini lum i cꞌabaꞌ Ar yaꞌ baꞌ jaxʌl Moab. 
19 Cheꞌ jini mi caj laꞌ cꞌotel baꞌan jini amoñob, pero mach 
yomic mi laꞌ contrajiñob, come maꞌanic mi caj cʌqꞌueñetla 
i lum amoñob mi tsꞌitaꞌic, come tsaꞌix cʌqꞌueyob i yalobilob 

Lot”, cheꞌen lac Yum. 20 (Ti ñaxan tsaꞌ cʌn chumleyob yaꞌi 
jini wen chañoꞌ bʌ winicob i cꞌabaꞌ retimob. Jini moabob tsiꞌ 
pejcayob ti zomzomeos. 21 Wen ñuc jini tejclum oñiyi yicꞌot 
cabʌl winicob. Chañob jini winicob cheꞌ bajcheꞌ anaceojob. 
Pero lac Yum tsiꞌ yʌcꞌʌyob ti jilel tiꞌ tojlel jini amoñob. Tsiꞌ 
chocoyob loqꞌuel yaꞌ baꞌ chumulob. Yaꞌ tsaꞌ cajiyob ti chumtʌl 
amoñob. 22  Cheꞌʌch tsiꞌ meleyob i piꞌʌlob Esaú jaꞌel cheꞌ bʌ tsaꞌ 
chumleyob yaꞌ ti Seir. Tsiꞌ chocoyob loqꞌuel jini horeojob. Tsaꞌ 
cajiyob ti chumtʌl yaꞌ tiꞌ lumob. 23  Jini caftoreojob tsiꞌ jisayob 
jini aveojob añoꞌ bʌ ti tejclum tac cꞌʌlʌl ti Gaza. Tsaꞌ cajiꞌ 
chaꞌleñob chumtʌl yaꞌ tiꞌ lum.) 24 Tsiꞌ yʌlʌ lac Yum: “Tejchenla 
ti ora. Cꞌaxenla yaꞌ ti ñojaꞌ i cꞌabaꞌ Arnón. Come tsaꞌix 
cʌqꞌueyetla ti laꞌ wenta jini rey Sehón jini amorreo am bʌ ti 
Hesbón yicꞌot pejtelel i lum. Jini chaꞌan ochenla yaꞌ tiꞌ lumob. 
Techela guerra tiꞌ tojlelob. 25 Come ti jim bʌ ora mi caj i toj 
sajtelob i pusicꞌal. Miꞌ cajelob ti bʌqꞌuen ti pejtelel pañimil cheꞌ 
miꞌ yubiñob wen chꞌejletla”, cheꞌen.

Jini israelob tsiꞌ jisayob jini rey Sehón 
(Nm. 21.21-30)

26  Cheꞌ jini tsac yajca loqꞌuel winicob ti lac tojlel ti jini joctʌl 
i cꞌabaꞌ Cademot. Tsac chocoyob majlel baꞌan jini rey Sehón 
am bʌ ti Hesbón chaꞌan miꞌ cꞌajtibeñob i yutslel i tꞌan. 27 Tsaꞌ 
lac sube: “Laꞌ cꞌaxicon lojon ti a lum. Toj jach mi caj c ñumel 
lojon ti bij. Maꞌanic mi caj c xoy c bijlel lojon mi tic tsꞌejic 
lojon mi tic ñojic. 28  Mach cujilic lojon xujchꞌ. Muqꞌuix c mʌn 
lojon c waj chaꞌan mij cꞌux lojon yicꞌot jaꞌ chaꞌan mic jap lojon. 
Yom jach maꞌ qꞌuelon lojon ti utsꞌat chaꞌan mic xʌn lojon 
ñumel jini bij. 29 Cheꞌʌch tsiꞌ meleyob i pꞌolbal Esaú añoꞌ bʌ ti 
Seir. Tsiꞌ yʌcꞌʌyon lojon ti ñumel. Cheꞌ jaꞌel tsiꞌ meleyob jini 
moabob añoꞌ bʌ ti Ar. Cojach com c ñumel lojon baꞌ añetla 
ti coc lojon cꞌʌlʌl ti Jordán jaꞌ baꞌ jaxʌl c lum lojon. Cheꞌ 
mij cꞌaxel ti jaꞌ, mi caj cochel lojon tic lum lojon woli bʌ i 
yʌqꞌueñon lojon lac Yum”, choꞌon tsac sube.

30 Pero jini rey Sehón am bʌ ti Hesbón maꞌanic tsiꞌ yʌcꞌʌyonla 
ti cꞌaxel tiꞌ lum, come lac Yum Dios tsiꞌ tsʌtsꞌesʌbe i pusicꞌal 
chaꞌan miꞌ yʌqꞌueñetla i lum Sehón. Jini chaꞌan tsaꞌ laꞌ chꞌʌmʌ 
ti laꞌ wenta. Laꞌ chaꞌanʌch cꞌʌlʌl wʌle. 31 Lac Yum tsiꞌ subeyon: 

“Woli cʌcꞌ ti a wenta Sehón yicꞌot pejtelel i tejclum. Jini chaꞌan 

cucu ti ora. Chꞌʌmben i lum. A chaꞌanʌch”, cheꞌen lac Yum. 
32  Cheꞌ jini tsaꞌ tili i tajonla Sehón yicꞌot pejtelel i winicob 
chaꞌan miꞌ contrajiñonla ti guerra ti Jahaza. 33  Pero lac Yum 
Dios tsiꞌ yʌcꞌʌyob ti jilel ti lac tojlel. Tsaꞌ lac laj jisayob, yicꞌot 
pejtelel i yalobilob, yicꞌot pejtelel añoꞌ bʌ tiꞌ lumal. 34 Cheꞌ jini 
tsaꞌ lac chꞌʌmbe i tejclum tac. Tsaꞌ lac jisa pejtelel jini winicob 
xꞌixicob yicꞌot alʌlob ti jujumpꞌejl tejclum. Maꞌanic majch tsaꞌ 
chʌn cʌle mi juntiquilic. 35 Cojach tsaꞌ lac chꞌʌmʌ jini alʌcꞌʌl 
tac yicꞌot pejtelel chubʌꞌañʌl tsaꞌ bʌ cʌle tiꞌ tejclum. 36  Tsaꞌ 
cꞌotiyonla ti Aroer am bʌ tiꞌ tojel i chꞌeñal jaꞌ i cꞌabaꞌ Arnón 
yicꞌot jini tejclum tac am bʌ tiꞌ tojel jini joctʌl. Tsaꞌ cꞌʌlʌ 
cꞌotiyonla ti Galaad. Tsaꞌ lac tꞌuchtayob ti pejtelob yicꞌot jaꞌel 
jini joyoloꞌ bʌ ti chan bʌ tsꞌajc. Maꞌanic i pꞌʌtʌlel ti lac tojlel, 
come lac Yum Dios tsiꞌ laj acꞌʌyob ti laj cꞌʌb. 37 Pero maꞌanic tsaꞌ 
ochiyonla tiꞌ lumob jini amoñob, mi tiꞌ tiꞌic jaꞌ i cꞌabaꞌ Jabok, 
mi ti jini tejclum tac am bʌ ti wits. Come lac Yum Dios tsiꞌ 
tiqꞌuiyonla.

Tsaꞌ jisʌnti Og yicꞌot Basán 
(Nm. 21.31-35)

3  Tsaꞌ letsiyonla majlel tiꞌ bijlel Basán. Tsaꞌ tili i 
contrajiñonla jini rey Og loqꞌuem bʌ ti Basán yicꞌot 

pejtelel i winicob. Tsiꞌ tajayonla ti Edrei. 2  Lac Yum tsiꞌ 
subeyon: Mach a chaꞌlen bʌqꞌuen, come tsaꞌix cʌcꞌʌ ti a wenta 
yicꞌot i tejclumob, yicꞌot pejtelel i lum. Yom maꞌ melben 
cheꞌ bajcheꞌ tsaꞌ melbe Sehón i reyob amorreojob tsaꞌ bʌ 
chumleyob ti Hesbón, cheꞌen. 3  Cheꞌ jini lac Yum tsiꞌ yʌcꞌʌ ti 
laj cꞌʌb Og jini rey chumul bʌ ti Basán, yicꞌot pejtelel i tejclum. 
Tsaꞌ lac laj jisayob. Maꞌanic majqui tsaꞌ cʌle mi juntiquilic. 
4 Tsaꞌ lac chꞌʌmbe i tejclum tac. Maꞌanic tsaꞌ cʌle mi jumpꞌejlic 
tejclum mach bʌ anic tsaꞌ lac chꞌʌmʌ. An uxcꞌal (60) jini 
tejclum tac ti Argob baꞌ tsiꞌ chaꞌle yumʌl jini rey Og chumul 
bʌ ti Basán. 5 Wen melbil ti pejtelelob, wen tsꞌajquibil. Tsaꞌ lac 
chꞌʌmʌ jaꞌel xchumtʌl tac. 6  Cheꞌ jini tsaꞌ lac laj jisa Basán 
cheꞌ bajcheꞌ tsaꞌ lac jisa jini rey Sehón chumul bʌ ti Hesbón. 
Tsaꞌ lac jisa winicob, xꞌixicob, yicꞌot alpꞌeñelob ti pejtelelob. 
7 Tsaꞌ lac chꞌʌmʌ i yʌlacꞌob yicꞌot pejtelel jini chubʌꞌañʌl tsaꞌ 
bʌ cʌle ti tejclum tac. 8  Ti jim bʌ ora tsaꞌ lac chilbeyob i lum 
jini chaꞌtiquil reyob amorreojob pejtel jini lum am bʌ tiꞌ tojel 

Jordán baꞌ miꞌ pasel qꞌuin. Yaꞌ jaxʌl tiꞌ jajp jaꞌ i cꞌabaꞌ Arnón 
yicꞌot ti wits i cꞌabaꞌ Hermón. 9 (Jini sidoñob miꞌ pejcañob 
ti Sirión jini wits Hermón. Jini amorreojob miꞌ pejcañob ti 
Senir.) 10 Chꞌʌmʌlix lac chaꞌan pejtelel jini tejclum tac am bʌ 
ti joctʌl yicꞌot pejtelel jini lum Galaad, yicꞌot i lumal Basán, 
cꞌʌlʌl ti Salca yicꞌot Edrei (jini tejclum tac am bʌ tiꞌ wenta 
jini rey Og chumul bʌ ti Basán). 11 Cheꞌ bʌ tsaꞌ chʌmi jini rey 
Og chumul bʌ ti Basán, maꞌanix tsaꞌ cʌle chan bʌ winicob 
refimob. Melbil i wʌyib Og ti tsucu taqꞌuin, lotol to ti Rabá 
tiꞌ wenta jini amoñob. An chʌmpꞌejl metro i tamlel yicꞌot 
chaꞌpꞌejl metro i xujc.

Tsaꞌ tꞌoxle jini lum tsaꞌ bʌ i chꞌʌmʌyob 
(Nm. 32.1-42)

12  Tsa cʌqꞌueyob jini rubeñob, yicꞌot jini gadob ili lum tsaꞌ 
bʌ lac chꞌʌmʌ cꞌʌlʌl ti Aroer am bʌ tiꞌ tojel ñojaꞌ i cꞌabaꞌ 
Arnón, yicꞌot ojlil jini wits tac am bʌ ti Galaad, yicꞌot pejtelel 
i tejclum tac. 13  I colojbal lum am bʌ ti Galaad yicꞌot pejtelel 
i lumal Basán baꞌ tsiꞌ chaꞌle yumʌl Og tsa cʌqꞌueyob lamital 
i pꞌolbal Manasés. Ti wajali tsaꞌ ajli tiꞌ lumal refimob pejtelel 
jini lum Argob i cꞌabaꞌ Basán. 14 Jair i yalobil Manasés tsiꞌ laj 
chꞌʌmʌ jini lum ti Argob cꞌʌlʌl baꞌ jaxʌl i lumob Gesur yicꞌot 
Maaca. Tsiꞌ yotsʌbeyob i cꞌabaꞌ Basán Havotjair. 15-16  Tsa cʌqꞌue 
i yalobilob Maquir i colojbal jini lum am bʌ ti Galaad. Tsa 
cʌqꞌueyob jini rubeñob yicꞌot jini gadob i xujtꞌil lum am bʌ ti 
Galaad cꞌʌlʌl ti jaꞌ i cꞌabaꞌ Arnón am bʌ ti joctʌl baꞌ miꞌ ñumel 
jini jaꞌ i cꞌabaꞌ Jaboc. Tsiꞌ ñupꞌayob i bʌ yicꞌot i lumob jini 
amoñob. 17 Tsa cʌqꞌueyob jaꞌel jini Arabá, yicꞌot jini Jordán jaꞌ, 
yicꞌot jini lum am bʌ tiꞌ tꞌejl. Tsaꞌ tejchi i cayajonlel ti Cineret. 
Tsaꞌ ñumi baꞌan wits i cꞌaba Pisga yicꞌot yaꞌ baꞌan Ñojaꞌ Am 
Bʌ i Yʌtsꞌmil. An yambʌ i cꞌabaꞌ, jiñʌch colem Ñajb am bʌ ti 
Arabá. 18  Tsac subeyetla: Lac Yum Dios tsiꞌ yʌqꞌueyetla ili lum 
baꞌ yom mi laꞌ chumtʌl. Pero yom chꞌʌlbiletla ti laꞌ weꞌtijib 
chaꞌan mi laꞌ ñumel yicꞌot laꞌ piꞌʌlob israelob muꞌ bʌ i majlelob 
ti guerra. 19 Cojach laꞌ wijñam, yicꞌot laꞌ walobilob, yicꞌot 
pejtelel laꞌ wʌlacꞌ tac (come cujil wen cabʌl laꞌ wacax), mi 
caj laꞌ cʌy ila ti laꞌ lum tsaꞌ bʌ cʌqꞌueyetla. 20 Cheꞌ bʌ tsaꞌix 
i yʌqꞌueyob lac Yum i lum laꞌ piꞌʌlob baꞌ miꞌ cꞌajob i yo ti 
junwejl jaꞌ cheꞌ bajcheꞌ tsiꞌ yʌqꞌueyetla laꞌ lum wʌꞌ tiꞌ tojel 

Jordán jaꞌ, cheꞌ jini mi mejlel laꞌ chaꞌ sujtel tilel ti laꞌ wotot. 
Cheꞌ tsac subeyetla. 21 Cheꞌ jini tsac sube Josué: Tsaꞌix a qꞌuele 
pejtelel jini tsaꞌ bʌ i mele lac Yum Dios tiꞌ tojlel jini chaꞌtiquil 
reyob. Cheꞌʌch jaꞌel mi caj i coltañetla lac Yum tiꞌ tojlel jini 
yumʌlob baꞌ mi caj a cꞌotel. 22  Mach yomic maꞌ bʌcꞌñañob, 
come lac Yum Dios miꞌ majlel a wicꞌot ti guerra, choꞌon.

Maꞌanic tsaꞌ mejli ti ochel Moisés ti Canaán
23-24 Ti jim bʌ ora tsac pejca lac Yum ti oración: C Yum Dios 

tsaꞌix caji a pʌsbeñon a ñuclel yicꞌot a pꞌʌlʌlel, come ¿bacꞌan 
yambʌ diosob ti panchan yicꞌot ti pañimil lajal bʌ i yeꞌtel 
yicꞌot i pꞌʌtʌlel? 25 Jini chaꞌan ti wocol tꞌan mij cꞌajtibeñet: 
Laꞌ cꞌaxicon ti junwejl Jordán jaꞌ chaꞌan mi cochel ti jini 
wen bʌ lum. Wen i tꞌojol tac jax wits yicꞌot jini teꞌel am bʌ ti 
Líbano, choꞌon. 26  Pero lac Yum tsiꞌ michꞌleyon ti laꞌ caj. Jini 
chaꞌan maꞌanic tsiꞌ yʌcꞌʌyon ti cꞌaxel. Tsaꞌ jach i subeyon: 
Jasʌlix, mach a chʌn pejcañon chaꞌan ili lum. 27 Letsen ti 
wits i cꞌabaꞌ Pisga. Yaꞌ yom maꞌ letsan a wut tiꞌ tojel i bʌjlibal 
qꞌuin, yicꞌot ti norte, yicꞌot ti sur, yicꞌot tiꞌ pasibal qꞌuin. Yom 
maꞌ pam qꞌueleꞌ, come mach mejliquet ti cꞌaxel ti Jordán jaꞌ. 
28  Waꞌchocon Josué ti a weꞌtel. Xicꞌben chaꞌan miꞌ chꞌejlꞌan, 
come jini mi caj i pʌy ochel israelob. Mi caj i yʌqꞌueñob ili lum 
woli bʌ a qꞌuel, cheꞌen lac Yum. 29 Jini chaꞌan tsaꞌ to cʌleyonla 
ti joctʌl lʌcꞌʌl ti Betpeor.

I xicꞌbentelob chaꞌan miꞌ jacꞌob mandar

4  Jini chaꞌan, israelob, wen ñichꞌtanla jini mandar yicꞌot 
laꞌ ticꞌol. Jacꞌʌla ti utsꞌat jini woli bʌ c subeñetla chaꞌan 

chʌn cuxul mi laꞌ wajñel, chaꞌan mi laꞌ wochel ti chumtʌl ti 
jini lum muꞌ bʌ caj i yʌqꞌueñetla lac Yum. 2  Tsaꞌix cʌqꞌueyetla 
mandar. Mach yomic mi laꞌ wotsan yambʌ. Mach yomic mi 
laꞌ tꞌox jisan. Chꞌoyol ti lac Yum Dios jini muꞌ bʌ c subeñetla. 
Wersa yom mi laꞌ jacꞌ ti tsꞌʌcʌl. 3  Tsaꞌix laꞌ wen qꞌuele bajcheꞌ 
tsiꞌ chaꞌle lac Yum yaꞌ ti jini Baalpeor. Lac Yum Dios tsiꞌ laj 
acꞌʌyob ti jilel ti laꞌ tojlel pejtel winicob tsaꞌ bʌ i tsajcayob 
jini Baalpeor, 4 pero cuxulob to jini xucꞌuloꞌ bʌ tsaꞌ bʌ i chʌn 
tsajcayob lac Yum. 5 Tsaꞌix j cʌntesayetla i mandar lac Yum 
cheꞌ bajcheꞌ tsiꞌ subeyon, chaꞌan tsꞌʌcʌl mi laꞌ jacꞌ cheꞌ yaꞌix 
añetla ti jini lum baqui mi laꞌ majlel laꞌ chꞌʌm. 6 Jini chaꞌan 

yom mi laꞌ wen lot ti laꞌ pusicꞌal. Yom tsꞌʌcʌl mi laꞌ jacꞌ. Come 
jiñʌch laꞌ ñaꞌtʌbal yicꞌot laꞌ chꞌejlel tiꞌ wutob jini añoꞌ bʌ ti 
pañimil. Cheꞌ mi yubiñob pejtelel jini tꞌan, mi caj i yʌlob: 

“Isujm cabʌl i pusicꞌal ili winicob, cabʌl i ñaꞌtʌbal. Ñucob ili 
winicob”. Cheꞌʌch mi caj i yʌlob. 7 ¿Am ba yambʌ dios yujil bʌ 
coltaya cheꞌ bajcheꞌ lac Yum Dios muꞌ bʌ i yubiñonla cheꞌ an 
chuqui mi laj cꞌajtiben? 8  ¿Am ba yambʌ winicob tijicñayoꞌ bʌ 
cheꞌ bajcheꞌ jatetla? ¿Tsaꞌ ba aqꞌuentiyob jini mandar muꞌ bʌ c 
subeñetla?

Jini israelob yaꞌ ti Horeb
9 Chʌcʌ qꞌuele laꞌ bʌ. Tsajin laꞌ bʌ chaꞌan maꞌanic miꞌ ñajʌyel 

laꞌ chaꞌan chuqui tac tsaꞌ laꞌ qꞌuele. Mach yomic miꞌ yʌjñel laꞌ 
pusicꞌal cheꞌ cuxulet tola. Yom mi laꞌ cʌntesan laꞌ walobilob 
yicꞌot i yalobilob laꞌ walobilob. 10 Mach yomic miꞌ ñajʌyel laꞌ 
chaꞌan jini qꞌuin cheꞌ waꞌaletla tiꞌ tojlel laꞌ Yum Dios yaꞌ ti 
Horeb. Lac Yum tsiꞌ subeyon: Tempʌbeñon jini winicob chaꞌan 
mi yubiñob c tꞌan. Wersa mi caj i ñopob i bʌcꞌñañon ti pejtelel 
ora cheꞌ wʌꞌto añob ti pañimil. Cheꞌʌch yom miꞌ cʌntesañob 
i yalobilob jaꞌel, cheꞌen lac Yum. 11 Cheꞌ jini tsaꞌ cꞌotiyetla ti 
waꞌtʌl ti yebal jini wits. Awilan tsaꞌ laꞌ qꞌuele woli ti lejmel jini 
wits, woliꞌ letsel cꞌajc ti panchan. An tocal yicꞌot icꞌchꞌipan bʌ 
pañimil tiꞌ joytʌlel. 12  Lac Yum tsiꞌ chaꞌle tꞌan yaꞌ tiꞌ yojlil cꞌajc. 
Tsaꞌ laꞌ wubibe i tꞌan, pero maꞌanic tsaꞌ laꞌ qꞌuele tiꞌ waꞌtʌlel. 
13  Lac Yum tsiꞌ tsictesʌbeyetla i tꞌan chaꞌan mi laꞌ jacꞌ. An 
lujumpꞌejl jini mandar. Lac Yum tsiꞌ tsꞌijbu ti chaꞌqꞌuejl xajlel. 
14 Ti jim bʌ ora lac Yum tsiꞌ subeyon chaꞌan mij cʌntesañetla 
pejtelel i mandar yicꞌot i tꞌan, chaꞌan mi laꞌ jacꞌ ti jini lum tsaꞌ 
bʌ i subeyetla yaꞌ baqui mi caj laꞌ cꞌaxel ti chumtʌl.

I ticꞌol chaꞌan maꞌanic miꞌ chꞌujutesañob diosob
15 Ti jim bʌ ora cheꞌ bʌ lac Yum tsiꞌ chaꞌle tꞌan yaꞌ tiꞌ yojlil 

cꞌajc, tsaꞌ laꞌ qꞌuele maꞌanic i cuctal. Jini chaꞌan wen cʌntanla 
laꞌ pusicꞌal 16 ame sojquiquetla, ame cajic laꞌ lon mel laꞌ dios 
lajal bajcheꞌ i yejtal winic mi xꞌixic. 17 Mach yomic mi laꞌ mel 
i yejtal tac bʌteꞌel, mi i yejtalic mateꞌel mut am bʌ ti pañimil, 
18  mi i yejtalic lucum muꞌ bʌ i jexban i ñʌcꞌ ti lum, mi i yejtalic 
chʌy am bʌ tiꞌ yebal lum. 19 Cheꞌ jaꞌel mach yomic mi laꞌ letsan 
laꞌ wut ti panchan chaꞌan mi laꞌ chꞌujutesan jini qꞌuin yicꞌot 

uw yicꞌot ecꞌ tac. Mach yomic mi laꞌ ñocchocon laꞌ bʌ tiꞌ tojlel. 
Lac Yum Dios tsiꞌ yʌcꞌʌ jini qꞌuin yicꞌot uw yicꞌot ecꞌ chaꞌan miꞌ 
pʌs i cꞌʌcꞌal tac tiꞌ tojlel winicob ti pañimil. 20 Pero lac Yum 
tsiꞌ locꞌsayetla yaꞌ baqui tsaꞌ laꞌ chaꞌle wocol eꞌtel ti Egipto. Tsiꞌ 
yajcayetla chaꞌan mi laꞌ wajñel tiꞌ tejclum lac Yum cheꞌ bajcheꞌ 
wʌle. 21 Lac Yum tsiꞌ michꞌleyon chaꞌan ti laꞌ mul. Tsiꞌ yʌlʌ 
maꞌanic mi caj i yʌcꞌon ti cꞌaxel ti Jordán chaꞌan mi cochel 
ti tsijiꞌ bʌ lum muꞌ bʌ caj i yʌqꞌueñetla. 22  Jini chaꞌan wʌꞌix 
mij cajel ti chʌmel joñon. Maꞌanix mij caj ti cꞌaxel ti junwejl 
Jordán, pero jatetla muqꞌuix laꞌ cꞌaxel chaꞌan mi laꞌ chaꞌlen 
chumtʌl yaꞌ baꞌ miꞌ wenꞌ acꞌ i wut jini lum. 23  Jini chaꞌan yom 
wen tsajiletla chaꞌan maꞌanic miꞌ ñajʌyel laꞌ chaꞌan i tꞌan lac 
Yum Dios tsaꞌ bʌ i yʌqꞌueyetla. Mach mi laꞌ mel i yejtal tac, 
come lac Yum Dios tsaꞌix i tiqꞌuiyetla. 24 Lajalʌch laꞌ Yum Dios 
bajcheꞌ cꞌajc yujil bʌ jisaya. Tsʌytsʌyña i pusicꞌal cheꞌ mi laꞌ 
cʌy.

25 Cheꞌ anix cabʌl laꞌ walobilob yicꞌot laꞌ buts, cheꞌ wen 
ñoxetixla ila ti pañimil, mi tsaꞌ caji laꞌ mel tac laꞌ dios yicꞌot 
i yejtal tac chuqui an ti pañimil, leco mi caj i qꞌuel lac Yum 
Dios. Miꞌ cajel ti michꞌ tiꞌ caj laꞌ mul. 26 Awilan mij cꞌajtin jini 
añoꞌ bʌ ti panchan yicꞌot ti pañimil chaꞌan miꞌ yochelob ti 
testigo. Ti caj laꞌ mul mi laꞌ cajel ti jilel ti jini lum baqui mi laꞌ 
majlel ti junwejl Jordán jaꞌ. Cheꞌ jini mach cabʌlic ora mi caj 
laꞌ jalꞌan. Mi caj laꞌ chojquel loqꞌuel. 27 Lac Yum mi caj i pam 
puquetla ti yan tac bʌ lum. Tsꞌita jach mi caj laꞌ cʌytʌl yaꞌ baꞌ 
mi caj i pʌyetla majlel lac Yum. 28  Mi caj laꞌ lon chꞌujutesan 
tac dios melbil bʌ ti cꞌʌbʌl, melbil bʌ ti teꞌ yicꞌot ti xajlel. 
Mach cꞌotic i wut jini dios tac, mach muqꞌuic i yubin lac tꞌan. 
Maꞌanic chuqui miꞌ cꞌux, maꞌanic chuqui miꞌ sicꞌ. 29 Pero yaꞌ 
baꞌ pujquemetla ti yan tac bʌ lum mi tsaꞌ caji laꞌ sajcan lac 
Yum Dios, muqꞌuix cajel laꞌ taj Dios mi tsaꞌ laꞌ sajca ti pejtelel 
laꞌ pusicꞌal yicꞌot ti pejtelel laꞌ ñaꞌtʌbal. 30 Cheꞌ chꞌijiyem 
laꞌ pusicꞌal chaꞌan pejtelel jini wocol, mi caj laꞌ chaꞌ ñaꞌtan 
lac Yum Dios. Mi caj laꞌ ñichꞌtʌben i tꞌan. 31 Come wen uts i 
pusicꞌal lac Yum Dios. Maꞌanic miꞌ caj i cʌyetla ti pejtelel ora. 
Maꞌanic mi caj i jisañetla. Mach ñajʌyic i chaꞌan ti pejtelel ora 
jini tꞌan tsaꞌ bʌ i subeyob laꞌ ñojteꞌelob.

32-33  Naꞌtanla chuqui tsaꞌ ujti ti oñiyi cꞌʌlʌl wʌle. Cꞌajtinla 
mi an majch tsiꞌ qꞌuele o mi an majch tsiꞌ yubi yambʌ ñuc 

tac bʌ bajcheꞌ iliyi cheꞌ bʌ Dios tsiꞌ chaꞌle tꞌan tiꞌ yojlil jini 
cꞌajc. Maꞌanic lajal bajcheꞌ jini cheꞌ bʌ Dios tsiꞌ mele winic 
ti pañimil cꞌʌlʌl wʌle. Sajcanla ti pejtelel pañimil. Maꞌanic 
yambʌ winicob tsaꞌ bʌ i yubibeyob i tꞌan Dios cheꞌ bajcheꞌ 
jatetla cheꞌ cuxulob to ti pañimil. 34 ¿Tsaꞌ ba tili yambʌ dios 
i coltan winicob cheꞌ bajcheꞌ tsiꞌ coltayonla lac Yum Dios? 
Tsiꞌ pʌsʌ i pꞌʌtʌlel ti lac tojlel cheꞌ bʌ tsiꞌ pʌyʌyonla loqꞌuel tiꞌ 
pꞌʌtʌlel laj contrajob. Tsiꞌ yotsayonla tiꞌ chaꞌan bʌ. Tsiꞌ pʌsʌ i 
yejtal tac i pꞌʌtʌlel yicꞌot bʌbʌqꞌuen tac bʌ yicꞌot tsʌts tac bʌ ti 
laꞌ tojlel cheꞌ bʌ tsiꞌ locꞌsayetla ti Egipto. 35 Tsaꞌix pʌsbentiyetla 
pejtelel iliyi chaꞌan mi laꞌ ñaꞌtan maꞌanic yambʌ dios, jini jach 
lac Yum, jini cojach bʌ Dios. 36 Yaꞌ ti panchan tsiꞌ pejcayetla. 
Tsaꞌ cꞌʌlʌ cꞌoti i tꞌan baꞌañetla chaꞌan mi laꞌ cʌntesʌntel. 
Tsiꞌ pʌsbeyetla i yejtal i cꞌʌcꞌal ila ti pañimil. Tsaꞌ wubibe i 
tꞌan tiꞌ yojlil jini cꞌajc. 37 Lac Yum tsiꞌ wen cꞌuxbi laꞌ ñojteꞌel. 
Yajcʌbiletla come i pꞌolbaletla. Tsaꞌix i locꞌsayetla ti Egipto 
yicꞌot pejtelel i pꞌʌtʌlel. 38  Tsiꞌ yʌqꞌueyetla laꞌ pꞌʌtʌlel ti guerra 
chaꞌan mi laꞌ choc loqꞌuel ñumen ñucoꞌ bʌ bajcheꞌ jatetla. Tsiꞌ 
tojꞌesayetla tilel chaꞌan miꞌ yʌqꞌueñetla laꞌ lum cheꞌ bajcheꞌ an 
laꞌ chaꞌan wʌle. 39 Jini chaꞌan yom mi laꞌ wen ñaꞌtan ti jumpꞌejl 
laꞌ pusicꞌal. Lac Yum jiñʌch Dios yaꞌ ti panchan yicꞌot ila ti 
pañimil. Maꞌanic yambʌ. 40 Yom miꞌ laꞌ jacꞌben pejtelel i tꞌan 
yicꞌot i mandar woli bʌ c subeñetla chaꞌan miꞌ tamꞌesʌntel laꞌ 
jabilel yicꞌot i jabilel laꞌ walobilob. Cheꞌ jini mi caj laꞌ wajñel 
ti ili lum muꞌ bʌ caj i yʌqꞌueñetla. Cheꞌ jini laꞌ chaꞌañʌch ti 
pejtelel ora.

Tejclum tac baꞌ miꞌ mejlelob ti putsꞌel
41 Moisés tsiꞌ waꞌchoco uxpꞌejl tejclum am bʌ tiꞌ tojel Jordán 

jaꞌ baꞌ miꞌ pasel qꞌuin. 42  Yaꞌ yom miꞌ majlel ti putsꞌel stsʌnsa 
mi tsiꞌ tsʌnsa yambʌ cheꞌ mach yomic i tsʌnsan, mi mach 
tsꞌaꞌlebilic i chaꞌan. 43  Jini tejclum tac jiñʌch Beser am bʌ ti 
colem bʌ i tiquiñal pañimil baꞌan jini rubeñob, yicꞌot Ramot 
am bʌ ti Galaad baꞌan jini gadob, yicꞌot Golán am bʌ ti Basán, 
baꞌan manasesob.

Moisés tsiꞌ chaꞌ tsictesa mandar
44-46 Jiñʌch mandar tsaꞌ bʌ i sube jini israelob Moisés. Jiñʌch 

ili tꞌan tac, yicꞌot jini mandar, yicꞌot jini ticꞌojel tac, tsaꞌ bʌ i 

subeyob Moisés cheꞌ bʌ tsaꞌix loqꞌuiyob ti Egipto, cheꞌ yaꞌto 
añob tiꞌ tojel Jordán jaꞌ baꞌ miꞌ pasel qꞌuin lʌcꞌʌl ti Betpeor. 
Jiñʌch i lum jini rey Sehón yicꞌot jini amorreojob tsaꞌ bʌ 
chumleyob ti Hesbón ti ñaxan. Tsiꞌ jisayob Moisés yicꞌot jini 
israelob. 47 Israel tsiꞌ chꞌʌmbeyob i lum yicꞌot i lum jini Og rey 
bʌ ti Basán, yicꞌot i lum jini chaꞌtiquil rey tsaꞌ bʌ i yumayob 
jini amorreojob tiꞌ tojel Jordán baꞌ miꞌ pasel qꞌuin. 48  Jini 
israelob tsiꞌ chꞌʌmʌyob jini lum Aroer am bʌ ti joctʌl yaꞌ baꞌan 
colem jaꞌ i cꞌabaꞌ Arnón cꞌʌlʌl ti wits i cꞌabaꞌ Sion, jiñʌch 
Hermón, 49 yicot pejtel jini joctʌl am bʌ tiꞌ tojel Jordán jaꞌ yaꞌ 
baꞌ miꞌ pasel qꞌuin, cꞌʌlʌl ti colem jaꞌ am bʌ i yʌtsꞌmil i cꞌabaꞌ 
Arabá tiꞌ yebal wits i cꞌabaꞌ Pisga.

Jini lujumpꞌejl mandar 
(Ex. 20.1-17)

5  Moisés tsiꞌ pʌyʌ tilel pejtel jini israelob. Tsiꞌ subeyob: 
Ñichꞌtanla pejtel ili mandar yicꞌot laꞌ ticꞌol woli bʌ c 

subeñetla chaꞌan mi laꞌ wubin. Yom mi laꞌ ñop, yom mi laꞌ jacꞌ. 
2-3  Come lac Yum Dios tsiꞌ pejcayonla ti Horeb. Tsiꞌ subeyonla 
chuqui mi caj i chaꞌlen ti lac tojlel. Mach tiꞌ tojlelobic lac 
ñojteꞌelob tsiꞌ subu jini tꞌan, pero ti lac tojlel. Tsaꞌ la cubibe i 
tꞌan joñonla cuxulonto bʌ la. 4 Yaꞌ ba waꞌal lac Yum tiꞌ yojlil 
cꞌajc tsiꞌ pejcayetla. 5 Xinlʌpʌlon ti laꞌ tojlel yicꞌot tiꞌ tojlel 
lac Yum, come jatetla tsaꞌ laꞌ bʌcꞌña jini cꞌajc. C bajñel tsaꞌ 
letsiyon ti wits, maꞌanic tsaꞌ letsiyetla. Lac Yum tsiꞌ pejcayon. 
Joñon tsac chaꞌ subeyetla i tꞌan. Jiñʌch tsaꞌ bʌ i yʌlʌ: 6  “Joñon 
a Yumon a Dioson. Tsac pʌyʌyet loqꞌuel tiꞌ lumal Egipto yaꞌ 
baꞌ chucbilet ti toꞌol eꞌtel. 7 Mach a ñop yambʌ dios chaꞌan 
maꞌ xʌb otsan yambʌ tic tojlel. 8  Mach a mel a dios. Mach a 
melben i yejtal chuqui tac an ti panchan, mi i yejtal jini am 
bʌ ti pañimil ti yebal panchan, mi i yejtal chuqui tac an ti jaꞌ 
tiꞌ yebal lum. 9 Mach a cotchocon a bʌ tiꞌ tojel i wut. Mach a 
diosiñob, come a Yumon a Dioson. Cujil michꞌajel cheꞌ maꞌanic 
mij cꞌuxbintel. Mi cʌqꞌueñob wocol winicob ti caj i mul i tat 
cꞌʌlʌl miꞌ yubiñob i butsob, yicꞌot i yalobilob i butsob jini 
winic muꞌ bʌ i tsꞌaꞌleñon. 10 Mi cutsi pꞌojlesʌbeñob i yutslel c 
pusicꞌal muꞌ bʌ i cꞌuxbiñoñob, muꞌ bʌ i jacꞌob c mandar cꞌʌlʌl 
ti jumpꞌejl mil i lajm laꞌ pꞌolbal. 11 Mach a lon tajben i cꞌabaꞌ a 
Yum Dios chaꞌan chuqui mi caj a mel, come a Yum maꞌanic 

mi caj i ñusʌben i mul jini muꞌ bʌ i lon tajben i cꞌabaꞌ. 12  Mach 
ñajʌyic ti a pusicꞌal i yorajlel cꞌaj o. Yom maꞌ chꞌujutesan Dios 
ti jini qꞌuin cheꞌ bajcheꞌ tsiꞌ yʌqꞌueyetla mandar lac Yum Dios. 
13  An laꞌ chaꞌan wʌcpꞌejl qꞌuin chaꞌan maꞌ chaꞌlen a weꞌtel yicꞌot 
pejtelel chuqui a wom a mel. 14 Pero i wucpꞌejlel qꞌuin jiñʌch i 
yorajlel cꞌaj o. I chaꞌañʌch a Yum Dios. Ti ili qꞌuin mach a wis 
chaꞌlen eꞌtel, mi jatetic, mi jinic chꞌiton bʌ a walobil, mi xchꞌoc 
bʌ a walobilic, mi a winiquic, mi a criadajic, mi a wacaxic, 
mi a burrojic, mi a wʌlaqꞌuic, mi jinic am bʌ ti a tojlel mach 
bʌ cʌmbilic. Cheꞌ jini mi mejlel i cꞌajob i yo jaꞌel a winic 
yicꞌot a criada añoꞌ bʌ ti a wenta. 15 Yom maꞌ ñaꞌtan mozojet 
ti yambʌ ora tiꞌ lumal Egipto, pero lac Yum Dios tsiꞌ locꞌsayet 
yicꞌot pejtelel i pꞌʌtʌlel. Jini chaꞌan lac Yum Dios miꞌ wersa 
subeñet chaꞌan maꞌ cꞌaj a wo. 16  Qꞌuele ti ñuc a tat a ñaꞌ cheꞌ 
bajcheꞌ tsiꞌ subeyet lac Yum Dios, chaꞌan utsꞌat pejtelel chuqui 
miꞌ yujtel ti a tojlel, chaꞌan jaꞌel maꞌ taj cabʌl a jabilel ti ili 
lum muꞌ bʌ i yʌqꞌueñet lac Yum Dios. 17 Mach a chaꞌlen tsʌnsa. 
18  Mach a chaꞌlen tsꞌiꞌlel. 19 Mach a chaꞌlen xujchꞌ. 20 Mach a 
chaꞌlen jopꞌtꞌan tiꞌ contra a piꞌʌlob. 21 Mach a mulʌben i yijñam 
a piꞌʌl, mi i yototic, mi i lumic, mi i winiquic, mi i criadajic, 
mi i wacaxic, mi i burrojic. Pejtelel chuqui an i chaꞌan, mach 
yomic maꞌ mulʌben”.

Tsaꞌ toj sajti i pusicꞌal winicob 
(Ex. 20.18-21)

22  Jiñʌch tsaꞌ bʌ i yʌlʌ lac Yum cheꞌ waꞌal ti cꞌajc cheꞌ joyol 
ti tocal yicꞌot icꞌchꞌipan bʌ pañimil, yaꞌ ti wits i cꞌabaꞌ Sinaí. 
Maꞌanic tsiꞌ yʌcꞌʌ yambʌ mandar. Tsiꞌ tsꞌijba ti chaꞌqꞌuejl 
xajlel. Cheꞌ jini tsiꞌ yʌqꞌueyon. 23  Tsaꞌ laꞌ wubi jini cꞌam bʌ tꞌan 
yaꞌ baqui icꞌchꞌipan. Tsaꞌ laꞌ qꞌuele woli ti lejmel jini cꞌajc ya 
ti pam wits. Jini chaꞌan tsaꞌ laj tiliyob baꞌ añon jini ñuctacoꞌ 
bʌ i yeꞌtel. 24 Tsaꞌ laꞌ wʌlʌ: Quelelix lac chaꞌan i ñuclel Dios 
yicꞌot i pꞌʌtʌlel. Lac Yum Dios tsaꞌix i pʌsbeyonla. Tsaꞌix la 
cubibe i tꞌan yaꞌ tiꞌ yojlil cꞌajc. La cujilix melel mi mejlel 
i pejcan Dios winic come chʌn cuxulet. 25 Pero bʌbʌqꞌuen 
mi lac chʌmel cheꞌ miꞌ chaꞌ pejcañonla. ¿Yom ba mi lac 
chʌmel? Come ili cꞌajc mi caj i jisañonla. 26-27 ¿Baqui an winic 
muꞌ bʌ mejlel i yubiben i tꞌan Dios tiꞌ yojlil jini cꞌajc? ¿Mach 
ba muqꞌuic i chʌmel? Jini chaꞌan yom maꞌ bajñel majlel a 

ñichꞌtʌben i tꞌan lac Yum chaꞌan maꞌ chaꞌ subeñon lojon. Cheꞌ 
jini mi caj c jacꞌ lojon, cheꞌetla. 28  Lac Yum tsiꞌ yubibeyetla laꞌ 
tꞌan. Tsiꞌ subeyon: Tsaꞌix cubibeyob i tꞌan ili winicob. Utsꞌat 
bajcheꞌ tsiꞌ ñaꞌtayob. 29 Utsꞌatax muqꞌuic i bʌcꞌñañoñob ti 
pejtelel ora chaꞌan miꞌ jacꞌbeñonob c tꞌan yicꞌot c mandar. 
Cheꞌic jini, muqꞌuix i ñusañob qꞌuin ti utsꞌat yicꞌot i yalobilob 
ti pejtelel ora. 30 Yom maꞌ subeñob chaꞌan miꞌ chaꞌ sujtelob 
tiꞌ yototob. 31 Pero jatet wʌꞌto maꞌ cʌytʌl quicꞌot chaꞌan mic 
subeñet pejtelel c tꞌan yicꞌot c mandar, chaꞌan maꞌ cʌntesan 
jini winicob. Subeñob chaꞌan miꞌ jacꞌob ti jini lum woli bʌ 
cʌqꞌueñob, cheꞌen lac Yum. 32  Jini chaꞌan yom wen tsajaletla 
chaꞌan mi laꞌ mel cheꞌ bajcheꞌ tsiꞌ subeyetla lac Yum Dios. 
Mach yomic mi laꞌ wis xoy laꞌ bijlel, mi ti laꞌ ñojic, mi ti 
laꞌ tsꞌejic. 33  Chʌn chaꞌlenla xʌmbal tiꞌ bijlel lac Yum cheꞌ 
bajcheꞌ tsiꞌ subeyetla, chaꞌan cuxul mi laꞌ wajñel ti pejtelel 
ora, chaꞌan miꞌ jastiyel laꞌ chubʌꞌan, chaꞌan miꞌ tamꞌesʌntel laꞌ 
jabilel yaꞌ ti lum baqui mi laꞌ majlel ti chumtʌl.

Jini ñuc bʌ mandar

6  Jiñʌch i mandar yicꞌot i cʌntesa Dios yicꞌot laꞌ ticꞌol tsaꞌ 
bʌ i subeyon lac Yum Dios chaꞌan mij cʌntesañetla. Yom 

mi laꞌ jacꞌ ti jini lum baqui mi laꞌ majlel ti chumtʌl. 2  Cheꞌ 
jini mi caj laꞌ chʌn bʌcꞌñan lac Yum Dios. Mi caj laꞌ jacꞌben 
pejtelel i tꞌan yicꞌot i mandar muꞌ bʌ c subeñetla, jatetla 
yicꞌot laꞌ walobilob, yicꞌot i yalobilob laꞌ walobilob, chaꞌan 
miꞌ ñajtꞌan laꞌ jabilel ti pañimil. 3  Ñichꞌtanla cheꞌ jini, israelob, 
chaꞌan xucꞌul mi laꞌ jacꞌben i mandar lac Yum. Cheꞌ jini utsꞌat 
mi caj laꞌ ñusan qꞌuin yaꞌ ti laꞌ lum baqui miꞌ colel pejtelel 
pʌcꞌʌbʌl. Mi caj laꞌ pꞌojlel jaꞌel cheꞌ bajcheꞌ tsiꞌ subeyetla lac 
Yum Dios, jini jach bʌ i Dios laꞌ ñojteꞌelob.

4 Ubinla israelob: Lac Yum Dios juntiquil jach. 5 Cꞌuxbin lac 
Dios ti pejtelel laꞌ pusicꞌal, ti pejtelel laꞌ chꞌujlel, yicꞌot ti pejtelel 
laꞌ pꞌʌtʌlel. 6  Tsꞌijbanla cʌytʌl ti laꞌ pusicꞌal pejtelel ili tꞌan muꞌ 
bʌ c subeñetla wʌle. 7 Chaꞌ subeñob laꞌ walobilob cheꞌ yaꞌ añetla 
ti laꞌ wotot, yicꞌot cheꞌ woliyetla ti xʌmbal ti bij, yicꞌot cheꞌ mi 
laꞌ cajel ti wʌyel, yicꞌot cheꞌ mi laꞌ chaꞌ chꞌojyel. 8  Tsꞌijbanla 
cʌytʌl ti laꞌ cꞌʌb, yicꞌot ti laꞌ jol, chaꞌan mi laꞌ chʌn ñaꞌtan ti 
pejtelel ora. 9 Muqꞌuix laꞌ tsꞌijban tiꞌ chumteꞌlel laꞌ wotot yicꞌot tiꞌ 
tiꞌ laꞌ wotot chaꞌan mi laꞌ chʌn qꞌuel ti pejtelel ora.

10 Laꞌ Yum Dios mi caj i pʌyetla ochel ti jini lum tsaꞌ bʌ i 
wʌn subeyob laꞌ ñojteꞌel Abraham, yicꞌot Isaac, yicꞌot Jacob. 
Yaꞌan ñuc tac bʌ tejclum mach bʌ laꞌ waꞌchocobalic yicꞌot 
wen bʌ pʌcꞌʌbʌl mach bʌ laꞌ pʌcꞌbalic. Cheꞌ anix laꞌ chaꞌan 
mach miꞌ ñajʌyel laꞌ chaꞌan lac Yum. 11 Cheꞌ butꞌulix laꞌ wotot 
ti chubʌꞌañʌl mach bʌ laꞌ weꞌtelic, cheꞌ anix i yajñib jaꞌ mach 
bʌ laꞌ melbalic, yicꞌot jaꞌel tsꞌusubil yicꞌot olivoteꞌ mach bʌ 
laꞌ pʌcꞌbalic, mux cajel laꞌ cꞌuxben i wut, mux caj laꞌ ñajꞌan. 
12  Tsajaletme la cheꞌ jini ame ñajʌyic laꞌ chaꞌan lac Yum tsaꞌ 
bʌ i locꞌsayetla tiꞌ lumal Egipto baꞌan majtan eꞌtel. 13  Yom mi 
laꞌ bʌcꞌñan lac Yum Dios. Cojach jini mi caj laꞌ Yuman, cojach 
jini mi caj laꞌ chꞌujutesan. 14 Mach mi laꞌ majlel baꞌan i diosob 
yañoꞌ bʌ winicob yambʌ i lumal, 15 ame miꞌ michꞌleñetla lac 
Yum Dios am bʌ ti laꞌ tojlel, come tsʌytsʌyña i pusicꞌal cheꞌ 
mi laꞌ cʌy chaꞌan laꞌ mul. Jini chaꞌan yom tsajaletla ame i 
luꞌ jisañetla. 16  Mach laꞌ wilʌben i pusicꞌal lac Yum Dios cheꞌ 
bajcheꞌ tsaꞌ laꞌ wilʌbe yaꞌ ti Masah. 17 Yom wen tsajaletla 
chaꞌan mi laꞌ jacꞌ laꞌ ticꞌol yicꞌot laꞌ cʌntesʌntel yicꞌot pejtelel 
i mandar lac Yum Dios. 18  Melela chuqui toj yicꞌot chuqui wen 
tiꞌ tojlel lac Yum, chaꞌan utsꞌat miꞌ yujtel ti laꞌ tojlel. Cheꞌ jini 
mi caj laꞌ wochel ti chumtʌl ti jini wen bʌ lum tsaꞌ bʌ i wʌn 
subeyob laꞌ ñojteꞌel. 19 Cheꞌ jini lac Yum mi caj i yʌcꞌ ti jilel laꞌ 
contrajob ti laꞌ tojlel cheꞌ bajcheꞌ tsiꞌ wʌn subeyetla. 20 Mi caj i 
cꞌajtibeñet laꞌ walobilob: “¿Chuqui i sujmlel jini mandar yicꞌot 
i tꞌan lac Yum yicꞌot i cʌntesa tsaꞌ bʌ i subeyetla chaꞌan mi lac 
mel?” cheꞌob. 21 Ti jim bʌ ora mi caj laꞌ suben laꞌ walobilob: 

“Ti yambʌ ora mozojonla ti Egipto tiꞌ tojlel Faraón, pero lac 
Yum tsiꞌ locꞌsayonla tiꞌ pꞌʌtʌlel. 22  Jini lac Yum tsiꞌ pʌsʌ ñuc 
tac bʌ yicꞌot bʌbʌqꞌuen tac bʌ i pꞌʌtʌlel yaꞌ tiꞌ tojlel Faraón 
yicꞌot i piꞌʌlob ti Egipto. Tsiꞌ chocbeyob tilel cabʌl wocol. Tsaꞌ 
laj qꞌuele joñonla. 23  Tsiꞌ pʌyʌyonla loqꞌuel chaꞌan mi la cochel 
ti jini lum muꞌ bʌ caj i yʌqꞌueñonla cheꞌ bajcheꞌ tsiꞌ wʌn 
subeyob lac ñojteꞌelob. 24 Lac Yum tsiꞌ subeyonla chaꞌan mi lac 
jacꞌben pejtelel jini mandar, chaꞌan mi lac bʌcꞌñan lac Yum 
Dios, chaꞌan miꞌ loqꞌuel ti utsꞌat pejtelel chuqui mi caj i yujtel 
ti lac tojlel ti pejtelel ora. Cheꞌ jini mi caj i chʌn cʌntañonla 
ti pañimil. 25 Muqꞌuix caj i qꞌuelonla ti toj mi tsaꞌ lac jacꞌbe 
pejtelel ili mandar tiꞌ tojlel lac Yum Dios cheꞌ bajcheꞌ tsiꞌ 
subeyonla”, cheꞌetla.

Tsaꞌ subentiyob chaꞌan maꞌanic miꞌ chꞌujutesañob  
dios tac yaꞌ ti Canaán 

(Ex. 34.11-17)

7  Lac Yum Dios mi caj i pʌyetla ochel ti laꞌ lum muꞌ 
bʌ caj i yʌqꞌueñetla. Cheꞌ jaꞌel mi caj i choc loqꞌuel 

cabʌl tejclumob ti laꞌ tojlel, jiñobʌch: heteojob, gergeseojob, 
amorreojob, cananeojob, ferezeojob, heveojob, jebuseojob. 
Jiñobʌch wucpꞌejl tejclum ñumen ñuc bʌ bajcheꞌ jatetla, 
ñumen pꞌʌtʌlob jaꞌel. 2  Lac Yum Dios mi caj i yʌcꞌob ti a 
pꞌʌtʌlel chaꞌan mi laꞌ jisañob. Cheꞌ mʌlbilix laꞌ chaꞌan, yom miꞌ 
laꞌ junyajlel jisañob ti pejtelob. Mach yomic mi laꞌ laj laꞌ tꞌan 
yicꞌotob. Mach yomic mi laꞌ pꞌuntañob. 3  Mach yomic mi laꞌ 
ñujpuñijel yicꞌotob. Mach yomic mi laꞌ sijibeñob xchꞌoc bʌ laꞌ 
walobilob. Mach yomic mi laꞌ cꞌajtiben xchꞌoc bʌ i yalobilob 
chaꞌan laꞌ walobilob, 4 ame muqꞌuic laꞌ wʌcꞌ ti sajtel laꞌ 
walobilob tiꞌ tojlel lac Yum chaꞌan miꞌ chujutesañob jini diosteꞌ 
tac. Cheꞌ jini mi caj i michꞌ qꞌueletla lac Yum. Mi caj i bʌcꞌ 
jisañetla. 5 Pero yom mi laꞌ mel cheꞌ bajcheꞌ jini: Jembenla jini 
waꞌchocobil bʌ baqui miꞌ pulbeñob i majtan i diosob. Xulbenla 
jini chꞌujul bʌ oy i chaꞌañob. Yom mi laꞌ laj jisʌbeñob i dios 
Asera. Yom mi laꞌ pul ti pejtelel.

Chꞌujul bʌ tejclum i chaꞌan lac Yum
6  Jatetla chꞌujul bʌ tejclumetla i chaꞌan lac Yum Dios. Come 

lac Yum Dios tsaꞌix i yajcayetla tiꞌ tojlel pejtel winicob ti 
pejtelel lum chaꞌan miꞌ yotsañetla tiꞌ chaꞌan bʌ cꞌuxbibil bʌ i 
chaꞌan. 7 Come mach chaꞌanic ñumen cabʌletla tsiꞌ cʌntayetla 
yicꞌot tsiꞌ yajcayetla. Come mero tsꞌitaꞌetla tiꞌ tojlel yambʌ 
tejclumob. 8  Pero chaꞌan jach tsiꞌ cꞌuxbiyetla lac Yum tsiꞌ 
yajcayetla chaꞌan miꞌ tsꞌʌctesan i tꞌan tsaꞌ bʌ i wʌn subeyob 
laꞌ ñojteꞌel. Jini chaꞌan lac Yum tsiꞌ cꞌʌñʌ i pꞌʌtʌlel chaꞌan 
miꞌ locꞌsañetla baqui woliyetla ti majtan eꞌtel ti yambʌ ora 
tiꞌ tojlel jini rey Faraón ti Egipto. 9 Ñaꞌtanla cheꞌ jini Diosʌch 
lac Yum, jini jach bʌ Dios, xucꞌul bʌ ti pejtelel ora. Miꞌ chʌn 
ñaꞌtan jini xucꞌul* bʌ tꞌan tsaꞌ tʌ i yʌcꞌʌ ti lac tojlel. Miꞌ 
pʌsbeñob i yutslel i pusicꞌal jini muꞌ bʌ i jacꞌbeñob i mandar 
cꞌʌlʌl ti jumpꞌejl mil i lajm laꞌ pꞌolbal. 10 Miꞌ qꞌuextʌbeñob i 
mul pejtelob muꞌ bʌ i tsꞌaꞌleñob, muꞌ bʌ i ñusʌbeñob i tꞌan. Mi 

caj i jisañob. Maꞌanic miꞌ jalʌtesan i bʌ chaꞌan miꞌ yʌqꞌueñob 
i toj i mul. Muqꞌuix i yʌqꞌueñob i toj. 11 Jini chaꞌan mic 
subeñetla yom mi laꞌ jacꞌben i tꞌan yicꞌot pejtelel i mandar muꞌ 
bʌ c subeñetla wʌle.

Lac wenlel cheꞌ mi lac jacꞌ 
(Lv. 26.3-13; Dt. 28.1-14)

12  Mi muqꞌuix laꞌ wubin pejtelel jini tꞌan, mi muqꞌuix laꞌ 
wen jacꞌ lac Yum Dios, mi cajel i chʌn ñaꞌtan jini xucꞌul bʌ i 
tꞌan yicꞌot i yutslel i pusicꞌal cheꞌ bajcheꞌ tsiꞌ wʌn subeyob laꞌ 
ñojteꞌelob. 13  Lac Yum mi caj i cꞌuxbiñetla. Mi caj i yʌqꞌueñetla 
i yutslel i tꞌan. Mi caj i yʌqꞌuetla ti pꞌojlel. Utsꞌat mi caj i 
colel chuqui tac mi laꞌ pʌcꞌ ti laꞌ lum. Mi caj i pꞌojlesʌbeñetla 
trigo, yicꞌot i yaꞌlel laꞌ tsꞌusubil, yicꞌot aceite, yicꞌot i yal tac 
laꞌ wacax, yicꞌot laꞌ tiñʌmeꞌ ti jini lum muꞌ bʌ caj i yʌqꞌueñetla 
cheꞌ bajcheꞌ tsiꞌ wʌn subeyob laꞌ ñojteꞌelob. 14 Ñumen 
tijicñayetla bajcheꞌ pejtelel yan tac bʌ tejclum, come maꞌanic 
tiꞌ laꞌ tojlel chꞌiton mi xchꞌoc mach bʌ anic mi caj i yʌcꞌ i 
yalobil. Laꞌ wʌlacꞌ jaꞌel mi caj i yʌcꞌ i yal. 15 Lac Yum mi caj i 
locꞌsʌbeñetla pejtelel laꞌ cꞌamʌjel. Mi caj i cʌntañetla chaꞌan 
maꞌanic mi laꞌ taj jini cꞌamʌjel muꞌ bʌ laꞌ bʌcꞌñan am bʌ ti 
Egipto. Pero muqꞌuix i yʌqꞌueñob i cꞌamʌjel pejtelob muꞌ bʌ i 
tsꞌaꞌleñetla. 16  Yom mi laꞌ laj jisan jini tejclum tac muꞌ bʌ caj i 
yʌqꞌueñetla lac Yum Dios. Mach yomic mi laꞌ pꞌuntañob. Mach 
yomic mi laꞌ yuman i diosob, ame chujquiquetla cheꞌ bajcheꞌ ti 
yac.

17 Mi tsaꞌ caji laꞌ wʌl ti laꞌ pusicꞌal: “Ñumen cabʌlob cheꞌ 
bajcheꞌ joñonla. ¿Bajcheꞌ mi mejlel lac choc loqꞌuel?” mi 
cheꞌetla, 18  mach yomic mi laꞌ bʌcꞌñañob. Ñaꞌtanla chuqui tsiꞌ 
mele lac Yum tiꞌ tojlel Faraón yicꞌot tiꞌ tojlelob pejtelel jini 
añoꞌ bʌ ti Egipto. 19 Qꞌuelelix lac chaꞌan jini bʌbʌqꞌuen tac bʌ i 
yejtal tac bʌ i pꞌʌtʌlel Dios, yicꞌot jini ñuc tac bʌ i pꞌʌtʌlel tsaꞌ 
bʌ i cꞌʌñʌ cheꞌ bʌ tsiꞌ locꞌsayonla ti Egipto. Cheꞌʌch mi caj i 
melbeñetla lac Yum tiꞌ tojlel jini tejclum tac muꞌ bʌ laꞌ bʌcꞌñan. 
20 Lac Yum Dios mi caj i bʌcꞌtesañob jinto miꞌ laj jilelob yicꞌot 
jini tsaꞌ bʌ putsꞌiyob majlel. 21 Mach laꞌ bʌcꞌñañob, come lac 
Yum Dios an laꞌ wicꞌot. Wen ñuc ajñel, wen bʌcꞌñʌbil. 22  Lac 
Yum Dios mi cajel i cꞌunteꞌ jisan laꞌ contrajob ti pejtelelob. 
Mach mejlic laꞌ jisanob ti ora tiꞌ pejtelob, ame pꞌojlic jini 

DEUTERONOMIO 7

El Antiguo Testament en el ch'ol de Tumbalá  ©Liga Bíblica Internacional, 2011 



338

jontol bʌ bʌteꞌel chaꞌan miꞌ ticꞌlañetla. 23  Pero lac Yum Dios 
mi caj i yʌcꞌ ti jilel laꞌ contrajob ti mojt ti mojt tiꞌ laꞌ tojlel 
chaꞌan mi laꞌ jisañob ti pejtelob. 24 Dios mi caj i yʌcꞌ ti laꞌ cꞌʌb 
i reyob. Jatetla mi caj laꞌ jisʌbeñob i cꞌabaꞌ ila ti pañimil. 
Maꞌanic majqui mi caj i coltan i bʌ ti laꞌ tojlel. 25 Yom mi laꞌ 
laj pulbeñob i diosob. Mach mi laꞌ mulʌbeñob i plata, mi oro 
chaꞌan mi laꞌ chꞌʌmben, ame chujquiquetla cheꞌ bajcheꞌ ti yac. 
Tsꞌaꞌlebil chaꞌan lac Yum Dios jini melbil tac bʌ dios. 26  Mach 
yomic mi laꞌ wis chꞌʌm tilel ti laꞌ wotot jini tsꞌaꞌlebil bʌ ti Dios, 
ame chojquiquetla. Yom mi laꞌ tsꞌaꞌlen. Yom mi laꞌ choc, come 
ticꞌbiletla ti lac Yum.

Jini wen bʌ lum muꞌ bʌ caj laꞌ taj

8  Tsajaletme la. Yom mi laꞌ jacꞌ pejtelel jini mandar muꞌ 
bʌ c subeñetla wʌle, come jiñʌch laꞌ cuxtilel chaꞌan 

mi laꞌ pꞌojlel, chaꞌan mi laꞌ wochel ti chumtʌl ti jini lum muꞌ 
bʌ caj i yʌqꞌueñetla lac Yum cheꞌ bajcheꞌ tsiꞌ wʌn subeyob 
laꞌ ñojteꞌelob. 2  Yom mi laꞌ ñaꞌtan jaꞌel i wocolel jini bij yaꞌ tiꞌ 
tiquiñal pañimil baꞌ tsiꞌ pʌyʌyetla tilel lac Yum Dios ili chaꞌcꞌal 
jab. Tsiꞌ juꞌsʌbeyet laꞌ pusicꞌal chaꞌan miꞌ yilan mi xucꞌuletla, 
chaꞌan mi laꞌ jacꞌben i mandar, o mi mach laꞌ womic laꞌ jacꞌ. 
3  Tsiꞌ juꞌsʌbeyet laꞌ pusicꞌal. Tsiꞌ yʌqꞌueyetla laꞌ wubin wiꞌñal. 
Tsiꞌ yʌqꞌueyetla laꞌ cꞌux maná mach bʌ cʌmbilic i chaꞌan laꞌ 
ñojteꞌelob, chaꞌan miꞌ yʌqꞌueñetla laꞌ ñaꞌtan mach cojic jach 
ti waj cuxulob winicob, pero ti jujumpꞌejl tꞌan muꞌ bʌ i yʌl 
Dios. Jiñʌch muꞌ bʌ i yʌqꞌuen i cuxtʌlel winicob. 4 Maꞌanic 
tsaꞌ tsuculʌyi laꞌ pislel. Maꞌanic tsaꞌ sijtꞌi laꞌ woc anquese 
tsaꞌ jalꞌayetla ti xʌmbal ili chaꞌcꞌal jab. 5 Yom mi laꞌ wen pꞌis 
ti wenta cheꞌʌch tsiꞌ yʌqꞌueyetla wocol lac Yum Dios cheꞌ 
bajcheꞌ winic muꞌ bʌ i juꞌsʌben i pusicꞌal i yalobil chaꞌan cꞌux 
miꞌ yubin. 6  Jini chaꞌan yom mi laꞌ wen jacꞌben i mandar lac 
Yum Dios, chaꞌan mi laꞌ chʌn chaꞌlen xʌmbal tiꞌ bijlel, chaꞌan 
mi laꞌ bʌcꞌñan ti jujumpꞌejl qꞌuin. 7 Come lac Yum Dios woliꞌ 
pʌyetla ochel ti wen bʌ lum baqui an colem jaꞌ, yicꞌot cuxul 
bʌ jaꞌ muꞌ bʌ i loqꞌuel ti joctʌl, yicꞌot ti bujtʌl. 8  Jini lum miꞌ 
yʌcꞌ ti colel trigo, yicꞌot cebada, yicꞌot tsꞌusub, yicꞌot higuera, 
yicꞌot chꞌumacꞌ. Yaꞌan i wut olivo yicꞌot aceite, yicꞌot chab. 9 Mi 
caj laꞌ wen chumtʌl. Mach pꞌisbilic jach chuqui mi caj laꞌ cꞌux. 
Maꞌanic chuqui mi caj i wis sʌjlel laꞌ chaꞌan. Yaꞌan hierro ti 

lum, yicꞌot cobre jaꞌel. 10 Muqꞌuix caj laꞌ wen ñajꞌan yicꞌot i bʌl 
laꞌ ñʌcꞌ. Muqꞌuix cajel laꞌ wʌqꞌuen wocolix i yʌlʌ lac Yum Dios 
chaꞌan jini wen bʌ lum tsaꞌ bʌ i yʌqꞌueyetla.

Tsaꞌ xicꞌbentiyob chaꞌan maꞌanic 
miꞌ ñajʌyel i chaꞌañob lac Yum

11 Tsajin laꞌ bʌ chaꞌan maꞌanic miꞌ ñajʌyel laꞌ chaꞌan lac Yum 
Dios, chaꞌan tsꞌʌcʌl mi laꞌ jacꞌben pejtelel i mandar yicꞌot i tꞌan 
woli bʌ c subeñetla wʌle. 12  Ame ñajʌyic laꞌ chaꞌan lac Yum 
Dios cheꞌ maꞌanix chuqui yom laꞌ chaꞌan cheꞌ cabʌl chuqui mi 
laꞌ cꞌux, cheꞌ wen i tꞌojol jax laꞌ wotot, 13  yicꞌot cheꞌ miꞌ wen 
caj ti pꞌojlel laꞌ wacax yicꞌot laꞌ tiñʌmeꞌ, yicꞌot cheꞌ miꞌ yoñꞌan 
laꞌ plata yicꞌot oro yicꞌot pejtelel chuqui an laꞌ chaꞌan. 14 Cheꞌ 
jini mi caj laꞌ chañꞌesan laꞌ bʌ. Mi caj i ñajʌyel ti laꞌ pusicꞌal 
lac Yum Dios tsaꞌ bʌ i locꞌsayetla tiꞌ lumal Egipto baꞌ tsaꞌ laꞌ 
chaꞌle majtan eꞌtel. 15 Lac Yum tsiꞌ tojꞌesayetla ñumel ti colem 
bʌ i tiquiñal pañimil wen bʌbʌqꞌuen bʌ yaꞌ baꞌ miꞌ pꞌojlelob 
lucum yicꞌot siñan yujiloꞌ bʌ tsʌnsa, yaꞌ baꞌ maꞌanic jaꞌ cheꞌ 
tiquin laꞌ tiꞌ. Lac Yum Dios tsiꞌ yʌqꞌueyetla jaꞌ tsaꞌ bʌ i locꞌsa ti 
colem bʌ xajlel. 16  Tsiꞌ yʌqꞌueyetla laꞌ cꞌux jini maná mach bʌ 
anic tsiꞌ qꞌueleyob laꞌ ñojteꞌelob. Tsiꞌ yʌqꞌueyetla tsic pusicꞌal 
yicꞌot i yilʌbentel laꞌ pusicꞌal chaꞌan yom i yʌqꞌueñetla tijicña 
bʌ ti wiꞌil bʌ ora. 17 Chʌcʌ qꞌuele laꞌ bʌ chaꞌan maꞌanic mi laꞌ 
wʌl ti laꞌ pusicꞌal: “Chaꞌan ti lac pꞌʌtʌlel yicꞌot ti lac ñuclel tsaꞌ 
lac taja pejtelel jini chuꞌbʌꞌañʌl”, ame lon cheꞌiquetla. 18  Pero 
ñaꞌtanla jiñʌch lac Yum Dios tsaꞌ bʌ i yʌqꞌueyetla laꞌ pꞌʌtʌlel 
tiꞌ tajol pejtelel laꞌ chuꞌbʌꞌan, chaꞌan miꞌ tsꞌʌctesan i tꞌan tsaꞌ 
bʌ i yʌlʌ tiꞌ tojlel laꞌ ñojteꞌelob. Wolix i tsꞌʌctesan wʌle. 19 Mi 
tsaꞌ ñajʌyi laꞌ chaꞌan lac Yum Dios, mi tsaꞌ majli laꞌ ñocchocon 
laꞌ bʌ chaꞌan mi laꞌ chꞌujutesan yambʌ, isujm mic subeñetla 
mi caj laꞌ jisʌntel. 20 Cheꞌ bajcheꞌ lac Yum tsiꞌ jisa winicob ti 
mojt ti mojt chaꞌan miꞌ yotsañetla tiꞌ lumob, cheꞌ jaꞌel mi caj i 
jisañetla chaꞌan mach laꞌ womic laꞌ jacꞌben i mandar.

Dios mi caj i chilbeñob i tejclum tac cananeojob

9  Ubinla israelob: Muqꞌuix cajel laꞌ cꞌaxel ti junwejl Jordán 
chaꞌan mi laꞌ chilbeñob i tejclum tac winicob ñumen 

añoꞌ bʌ yicꞌot ñumen pꞌʌtʌloꞌ bʌ bajcheꞌ jatetla. Joyolob jini 
tejclum tac ti chan bʌ tsꞌajc. 2  Colem winicob, wen chañob 

jaꞌel. I yalobilobʌch anaceojob, cʌmbilix bʌ laꞌ chaꞌan. Ubibilix 
laꞌ chaꞌan ili tꞌan: “¿Majqui mi mejlel i coltan i bʌ tiꞌ tojlel jini 
anaceojob?” cheꞌob. 3  Jini chaꞌan yomix mi laꞌ ñaꞌtan, jiñʌch 
lac Yum Dios muꞌ bʌ caj i coltañetla. Lajal lac Yum bajcheꞌ 
cꞌajc yujil bʌ jisaya. Mi caj i jisañob ti laꞌ tojlel. Mi caj i 
juꞌsʌbeñob i pusicꞌal. Mi cajel laꞌ chocob loqꞌuel ti lum. Mi caj 
laꞌ tsʌnsañob cheꞌ bajcheꞌ tsiꞌ subeyetla lac Yum Dios. 4 Cheꞌ bʌ 
tsaꞌix i jisa jini winicob ti laꞌ tojlel lac Yum, mach mi laꞌ lon al 
ti laꞌ pusicꞌal: “Chaꞌan weñonla jini chaꞌan tsiꞌ pʌyʌyonla tilel 
lac Yum ilayi ti lum”. Mach cheꞌic yom mi laꞌ lon al, come lac 
Yum Dios woliꞌ choc loqꞌuel jini tejclumob chaꞌan wen jontolob. 
5 Mach chaꞌanic tojetla mi chaꞌanic wen laꞌ pusicꞌal mi caj laꞌ 
wochel ti chumtʌl ti lum, pero chaꞌan jontolob. Jini chaꞌan lac 
Yum mi caj i chocob loqꞌuel ti laꞌ tojlel chaꞌan miꞌ tsꞌʌctiyel i 
tꞌan tsaꞌ bʌ i wʌn subeyob laꞌ ñojteꞌelob, Abraham yicꞌot Isaac 
yicꞌot Jacob.

Xñusa tꞌañob israelob yaꞌ ti Horeb 
(Ex. 31.18―32.35)

6  Pero mach chaꞌanic ti wen bʌ laꞌ melbal miꞌ yʌqꞌueñetla ili 
lum lac Yum Dios, come wen tsʌtsatax laꞌ pusicꞌal. 7 Yom mi 
laꞌ chʌn ñaꞌtan. Mach ñajʌyic ti laꞌ pusicꞌal. Tsaꞌ caji ti michꞌ 
lac Yum Dios yaꞌ ti colem bʌ i tiquiñal pañimil tiꞌ caj laꞌ mul. 
Cꞌʌlʌl tiꞌ tejchibal xʌmbal cheꞌ bʌ tsaꞌ loqꞌuiyetla tiꞌ lumal 
Egipto, cꞌʌlʌl wʌle cheꞌ cꞌotemetix la tiꞌ tiꞌ laꞌ lumal, tsaꞌix laꞌ 
ñusʌbe i tꞌan lac Yum. 8  Yaꞌ ti Horeb tsaꞌ laꞌ michꞌesa lac Yum. 
Colel i jisañetla. 9 Cheꞌ bʌ tsaꞌ letsiyon ti wits chaꞌan mic chꞌʌm 
wechel bʌ xajlel baꞌ tsꞌijbubil i trato lac Yum tsaꞌ bʌ i mele 
ti lac tojlel, tsaꞌ jalꞌayon ti wits chaꞌcꞌal qꞌuin yicꞌot chaꞌcꞌal 
acꞌʌlel. Maꞌanic chuqui tsac wis cꞌuxu, maꞌanic chuqui tsac 
japʌ. 10 Lac Yum tsiꞌ yʌqꞌueyon jini chaꞌqꞌuejl xajlel tsaꞌ bʌ i 
tsꞌijba tiꞌ cꞌʌb. Tsꞌijbubil tac jini tꞌan tsaꞌ bʌ i yʌlʌ lac Yum yaꞌ 
tiꞌ yojlil cꞌajc ti pam wits cheꞌ bʌ tsaꞌ laꞌ tempa laꞌ bʌ tiꞌ yebal 
wits. 11 Ñumenix chaꞌcꞌal qꞌuin yicꞌot chaꞌcꞌal acꞌʌlel lac Yum 
tsiꞌ yʌqꞌueyon ili chaꞌqꞌuejl xajlel baꞌ tsꞌijbubil jini xucꞌul bʌ 
tꞌan. 12  Lac Yum tsiꞌ subeyon: Cucuñun ti ora, cucux ti jubel, 
come tsaꞌix sojquiyob jini winicob tsaꞌ bʌ a locꞌsa tiꞌ lumal 
Egipto. Tsiꞌ bʌcꞌ cʌyʌyob jini bij tsaꞌ bʌ c subeyob. Tsiꞌ meleyob 
i dios, cheꞌen.

13  Lac Yum tsiꞌ subeyon jaꞌel: Tsaꞌix c wen qꞌuele ili winicob. 
Wen tsʌtsob i pusicꞌal. Laꞌ c melob cheꞌ bajcheꞌ an i mul. 
14 Tʌtsꞌʌ a bʌ chaꞌan mic jisañob. Laꞌ jilicob i cꞌabaꞌ ila ti 
pañimil. Joñon mi caj c pꞌolet. Mi caj c tech ti a tojlel yañoꞌ bʌ 
winicob xꞌixicob, ñumen oñob, ñumen pꞌʌtʌlob jaꞌel, cheꞌen 
lac Yum. 15 Jini chaꞌan tsaꞌ bʌcꞌ jubiyon ti wits. Awilan wolix 
ti lejmel jini wits cheꞌ bajcheꞌ cꞌajc. Chucul c chaꞌan jini 
chaꞌqꞌuejl xajlel baꞌ tsꞌijbubil i tꞌan lac Yum. 16  Cheꞌ bʌ tsaj 
qꞌuele laꞌ mul tiꞌ tojlel lac Yum Dios, melbilix laꞌ dios wacax 
chaꞌan mi laꞌ diosin. Cʌybilix laꞌ chaꞌan i bijlel lac Yum cheꞌ 
bajcheꞌ tsiꞌ wʌn alʌ. 17 Cheꞌ jini tsac chꞌʌmʌ jini chaꞌqꞌuejl 
xajlel ti chaꞌtsꞌijt j cꞌʌb. Tsac choco jubel. Tsaꞌ laj tojpꞌi ti 
biqꞌuit. 18  Cheꞌ jini tsac pʌcchoco c bʌ tiꞌ tojlel lac Yum cheꞌ 
bajcheꞌ ti ñaxan. Tsac chaꞌ cʌyʌ waj chaꞌcꞌal qꞌuin yicꞌot 
chaꞌcꞌal acꞌʌlel chaꞌan tiꞌ caj laꞌ mul. Tsaꞌ laꞌ mele chuqui leco 
tiꞌ wut lac Yum. Tsaꞌ laꞌ techbe i michꞌajel. 19 Joñon tsac bʌcꞌña 
jini tsʌts bʌ i michꞌajel lac Yum. Cujil yomix i jisañetla, pero 
junyajl to tsiꞌ chaꞌ ubibeyon c tꞌan ti jini qꞌuin. 20 Lac Yum tsiꞌ 
michꞌle Aarón jaꞌel. Tsiꞌ ñaꞌta i tsʌnsan. Jini chaꞌan tsaꞌix c 
taja ti oración jaꞌel. 21 Cheꞌ jini tsac chꞌʌmʌ jini wacax i yejtal 
bʌ laꞌ mul, jini wacax tsaꞌ bʌ laꞌ mele. Tsac pulu ti cꞌajc. Tsac 
bicꞌti topꞌo. Muchꞌul tsaꞌ cʌle cheꞌ bajcheꞌ tsꞌubejn. Tsac choco 
i tsꞌubeñal ti jaꞌ yaꞌ baꞌ woliꞌ jubel ti wits.

22  Tsaꞌ laꞌ chaꞌ techbe i michꞌajel lac Yum yaꞌ ti Tabera, 
yicꞌot ti Masah, yicꞌot ti Kibrot Hataava. 23  Yaꞌ ti Cades 
Barnea jaꞌel cheꞌ bʌ tsiꞌ chocoyetla lac Yum, tsiꞌ subeyetla: 

“Cucula ti chumtʌl yaꞌ ti laꞌ lum tsaꞌ bʌ cʌqꞌueyetla”, cheꞌen. 
Pero maꞌanic tsaꞌ laꞌ jacꞌʌ. Tsaꞌix laꞌ ñusʌbe i tꞌan lac Yum 
Dios. Maꞌanic tsaꞌ laꞌ ñopbe i tꞌan. 24 Xñusa tꞌañetla tiꞌ tojlel 
lac Yum cꞌʌlʌl ti jini qꞌuin cheꞌ bʌ tsaꞌ caji j cʌñetla cꞌʌlʌ 
wʌle.

25 Jini chaꞌan tsac chaꞌ pʌcchoco c bʌ tiꞌ tojlel lac Yum 
chaꞌcꞌal qꞌuin yicꞌot chaꞌcꞌal acꞌʌlel, come lac Yum tsiꞌ yʌlʌ mi 
caj i luꞌ jisañetla. 26  Jini chaꞌan tsac pejca lac Yum ti oración: 
C Yum Dios, mach a jisan a chaꞌañoꞌ bʌ tsaꞌ bʌ a mʌñʌ ti a 
ñuclel. Tsaꞌ pʌyʌyob loqꞌuel ti Egipto chaꞌan cabʌl a pꞌʌtʌlel. 
27 C Yum, ñaꞌtan a winicob Abraham yicꞌot Isaac yicꞌot Jacob. 
Mach a qꞌuelbeñob i tsʌtslel i pusicꞌal ili winicob mach bʌ 
anic miꞌ ñopetob. Yom maꞌ ñusʌbeñob jini ñuc bʌ i mul tsaꞌ bʌ 

i meleyob, 28  ame cajic i yʌlob jini winicob baꞌ tsaꞌ locꞌsayon 
lojon tilel: “Mach pꞌʌtʌlic i Yum. Maꞌanic tsaꞌ mejli i yʌqꞌueñob 
i lum tsaꞌ bʌ i lon subeyob. Tsiꞌ tsꞌaꞌleyob chaꞌan yom miꞌ 
tsʌnsañob yaꞌ ti colem bʌ i tiquiñal pañimil. Jini chaꞌan tsiꞌ 
locꞌsayob ti Egipto”, lon cheꞌob. 29 Pero a chaꞌañobʌch jini 
israelob, yajcʌbiloꞌ bʌ a chaꞌan. Tsaꞌ locꞌsayob ti Egipto chaꞌan 
cʌbʌl a pꞌʌtʌlel. Tsaꞌ pʌsbeyob i yejtal tac a pꞌʌtʌlel, choꞌon 
tsac pejca Dios.

Lac Yum tsiꞌ chaꞌ tsꞌijba xucꞌul bʌ tꞌan 
(Ex. 34.1-10)

10  Ti jim bʌ ora lac Yum tsiꞌ subeyon: Yom maꞌ chaꞌ 
tojꞌesan yambʌ chaꞌqꞌuejl xajlel cheꞌ bajcheꞌ ti 

ñaxan. Mele jaꞌel jumpꞌejl Arca ti teꞌ. Yom maꞌ chaꞌ letsel ti 
wits tic tojlel. 2  Mi caj c tsꞌijban yaꞌ ti xajlel jini tꞌan am bʌ 
ti ñaxan bʌ xajlel tac. Mux caj a wʌcꞌ ti mal Arca, cheꞌen. 
3  Cheꞌ jini tsac mele Arca ti teꞌ i cꞌabaꞌ acacia. Tsac chaꞌ 
tojꞌesa chaꞌqꞌuejl xajlel cheꞌ bajcheꞌ ti ñaxan. Cheꞌ jini tsaꞌ 
letsiyon majlel ti wits yicꞌot jini chaꞌqꞌuejl xajlel tij cꞌʌb. 4 Lac 
Yum tsiꞌ chaꞌ tsꞌijba jini tꞌan am bʌ ti ñaxan. Jini jach bʌ 
lujumpꞌejl mandar tsaꞌ bʌ i yʌlʌ lac Yum yaꞌ tiꞌ yojlil cꞌajc ti 
Horeb wits cheꞌ bʌ tempʌbilob pejtelel winicob ti yebal wits. 
Lac Yum tsiꞌ yʌqꞌueyon jini chaꞌqꞌuejl xajlel. 5  Tsac sutqꞌui 
c bʌ. Tsaꞌ chaꞌ jubiyon ti wits. Tsa cotsa jini chaꞌqꞌuejl 
xajlel yaꞌ ti Arca tsaꞌ bʌ c mele cheꞌ bajcheꞌ tsiꞌ subeyon 
lac Yum. Yaꞌto an cꞌʌlʌ wʌle. 6  Tsaꞌ loqꞌuiyob jini israelob 
ti Beerot Benejaacán. Tsaꞌ majliyob ti Mosera. Yaꞌ tsaꞌ 
chʌmi Aarón. Yaꞌ tsiꞌ mucuyob. Cheꞌ jini tsaꞌ caji i tajben i 
motomajil Eleazar. 7 Tsaꞌ majliyob ti Gudgoda. Tsaꞌ loqꞌuiyob 
ti Gudgoda, tsaꞌ majliyob ti Jotbata, jini lum baꞌan cabʌl i 
jajp lum am bʌ i yaꞌlel. 8  Ti jim bʌ ora lac Yum tsiꞌ waꞌchoco 
i pꞌolbal Leví chaꞌan miꞌ chꞌʌmob majlel jini Arca baꞌ lotol 
jini xucꞌul bʌ tꞌan i chaꞌan lac Yum. Tsiꞌ waꞌchocoyob chaꞌan 
miꞌ chʌn ajñelob tiꞌ tojlel lac Yum, chaꞌan jaꞌel miꞌ subob 
i yutslel i pusicꞌal lac Yum cheꞌ bajcheꞌ woliꞌ chʌn melob 
cꞌʌlʌl wʌle. 9 Jini chaꞌan maꞌanic tsaꞌ tem tꞌoxbentiyob lum 
levíjob yicꞌot i piꞌʌlob. Lac Yum i chaꞌañobʌch, i wentajʌch 
lum yicꞌot chubʌꞌañʌl cheꞌ bajcheꞌ lac Yum tsiꞌ wʌn subeyob. 
10 Yaꞌ tsaꞌ cʌleyon ti wits cheꞌ bajcheꞌ ti ñaxan, chaꞌcꞌal qꞌuin 

yicꞌot chaꞌcꞌal acꞌʌlel. Lac Yum tsiꞌ chaꞌ ñichꞌtʌbeyon c tꞌan 
ti ili ora. Maꞌanic tsiꞌ jisayetla. 11 Lac Yum tsiꞌ subeyon: I 
yorajlelix mi laꞌ chaꞌ tech xʌmbal. Cucu ti ñaxan tiꞌ tojel 
i wut jini winicob chaꞌan maꞌ pʌyob ochel ti jini lum woli 
bʌ cʌqꞌueñob cheꞌ bajche tsac wʌn subeyob laꞌ ñojteꞌelob, 
cheꞌen lac Yum.

Jini yom bʌ mi lac mel
12  Ñichꞌtanla israelob. ¿Chuqui woliꞌ cꞌajtibeñetla lac Yum 

Dios? Jini jach yom mi laꞌ bʌcꞌñan lac Yum Dios chaꞌan mi laꞌ 
chʌn chaꞌlen xʌmbal tiꞌ bijlel. Yom mi laꞌ cꞌuxbin chaꞌan mi 
laꞌ chʌn melben i yeꞌtel lac Yum Dios ti pejtelel laꞌ pusicꞌal 
yicꞌot ti pejtelel laꞌ ñaꞌtʌbal. 13  Xucꞌul yom mi laꞌ jacꞌ pejtelel 
i mandar yicꞌot pejtelel i tꞌan woli bʌ c subeñetla chaꞌan miꞌ 
yujtel chuqui tac utsꞌat ti laꞌ tojlel. 14 Come laj i chaꞌañʌch lac 
Yum Dios jini panchan cꞌʌlʌl tiꞌ chanlel yicꞌot pejtelel chuqui 
an ti pañimil yicꞌot pejtelel muꞌ bʌ laj qꞌuel. 15 Anquese ñuc bʌ 
Yumʌlʌch, tsiꞌ wen cʌnta lac ñojteꞌel. Cꞌux tsiꞌ yubiyob. Jini 
chaꞌan tsiꞌ yajcayetla, i pꞌolbaletla. Maꞌanic tsiꞌ yajca yan tac 
bʌ tejclum. 16  Yom mi laꞌ sʌqꞌuesan laꞌ pusicꞌal i yejtal bʌ tsep 
pʌchʌlel. Mach laꞌ chʌn acꞌ ti tsʌtsꞌan laꞌ pusicꞌal. 17 Come lac 
Yum Dios i Diosʌch jini diosob, i Yumʌch jini yumʌlob. Wen 
ñuc lac Yum, wen bʌcꞌñʌbil. Mach jelchojquic miꞌ cꞌuxbin 
winicob xꞌixicob. Mach yujilic i chꞌʌmol majtañʌl chaꞌan 
miꞌ ñusan jontolil. 18  Lac Yum miꞌ coltan mebaꞌ alʌlob yicꞌot 
mebaꞌ xꞌixicob. Mi caj i melob muꞌ bʌ i ticꞌlañob. Miꞌ cꞌuxbin 
jaꞌel jini ñajt bʌ chꞌoyolob muꞌ bʌ i cʌyob i lumal chaꞌan 
miꞌ chumtʌlob ti lac tojlel. Muqꞌuix i yʌqꞌuenob i bʌl i ñʌcꞌ 
yicꞌot i pislel. 19 Cheꞌʌch yom mi laꞌ mel jatetla jaꞌel. Yom mi 
laꞌ cꞌuxbin jini winicob parte bʌ i lumal, come ti yambʌ ora 
yaꞌ chumuletla ti Egipto mach bʌ mero laꞌ lumalic. 20 Wersa 
yom mi laꞌ bʌcꞌñan lac Yum Dios. Jini jach mi caj laꞌ yuman. 
Yom mi laꞌ tsajcan. Cojach tiꞌ cabaꞌ lac Yum yom mi laꞌ wʌcꞌ 
laꞌ tꞌan. 21 Jiñʌch yom bʌ mi laꞌ chꞌujutesan. Jiñʌch lac Dios 
tsaꞌ bʌ i mele jini ñuc tac bʌ yicꞌot bʌbʌqꞌuen tac bʌ tsaꞌ bʌ 
laꞌ qꞌuele. 22  Lac ñojteꞌelob tsaꞌ jubiyob majlel ti Egipto yicꞌot 
i yalobilob, lujuntiquil i chʌncꞌal winicob ti pejtelob. Wʌle 
cabʌletixla come lac Yum Dios tsaꞌix i pꞌojlesayetla cheꞌ 
bajcheꞌ jini ecꞌ tac ti panchan.

I ñuclel lac Yum

11  Jini chaꞌan yom mi laꞌ cꞌuxbin lac Yum Dios. Ti 
pejtelel ora yom mi laꞌ jacꞌben i tꞌan tsaꞌ bʌ i yʌlʌ, 

yicꞌot pejtel i cʌntesʌbal, yicꞌot i mandar, yicꞌot laꞌ ticꞌol. 
2  Laꞌ wujilix bajcheꞌ tsiꞌ juꞌsʌbeyetla laꞌ pusicꞌal jini lac Yum 
Dios, pero maxto anic tsiꞌ yubiyob laꞌ walobilob i juꞌsʌntel i 
pusicꞌal. Cʌmbil laꞌ chaꞌan i ñuclel lac Yum yicꞌot i pꞌʌtʌlel 
yicꞌot i yejtal i pꞌʌtʌlel. 3  Tsaꞌ laꞌ qꞌuele cheꞌ bʌ tsiꞌ pʌsʌ jini 
bʌbʌqꞌuen tac bʌ yicꞌot ñuc tac bʌ i pꞌʌtʌlel tiꞌ contra Faraón 
jini rey ti Egipto yicꞌot tiꞌ contra jini añoꞌ bʌ ti Egipto. 4 Tsaꞌ 
laꞌ qꞌuele chuqui tsaꞌ tumbentiyob jini soldadojob añoꞌ bʌ ti 
Egipto, yicꞌot i caballo, yicꞌot i carreta tac. Tsaꞌ laj jisʌntiyob 
ti colem jaꞌ i cꞌabaꞌ Chʌchʌc bʌ cheꞌ bʌ tsaꞌ tiliyob ti ajñel ti 
laꞌ pat. Lac Yum tsiꞌ laj jisayob ti jaꞌ. Maꞌanix tsiꞌ yʌcꞌʌyetla tiꞌ 
cꞌʌb. Cꞌʌlʌ wʌle librejetixla. 5 Tsaꞌix laꞌ qꞌuele pejtel chuqui tac 
tsiꞌ melbeyetla Dios ti colem bʌ i tiquiñal pañimil, cꞌʌlʌl cheꞌ 
wʌꞌix añetla wʌle. 6  Laꞌ wujil chuqui tsiꞌ mele tiꞌ tojlel Datán 
yicꞌot Abiram, i yalobilob Eliab, tilemoꞌ bʌ ti Rubén. Qꞌuelel 
laꞌ chaꞌan bajcheꞌ tsiꞌ cala i bʌ lum chaꞌan miꞌ mucob tiꞌ wut 
pejtelel israelob. Tsiꞌ laj mujlayob Datán yicꞌot Abiram, yicꞌot 
i yijñamob, yicꞌot i yalobilob, yicꞌot i yototob yicꞌot pejtelel i 
chubʌꞌan. 7 Tsaꞌix laꞌ qꞌuele pejtelel ili ñuc tac bʌ tsaꞌ bʌ i mele 
lac Yum ti cabʌl i pꞌʌtʌlel.

I bendición lac Yum tsaꞌ bʌ wʌn subentiyob
8  Jini chaꞌan yom tsꞌʌcʌl mi laꞌ jacꞌ pejtelel jini mandar 

woli bʌ c subeñetla, chaꞌan mi laꞌ wutsi pꞌʌtesʌntel cheꞌ 
mi laꞌ majlel ti chumtʌl ti jini lum muꞌ bʌ caj laꞌ chꞌʌm. 
9 Cheꞌ jini mi caj i ñajtꞌan laꞌ jabilel ila ti lum muꞌ bʌ caj 
i yʌqꞌueñetla cheꞌ bajcheꞌ tsiꞌ wʌn subeyob lac ñojteꞌelob. 
Cheꞌ jini miꞌ caj ti colel ti utsꞌat pejtelel pʌcꞌʌbʌl. 10 Mach 
tiquinic jini lum muꞌ bʌ caj laꞌ taj cheꞌ bajcheꞌ i lum 
Egipto baꞌ tsaꞌ loqꞌuiyetla. Cheꞌ bʌ tsaꞌ laꞌ chaꞌle pacꞌ ti 
Egipto, tsaꞌix laꞌ jambe i bej yoc jaꞌlel ti laꞌ woc chaꞌan 
miꞌ yʌchꞌesan lum. 11 Yaꞌan wits yicꞌot joctʌl ti jini lum 
baqui mi caj laꞌ cꞌaxel. Miꞌ yʌchꞌan chaꞌan jaꞌal. 12  Lac Yum 
Dios miꞌ cʌntan jini lum. Pejtel ora woliꞌ qꞌuel jini lum ti 
jujumpꞌejl jab.

13  Mi tsaꞌ laꞌ wen jacꞌʌ pejtel i mandar woli bʌ c subeñetla, mi 
xucꞌul mi laꞌ cꞌuxbin lac Yum Dios, mi xucꞌul mi laꞌ bʌcꞌñan 
ti pejtelel laꞌ pusicꞌal yicꞌot ti pejtelel laꞌ ñaꞌtʌbal, 14 muqꞌuix 
i choc tilel jini jaꞌal cheꞌ tiꞌ yorajlel, jini seb bʌ jaꞌal yicꞌot 
jini wiꞌilix bʌ chaꞌan miꞌ wen colel laꞌ pacꞌ. Cheꞌ jini mi caj 
laꞌ wen chaꞌlen cꞌajbal. Mi caj laꞌ wen taj i yaꞌlel tsꞌusub 
yicꞌot aceite. 15 Muqꞌuix i yʌqꞌueñetla jaꞌel jini jam ti laꞌ jamil 
chaꞌan miꞌ cꞌux laꞌ wʌlacꞌ. Jatetla jaꞌel mi caj laꞌ taj cabʌl i 
bʌl laꞌ ñʌcꞌ. Tijicña mi caj laꞌ wajñel. 16  Jini chaꞌan yom chʌn 
xucꞌul laꞌ pusicꞌal. Mach yomic mi laꞌ tʌtsꞌ laꞌ bʌ chaꞌan mi 
laꞌ chꞌujutesan jini melbil tac bʌ dios. Mach yomic mi laꞌ 
ñocchocon laꞌ bʌ tiꞌ tojlel. 17 Mi cheꞌʌch mi laꞌ mel cheꞌ bajcheꞌ 
ticꞌbiletla, mi caj i michꞌan lac Yum. Mi caj i ñupꞌ jini tocal 
chaꞌan maꞌanix miꞌ chʌn tilel jaꞌal. Maꞌanix mi caj i colel 
pʌcꞌʌbʌl. Cheꞌ jini mach jalix mi caj laꞌ wajñel ti jini wen bʌ 
lum tsaꞌ bʌ i yʌqꞌueyetla lac Yum.

18  Pero yom mi laꞌ chʌn acꞌ ti laꞌ pusicꞌal pejtelel c tꞌan. Mach 
yomic miꞌ ñajʌyel laꞌ chaꞌan. Yom mi laꞌ cʌch ti laꞌ cꞌʌb baꞌ mi 
laꞌ teñe qꞌuel, yicꞌot jaꞌel ti laꞌ pam chaꞌan mi laꞌ chʌn ñaꞌtan. 
19 Yom mi laꞌ chʌn cʌntesan laꞌ walobilob cheꞌ buchuletla ti 
laꞌ wotot, yicꞌot cheꞌ maꞌ majlel ti xʌmbal ti bij, yicꞌot cheꞌ 
mi laꞌ caj ti ñoltʌl, yicꞌot cheꞌ miꞌ laꞌ chaꞌ chꞌojyel. 20 Yom 
mi laꞌ tsꞌijban jaꞌel tiꞌ chumteꞌelel laꞌ wotot, yicꞌot tiꞌ tiꞌ laꞌ 
wotot, 21 chaꞌan miꞌ wen tamꞌesʌntel laꞌ jabilel yicꞌot i jabilel 
laꞌ walobilob ti jini lum muꞌ bʌ i yʌqꞌueñetla lac Yum cheꞌ 
bajcheꞌ tsiꞌ wʌn subeyob laꞌ ñojteꞌelob. Cheꞌ jini tijicñayetla 
ti pejteletla cheꞌ yaꞌ to an jini panchan tiꞌ chañelal pañimil. 
22  Come mi tsꞌʌcʌl mi laꞌ jacꞌ pejtelel ili mandar muꞌ bʌ c 
subeñetla, mi cꞌux mi laꞌ wubin lac Yum Dios, mi xucꞌul mi laꞌ 
chʌn ñopben i bijlel chaꞌan mi laꞌ tsajcan, 23  cheꞌ jini lac Yum 
mi caj i choc loqꞌuel pejtel jini winicob añoꞌ bʌ ti tejclum tac. 
Mi caj laꞌ chꞌʌmben i lum, anquese ñumen pꞌʌtʌlob bajcheꞌ 
jatetla. 24 Laꞌ chaꞌañʌch pejtelel jini lum baqui mi caj laꞌ cꞌotel 
ti xʌmbal, yaꞌ ti colem bʌ i tiquiñal pañimil cꞌʌlʌl ti Líbano, 
yicꞌot yaꞌ ti ñojaꞌ i cꞌabaꞌ Eufrates baꞌ miꞌ pasel qꞌuin, cꞌʌlʌl ti 
colem ñajb yaꞌ baꞌ miꞌ bʌjlel qꞌuin. 25 Maꞌanic majqui mi caj 
i wis ticꞌlañetla, come lac Yum Dios muqꞌuix caj i yʌqꞌueñob 
i bʌcꞌñañetla baqui jach mi laꞌ ñumel cheꞌ bajcheꞌ tsiꞌ wʌn 
subeyetla.

26  Ñaꞌtanla jini chaꞌchajp tilem bʌ ti Dios. An bendición 
yicꞌot an i michꞌlel Dios. Yajcanla. 27 An laꞌ bendición tilem 
bʌ ti Dios mi tsaꞌ laꞌ chʌn jacꞌbe i tꞌan lac Yum Dios woli bʌ c 
subeñetla wʌle. 28  Mi caj laꞌ taj wocol chaꞌan i michꞌlel Dios mi 
tsaꞌ laꞌ ñusʌbe i tꞌan lac Yum Dios, mi tsaꞌ loqꞌuiyetla ti jini bij 
woli bʌ c subeñetla chaꞌan mi laꞌ yajcan majlel i dios tac jini 
winicob parte bʌ i lumal. 29 Cheꞌ tsaꞌix i pʌyʌyetla ochel ti jini 
lum lac Yum, cheꞌ chꞌʌmbilix ti laꞌ wenta, cheꞌ jini yaꞌ yom 
miꞌ laꞌ sub jini bendición yaꞌ ti wits i cꞌabaꞌ Gerizim. Jixcu 
jini wocol chaꞌan i michꞌlel, yaꞌ yom mi laꞌ sub ti wits i cꞌabaꞌ 
Ebal. 30 Jiñʌch chaꞌpꞌejl wits ti junwejl Jordán baꞌ miꞌ bʌjlel 
qꞌuin lʌcꞌʌl ti Gilgal. An tiꞌ tꞌejl jini cꞌolol am bʌ ti More yaꞌ baꞌ 
chumulob cananeojob añoꞌ bʌ ti Arabá. 31 Mux caj laꞌ cꞌaxel ti 
Jordán chaꞌan mi laꞌ chumtʌl ti jini lum woli bʌ i yʌqꞌueñetla 
lac Yum Dios. Mux caj laꞌ chꞌʌm chaꞌan mi laꞌ chaꞌlen chumtʌl. 
32  Yom mi laꞌ wen jacꞌben pejtelel i tꞌan yicꞌot i mandar lac 
Yum woli bʌ c subeñetla wʌle.

An jach jumpꞌejl Chꞌujul* bʌ Ajñibʌl

12  Ñopola mandar yom bʌ mi laꞌ chʌn jacꞌ ti pejtelel ora 
ti jini lum woli bʌ i yʌqꞌueñetla lac Yum, i Dios lac 

ñojteꞌelob. Yaꞌ yom mi laꞌ chumtʌl ti pejtelel ora cheꞌ cuxulet 
to la. 2  Mi caj laꞌ laj jisan pejtelel jini ajñibʌl tac baqui woliꞌ 
chꞌujutesañob i diosteꞌ tiꞌ chañelal wits, yicꞌot ti bujtʌl tac, 
yicꞌot tiꞌ yʌxñʌlel colem teꞌ. 3  Yom mi laꞌ jemben i pulʌntib 
tac, yicꞌot jini waꞌal bʌ xajlel tac muꞌ bʌ i chꞌujutesañob. Yom 
mi laꞌ pul jini chꞌujul bʌ teꞌ i chaꞌañob. Yom miꞌ laꞌ jisʌben 
pejtelel i yejtal tac i diosob chaꞌan maꞌanix miꞌ chʌn ñaꞌtʌntel 
i cꞌabaꞌ wʌꞌ ti lum. 4 Mach cheꞌic mi caj laꞌ chꞌujutesan lac Yum. 
5 Dios mi caj i yajcan i yajñib baꞌ mi caj i pʌs i ñuclel. Yaꞌ yom 
mi laꞌ majlel laꞌ chꞌujutesan yaꞌ baꞌ mi caj i chumtʌl lac Yum. 
6  Yaꞌ yom mi laꞌ pʌyben tilel i majtan muꞌ bʌ caj i laj pulel, 
yicꞌot i majtan muꞌ bʌ caj i tsʌnsʌntel, yicꞌot laꞌ diezmo, yicꞌot 
laꞌ wofrenda, yicꞌot jaꞌel jini tꞌan muꞌ bʌ caj laꞌ wʌcꞌ, yicꞌot 
jini majtañʌl tilem bʌ ti laꞌ pusicꞌal, yicꞌot i yʌx al laꞌ wacax, 
yicꞌot i yʌx al laꞌ tiñʌmeꞌ. 7 Yaꞌ mi caj laꞌ cꞌux tiꞌ tojlel lac Yum 
Dios. Cheꞌ jini mi caj laꞌ taj tijicña bʌ laꞌ pusicꞌal ti pejtelel laꞌ 
weꞌtel, jatetla yicꞌot laꞌ piꞌʌlob, come aqꞌuebiletix laꞌ bendición 
ti lac Yum Dios. 8  Mach cheꞌic mi caj laꞌ mel bajcheꞌ woli laꞌ 

mel ilayi, come jujuntiquil miꞌ mel cheꞌ bajcheꞌ yom i pusicꞌal. 
9 Cꞌʌlʌl wʌle maxto ochemeticla yaꞌ baꞌ mi caj laꞌ cꞌaj laꞌ wo ti 
jini lum muꞌ bʌ i yʌqꞌueñetla lac Yum. 10 Pero muqꞌuix cajel laꞌ 
cꞌaxel ti Jordán jaꞌ. Mi caj laꞌ chumtʌl yaꞌ baꞌ miꞌ tꞌoxbeñetla 
lum lac Yum Dios. Jini mi caj i yutsꞌesañob laꞌ contrajob ti laꞌ 
joytʌlel. Mi caj laꞌ chaꞌlen chumtʌl ti ñʌchꞌʌl. 11 Yom tsꞌʌcʌl mi 
laꞌ chꞌʌm majlel chuqui mic subeñetla yaꞌ tiꞌ yajñib lac Yum 
Dios yajcʌbil bʌ i chaꞌan. Yaꞌ yom mi laꞌ chꞌujutesan. Yaꞌ yom 
mi laꞌ wʌqꞌuen jini pulbil tac bʌ majtañʌl, yicꞌot tsʌnsʌbil bʌ 
majtañʌl, yicꞌot laꞌ diezmo, yicꞌot laꞌ wofrenda tac, yicꞌot jaꞌel 
pejtel muꞌ bʌ laꞌ wʌqꞌuen lac Yum. 12  Mux caj laꞌ wubin tijicña 
bʌ tiꞌ tojlel lac Yum Dios, jatetla yicꞌot pejtel laꞌ walobilob, 
chꞌiton bʌ yicꞌot xchꞌoc bʌ, yicꞌot jaꞌel laꞌ winicob, yicꞌot laꞌ 
criadajob, yicꞌot jaꞌel jini levíjob, chumuloꞌ bʌ ti tejclum tac, 
come maꞌanic i lum ti laꞌ tojlel. 13  Tsajalet chaꞌan maꞌanic miꞌ 
laꞌ wʌqꞌuen i majtan Dios baqui jach yom laꞌ pusicꞌal. 14 Pero 
yaꞌ jach yom mi laꞌ wʌcꞌ tiꞌ yajñib lac Yum yajcʌbil bʌ i 
chaꞌan tiꞌ tojlel junmojt israelob. Yaꞌ yom mi laꞌ wʌqꞌuen jini 
pulbil tac bʌ majtañʌl. Yaꞌ yom mi laꞌ mel pejtelel chuqui mic 
subeñetla.

15 Pero yaꞌ ti laꞌ wotot cheꞌ laꞌ wom weꞌelʌl, mi mejlel laꞌ 
tsʌnsan cheꞌ bajcheꞌ jaycojt laꞌ wom tsaꞌix bʌ i yʌqꞌueyetla lac 
Yum Dios. Majqui jach yom i cꞌux, mi sʌc o mi mach sʌquic, 
laꞌ i cꞌux. 16  Cojach mach yomic mi laꞌ cꞌuxben i chꞌichꞌel. Yom 
miꞌ laꞌ becꞌ cheꞌ bajcheꞌ miꞌ laꞌ becꞌ jini jaꞌ. 17 Mach yomic miꞌ 
laꞌ cꞌux ti laꞌ wotot i wut laꞌ pʌcꞌʌb tsaꞌix bʌ laꞌ wʌcꞌʌ chaꞌan 
laꞌ diezmo, mi laꞌ tsꞌusub, mi laꞌ waceite, mi jinic i yʌxꞌal laꞌ 
wacax, mi laꞌ tiñʌmeꞌ, mi jinic tsaꞌix bʌ laꞌ wʌlʌ chaꞌan mi caj 
laꞌ wʌqꞌuen lac Yum. Mach yomic laꞌ bajñel cꞌʌn jini majtañʌl 
mi ofrenda tilem bʌ ti laꞌ pusicꞌal. 18  Cꞌuxula yaꞌ tiꞌ wut lac 
Yum Dios, yaꞌ tiꞌ yajñib yajcʌbil bʌ i chaꞌan. Yaꞌ yom miꞌ laꞌ 
majlel, yicꞌot laꞌ walobilob, yicꞌot laꞌ winic, yicꞌot laꞌ criada, 
yicꞌot jini leví chumul bʌ ti laꞌ lum. Cheꞌ jini mi caj laꞌ taj i 
tijicñʌyel laꞌ pusicꞌal ti lac Yum ti pejtelel chuqui mi laꞌ mel. 
19 Yom tsajiletla chaꞌan miꞌ laꞌ cʌntan jini levíjob cheꞌ cuxulet 
to la.

20 Lac Yum mi caj i ñuqꞌuesan laꞌ lum cheꞌ bajcheꞌ tsiꞌ wʌn 
subeyetla. Cheꞌ jini cheꞌ laꞌ wom laꞌ cꞌux weꞌelʌl mi mejlel 
laꞌ cꞌux. 21 Mi ñajt chumuletla, mi wocol mi laꞌ majlel laꞌ 

chꞌujutesan i cꞌabaꞌ lac Yum tiꞌ yajñib yajcʌbil bʌ i chaꞌan, cheꞌ 
jini mi mejlel laꞌ tsʌnsan jini wacax yicꞌot laꞌ tiñʌmeꞌ tsaꞌ bʌ i 
yʌqꞌueyetla lac Yum, pero cheꞌʌch yom mi laꞌ mel cheꞌ bajcheꞌ 
tsac subeyetla. Cheꞌ jini mi mejlel laꞌ cꞌux ti laꞌ wotot pejtelel 
chuqui laꞌ wom. 22  Mi mejlel laꞌ cꞌuxeꞌ cheꞌ bajcheꞌ mi laꞌ cꞌux 
chijmay. Jini sʌc bʌ yicꞌot jini mach bʌ sʌquic mi mejlel i 
cꞌuxob. 23  Pero yom tsajiletla chaꞌan maꞌanic miꞌ laꞌ cꞌuxben 
i chꞌichꞌel, come i chꞌichꞌel i cuxtʌlelʌch. Jini chaꞌan mach 
yomic miꞌ laꞌ cꞌuxben i cuxtʌlel yicꞌot i bʌcꞌtal. 24 Mach yomic 
miꞌ laꞌ cꞌux i chꞌichꞌel. Yom mi laꞌ becꞌ ti lum cheꞌ bajcheꞌ jaꞌ. 
25 Mi cheꞌʌch mi laꞌ mel, mi caj i yujtel ti utsꞌat pejtel chuqui 
mi laꞌ mel. Cheꞌ yom jaꞌel tiꞌ tojlel laꞌ walobilob ti pejtelel ora. 
Cheꞌ jini mi caj laꞌ mel chuqui utsꞌat tiꞌ wut lac Yum. 26  Pero 
yom mi laꞌ chꞌʌmben majlel lac Yum jini chꞌujul bʌ majtañʌl* 
yicꞌot jini ofrenda tac tsaꞌ bʌ laꞌ wʌlʌ muꞌ bʌ caj laꞌ wʌqꞌuen 
lac Yum. Yom mi laꞌ chꞌʌm majlel tiꞌ yajñib lac Yum yajcʌbil 
bʌ i chaꞌan. 27 Cheꞌ jini yom mi laꞌ wʌqꞌuen jini pulbil tac bʌ 
majtañʌl, i bʌcꞌtal yicꞌot i chꞌichꞌel, yaꞌ tiꞌ pam jini pulʌntib* 
i chaꞌan lac Yum Dios. Yom mi laꞌ becꞌben i chꞌichꞌel tiꞌ pam 
jini pulʌntib i chaꞌan lac yum Dios. Pero mi mejlel laꞌ cꞌuxben 
i bʌcꞌtal jini majtañʌl. 28  Yom miꞌ laꞌ wen jacꞌ pejtelel jini 
mandar woli bʌ c subeñetla chaꞌan utsꞌat mi laꞌ ñusan qꞌuin 
jatetla yicꞌot pejtel laꞌ walobilob ti pejtelel ora. Come jiñʌch 
utsꞌat bʌ yicꞌot toj bʌ tiꞌ wut lac Yum.

Tsaꞌ wʌn subentiyob chaꞌan maꞌanic 
miꞌ chꞌujutesañob dios tac

29 Cheꞌ baqui ora lac Yum Dios mi caj i jisan pejtel jini 
winicob yaꞌ baqui mi laꞌ majlel ti chumtʌl, 30 tsajin laꞌ bʌ ame 
sojquiquetla lajal bajcheꞌob. Mach yomic mi laꞌ ñopbeñob i 
diosob ame mi laꞌ chꞌujutesañob. Mach yomic mi laꞌ mel cheꞌ 
bajcheꞌ tsiꞌ meleyob. 31 Come tsꞌaꞌlebil tiꞌ wut lac Yum pejtel 
chuqui miꞌ melob tiꞌ cꞌabaꞌ i diosob. Miꞌ pulob i yalobilob, 
chꞌitoñob yicꞌot xchꞌoc bʌ i yalobilob chaꞌan i majtan i dios tacob.

32  Yom tsajiletla. Jacꞌʌla pejtel woli bʌ c subeñetla. Mach 
yomic mi laꞌ xʌb otsan a tꞌan. Mach yomic mi laꞌ tꞌox jisan.

13  Cheꞌ miꞌ tilel ti laꞌ tojlel xꞌaltꞌan yicꞌot jini muꞌ bʌ i 
ñajlen chuqui miꞌ yujtel, mi tsiꞌ subeyetla chuqui mi caj 

i yujtel, 2  anquese miꞌ tsꞌʌctiyel jini tsaꞌ bʌ i yʌlʌ yicꞌot i yejtal i 

pꞌʌtʌlel, mux caj laꞌ ñaꞌtan mach isujmic mi tsaꞌ caji i subeñetla: 
“Conla baꞌan jini dios tac mach bʌ laj cʌñʌyic chaꞌan mi lac 
chꞌujutesan”, mi cheꞌen, 3  mach mi laꞌ ñichꞌtʌben i tꞌan jini 
xꞌaltꞌan yicꞌot jini muꞌ bʌ i ñajlen chuqui miꞌ yujtel, come lac 
Yum Dios woliꞌ yilan laꞌ pusicꞌal chaꞌan miꞌ qꞌuel mi isujm woli 
laꞌ cꞌuxbin lac Yum Dios ti pejtelel laꞌ pusicꞌal yicꞌot ti pejtelel laꞌ 
chꞌujlel. 4 Yom mi laꞌ chʌn chaꞌlen xʌmbal tiꞌ bijlel lac Yum Dios. 
Cojach jini yom mi laꞌ bʌcꞌñan. Yom mi laꞌ jacꞌben i mandar. 
Jini jach yom mi laꞌ yuman. Yom mi laꞌ tsajcan ti pejtelel 
ora. 5 Jini xꞌaltꞌan yicꞌot jini muꞌ bʌ i ñajlen chuqui miꞌ yujtel 
muqꞌuix caj i chʌmel, come tsiꞌ subeyetla chaꞌan mi laꞌ chaꞌlen 
jontolil tiꞌ tojlel lac Yum Dios tsaꞌ bʌ i locꞌsayetla ti Egipto. Dios 
tsiꞌ locꞌsayetla baꞌan jini majtan eꞌtel. Jini payxo bʌ xꞌaltꞌan tsiꞌ 
ñopo i choquetla loqꞌuel tiꞌ bijlel lac Yum baqui tsiꞌ cʌntesayetla 
lac Yum. Putsꞌtanla ili jontolil. Chocola loqꞌuel ti laꞌ tojlel.

6  Mi tsiꞌ subeyetla laꞌ piꞌʌl, mi i yalobil laꞌ majan ñaꞌ, mi a 
walobil, mi a wijñam, mi a cʌñʌ bʌ, mi tsiꞌ mucu subeyet: 

“Conla chaꞌan mi lac chꞌujutesan yan tac bʌ dios”, mi cheꞌob, 
mach mi laꞌ jacꞌbeñob. Mi pʌybiletla baꞌan i diosob winicob 
ti lʌcꞌʌl o ti ñajtʌl, mi maxto cʌmbilic laꞌ chaꞌan, mach bʌ 
anic tsiꞌ cʌñʌyob laꞌ ñojteꞌelob jaꞌel, mach mi laꞌ jacꞌbeñob 
i tꞌan. 7 Mach mi laꞌ ñopben i diosob yan tac bʌ tejclum ti 
laꞌ joytʌlel, baqui jach añob, mi wʌꞌi mi ti ñajt bʌ pañimil. 
8  Mach yomic mi laꞌ majlel yicꞌot jini muꞌ bʌ i pʌyetla. 
Mach mi laꞌ ñichꞌtʌben i tꞌan. Mach mi laꞌ coltan. Mach 
yomic mi laꞌ toꞌol mucben i mul. 9 Pero yom mi laꞌ tsʌnsan. 
Majqui jach tsaꞌ ilʌbenti i pusicꞌal, laꞌ i jul ñaxan. Ti wiꞌil 
yom mi laꞌ jul ti laꞌ pejtelel. 10 Yom mi laꞌ jul ti xajlel jinto 
miꞌ chʌmel, come tsiꞌ lon ñaꞌta i locꞌsañetla tiꞌ tojlel lac 
Yum Dios tsaꞌ bʌ i pʌyʌyetla loqꞌuel tiꞌ lumal Egipto baꞌan 
majtan eꞌtel. 11 Mi caj i yubiñob pejtelel israelob. Cheꞌ jini 
miꞌ cajelob ti bʌqꞌuen. Maꞌanix mi caj i chʌn melob cheꞌ 
bajcheꞌ jini. 12-14 Cheꞌ miꞌ tilelob xjontolilob ti laꞌ tejclum 
tac baꞌ woliꞌ pʌyetla lac Yum, mi tsiꞌ pʌyʌyob loqꞌuel jini 
xchumtʌlob tiꞌ bijlel lac Yum chaꞌan miꞌ chꞌujutesañob 
jini dios tac mach bʌ cʌmbilic laꞌ chaꞌan, cheꞌ ubibilix laꞌ 
chaꞌan, yom mi laꞌ wen cꞌajtin ti cꞌunteꞌ bʌ tꞌan mi isujm 
jini tꞌan. Mi isujm tsaꞌix i teche jini jontolil ti jumpꞌejl 
tejclum, 15 wersa yom mi laꞌ tsʌnsan pejtel chumuloꞌ bʌ ti 

jini tejclum. Yom mi laꞌ laj jisañob ti pejtelob yicꞌot pejtel 
chuqui an i chaꞌañob, yicꞌot i yʌlacꞌ. 16  Cheꞌ jini yom mi 
laꞌ muchꞌquin pejtelel i chubʌꞌañob yaꞌ ti calle chaꞌan mi 
laꞌ pul cheꞌ bajcheꞌ pulbil bʌ i majtan lac Yum. Cheꞌ jini 
muchꞌul mi caj i cʌytʌl jini tejclum ti pejtelel ora. Maꞌanic 
mi caj i chʌn waꞌchocontel jini tejclum. 17 Mach yomic mi laꞌ 
wis tʌl jini chocbilix bʌ. Cheꞌ jini mi caj i lajmel i michꞌajel 
Dios lac Yum chaꞌan miꞌ pꞌuntañetla. Cheꞌ jini muqꞌuix i 
pꞌojlesañetla cheꞌ bajcheꞌ tsiꞌ wʌn subeyob laꞌ ñojteꞌelob. 
18  Mi xucꞌul mi laꞌ jacꞌben pejtelel i mandar woli bʌ c 
subeñetla chaꞌan mi laꞌ mel chuqui toj tiꞌ wut lac Yum, mi 
caj i pꞌuntañetla.

14  Come i yalobiletla lac Yum Dios. Mach yomic mi laꞌ 
tsep laꞌ bʌ. Mach yomic mi laꞌ jujchin laꞌ jol yaꞌ ti laꞌ 

pam chaꞌan tiꞌ caj jini chʌmeñoꞌ bʌ cheꞌ bajcheꞌ miꞌ melob jini 
muꞌ bʌ i chꞌujutesañob jini melbil bʌ dios tac. 2  Come chꞌujul 
bʌ i tejclumetla lac Yum Dios. Yajcʌbiletla i chaꞌan, chaꞌan mi 
laꞌ wajñel ti chꞌujul tiꞌ tojlel lac Yum. Mach cheꞌiquetla bajcheꞌ 
yañoꞌ bʌ tejclumob ti pañimil.

Jini sʌc bʌ yicꞌot ticꞌbil bʌ bʌteꞌel tac 
(Lv. 11.1-47)

3-5 Mach yomic mi laꞌ cꞌux jini bibiꞌ tac bʌ bʌteꞌel. Tsꞌaꞌ miꞌ 
qꞌuel Dios. Yom mi laꞌ cꞌux iliyi: wacax, tiñʌmeꞌ, chivo, meꞌ, 
gacela, corzo, mateꞌ chivo, íbice, antílope, mateꞌ tiñʌmeꞌ. 
6  Pejtelel jini xacꞌal bʌ i yoc jini yujil bʌ chaꞌ letsel i bucꞌbal, 
mi mejlel laꞌ cꞌux. 7 Pero mach yomic mi laꞌ cꞌux jini yujil bʌ 
chaꞌ letsel i bucꞌbal mi mach xacꞌalic i yoc. Jiñʌch camello, 
yicꞌot tꞌul, yicꞌot ujchib. Yom mi laꞌ qꞌuel ti bibiꞌ. 8  Mach yomic 
mi laꞌ cꞌux jaꞌel jini chitam, anquese xacꞌal i yoc, pero mach 
yujilic chaꞌ letsel i bucꞌbal. Jini chaꞌan mach sʌquic i bʌcꞌtal. 
Mach yomic mi laꞌ cꞌux. Mach yomic mi laꞌ tʌl.

9 Pejtelel chuqui an ti mal jaꞌ mi mejlel laꞌ cꞌux, jini an tac bʌ 
i weloꞌ jaꞌ yicꞌot i sujl. 10 Pero pejtelel jini mach bʌ anic i weloꞌ 
jaꞌ yicꞌot i sujl mach yomic mi laꞌ cꞌux, come bibiꞌ.

11-18  Pejtelel jini sʌc tac bʌ mateꞌmut mi mejlel laꞌ cꞌux. Jiñʌch 
ili mateꞌmut mach bʌ mejlic laꞌ cꞌuxeꞌ: xiyeꞌ, xtaꞌjol, azor, 
gallinazo, milano ti chajp ti chajp, xwachin ti chajp ti chajp, 
avestruz, xcuj, xjochꞌ, pelícano, buitre, somor mujo, cigüeña, 

jaꞌal pech, abubilla, sutsꞌ. 19-20 Maꞌanic mi mejlel laꞌ cꞌux i 
chʌñil pañimil yujil tac bʌ wejlel. Jini yajcʌbil tac bʌ, jini sʌc 
bʌ mi mejlel laꞌ cꞌux.

21 Mach yomic mi laꞌ cꞌux jini chʌmen bʌ alʌcꞌʌl mi bʌteꞌel. 
Mi mejlel laꞌ wʌqꞌuen jini winicob parte bʌ i lumal chumuloꞌ 
bʌ ti laꞌ lum. Jini mi mejlel i cꞌuxob, cheꞌ jaꞌel mi mejlel 
laꞌ chombeñob. Partejetla, chꞌujul bʌ i tejclumetla lac Yum 
Dios. Mach yomic mi laꞌ chꞌʌx jini alʌ chivo tiꞌ yaꞌlel i chuꞌ 
i ñaꞌ.

Mandar chaꞌan jini diezmo
22  Jujumpꞌejl jab wersa mi caj laꞌ wʌcꞌ diezmo loqꞌuem 

bʌ ti pejtelel i wut laꞌ pʌcꞌʌb muꞌ bʌ i loqꞌuel ti laꞌ weꞌtel. 
23  Cheꞌ jini mi caj laꞌ cꞌuxeꞌ tiꞌ tojlel lac Yum Dios yaꞌ ti 
yajñib yajcʌbil bʌ i chaꞌan baꞌ miꞌ chꞌujutesʌntel. Jiñʌch 
diezmo muꞌ bʌ i loqꞌuel ti laꞌ tsꞌusub yicꞌot ti laꞌ waceite, 
yicꞌot i yʌxꞌal wacax yicꞌot tiñʌmeꞌ, chaꞌan mi laꞌ ñop laꞌ 
bʌcꞌñan lac Yum Dios ti pejtelel qꞌuin. 24 Cheꞌ cabʌlix woliꞌ 
pꞌojlel a chubʌꞌan chaꞌan i yutslel i pusicꞌal Dios, mi wen 
ñajt i yajñib lac Yum yajcʌbil bʌ i chaꞌan, mi wocol mi 
laꞌ cuchben majlel i majtan yaꞌ baqui miꞌ chꞌujutesʌntel, 
25  cheꞌ jini mi mejlel laꞌ chon jini diezmo chaꞌan mi laꞌ 
chꞌʌm majlel i tojol yaꞌ tiꞌ yajñib lac Yum Dios yaꞌ baꞌ yom 
chꞌujutesʌntel. 26  Cheꞌ cꞌotemetla mi caj laꞌ cꞌʌn jini taqꞌuin 
chaꞌan mi laꞌ mʌn wacax, mi tiñʌmeꞌ, mi tsꞌusub, mi i 
yaꞌlel tsꞌusub mi tsaj o mi pajꞌesʌbilix, o mi chuqui tac jach 
a wom. Yom mi laꞌ chaꞌlen weꞌel yicꞌot pejtelel a piꞌʌlob 
tiꞌ tijicñʌyel laꞌ pusicꞌal yaꞌ tiꞌ tojlel lac Yum Dios. 27 Mach 
yomic mi laꞌ toꞌol ñusan jini levíjob chumuloꞌ bʌ ti laꞌ lum. 
Tꞌoxbeñob jaꞌel laꞌ chaꞌan bʌ, come maꞌanic tsiꞌ tem tajayob 
i lum laꞌ wicꞌot.

28  Tiꞌ jilibal tac uꞌuxpꞌejl jab yom mi laꞌ locꞌben i diezmojlel 
laꞌ pʌcꞌʌb yicꞌot laꞌ wʌlacꞌ tsaꞌ bʌ coli ti ili jab chaꞌan mi 
laꞌ wʌqꞌueñob jini mach bʌ anic i chaꞌanob. 29 Aqꞌueñob 
jini levíjob come maꞌañobic i lum ti laꞌ tojlel, cheꞌ jaꞌel jini 
chꞌoyoloꞌ bʌ ti yambʌ lum, yicꞌot jini mebaꞌ alʌlob, yicꞌot mebaꞌ 
xꞌixicob am bʌ ti laꞌ tejclum. Aqꞌueñob i bʌl i ñʌc chaꞌan miꞌ 
ñajꞌañob. Cheꞌ jini mi caj laꞌ wʌqꞌuentel i yutslel lac Yum Dios 
ti pejtelel laꞌ weꞌtel.

Jini jabilel cheꞌ miꞌ ñusʌntel bet tac

15  Ti wuwucpꞌejl jab wersa mi caj laꞌ ñusʌben laꞌ bʌ laꞌ 
bet. 2  Cheꞌ bajcheꞌ jini mi caj laꞌ mel. Jini tsaꞌ bʌ i 

yʌcꞌʌ i taqꞌuin ti majan tiꞌ tojlel i piꞌʌlob mi caj i jisʌben i bet. 
Mach mejlic i chʌn cꞌajtiben i piꞌʌl, come tsaꞌix ñusʌbenti i 
bet, come i yorajlelix i ñusʌntel cheꞌ bajcheꞌ tsiꞌ yʌlʌ lac Yum. 
3  Mi mejlel laꞌ chʌn cꞌajtiben i qꞌuexol laꞌ taqꞌuin jini am bʌ ti 
yambʌ lum, pero mi caj laꞌ ñusʌben i bet laꞌ piꞌʌlob. 4 Pero yaꞌ 
ti jini lum muꞌ bʌ caj i yʌqꞌueñet Dios maꞌanic mi caj i tajtʌl 
pꞌumpꞌun bʌ cheꞌ xucꞌuletla yicꞌot Dios, come lac Yum mi caj 
i yʌqꞌueñetla cabʌl bendición yaꞌ baꞌ mi laꞌ majlel ti chumtʌl. 
5 Jini jach yom chʌn xucꞌul mi laꞌ wubiben i tꞌan lac Yum 
Dios. Yom mi laꞌ jacꞌben pejtel i mandar woli bʌ c subeñetla. 
6  Lac Yum Dios mi caj i yʌqꞌueñetla bendición cheꞌ bajcheꞌ tsiꞌ 
subeyetla. Muqꞌuix laꞌ wʌqꞌueñob ti majan cabʌl tejclumob, 
pero jatetla mach muqꞌuic laꞌ cꞌajtin ti majan. Cabʌl tejclumob 
mi caj i yochelob ti laꞌ wenta. Yumʌletla tiꞌ tojlelob. Maꞌanic 
mi caj laꞌ yumañob.

7 Mi pꞌumpꞌun juntiquil laꞌ piꞌʌl yaꞌ ti laꞌ lumal muꞌ bʌ caj i 
yʌqꞌueñetla lac Yum Dios, mach yomic chʌc laꞌ pusicꞌal. Mach 
yomic mi laꞌ biꞌlen cheꞌ miꞌ cꞌajtibeñetla i coltʌntel. Aqꞌuen laꞌ 
chubʌꞌan jini pꞌumpꞌun bʌ. 8  Yom mi laꞌ wʌqꞌuen ti majan cheꞌ 
bajcheꞌ jaypꞌis miꞌ cꞌajtibeñet. 9 Tsajin laꞌ bʌ ame tilic jontol bʌ 
pensar ti laꞌ pusicꞌal ame laꞌ wʌl: “Wolix i joloñel wʌcpꞌejl jab. 
Talix i yorajlel cheꞌ miꞌ ñusʌbentelob i bet”. Mach cheꞌeticla. 
Mi toꞌol jach miꞌ majlel jini pꞌumpꞌun bʌ laꞌ piꞌʌl chaꞌan 
maꞌanic tsaꞌ laꞌ wʌqꞌue chuqui yom, woli laꞌ tsꞌaꞌlen. Awilan 
bʌbʌqꞌuen miꞌ pejcan lac Yum chaꞌan miꞌ cajtin meloñel. Cheꞌ 
jini mi caj laꞌ toj laꞌ mul. 10 Yom mi laꞌ wʌqꞌuen ti pejtelel laꞌ 
pusicꞌal. Mach yomic chaꞌchajp laꞌ pusicꞌal cheꞌ mi laꞌ wʌqꞌuen. 
Cheꞌ jini muqꞌuix i yutsi coltañetla lac Yum ti pejtelel laꞌ 
weꞌtel. 11 Come an pꞌumpꞌuñoꞌ bʌ laꞌ wicꞌot ti pejtelel ora. Jini 
chaꞌan wolic subeñetla chaꞌan mi laꞌ coltan laꞌ piꞌʌlob.

I coltʌntel winicob añoꞌ bʌ tiꞌ yum 
(Ex. 21.1-11)

12  Mi tsaꞌ ochi ti a wenta juntiquil a piꞌʌl, mi winic mi xꞌixic 
woli bʌ i chojñel chaꞌan i bet, libre yom maꞌ choc sujtel tiꞌ 

yotot cheꞌ miꞌ joloñel wʌcpꞌejl jab eꞌtel. Laꞌ loqꞌuic ti libre 
ti wucpꞌejlel jab. 13-14 Cheꞌ miꞌ loqꞌuel ti a wenta mach a toꞌo 
choc sujtel cheꞌ meqꞌuel i cꞌʌb. Pero yom maꞌ wʌqꞌuen tiñʌmeꞌ 
loqꞌuem bʌ ti a wʌlacꞌ, yicꞌot trigo loqꞌuem bʌ ti a chaꞌan bʌ, 
yicꞌot i yaꞌlel tsꞌusub lotbil bʌ a chaꞌan. Lac Yum tsiꞌ yʌqꞌueyet 
pejtel jini. Jini chaꞌan yom maꞌ wʌqꞌuen jaꞌel. 15 Yom mi laꞌ 
ñaꞌtan bajcheꞌ añetla ti yambʌ ora cheꞌ añetla ti laꞌ yum ti 
Egipto, pero lac yum Dios tsiꞌ locꞌsayetla. Jini chaꞌan wersa 
yom maꞌ jacꞌ ili mandar. 16  Mi mach yomic loqꞌuel a winic, mi 
tsiꞌ subeyet: “Mach comic j cʌyet, come cꞌux mi cubiñet yicꞌot 
añoꞌ bʌ ti a wotot. Utsꞌat bajcheꞌ añon ti a wotot”, mi cheꞌen, 
17 yom maꞌ chꞌʌm acuxan chaꞌan maꞌ chꞌuben i chiquin. Cheꞌ 
jini a winicʌch. Miꞌ chʌn ajñel a wicꞌot ti pejtelel ora. Cheꞌʌch 
yom maꞌ melben jaꞌel a criada mi mach yomic loqꞌuel ti a 
wenta. 18  Mach yomic chaꞌchajp a pusicꞌal cheꞌ maꞌ wʌcꞌ ti libre 
chaꞌan miꞌ sujtel tiꞌ yotot, come pejtel xꞌeꞌtel yom i tojol chaꞌan 
i yeꞌtel, pero jini tsiꞌ toꞌol melbeyet a weꞌtel chaꞌan tsaꞌ mʌñʌ. 
Lac Yum muqꞌuix i wen coltañet ti pejtelel a weꞌtel.

I majtan lac Yum
19 Yom mi laꞌ wʌqꞌuen lac Yum Dios pejtelel i tat bʌ i yʌxꞌal 

laꞌ wacax yicꞌot laꞌ tiñʌmeꞌ. Mach yomic mi laꞌ cꞌʌn ti eꞌtel i 
yʌxꞌal laꞌ wʌlacꞌ. Mach yomic mi laꞌ tsepben i tsutsel i yʌxꞌal laꞌ 
tiñʌmeꞌ mi laꞌ chivo. 20 Pero muqꞌuix laꞌ cꞌux weꞌelʌl jujumpꞌejl 
jab, jatet yicꞌot jini a piꞌʌlob. Yaꞌ yom mi laꞌ cꞌux tiꞌ wut 
lac Yum Dios ti jini ajñibʌl yajcʌbil bʌ i chaꞌan. 21 Mi mach 
cꞌoqꞌuic jini alʌcꞌʌl mi xpotsꞌ, mi mach wenic i yoc, mi yambʌ 
mach bʌ utsꞌat, mach yomic mi laꞌ wʌqꞌuen lac Yum Dios. 
22  Pero yaꞌ jach yom mi laꞌ cꞌux baqui chumuletla. Mi bibiꞌetla 
o mi sʌquetla, mi mejlel laꞌ cꞌux yaꞌ baꞌ chumuletla cheꞌ bajcheꞌ 
mi laꞌ cux gacela yicꞌot tat meꞌ. 23  Mach yomic mi laꞌ cꞌuxben i 
chꞌichꞌel. Beqꞌue ti lum cheꞌ bajcheꞌ mi laꞌ becꞌ jaꞌ.

Jini qꞌuin tac ti jujumpꞌejl jab 
(Ex. 23.14-17; 34.18-24)

16  Ti jujumpꞌejl jab cheꞌ ti abril yom mi laꞌ mel qꞌuin 
chaꞌan Pascua tiꞌ tojlel lac Yum Dios. Come ti jim 

bʌ ora lac Yum Dios tsiꞌ locꞌsayetla ti Egipto cheꞌ ti acꞌʌlel. 
2  Yom mi laꞌ chꞌʌmben majlel i majtan lac Yum ti qꞌuiñijel, mi 

wacax mi tiñʌmeꞌ. Yom mi laꞌ tsʌnsʌben lac Yum Dios yaꞌ ti 
Chꞌujul bʌ Ajñibʌl yajcʌbil bʌ i chaꞌan lac Yum baꞌ mi caj i 
chꞌujutesʌntel. 3  Yom mi laꞌ cꞌux weꞌel yicꞌot waj mach bʌ anic 
i levadurajlel*. Wucpꞌejl qꞌuin mach yomic mi laꞌ cꞌux waj am 
bʌ i levadurajlel chaꞌan mi laꞌ ñaꞌtan bajcheꞌ tsaꞌ loqꞌuiyetla 
tiꞌ lumal Egipto. Maꞌanic tsaꞌ mejli a xʌb otsan i pajel chaꞌan 
tsaꞌ bʌcꞌ loqꞌuiyetla. Yom mi laꞌ chʌn ñaꞌtan ti pejtelel ora. 
4 Wucpꞌejl qꞌuin mach yomic miꞌ tajtʌl paj bʌ waj ti laꞌ wotot. 
Ti icꞌajel cheꞌ tiꞌ tejchibal qꞌuiñijel mi caj laꞌ tsʌnsan wacax 
o mi tiñʌmeꞌ. Pero mach mejlic ti cʌytʌl i colojbal chaꞌan 
yambʌ qꞌuin. 5 Mach yomic mi laꞌ cꞌuxben i weꞌel jini Pascua 
ti laꞌ wotot. 6  Cojach yom mi laꞌ cꞌux yaꞌ ti Chꞌujul bʌ Ajñibʌl 
yajcʌbil bʌ i chaꞌan lac Yum Dios. Yom mi laꞌ tech jini qꞌuin 
cheꞌ ti icꞌajel cheꞌ woli ti bʌjlel qꞌuin, come jiñʌch i yorajlel 
cheꞌ bʌ tsaꞌ loqꞌuiyetla ti Egipto. 7 Jini weꞌelʌl yom mi laꞌ laj 
pojpon. Cheꞌ ujtemix yom mi laꞌ cꞌux yaꞌ ti ajñibʌl yajcʌbil bʌ 
i chaꞌan lac Yum. Cheꞌ ti sʌcꞌajel mi mejlel laꞌ chaꞌ sujtel ti laꞌ 
wotot. 8  Wʌcpꞌejl qꞌuin yom mi laꞌ cꞌux jini waj mach bʌ anic 
i pajel. Cheꞌ tiꞌ wucpꞌejlel qꞌuin yom mi laꞌ tempan laꞌ bʌ tiꞌ 
tojlel lac Yum Dios ti jujumpꞌejl tejclum baꞌ chumuletla. Mach 
yomic mi laꞌ chaꞌlen eꞌtel ti jini qꞌuin.

9 Ti jim bʌ ora cheꞌ mi laꞌ tech laꞌ tucꞌ i wut trigo, i 
tejchibalʌch wucpꞌejl semana. Cheꞌ bʌ tsaꞌix ñumi wucpꞌejl 
semana, 10 mi caj laꞌ mel jini ñuc bʌ qꞌuiñijel i chaꞌan lac 
Yum Dios, i qꞌuiñilel jini semana tac. Yom mi laꞌ chꞌʌmben 
majlel i majtan locꞌsʌbil bʌ ti pejtelel chuqui tac tsaꞌ laꞌ taja 
ti laꞌ weꞌtel cheꞌ bajcheꞌ jaycujch tsiꞌ yʌqꞌueyetla lac Yum Dios. 
11 Laꞌ ñucꞌac laꞌ pusicꞌal tiꞌ tojlel lac Yum, jatet yicꞌot chꞌiton 
bʌ, yicꞌot xchꞌoc bʌ laꞌ walobilob, yicꞌot laꞌ winicob, yicꞌot laꞌ 
criada, yicꞌot jini levíjob yaꞌ bʌ chumulob laꞌ wicꞌot, yicꞌot jini 
ñajt bʌ chꞌoyolob, yicꞌot mebaꞌ alʌlob, yicꞌot mebaꞌ xꞌixicob 
am bʌ ti laꞌ tojlel. Yaꞌ yom mi laꞌ tempan laꞌ bʌ ti jini ajñibʌl 
yajcʌbil bʌ i chaꞌan lac Yum Dios. 12  Ñaꞌtanla bajcheꞌ tsaꞌ laꞌ 
chaꞌle majtan eꞌtel ti Egipto. Jacꞌʌla ti utsꞌat pejtel jini mandar.

13  Cheꞌ ujtemix laꞌ tucꞌ laꞌ trigo, yicꞌot cheꞌ miꞌ yujtel laꞌ yʌtsꞌ 
laꞌ tsꞌusub, yom mi laꞌ mel qꞌuiñijel. Wucpꞌejl qꞌuin yom mi laꞌ 
mel jini qꞌuin cheꞌ miꞌ melob lejchempat* tac. 14 Laꞌ ñucꞌac laꞌ 
pusicꞌal, jatet, yicꞌot chꞌiton bʌ yicꞌot xchꞌoc bʌ laꞌ walobilob, 
yicꞌot laꞌ winicob, yicꞌot laꞌ criada, yicꞌot jini levíjob, yicꞌot jini 

ñajt bʌ chꞌoyolob, yicꞌot mebaꞌ alʌlob, yicꞌot mebaꞌ xꞌixicob yaꞌ 
bʌ chumulob ti laꞌ lumal. 15 Wucpꞌejl qꞌuin yom mi laꞌ chaꞌlen 
qꞌuiñijel yaꞌ ti ajñibʌl yajcʌbil bʌ i chaꞌan lac Yum Dios, come 
lac Yum mi caj i pʌsbeñetla i yutslel ti pejtelel laꞌ weꞌtel. On 
mi caj laꞌ cꞌaj. Mi caj laꞌ wubin i tijicñʌyel laꞌ pusicꞌal. 16  Uxyajl 
ti jujumpꞌejl jab mi caj i majlelob winicob yicꞌot chꞌiton bʌ laꞌ 
walobilob yaꞌ ti ajñibʌl yajcʌbil bʌ i chaꞌan lac Yum Dios cheꞌ 
tiꞌ qꞌuiñilel jini waj mach bʌ anic i pajel, yicꞌot i qꞌuiñilel jini 
semana tac, yicꞌot i qꞌuiñilel jini Tabernáculo. Mach yomic 
toꞌol meqꞌuel laꞌ cꞌʌb miꞌ laꞌ tilel. 17 Pero ti jujuntiquiletla 
chꞌʌmʌla tilel ofrenda ti pejtelel chuqui tsaꞌ aqꞌuentiyetla cheꞌ 
bajcheꞌ tsiꞌ coltayetla lac Yum Dios.

Tsaꞌ waꞌchoconti jini añoꞌ bʌ i yeꞌtel
18  Yom mi laꞌ waꞌchocon jini juezob yicꞌot añoꞌ bʌ i yeꞌtel ti 

pejtelel laꞌ tejclum tac muꞌ bʌ caj i yʌqꞌueñetla lac Yum Dios. 
Aqꞌueñob i yeꞌtel ti meloñel chaꞌan miꞌ melob i piꞌʌlob ti toj. 
19 Mach yomic mi laꞌ jem jini toj bʌ. Mach yomic jelchojc jach 
mi laꞌ cꞌuxbin winicob. Mach yomic mi laꞌ chꞌʌm laꞌ majtan 
tiꞌ tojlelob, come jini majtañʌl miꞌ mʌcben i wut jini am bʌ i 
ñaꞌtʌbal. Miꞌ socben i tꞌan jini tojoꞌ bʌ. 20 Pejtelel chuqui toj 
jiñʌch yom bʌ mi laꞌ tsajcan chaꞌan mi laꞌ chꞌʌm, chaꞌan mi laꞌ 
jalꞌan ti laꞌ lum muꞌ bʌ caj i yʌqꞌueñetla lac Yum Dios. 21 Mach 
mi laꞌ waꞌchocon jini diosteꞌ tac tiꞌ tꞌejl jini pulʌntib i chaꞌan 
lac Yum Dios. 22  Mach yomic mi laꞌ waꞌchocon oy tac mi waꞌal 
bʌ xajlel tiꞌ tꞌejl i pulʌntib, come tsꞌaꞌ miꞌ qꞌuel lac Yum Dios.

17  Mach yomic mi laꞌ tsʌnsʌben lac Yum Dios wacax 
mi tiñʌmeꞌ am bʌ i cꞌamʌjel, mi i pꞌajomal, come 

tsꞌaꞌlebil ti lac Yum. 2-3  Ti pejtelel laꞌ tejclum tsaꞌ bʌ i 
yʌqꞌueyetla lac Yum Dios, mi an juntiquil mi winic mi xꞌixic 
tsaꞌ bʌ i taja i mul tiꞌ wut lac Yum Dios, mi tsiꞌ ñusʌbe jini 
xucꞌul bʌ i tꞌan, mi tsaꞌ majli i chꞌujutesan jini dios tac, mi tsiꞌ 
ñocchoco i bʌ tiꞌ tojlel jini qꞌuin yicꞌot tiꞌ tojlel jini uw, yicꞌot 
pejtelel chuqui an tac ti panchan, ticꞌbilix bʌ, 4 cheꞌ an majqui 
miꞌ tilel i subeñet, yom mi laꞌ wen cꞌajtin mi isujmʌch tsiꞌ 
mele jini leco bʌ tiꞌ tojlel israelob. 5 Mi isujm tsiꞌ mele bajcheꞌ 
jini, yom mi laꞌ choc loqꞌuel ti laꞌ tejclum jini winic o mi xꞌixic 
tsaꞌ bʌ i mele chuqui leco. Yom mi laꞌ jul ti xajlel jinto miꞌ 
chʌmel. 6  Mi tsiꞌ qꞌueleyob chaꞌtiquil uxtiquil, wersa yom miꞌ 

chʌmel jini xmulil, pero mi tsiꞌ qꞌuele juntiquil jach, maꞌanic 
miꞌ caj ti chʌmel. 7 Jini tsaꞌ bʌ i qꞌuelbeyob i mul, laꞌ i jul 
ñaxan. Cheꞌ ti wiꞌil laꞌ i julob pejtel winicob añoꞌ bʌ ti tejclum 
chaꞌan miꞌ jilel jontolil ti laꞌ tojlel.

8  Cheꞌ mach mejlic a mel a bʌ yaꞌ ti a tejclum chaꞌan cʌlʌx 
jax wocol, cheꞌ an tsʌnsa, o cheꞌ miꞌ lowob i bʌ, o cheꞌ miꞌ 
cajatañob i chubʌꞌan, cheꞌ jini yom mi laꞌ majlel yaꞌ ti ajñibʌl 
yajcʌbil bʌ i chaꞌan lac Yum Dios. 9 Yom mi laꞌ cꞌotel baꞌ añob 
jini motomajob, yicꞌot levíjob, yicꞌot baꞌan jini juez woli bʌ i 
mel i yeꞌtel. Yom mi laꞌ cꞌajtibeñob bajcheꞌ yom ujtel meloñel. 
Mi caj i subeñetob. 10 Jini chaꞌan cheꞌʌch yom mi laꞌ mel cheꞌ 
bajcheꞌ miꞌ subeñetob jini añoꞌ bʌ i yeꞌtel yaꞌ ti ajñibʌl yajcʌbil 
bʌ i chaꞌan lac Yum. Yom wen tsajiletla chaꞌan tsꞌʌcʌl mi laꞌ 
mel cheꞌ bajcheꞌ mi laꞌ cʌntesʌntel. 11 Melela ti tsꞌʌcʌl cheꞌ 
bajcheꞌ miꞌ subeñetob. Mach yomic mi laꞌ wis tʌtsꞌ laꞌ bʌ mi 
ti laꞌ tsꞌejic mi ti laꞌ ñojic. 12  Jini winic muꞌ bʌ i chañꞌesan i bʌ, 
mach bʌ anic miꞌ jacꞌben i tꞌan jini motomaj woli bʌ ti eꞌtel tiꞌ 
tojlel lac Yum Dios, yicꞌot tiꞌ tojlel jaꞌel jini juez, wersa mi caj 
i chʌmel jini winic chaꞌan miꞌ lajmel jontolil tiꞌ tojlel israelob. 
13  Mi caj i yubiñob pejtel tejclumob. Miꞌ cajelob ti bʌqꞌuen. 
Maꞌanix mi caj i chʌn chañꞌesañob i bʌ tiꞌ tojlel jini añoꞌ bʌ i 
yeꞌtel.

Cheꞌ mi laꞌ waꞌchocon rey
14 Cheꞌ ochemetixla ti laꞌ lum woli bʌ i yʌqꞌueñetla lac Yum 

Dios, cheꞌ anix ti laꞌ wenta chaꞌan mi laꞌ qꞌuel, cheꞌ jini mi caj 
laꞌ wʌl: “La comix lac waꞌchocon rey cheꞌ bajcheꞌ miꞌ melob 
yan tac bʌ tejclum añoꞌ bʌ ti lac joytilel”, cheꞌetla. 15 Isujm mic 
subeñetla, cojach jini yajcʌbil bʌ ti lac Yum Dios mi mejlel laꞌ 
waꞌchocon. Jini jach laꞌ piꞌʌl ti chumtʌl mi mejlel laꞌ wotsan 
ti yeꞌtel. Mach yomic laꞌ wotsan ti eꞌtel jini ñajt bʌ i lumal 
mach bʌ laꞌ cʌñʌyic. 16  Mach yomic miꞌ pꞌojlesan i caballo tac 
jini rey. Mach yomic jaꞌel miꞌ choc majlel winicob ti Egipto 
chaꞌan miꞌ pʌyob tilel caballo, come lac Yum tsiꞌ yʌlʌ: “Maꞌme 
chʌn sujtiquetla ti bij baꞌ tilemetla”, cheꞌen. 17 Mach yomic miꞌ 
pʌy cabʌl i yijñam ame sojquic i pusicꞌal jini rey. Mach yomic 
miꞌ tempan cabʌl oro yicꞌot plata. 18  Cheꞌ miꞌ buchtʌl tiꞌ yeꞌtel 
chaꞌan miꞌ chaꞌlen yumʌntel, cheꞌ jini yom miꞌ chaꞌ tsꞌijban ti 
jun pejtel jini mandar lotbil bʌ i chaꞌan jini motomajob levíjob. 

19 Yom miꞌ qꞌuel jini jun ti pejtelel ora chaꞌan miꞌ bʌcꞌñan 
lac Yum Dios chaꞌan miꞌ ñop, yicꞌot chaꞌan miꞌ jacꞌ pejtelel i 
mandar, chaꞌan tsꞌʌcʌl miꞌ mel cheꞌ bajcheꞌ tsꞌijbubil. 20 Cheꞌ 
jini maꞌanic mi caj i chañꞌesan i bʌ tiꞌ tojlel i piꞌʌlob. Maꞌanic 
mi caj i tʌtsꞌ i bʌ mi ti tsꞌej mi tiꞌ ñoj. Tsꞌʌcʌl mi caj i jacꞌ 
pejtel jini mandar. Cheꞌ jini jal mi caj i chaꞌlen yumʌl ti Israel 
yicꞌot jaꞌel i yalobilob.

Jini i chubʌꞌan levíjob

18  Jini motomajob yicꞌot levíjob i pꞌolbaloꞌ bʌ Leví, 
maꞌañobic i chubʌꞌan cheꞌ bajcheꞌ israelob. Mi caj i 

cꞌuxob weꞌelʌl muꞌ bʌ i yʌqꞌuentel lac Yum tiꞌ majtan chaꞌan 
israelob. 2  Pero tiꞌ tojlel i piꞌʌlob maꞌañobic i chubʌꞌan. Lac 
Yum i chaꞌanʌch Leví cheꞌ bajcheꞌ tsiꞌ wʌn subeyob. 3  Jiñʌch 
yom bʌ miꞌ yʌqꞌuentelob motomajob* chaꞌan israelob cheꞌ miꞌ 
pʌyob tilel i yʌlacꞌ mi wacax mi tiñʌmeꞌ chaꞌan miꞌ yʌqꞌueñob 
lac Yum. Yom miꞌ yʌqꞌuentelob i quejlab yicꞌot i xʌcꞌtiꞌ yicꞌot 
i chuyib. 4 Pejtelel jini ñaxan tac bʌ i wut laꞌ pʌcꞌʌb, yicꞌot i 
yaꞌlel laꞌ tsꞌusub, yicꞌot laꞌ waceite, yicꞌot jini ñaxan tac bʌ i 
tsutsel laꞌ tiñʌmeꞌ, yom mi laꞌ wʌqꞌuen motomajob. 5 Come lac 
yum Dios tsiꞌ yajcayob loqꞌuel tiꞌ laꞌ tojlel yicꞌot i yalobilob 
chaꞌan miꞌ chʌn qꞌuelben i yeꞌtel lac Yum. Jiñʌch i yeꞌtel yicꞌot 
i yeꞌtel i yalobilob ti pejtelel ora. 6-7 Cheꞌ miꞌ loqꞌuel leví ti 
jumpꞌejl tejclum ti Israel chaꞌan miꞌ majlel ti eꞌtel yaꞌ ti ajñibʌl 
yajcʌbil bʌ i chaꞌan lac Yum, mi caj i chaꞌlen i yeꞌtel ti jumpꞌejl 
jach i pusicꞌal tiꞌ cꞌabaꞌ lac Yum Dios cheꞌ bajcheꞌ pejtel i 
piꞌʌlob levíjob yaꞌ bʌ añob ti Chꞌujul bʌ Ajñibʌl. 8  Mi wen 
chumul jini winic o mi mach wen chumulic, lajal mi caj i taj i 
bʌl i ñʌcꞌ yicꞌot jini levíjob.

Mach yomic miꞌ jacꞌob costumbre ti pañimil
9 Cheꞌ yaꞌ añetla ti lum woli bʌ i yʌqꞌueñetla lac Yum Dios, 

mach yomic mi laꞌ ñop laꞌ mel jontolil cheꞌ bajcheꞌ yan tac 
bʌ tejclum. 10 Mach yomic miꞌ yajñel ti laꞌ tojlel mi juntiquilic 
muꞌ bʌ i pul ti cꞌajc chꞌiton mi xchꞌoc bʌ i yalobil. Mach yomic 
mi xticꞌlaya mi xwujt mi jini muꞌ bʌ i wʌn ñaꞌtan chuqui mi 
caj i yujtel, mi jini muꞌ bʌ i yʌcꞌ i bʌ tiꞌ wenta ecꞌ, 11 mi xpejca 
cruz mi jini muꞌ bʌ i yʌcꞌ i bʌ tiꞌ wenta xiba chaꞌan miꞌ sub i 
tꞌan yicꞌot chaꞌan miꞌ mel ñuc tac bʌ i yeꞌtel, mi jini yujil bʌ i 

pejcʌntel chꞌujlelʌl. 12  Come tsꞌaꞌlebil ti lac Yum pejtel muꞌ bʌ 
i melob cheꞌ bajcheꞌ jini. Cheꞌʌch miꞌ melob pejtel xchumtʌlob 
yaꞌ baꞌ mi laꞌ majlel ti chumtʌl. Jini chaꞌan lac Yum woliꞌ 
chocob loqꞌuel ti laꞌ tojlel. 13  Yom chꞌujul mi laꞌ wajñel tiꞌ tojlel 
lac Yum Dios ti pejtelel ora. 14 Come ili tejclum tac yaꞌ baꞌ mi 
laꞌ majlel ti chumtʌl miꞌ jacꞌbeñob i tꞌan xlot añoꞌ bʌ tiꞌ wenta 
xiba, pero mach cheꞌic mi caj laꞌ mel come ticꞌbil i chaꞌan lac 
Yum.

Tal yambʌ Xꞌaltꞌan cheꞌ bajcheꞌ Moisés
15 Lac Yum Dios muqꞌuix i waꞌchocon juntiquil Xꞌaltꞌan 

loqꞌuem bʌ ti laꞌ tojlel cheꞌ bajcheꞌ joñon. Mero laꞌ piꞌʌl. Yom 
mi laꞌ jacꞌben i tꞌan. 16  Come tsaꞌ laꞌ sube Dios yaꞌ ti Horeb ti 
jini qꞌuin cheꞌ bʌ tsaꞌ laꞌ tempa laꞌ bʌ: “Mach comix c chʌn 
ubiben lojon i tꞌan lac Yum Dios. Mach comix c chʌn qꞌuel 
lojon jini cꞌajc, ame chʌmicon lojon”, cheꞌetla. 17 Lac Yum tsiꞌ 
subeyon: “Utsꞌat bajcheꞌ tsiꞌ chaꞌleyob tꞌan. 18  Muqꞌuix caj c 
waꞌchobeñob Xꞌaltꞌan loqꞌuem bʌ tiꞌ piꞌʌlob, lajal bajcheꞌ jatet. 
Muqꞌuix caj cʌqꞌuen i sub tꞌan. Mi caj i chaꞌ sub pejtel chuqui 
mic suben. 19 Majqui jach miꞌ tsꞌaꞌliben i tꞌan jini Xꞌaltꞌan 
muꞌ bʌ i melbeñon queꞌtel, mi caj i wersa mel i bʌ tic tojlel. 
20 Pero mi an xꞌaltꞌan muꞌ bʌ i bajñel ñaꞌtan chuqui miꞌ sub 
cheꞌ maꞌanic tsac pejca, mi tsaꞌ caji i yʌl yan tac bʌ tꞌan tilem 
bʌ ti diosteꞌ, wersa miꞌ chʌmel jini xꞌaltꞌan”. Cheꞌ tsiꞌ subeyon 
lac Yum. 21 Mi tsaꞌ laꞌ wʌlʌ ti laꞌ pusicꞌal: “¿Bajcheꞌ mi mejlel 
laj cʌn i tꞌan lac Yum?” mi cheꞌetla, 22  cheꞌʌch mi caj laꞌ cʌn. 
Mi tsiꞌ chaꞌle tꞌan xꞌaltꞌan tiꞌ cꞌabaꞌ lac Yum, mi maꞌanic tsaꞌ 
tsꞌʌctiyi chuqui tsiꞌ yʌlʌ, mi mach cheꞌic tsaꞌ ujti, mach tilemic 
i tꞌan ti lac Yum. Tsaꞌ jach i bajñel ñaꞌta bajcheꞌ yom alol jini 
xꞌaltꞌan. Mach mi laꞌ bʌcꞌñan.

Jini tejclum tac baꞌ miꞌ tajob i coltʌntel 
(Nm. 35.9-28; Jos. 20.1-9)

19  Lac Yum Dios mi caj i laj jisan jini xchumtʌlob yaꞌ 
baꞌ mi laꞌ majlel ti chumtʌl chaꞌan mi laꞌ wochel 

tiꞌ yototob yicꞌot i lum. 2-3  Cheꞌ yaꞌix añetla, cheꞌ laꞌ chaꞌanix 
jini lum, yom mi laꞌ yajcan uxpꞌejl tejclum yaꞌ tiꞌ yojlil jini 
lum woli bʌ i yʌqꞌueñetla lac Yum Dios. Yom mi laꞌ wen 
pꞌis jini lum. Yom mi laꞌ tꞌox ti uxmojt jini lum woli bʌ i 

yʌqꞌueñetla lac Yum chaꞌan miꞌ putsꞌel majlel ti jini tejclum 
majqui jach tsiꞌ chaꞌle tsʌnsa. 4 Cheꞌ jini cuxul miꞌ chʌn ajñel 
jini stsʌnsa muꞌ bʌ i putsꞌel yaꞌi. Maꞌanic mi caj i tsʌnsʌntel 
mi tsiꞌ tsʌnsa i piꞌʌl cheꞌ mach tsajalic i chaꞌan, cheꞌ mach 
tsꞌaꞌlebilic i chaꞌan ti yambʌ ora. 5 Mi tsaꞌ majli yicꞌot i piꞌʌl ti 
xotꞌ siꞌ, mi tsaꞌ loqꞌui jini jacha yaꞌ tiꞌ teꞌel cheꞌ bʌ tsiꞌ qꞌueche 
i cꞌʌb chaꞌan miꞌ xotꞌ siꞌ, mi tsaꞌ cꞌoti yaꞌ tiꞌ tojlel i piꞌʌl, mi 
tsaꞌ chʌmi, cheꞌ jini muqꞌuix i majlel ti putsꞌel jini winic 
yaꞌ ti jini tejclum am bʌ ti lʌcꞌʌl baqui mi caj i coltʌntel. 
6-7 Majqui jach miꞌ tilel i qꞌuextʌben i mul jini winic mach 
mejlic. Yom lʌcꞌʌl jini tejclum ame tajlec ti bij jini stsʌnsa 
cheꞌ woli ti putsꞌel. Mi tsiꞌ taja cheꞌ michꞌ chaꞌan tsaꞌ chʌmi i 
piꞌʌl, mi caj i tsʌnsan. Mach i tꞌojolic cheꞌ jini, come maꞌanic 
i mul jini woli bʌ ti putsꞌel, come mach i contrajic i piꞌʌl. 
Jini chaꞌan mic wersa subeñetla, yom mi laꞌ yajcan uxpꞌejl 
tejclum tiꞌ yojlil jini lum tac cheꞌ tꞌoxbil ti uxmojt jini lum. 
8-10 Cheꞌ cabʌlix laꞌ lum tsaꞌ bʌ i yʌqꞌueyetla lac Yum Dios 
cheꞌ bajcheꞌ tsiꞌ wʌn subeyob laꞌ ñojteꞌelob, cheꞌ laꞌ chaꞌanix 
pejtelel jini tejclum tac cheꞌ bajcheꞌ tsiꞌ subeyob, cheꞌ jini 
yom mi laꞌ waꞌchocon yambʌ uxpꞌejl tejclum. Lac Yum Dios 
mi caj i ñumen aqꞌueñetla i ñuquijib laꞌ lum mi tsꞌʌcʌl mi 
laꞌ jacꞌ pejtelel i mandar woli bʌ c subeñetla wʌle. Yom mi 
laꞌ cꞌuxbin lac Yum Dios chaꞌan mi laꞌ chʌn chaꞌlen xʌmbal 
tiꞌ bijlel ti pejtelel qꞌuin. Cheꞌ jini maꞌanic miꞌ caj i bejqꞌuel 
i chꞌichꞌel winic mach bʌ anic i mul ti jini lum woli bʌ i 
yʌqꞌueñetla lac Yum Dios. Cheꞌ jini maꞌanic laꞌ mul chaꞌan mi 
laꞌ chojquel ti Dios.

11 Pero mi an juntiquil muꞌ bʌ i tsꞌaꞌlen i piꞌʌl, mi woliꞌ 
chijtan, mi tsiꞌ jatsꞌʌ chaꞌan miꞌ tsʌnsan, mi tsaꞌ chʌmi, lolom 
jach miꞌ majlel ti putsꞌel yaꞌ ti jini tejclum baqui yom coltʌntel. 
12  Jini xñoxob yaꞌ ti tejclum wersa mi caj i yʌcꞌob tiꞌ wenta i 
yeran jini tsaꞌ bʌ tsʌnsʌnti chaꞌan miꞌ wersa chʌmel. 13  Mach 
yomic mi laꞌ pꞌuntan. Cojach yom mi laꞌ choc loqꞌuel jini am 
bʌ i mul chaꞌan miꞌ chʌmel chaꞌan miꞌ qꞌueletla ti utsꞌat lac 
Yum.

14 Yaꞌ ti lum baqui mi laꞌ majlel ti chumtʌl, jini lum woli bʌ i 
yʌqꞌueñetla lac Yum Dios, mach mi laꞌ xoy ochel jini cayajón 
baꞌan i lum yambʌ laꞌ piꞌʌlob yaꞌ baꞌ tsiꞌ ñaxan pꞌisiyob jini 
xñoxob.

Mandar chaꞌan testigojob
15 Mach yomic mi laꞌ ñopben i tꞌan juntiquil winic muꞌ bʌ 

i jopꞌben i mul yambʌ. Cojach yom mi laꞌ ñopben i tꞌan cheꞌ 
an chaꞌtiquil uxtiquil tsaꞌ bʌ i qꞌueleyob jini mulil. 16  Mi an 
juntiquil muꞌ bʌ i chaꞌlen jopꞌtꞌan tiꞌ contra i piꞌʌl chaꞌan 
woliꞌ michꞌlen, 17 cheꞌ jini yom miꞌ pʌjyelob jini chaꞌtiquilob 
baꞌ añob motomajob yicꞌot juezob woli bʌ i melbeñob i yeꞌtel 
lac Yum. 18  Jini juezob muqꞌuix i wen ubiñob. Mi tsiꞌ wen 
chꞌʌmbeyob isujm woli jach i jopꞌben i mul i piꞌʌl chaꞌan michꞌ, 
19 yom lajal mi laꞌ melben cheꞌ bajcheꞌ tsiꞌ ñaꞌta i melben i 
piꞌʌl. Cheꞌ jini mi caj i lajmel jontolil ti laꞌ tojlel. 20 Pejtelel 
muꞌ bʌ i yubiñob miꞌ cajelob ti bʌqꞌuen. Maꞌanix majqui mi 
caj i chʌn mel lajal bajcheꞌ jini ti laꞌ tojlel. 21 Mach yomic mi 
laꞌ pꞌuntan jini yujil bʌ jopꞌ mulil. Cheꞌ bajcheꞌ tsiꞌ lon ñaꞌta 
i ticꞌlan i piꞌʌl cheꞌʌch yom miꞌ melbentel. Tsʌnsan jini muꞌ 
bʌ i chaꞌlen tsʌnsa. Wutʌl i qꞌuexol wutʌl. Ejʌl i qꞌuexol ejʌl. 
Cꞌʌbʌl i qꞌuexol cꞌʌbʌl. Ocʌl i qꞌuexol ocʌl. Cheꞌʌch mi caj i 
qꞌuextʌbentel i mul.

Tꞌan tac chaꞌan guerra

20  Cheꞌ mi laꞌ loqꞌuel ti guerra, cheꞌ talob ti laꞌ contra 
winicob yicꞌot caballo yicꞌot carreta tac ñumen bʌ 

ti tsic cheꞌ bajcheꞌ jatetla, mach mi laꞌ bʌcꞌñañob, come lac 
Yum Dios tsaꞌ bʌ i locꞌsayetla ti Egipto woliꞌ coltañetla. 2  Cheꞌ 
i yorajlelix mi laꞌ chaꞌlen guerra, jini motomaj muqꞌuix i 
ñaxan waꞌtʌl tiꞌ tojlel soldadojob chaꞌan miꞌ subeñob: 3  “Ubinla 
israelob: Tempʌbiletla wʌle chaꞌan mi laꞌ chaꞌlen guerra. 
Mach yomic miꞌ cꞌuñꞌan laꞌ pusicꞌal chaꞌan mi laꞌ bʌcꞌñanob. 
4 Come lac Yum Dios miꞌ majlel laꞌ wicꞌot ti guerra tiꞌ contra laꞌ 
contrajob chaꞌan miꞌ coltañetla”, cheꞌen. 5 Jini añoꞌ bʌ i yeꞌtel 
mi caj i subeñob jini soldadojob: “Mi an juntiquil winic tsaꞌ 
bʌ i mele tsijiꞌ bʌ i yotot maxto bʌ anic tsiꞌ cꞌʌñʌ, laꞌ sujtic tiꞌ 
yotot, ame chʌmic yaꞌ ti guerra, ame ochic yambʌ i yum. 6  Mi 
an juntiquil winic tsaꞌ bʌ i pʌcꞌʌ i tsꞌusubil maxto bʌ anic tsiꞌ 
mʌcꞌbe i wut, laꞌ sujtic tiꞌ yotot ame chʌmic yaꞌ ti guerra, ame 
i mʌcꞌben i wut yambʌ i yum. 7 Mi an winic tsaꞌ bʌ i cꞌajti i 
yijñam, pero maxto anic tsiꞌ chaꞌle ñujpuñel, laꞌ sujtic ti yotot 
ame talic yambʌ winic i pʌy jini xchꞌoc tsaꞌ bʌ i cꞌajti. 8  Mi 

an juntiquil winic yujil bʌ bʌqꞌuen tiꞌ pusicꞌal, laꞌ chaꞌ sujtic 
tiꞌ yotot chaꞌan maꞌanic miꞌ bʌcꞌtesan jini yañoꞌ bʌ i piꞌʌlob”. 
Cheꞌʌch yom miꞌ yʌlob jini añoꞌ bʌ i yeꞌtel. 9 Cheꞌ ujtemix ti 
tꞌan jini añoꞌ bʌ i yeꞌtel, mi caj i waꞌchocoñob i yaj capitañob 
jini soldadojob.

10 Cheꞌ mi laꞌ ñochtan jumpꞌejl tejclum chaꞌan mi laꞌ chaꞌlen 
guerra, ñaxan yom mi laꞌ subeñob bajcheꞌ yom miꞌ melob 
chaꞌan ñʌchꞌʌl miꞌ yajñelob ti laꞌ tojlel. 11 Mi tsiꞌ jacꞌʌyob, mi 
tsiꞌ subeyetla ochel ti tejclum, cheꞌ jini mi caj laꞌ chꞌʌm ti laꞌ 
wenta pejtel jini xchumtʌlob. 12  Pero mi mach yomobic i jacꞌob, 
mi wersa yomob guerra ti laꞌ contra, cheꞌ jini yom mi laꞌ joy 
mʌctañob.

13  Lac Yum Dios mi caj i yʌcꞌob ti laꞌ wenta. Cheꞌ jini mi caj 
laꞌ tsʌnsan pejtel jini winicob ti espada. 14 Pero mi caj laꞌ pʌy 
jini xꞌixicob, yicꞌot alpꞌeñelob, yicꞌot i yʌlacꞌ. Laꞌ chaꞌañʌch 
pejtel chuqui tac an ti tejclum. Yom mi laꞌ laj chꞌʌm jini tsaꞌ 
bʌ cʌle i chaꞌan laꞌ contrajob, come tsiꞌ yʌqꞌueyetla lac Yum. 
15 Cheꞌʌch yom mi laꞌ melbeñob jini tejclumob añoꞌ bʌ ti ñajtʌl. 
Mach cheꞌic yom mi laꞌ melben jini tejclum tac yaꞌ ti laꞌ lumal 
yicꞌot ti laꞌ joytʌlel.

16  Mach yomic mi laꞌ pꞌuntan mi juntiquilic laꞌ contra yaꞌ 
baꞌ mi laꞌ majlel ti chumtʌl ti jini lum woli bʌ i yʌqꞌueñet 
lac Yum. 17 Pero tsꞌʌcʌl yom mi laꞌ laj jisañob: jini heteojob, 
yicꞌot jini amorreojob, yicꞌot jini cananeojob, yicꞌot jini 
ferezeojob, yicꞌot jini heveojob, yicꞌot jini jebuseojob. 
Jiñʌch i mandar lac Yum Dios. 18  Yom mi laꞌ laj jisañob 
ame sojquiquetla ti yambʌ cʌntesa tsꞌaꞌlebil bʌ ti Dios, ame 
laꞌ lon ñopben i melbal tac, come leco bajcheꞌ miꞌ melob 
tiꞌ tojlel i diosteꞌ tac. Jiñʌch ñuc bʌ mulil tiꞌ wut lac Yum 
Dios.

19 Cheꞌ mi laꞌ joy mʌctan jumpꞌejl tejclum, cheꞌ cabʌlix ora 
woliyetla ti guerra chaꞌan mi laꞌ chꞌʌm, mach yomic mi laꞌ 
secꞌ jini teꞌ tac muꞌ bʌ i yʌcꞌ i wut, come yom mi laꞌ mʌcꞌben 
i wut. Mach yomic mi laꞌ bicꞌti tsep, come jini teꞌ mach lajalic 
bajcheꞌ laꞌ contrajob yom bʌ mi laꞌ tsʌnsan. 20 A cʌñʌyʌch jini 
teꞌ ti chajp ti chajp. Cojach jini teꞌ mach bʌ yujilic acꞌol i wut 
mi mejlel laꞌ secꞌ. Mi mejlel laꞌ cꞌʌn ti melol jini chan tac bʌ 
tꞌuchlibʌl chaꞌan mi laꞌ letsel tiꞌ tsꞌajquil tejclum chaꞌan mi laꞌ 
mʌl.

Cheꞌ mach cʌmbilic majqui tsiꞌ chaꞌle cʌntesa

21  Cheꞌ yaꞌ chumuletla ti lum muꞌ bʌ i yʌqꞌueñetla 
lac Yum Dios, mi tsaꞌ tajle juntiquil xchʌmel yaꞌ ti 

jamil tiꞌ ojlil bij tiꞌ tojel chaꞌpꞌejl tejclum, mi mach tsiquilic 
majqui tsiꞌ tsʌnsa, 2  cheꞌ jini laꞌ loqꞌuicob ti tejclum tac jini 
xñoxob yicꞌot jini juezob chaꞌan miꞌ pꞌisob i ñajtlel tejclum 
baꞌ tsaꞌ loqꞌuiyob cꞌʌlʌl baꞌan jini xchʌmel. 3  Cheꞌ ñaꞌtibilix 
baqui bʌ tejclum lʌcꞌʌl, yom miꞌ tilelob jini xñoxob jini lʌcꞌʌl 
bʌ añob. Yom miꞌ pʌyob tilel juncojt alʌ xchꞌoc wacax maxto 
bʌ cꞌʌmbilic ti eꞌtel. 4 Laꞌ i pʌyob majlel jini wacax baꞌan 
tsꞌʌmʌcña bʌ jaꞌ ti joctʌl. Yaꞌ baꞌ maxto anic ñoj cꞌʌmbil jini 
lum yaꞌ mi caj i cꞌʌsbeñob i bicꞌ. 5 Yaꞌ yom miꞌ cꞌotelob jini 
motomajob, come yajcʌbilob i chaꞌan lac Yum Dios chaꞌan 
miꞌ melbeñob i yeꞌtel, chaꞌan miꞌ subeñob wocolix i yʌlʌ lac 
Yum. Pejtelel chuqui jach miꞌ yʌlob chaꞌan meloñel mi caj laꞌ 
jacꞌ. 6  Pejtelel jini xñoxob añoꞌ bʌ ti jini tejclum ti lʌcꞌʌl baꞌ tsaꞌ 
tajle jini xchʌmel mi caj i pocob i cꞌʌb tiꞌ pam jini wacax tsaꞌ 
bʌ tsʌnsʌnti yaꞌ ti joctʌl. 7 Mi caj i subob jini tꞌan: “Ilij cꞌʌb 
lojon maꞌanic tsiꞌ beqꞌue jini chꞌichꞌ. C wut lojon maꞌanic tsiꞌ 
qꞌuele. 8  C Yum lojon, ñusʌbeñob i mul jini israelob mʌmbiloꞌ 
bʌ a chaꞌan. Mach a wʌqꞌueñob i toj ili mulil jini israelob. Laꞌ 
ñusʌbentic jini mulil”. Cheꞌ yom miꞌ yʌlob jini xñoxob. 9 Cheꞌ 
jini mi caj laꞌ wʌcꞌ ti ñusʌntel jini mulil cheꞌ mi laꞌ mel chuqui 
utsꞌat tiꞌ wut lac Yum.

Jini yan tac bʌ mandar
10 Cheꞌ mi laꞌ majlel ti guerra yaꞌ baꞌan laꞌ contra, lac Yum 

Dios mi caj i yʌcꞌob ti laꞌ pꞌʌtʌlel chaꞌan mi laꞌ chucob, 11 pero 
mi tsaꞌ qꞌuele juntiquil xchꞌoc wen i tꞌojol bʌ, mi tsaꞌ caji a 
mulan, 12  utsꞌat maꞌ pʌy majlel ti a wotot. Laꞌ i jujchin i jol. Laꞌ 
i setꞌ i yejcꞌach. 13  Laꞌ i joch i pislel lʌpbil bʌ i chaꞌan cheꞌ bʌ 
tsaꞌ chucu. Laꞌ i choqueꞌ. Laꞌ i yucꞌtan i tat i ñaꞌ jumpꞌejl uw ti 
a wotot. Ti wiꞌil mi mejlel ti ñujpuñel a wicꞌot. 14 Mi tsaꞌ caji 
a tsꞌaꞌlen, laꞌ loqꞌuic majlel baqui jach yom. Mach yomic maꞌ 
chon ti taqꞌuin. Mach yomic maꞌ wotsan chaꞌan a mozo, come 
tsaꞌix a piꞌle.

15 Mi an juntiquil winic am bʌ chaꞌtiquil i yijñam, mi cꞌux miꞌ 
yubin juntiquil cheꞌ miꞌ tsꞌaꞌlen yambʌ, mi tiꞌ chaꞌticlelob anix 

i yalobilob, pero i chaꞌañʌch jini tsꞌaꞌlebil bʌ jini ñaxan bʌ 
alʌl, 16  mach mejlic i ñusan i yalobil jini tsꞌaꞌlebil bʌ baꞌ ora miꞌ 
tꞌoxbeñob i chubʌꞌan jini chꞌiton bʌ i yalobilob. Mach mejlic i 
chilben i yʌscunlel jini ñaxan bʌ i yalobil chaꞌan mi yʌqꞌuen tiꞌ 
wenta jini cꞌuxbibil bʌ, come ñaxan tsiꞌ yila pañimil i yalobil 
jini tsꞌaꞌlebil bʌ. 17 Wersa mi caj i cꞌuxbin i yalobil jini tsꞌaꞌlebil 
bʌ, come ñoj ñaxan tsiꞌ yila pañimil. Muqꞌuix i yʌqꞌuentel 
chaꞌyajl i ñumel cheꞌ bajcheꞌ jini yañoꞌ bʌ, come jiñʌch jini 
ascuñʌl bʌ. I tejchibalʌch i pꞌʌtʌlel. Jini chaꞌan ñumen cabʌl 
mi caj i yʌqꞌuentel.

18  Mi an juntiquil am bʌ i yalobil wen michꞌ bʌ, chꞌaplomtic 
bʌ alob mach bʌ anic miꞌ jacꞌben i tꞌan i tat i ñaꞌ, mi lon 
ticꞌbilix, mi maꞌanic tsiꞌ jacꞌʌ i juꞌsʌbentel i pusicꞌal, 19 cheꞌ 
jini i tat i ñaꞌ mi caj i pʌyob majlel baꞌan jini xñoxob yaꞌ tiꞌ 
tiꞌ jini tejclum. 20 Laꞌ i subeñob jini xñoxob cheꞌ bajcheꞌ iliyi: 

“Ili calobil lojon wen yujil michꞌ yicꞌot jontolil. Maꞌanic miꞌ 
jacꞌbeñon lojon c tꞌan, xwoꞌlel, yujil lembal”, cheꞌob. 21 Cheꞌ 
jini pejtelel jini winicob añoꞌ bʌ tiꞌ tiꞌ tejclum mi caj i julob ti 
xajlel. Mi caj i chʌmel. Cheꞌ jini miꞌ caj ti lajmel chuqui tac 
leco ti laꞌ tojlel. Mi caj i yubiñob pejtelel israelob, miꞌ cajelob 
ti bʌqꞌuen.

22  Mi an juntiquil tsaꞌ bʌ i mele ñuc bʌ mulil chaꞌan miꞌ 
chʌmel, mi tsaꞌ laꞌ jocꞌchoco ti teꞌ chaꞌan mi laꞌ tsʌnsan, 
23  mach yomic mi laꞌ cʌyben i bʌcꞌtal yaꞌ ti teꞌ ti acꞌʌlel, pero 
yom mi laꞌ wersa mucben i bʌcꞌtal ti jini jach bʌ qꞌuin, come 
chocbil ti Dios juntiquil muꞌ bʌ i jocꞌtʌl ti teꞌ. Mach yomic mi 
laꞌ wʌcꞌ ti bibꞌan laꞌ lum woli bʌ i yʌqꞌueñetla lac Yum yaꞌ baꞌ 
mi laꞌ majlel ti chumtʌl.

22  Mi tsaꞌ qꞌuelbe i wacax mi i tiñʌmeꞌ a piꞌʌl cheꞌ 
sajtem, mach yomic cheꞌ jach maꞌ qꞌuel, pero yom 

maꞌ chucben majlel jini a piꞌʌl. 2  Mi mach cʌñʌlic a chaꞌan i 
yum, o mi ñajt to chumul, yom maꞌ poj otsʌben i yʌlacꞌ yaꞌ 
ti a potrero. Yaꞌ yom miꞌ cꞌʌlʌ cʌytʌl jinto cheꞌ miꞌ cꞌotel i 
sajcan i yum. Cheꞌ jini mi caj a chaꞌ sutqꞌuiben. 3  Cheꞌ yom 
maꞌ mel jaꞌel mi i burro, mi i bujc, mi chuqui tac jach miꞌ sʌt 
a piꞌʌl. Yom maꞌ lotben chaꞌan maꞌ chaꞌ aqꞌuen i yum. 4 Mi tsaꞌ 
qꞌuelbe i burro mi i wacax a piꞌʌl cheꞌ yajlem yaꞌ ti bij, mach 
cheꞌic jach yom maꞌ toꞌol ñumel, pero yom maꞌ coltan a piꞌʌl 
ti techol.

5 Jini xꞌixic mach yomic miꞌ lʌpben i bujc i wex winicob. Jini 
winic mach yomic miꞌ lʌpben i pislel xꞌixicob, come tsꞌaꞌlebil 
ti lac Yum Dios majqui jach miꞌ mel cheꞌ bajcheꞌ jini. 6  Cheꞌ 
woliyet ti xʌmbal ñumel ti bij mi tsaꞌ qꞌuelbe i cꞌuꞌ mut tiꞌ tꞌejl 
bij, mi ti lum, mi tiꞌ cꞌʌb teꞌ, mi yaꞌan i tun, mi i yalix, mi 
pʌctʌbil to i chaꞌan i ñaꞌ, mach yomic maꞌ chucben i ña yicꞌot 
i yal. 7 Yom maꞌ col majlel i ñaꞌ. Cojach i yal mi mejlel a pʌy 
chaꞌan utsꞌat chuqui miꞌ yujtel ti a tojlel, chaꞌan miꞌ ñajtan a 
jabilel. 8  Cheꞌ maꞌ mel tsijiꞌ bʌ a wotot, yom maꞌ joy tsꞌajquiben 
i jol yaꞌ baꞌ mi laꞌ letsel ame yajlic juntiquil, ame anic a 
mul cheꞌ jini. 9 Mach yomic maꞌ pʌcꞌ a tsꞌusub baꞌan yambʌ 
pʌcꞌʌbʌl chaꞌan maꞌanic miꞌ junyajlel sajtel a weꞌtel ti multa 
cheꞌ miꞌ tilelob añoꞌ bʌ i yeꞌtel i luꞌ chilbeñetob jini tsꞌusub 
yicꞌot jini pʌcꞌʌbʌl jaꞌel. 10 Mach yomic temel maꞌ cꞌʌn ti topꞌ 
lum jini wacax yicꞌot burro. 11 Mach yomic maꞌ jal chaꞌchajp 
puy tiꞌ melol pisil. Mach yomic i tsutsel tiñʌmeꞌ temel yicꞌot 
lino. 12  Cheꞌ maꞌ mel rebozo chaꞌan maꞌ bʌcꞌ a bʌ, yom maꞌ tsꞌis 
jaxbil bʌ puy yaꞌ ti jujumpꞌejl i xujc.

Jini mandar tac chaꞌan chuqui toj
13  Cheꞌ an juntiquil muꞌ bʌ i pʌy xꞌixic chaꞌan i yijñam, cheꞌ 

bʌ tsaꞌix i piꞌle mi tsaꞌ caji i jopꞌben i mul, 14 mi tsaꞌ toꞌol 
caji i payxo sajcʌben i mul, mi tsiꞌ yʌlʌ: “Mach xchꞌoquix 
ili xꞌixic cheꞌ bʌ tsac teche c piꞌlen”, mi cheꞌen. 15  Cheꞌ jini 
laꞌ tilicob i tat i ñaꞌ jini xchꞌoc. Laꞌ i pʌsob i yejtal i chꞌoclel 
tiꞌ tojlel i wutob jini xñoxob yaꞌ ti tejclum. 16  I tat jini 
xchꞌoc mi caj i subeñob jini xñoxob yaꞌ ti tejclum: “Joñon 
tsa cʌqꞌue calobil ili winic chaꞌan i yijñam. Wʌle wolix i 
tsꞌaꞌlen. 17 Wolix i payxo sajcʌben i mul. Woliꞌ yʌl: Mach 
xchꞌoquix tsac taja a walobil, cheꞌen, pero qꞌuelbenla i yejtal 
i chꞌoclel jini calobil”, cheꞌen. Cheꞌ jini muqꞌuix i tꞌʌsben 
i pislel jini xchꞌoc bʌ i yalobil tiꞌ tojlel jini xñoxob. 18  Jini 
xñoxob muqꞌuix i chucob jini winic chaꞌan miꞌ jatsꞌob ti 
pʌchi. 19 Muqꞌuix i yʌqꞌueñob i toj multa uxbajcꞌ peso (1,200). 
Wersa mi caj i yʌqꞌuen i tat jini xchꞌoc, come tsaꞌix i lon 
toꞌol acꞌʌ ti quisin jini xchꞌoc tiꞌ tojlel jini israelob. Jini 
chaꞌan mi caj i cʌytʌl yicꞌot i yijñam. Mach mejlic i choc 
loqꞌuel tiꞌ yotot ti pejtelel ora. 20 Pero mi isujmʌch jini tꞌan 
chaꞌan mach xchꞌoquix tsiꞌ taja, 21 cheꞌ jini an tiꞌ wenta 

jini winicob yaꞌ ti tejclum chaꞌan miꞌ chucob majlel yaꞌ tiꞌ 
tiꞌ yotot i tat chaꞌan miꞌ julob ti xajlel. Cheꞌ jini miꞌ caj ti 
chʌmel chaꞌan tsaꞌix i mele chuqui leco tiꞌ tojlel Israel, come 
tsiꞌ chaꞌle i tsꞌiꞌlel tiꞌ yotot i tat. Cheꞌ jini miꞌ caj ti lajmel 
jontolil ti laꞌ tojlel.

22  Mi tsaꞌ tajle winic ñolol yicꞌot xꞌixic am bʌ i ñoxiꞌal, laꞌ laj 
chʌmicob, jini winic yicꞌot jini xꞌixic, chaꞌan miꞌ jilel chuqui 
leco tiꞌ tojlel Israel.

23  Mi an juntiquil xchꞌoc cꞌajtibilix bʌ i chaꞌan winic, mi tsaꞌ 
cꞌoti yambʌ winic yaꞌ baꞌan tiꞌ mal tejclum, mi tsaꞌ xʌꞌ caji ti 
ñoltʌl yicꞌot, 24 cheꞌ jini yom mi laꞌ laj bʌ chocob loqꞌuel yaꞌ tiꞌ 
tiꞌ jini tejclum chaꞌan mi laꞌ julob ti xajlel. Mi caj i chʌmel jini 
xchꞌoc tiꞌ caj chaꞌan maꞌanic tsiꞌ chaꞌle oñel yaꞌ ti mal tejclum. 
Mi caj i chʌmel jini winic tiꞌ caj chaꞌan tsiꞌ piꞌle jini cꞌajtibilix 
bʌ xchꞌoc. Cheꞌʌch yom mi laꞌ jisan jontolil ti laꞌ tojlel.

25 Pero mi tsiꞌ wersa piꞌle xchꞌoc juntiquil winic cheꞌ an ti 
cholel, wersa yom miꞌ chʌmel jini winic, come tsiꞌ ticꞌla jini 
xchꞌoc. 26  Pero jini xchꞌoc maꞌanic chuqui mi caj laꞌ tumben, 
come maꞌanic i mul chaꞌan miꞌ chʌmel, come lajal tsiꞌ yubi 
i ticꞌlʌntel cheꞌ bajcheꞌ juntiquil muꞌ bʌ i tsʌnsʌntel cheꞌ 
maꞌanic i mul. 27 Come jini winic tsiꞌ taja yaꞌ ti cholel. Jini 
xchꞌoc tsiꞌ chaꞌle oñel pero maꞌanic majch tsiꞌ yubibe i yoñel 
chaꞌan miꞌ coltan.

28  Mi mach cꞌajtibilic jini xchꞌoc, mi tsiꞌ taja winic mi tsaꞌ 
caji ti ñoltʌl yicꞌot chaꞌan miꞌ piꞌlen, mi an majqui tsiꞌ qꞌuele, 
29 jini winic tsaꞌ bʌ ñole yicꞌot jini xchꞌoc muqꞌuix i yʌqꞌuen 
lujumpꞌejl i yuxcꞌal sʌsʌc taqꞌuin i tat jini xchꞌoc. Pero jini 
winic muqꞌuix i pʌy jini xchꞌoc come tsaꞌix i piꞌle. Mach mejlic 
i choc loqꞌuel ti pejtelel ora cheꞌ cuxulob to. 30 Mach a pʌyben i 
yijñam a tat come i piꞌʌlʌch a tat. Mach a wʌcꞌ ti quisin a tat.

Ticꞌbilob ti ochel

23  Mach mejlic ti ochel yaꞌ tiꞌ tejclum lac Yum jini 
mach bʌ wenix i winiclel. 2  Mi tsiꞌ chaꞌle i tsiꞌlel 

winic mi xꞌixic, mi tsaꞌ tili i yalobil, mach mejlic ti ochel i 
yalobil tiꞌ yotot lac Yum cꞌʌlʌl ti lujunlajm i pꞌolbal. 3  Mach 
mejlic ti ochel jaꞌel jini amoñob yicꞌot moabob yaꞌ tiꞌ 
yotot lac Yum cꞌʌlʌl ti lujunlajm i pꞌolbal. 4 Come maꞌanic 
tsiꞌ chꞌʌmbeyetla tilel i bʌl laꞌ ñʌcꞌ yaꞌ ti bij cheꞌ bʌ tsaꞌ 

loqꞌuiyetla ti Egipto. Tsiꞌ yʌqꞌueyob i majtan jini Balaam 
(i yalobil Beor am bʌ ti Petor ti Mesopotamia) chaꞌan miꞌ 
pꞌajetla. 5 Lac Yum Dios maꞌanic tsiꞌ ñichꞌtʌbe i tꞌan Balaam. 
Tsiꞌ yʌqꞌueyetla i yutslel i pusicꞌal tiꞌ qꞌuexol i pꞌajoñel 
Balaam, come cꞌux miꞌ yubiñetla lac Yum Dios. 6  Mach yomic 
mi laꞌ coltan jini amoñob yicꞌot jini moabob ti pejtelel ora. 
7 Mach yomic mi laꞌ tsꞌaꞌlen jini edomob, come laꞌ piꞌʌlob. 
Mach mi laꞌ tsꞌaꞌlen jini egiptojob, come ti yambʌ ora yaꞌ 
chumuletla tiꞌ lumal. 8  I yuxlajmlel i yalobilob miꞌ mejlel ti 
ochel tiꞌ yotot lac Yum.

Laj cꞌocꞌlel
9-10 Cheꞌ mi laꞌ loqꞌuel ti guerra, yom tsajiletla chaꞌan mi 

laꞌ cʌntan laꞌ bʌ ti pejtelel chuqui tac leco. Mi an juntiquil 
ti laꞌ tojlel mach bʌ sʌquic chaꞌan ti caj tsaꞌ toꞌol tili chuqui 
leco tiꞌ winiclel cheꞌ ti acꞌʌlel, yom miꞌ loqꞌuel yaꞌ baꞌ añetla. 
11 Yom miꞌ tʌtsꞌ i bʌ tiꞌ tojlel jini muchꞌquibiloꞌ bʌ winicob 
jinto miꞌ bʌjlel qꞌuin. Cheꞌ ti icꞌajel yom miꞌ chaꞌlen tsꞌʌmel. Ti 
wiꞌil miꞌ mejlel ti chaꞌ ochel yaꞌ baꞌ añetla. 12  Yom mi laꞌ mel 
jumpꞌejl ajñibʌl yaꞌ baꞌ mi laꞌ majlel cheꞌ mi laꞌ loqꞌuel tiꞌ tojlel 
laꞌ piꞌʌlob. 13  Ti jujuntiquiletla yom alʌ pala yicꞌot eꞌtijibʌl laꞌ 
chaꞌan, chaꞌan maꞌ cꞌʌn a pic jini lum baꞌ maꞌ chaꞌlen wutstʌl. 
Cheꞌ ujtemetix ti wutstʌl ti paxiyal, yom maꞌ mujlan ti lum. 
14 Come yaꞌʌch an lac Yum Dios laꞌ wicꞌot baqui mi laꞌ majlel 
chaꞌan miꞌ coltañetla, chaꞌan miꞌ yʌqꞌueñetla ti laꞌ cꞌʌb jini laꞌ 
contrajob. Jini chaꞌan sʌc yom yaꞌ baꞌ mi laꞌ muchꞌquin laꞌ bʌ, 
chaꞌan maꞌanic chuqui bibiꞌ yaꞌi, ame i tʌtsꞌ i bʌ lac Yum ti laꞌ 
tojlel.

Bajcheꞌ yom miꞌ yajñelob
15 Mi tsaꞌ cꞌoti ti putsꞌel juntiquil xꞌeꞌtel ti laꞌ tojlel, mach 

yomic maꞌ chaꞌ pʌy majlel baꞌan i yum. 16  Yom maꞌ wʌcꞌ ti 
chumtʌl yaꞌ ti a lum baqui miꞌ mulan. Mach yomic maꞌ 
ticꞌlan. 17 Jini xꞌixic yicꞌot winic israeloꞌ bʌ, mach yomic 
miꞌ choñob i bʌ ti tsꞌiꞌlel cheꞌ bajcheꞌ miꞌ melob jini muꞌ bʌ 
i chꞌujutesañob diosteꞌ tac. 18  Mach yomic maꞌ chꞌʌm tilel i 
tojol i tsꞌiꞌlel xꞌixic mi i tojol i tsꞌiꞌlel winic chaꞌan maꞌ toj a 
bet tiꞌ yotot lac Yum Dios, come tsꞌaꞌ miꞌ qꞌuel lac Yum Dios 
majqui jach miꞌ mel cheꞌ bajcheꞌ jini. 19-20 Cheꞌ an chuqui 

maꞌ wʌqꞌuen ti majan juntiquil a piꞌʌl, mi taqꞌuin mi i bʌl i 
ñʌcꞌ mi yambʌ an tac bʌ i cꞌʌjñibal mach yomic maꞌ wersa 
cꞌajtin i jol taqꞌuin. Cojach jini parte bʌ mach bʌ israelic 
mi mejlel a wersa cꞌajtiben i jol taqꞌuin, pero a piꞌʌl mach 
mejlic a chꞌʌmben i jol taqꞌuin. Cheꞌ jini mi caj i coltañet 
lac Yum Dios ti pejtelel muꞌ bʌ laꞌ mel ti jini lum woli bʌ i 
yʌqꞌueñet baꞌ maꞌ majlel ti chumtʌl. 21 Cheꞌ maꞌ suben lac 
Yum Dios chuqui mi caj a chaꞌlen, yom maꞌ mel ti ora, ame 
wersajic maꞌ mel a bʌ tiꞌ tojlel lac Yum Dios, come mulilʌch 
mi maꞌanic tsaꞌ tsꞌʌctesa. 22  Pero mi maꞌanic tsaꞌ wʌcꞌʌ a tꞌan 
chaꞌan chuqui mi caj a mel, maꞌanic a mul. 23  Pero mi tsaꞌ 
wʌcꞌʌ a tꞌan, yom chʌn cꞌajal a chaꞌan chaꞌan maꞌ tsꞌʌctesan, 
come tsaꞌix a sube lac Yum Dios. Jini chaꞌan yom maꞌ mel 
jini tsaꞌ bʌ a wʌlʌ. 24 Cheꞌ maꞌ wochel tiꞌ tsꞌusubil a piꞌʌl ti 
chumtʌl, mi mejlel a mʌcꞌben i tsꞌusub jinto maꞌ ñajꞌan, pero 
mach yomic maꞌ tucꞌ sujtel ti a wotot. 25 Cheꞌ maꞌ wochel 
ti tucꞌ trigo yaꞌ tiꞌ pʌcꞌʌb yambʌ i yum, mi mejlel a boc ti 
a cꞌʌb, pero mach mejlic a tsep yicꞌot machit cheꞌ a wom a 
cꞌux. Jasʌl chaꞌmujchꞌ uxmujchꞌ.

Cheꞌ miꞌ cʌyob i bʌ jini ñujpuñijemoꞌ bʌ

24  Cheꞌ an winic tsaꞌ bʌ i pʌyʌ i yijñam, mi maꞌanic 
tsaꞌ caji i mulan chaꞌan ti caj an chuqui leco tsiꞌ 

qꞌuele tiꞌ tojlel, mi mach yomix i qꞌuel, wersa mi yʌcꞌ ti 
melol i juñilel chaꞌan miꞌ cʌyob i bʌ. Cheꞌ jini muqꞌuix i 
choc loqꞌuel ti yotot. 2  Cheꞌ loqꞌuemix jini xꞌixic tiꞌ tojlel 
jini winic, mi mejlel ti ñujpuñel yicꞌot yambʌ winic. 3  Mi tsiꞌ 
chaꞌ choco loqꞌuel jini wiꞌilix bʌ i ñoxiꞌal, mi tsiꞌ chaꞌ aqꞌue 
i juñilel chaꞌan miꞌ cʌyob i bʌ, mi tsiꞌ choco loqꞌuel tiꞌ yotot, 
o mi ticꞌʌl tsaꞌ chʌmi jini winic cheꞌ anto yicꞌot jini xꞌixic, 
4 mach mejlix i chʌn pʌy jini xꞌixic jini ñaxan bʌ i ñoxiꞌal 
chaꞌan miꞌ chʌn ñoxiꞌalin, come tsaꞌix ajni yicꞌot yambʌ 
winic. Bibiꞌix tiꞌ wut lac Yum. Tsꞌaꞌ miꞌ qꞌuel lac Yum. Mach 
maꞌ mel chuqui leco ti jini lum woli bʌ i yʌqꞌueñetla lac 
Yum Dios.

5 Cheꞌ ujtel jax to ti ñujpuñijel juntiquil winic, mach mejlic 
ti loqꞌuel majlel ti guerra. Mach yomic maꞌ waꞌchocon ti 
eꞌtel, pero yom jumpꞌejl jab miꞌ yajñel yaꞌ tiꞌ yotot chaꞌan miꞌ 
tijicñesan i pusicꞌal yicꞌot jini xchꞌoc tsaꞌ bʌ i pʌyʌ.

Yan tac bʌ mandar
6  Mach yomic maꞌ chꞌʌmben i yej molino chaꞌan i qꞌuexol 

chuqui maꞌ wʌcꞌ ti majan, come lajalʌch bajcheꞌ woli a 
chꞌʌmben i chꞌujlel i yum.

7 Mi tsaꞌ taja juntiquil am bʌ i mul chaꞌan tsiꞌ xujchꞌi 
yambʌ, mi chꞌiton mi xchꞌoc tiꞌ tojlel israelob, mi tsiꞌ yʌcꞌʌ 
ti majtan eꞌtel, yicꞌot mi tsiꞌ choño, wersa yom miꞌ chʌmel 
jini xujchꞌ. Laꞌ jilic ti laꞌ tojlel jini yujil bʌ melol cheꞌ bajcheꞌ 
jini.

8  Tsajin a bʌ cheꞌ an juntiquil am bʌ leco bʌ i tsoy. Yom maꞌ 
jacꞌben i tꞌan motomajob levíjob, chaꞌan tsꞌʌcʌl maꞌ mel bajcheꞌ 
miꞌ subeñetob. Come tsaꞌix cʌqꞌueyob mandar bajcheꞌ yom 
melol. 9 Ñaꞌtan chuqui tsiꞌ mele lac Yum Dios tiꞌ tojlel Miriam 
cheꞌ bʌ loqꞌuemetix la ti Egipto.

10 Cheꞌ an i bet a piꞌʌl mach yomic maꞌ wochel tiꞌ yotot 
chaꞌan maꞌ chꞌʌm loqꞌuel i chubʌꞌan chaꞌan i qꞌuexol i 
bet. 11 Yom jach maꞌ waꞌtʌl tiꞌ tiꞌ i yotot jini winic jinto miꞌ 
yʌqꞌueñet i qꞌuexol. 12  Mi wen pꞌumpꞌun jini winic, mi tsiꞌ 
yʌqꞌueyet i bujc chaꞌan tiꞌ caj i bet, mach maꞌ cꞌʌn ti wʌyel. 
13  Cheꞌ maxto bʌjlemic qꞌuin, yom maꞌ chaꞌ sutqꞌuiben i pislel 
chaꞌan miꞌ cꞌʌn ti wʌyel. Cheꞌ jini utsꞌat mi caj i qꞌuelet. Utsꞌat 
mi caj i qꞌuelet jaꞌel lac Yum Dios.

14 Mach yomic maꞌ pꞌumpꞌun ticꞌlan a winic chaꞌan pꞌumpꞌun, 
mi a piꞌʌlʌch o mi ñajt bʌ chꞌoyol tsaꞌ bʌ tili ti chumtʌl ti a 
tejclum. 15 Ti jujumpꞌejl qꞌuin cheꞌ tsꞌʌctiyemix i yeꞌtel, yom maꞌ 
wʌqꞌuen i tojol cheꞌ maxto bʌjlemic qꞌuin, come pꞌumpꞌuñʌch. 
Tsaꞌix i ñaꞌta tiꞌ pusicꞌal chaꞌan mux caj i taj. Machic maꞌ 
wʌqꞌuen, mux caj i pejcan lac Yum chaꞌan jontolet. Cheꞌ jini 
mi caj a taj a mul.

16  Mach maꞌ wʌcꞌ ti chʌmel jini tatʌlob chaꞌan ti caj i mul i 
yalobilob, mi jini alobob chaꞌan i mul i tat, come jujuntiquil i 
bajñel miꞌ caj ti chʌmel chaꞌan i bajñel mul. 17 Mach yomic maꞌ 
ticꞌlan jini mach bʌ mero anic i lumal ti laꞌ tojlel yicꞌot jini 
mebaꞌoꞌ bʌ. Mach yomic maꞌ chꞌʌmben i pislel jini mebaꞌ xꞌixic 
chaꞌan i qꞌuexol i bet. 18  Yom maꞌ chʌn ñaꞌtan bajcheꞌ añet ti 
yambʌ ora cheꞌ mozojet yaꞌ tiꞌ lumal Egipto. Lac Yum Dios tsiꞌ 
locꞌsayet yaꞌi. Jini chaꞌan cheꞌʌch yom maꞌ mel bajcheꞌ mic 
subeñet.

19 Cheꞌ maꞌ tuc a trigo yaꞌ tiꞌ yajñib, mi tsaꞌ cʌyʌ junsejm jini 
a trigo, mach chʌn majliquet a chꞌʌm tilel. Laꞌix cʌlec chaꞌan 
miꞌ chꞌʌm jini ñajt bʌ chꞌoyolob, yicꞌot jini mebaꞌob, yicꞌot 
jini mebaꞌ xꞌixicob. Cheꞌ jini lac Yum Dios mi caj i coltañet ti 
pejtelel a weꞌtel muꞌ bʌ a mel. 20 Cheꞌ maꞌ tujcꞌan majlel jini 
teꞌ i cꞌabaꞌ olivo, mach yomic maꞌ chaꞌ sʌclʌben i wut tsaꞌ bʌ 
cʌle. Laꞌ cʌlec chaꞌan jini ñajt bʌ chꞌoyolob, yicꞌot jini mebaꞌob, 
yicꞌot mebaꞌ xꞌixicob. 21 Cheꞌ maꞌ tucꞌ a tsꞌusub, mach yomic maꞌ 
laj tucꞌ ti pejtelel. Yom maꞌ cʌybeñob jini ñajt bʌ chꞌoyolob, 
yicꞌot jini mebaꞌ alʌlob, yicꞌot mebaꞌ xꞌixicob. 22  Ñaꞌtan bajcheꞌ 
añet ti yambʌ ora cheꞌ mozojet tiꞌ lumal Egipto. Jini chaꞌan 
cheꞌʌch yom maꞌ mel bajcheꞌ mic subeñet.

25  Cheꞌ woliyob ti leto chaꞌtiquilob, cheꞌ miꞌ majlel 
i melob i bʌ baꞌan jini juez, an tiꞌ wenta jini juez 

chaꞌan miꞌ tsictesan ti toj jini mach bʌ anic i mul. Mi caj i 
yʌqꞌuen i toj i mul jini tsaꞌ bʌ i mele mulil. 2  Mi wersa yom miꞌ 
yubin asiyal jini am bʌ i mul, jini juez muqꞌuix i yʌcꞌ ti ñoltʌl 
ti lum chaꞌan miꞌ jatsꞌ ti asiyal. Cheꞌʌch bajcheꞌ cꞌamel i mul 
mi caj i jajtsꞌel. 3  Mi mejlel i yubin asiyal chaꞌcꞌal ti yajl, pero 
mach yomic i ñumel, ame muqꞌuic i cʌlʌx peqꞌuesʌntel tiꞌ 
tojlel i piꞌʌlob. 4 Mach yomic maꞌ wʌqꞌuen i bosal wacax muꞌ bʌ 
i tꞌuchtan loqꞌuel i wut trigo.

5 Mi tsaꞌ chʌmi winic, mi maꞌanic i yalobil i yijñam tsaꞌ bʌ 
cʌle ti meba, pero mi an i piꞌʌlob lajal bʌ i cꞌabaꞌ, mach i 
chaꞌ pʌy jini xꞌixic yambʌ winic parte bʌ i cꞌabaꞌ. Laꞌ tilic i 
muꞌ jini xꞌixic chaꞌan miꞌ pʌy chaꞌan i yijñam. 6  Jini ñaxan bʌ 
i yalobil muꞌ bʌ i yilan pañimil yom miꞌ yotsʌbentel i cꞌabaꞌ 
jini ñaxan bʌ i ñoxiꞌal jini xꞌixic chaꞌan maꞌanic miꞌ junyajlel 
jilel i cꞌabaꞌ jini winic tiꞌ tojlel israel. 7 Pero mi mach yomic i 
pʌyben i yijñam i yeran jini winic, jini xꞌixic muqꞌuix i majlel 
yaꞌ baꞌan jini xñoxob chaꞌan miꞌ subeñob: “Jini c muꞌ mach 
yomic i pʌyon chaꞌan miꞌ yʌqꞌueñon chꞌiton bʌ calobil chaꞌan 
miꞌ chꞌʌmben i cꞌabaꞌ c ñoxiꞌal ti Israel”, cheꞌen. 8  Jini xñoxob 
yaꞌ ti tejclum muqꞌuix i chocob ti pʌyol jini winic chaꞌan 
miꞌ pejcañob. Mi wersa mach yomic i pʌy i muꞌ, mi tsiꞌ yʌlʌ: 

“Mach comic c pʌy”, mi cheꞌen, 9 jini xꞌixic muqꞌuix i majlel yaꞌ 
baqui an jini winic tiꞌ tojlel jini xñoxob. Muqꞌuix i locꞌsʌben 
i zapato tiꞌ yoc i muꞌ. Jini xꞌixic mi caj i tujbʌben i wut i muꞌ. 
Mi caj i suben: “Cheꞌʌch miꞌ mejlel tiꞌ tojlel jini winic mach bʌ 

yomic i qꞌuextʌben i cꞌabaꞌ i yeran tiꞌ tojlel israelob”, cheꞌen. 
10 Jini israelob mi caj i yotsʌbeñob i cꞌaba i yotot ili winic: I 
yotot jini tsaꞌ bʌ jochbenti i xʌñʌb, cheꞌob.

11 Mi woliꞌ contrajiñob i bʌ chaꞌtiquil winicob, mi tsaꞌ tili i 
yijñam juntiquil, mi tsiꞌ chucbe i contra ya tiꞌ winiclel, 12  wersa 
yom maꞌ tsepben i cꞌʌb jini xꞌixic. Mach maꞌ pꞌuntan.

13-15 Ti pejtelel ora cheꞌ mi laꞌ chaꞌlen mʌñoñel yicꞌot 
choñoñel, yom tsꞌʌcʌl laꞌ pꞌisoñib. Toj yom mi laꞌ pꞌis. Cheꞌ 
jini mi caj i tamꞌesʌntel laꞌ jabilel wʌꞌ ti jini lum woli bʌ i 
yʌqꞌueñetla lac Yum. 16  Come tsꞌaꞌ miꞌ qꞌuel lac Yum pejtel muꞌ 
bʌ i melob chuqui leco.

Yom miꞌ jisañob amalecob
17 Ñaꞌtanla chuqui tsiꞌ melbeyetla Amalec yaꞌ ti bij, cheꞌ 

woliyetla ti loqꞌuel ti Egipto. 18  Tsaꞌ loqꞌuiyob i tajetla yaꞌ ti 
bij. Tsiꞌ laj bʌcꞌtesayob jini cꞌuñoꞌ bʌ soldadojob woli bʌ i 
majlelob ti laꞌ pat cheꞌ wen lujbeñetixla chaꞌan cabʌl xʌmbal. 
Maꞌanic tsiꞌ wis bʌcꞌñayob lac Yum. 19 Jini chaꞌan cheꞌ miꞌ 
yʌqꞌueñetla cꞌaj o lac Yum tiꞌ tojlel pejtel laꞌ contrajob yaꞌ baꞌ 
mi laꞌ majlel ti chumtʌl ti jini lum muꞌ bʌ i yʌqꞌueñetla, yom 
mi laꞌ junyajlel jisan jini amalecob. Mach yomic miꞌ ñajʌyel laꞌ 
chaꞌan.

Ñaxan tac bʌ i wut pʌcꞌʌb

26  Cheꞌ ochemetix la ti chumtʌl ti laꞌ lum muꞌ bʌ i 
yʌqꞌueñetla lac Yum Dios, 2  cheꞌ jini yom maꞌ locꞌsan 

pejtelel jini ñaxan tac bʌ i wut a pʌcꞌʌb yaꞌ ti a lum tsaꞌ bʌ i 
yʌqꞌueyetla lac Yum Dios. Yom maꞌ wotsan ti a chiquib, chaꞌan 
maꞌ chꞌʌm majlel yaꞌ ti ajñibʌl yajcʌbil bʌ i chaꞌan lac Yum 
Dios yaꞌ baꞌ yom ajñel laꞌ wicꞌot baꞌ miꞌ yʌcꞌ ti cʌjñel i cꞌabaꞌ. 
3  Cheꞌ maꞌ cꞌotel baꞌan jini motomaj am bʌ i yeꞌtel ti jim bʌ 
ora, mux caj a suben: “Wolix c tsictesan wʌle tiꞌ cꞌabaꞌ lac 
Yum Dios chaꞌan tsaꞌix ochiyon wʌꞌ ti lum tsaꞌ bʌ i yʌqꞌueyonla 
cheꞌ bajche tsiꞌ wʌn subeyob lac ñojteꞌel”. Cheꞌʌch yom maꞌ 
suben. 4 Jini motomaj muqꞌuix i chꞌʌm jini chiquib am bʌ ti 
a cꞌʌb chaꞌan miꞌ yʌcꞌ yaꞌ ti pulʌntib i chaꞌan lac Yum Dios. 
5 Cheꞌ jini yom maꞌ sub a bʌ tiꞌ tojlel lac Yum Dios: “Jini c 
tat jiñʌch arameo tsaꞌ bʌ jubi majlel ti Egipto, yicꞌot winicoꞌ 
bʌ i yalobilob cheꞌ wiꞌñayobix, cheꞌ maꞌanic jaytiquilob. Tsaꞌ 

chumleyob yaꞌi jinto tsaꞌ wen pꞌojliyob. Tsaꞌ ajniyob ti colem 
tejclum. 6  Jini egiptojob tsaꞌ cajiꞌ pꞌumpꞌun ticꞌlañonla. Tsiꞌ 
yʌcꞌʌyonla ti mel pusicꞌal. Cabʌl tsiꞌ yʌcꞌʌyonla ti toꞌol eꞌtel. 
7 Cheꞌ jini cꞌam tsaꞌ lac pejca lac Yum Dios, i Dios lac ñojteꞌelob. 
Lac Yum tsiꞌ yubibeyon lac tꞌan. Tsiꞌ qꞌuele lac wocol cheꞌ 
añonla ti mozo chaꞌan majtan eꞌtel. 8  Jini chaꞌan lac Yum tsiꞌ 
locꞌsayonla ti Egipto ti ñuc bʌ i pꞌʌtʌlel. I bajñel tsiꞌ coltayonla 
yicꞌot bʌbʌqꞌuen tac bʌ i yejtal i pꞌʌtʌlel tsaꞌ bʌ i pʌsbeyonla. 
9 Tsiꞌ pʌyʌyonla tilel ilayi. Tsiꞌ yʌqꞌueyonla jini lum wʌꞌ baꞌ 
chumulonla. Wen yujil colel pejtelel pʌcꞌʌbʌl. Miꞌ yʌqꞌueñonla 
lech yicꞌot chab. 10 Jini chaꞌan wʌle tsac chꞌʌmʌ tilel ili ñaxan 
bʌ i wut c pʌcꞌʌb ti a tojlel, c Yum”. Cheꞌ yom maꞌ suben 
lac Yum. Yaꞌ yom maꞌ wʌcꞌ tiꞌ tojlel lac Yum Dios. Yom maꞌ 
chꞌujutesan lac Yum Dios. 11 Yom maꞌ wen tijicñesan a pusicꞌal 
chaꞌan pejtelel i bendición lac Yum tsaꞌ bʌ i yʌqꞌueyet temel 
yicꞌot pejtelel jini añoꞌ bʌ ti a wotot, yicꞌot levíjob, yicꞌot jini 
ñajt bʌ chꞌoyolob yaꞌ bʌ añob a wicꞌot.

12  Cheꞌ ujtemix a wʌcꞌ pejtelel a diezmo cheꞌ ti yuxpꞌejlel 
jab, jiñʌch i yorajlel diezmo tac yom bʌ maꞌ tꞌoxbeñob levíjob, 
yicꞌot jini ñajt bʌ chꞌoyolob, yicꞌot mebaꞌ alʌlob, yicꞌot mebaꞌ 
xꞌixicob. Mi caj i cꞌuxob ti xchumtʌl tac baꞌ añetla jinto cheꞌ 
tijicñayobix chaꞌan ñajobix. 13  Cheꞌ jini mi caj a wʌl tiꞌ wut lac 
Yum: “Tsaꞌix c locꞌsa c diezmo ti cotot. Tsaꞌix cʌqꞌueyob jini 
levíjob, yicꞌot jini ñajt bʌ chꞌoyolob, yicꞌot mebaꞌ alʌlob, yicꞌot 
mebaꞌ xꞌixicob cheꞌ bajcheꞌ tsaꞌ subeyon ti mandar. Maꞌanic 
tsac ñusʌbeyet a tꞌan. Maꞌanic tsaꞌ ñajʌyi c chaꞌan. 14 Maꞌanic 
tsaj cꞌuxu a chaꞌan bʌ cheꞌ woliyon ti ucꞌtaya. Maꞌanic tsac 
tʌlʌ cheꞌ bibiꞌon. Maꞌanic tsa cʌqꞌue jini chꞌujlelʌlob. Tsaꞌix c 
mele cheꞌ bajcheꞌ tsaꞌ subeyon. 15 C Yum añet bʌ ti panchan 
jini Chꞌujul bʌ Ajñibʌl, yom maꞌ qꞌuelon. Coltan pejtelel 
a tejclum ti Israel. Yom maꞌ wʌqꞌuen i wenlel jini lum tsaꞌ 
bʌ a wʌqꞌueyon lojon cheꞌ bajcheꞌ tsaꞌ wʌn sube c ñojteꞌel 
lojon. Jiñʌch wen bʌ lum baꞌ miꞌ colel pejtelel pʌcꞌʌbʌl. Miꞌ 
yʌqꞌueñon lech yicꞌot chab”. Cheꞌʌch yom maꞌ suben.

Chꞌujulob tiꞌ tojlel lac Yum
16  Lac Yum Dios wolix i subeñet wʌle chaꞌan tsꞌʌcʌl yom maꞌ 

jacꞌben i tꞌan yicꞌot i mandar. Yom wen tsajalet chaꞌan tsꞌʌcʌl 
maꞌ mel ti pejtelel a pusicꞌal, yicꞌot pejtelel a ñaꞌtʌbal. 17 Tsaꞌix 

a tsictesa sajmʌl, jiñʌch a Dios jini lac Yum. Tsaꞌix a wʌcꞌʌ a 
tꞌan chaꞌan muqꞌuix cajel a chʌn tsajcan majlel. Muqꞌuix caj 
a jacꞌben i mandar yicꞌot i tꞌan yicꞌot a ticꞌol. Muqꞌuix cajel a 
wen ubiben i tꞌan. 18  Tsaꞌix i yʌcꞌʌ i tꞌan lac Yum jaꞌel. Tsaꞌix 
i yʌlʌ sajmʌl chaꞌan i tejclumet cheꞌ bajcheꞌ tsiꞌ wʌn subeyet. 
Jini chaꞌan mi caj a jacꞌben pejtel i mandar. 19 Cheꞌ jini mi caj 
i ñumen aqꞌuetla ti ñuc chaꞌan ñumen mi laꞌ taj laꞌ cꞌuxbintel 
yicꞌot laꞌ wenlel tiꞌ tojlel yambʌ tejclum tac. Mi caj laꞌ wochel 
ti chꞌujul bʌ i tejclum lac Yum Dios cheꞌ bajcheꞌ tsiꞌ yʌlʌ.

Mi caj i tsꞌijbuntel jini mandar ti xajlel yaꞌ ti Ebal wits

27  Moisés yicꞌot jini xñoxob ti Israel tsiꞌ sube israelob: 
Yom mi laꞌ jacꞌ pejtelel ili mandar muꞌ bʌ c 

subeñetla wʌle. 2  Cheꞌ maꞌ cꞌaxel ti junwejl Jordán jaꞌ, cheꞌ 
maꞌ cꞌotel ti jini lum muꞌ bʌ i yʌqꞌueñetla lac Yum Dios, 
yom maꞌ tsꞌʌl letsel xajlel, jini mero ñuc tac bʌ. Cheꞌ jini 
yom maꞌ bon ti tan. 3  Yom maꞌ laj tsꞌijban tac ili tꞌan cheꞌ 
ochemetix ti jini lum woli bʌ i yʌqꞌueñet lac Yum Dios, 
yaꞌ baꞌ wen yujil colel pejtelel pʌcꞌʌbʌl, jini lum muꞌ bʌ i 
yʌqꞌueñet lech yicꞌot chab cheꞌ bajcheꞌ lac Yum Dios tsiꞌ 
wʌn subeyob lac ñojteꞌelob. 4 Cheꞌ ñumeñetix yaꞌ ti Jordán, 
yom maꞌ tsꞌʌl letsel xajlel yaꞌ ti wits i cꞌabaꞌ Ebal. Yom 
maꞌ bon ti tan. 5  Yaꞌ yom maꞌ waꞌchocon jumpꞌejl pulʌntib 
i chaꞌan lac Yum Dios, melbil bʌ ti xajlel. Mach yomic maꞌ 
cꞌʌn tsucu taqꞌuin mi fierro ti melol. 6  Waꞌchocon i pulʌntib 
i majtan lac Yum yicꞌot xajlel tac mach bʌ jucꞌbilic chaꞌan 
yom maꞌ pulben i majtan lac Yum Dios. 7 Yom maꞌ wʌqꞌuen 
tsʌnsʌbil bʌ i majtan chaꞌan i ñʌchꞌtʌlel a pusicꞌal. Yaꞌ yom 
maꞌ cꞌux weꞌelʌl. Yom tijicña a pusicꞌal tiꞌ tojlel lac Yum 
Dios. 8  Yom maꞌ wen tsꞌijban pejtel ili mandar yaꞌ ti xajlel, 
cheꞌen. 9 Cheꞌ jini Moisés temel yicꞌot motomajob, levíjob, 
tsiꞌ pejcayob pejtelel israelob: Ubin Israel, yom maꞌ wajñel 
ti ñʌchꞌʌl, come wʌle tsaꞌix ochiyet tiꞌ tejclum lac Yum Dios. 
10 Jini chaꞌan yom maꞌ wubiben i tꞌan lac Yum Dios. Yom 
maꞌ jacꞌ pejtel ili tꞌan woli bʌ c subeñet, cheꞌen Moisés.

Yaꞌ ti wits tac i cꞌabaꞌ Ebal yicꞌot Gerizim
11 Moisés tsiꞌ subeyob ti jini qꞌuin: 12  Cheꞌ cꞌaxemetix la yaꞌ ti 

Jordán jaꞌ, muqꞌuix i majlelob ti waꞌtʌl ti wits i cꞌabaꞌ Gerizim 

chaꞌan miꞌ subob uts bʌ tꞌan: Simeón, Leví, Judá, Isacar, José, 
yicꞌot Benjamín. 13  Muqꞌuix i majlelob ti waꞌtʌl yaꞌ ti wits i 
cꞌabaꞌ Ebal chaꞌan miꞌ tsictesañob wocol: jini Rubén, Gad, Aser, 
Zabulón, Dan, yicꞌot Neftalí.

14 Jini levíjob muqꞌuix i pejcañob ti cꞌam bʌ tꞌan pejtelel 
israelob. Mi caj i yʌlob: 15  “Laꞌ aqꞌuentic wocol jini winic 
muꞌ bʌ i mel diosteꞌ chaꞌan miꞌ chꞌujutesan anquese mucul 
jach miꞌ yʌcꞌ. Lajal i mul mi tsiꞌ cꞌʌñʌ teꞌ o mi tsiꞌ cꞌʌñʌ 
plata, come tsꞌaꞌ miꞌ qꞌuel lac Yum jini diostac”, cheꞌob. 
Pejtelel jini añoꞌ bʌ ti tejclum mi caj i yʌlob: “Amén”, 
cheꞌob. 16  “Laꞌ aqꞌuentic wocol jini mach bʌ anic miꞌ pꞌis ti 
wenta i tat i ñaꞌ”. Pejtelel jini añoꞌ bʌ ti tejclum mi caj i 
yʌlob: “Amén”, cheꞌob. 17 “Laꞌ aqꞌuentic wocol jini muꞌ bʌ i 
cꞌaxtesan majlel i cayajonlel i lum i piꞌʌl”, cheꞌob. Pejtelel 
jini añoꞌ bʌ ti tejclum mi caj i yʌlob: “Amén”, cheꞌob. 
18  “Laꞌ aqꞌuentic wocol jini muꞌ bʌ i lotin xpotsꞌ chaꞌan miꞌ 
loqꞌuel tiꞌ bijlel”, cheꞌob. Pejtelel jini añoꞌ bʌ ti tejclum 
mi caj i yʌlob: “Amén”, cheꞌob. 19 “Laꞌ aqꞌuentic wocol jini 
mach bʌ anic miꞌ mel ti utsꞌat jini ñajt bʌ chumulob, yicꞌot 
mebaꞌ xꞌixicob yicꞌot alʌlob”, cheꞌob. Pejtelel jini añoꞌ bʌ 
ti tejclum mi caj i yʌlob: “Amén”, cheꞌob. 20 “Laꞌ aqꞌuentic 
wocol jini muꞌ bʌ i piꞌlʌben i yijñam i tat, come i piꞌʌlʌch 
i tat. Woliꞌ yʌcꞌ ti quisin i tat”, cheꞌob. Pejtelel jini añoꞌ bʌ 
ti tejclum mi caj i yʌlob: “Amén”, cheꞌob. 21 “Laꞌ aqꞌuentic 
wocol jini muꞌ bʌ i i piꞌlen jini alʌcꞌʌl tac”, cheꞌob. Pejtelel 
jini añoꞌ bʌ ti tejclum mi caj i yʌlob: “Amén”, cheꞌob. 
22  “Laꞌ aqꞌuentic wocol jini muꞌ bʌ i piꞌlen i chich, yicꞌot 
xchꞌoc bʌ i yalobil i tat, yicꞌot xchꞌoc bʌ i yalobil i ñaꞌ”, 
cheꞌob. Pejtelel jini añoꞌ bʌ ti tejclum mi caj i yʌlob: 

“Amén”, cheꞌob. 23  “Laꞌ aqꞌuentic wocol jini muꞌ bʌ i piꞌlen 
i nijꞌal”, cheꞌob. Pejtelel jini añoꞌ bʌ ti tejclum mi caj i 
yʌlob: “Amén”, cheꞌob. 24 “Laꞌ aqꞌuentic wocol jini muꞌ bʌ 
i mucu tsʌnsan i piꞌʌl”. Pejtelel jini añoꞌ bʌ ti tejclum mi 
caj i yʌlob: “Amén”, cheꞌob. 25  “Laꞌ aqꞌuentic wocol jini muꞌ 
bʌ i chꞌʌm i majtan chaꞌan miꞌ tsʌnsan jini mach bʌ anic i 
mul”, cheꞌob. Pejtelel jini añoꞌ bʌ ti tejclum mi caj i yʌlob: 

“Amén”, cheꞌob. 26  “Laꞌ aqꞌuentic wocol jini mach bʌ anic 
miꞌ jacꞌ i mel ili mandar”, cheꞌob. Pejtelel jini añoꞌ bʌ ti 
tejclum mi caj i yʌlob: “Amén”, cheꞌob.

Jini bendición 
(Lv. 26.3-13; Dt. 7.12-24)

28  Mi utsꞌat maꞌ wubiben i tꞌan lac Yum Dios, mi 
tsꞌʌcʌl maꞌ mel pejtel jini mandar woli bʌ c 

subeñetla wʌle, lac Yum Dios mi caj i ñumen aqꞌuet ti ñuc 
tiꞌ tojlel pejtel yan tac bʌ tejclum ti pañimil. 2-6  Mi caj a 
taj pejtel ili bendición, mi xucꞌul maꞌ chꞌujbiben i tꞌan lac 
Yum Dios: Utsꞌat mi caj a wajñel ila ti tejclum, yicꞌot ti a 
lum. Utsꞌat mi caj i pꞌojlelob a walobilob, yicꞌot i wut a 
pʌcꞌʌb, yicꞌot i yal pejtelel a wʌlacꞌ, wacax yicꞌot tiñʌmeꞌ. 
Utsꞌat pejtel muꞌ bʌ a wʌcꞌ ti a chiquib, yicꞌot jini muꞌ bʌ 
a juchꞌ chaꞌan maꞌ cꞌux. Utsꞌat chuqui mi caj a taj cheꞌ maꞌ 
loqꞌuel ti a weꞌtel yicꞌot cheꞌ maꞌ chaꞌ ochel. 7 Lac Yum mi 
caj i yʌcꞌ ti jilel a contrajob. Jumpꞌejl bij mi caj i tilelob 
i contrajiñet, wucpꞌejl bij mi caj i pujquelob majlel cheꞌ 
miꞌ putsꞌtañetob. 8  Lac Yum mi caj i yʌqꞌueñet i bendición 
tiꞌ yotlel a trigo. Ti pejtelel chuqui tac maꞌ mel ti a cꞌʌb 
mi caj i wen aqꞌueñet i bendición lac Yum Dios yaꞌ ti a 
lum woli bʌ i yʌqꞌueñet. 9 Lac Yum mi caj i waꞌchocoñet ti 
chꞌujul bʌ i tejclumet cheꞌ bajcheꞌ tsiꞌ wʌn alʌ, mi tsꞌʌcʌl 
maꞌ jacꞌben i mandar lac Yum Dios chaꞌan maꞌ chaꞌlen 
xʌmbal tiꞌ bijlel. 10  Cheꞌ jini pejtel jini yambʌ tejclum tac 
mi caj i qꞌuelob ñucʌch i pꞌʌtʌlel lac Yum ti laꞌ tojlel. Jini 
chaꞌan mi caj i bʌcꞌñañet come i chaꞌañetla lac Yum. 11 Lac 
Yum mi caj i wen pꞌojlesan a walobilob, yicꞌot a wʌlacꞌ tac, 
yicꞌot i wut a pʌcꞌʌb yaꞌ ti a lum muꞌ bʌ caj i yʌqꞌueñet 
cheꞌ bajcheꞌ tsiꞌ wʌn subeyob a ñojteꞌelob. 12  Lac Yum mi 
caj i locꞌsʌbeñet jini utsꞌat bʌ lotol bʌ ti panchan chaꞌan 
miꞌ coltañet. Mi caj i choc jubel jaꞌal yaꞌ ti a lum cheꞌ ti 
yorajlel, chaꞌan miꞌ colel pejtelel jini tsaꞌ bʌ a pʌcꞌʌ. Mi caj 
a wʌqꞌuen ti majan yan tac bʌ tejclum, pero jatet maꞌanic 
maꞌ cajel ti majan. 13  Lac Yum mi caj i yʌqꞌuetla ti ñaxan 
tiꞌ tojlel a piꞌʌlob, mach ti wiꞌilic. Mi caj a wajñel tiꞌ pam, 
mach ti yebalic, mi xucꞌul maꞌ chʌn jacꞌben i mandar lac 
Yum Dios woli bʌ c subeñetla wʌle. 14  Mach yomic maꞌ wis 
cʌy ili tꞌan woli bʌ c subeñet wʌle ame sajtiquet ti yambʌ 
bij, ame muqꞌuic a chꞌujutesan jini diosteꞌ tac am bʌ ti 
pañimil.

Mi caj i toj i mul jini xnusa mandar 
(Lv. 26.14-46)

15-19 Mi mach a womic a wubiben i tꞌan lac Yum Dios, mi tsaꞌ 
ñusʌbe i tꞌan yicꞌot i mandar woli bʌ c subeñetla wʌle, mi caj 
i cꞌotel ti a tojlel pejtel ili wocol tac: Wocol jax mi caj a ñusan 
qꞌuin yaꞌ ti a lum yicꞌot yaꞌ ti tejclum. Maꞌanix mi caj i chʌn 
bujtꞌel a chiquib. Mach jasʌlic chuqui maꞌ juchꞌ chaꞌan maꞌ 
cꞌux. Maꞌanix miꞌ cajelob ti wen colel a walobilob. Maꞌanix 
miꞌ caj ti colel a pacꞌ ti lum. Maꞌanix miꞌ caj ti pꞌojlel a wacax 
yicꞌot a tiñʌmeꞌ. Bʌbʌqꞌuen jax baqui maꞌ majlel, yicꞌot cheꞌ 
maꞌ chaꞌ sujtel.

20 Lac Yum mi caj i chocbeñet tilel wocol yicꞌot wiꞌñal. Wocol 
jax mi caj a wubin cꞌʌlʌl jinto maꞌ jisʌntel, chaꞌan tiꞌ caj jontol 
bʌ a melbal chaꞌan tsaꞌ cʌyʌ lac Yum. 21 Lac Yum mi caj i choc 
tilel cabʌl chʌmel ti a tojlel cꞌʌlʌl jinto maꞌ sʌc jilel yaꞌ ti lum 
baqui maꞌ majlel ti chumtʌl. 22  Mi caj i yʌqꞌueñet lac Yum jini 
leco bʌ ojbal i cꞌabaꞌ labi ojbal, yicꞌot jontol bʌ cꞌajc, yicꞌot 
sijtꞌel tac, yicꞌot yujil bʌ lejmel ti a bʌcꞌtal, yicꞌot i yuchlel a 
pʌcꞌʌb, yicꞌot jajmel, cꞌʌlʌl jinto maꞌ laj jilel. 23  Jini panchan 
am bʌ ti chan lajal mi caj a qꞌuel cheꞌ bajcheꞌ lamina, yicꞌot 
jini lum baqui añetla lajal mi caj a qꞌuel bajcheꞌ fierro. 24 Lac 
Yum mi caj i choc jubel tsꞌubejn i wenta jaꞌal cꞌʌlʌl jinto maꞌ 
laj jilel.

25 Lac Yum mi caj i yʌqꞌuet ti putsꞌel tiꞌ wutob a contrajob. 
Juntsꞌijt bij mi caj a loqꞌuel a taj a contra. Wucpꞌejl bij mi caj 
a majlel ti putsꞌel tiꞌ tojlel. Pꞌumpꞌun jax mi caj a ticꞌlʌntel ti 
jujumpꞌejl a lumal. 26  Cheꞌ maꞌ chʌmel, jini xtaꞌjol yicꞌot bajlum 
mi caj i cꞌux a bʌcꞌtal. Maꞌanix majqui mi caj i nijcan loqꞌuel 
cheꞌ woliꞌ cꞌux. 27 Lac Yum mi caj i yʌqꞌueñet jini leco bʌ tsoy 
am bʌ ti Egipto, yicꞌot jini chʌcajl tac, yicꞌol sal, yicꞌot leco 
tac bʌ tsoy mach bʌ anix i tsꞌʌcal. 28  Lac Yum mi caj i soc a jol. 
Mi caj i yʌp a wut. Maꞌanix mi caj a ñaꞌtan baqui maꞌ majlel. 
29 Ti xinqꞌuiñil lajlaña mi caj a tʌl pañimil cheꞌ bajcheꞌ miꞌ mel 
jini xpotsꞌ ti acꞌʌlel. Maꞌanic mi caj a seb cꞌotel baqui a wom 
majlel. Pꞌumpꞌun mi caj a ticꞌlʌntel ti pejtelel ora. Mi caj i jilel 
a chubʌꞌan ti xujchꞌ. Maꞌanic majqui mi caj i coltañet. 30 Mi caj 
a lon cꞌajtin a wijñam. Yambʌ winic mi caj i ñoltʌl yicꞌot. Mi 
caj a lon waꞌchocon a wotot. Maꞌanic mi caj a cꞌʌn. Mi caj a 

lon pʌcꞌ a tsꞌusub. Maꞌanic mi caj a mʌcꞌben i wut. 31 Tiꞌ tojel a 
wut mi caj i tsʌnsʌntel a wacax. Maꞌanic mi caj a wʌqꞌuentel 
mi tsꞌitaꞌic chuqui maꞌ cꞌux. Jini a burro muqꞌuix i pʌjyel 
majlel cheꞌ woli a qꞌuel. Maꞌanix mi caj a chʌn sutqꞌuibentel. 
Jini a contrajob mi caj i chꞌʌmob a tinʌmeꞌ. Maꞌanix majch mi 
caj i coltañet. 32  Jini chꞌiton yicꞌot xchꞌoc bʌ a walobilob mi caj 
i pʌjyelob majlel ti yambʌ tejclum cheꞌ wolaꞌ qꞌuel. Maꞌanix 
mi caj a chʌn qꞌuelob. Cꞌux mi caj a wubin. Maꞌanix a pꞌʌtʌlel 
chaꞌan maꞌ coltañob. 33  Pejtelel i wut a pʌcꞌʌb mi caj i cꞌuxob 
yambʌ tejclumob mach bʌ a cʌñʌyic. Pꞌumpꞌun jax mi caj a 
ticꞌlʌntel ti pejtelel ora. 34 Tonto jax mi caj a majlel chaꞌan 
pejtelel jini muꞌ bʌ a qꞌuel. 35 Lac Yum mi caj i yʌqꞌueñet tsoy 
an tac bʌ i pujwil ti a woc cꞌʌlʌl ti a xinjol. Mach i ñopoyic 
tsꞌac.

36  Lac Yum mi caj i pʌyet majlel temel yicꞌot a rey 
waꞌchocobil bʌ a chaꞌan. Mi caj i yʌqꞌuet tiꞌ wenta yambʌ 
tejclum baꞌ maꞌanic a cʌñʌ bʌ, baꞌ maꞌanic tsiꞌ cʌñʌ a 
ñojteꞌelob. Yaꞌi mi caj a chꞌujutesan yan tac bʌ dios melbil 
bʌ ti teꞌ yicꞌot ti xajlel. 37 Bʌbʌqꞌuen mi caj a wubin. Mi caj i 
wajleñetob. Mi caj i tsꞌaꞌleñetob jini winicob xꞌixicob ti yan 
tac bʌ tejclum, yaꞌ baꞌ mi caj i pʌyet majlel lac Yum. 38  Cheꞌ ti 
yorajlel pacꞌ wen on mi caj a cuch majlel laꞌ pacꞌ, pero tsꞌitaꞌ 
jach mi caj a cꞌaj, come jini sajcꞌ mi caj i jisan. 39 Mi caj a 
pʌcꞌ a tsꞌusubil. Mi caj a wen qꞌuel, pero maꞌanic mi caj a wis 
jap. Maꞌanic mi caj a tucꞌ, come jini motsoꞌ mi caj i laj cꞌux. 
40 Cabʌl laꞌ chaꞌan olivoteꞌ, pero maꞌanic mi caj a cꞌʌmben i 
yetsel chaꞌan maꞌ bon a bʌ, come i wut miꞌ caj ti laj yajlel. 
41 Mi caj a cosan chꞌiton yicꞌot xchꞌoc bʌ a walobilob, pero 
maꞌanic mi caj i yajñelob a wicꞌot, come mi caj i cʌjchelob 
majlel. 42  Jini xcꞌajba sajcꞌ mi caj i laj jisan pejtelel a teꞌ tac 
yicꞌot a pʌcꞌʌb. 43  Jini ñajt bʌ chꞌoyolob yaꞌ bʌ chumulob ti a 
lum wen chan mi caj i melob i bʌ ti a tojlel, pero jatet pecꞌatax 
mi caj a wajñel. 44 Mi caj i yʌqꞌueñetob ti majan, pero maꞌanic 
chuqui mi caj a wʌqꞌuen ti majan. Yambʌ mi caj i yajñel ti 
ñaxan. Jatet mi caj a wajñel ti wiꞌipat. 45 Mi caj i tilel ti a tojlel 
pejtelel ili wocol. Mi caj a tsꞌaꞌlentel, cꞌʌlʌl jinto maꞌ jisʌntel 
chaꞌan tiꞌ caj maꞌanic tsaꞌ jacꞌbe i tꞌan lac Yum Dios. Maꞌanic 
tsaꞌ lotbe pejtel i mandar yicꞌot pejtelel i tꞌan tsaꞌ bʌ i subeyet. 
46  Jini chaꞌan mi caj a taj pejtel ili wocol jatet yicꞌot a pꞌolbal 

chaꞌan maꞌ cʌntesʌntel, chaꞌan maꞌ chaꞌlen bʌqꞌuen ti pejtelel 
ora.

47 Chaꞌan tiꞌ caj maꞌanic tsaꞌ melbe chuqui yom lac Yum 
Dios, mach tijicñayic a pusicꞌal anquese wen chumulet chaꞌan 
tsaꞌ wen pꞌojli a chubʌꞌan. 48  Jini chaꞌan mi caj a yuman a 
contrajob muꞌ bʌ caj i choc tilel lac Yum. Mi caj a wubin 
tiquin tiꞌ yicꞌot wiꞌñal yicꞌot tsʌñal cheꞌ maꞌanix a pislel. An 
cʌbʌl chuqui miꞌ cajel ti falta a chaꞌan. Jini a contra mi caj 
i yʌqꞌueñet al bʌ a cuch jinto miꞌ jisañetla. 49 Lac Yum mi caj 
i pʌy tilel yambʌ tejclum wen ñajt bʌ chumul ti yambʌ lum. 
Lajal bajcheꞌ xiyeꞌ mi caj i tilel i xujchꞌiñet majlel. Yañʌch bʌ i 
tꞌan jini winicob. 50 Wen jontolob. Lajal i wutob bajcheꞌ bʌteꞌel 
tsꞌiꞌ. Maꞌanic mi caj i pꞌisob ti wenta jini xñoxob. Maꞌanic mi 
caj i pꞌuntañob alʌlob. 51 Mi caj i cꞌuxob i yal a wʌlacꞌ, yicꞌot 
pejtel yujil bʌ colel ti a lum jinto maꞌ sʌc jisʌntel. Maꞌanic mi 
caj i wis cʌybeñet a trigo yicꞌot i yaꞌlel tsꞌusub, yicꞌot aceite, 
yicꞌot i yal wacax, yicꞌot tiñʌmeꞌ. Cheꞌ jini mi caj i jisañet. 
52  Mi caj i joy mʌctañet ti jujumpꞌejl tejclum, cꞌʌlʌl jinto miꞌ 
jejmel jini tsꞌajc am bʌ ti a joytʌlel anquese tsaꞌ lon ñaꞌta 
muqꞌuix i coltañet jini chan bʌ tsꞌajc yaꞌ baꞌ chumuletla ti jini 
lum tsaꞌ bʌ i yʌqꞌueyetla lac Yum Dios. 53  Cheꞌ wiꞌñayet mi caj 
a cꞌuxben i bʌcꞌtal jini chꞌiton bʌ yicꞌot xchꞌoc bʌ a walobilob 
tsaꞌ bʌ i yʌqꞌueyetla lac Yum Dios, come wen wocol mi caj a 
wubin cheꞌ miꞌ cꞌotelob a contrajob tiꞌ caj a mul. 54 Jini wen 
uts bʌ winic maꞌanic mi caj i pꞌuntan i yeran yicꞌot i yijñam, 
yicꞌot jini chaꞌtiquil uxtiquil i yalobilob am bʌ yicꞌot. 55 Cheꞌ 
miꞌ cꞌuxben i bʌcꞌtal i yalobil, maꞌanic mi caj i tꞌoxbeñob i 
piꞌʌlob anquese wiꞌñayob jax chaꞌan maꞌanobix i bʌl i ñʌcꞌ. 
Lajal mi caj i yubiñob wocol ti jujumpꞌejl tejclum chaꞌan i 
contrajintelob. 56  Jini wen uts bʌ xꞌixic tsaꞌ bʌ i cʌnta i bʌ ti 
yambʌ ora mach bʌ wis anic tꞌuchtʌbil i chaꞌan lum i mal i 
yoc, maꞌanix miꞌ pꞌuntan i ñoxiꞌal yicꞌot i yalobilob. 57 Maꞌanic 
mi caj i wis tꞌoxbeñob i bʌl i ñʌcꞌ. Ti mucul jach mi caj i cꞌux 
i yalobil, yicꞌot jaꞌel i chujyil i yalobil cheꞌ ujtel to i yʌcꞌ ti 
pañimil. Maꞌanix chuqui miꞌ taj i cꞌux, chaꞌan cabʌl a ticꞌlʌntel 
yicꞌot a wocol tiꞌ tojlel a contrajob.

58  Mi maꞌanic maꞌ wen tsajin a bʌ chaꞌan maꞌ jacꞌ pejtel ili 
mandar tsꞌijbubil bʌ ti ili jun, mi maꞌanic maꞌ bʌcꞌñan jini ñuc 
bʌ lac Yum Dios wen bʌcꞌñʌbil bʌ, 59 lac Yum mi caj i choc 

tilel baꞌ añetla yicꞌot baꞌ añob laꞌ walobilob bʌbʌqꞌuen tac bʌ 
cꞌamʌjel, jini cꞌamʌjel mach bʌ anix i yujtibal, yicꞌot jini jontol 
tac bʌ cꞌamʌjel mach bʌ yujilic lajmel ti ora. 60 Mi caj i choc 
tilel pejtel jini jontol tac bʌ cꞌamʌjel lajal bajcheꞌ tsiꞌ yubiyob 
ti Egipto, jini tsaꞌ bʌ a bʌcꞌña ti yambʌ ora. Maꞌanix mi caj i 
chʌn cʌyet. 61 Lac Yum mi caj i choc tilel ti a tojlel jaꞌel pejtel 
jini jontol bʌ cꞌamʌjel mach bʌ tsꞌijbubilic ti ili jun, i juñilel 
mandar. Mi caj i jisañet. 62  Cheꞌ jini mach chʌn lajaletix la 
bajcheꞌ jini ecꞌ am bʌ ti panchan, come maꞌanix jaytiquil muꞌ 
bʌ caj i cʌytʌlob chaꞌan ti caj maꞌanic tsaꞌ laꞌ jacꞌbe i mandar 
lac Yum Dios. 63  Ti yambʌ ora tijicña jax i pusicꞌal lac Yum tsiꞌ 
wen coltayetla. Tsiꞌ pꞌojlesayetla, pero mach cheꞌic ti jim bʌ 
ora. Mi caj i yubin i tijicñʌyel i pusicꞌal baꞌ ora miꞌ junyajlel 
jisañetla. Mi caj laꞌ chojquel loqꞌuel ti lum. 64 Mi caj i pam 
puquetla ti yan tac bʌ tejclum, ti junwejl pañimil. Yaꞌ mi 
caj laꞌ chꞌujutesan jini dios tac mach bʌ cʌmbilic laꞌ chaꞌan, 
mach bʌ cʌmbilic i chaꞌan laꞌ ñojteꞌelob, jini dios tac melbil 
bʌ ti teꞌ yicꞌot ti xajlel. 65 Maꞌanic mi caj a taj cꞌaj o baqui jach 
maꞌ majlel ti yan tac bʌ tejclum. Maꞌanic mi caj a wubin a 
tijicñʌyel. Lac Yum mi caj i wen aqꞌueñet bʌqꞌuen. Mi caj i toj 
sajtel a pusicꞌal. Wen chꞌijiyem jax a pusicꞌal mi caj a wubin. 
66  Ti jujumpꞌejl qꞌuin bʌbʌqꞌuen mi caj a tsʌnsʌntel. Maꞌ caj ti 
bʌqꞌuen ti qꞌuiñil yicꞌot ti acꞌʌlel. Mach wen tijicñayic mi caj 
a wubin come mach a wujilic chuqui tal. 67 Cheꞌ ti sʌcꞌajel mi 
caj a wʌl: “I tꞌojol icꞌajeliquix wʌle”, cheꞌet. Cheꞌ ti icꞌajel mi 
caj a wʌl: “I tꞌojol sʌcꞌajelicax wʌle”, cheꞌet. Come tsiltsilña 
a pusicꞌal chaꞌan cabʌl a bʌqꞌuen chaꞌan chuqui tac mi caj a 
qꞌuel. 68  Lac Yum mi caj i chaꞌ pʌyetla majlel yaꞌ ti Egipto ti 
jucub. Mi caj laꞌ sujtel ti bij baqui tsac subeyetla. Maꞌanix mi 
caj laꞌ chʌn qꞌuel jini bij, choꞌon. Yaꞌi mi caj laꞌ wʌcꞌ laꞌ bʌ ti 
chojñel, winicob yicꞌot xꞌixicob, pero maꞌanic majqui mi caj i 
mulan i mʌñetla.

I cʌntesʌntel israelob yaꞌ ti Moab

29  Jiñʌch i tꞌan lac Yum tsaꞌ bʌ i sube Moisés chaꞌan miꞌ 
chaꞌ tsictesʌbeñob jini israelob yaꞌ tiꞌ lumal Moab. 

Jiñʌch xucꞌul bʌ i tꞌan tsaꞌ bʌ i ñaxan subeyob yaꞌ ti wits i 
cꞌabaꞌ Horeb. 2  Moisés tsiꞌ pʌyʌ tilel pejtelel jini israelob. Tsiꞌ 
subeyob: Tsaꞌix laꞌ qꞌuele pejtelel chuqui tsiꞌ mele lac Yum tiꞌ 

tojel laꞌ wut yaꞌ ti Egipto tiꞌ tojlel Faraón yicꞌot pejtelel añoꞌ 
bʌ i yeꞌtel ti pejtelel i yumʌntel. 3  Tsaꞌix laꞌ qꞌuele pejtelel 
jini ñuc tac bʌ i yejtal i pꞌʌtʌlel, yicꞌot jini bʌbʌqꞌuen tac bʌ. 
4 Pero cꞌʌlʌl ti ili ora lac Yum maxto anic tsiꞌ yʌqꞌueyetla laꞌ 
ñaꞌtʌbal chaꞌan mi laꞌ chꞌʌmben isujm. Maxto anic miꞌ cꞌotel 
laꞌ wut. Maxto anic mi laꞌ wen ñichꞌtan. 5 Chaꞌcꞌalix jab tsac 
pʌyʌyetla ñumel ti colem bʌ i tiquiñal pañimil. Laꞌ pislel 
maxto anic tsaꞌ ñoxꞌa. Laꞌ zapato maxto anic tsaꞌ tsijli ti laꞌ 
woc. 6  Maꞌanic cꞌuxbil laꞌ chaꞌan waj, maꞌanic japbil laꞌ chaꞌan 
i yaꞌlel tsꞌusub yicꞌot jini pajꞌesʌbil bʌ i yaꞌlel tsꞌusub come 
yom Dios mi laꞌ ñaꞌtan jiñʌch laꞌ Yum jiñʌch laꞌ Dios. 7 Cheꞌ bʌ 
tsaꞌ juliyetla ila ti lum, tsaꞌ loqꞌuiyob i tajetla Sehón jini rey 
chumul bʌ ti Hesbón, yicꞌot Og jini rey chumul bʌ ti Basán. 
Tsaꞌ tiliyob ti guerra ti laꞌ contra, pero tsaꞌ lac laj jisayob. 8  Tsaꞌ 
lac chꞌʌmbeyob i lum. Tsaꞌ la cʌcꞌʌ tiꞌ wenta Rubén, yicꞌot 
Gad. Tsaꞌ la cʌqꞌue ojlil i pꞌolbal Manasés jaꞌel. 9 Jini chaꞌan 
tsꞌʌcʌl yom mi laꞌ jacꞌ pejtelel ili tꞌan, chaꞌan utsꞌat miꞌ yujtel 
pejtelel chuqui mi laꞌ mel. 10 Wʌle ti ili ora waꞌaletla ti laꞌ 
pejtlel tiꞌ tojlel lac Yum Dios, yicꞌot pejtelel jini xñoxob, yicꞌot 
añoꞌ bʌ i yeꞌtel, yicꞌot pejtel winicob ti Israel, 11 yicꞌot pejtel laꞌ 
walobilob, yicꞌot laꞌ wijñamob, yicꞌot jini ñajt bʌ chꞌoyolob am 
bʌ ti laꞌ tojlel, jini muꞌ bʌ i xotꞌbeñetla laꞌ siꞌ, yicꞌot jini muꞌ bʌ 
i cꞌotel i luchbeñetla laꞌ waꞌal. 12  Waꞌaletla wʌle chaꞌan mi laꞌ 
chꞌʌm ti laꞌ wenta jini xucꞌul bʌ tꞌan woli bʌ i waꞌchocon ti laꞌ 
tojlel lac Yum Dios. 13  Yomix i waꞌchocoñetla tiꞌ tejclum chaꞌan 
mi laꞌ Diosin cheꞌ bajcheꞌ tsiꞌ wʌn subeyetla, cheꞌ bajcheꞌ tsiꞌ 
subeyob laꞌ ñojteꞌelob, Abraham yicꞌot Isaac yicꞌot Jacob. 
14 Mach laꞌ wicꞌotic jach wolic mel ili xucꞌul bʌ tꞌan, cheꞌen, 
15 pero yicꞌot pejtelel ili maxto bʌ anic la quicꞌot, yicꞌot jaꞌel 
jini wʌꞌ bʌ añob la quicꞌot tiꞌ tojlel lac Yum Dios.

16  Come laꞌ wujil bajcheꞌ tsaꞌ lac ñusa qꞌuin ti Egipto. Cꞌajal 
laꞌ chaꞌan bajcheꞌ yilal jini tejclum tac baqui tsaꞌ ñumiyonla 
cheꞌ bʌ tsaꞌ lac xʌñʌ tilel. 17 Qꞌuelelix laꞌ chaꞌan jini leco jax 
bʌ i melbalob, jini diosteꞌ tac melbil tac bʌ ti teꞌ yicꞌot ti 
xajlel, yicꞌot ti oro, yicꞌot ti plata. 18  Chʌcʌ qꞌuele laꞌ bʌ ame 
anic winic mi xꞌixic, mi xchumtʌl muꞌ bʌ i cʌy i tsajcan lac 
Yum Dios chaꞌan miꞌ chꞌujutesan jini dios tac cꞌuxbibil bʌ 
i chaꞌañob. Chʌcʌ qꞌuele laꞌ bʌ ame tejchic chuqui leco ti 
laꞌ pusicꞌal, ame sujtiquet cheꞌ bajcheꞌ jini teꞌ muꞌ bʌ i yʌcꞌ i 

venenojlel. 19 Cheꞌʌch miꞌ yujtel tiꞌ tojlel winic muꞌ bʌ i ñusan 
i ticꞌol. Miꞌ lon chañꞌesan i bʌ. Cheꞌ miꞌ yujtel i yubin mi yʌl: 

“Utsꞌat añon anquese mic mel chuqui jach com ila ti pañimil. 
Maꞌanic mucꞌon ti bʌqꞌuen”, lon cheꞌen. Jini muꞌ bʌ i mel cheꞌ 
bajcheꞌ jini woliꞌ yʌcꞌ ti jilel i lum. 20 Lac Yum maꞌanic mi caj 
i ñusʌben i mul. Muqꞌuix cajel i pʌsben i michꞌajel yicꞌot i 
tsʌytsʌyñʌyel i pusicꞌal. Mi caj i yʌqꞌuen pejtel jini wocol yicꞌot 
cꞌamʌjel tsꞌijbubil bʌ ti ili jun. Lac Yum mi caj i junyajlel acꞌ 
ti jilel i cꞌabaꞌ ila ti pañimil. 21 Mi caj i choc loqꞌuel tiꞌ tojlel 
israelob chaꞌan miꞌ yubin wocol cheꞌ bajcheꞌ tsꞌijbubil ila ti 
xucꞌul bʌ i tꞌan lac Yum.

22  Jini laꞌ walobilob yicꞌot jini ñajt bʌ chꞌoyolob mi caj i 
qꞌuelob jini leco jax bʌ cꞌamʌjel ti laꞌ tojlel, yicꞌot jini wocol 
chocbil tilel i chaꞌan lac Yum. 23  Mi caj i qꞌuelob azufre yicꞌot 
atsꞌam ti laꞌ lum. Maꞌanix pʌcꞌʌbʌl, come maꞌanix chuqui mi 
caj i chʌn colel, mi pimel, mi teꞌic muꞌ bʌ i yʌcꞌ i wut. Lajal 
yilal jini lum cheꞌ bajcheꞌ Sodoma, yicꞌot Gomorra, yicꞌot 
Adma, yicꞌot Zaboim, cheꞌ bʌ tsaꞌ puli chaꞌan tsiꞌ junyajlel 
jisa lac Yum tiꞌ michꞌajel. 24 Pejtelel jini añoꞌ bʌ ti yan tac bʌ 
tejclum mi caj i yʌlob: “¿Chucoch cheꞌ tsiꞌ mele lac Yum tiꞌ 
tojlel ili tejclum? ¿Chucoch cʌlʌx i michꞌajel?” cheꞌob. 25 Mi 
caj i jacꞌob: “Chaꞌan tiꞌ caj tsiꞌ cʌyʌyob i tsajcan lac Yum 
Dios, i Diosʌch i ñojteꞌelob. Tsiꞌ tsꞌaꞌleyob jini pacto tsaꞌ bʌ i 
mele yicꞌot i tatob cheꞌ bʌ tsaꞌ loqꞌuiyob ti Egipto. 26  Tsajni i 
chꞌujutesañob jini diosteꞌ tac. Miꞌ ñocchocoñob i bʌ tiꞌ tojlel 
yan tac bʌ dios mach bʌ i cʌñʌyic ti yambʌ ora, jini ticꞌbil bʌ i 
chaꞌan lac Yum Dios. 27 Jini chaꞌan cʌlʌx i michꞌajel lac Yum tiꞌ 
contra ili tejclum. Wolix i choc tilel pejtel ili wocol tsꞌijbubil 
bʌ ti ili jun. 28  Jini chaꞌan lac Yum tsiꞌ wetsꞌeyob loqꞌuel tiꞌ lum 
chaꞌan michꞌix, tsʌytsʌyña i pusicꞌal. Tsiꞌ chocoyob majlel ti 
yambʌ lum yaꞌ baqui añob cꞌʌlʌl wʌle”, cheꞌob.

29 Jini mucul tac bʌ an tiꞌ wenta lac Yum Dios. Pero lac 
chaꞌañʌch yicꞌot i chaꞌañʌch la calobilob pejtelel jini tsaꞌ bʌ i 
tsictesʌbeyonla lac Yum ti pejtelel ora, chaꞌan mi lac jacꞌben 
pejtelel i tꞌan yicꞌot i mandar.

Jini yomoꞌ bʌ i taj bendición

30  Cheꞌ bʌ tsaꞌix ujti pejtelel iliyi ti a tojlel, pejtelel jini 
bendición yicꞌot wocol tsaꞌ bʌ c subeyet, mi tsaꞌ chaꞌ 

cꞌajtesa yaꞌ baꞌ pam pujquemet ti yan tac bʌ tejclum baqui tsiꞌ 
chocoyet majlel lac Yum Dios, mi a womix a cʌy a mul, 2  mi 
a wom a chaꞌ sutqꞌuin a bʌ baꞌan lac Yum Dios ti pejtelel a 
pusicꞌal chaꞌan maꞌ jacꞌ pejtelel ili mandar woli bʌ c subeñetla, 
jatet yicꞌot a walobilob ti pejtelel a pusicꞌal yicꞌot pejtelel 
a ñaꞌtʌbal, 3  cheꞌ jini lac Yum mi caj i chaꞌ coltañet. Mux i 
chaꞌ aqꞌueñet pejtelel chuqui tsaꞌ sajti a chaꞌan. Mi caj i chaꞌ 
pꞌuntañet. Mi caj i chaꞌ pʌyet loqꞌuel baꞌ pam pujqꞌuemetla 
ti yan tac bʌ tejclum yaꞌ baꞌ tsiꞌ cʌn chocoyet majlel lac 
Yum Dios. 4 Anquese pujquemetla ti ñajt tac bʌ pañimil, lac 
Yum Dios mi caj i chaꞌ pʌyetla loqꞌuel yaꞌ baqui añetla. 5 Lac 
Yum Dios mi caj i chaꞌ pʌyetla tilel ti jini lum aqꞌuebiloꞌ bʌ 
laꞌ ñojteꞌelob. Laꞌ chaꞌanix wʌle. Mi caj i chaꞌ aqꞌueñetla laꞌ 
wenlel. Ñumen mi caj i pꞌojlesañetla cheꞌ bajcheꞌ laꞌ ñojteꞌelob. 
6  Lac Yum Dios mi caj i sʌqꞌuesan a pusicꞌal yicꞌot i pusicꞌal a 
walobilob i wentajʌch tsep pʌchʌlel, cheꞌ maꞌ cꞌuxbin lac Yum 
Dios ti pejtelel a pusicꞌal, yicꞌot ti pejtelel a ñaꞌtʌbal, chaꞌan 
maꞌ taj a cuxtilel. 7 Cheꞌ jini lac Yum Dios mi caj i yʌqꞌueñob 
pejtel ili wocol laꞌ contrajob, tsaꞌ bʌ i tsꞌaꞌleyetob, tsaꞌ bʌ i 
yajñesayetob. 8  Mi caj a sutqꞌuin a bʌ chaꞌan maꞌ chaꞌ mel 
pejtelel i mandar lac Yum muꞌ bʌ c subeñetla wʌle. 9 Cheꞌ jini 
lac Yum Dios mi caj i coltañetla ti pejtelel chuqui tac mi laꞌ 
mel. Mi caj i pꞌojlesan a walobilob. Miꞌ caj ti pꞌojlel a wʌlacꞌ, 
yicꞌot a cꞌajbal. Lac Yum mi caj i chaꞌ ubin i tijicñʌyel i pusicꞌal 
cheꞌ miꞌ coltañet cheꞌ bajcheꞌ tsiꞌ yubi i tijicñʌyel i pusicꞌal tiꞌ 
tojlel a ñojteꞌelob. 10 Yom jach maꞌ jacꞌben i mandar tsꞌijbubil 
bʌ tiꞌ juñilel, Yom maꞌ chaꞌ sutqꞌuin a bʌ baꞌan lac Yum Dios ti 
pejtelel a pusicꞌal yicꞌot ti pejtelel a ñaꞌtʌbal.

11 Come ili mandar woli bʌ c subeñet wʌle mach wocolic ti 
jacꞌol. Mach ñajtic an. 12  Maꞌanic ti panchan. Mach yomic maꞌ 
wʌl: “¿Majqui miꞌ mejlel ti letsel ti panchan chaꞌan miꞌ chaꞌ 
chꞌʌmbeñonla tilel chaꞌan mi la cubin, chaꞌan mi lac jacꞌ?” 
mach cheꞌiquet. 13  Mach yaꞌic an jini tꞌan tiꞌ junwejlel ñajb. 
Mach yomic maꞌ wʌl: “¿Majqui miꞌ mejlel ti cꞌaxel ti colem 
ñajb chaꞌan miꞌ chꞌʌmbeñonla tilel, chaꞌan mi la cubin, chaꞌan 
mi lac jacꞌ?” mach cheꞌiquet. 14 Come cꞌax lʌcꞌʌl jax an ti a 
tojlel jini tꞌan. An ti a wej yicꞌot ti a pusicꞌal. Yom jach maꞌ jacꞌ.

15 Jini chaꞌan wʌle tsaꞌix c pʌsbeyet i bijlel a cuxtʌlel baꞌan 
bendición, yicꞌot i bijlel chʌmel baꞌan wocol. 16  Wolic xicꞌbeñet 

wʌle chaꞌan maꞌ cꞌuxbin lac Yum Dios, chaꞌan maꞌ chaꞌlen 
xʌmbal tiꞌ bijlel, chaꞌan maꞌ jacꞌben pejtelel i mandar, yicꞌot 
i cʌntesʌbal. Yom maꞌ wubin a ticꞌol chaꞌan maꞌ chʌn taj a 
cuxtilel jatet yicꞌot a pꞌolbal. Cheꞌ jini lac Yum Dios mi caj i 
yʌqꞌueñet a wenlel yaꞌ ti jini lum baqui maꞌ majlel ti chumtʌl. 
17 Pero mi tsaꞌ sojqui a pusicꞌal, mi tsaꞌ cʌyʌ a ñichꞌtʌben i 
tꞌan lac Yum, mi tsaꞌ sʌtʌ a bʌ, mi tsaꞌ ñocchoco a bʌ tiꞌ tojlel 
jini dios tac chaꞌan maꞌ chꞌujutesan, 18  mic subeñetla wersa 
mi caj laꞌ chʌmel. Mach cabʌlic ora yaꞌ añetla ti laꞌ lum ti 
junwejl Jordán jaꞌ baqui mi laꞌ majlel ti chumtʌl. 19 Jini chaꞌan 
mic waꞌchocon jini añoꞌ bʌ ti panchan yicꞌot ti pañimil cheꞌ 
bajcheꞌ testigojob ti laꞌ tojlel, chaꞌan tsaꞌix c pʌsbeyetla i bijlel 
laꞌ cuxtʌlel baꞌan bendición, yicꞌot i bijlel chʌmel baꞌan wocol. 
Jini chaꞌan yajcan a cuxtʌlel chaꞌan chʌn cuxulet, yicꞌot a 
walobilob. 20 Cꞌuxbin lac Yum Dios. Chʌn nichꞌtʌben i tꞌan, 
chʌn tsajcan. Come jiñʌch a cuxtʌlel yicꞌot i ñajtesʌntel a 
jabilel. Cheꞌ jini xucꞌul mi caj a chumtʌl yaꞌ ti lum muꞌ bʌ i 
yʌqꞌueñet lac Yum cheꞌ bajcheꞌ tsiꞌ sube a ñojteꞌelob, Abraham, 
yicꞌot Isaac, yicꞌot Jacob, cheꞌen Moisés.

Tsaꞌ waꞌchoconti Josué tiꞌ qꞌuexol Moisés

31  Moisés tsaꞌ chaꞌ cajiꞌ pejcañob israelob. 2  Tsiꞌ subeyob: 
Anix wʌccꞌal (120) c jabilel. Mach mejlix c chʌn 

tojꞌesañetla majlel, come lac Yum tsaꞌix i subeyon chaꞌan 
maꞌanic mi caj j cꞌaxel ti Jordán jaꞌ. 3  Pero lac Yum Dios mi caj 
i tojꞌesañetla majlel. Mi caj i jisan pejtel jini tejclum tiꞌ tojlel laꞌ 
wut. Mi caj laꞌ chilbeñob i lum. Jini tsijiꞌ bʌ laꞌ capitán jiñʌch 
Josué cheꞌ bajcheꞌ tsiꞌ yʌcꞌʌ mandar lac Yum. 4 Lac Yum mi caj 
i jisan i yumob jini lum cheꞌ bajcheꞌ tsiꞌ jisa Sehón yicꞌot Og, i 
reyob jini amorreojob, yicꞌot i lumal. 5 Lac Yum mi caj i yʌcꞌob 
ti laꞌ wenta jini chumuloꞌ bʌ yaꞌi. Yom mi laꞌ jisañob cheꞌ 
bajcheꞌ tsac subeyetla. 6  Pꞌʌtesan laꞌ bʌ. Yom mi laꞌ chꞌejlꞌan. 
Mach yomic mi laꞌ bʌcꞌñañob, come lac Yum Dios temel mi caj 
i majlel laꞌ wicꞌot. Maꞌanic mi caj i cʌyetla. Maꞌanic mi caj i 
choquetla. Cheꞌ tsiꞌ yʌlʌ Moisés.

7 Moisés tsiꞌ pʌyʌ tilel Josué. Tsiꞌ sube tiꞌ tojlel pejtelel 
israelob: Pꞌʌtesan a bʌ. Yom maꞌ wen chꞌejlꞌesan a bʌ, come mi 
caj a pʌy majlel ili winicob yaꞌ ti lum cheꞌ bajcheꞌ lac Yum tsiꞌ 
wʌn subeyob a ñojteꞌelob. Mi caj i yʌqꞌueñetla. Yom maꞌ qꞌuel 

chaꞌan miꞌ chꞌʌmob jini lum. 8  Lac Yum mi caj i majlel ñaxan 
ti a tojlel. Mi caj i yajñel a wicꞌot. Maꞌanic mi caj i cʌyet. Jini 
chaꞌan mach maꞌ chaꞌlen bʌqꞌuen, cheꞌen.

Yom miꞌ pejcʌntel jini mandar
9 Cheꞌ jini Moisés tsiꞌ tsꞌijba ili mandar cheꞌ bʌ tsaꞌix i 

subeyob jini winicob. Tsiꞌ yʌqꞌueyob jini motomajob i 
pꞌolbalob Leví tsaꞌ bʌ i qꞌuecheyob jini Arca baꞌ lotol jini 
xucꞌul* bʌ i tꞌan lac Yum. Tsiꞌ yʌqꞌueyob jaꞌel jini xñoxob 
i chaꞌañoꞌ bʌ Israel. 10-11 Tsiꞌ yʌcꞌʌ tiꞌ wenta jaꞌel chaꞌan miꞌ 
pejcañob jini mandar ti cꞌam bʌ tꞌan tiꞌ tojlel winicob cheꞌ miꞌ 
joloñel wuwucpꞌejl jab. Jiñʌch i yorajlel cheꞌ miꞌ loqꞌuelob ti 
libre jini cʌchʌloꞌ bʌ yicꞌot cheꞌ miꞌ ñusʌntel bet tac cheꞌ ti 
jini qꞌuin i chaꞌan Tabernáculo. Cheꞌ ti ili ora pejtelel israelob 
mi caj i tempañob i bʌ tiꞌ tojlel lac Yum yaꞌ ti Chꞌujul bʌ 
Ajñibʌl. 12  Yom maꞌ tempan jini winicob xꞌixicob yicꞌot jini 
ñajt bʌ chꞌoyolob chaꞌan miꞌ yubibeñob i tꞌan lac Yum Dios 
chaꞌan miꞌ ñopob, chaꞌan miꞌ bʌcꞌñañob lac Yum, chaꞌan miꞌ 
jacꞌbeñob pejtelel i mandar. 13  Laꞌ i yubiñob i yalobilob maxto 
bʌ cʌntesʌbilobic chaꞌan miꞌ ñopob jaꞌel. Cheꞌ jini mi caj i 
bʌcꞌñañob lac Yum Dios ti pejtelel qꞌuin cheꞌ cuxulet to la yaꞌ 
ti junwejl Jordán jaꞌ ti jini lum baqui mi laꞌ majlel ti chumtʌl. 
Cheꞌ tsiꞌ yʌlʌ Moisés.

I subal lac Yum tiꞌ tojlel Moisés
14 Lac Yum tsiꞌ sube Moisés: Wʌle lʌcꞌʌlix i yorajlel chaꞌan 

maꞌ chʌmel. Pʌyʌ majlel Josué yaꞌ ti Tabernáculo baqui mi 
caj cʌqꞌuen i yeꞌtel, cheꞌen. Cheꞌ jini Moisés tsaꞌ majli yicꞌot 
Josué. Tsiꞌ pijtayob lac Yum. 15 Lac Yum tsiꞌ pʌsʌ i bʌ yaꞌ ti 
pam Tabernáculo ti waꞌal bʌ Tocal. Jini waꞌal bʌ Tocal tsaꞌ 
waꞌle yaꞌ tiꞌ tiꞌ Tabernáculo. 16  Lac Yum tsiꞌ sube Moisés: 
Mi caj a majlel baꞌan a ñojteꞌelob. Mi caj a chʌmel. Jixcu 
ili winicob xꞌixicob, cheꞌ miꞌ cꞌotelob ti chumtʌl yaꞌ baꞌan 
yañoꞌ bʌ tejclumob, mi caj i tsajcʌbeñob i diosteꞌ tac. Mi caj 
i cʌyoñob. Mi caj i ñusʌbeñoñob jini xucꞌul bʌ tꞌan tsaꞌ bʌ c 
mele quicꞌotob. 17 Jini chaꞌan mi caj c michꞌleñob. Mi caj j 
cʌyob. Mi caj c mʌy c wut chaꞌan maꞌanix mic chʌn qꞌuelob. 
Mi caj c jisañob ti cabʌl wocol. Mi caj i yʌlob: “Obol jax lac bʌ 
come maꞌanix Dios la quicꞌot”, cheꞌob. 18  Mi caj j cʌyob chaꞌan 

tiꞌ caj i mulob chaꞌan tsiꞌ chꞌujutesayob yambʌ diosob. 19 Wʌle 
yom maꞌ tsꞌijban ili cꞌay. Cʌntesañob chaꞌan miꞌ ñaꞌtañob i mul 
jini israelob cheꞌ miꞌ cꞌʌyiñob. 20 Cheꞌ bʌ tsaꞌix c pʌyʌyob ochel 
ti jini lum muꞌ bʌ caj cʌqꞌueñob cheꞌ bajcheꞌ tsac wʌn sube 
i ñojteꞌelob, jini wen utsꞌat bʌ lum baꞌ mi caj i mʌcꞌob chab 
yicꞌot lech, mi caj i ñajꞌañob. Mi caj i jujpꞌelob. Cheꞌ jini mi 
caj i chꞌujutesañob yambʌ i diosob. Mi caj i tsꞌaꞌleñoñob. Mi 
caj i ñusʌbeñoñob jini xucꞌul bʌ c tꞌan. 21 Wen wocol mi caj i 
yubiñob. Cheꞌ jini mi caj i ñaꞌtañob ili cꞌay, come maꞌanic mi 
caj i ñajʌyel i chaꞌan i pꞌolbalob. Anquese maxto ochemobic 
ti jini lum, wʌn ñaꞌtʌbilix c chaꞌan bajcheꞌ añob i pensar. Cheꞌ 
tsiꞌ yʌlʌ lac Yum. 22  Ti jini jach bʌ qꞌuin Moisés tsiꞌ tsꞌijba jini 
cꞌay. Tsiꞌ cʌntesa jini israelob. 23  Lac Yum tsiꞌ yʌqꞌue Josué i 
yalobil Nun ili tꞌan: Yom chꞌejlet. Yom jumpꞌejl jach a pusicꞌal. 
Come jatet mi caj a pʌy ochel jini israelob ti jini lum muꞌ bʌ 
caj cʌqꞌueñob cheꞌ bajcheꞌ tsac subeyob. Mi caj cajñel a wicꞌot, 
cheꞌen lac Yum.

Yom miꞌ lojtel jini mandar baꞌan Arca
24 Moisés tsaꞌ ujti i tsꞌijban pejtelel ili mandar ti jun. 25  Cheꞌ 

jini Moisés tsiꞌ subeyob jini levíjob muꞌ bʌ i qꞌuechob 
majlel jini Arca* (baꞌ lotol jini lujumpꞌejl mandar): 26  Lotola 
i juñilel ili mandar yaꞌ tiꞌ tꞌejl jini Arca baꞌ lotol jini trato 
i chaꞌan lac Yum Dios. Jini mi caj i tsictesʌbeñet laꞌ mul. 
27 Come cujil wen tsʌts laꞌ pusicꞌal, come cheꞌ cuxulon to 
tsaꞌix laꞌ tsʌtsꞌesa a pusicꞌal tiꞌ contra lac Yum. ¿Mach ba 
ñumenic mi caj laꞌ chaꞌlen cheꞌ chʌmeñonix? 28  Yom mi 
laꞌ pʌy tilel pejtelel jini xñoxob yicꞌot jini añoꞌ bʌ i yeꞌtel. 
Mi caj c sub iliyi tiꞌ tojlelob. Mi caj c pʌy jini añoꞌ bʌ ti 
panchan yicꞌot ti pañimil cheꞌ bajcheꞌ testigojob chaꞌan miꞌ 
tsictesʌbeñob i mul. 29 Come cujil cheꞌ bʌ tsaꞌix chʌmiyon 
mi caj laꞌ bibꞌesan laꞌ bʌ tiꞌ wut lac Yum. Mi caj laꞌ ñusʌben 
i mandar lac Yum tsaꞌ bʌ cʌqꞌueyet. Cheꞌ jini mi caj laꞌ wen 
ubin wocol cheꞌ michꞌix lac Yum chaꞌan laꞌ jontolil. Cheꞌ tsiꞌ 
yʌlʌ Moisés.

I cꞌay Moisés
30 Moisés tsiꞌ yʌlʌ ili cꞌay tiꞌ tojlel pejtelel israelob cheꞌ 

tempʌbilob:

32  Ñichꞌtanla añet bʌ la ti panchan yicꞌot ti 
pañimil.

Ñichꞌtʌbeñon c tꞌan:
 2 Lajalʌch j cʌntesa cheꞌ bajcheꞌ jaꞌal

Muꞌ bʌ i yajlel tiꞌ pam jini chꞌoc to bʌ jam,
Cheꞌ bajcheꞌ jaꞌal yaꞌ ti wits.

 3 Mi caj c sub i ñuclel lac Yum.
Wen an i ñuclel ti chan.

 4 Jiñʌch xajlel. Tsꞌʌcʌl i yeꞌtel.
Tojʌch pejtelel muꞌ bʌ i mel.
Xucꞌulʌch, maꞌanic i mul.

 5 Pero jini israelob tsaꞌix i socoyob i bʌ.
Tsaꞌix i chaꞌleyob mulil.
Mach yicꞌotobix lac Yum.
Wen tsʌtsob i pusicꞌal.

 6 ¿Cheꞌ ba yom melol tiꞌ wut lac Yum?
Tontojetla.
¿Mach ba laꞌ tatic jini Dios?
¿Mach ba jinic tsiꞌ meleyetla?
¿Mach ba jinic tsiꞌ yʌqꞌueyetla laꞌ pꞌʌtʌlel?

 7 Ñaꞌtanla bajcheꞌ añetla ti wajali.
Cꞌajtiben laꞌ tat yicꞌot jini xñoxob
Chaꞌan miꞌ tsictesʌbeñetla.

 8 Dios tsiꞌ tꞌoxbeyob i lum pejtelel tejclum tac,
Tsiꞌ pucuyob pejtelel winicob xꞌixicob,
Tsiꞌ yʌqꞌueyob i cayajonlel tac baꞌ jaxʌl i lum i yalobilob 

Israel,
 9 Come cꞌuxbibil Israel i chaꞌan lac Yum.

Jacob i yajcʌbalʌch lac Yum.

 10 Lac Yum tsiꞌ cʌntayob ti colem bʌ i tiquiñal pañimil.
Yaꞌ ti jochol bʌ lum baꞌ bʌbʌqꞌuen.
Tsiꞌ wen cʌntayob cheꞌ bajcheꞌ mi laj cʌntan lac wut,

 11 Cheꞌ bajcheꞌ miꞌ lutsꞌ i yal jini xiyeꞌ.
Miꞌ cuch majlel i yal tiꞌ wichꞌ.
Cheꞌʌch tsiꞌ mele lac Yum.

 12 Tiꞌ bajñelil lac Yum tsiꞌ tojꞌesayob majlel.
Maꞌanic yambʌ dios tiꞌ tojlel.

 13 Dios tsiꞌ yʌqꞌueyob israelob utsꞌat bʌ lum yaꞌ tiꞌ pam jini 
bujtʌl tac.

Tsiꞌ yʌqꞌueyob i cꞌuxben i wut.
Tsiꞌ yʌqꞌueyob i mʌcꞌ chab luchbil bʌ loqꞌuel ti xajlel,
Yicꞌot olivo aceite ti xajlelol.

 14 Tsiꞌ yʌqꞌueyob lech yicꞌot weꞌelʌl,
Utsꞌat bʌ tat tiñʌmeꞌ tac am bʌ ti Basán,
Yicꞌot wen utsꞌat bʌ trigo.
Tsiꞌ japʌyob i yaꞌlel tsꞌusub.

 15 Jini israelob tsaꞌ ñajꞌayob,
Tsaꞌ wen jujpꞌiyob.
Cheꞌ jini tsiꞌ cʌyʌyob i Dios anquese i melbalob.
Tsiꞌ tsꞌaꞌleyob jini Xajlel tsaꞌ bʌ i coltayob.

 16 Tsaꞌ caji i tsajcañob yambʌ diosteꞌ tac,
Lac Yum tsiꞌ michꞌleyob,
Tsʌytsʌyña i pusicꞌal tsiꞌ qꞌueleyob.

 17 Tsiꞌ tsʌnsʌbeyob i majtan tac xibajob mach bʌ diosobic.
Tsiꞌ tsajcayob tsijiꞌ bʌ diosteꞌ mach bʌ anic tsiꞌ 

chꞌujutesayob i ñojteꞌelob.
 18 Tsiꞌ cʌyʌyob jini Xajlel tsaꞌ bʌ i meleyob.

Tsaꞌ ñajʌyiyob i chaꞌan jini Dios tsaꞌ bʌ i yʌcꞌʌyob ti 
pañimil.

 19 Lac Yum tsiꞌ qꞌuele chuqui woliꞌ melob.
Lac Yum tsiꞌ tsꞌaꞌleyob,
Tsaꞌ caji i michꞌlen i yalobilob.

 20 Lac Yum tsiꞌ yʌlʌ: Mi caj j cʌyob.
Yaꞌto tsiquil bajcheꞌ mi caj i jilelob,
Come wen tsʌtsob jax i pusicꞌal, mach xucꞌulobic.

 21 Tsaꞌix i techbeyon i tsʌytsʌñʌyel c pusicꞌal chaꞌan i diosteꞌ 
mach bʌ Diosic.

Joñon mi caj cotsʌbeñob i tsʌytsʌyñʌyel i pusicꞌal
Cheꞌ mij cꞌuxbin yambʌ tejclumob añoꞌ bʌ ti pañimil, jini 

cʌybilix bʌ.
 22 Jini c michꞌlel miꞌ lejmesan cꞌajc

Woli bʌ ti lejmel cꞌʌlʌl tiꞌ yajñib chʌmeñoꞌ bʌ.
Miꞌ yʌcꞌ ti pulel pañimil yicꞌot pejtelel cholel tac.
Miꞌ yʌcꞌ ti pulel i teꞌel tac.

 23 Mi caj c pꞌojlesʌbeñob wocol.
 24 Mi caj cʌqꞌueñob wiꞌñal yicꞌot cꞌajc,

Yicꞌot cꞌamʌjel muꞌ bʌ caj i tsʌnsañob.
Mi caj c choc tilel jontol bʌ bʌteꞌel
Chaꞌan miꞌ cꞌuxob ti jay bʌ i yej.
Mi caj c jisañob yicꞌot i venenojlel jontol bʌ lucum, 

cotcotña bʌ ti lum.
 25 Ti pat i yotot an i contrajob muꞌ bʌ caj i tsʌnsañob ti 

espada.
Ti mal i yotot an leco bʌ cꞌamʌjel.
Mi caj i yubiñob bʌqꞌuen winicob yicꞌot xchꞌocob,
Yicꞌot alʌlob yicꞌot xñoxob.

 26 Tsac ñaꞌta c junyajlel pucob majlel ti ñajt bʌ pañimil
Chaꞌan maꞌanix miꞌ chʌn ñaꞌtʌntelob.

 27 Pero mach cheꞌic tsac mele ame i lon chañꞌesañob i bʌ i 
contrajob cheꞌ miꞌ jisʌntelob jini israelob,

Ame miꞌ lon alob: “Tsaꞌ mʌjli lac chaꞌan ti lac bajñel 
pꞌʌtʌlel. Mach jinic i yeꞌtel lac Yum”, ame lon cheꞌicob.

 28 Tontojob jini israelob,
Maꞌañobic i ñaꞌtʌbal.

 29 Wen utsꞌat añobic i ñaꞌtʌbal.
Utsꞌat muqꞌuic i chꞌʌmbeñob isujm
Chaꞌan miꞌ ñaꞌtañob bajcheꞌ mi caj i jilelob.

 30 Juntiquil jach i contra mi caj i yajñesan jumpꞌejl mil 
israelob.

Chaꞌtiquil jach mi caj i putsꞌtesan lujumpꞌejl mil,
Come jini Xajlel i chaꞌan israelob tsiꞌ cʌyʌyob.
Lac Yum tsiꞌ yʌcꞌʌyob ti jisʌntel.

 31 Come maꞌanic i xajlel yambʌ tejclum tac
Cheꞌ bajcheꞌ lac Xajlel.
Lolom jach miꞌ pejcañob i diosteꞌ tac.

 32 Lajal i mul israelob cheꞌ bajcheꞌ añoꞌ bʌ ti Sodoma yicꞌot 
Gomorra.

Chꞌaj i melbal tac cheꞌ bajcheꞌ veneno.
 33 Miꞌ japob i venenojlel lucum yubil.

 34 Pero tsaꞌix c yajcayob, tsaꞌix c loto jini israelob cheꞌ bajcheꞌ 
letsem bʌ i tojol ujʌl.

 35 Joñon mi caj j qꞌuextʌbeñob i mul i contrajob.
Mi caj cʌqꞌueñob castigo. Mach jalix mi caj i yajlelob, 

cheꞌen.
 36 Lac Yum mi caj i coltan jini israelob tiꞌ tojlel i contrajob.

Mi caj i pꞌuntan i winicob cheꞌ maꞌañobix i pꞌʌtʌlel,
Cheꞌ maꞌanix miꞌ cʌytʌl, mi libre bʌ, mi mozo bʌ.

 37 Cheꞌ jini lac Yum mi caj i cꞌajtibeñob: ¿Bacꞌan laꞌ diosteꞌ? 
¿Bacꞌan laꞌ xajlel chaꞌan mi laꞌ majlel ti putsꞌel?

 38 ¿Bacꞌan laꞌ dios xajlel? Tsaꞌ laꞌ wʌqꞌueyob i majtan tac, lew 
yicꞌot vino.

Laꞌ i coltañetla, laꞌ i yotsañetla tiꞌ wenta.

 39 Qꞌuelela. Joñon laꞌ Dioson. Joñon jach, maꞌanic yambʌ.
Joñon mi cʌqꞌuetla ti chʌmel. Joñon mi cʌqꞌueñetla laꞌ 

cuxtʌlel.
Mic lowetla, mic chaꞌ lajmesañetla.
Maꞌanic majqui mi mejlel i locꞌsañetla tic pꞌʌtʌlel.

 40 Mic letsan j cꞌʌb ti panchan chaꞌan mi cʌcꞌ c tꞌan,
Wersa miꞌ caj ti tsꞌʌctiyel come cuxulon ti pejtelel ora.

 41 Mi caj c jucꞌ quespada, mi caj c chajpan c bʌ chaꞌan 
meloñel.

Mi caj cʌqꞌueñob i castigo j contrajob.
Mi caj i tojob i mul jini muꞌ bʌ i tsꞌaꞌleñoñob.

 42 Mi caj c julob ti jalʌjb. On mi caj c becꞌbeñob i chꞌichꞌel.
Mi caj c tsepbeñob i bʌcꞌtal j contrajob ti espada.
Chʌctilan i chꞌichꞌel i jol j contrajob, cheꞌen lac Yum.

 43 Ti pejtelel tejclum tac
Subula i ñuclel i winicob Dios,
Come lac Yum mi caj i qꞌuextʌbeñob i chꞌichꞌel i chaꞌañoꞌ 

bʌ.
Mi caj i yʌqꞌueñob castigo i contrajob.
Mi caj i sʌqꞌuesan i winicob xꞌixicob yicꞌot i lumal.

44 Tsaꞌ caji i cꞌʌyiñob jini tꞌan Moisés yicꞌot Josué (i yalobil 
Nun) tiꞌ tojlel pejtel israelob. Tsiꞌ cʌntesayob. 45-46  Cheꞌ bʌ tsaꞌ 
ujti i cʌntesañob, tsiꞌ yʌlʌ Moisés: Acꞌʌla ti laꞌ pusicꞌal pejtelel 
ili tꞌan tsaꞌ bʌ j cʌntesayetla ti ili qꞌuin. Cʌntesan laꞌ walobilob 
chaꞌan miꞌ chʌcʌ qꞌuelob i bʌ chaꞌan tsꞌʌcʌl miꞌ jacꞌob pejtel 
ili mandar. 47 Come ili mandar tac mach toꞌol tꞌanic jach. Laꞌ 
cuxtʌlelʌch. Mi xucꞌul mi laꞌ jacꞌ, mi caj laꞌ wen jalijel ti jini 

lum yaꞌ ti junwejl Jordán jaꞌ baqui mi laꞌ majlel ti chumtʌl. 
Cheꞌ tsiꞌ yʌlʌ Moisés.

Moisés tsiꞌ ñajti qꞌuele i lumal Canaán
48-49 Ti jini jach bʌ qꞌuin lac Yum tsiꞌ sube Moisés: Cucu 

ti letsel tiꞌ jol jini wits i cꞌabaꞌ Nebo am bʌ ti wits i cꞌabaꞌ 
Abiram. Wʌꞌan tiꞌ lumal Moab am bʌ tiꞌ tojel Jericó. Yom 
maꞌ ñajtʌ qꞌuel jini Canaán woli bʌ cʌqꞌueñob jini israelob 
baꞌ mi caj i chumtʌlob. 50 Mi caj a chʌmel ti jini wits. Mi caj 
a pʌjyel baꞌan a ñojteꞌelob. Mi caj a chʌmel cheꞌ bajcheꞌ tsaꞌ 
chʌmi Aarón yaꞌ ti wits i cꞌabaꞌ Hor. Tsaꞌ pʌjyi majlel baꞌan 
i ñojteꞌelob. 51 Ti laꞌ chaꞌticlel tsaꞌ laꞌ chañꞌesa laꞌ bʌ yaꞌ ti 
jaꞌ i cꞌabaꞌ Meriba am bʌ ti Cades yaꞌ ti colem bʌ i tiquiñal 
pañimil i cꞌabaꞌ Zin. Maꞌanic tsaꞌ laꞌ qꞌueleyon ti ñuc tiꞌ tojlel 
israelob. 52  Mi caj a qꞌuel jini lum ti ñajtʌl, pero mach mejlic 
a wochel ti jini lum woli bʌ cʌqꞌueñob israelob. Cheꞌ tsiꞌ yʌlʌ 
lac Yum.

Moisés miꞌ yʌqꞌueñob bendición jini israelob

33  Moisés i winic Dios tsiꞌ subu ili bendición tiꞌ tojlel 
israelob cheꞌ mach jalix miꞌ caj ti chʌmel:

 2 Lac Yum tsaꞌ tili baꞌ añonla yaꞌ ti Sinaí wits.
Tsiꞌ pʌsʌ i bʌ ti Seir wits,
Tsaꞌ tsictiyi i ñuclel yaꞌ ti Parán wits,
Joyol ti bajcꞌʌl chꞌujul bʌ ángelob
Añoꞌ bʌ tiꞌ ñoj cheꞌ bajcheꞌ lemlemña bʌ cꞌajc.

 3 Cꞌux miꞌ yubin winicob xꞌixicob i chaꞌañoꞌ bʌ.
Miꞌ coltan jini muꞌ bʌ i tsajcañob majlel.
Buchulob ti a woc miꞌ ñopob a tꞌan,

 4 Jini mandar tac tsaꞌ bʌ cʌqꞌueyob
Chaꞌan miꞌ jacꞌob i yalobilob Jacob.

 5 Lac Yum tsiꞌ chaꞌle yumʌntel ti Israel
Cheꞌ bʌ tsiꞌ tempayob i bʌ añoꞌ bʌ i yeꞌtel ti Israel, 

loqꞌuemoꞌ bʌ ti jujunmojt i piꞌʌlob.

 6 Laꞌ ajnic Rubén ti pejtelel ora,
Laꞌ pꞌojlic i pꞌolbal.

 7 Moisés tsiꞌ yʌlʌ chaꞌan Judá:
C Yum, ubiben i yoración Judá,

Laꞌ ajnic yicꞌot i piꞌʌlob ti Israel ti jumpꞌejl i pusicꞌal. Laꞌ 
qꞌuejlic ti ñuc.

Yom maꞌ coltan tiꞌ tojlel i contrajob.

 8 Moisés tsiꞌ yʌlʌ chaꞌan Leví:
Aqꞌuen Leví jini chaꞌpꞌejl alʌ xajlel i yejtal bʌ i ñaꞌtʌntel 

yicꞌot i sujmlel Dios.
Tsaꞌ wilʌbe i pusicꞌal Leví yaꞌ ti Masah yicꞌot yaꞌ ti Meriba.

 9 Tsiꞌ yʌlʌ: Mach j cʌñʌyic c tat c ñaꞌ, cheꞌen.
Tsiꞌ tsꞌaꞌle i piꞌʌlob jaꞌel yicꞌot i yalobilob chaꞌan xucꞌul tsaꞌ 

ajni ti a tꞌan, c Yum.
Miꞌ cꞌuxbin jini xucꞌul bʌ a tꞌan.

 10 Miꞌ cʌntesan i pꞌolbal Jacob bajcheꞌ yom melol yicꞌot 
bajcheꞌ yom jacꞌol a tꞌan.

Miꞌ yʌqꞌueñet a majtan ti pulʌntib chaꞌan xojocña maꞌ 
wubiben i yujtsꞌil jini pulbil bʌ majtañʌl.

 11 C Yum, aqꞌueñob i wenlel yicꞌot i pꞌʌtʌlel jini levíjob.
Chꞌʌmʌ ti wenta jini eꞌtel muꞌ bʌ i melbeñetob.
Yom maꞌ jisʌbeñob i contrajob chaꞌan miꞌ sʌc jilelob.

 12 Moisés tsiꞌ yʌlʌ chaꞌan Benjamín:
Cꞌuxbibilet i chaꞌan lac Yum,
Xucꞌul maꞌ wajñel yicꞌot.
Lac Yum miꞌ joy cʌntanet ti jujumpꞌejl qꞌuin.
Miꞌ yʌqꞌuet ti chumtʌl tiꞌ pusicꞌal.

 13 Moisés tsiꞌ yʌlʌ chaꞌan José:
Laꞌ i yajcʌbeñet lac Yum ñuc bʌ bendición tilem bʌ ti 

panchan yicꞌot ti lum.
Miꞌ yʌcꞌ jini yeꞌeb yicꞌot bulux jaꞌ

 14 Chaꞌan miꞌ yʌcꞌ sumuc jax bʌ i wut a pʌcꞌʌb
Tiꞌ ticwʌlel qꞌuin yicꞌot tiꞌ cꞌʌcꞌal uw.

 15 Laꞌ i yʌqꞌueñet utsꞌat bʌ pʌcꞌʌbʌl jini wits an tac bʌ ti oñiyi 
cꞌʌlʌl ti pejtelel ora.

 16 Laꞌ i yʌqꞌueñet pejtel chuqui tac utsꞌat muꞌ bʌ i colel ti 
pañimil.

Lac Yum tsaꞌ bʌ i yʌcꞌʌ i bʌ ti cʌjñel ti alʌ teꞌ tsaꞌ bʌ puli, 
mi caj i pʌsbeñet i yutslel i pusicꞌal.

Come yumʌl José tiꞌ tojlel i piꞌʌlob.
 17 Lajalʌch i pꞌʌtʌlel bajcheꞌ alʌ wacax, i yʌx al bʌ

Yicꞌot i xulub jini mateꞌ wacax.
Mi caj i cꞌʌn i pꞌʌtʌlel chaꞌan miꞌ low jini tejclumob cꞌʌlʌl tiꞌ 

jilibal pañimil.
Cheꞌ yilalob jini bajcꞌʌlelob añoꞌ bʌ ti Efraín.
Cheꞌʌch yilalob ti mil ti mil jini añoꞌ bʌ ti Manasés.

 18 Moisés tsiꞌ yʌlʌ chaꞌan Zabulón:
Jatet Zabulón, yom maꞌ wubin i tijicñʌyel a pusicꞌal cheꞌ 

maꞌ ñumel ti colem teꞌel.
Jatet Isacar, yom maꞌ wubin i tijicñʌyel a pusicꞌal yaꞌ ti 

pʌchi bʌ a wotot.
 19 Mi caj i pʌyob tilel winicob xꞌixicob,

Chaꞌan temel miꞌ yʌqꞌueñob tsʌnsʌbil bʌ i majtan lac Yum.
Miꞌ cꞌuxob jini sumuc bʌ i bʌl i ñʌcꞌ muꞌ bʌ i chucob ti 

colem jaꞌ yicꞌot i yʌcꞌbal jini jiꞌ.

 20 Moisés tsiꞌ yʌlʌ chaꞌan Gad:
Utsꞌatax i yum Gad muꞌ bʌ i wen coltan.
Lajal i pꞌʌtʌlel Gad cheꞌ bajcheꞌ bajlum. Miꞌ chaꞌlen chijt.
Miꞌ tsilben i bʌcꞌtal i contra, miꞌ jisʌben i jol.

 21 Tsiꞌ yajca utsꞌat bʌ lum chaꞌan yaꞌ miꞌ chumtʌl cheꞌ bajcheꞌ 
yom i pusicꞌal.

Lajal bajcheꞌ yumʌl muꞌ bʌ i tilel ti ñaxan chaꞌan miꞌ 
yajcan jini ñumen utsꞌat bʌ

Tsaꞌ majli yicꞌot jini añoꞌ bʌ i yeꞌtel tiꞌ tojlel Israel.
Tsiꞌ chaꞌle chuqui toj cheꞌ bajcheꞌ yom lac Yum.
Tsiꞌ wersa subeyob israelob chaꞌan miꞌ jacꞌbeñob i tꞌan lac 

Yum.
 22 Moisés tsiꞌ yʌlʌ chaꞌan Dan:

Lajalʌch Dan bajcheꞌ i yal bajlum
Muꞌ bʌ i tijpꞌel loqꞌuel yaꞌ ti Basán.

 23 Moisés tsiꞌ yʌlʌ chaꞌan Neftalí:
Jatet, Neftalí, tijicñayet chaꞌan pejtelel jini bendición tsaꞌ 

bʌ i yʌqꞌueyet lac Yum.
A chaꞌañʌch jini lum am bʌ tiꞌ tꞌejl Colem bʌ Ñajb yicꞌot 

jini am bʌ ti sur. Chumlen yaꞌi.
 24 Moisés tsiꞌ yʌlʌ chaꞌan Aser:

Aser jiñʌch cꞌuxbibil bʌ tiꞌ tojlel i yalobilob Israel.

Wen ñuc tiꞌ tojlel i yerañob.
Miꞌ poc i yoc ti olivo aceite.

 25 Yom maꞌ mel i ñejtꞌib a wotot ti tsucu taqꞌuin yicꞌot ti 
bronce.

Yom pꞌʌtʌlet cꞌʌlʌl maꞌ chʌmel.

 26 Maꞌanic yambʌ dios cheꞌ bajcheꞌ i Dios Israel.
Miꞌ tꞌuchtan jini tocal am bʌ ti panchan chaꞌan miꞌ tilel i 

coltañet.
Miꞌ pʌs i ñuclel yaꞌ ti panchan.

 27 Jini Dios am bʌ ti pejtelel ora cꞌʌlʌl ti oñiyi jiñʌch pꞌʌtʌl 
bʌ a wotot baꞌ xucꞌul maꞌ wajñel.

Miꞌ chꞌuyet tiꞌ cꞌʌb mach bʌ yujilic lujbꞌan ti pejtelel ora.
Tsiꞌ yajñesa a contrajob tiꞌ tojel a wut cheꞌ bʌ tsiꞌ subeyet 

chaꞌan maꞌ jisañob.
 28 Jini chaꞌan wen xucꞌul miꞌ yajñelob jini israelob baꞌ 

maꞌanic i ticꞌlʌntel.
Cabʌl jax i yixim yicꞌot i yaꞌlel i tsꞌusub, baꞌ mulmulña jini 

jaꞌal muꞌ bʌ i choc tilel i Yum.
 29 Wen tijicñayetla, israelob,

Coltʌbiletla i chaꞌan lac Yum.
Jiñʌch laꞌ mʌctijib muꞌ bʌ i cʌntañetla,
Jiñʌch laꞌ waj coltaya i wenta bʌ espada muꞌ bʌ caj i 

yʌqꞌueñet laꞌ yumʌntel.
Mi caj i pʌcchocoñob i bʌ laꞌ contrajob tiꞌ tojel laꞌ wut.
Mi caj i mʌjlel laꞌ chaꞌan.

Tsaꞌ ujti ti tꞌan Moisés.

Tsaꞌ chʌmi Moisés

34  Tsiꞌ subu i bʌ Moisés ti joctʌl i chaꞌan Moab. Tsaꞌ caji 
ti letsel majlel tiꞌ jol wits i cꞌabaꞌ Pisga am bʌ ti Nebo 

wits, yaꞌ tiꞌ tojel Jericó. Lac Yum tsiꞌ pʌsbe pejtelel i lumal 
Canaán, cꞌʌlʌl ti Galaad cꞌʌlʌl ti Dan: 2  I lum Neftalí, yicꞌot i 
lum Efraín yicꞌot Manasés, yicꞌot i lum Judá cꞌʌlʌl ti colem bʌ 
Ñajb, 3  yicꞌot jini Neguev, yicꞌot jini joctʌl Jordán, yicꞌot Jericó 
baꞌan cabʌl bonxan teꞌ, yicꞌot i lum Zoar. 4 Lac Yum tsiꞌ sube 
Moisés: Jiñʌch jini lum woli bʌ cʌqꞌueñob israelob cheꞌ bajcheꞌ 
tsac subeyob Abraham, yicꞌot Isaac, yicꞌot Jacob. Wʌle, tsaꞌix a 
qꞌuele, pero maꞌanic mi caj a wochel yaꞌi, cheꞌen lac Yum.

5 Jini chaꞌan tsaꞌ chʌmi Moisés, i winic lac Yum, yaꞌ tiꞌ lumal 
Moab cheꞌ bajcheꞌ tsiꞌ yʌlʌ lac Yum. 6  Lac Yum tsiꞌ mucu 
Moisés ti joctʌl ti Betpeor am bʌ ti Moab, pero maꞌanic majqui 
miꞌ ñaꞌtan baqui tsaꞌ mujqui. 7 Anix wʌccꞌal (120) i jabilel 
Moisés cheꞌ bʌ tsaꞌ chʌmi, pero cꞌʌlʌl wento i wut cheꞌ bʌ tsaꞌ 
chʌmi. Chꞌejlto cheꞌ bajcheꞌ chꞌiton winic. 8  Jini israelob tsiꞌ 
yucꞌtayob yaꞌ ti joctʌl i chaꞌan Moab lujumpꞌejl i chaꞌcꞌal (30) 
qꞌuin.

9 An cabʌl i ñaꞌtʌbal jini Josué (i yalobil Nun), come Moisés 
tsiꞌ yʌcꞌʌ i cꞌʌb tiꞌ pam. Jini chaꞌan jini israelob tsiꞌ jacꞌbeyob i 
tꞌan Josué. Tsiꞌ meleyob cheꞌ bajcheꞌ lac Yum tsiꞌ sube Moisés. 
10 Maꞌanic yambʌ xꞌaltꞌan cheꞌ bajcheꞌ Moisés cꞌʌlʌl wʌle, come 
lac Yum tsiꞌ pejca tiꞌ wut. 11-12  Chaꞌan tiꞌ mandar lac Yum 
Moisés tsiꞌ chaꞌle ñuc tac bʌ i yeꞌtel. Maꞌanic yambʌ yujil bʌ i 
melol cheꞌ bajcheꞌ jini. Tsiꞌ pʌsʌ bʌbʌqꞌuen bʌ i melbal tiꞌ wut 
Faraón yicꞌot tiꞌ wutob pejtelel añoꞌ bʌ i yeꞌtel ti Egipto yicꞌot i 
piꞌʌlob, yicꞌot tiꞌ wutob jini israelob. Tsiꞌ wen tsictesa ñuc bʌ i 
pꞌʌtʌlel lac Yum. 

Tsiꞌ chajpayob i bʌ chaꞌan guerra

1  Moisés i winicʌch lac Yum. Cheꞌ chʌmenix Moisés, lac 
Yum tsiꞌ pejca Josué i yalobil Nun tsaꞌ bʌ i piꞌle Moisés 

tiꞌ yeꞌtel: 2  Tsaꞌix chʌmi c winic Moisés. Yom maꞌ chajpan 
a bʌ wʌle. Yom maꞌ cꞌaxel ti ili colem jaꞌ i cꞌabaꞌ Jordán a 
wicꞌotob pejtel ili israelob. Yom maꞌ majlel ti jini lum muꞌ bʌ 
caj cʌqꞌueñetla. 3  Tsaꞌix cʌqꞌueyetla jini lum cheꞌ bajcheꞌ tsac 
wʌn sube Moisés. Pejtelel jini lum yaꞌ baꞌ maꞌ chaꞌlen xʌmbal 
a chaꞌañʌch, 4 cꞌʌlʌl yaꞌ ti tiquin bʌ lum, yicꞌot yaꞌ ti lum i 
cꞌabaꞌ Líbano, cꞌʌlʌl ti colem jaꞌ i cꞌabaꞌ Eufrates. A chaꞌañʌch 
pejtelel i lumal heteojob, cꞌʌlʌl ti colem jaꞌ yaꞌ tiꞌ tojel i 
bʌjlibal qꞌuin. 5 Maꞌanic majch mi caj i mʌjlel i chaꞌan cheꞌ 
miꞌ contrajiñet, cheꞌ wʌꞌto añet ti pañimil. Cheꞌ bajcheꞌ tsaꞌ 
ajniyon quicꞌot Moisés mi cajñel quicꞌotet jaꞌel. Maꞌanic mi caj 
j cʌyet ti a bajñelil. Mach pꞌumpꞌunic mi caj j cʌyet.

6 Yom maꞌ pꞌʌtesan a bʌ. Yom chꞌejlet, come mi caj a tꞌoxben 
ili lum jini winicob xꞌixicob chaꞌan miꞌ chꞌʌmob. Jiñʌch 
jini lum muꞌ bʌ caj cʌqꞌueñob cheꞌ bajcheꞌ tsac wʌn sube a 
ñojteꞌelob. 7 Cojach yom maꞌ chꞌejlꞌesan a bʌ. Yom chꞌejlet 
chaꞌan maꞌ wen jacꞌ pejtelel c mandar tsaꞌ bʌ i subeyet c winic 
Moisés. Toj jach yom maꞌ majlel. Mach yomic maꞌ xoyben i 
bijlel Moisés mi ti a ñoj mi ti a tsꞌej. Cheꞌ jini mi caj i mʌjlel 
a chaꞌan ti pejtelel chuqui maꞌ mel. 8  Mach yomic maꞌ cʌy a 
sub jini mandar. Yom maꞌ chʌn ñaꞌtan ti a pusicꞌal ti qꞌuiñil 
yicꞌot ti acꞌʌlel chaꞌan maꞌ jacꞌ, chaꞌan maꞌ mel pejtelel jini 
tsꞌijbubil bʌ ti mandar. Cheꞌ jini mi caj a chaꞌlen xʌmbal ti 
utsꞌat. Pejtelel muꞌ bʌ a mel mi caj i loqꞌuel ti utsꞌat. 9 Jiñʌch 

c mandar woli bʌ c subeñet. Yom maꞌ pꞌʌtꞌesan a bʌ. Yom 
chꞌejlet. Mach a chaꞌlen bʌqꞌuen. Mach yomic maꞌ lujbꞌan. 
Come lac Yum Dios mi caj i yajñel a wicꞌot baqui jach maꞌ 
majlel. Cheꞌ tsiꞌ yʌlʌ lac Yum.

10 Josué tsiꞌ yʌqꞌueyob mandar jini añoꞌ bʌ i yeꞌtel: 11 Yom 
mi laꞌ ñumel ti yojlil yaꞌ baꞌ woliꞌ jijlelob israelob. Yom mi laꞌ 
subeñob: “Chajpanla i bʌl lac ñʌcꞌ, come ti yuxpꞌejlel qꞌuin mi 
caj laꞌ cꞌaxel yaꞌ ti Jordán jaꞌ chaꞌan mi laꞌ wochel ti jini lum 
muꞌ bʌ i yʌqꞌueñetla lac Yum Dios. Mi caj laꞌ chꞌʌm jini lum ti 
laꞌ wenta”, cheꞌen.

12  Cheꞌ jaꞌel Josué tsiꞌ subeyob jini rubeñob yicꞌot jini gadob 
yicꞌot manasesob, i piꞌʌloꞌ bʌ efraíñob: 13  Yom mi laꞌ ñaꞌtan jini 
tꞌan tsaꞌ bʌ i subeyetla Moisés jini i winic lac Yum: “Lac Yum 
Dios mi caj i yʌqꞌueñetla ili lum. Mi caj laꞌ wajñel ti xucꞌul”, 
cheꞌen Moisés. 14 Laꞌ wijñam yicꞌot laꞌ walobilob yicꞌot laꞌ 
wʌlacꞌ mi caj i cʌytʌlob ti ili lum tsaꞌ bʌ i yʌqꞌueyetla Moisés. 
Maꞌanic mi caj i cꞌaxelob ti Jordán jaꞌ. Pero jatetla yicꞌot pejtel 
jini chꞌejloꞌ bʌ mi caj laꞌ cꞌaxel ñaxan tiꞌ tojel laꞌ piꞌʌlob. Yom 
chajpʌbiletla chaꞌan guerra. 15 Yom mi laꞌ coltan laꞌ piꞌʌlob 
israelob jinto lac Yum Dios miꞌ yʌcꞌob ti ochel chaꞌan xucꞌul 
mi yajñelob cheꞌ bajcheꞌ jatetla. Mi caj i chꞌʌmob ti wenta 
i lumob. Tiꞌ wiꞌil mi caj laꞌ chaꞌ sujtel ti laꞌ lumal tsaꞌ bʌ laꞌ 
chꞌʌmʌ. Jiñʌch laꞌ lumal tsaꞌ bʌ i yʌqꞌueyetla Moisés i winic 
lac Yum ti junwejl Jordán jaꞌ yaꞌ tiꞌ tojel i pasibal qꞌuin. Cheꞌ 
tsiꞌ yʌlʌ Josué.

16 Tsiꞌ jacꞌbeyob Josué. Tsiꞌ yʌlʌyob: Mi caj c mel lojon 
pejtelel muꞌ bʌ a subeñon lojon. Mi caj c majlel lojon baqui 
jach a wom. 17 Cheꞌ bajcheꞌ tsac jacꞌbe lojon pejtelel tsaꞌ bʌ 
i yʌlʌ Moisés, cheꞌʌch jaꞌel mi caj c jacꞌbeñet lojon. Yom miꞌ 
yajñel lac Yum Dios a wicꞌot cheꞌ bajcheꞌ tsaꞌ ajni yicꞌot Moisés. 
18  Laꞌ tsʌnsʌntic jini muꞌ bʌ i ñusʌbeñet a mandar, jini mach bʌ 
anic miꞌ jacꞌbeñet a tꞌan ti pejtelel. Cojach yom maꞌ pꞌʌtꞌesan 
a bʌ. Yom chꞌejlet. Cheꞌ tsiꞌ yʌlʌyob jini rubeñob yicꞌot gadob 
yicꞌot manasesob.

Josué tsiꞌ choco majlel stsajiyajob yaꞌ ti Jericó

2  Josué tsiꞌ choco loqꞌuel ti Sitim chaꞌtiquil stsajiyajob. Tsiꞌ 
chocoyob majlel ti mucul. Tsiꞌ subeyob: Yom mi laꞌ joy 

ñumel ti jini tejclum tac chaꞌan mi laꞌ qꞌuel bajcheꞌ an, cheꞌen. 

JOSUE 1 ,  2

El Antiguo Testament en el ch'ol de Tumbalá  ©Liga Bíblica Internacional, 2011 



396

Tsaꞌ majliyob cꞌʌlʌl cheꞌ bʌ tsaꞌ cꞌotiyob ti Jericó yaꞌ tiꞌ yotot 
juntiquil tsꞌiꞌlel bʌ xꞌixic, i cꞌabaꞌ Rahab. Tsaꞌ ochiyob ti jini 
otot chaꞌan miꞌ jijlelob. 2  Tsaꞌ subenti jini rey ti Jericó: Tsaꞌ 
juliyob winicob israelob ti ili acꞌʌlel chaꞌan miꞌ tsajiñob lac 
tejclum, cheꞌen. 3  Jini rey ti Jericó tsiꞌ choco majlel tꞌan baꞌan 
Rahab chaꞌan miꞌ suben: Pʌybeñon tilel jini winicob tsaꞌ bʌ 
cꞌotiyob yaꞌ baꞌ añet, come tsaꞌ jach tiliyob chaꞌan miꞌ tsajiñob 
lac tejclum, cheꞌen.

4 Pero jini xꞌixic tsiꞌ sube jini chaꞌtiquil winicob chaꞌan 
miꞌ mujcuñob i bʌ. Jini xꞌixic tsiꞌ sube i winic rey: Isujm 
tsaꞌ tiliyob winicob wʌꞌ baꞌ añon, pero mach cujilic baqui 
chꞌoyolob, cheꞌen. 5 Cheꞌ bʌ tsaꞌ icꞌa tsac ñupꞌu i tiꞌ cotot. 
Tsaꞌ loqꞌuiyob jini winicob. Mach cujilic baqui tsaꞌ majliyob. 
Sajcanla majlel ti ora. Mux laꞌ tajob, cheꞌen Rahab.

6 Pero cheꞌ maxto cꞌotemic i winic jini rey, jini xꞌixic tsiꞌ 
subeyob letsel tiꞌ jol otot. Yaꞌ tsiꞌ mucuyob baꞌ lʌtsbil jam 
cꞌuxbil bʌ i wut. 7 I winicob jini rey tsiꞌ sajcayob majlel tiꞌ bijlel 
Jordán cꞌʌlʌl baꞌan cꞌaxibal ti jaꞌ. Tsaꞌ ñujpi i tiꞌ tejclum cheꞌ bʌ 
tsaꞌ loqꞌuiyob majlel ti sajcaya.

8  Cheꞌ maxto anic tsaꞌ wʌyiyob jini winicob, jini xꞌixic 
tsaꞌ letsi yaꞌ tiꞌ jol otot i subeñob: 9 Cujilʌch laꞌ Yum tsaꞌix i 
yʌqꞌueyetla ili lum, come tsaꞌix caji c bʌcꞌñañet lojon. Tsaꞌ 
toj sajtiyob i pusicꞌal pejtel xchumtʌlob ti ili lum chaꞌañetla, 
10 come tsaꞌix cubi lojon chuqui tsiꞌ melbeyetla laꞌ Yum. Tsiꞌ 
tsʌcꞌmesa jini colem jaꞌ, i cꞌabaꞌ Chʌchʌc Bʌ, cheꞌ bʌ tsaꞌ 
loqꞌuiyetla ti Egipto. Tsaꞌix cubi lojon chuqui tsaꞌ laꞌ tumbe 
jini chaꞌtiquil rey, Sehón yicꞌot Og, yaꞌ ti junwejl Jordán. Tsaꞌ 
laꞌ jisa jini amorreojob. 11 Tsaꞌ toj sajti c pusicꞌal lojon cheꞌ bʌ 
tsa cubi lojon. Mach chʌn tijicñayobix i pusicꞌal winicob ti 
laꞌ tojlel. Come laꞌ Yum Dios Diosʌch yaꞌ ti panchan yicꞌot ti 
pañimil. 12  Jini chaꞌan mij cꞌajtibeñetla ti wocol tꞌan chaꞌan 
mi laꞌ waꞌchocobeñon laꞌ tꞌan tiꞌ tojlel laꞌ Yum. Cheꞌ bajcheꞌ 
tsac pꞌuntayetla cheꞌʌch yom mi laꞌ melbeñon yicꞌot c piꞌʌlob 
tiꞌ yotot c tat. Pʌsbeñon mi isujm mi caj laꞌ coltañon. 13  Acꞌʌ laꞌ 
tꞌan chaꞌan mi laꞌ coltan c tat yicꞌot c ñaꞌ yicꞌot querañob yicꞌot 
pejtelel i chaꞌañoꞌ bʌ. Mach mi laꞌ wʌcꞌon lojon ti tsʌnsʌntel, 
cheꞌen.

14 Jini winicob tsiꞌ jacꞌʌyob: Lajal yom mic chʌmel lojon laꞌ 
wicꞌot mi maꞌanic tsaꞌ tsꞌʌctiyi lojon jini c tꞌan. Jini jach mach 

yomic maꞌ sub chuqui wolic mel lojon. Cheꞌ tsaꞌix i yʌqꞌueyon 
lojon ili lum lac Yum, mi caj j qꞌuelet lojon tiꞌ yutslel c pusicꞌal 
lojon ti isujm, cheꞌob.

15 Cheꞌ jini ili xꞌixic tsiꞌ cʌchʌ lazo yaꞌ ti qꞌueloñib. Tsiꞌ 
juꞌsayob ti lum, come yaꞌan i yotot tiꞌ tsꞌajquil tejclum. Yaꞌ tsaꞌ 
chumle ti tsꞌajc. 16 Tsiꞌ subeyob: Cucuxla ti wits chaꞌan maꞌanic 
miꞌ tajetla jini woli bʌ i sajcañetla. Yaꞌ yom mi laꞌ muc laꞌ bʌ 
uxpꞌejl qꞌuin, jinto miꞌ sujtelob jini woli bʌ i sajcañetla. Ti wiꞌil 
mi mejlel laꞌ majlel ti laꞌ bijlel, cheꞌen.

17 Jini winicob tsiꞌ subeyob: Mi mach isujmic a tꞌan, librejon 
lojon chaꞌan jini tꞌan tsaꞌ bʌ cʌlʌ lojon. 18  Awilan, cheꞌ mi 
cochel lojon ti ili lum, yom maꞌ cʌch jini lazo yaꞌ ti ventana 
baꞌ tsaꞌ juꞌsayon lojon. Yom maꞌ tempan ti a wotot a tat yicꞌot 
a ñaꞌ yicꞌot a werañob yicꞌot pejtelel i piꞌʌlob a tat. 19 Majqui 
jach miꞌ loqꞌuel tiꞌ tiꞌ a wotot bʌbʌqꞌuen miꞌ chʌmel. Mach c 
mulic lojon. Pero c mulʌch lojon majqui jach miꞌ chʌmel mi 
tsaꞌ ochi ti a wotot. 20 Mi tsaꞌ tsictesa tiꞌ tojlel jini añoꞌ bʌ ti 
tejlum, mach wersajix mi caj j coltañet lojon cheꞌ bajcheꞌ tsac 
subeyet lojon, cheꞌob.

21 Jini xꞌixic tsiꞌ yʌlʌ: Laꞌ ujtic cheꞌ bajcheꞌ maꞌ wʌl, cheꞌen. 
Cheꞌ bʌ tsaꞌ majliyob, tsiꞌ cʌchʌ jini chʌchʌc bʌ chij ti 
qꞌueloñib. 22  Cheꞌ jini tsaꞌ majliyob cꞌʌlʌl ti wits baꞌ tsaꞌ 
cʌleyob uxpꞌejl qꞌuin jinto tsaꞌ chaꞌ sujtiyob jini tsaꞌ bʌ i 
yajñesayob. Jini xꞌajñesajob tsiꞌ lon sʌclayob ñumel yaꞌ ti 
bij, pero maꞌanic tsiꞌ tajayob. 23  Cheꞌ jini ili chaꞌtiquilob tsaꞌ 
loqꞌuiyob jubel ti wits. Tsaꞌ cꞌaxiyob ti colem jaꞌ. Tsaꞌ sujtiyob 
baꞌan Josué. Tsiꞌ subeyob pejtelel tsaꞌ bʌ ujti tiꞌ tojlelob. 24 Tsiꞌ 
subeyob: Lac Yum woliꞌ yʌcꞌ ti laj cꞌʌb pejtel i lumal. Woliꞌ toj 
sajtelob i pusicꞌal jini yaꞌ bʌ chumulob, cheꞌob.

Tsaꞌ cꞌaxiyob majlel ti Jordán jaꞌ

3  Cheꞌ ti wen sʌcꞌajel Josué yicꞌot pejtelel winicob israelob 
tsaꞌ loqꞌuiyob yaꞌ ti Sitim yaꞌ baꞌ tsaꞌ jijliyob ti lejchempat 

tac. Tsaꞌ cajiyob ti cꞌotel yaꞌ ti Jordán jaꞌ. Yaꞌ tsaꞌ jijliyob. 
2  Cheꞌ ñumenix uxpꞌejl qꞌuin jini añoꞌ bʌ i yeꞌtel tsaꞌ ñumiyob 
majlel baꞌan jini lejchempat* tac. 3  Tsiꞌ yʌqꞌueyob mandar jini 
winicob: Cheꞌ mi laꞌ qꞌuel jini Arca* chaꞌan Xucꞌul bʌ i Tꞌan 
lac Yum Dios yicꞌot jini motomajob levíjob woli bʌ i qꞌuechob 
majlel, yom mi laꞌ loqꞌuel majlel yicꞌotob. Tsajcanla majlel. 

4 Cheꞌ jini mi cajel laꞌ cʌn laꞌ bijlel, yaꞌ baꞌ maxto anic tsaꞌ 
ñumiyetla. Yom mi laꞌ cʌytʌl ti ñajt baꞌan jini Arca cheꞌ bajcheꞌ 
lujuncꞌal i yuxbajcꞌ metro. Mach yomic mi laꞌ wen ñochtan, 
cheꞌen. 5 Josué tsiꞌ sube winicob: Laꞌ i sʌqꞌuesañetla lac Yum, 
come mi caj i wen pʌs i ñuclel ijcꞌʌl ti laꞌ tojlel, cheꞌen.

6 Josué tsiꞌ pejca jini motomajob: Chꞌuyula majlel jini Arca 
chaꞌan Xucꞌul bʌ i Tꞌan. Yom ñaxan mi laꞌ majlel tiꞌ tojel 
winicob, cheꞌen. Tsaꞌ cajiꞌ qꞌuechob majlel tiꞌ tojlelob. 7 Cheꞌ jini 
lac Yum tsiꞌ sube Josué: Ti ili qꞌuin mi caj cʌqꞌuet ti qꞌuejlel ti 
ñuc tiꞌ tojlel pejtel israelob chaꞌan miꞌ ñaꞌtañob añon a wicꞌot. 
Cheꞌ bajcheꞌ tsaꞌ ajniyon quicꞌot Moisés, cheꞌ jaꞌel mi caj cajñel 
a wicꞌot. 8  Yom maꞌ suben motomajob muꞌ bʌ i qꞌuechob majlel 
Arca: “Cheꞌ mi laꞌ cꞌotel tiꞌ tiꞌ jaꞌ i cꞌabaꞌ Jordán, yom mi laꞌ 
cʌytʌl yaꞌ baꞌ maxto tamic”, cheꞌen.

9 Josué tsiꞌ sube israelob: Laꞌla ti lʌcꞌʌl. Ñichꞌtʌbenla i tꞌan 
lac Yum Dios. 10 Cheꞌ jini mux cajel laꞌ ñaꞌtan an ti laꞌ tojlel 
jini cuxul bʌ lac Yum Dios. Jiñʌch lac ñaꞌtʌntel chaꞌan mux i 
choc loqꞌuel ti laꞌ tojlel jini cananeojob yicꞌot heteojob yicꞌot 
heveojob yicꞌot ferezeojob yicꞌot gergeseojob yicꞌot amorreojob 
yicꞌot jebuseojob. 11 Jini Arca baꞌ lotol jini xucꞌul bʌ tꞌan i 
chaꞌan i Yum pejtel pañimil mi caj i cꞌaxel ti Jordán jaꞌ. Ti 
wiꞌil mi caj laꞌ cꞌaxel.

12  Yom mi laꞌ yajcan lajchʌntiquil winicob loqꞌuemoꞌ bʌ 
ti jujunmojt winicob ti Israel chaꞌan i yeꞌtel testigo. 13  Mi 
caj i yochelob majlel ti Jordán jaꞌ jini motomajob woli bʌ i 
qꞌuechob majlel jini Arca i chaꞌan i Yum pejtel pañimil. Cheꞌ 
miꞌ yochelob, jini jaꞌ am bʌ ti entʌl mi caj i jubel majlel. Jini 
jaꞌ am bʌ ti chan mi caj i lʌmtʌl. Mi caj i tempʌyel tiꞌ chan, 
cheꞌen Josué.

14 Jini winicob xꞌixicob tsaꞌ loqꞌuiyob majlel baꞌ jijlemob ti 
pisil tac bʌ otot. Tsaꞌ cꞌaxiyob majlel ti Jordán jaꞌ. Ñaxan tsaꞌ 
majliyob jini motomajob, qꞌuechel i chaꞌañob jini Arca baꞌ 
lotol jini Xucꞌul bʌ Tꞌan. Wiꞌilix tsaꞌ majliyob winicob xꞌixicob. 
15 Cheꞌ bʌ tsaꞌ cꞌotiyob ti Jordán jaꞌ jini motomajob qꞌuechel 
bʌ i chaꞌañob jini Arca, tsaꞌ tsꞌajcuyiyob i yoc ti jaꞌ. Jiñʌch i 
yorajlel cheꞌ miꞌ tsꞌʌjmel loqꞌuel jini Jordán jaꞌ tiꞌ tiꞌil cheꞌ tiꞌ 
yorajlel miꞌ tujqꞌuel trigo. 16 Jini jaꞌ woli bʌ ti jubel tilel tsiꞌ 
cʌyʌ i xʌmbal. Ñajt to tsaꞌ waꞌle cheꞌ bajcheꞌ bujtʌl. Tsaꞌ cʌle 
yaꞌ ti tejclum i cꞌabaꞌ Adam am bʌ tiꞌ tꞌejl Saretán. Tsaꞌ sʌcʌ 

jili jini jaꞌ woli bʌ i ñumel majlel ti jini joctʌl Arabá cꞌʌlʌl baꞌ 
miꞌ yochel ti colem ñajb i cꞌabaꞌ Atsꞌam. Jini winicob xꞌixicob 
tsaꞌ cꞌaxiyob majlel ti jaꞌ. Tsaꞌ cꞌotiyob lʌcꞌʌl ti Jericó. 17 Jini 
motomajob qꞌuechel bʌ i chaꞌan jini Arca baꞌ lotol jini Xucꞌul* 
bʌ Tꞌan i chaꞌan lac Yum, tsaꞌ waꞌleyob ti tiquin lum yaꞌ tiꞌ 
yojlil Jordán jaꞌ. Cheꞌ yaꞌ waꞌalob jini motomajob tiꞌ yojlil, 
pejtel jini israelob tsaꞌ luꞌ cꞌaxiyob ti Jordán jaꞌ cheꞌ bajcheꞌ 
tiquin bʌ lum.

Jini lajchʌmpꞌejl xajlel

4  Cheꞌ bʌ tsaꞌix luꞌ cꞌaxiyob ti Jordán jaꞌ jini israelob, lac 
Yum tsiꞌ sube Josué: 2  Yajcan lajchʌntiquil winicob 

tiꞌ tojlel israelob, jujuntiquil ti jujunmojt israelob. 3 Yom 
maꞌ subeñob: Chꞌʌmʌla lajchʌmpꞌejl xajlel loqꞌuem bʌ tiꞌ 
yojlil Jordán jaꞌ yaꞌ baꞌ tsaꞌ waꞌleyob jini motomajob. Yom 
mi laꞌ chꞌʌm majlel laꞌ wicꞌot cꞌʌlʌl baꞌ mi caj laꞌ jijlel ti ili 
acꞌʌlel, cheꞌen. 4 Josué tsiꞌ pʌyʌ jini lajchʌntiquil israelob tsaꞌ 
bʌ waꞌchocontiyob, loqꞌuemoꞌ bʌ ti jujunmojt israelob. 5 Tsiꞌ 
subeyob: Cucula ti ojlil Jordán baꞌan jini Arca i chaꞌan lac 
Yum Dios. Qꞌuechela tilel jumpꞌejl xajlel ti jujuntiquiletla. Yom 
jumpꞌejl xajlel chaꞌan jujunmojt israelob. 6 Jiñʌch i yejtal ti laꞌ 
tojlel cheꞌ miꞌ cꞌajtibeñetla laꞌ walobilob: “¿Chuqui i wentʌjlel 
chaꞌañetla ili xajlel tac?” cheꞌob. 7 Mi caj laꞌ subeñob: “Tsiꞌ 
tꞌoxo i bʌ jini Jordán jaꞌ tiꞌ tojel Arca cheꞌ bʌ tsaꞌ cꞌaxiyon 
lojon”, cheꞌetla. Jini xajlel tac mi caj i yʌqꞌueñob i chʌn ñaꞌtan 
jini israelob ti pejtelel ora, cheꞌen.

8  Jini winicob tsiꞌ meleyob cheꞌ bajcheꞌ Josué tsiꞌ subeyob. 
Tsiꞌ qꞌuecheyob loqꞌuel lajchʌmpꞌejl xajlel tiꞌ yojlil Jordán 
jaꞌ, jumpꞌejl xajlel chaꞌan jujunmojt israelob. Tsiꞌ qꞌuecheyob 
tilel cꞌʌlʌl yaꞌ baꞌ tsaꞌ cꞌotiyob ti jijlel. Yaꞌ tsiꞌ juꞌsayob cʌytʌl. 
9 Josué tsiꞌ lʌtsʌ cʌytʌl yambʌ tiꞌ yojlil Jordán jaꞌ yaꞌ baꞌ tsaꞌ 
waꞌleyob motomajob qꞌuechel bʌ i chaꞌañob jini Arca baꞌ lotol 
jini Xucꞌul bʌ Tꞌan. Yaꞌto an cꞌʌlʌl wʌle.

10 Jini motomajob qꞌuechel bʌ i chaꞌan Arca tsaꞌ waꞌleyob tiꞌ 
yojlil Jordán jaꞌ cꞌʌlʌl jinto tsaꞌ tsꞌʌctiyi pejtel i tꞌan lac Yum 
cheꞌ bajcheꞌ tsiꞌ sube Josué. Josué tsiꞌ chaꞌ subeyob winicob. 
Tsaꞌ tsꞌʌctiyi ti pejtelel cheꞌ bajcheꞌ Moisés tsiꞌ sube Josué. 
Tsaꞌ cꞌaxiyob ti ora jini winicob xꞌixicob. 11 Cheꞌ bʌ tsaꞌix ujti 
ti cꞌaxel pejtelel israelob, tsaꞌ cꞌaxiyob jini motomajob yicꞌot 

jini Arca i chaꞌan lac Yum. 12  Jini rubeñob yicꞌot gadob yicꞌot 
junmojt manasésob ñaxan tsaꞌ cꞌaxiyob, chajpʌbiloꞌ bʌ chaꞌan 
guerra. Wiꞌil tsaꞌ cꞌaxiyob yañoꞌ bʌ israelob cheꞌ bajcheꞌ 
Moisés tsiꞌ wʌn subeyob. 13 Chaꞌcꞌal ti mil soldadojob tsolocña 
tsaꞌ ñumiyob majlel ti mojt ti mojt. Tsaꞌ cꞌotiyob ti jini joctʌl 
am bʌ tiꞌ tojel Jericó.

14 Ti jim bʌ ora lac Yum tsiꞌ yʌqꞌue i ñuclel Josué. Ñuc tsiꞌ 
qꞌueleyob winicob cheꞌ bajcheꞌ tsaꞌ qꞌuejli ti ñuc Moisés cheꞌ 
anto ti pañimil. 15 Lac Yum tsiꞌ yʌqꞌue Josué tsijiꞌ bʌ i mandar: 
16 Subeñob motomajob qꞌuechel bʌ i chaꞌañob Arca: “Loqꞌuenla 
ti Jordán ja”. Cheꞌʌch yom maꞌ subeñob, cheꞌen lac Yum. 17 Jini 
chaꞌan Josué tsiꞌ yʌcꞌʌ mandar: Loqꞌuenla ti Jordán jaꞌ, cheꞌen. 
18  Jini motomajob tsaꞌ cajiyob ti letsel loqꞌuel qꞌuechel bʌ i 
chaꞌañob jini Arca. Cheꞌ bʌ tsaꞌ cꞌotiyob baꞌ tiquin lum, ti ora 
tsaꞌ chaꞌ caji ti bujtꞌel jini jaꞌ. Tsaꞌ chaꞌ caji ti ajñel cheꞌ bajcheꞌ 
ti ñaxan.

19 Cheꞌ ti 25 de marzo jini winicob xꞌixicob tsiꞌ cʌyʌyob jini 
Jordán jaꞌ. Tsaꞌ jijliyob ti Gilgal tiꞌ tojel Jericó baꞌ miꞌ bʌjlel 
qꞌuin. 20 Yaꞌ ti Gilgal Josué tsiꞌ lʌtsʌ cʌytʌl jini lajchʌmpꞌejl 
xajlel tsaꞌ bʌ i chꞌʌmʌ loqꞌuel ti Jordán jaꞌ. 21 Tsiꞌ subeyob 
israelob: Tal i yorajlel mi caj i cꞌajtibeñetla laꞌ walobilob: 

“¿Chuqui i sujmlel ili xajlel tac?” cheꞌob. 22  Cheꞌ jini mi cajel laꞌ 
cʌntesañob: “Yaꞌ baꞌ lʌtsʌl ili xajlel jini israelob tsaꞌ cꞌaxiyob 
ti Jordán jaꞌ cheꞌ bajcheꞌ ti tiquin bʌ lum”, cheꞌetla. 23 Come 
lac Yum Dios tsiꞌ tsʌcꞌmesa jini jaꞌ tiꞌ wut israelob cꞌʌlʌl 
tsaꞌ cꞌaxiyob majlel, cheꞌ bajcheꞌ tsiꞌ tsʌcꞌmesa jini Chʌchʌc 
bʌ Ñajb ti wajali cheꞌ bʌ tsaꞌ cꞌaxiyonla. 24 Cheꞌ jini winicob 
xꞌixicob ti pejtelel pañimil mi caj i ñaꞌtañob wen pꞌʌtʌl lac 
Yum. Mi caj i bʌcꞌñañob lac Yum Dios ti pejtelel ora. Cheꞌ tsiꞌ 
yʌlʌ Josué.

Tsiꞌ tsepbeyob i pʌchʌlel. Tsiꞌ meleyob Pascua yaꞌ tiꞌ Gilgal

5  I yumob amorreojob yaꞌ ti junwejl Jordán jaꞌ yaꞌ ti 
bʌjlibal qꞌuin yicꞌot i yumob cananeojob añoꞌ bʌ tiꞌ tiꞌ 

jini colem jaꞌ tsaꞌ caji i yubiñob. Lac Yum tsaꞌix i tsʌcꞌmesa 
jini Jordán jaꞌ. Tsaꞌ luꞌ cꞌaxiyob jini israelob. Cheꞌ bʌ tsiꞌ 
yubiyob tsaꞌ toj sajtiyob i pusicꞌal. Mach chʌn contentojobix 
tsaꞌ ajniyob come tsiꞌ bʌcꞌñayob jini israelob. 2  Ti jim bʌ ora lac 
Yum tsiꞌ sube Josué: Yom maꞌ mel cuchillo wen jay bʌ. Chaꞌ 

tsepben* i pʌchʌlel jini israelob. 3  Josué tsiꞌ mele jini cuchillo 
jay bʌ i yej. Tsaꞌ cajiꞌ tsepbeñob i pʌchʌlel jini israelob yaꞌ ti 
bujtʌl i cꞌabaꞌ Aralot.

4 Jini chaꞌan Josué tsiꞌ tsepbeyob i pʌchʌlel, come tsaꞌ 
chʌmiyob pejtel jini winicob tsaꞌ bʌ loqꞌuiyob ti Egipto yujiloꞌ 
bʌ guerra. Tsaꞌ chʌmiyob yaꞌ ti jochol bʌ lum cheꞌ añob ti bij, 
cheꞌ loqꞌuemobix ti Egipto. 5 Ti pejtelob tsaꞌ bʌ loqꞌuiyob ti 
Egipto tsaꞌix tsepbentiyob i pʌchʌlel. Pero max to tsepbilobic i 
pʌchʌlel pejtelel jini tsaꞌ bʌ i yilayob pañimil ti jochol bʌ lum 
cheꞌ añob ti bij. 6 Come jini israelob tsiꞌ chaꞌleyob xʌmbal yaꞌ ti 
jochol bʌ lum chaꞌcꞌal jab. Tsaꞌ ajniyob ti jochol bʌ lum jinto 
tsaꞌ luꞌ chʌmiyob pejtelel jini winicob yujiloꞌ bʌ guerra tsaꞌ bʌ 
loqꞌuiyob ti Egipto. Come maꞌanic tsiꞌ jacꞌbeyob i tꞌan Dios. Lac 
Yum tsiꞌ yʌcꞌʌ i tꞌan chaꞌan maꞌanic mi caj i qꞌuelob jini lum 
muꞌ bʌ caj i yʌqꞌueñob cheꞌ bajcheꞌ tsiꞌ wʌn sube i ñojteꞌelob. 
Wen utsꞌat jini lum. Wen cabʌl miꞌ yʌcꞌ leche yicꞌot chab. 
7 Lac Yum tsiꞌ tsꞌʌctesa i tꞌan cheꞌ bʌ tsiꞌ pʌybeyob i yalobilob 
chaꞌan miꞌ yochelob ti jini lum cheꞌ bajcheꞌ wʌn albil. Josué 
tsiꞌ tsepbeyob i pʌchʌlel, come maꞌanic tsaꞌ tsepbentiyob i 
pʌchʌlel cheꞌ añob to ti bij.

8  Cheꞌ bʌ tsaꞌix laj ujti ti tsepbentelob i pʌchʌlel jini winicob, 
yaꞌ to tsaꞌ cʌleyob baꞌ jijlemob jinto tsaꞌ lajmiyob. 9 Lac Yum 
tsiꞌ sube Josué: Tsaꞌix c locꞌsayetla yaꞌ baꞌ cabʌl laꞌ wajlentel tiꞌ 
tojlel egiptojob, cheꞌen. Jini chaꞌan tsaꞌ otsʌbenti i cꞌabaꞌ jini 
lum Gilgal cꞌʌlʌl wʌle.

10 Cheꞌ yaꞌ añob jini israelob ti Gilgal tsiꞌ meleyob qꞌuin 
chaꞌan Pascua* cheꞌ ti icꞌajel cheꞌ ti chʌnlujumpꞌejlel (14) qꞌuin 
ti jini jach bʌ uw. Tsiꞌ meleyob yaꞌ ti joctʌl lʌcꞌʌl ti Jericó. 
11 Cheꞌ ti yijcꞌʌlal cheꞌ bʌ tsiꞌ meleyob Pascua, tsiꞌ cꞌuxuyob waj 
mach bʌ anic i levadurajlel yicꞌot i wut jam yicꞌot i wut yambʌ 
pʌcꞌʌbʌl. 12  Ti jini jach bʌ qꞌuin tsaꞌ lajmi jini maná* cheꞌ bʌ 
tsaꞌ cajiꞌ cꞌuxob i wut pʌcꞌʌbʌl. Jini israelob maꞌanix tsiꞌ chʌn 
tajayob jini maná. Ti jini jach bʌ jab tsaꞌ caji i cꞌuxob i wut jini 
lum yaꞌ ti Canaán.

Jini winic chucul bʌ i chaꞌan espada
13  Cheꞌ bʌ lʌcꞌʌlix tsaꞌ cꞌoti Josué yaꞌ ti Jericó, tsiꞌ qꞌuele 

yaꞌ waꞌal juntiquil winic tiꞌ tojel. Chucul i chaꞌan jini winic 
juntsꞌijt espada, botsꞌbil i chaꞌan tiꞌ yotot. Josué tsiꞌ lʌcꞌtesa 

i bʌ yaꞌ baꞌ waꞌal. Tsiꞌ cꞌajtibe: ¿Jatet ba jini c piꞌʌlet bʌ 
lojon o jatet ba jini i piꞌʌlet bʌ j contra lojon? cheꞌen Josué. 
14 Jini winic tsiꞌ jacꞌʌ: Tsaꞌ tiliyon cheꞌ bajcheꞌ i yaj capitán 
soldadojob i chaꞌan lac Yum, cheꞌen jini winic. Josué tsiꞌ 
pʌcchoco i bʌ tiꞌ tojlel jini winic. Tsiꞌ yʌlʌ: C Yum, a winicon, 
subeñon chuqui a wom, cheꞌen Josué. 15 Jini capitán am bʌ i 
yeꞌtel tiꞌ tojlel i soldadojob lac Yum tsiꞌ sube: Locꞌsan a xʌñʌb, 
come chꞌujulʌch ili lum baꞌ waꞌalet, cheꞌen. Cheꞌʌch tsiꞌ mele 
Josué.

Tsiꞌ chꞌʌmʌyob Jericó

6  Ñupꞌul jini tejclum Jericó, wen ñupꞌbil, come tsiꞌ 
bʌcꞌñayob jini israelob. Maꞌanic majch tsaꞌ mejli ti 

loqꞌuel ti ochel. 2  Lac Yum tsiꞌ sube Josué: Qꞌuele, joñon tsaꞌix 
cʌqꞌueyet Jericó, yicꞌot i yumob, yicꞌot pejtelel jini winicob 
yujiloꞌ bʌ guerra. 3 Yom mi laꞌ joyojtan jini tejclum yicꞌot 
pejtelel jini winicob yujiloꞌ bʌ guerra. Yom miꞌ laꞌ joyojtan 
junyajl ti jujumpꞌejl qꞌuin. Wʌcpꞌejl qꞌuin yom mi laꞌ joyojtan. 
4 Yom wuctiquil motomaj chaꞌan miꞌ chꞌʌmob majlel wuctsꞌijt 
trompeta melbil bʌ tiꞌ xulub tat tiñʌmeꞌ. Laꞌ majlicob ñaxan 
tiꞌ tojel jini Arca. Cheꞌ tiꞌ wucpꞌejlel qꞌuin, yom wucyajl mi laꞌ 
joyojtan. Jini motomajob mi caj i wusob majlel jini trompeta. 
5 Cheꞌ ti wucyajlel laꞌ i chaꞌleñob cꞌam bʌ tꞌan pejtelel 
soldadojob cheꞌ miꞌ caj ti wustʌl i xulub tat tiñʌmeꞌ. Cheꞌ mi 
laꞌ wubin i tꞌan trompeta mi caj i bʌcꞌ jejmel jini tsꞌajc am 
bʌ tiꞌ joytilel jini tejclum. Pejtelel jini soldadojob toj mi caj i 
yochelob ti tejclum ti jujuntiquil.

6 Jini chaꞌan Josué i yalobil Nun tsiꞌ pʌyʌ tilel jini motomajob. 
Tsiꞌ yʌqꞌueyob mandar: Chꞌʌmʌla majlel jini Arca yicꞌot jini 
Xucꞌul bʌ Tꞌan. Yom wuctiquil motomajob chaꞌan miꞌ chꞌʌmob 
majlel trompeta melbil bʌ tiꞌ xulub tat tiñʌmeꞌ. Ñaxan yom 
miꞌ majlelob jini wuctiquil motomajob tiꞌ tojel jini Arca, 
cheꞌen Josué. 7 Tsiꞌ sube jaꞌel jini soldadojob: Chaꞌlenla xʌmbal. 
Joyojtanla jini tejclum. Ñaxan yom miꞌ majlelob jini winicob 
i chaꞌan Manasés, Rubén yicꞌot Gad. Ti wiꞌil mi caj i majlel 
jini Arca i chaꞌan lac Yum, cheꞌen. 8  Awilan cheꞌ bʌ tsaꞌ ujti 
i subeñob, tsaꞌ cꞌaxiyob tiꞌ tojlel lac Yum jini wuctiquil 
motomajob chꞌʌmʌl i chaꞌañob i trompeta ti jujuntiquil. Ti 
wiꞌil tsaꞌ cꞌaxi jini Arca baꞌ lotol jini Xucꞌul bʌ i Tꞌan lac Yum. 

9 Ñaxan tsaꞌ majliyob jini winicob chajpʌbiloꞌ bʌ chaꞌan guerra. 
Wiꞌilix tsaꞌ majliyob jini motomajob muꞌ bʌ i wusob trompeta. 
Jini xcʌntayajob tsaꞌ tiliyob tiꞌ pat jini Arca cheꞌ wolix ti 
wustʌl jini trompeta tac.

10 Josué tsiꞌ subeyob jini soldadojob chaꞌan ñʌchꞌʌl jach miꞌ 
chaꞌleñob xʌmbal jinto cheꞌ i yorajlelix oñel. 11 Cheꞌ jini tsiꞌ 
qꞌuecheyob ñumel jini Arca tiꞌ joytʌlel jini tejclum. Junyajl 
tsiꞌ joyojtayob jini tejclum. Cheꞌ jini tsaꞌ sujtiyob majlel baꞌ miꞌ 
wʌyʌlob. Yaꞌi tsiꞌ ñusayob jumpꞌejl acꞌʌlel. 12  Wen seb to tsaꞌ 
chꞌojyi Josué. Jini motomajob tsiꞌ chꞌʌmʌyob jini Arca i chaꞌan 
lac Yum. 13 Jini wuctiquil motomajob chꞌʌmʌl bʌ i chaꞌañob 
jini wuctsꞌijt trompeta tac tsaꞌ majliyob tiꞌ tojel Arca. Tsiꞌ 
wusuyob trompeta cheꞌ bʌ tsaꞌ majliyob. Wiꞌil tsaꞌ majli jini 
Arca i chaꞌan lac Yum. 14 Lajal tsiꞌ chaꞌ joyojtayob jini tejclum 
ti chaꞌpꞌejlel qꞌuin. Tsaꞌ chaꞌ sujtiyob baꞌ jijlemob. Cheꞌʌch 
tsiꞌ meleyob wʌcpꞌejl qꞌuin. 15 Pero ti wucpꞌejlel qꞌuin tsaꞌ 
chꞌojyiyob cheꞌ seb to. Tsiꞌ joyojtayob jini tejclum cheꞌ bajcheꞌ 
ti yambʌ qꞌuin, pero ti ili qꞌuin wucyajl tsiꞌ joyojtayob. 16 Cheꞌ 
ti wucyajlel, jini motomajob tsiꞌ wusuyob trompeta. Josué tsiꞌ 
subeyob jini soldadojob: Chaꞌlenla oñel, come lac Yum tsaꞌix i 
yʌqꞌueyetla jini tejclum, cheꞌen.

17 Tsiꞌ wʌn subeyob: Chocbil jini tejclum ti lac Yum. Pejtelel 
añoꞌ bʌ ti tejclum mi caj i jisʌntelob. Cojach jini tsꞌiꞌlel bʌ 
xꞌixic Rahab mi caj i cʌytʌl yicꞌot pejtelel añoꞌ bʌ tiꞌ yotot, 
come tsiꞌ colta jini winicob tsaꞌ bʌ c choco lojon tilel. 18  Yom 
mi laꞌ tsajin laꞌ bʌ chaꞌan mach mi laꞌ mulan jini chocbil bʌ. 
Mach mi laꞌ chꞌʌm, ame laꞌ wʌcꞌ ti chojquel i tejclum Israel 
jaꞌel, ame tilic wocol ti lac tojlelob. 19 Mi caj la cʌqꞌuen lac 
Yum pejtelel jini oro yicꞌot plata, yicꞌot pꞌejt tac melbil bʌ ti 
cꞌʌncꞌʌn taqꞌuin yicꞌot ti tsucul taqꞌuin. I chaꞌañʌch lac Yum. 
Wersa mi caj i lotbentel lac Yum, cheꞌen.

20 Jini motomajob tsaꞌ caji i wusob i trompeta. Cheꞌ bʌ 
tsiꞌ yubiyob trompeta tac jini soldadojob, tsiꞌ chaꞌleyob 
cꞌam bʌ oñel. Tsaꞌ jejmi tac jini tsꞌajc. Jini soldadojob tsaꞌ 
ochiyob majlel ti tejclum. Toj tsaꞌ ochiyob ti jujuntiquil. Tsiꞌ 
chꞌʌmʌyob tiꞌ wenta. 21 Tsiꞌ jisayob pejtelel am bʌ ti tejclum. 
Tsiꞌ laj tsʌnsayob ti pejtelob, winicob, xꞌixicob, chꞌitoñob 
yicꞌot xñox. Cheꞌ jaꞌel tsiꞌ tsʌnsayob jini wacax, tiñʌmeꞌ yicꞌot 
burro.

22  Josué tsiꞌ subeyob jini chaꞌtiquil winicob tsaꞌ bʌ chojquiyob 
majlel chaꞌan miꞌ cʌñob jini lum, chaꞌan miꞌ yochelob tiꞌ 
yotot jini tsꞌiꞌlel bʌ xꞌixic chaꞌan miꞌ pʌyob loqꞌuel Rahab 
yicꞌot pejtelel i piꞌʌlob cheꞌ bajcheꞌ tsiꞌ yʌqꞌueyob i tꞌan. 23 Jini 
chaꞌan jini winicob tsiꞌ pʌyʌyob loqꞌuel Rahab yicꞌot i tat i 
ñaꞌ i yʌscuñob yicꞌotob pejtelel i piꞌʌlob añoꞌ bʌ tiꞌ yotot. Tsiꞌ 
yʌcꞌʌyob ti parte baꞌ tempʌbilob israelob. 24 Tsiꞌ puluyob jini 
tejclum yicꞌot pejtelel i bʌl. Jini jach jini plata yicꞌot oro 
yicꞌot jini pꞌejt tac melbil bʌ ti cꞌʌncꞌʌn taqꞌuin yicꞌot ti tsucul 
taqꞌuin tsiꞌ yotsayob tiꞌ yotot lac Yum. 25 Josué maꞌanic tsiꞌ 
tsʌnsa jini tsꞌiꞌlel bʌ xꞌixic Rahab, yicꞌot i piꞌʌlob añoꞌ bʌ tiꞌ 
yotot, come tsiꞌ colta jini winicob chocbiloꞌ bʌ majlel chaꞌan 
Josué chaꞌan miꞌ qꞌuelob jini tejclum. 26  Cheꞌ jini Josué tsiꞌ yʌlʌ 
tiꞌ contra Jericó: Chocbil ti lac Yum jini winic muꞌ bʌ i chaꞌ 
mel jini tejclum Jericó. Chocbil ti lac Yum yicꞌot pejtelel i 
yalobilob yicꞌot chuqui tac an tiꞌ yotot, cheꞌen. 27 Lac Yum Dios 
an yicꞌot Josué. Ñuc tsaꞌ qꞌuejli ti pejtelel pañimil.

Tsiꞌ chaꞌle mulil Acán

7  Jini israelob tsiꞌ ñusʌbeyob i tꞌan Dios. Acán (i yalobil 
Carmi, i yalobil bʌ Zabdi, i yalobil bʌ Zera tilemoꞌ bʌ ti 

Judá) tsiꞌ chꞌʌmʌ chuqui tac aqꞌuebil Dios. Dios tsiꞌ michꞌle 
israelob.

2  Cheꞌ yaꞌ añob ti Jericó, Josué tsiꞌ choco majlel winicob 
baꞌan jini tejclum i cꞌabaꞌ Hai. Lʌcꞌʌl Hai baꞌan Betavén, am bʌ 
tiꞌ tojel Betel yaꞌ tiꞌ pasibal qꞌuin. Tsiꞌ subeyob majlel tiꞌ lumal 
Hai. 3  Tsaꞌ chaꞌ tiliyob baꞌan Josué i subeñob: Mach yomic 
mi lac majlel ti lac pejtelel. Jasʌl jach chaꞌpꞌejl o uxpꞌejl mil 
chaꞌan miꞌ chaꞌleñob guerra tiꞌ contra Hai. Mach wocolic mi 
lac chꞌʌm, come mach cabʌlobic yaꞌ ti Hai, cheꞌob.

4 Tsaꞌ majliyob ti Hai uxpꞌejl mil winicob, pero tsaꞌ 
putsꞌiyob tiꞌ tojlel jini yaꞌ bʌ chumulob. 5 Jini añoꞌ bʌ ti Hai 
tsiꞌ tsʌnsayob wʌclujuntiquil i chaꞌcꞌal (36) israelob. Tsiꞌ 
yajñesayob majlel cꞌʌlʌl ti Sebarim. Tsiꞌ tsʌnsayob yañoꞌ bʌ 
yaꞌ baꞌ woliꞌ jubelob majlel. Cheꞌ jini tsaꞌ jili i chꞌejlel i pusicꞌal 
israelob. 6  Josué yicꞌot jini añobix bʌ i jabilel tsiꞌ tsiliyob i 
pislel chaꞌan tsiꞌ meleyob i pusicꞌal. Tsiꞌ pʌcchocoyob i bʌ ti 
lum yaꞌ baꞌan jini Arca i chaꞌan bʌ lac Yum cꞌʌlʌl tsaꞌ icꞌa 
pañimil. Tsiꞌ pꞌujpꞌujyob tsꞌubejn tiꞌ jol chaꞌan chꞌijiyem i 

pusicꞌal. 7 Josué tsiꞌ yʌlʌ: C Yum Dios, ¿chucoch tsaꞌ wʌcꞌʌyob 
ti cꞌaxel ti Jordán ili winicob chaꞌan maꞌ wʌcꞌon lojon ti 
jisʌntel tiꞌ cꞌʌb jini amorreojob? Ñumen utsꞌat tsaꞌic cʌleyon 
lojon yaꞌ ti junwejl Jordán. 8  C Yum, ¿chuqui mi mejlel c mel? 
Come laj contrajob tsaꞌix mʌjliyob i chaꞌan. 9 Cheꞌ miꞌ yubiñob 
jini cananeojob yicꞌot pejtelel chumuloꞌ bʌ yaꞌ ti lum, mi caj 
i joy mʌctañon lojon. Mi caj i jisañon lojon. ¿Chuqui mi caj a 
mel cheꞌ jini, chaꞌan i ñuclel a cꞌabaꞌ? cheꞌen Josué.

10 Lac Yum tsiꞌ sube Josué: Chꞌojyen. ¿Chucoch maꞌ 
pʌcchocon a bʌ? 11 Jini israelob tsaꞌix i chaꞌleyob mulil. Tsaꞌix 
i ñusayob c tꞌan tsaꞌ bʌ c subeyob. Tsaꞌix i chꞌʌmʌyob jini 
ticꞌbil bʌ c chaꞌan. Tsaꞌix i chaꞌleyob xujchꞌ. Tsaꞌix i xʌbʌ tac 
yicꞌot i chubʌꞌan. 12  Jini chaꞌan mach chʌn mʌjlix i chaꞌañob tiꞌ 
tojlel i contrajob. I contrajob mi caj i yajñesañob, come tsaꞌix 
i yʌcꞌʌyob i bʌ ti chojquel tic tojlel. Maꞌanix mic chʌn ajñel laꞌ 
wicꞌot jinto mi laꞌ jisan jini tsaꞌ bʌ i chaꞌle xujchꞌ.

13  Sʌqꞌuesan jini israelob. Yom maꞌ subeñob: “Sʌqꞌuesan 
laꞌ bʌ chaꞌan mi laꞌ tempan laꞌ bʌ ijcꞌʌl, come lac Yum i Dios 
Israel miꞌ yʌl: Tsaꞌix laꞌ xujchꞌi c chaꞌan bʌ. Mach mʌjlic 
laꞌ chaꞌan tiꞌ tojlel laꞌ contrajob jinto mi laꞌ choc loqꞌuel jini 
ticꞌbil tac bʌ. 14 Jini chaꞌan yom mi laꞌ lʌcꞌtesan laꞌ bʌ ijcꞌʌl tic 
tojlel ti jujunmojt. Jini junmojt muꞌ bʌ c taj, laꞌ i lʌcꞌtesan i 
bʌ ti jujumpꞌejl otot. Jini otot muꞌ bʌ c taj laꞌ i lʌcꞌtesan i bʌ 
yicꞌot i yalobilob ti jujuntiquil. 15 Laꞌ pulic jini winic muꞌ bʌ i 
tajtʌl yicꞌot jini ticꞌbil bʌ. Laꞌ pulic yicꞌot pejtelel i chubʌꞌan, 
come tsiꞌ ñusʌbeyon c tꞌan. Tsiꞌ chaꞌle mulil tiꞌ tojlel israelob”. 
Cheꞌʌch yom maꞌ subeñob, cheꞌen lac Yum.

16  Josué tsaꞌ chꞌojyi cheꞌ wen seb to. Tsiꞌ yʌcꞌʌyob ti ñumel 
jini israelob ti jujunmojt. Tsiꞌ taja Judá. 17 Tsiꞌ yʌcꞌʌyob ti ñumel 
jini añoꞌ bʌ ti Judá ti jujunmojt. Tsiꞌ taja jini Zera. Tsiꞌ yʌcꞌʌ ti 
ñumel i piꞌʌlob Zera ti jujumpꞌejl i yotot. Tsiꞌ taja i yotot Zabdi. 
18  Tsiꞌ yʌcꞌʌ ti ñumel i pꞌolbal Zabdi ti jujuntiquil winic. Tsiꞌ 
taja Acán (i yalobil Carmi, i yalobil bʌ Zabdi, i yalobil bʌ Zera, 
loqꞌuemoꞌ bʌ ti Judá). 19 Cheꞌ jini Josué tsiꞌ sube Acán: Calobil, 
suben i ñuclel lac Yum i Dios Israel. An a mul. Subeñon 
chuqui tsaꞌ mele. Mach maꞌ muqueꞌ. Cheꞌ tsiꞌ yʌlʌ Josué.

20 Acán tsiꞌ jacꞌbe Josué: Isujm, tsac chaꞌle mulil tiꞌ contra 
lac Yum i Dios Israel. Cheꞌʌch tsac mele bajcheꞌ iliyi: 21 Yaꞌ 
ti Jericó tsaj qꞌuele pisil wen letsem bʌ i tojol, chꞌoyol bʌ 

ti Babilonia, yicꞌot lujumpꞌejl kilo plata bʌ taqꞌuin, yicꞌot 
jumpꞌejl jʌlʌl bʌ oro, ñumen ti ojlil kilo. Tsac mula. Tsac 
chꞌʌmʌ. Yaꞌʌch mucbil c chaꞌan ti mal lum yaꞌ ti mal jini pisil 
bʌ cotot, cheꞌen.

22  Josué tsiꞌ choco majlel ti qꞌuelol. Ti ajñel tsaꞌ majliyob 
yaꞌ tiꞌ yotot Acán. Tsiꞌ tajayob yaꞌʌch mucbil jini pisil yicꞌot 
jini taqꞌuin ti yebal. 23  Tsiꞌ chꞌʌmʌyob loqꞌuel tiꞌ yotot. Tsiꞌ 
chꞌʌmʌyob majlel baꞌan Josué yicꞌot baꞌ añob pejtelel israelob. 
Tsiꞌ yʌcꞌʌyob tiꞌ tojlel lac Yum. 24 Cheꞌ jini Josué yicꞌot israelob 
tsiꞌ pʌyʌyob majlel Acán i yalobil Zera yaꞌ ti joctʌl i cꞌabaꞌ 
Acor. Tsiꞌ chꞌʌmʌyob majlel jaꞌel jini plata yicꞌot jini pisil 
yicꞌot jini oro yicꞌot pejtelel i chubʌꞌan. Tsiꞌ pʌyʌyob majlel i 
yixicꞌalob yicꞌot i wacax yicꞌot i burro yicꞌot i tiñʌmeꞌ. 25 Josué 
tsiꞌ yʌlʌ: ¿Chucoch tsaꞌ wʌcꞌʌyon lojon ti wocol? Lac Yum mi 
caj i yʌqꞌueñet wocol, cheꞌen. Pejtelel jini israelob tsiꞌ juluyob 
ti xajlel jinto tsaꞌ chʌmi. Tsiꞌ puluyob ti cꞌajc. 26  Tsiꞌ lʌtsʌyob 
xajlel tiꞌ pam. Cꞌʌlʌl yaꞌ to an wʌle. Cheꞌ jini tsaꞌ lajmi i 
michꞌlel lac Yum. Jini chaꞌan jini joctʌl miꞌ pejcʌntel ti Joctʌl 
Acor cꞌʌlʌl wʌle.

Tsaꞌ jisʌntiyob jini añoꞌ bʌ ti Hai

8  Lac Yum Dios tsiꞌ sube Josué: Mach a chaꞌlen bʌqꞌuen. 
Mach maꞌ lij a bʌ. Pʌyʌ majlel pejtelel winicob yujiloꞌ 

bʌ guerra. Cucula ti guerra tiꞌ contra jini Hai. Joñon mi caj 
cʌqꞌueñet jini yumʌl ti Hai, yicꞌot i winicob, yicꞌot i tejclum, 
yicꞌot i lum. 2  Yom maꞌ mel cheꞌ bajcheꞌ tsaꞌ mele yaꞌ ti Jericó. 
Tsʌnsan jini winicob xꞌixicob añoꞌ bʌ ti Hai yicꞌot i yum. Jini i 
chubʌꞌan cheꞌ bajcheꞌ caballo yicꞌot mula, laꞌ chaꞌañʌch. Yaꞌ baꞌ 
miꞌ bʌjlel qꞌuin, yom maꞌ joy mʌctan jini tejclum. Cheꞌ tsiꞌ yʌlʌ 
lac Yum.

3  Josué tsiꞌ chajpa i bʌ yicꞌot jini winicob yujiloꞌ bʌ guerra. 
Tsiꞌ yajca lujuntiquil i chaꞌcꞌal mil winicob yujiloꞌ bʌ guerra. 
Tsiꞌ chocoyob majlel cheꞌ ti acꞌʌlel. 4 Tsiꞌ subeyob: Mʌctanla jini 
tejclum yaꞌ tiꞌ tojel baꞌ miꞌ bʌjlel qꞌuin. Mach mi laꞌ ñajtꞌesan 
laꞌ bʌ ti jini tejclum. Yom yʌxʌl laꞌ wo. 5 Joñon quicꞌot yambʌ 
soldadojob mi caj c majlel lojon tiꞌ contra jini tejclum. Cheꞌ 
woliꞌ loqꞌuelob tij contra lojon cheꞌ bajcheꞌ tsiꞌ meleyob ti 
yambʌ ora, mi caj c majlel lojon ti ajñel tiꞌ tojel i wut. 6 Mi caj 
i tsajcañonla tilel jinto miꞌ cʌytʌl ti ñajtʌl jini tejclum. Mi caj i 

lon alob: “Woliyob ti putsꞌel cheꞌ bajcheꞌ ti ñaxan. Conla jaꞌel”, 
cheꞌob. 7 Cheꞌ woliyonix lojon ti putsꞌel, yom mi laꞌ wochel 
ti tejclum. Lac Yum Dios mi caj i yʌcꞌ ti laꞌ cꞌʌb jini tejclum. 
8  Cheꞌ bʌ tsaꞌix ochiyetla, otsʌbenla cꞌajc cheꞌ bajcheꞌ tsiꞌ yʌlʌ 
lac Yum. Wen ñaꞌtanla cheꞌ bajcheꞌ wolic subeñetla, cheꞌen 
Josué.

9 Cheꞌ jini Josué tsiꞌ choco majlel i winicob ti junwejl jini 
tejclum tiꞌ tojel i bʌjlibal qꞌuin. Tsaꞌ cʌleyob ti ojlil bij tiꞌ tojel 
Hai yicꞌot Betel. Josué tsiꞌ ñusa acꞌʌlel yicꞌot yambʌ soldadojob. 
10 Tsaꞌ chꞌojyi ti wen sʌcꞌajel. Tsiꞌ pʌyʌ tilel jini soldadojob. Tsaꞌ 
majliyob ti guerra tiꞌ contra Hai. Ñaxan tsaꞌ majli Josué yicꞌot 
soldadojob israelob añobix bʌ i jabilel. 11 Pejtel jini soldadojob 
tsaꞌ bʌ majliyob yicꞌot Josué tsiꞌ lʌcꞌtesayob i bʌ ti jini tejclum. 
Tsaꞌ jijliyob tiꞌ tojel norte baꞌan jini tejclum. An joctʌl yaꞌ ti 
ojlil. 12  Josué tsiꞌ choco majlel joꞌpꞌejl mil winicob chaꞌan miꞌ 
mʌctañob Hai tiꞌ bijlel Betel yaꞌ tiꞌ tojel i bʌjlibal qꞌuin. 13  Cheꞌ 
bʌ tsaꞌ icꞌa tsaꞌ ajniyob jini joꞌpꞌejl mil israelob ti junwejl 
tejclum. Yaꞌ ti norte tiꞌ tojel Hai tsaꞌ ajniyob pejtelel yañoꞌ bʌ 
israelob yicꞌot Josué. Josué tsaꞌ cʌle jumpꞌejl acꞌʌlel yaꞌ tiꞌ 
yojlil jini joctʌl.

14 Jini yumʌl am bʌ ti Hai tsiꞌ qꞌuele jini israelob. Tsaꞌ 
chꞌojyi ti wen sʌcꞌan yicꞌot i winicob. Tsaꞌ loqꞌui i contrajin 
jini israelob ti guerra. Pero maꞌanic tsiꞌ ñaꞌtayob yaꞌ woliꞌ 
chijtañob yambʌ soldadojob yaꞌ tiꞌ tojel i bʌjlibal qꞌuin. 
15 Josué yicꞌot pejtel israelob tsiꞌ loꞌloyob. Tsaꞌ chaꞌ putsꞌiyob 
majlel tiꞌ bijlel jini jochol bʌ lum. 16 Jini winicob añoꞌ bʌ ti Hai 
tsiꞌ tempayob i bʌ chaꞌan miꞌ yajñesañob majlel Josué yicꞌot 
i winicob. Tsiꞌ cʌyʌyob jini tejclum ti ñajtʌl. 17 Maꞌanix tsaꞌ 
cʌleyob winicob ti Hai. Jochol tsaꞌ cʌle jini tejclum.

18  Cheꞌ jini lac Yum tsiꞌ sube Josué: Tuchꞌu a lanza am bʌ ti 
a cꞌʌb tiꞌ tojel Hai, come joñon mi caj cʌqꞌueñet jini tejclum, 
cheꞌen. Josué tsiꞌ tuchꞌu jini lanza am bʌ tiꞌ cꞌʌb cheꞌ bajcheꞌ 
tsiꞌ yʌlʌ lac Yum. 19 Cheꞌ bʌ tsiꞌ tuchꞌu jini lanza Josué, ti ora 
tsaꞌ loqꞌuiyob tilel jini woli bʌ i chijtañob Hai. Ti ajñel tsaꞌ 
ochiyob ti jini tejclum. Tsaꞌ mʌjliyob i chaꞌan. Ti ora jach tsiꞌ 
yotsʌbeyob i cꞌʌcꞌal jini Hai. 20 Jini winicob tsaꞌ bʌ loqꞌuiyob ti 
Hai tsiꞌ sutqꞌuiyob i wut i qꞌuel i tejclum. Woli i loqꞌuel cabʌl 
butsꞌ. Maꞌanic tsaꞌ mejliyob ti putsꞌel, come jini israelob woli 
bʌ i putsꞌelob majlel tsaꞌ sujtiyob tilel tiꞌ tojlelob. 21 Josué yicꞌot 

jini israelob tsiꞌ qꞌueleyob cheꞌ bʌ tsaꞌ ochiyob ti tejclum jini 
tsaꞌ bʌ i chaꞌleyob chijt. Cheꞌ wolix i loqꞌuel butsꞌ, tsaꞌ sujtiyob 
chaꞌan miꞌ contrajiñob i winicob Hai. 22  Tsaꞌ chaꞌ loqꞌuiyob ti 
tejclum jini joꞌpꞌejl mil israelob chaꞌan miꞌ coltañob i piꞌʌlob. 
Tsiꞌ joy mʌctayob i winicob Hai. Maꞌanic tsaꞌ mejliyob ti 
putsꞌel mi juntiquilic. Jini israelob tsiꞌ tsʌnsayob pejtel i 
contrajob. 23  Cuxul tsaꞌ pʌjyi tilel i yum Hai baꞌan Josué.

24 Cheꞌ bʌ tsaꞌix ujti i tsʌnsañob pejtelel i winicob Hai tsaꞌ 
bʌ i tajayob ti jochol bʌ lum, jini israelob tsaꞌ majliyob baꞌan 
Hai. Tsiꞌ tsʌnsayob ti espada jini yaꞌ to bʌ añob ti tejclum. 25 I 
yonlelob jini tsaꞌ bʌ jisʌntiyob ti jini qꞌuin jiñʌch lajchʌmpꞌejl 
mil winicob yicꞌot xꞌixicob. Tsaꞌ laj jisʌntiyob jini añoꞌ bʌ ti 
Hai. 26  Come jini Josué maxto anic tsiꞌ juꞌsa i cꞌʌb yicꞌot jini 
lanza cꞌʌlʌl jinto tsiꞌ laj tsʌnsayob pejtelel añoꞌ bʌ ti Hai. 27 Jini 
jach tsiꞌ chꞌʌmʌyob jini alʌcꞌʌl yicꞌot yambʌ chubʌꞌañʌl am bʌ 
ti Hai cheꞌ bajcheꞌ lac Yum tsiꞌ sube Josué. 28  Josué tsiꞌ laj pulu 
Hai. Tsaꞌ sujti ti misujelʌl. Tsiquil cꞌʌlʌl wʌle. 29 Jini i yum 
Hai tsaꞌ jichꞌchoconti ti teꞌ jinto tsaꞌ ochi acꞌʌlel. Cheꞌ iqꞌuix 
pañimil Josué tsiꞌ yʌcꞌʌ i tꞌan chaꞌan miꞌ juꞌsʌbeñob i bʌcꞌtal ti 
jini teꞌ. Tsiꞌ chocoyob jini chꞌujlelʌl yaꞌ tiꞌ tiꞌ jini tejclum. Tsaꞌ 
pꞌuchchoconti cabʌl xajlel ti pam chꞌujlelʌl baꞌ tsiquil cꞌʌlʌl 
wʌle.

Yaꞌ ti wits i cꞌabaꞌ Ebal 
(Dt. 27.1-26)

30 Ti jim bʌ ora Josué tsiꞌ melbe i pulʌntib i majtan lac Yum 
i Dios Israel. Tsiꞌ mele yaꞌ ti wits i cꞌabaꞌ Ebal. 31 Tsꞌijbubilix 
chaꞌan Moisés i winic lac Yum tiꞌ juñilel mandar. Moisés tsiꞌ 
subeyob israelob chaꞌan miꞌ melob pulʌntib ti xajlel mach bʌ 
lajbilic ti tsucul taqꞌuin. Tsiꞌ pulbeyob i majtan lac Yum chaꞌan 
ñʌchꞌʌlob i pusicꞌal. 32  Yaꞌ tiꞌ tojlel jini israelob Josué tsiꞌ tsꞌijbu 
ti pam jini xajlel jini lujumpꞌejl mandar cheꞌ bajcheꞌ tsꞌijbubil 
tiꞌ juñilel Moisés. 33  Yaꞌ waꞌalob pejtelel israelob, jini xñoxob 
yicꞌot añoꞌ bʌ i yeꞌtel ti jujunwejl jini Arca tiꞌ tojel i wut jini 
motomajob yicꞌot levíjob muꞌ bʌ i qꞌuechob majlel jini Arca 
baꞌ lotol jini Xucꞌul bʌ i Tꞌan lac Yum. Yaꞌ añob jaꞌel jini ñajt 
bʌ chꞌoyolob tsaꞌ bʌ tiliyob ti chumtʌl tiꞌ tojlelob. Lamital yaꞌ 
añob ti yebal wits i cꞌabaꞌ Gerizim. Yañoꞌ bʌ yaꞌ añob ti yebal 
wits i cꞌabaꞌ Ebal. Cheꞌʌch tsiꞌ meleyob chaꞌan miꞌ tsꞌʌctesañob 

i mandar Moisés i winic lac Yum chaꞌan miꞌ yʌqꞌuentelob i 
yutslel i tꞌan lac Yum.

34 Josué tsiꞌ pejca pejtelel i tꞌan Moisés am bʌ tiꞌ juñilel 
mandar, pejtel jini albil bʌ tꞌan, jini uts bʌ yicꞌot jini wocol 
bʌ. 35 Maꞌanic mi jumpꞌejlic tꞌan subebil bʌ ti mandar chaꞌan 
Moisés mach bʌ anic tsiꞌ qꞌuele Josué. Tsiꞌ luꞌ qꞌuele tiꞌ tojlel 
pejtelel israelob, winicob yicꞌot xꞌixicob yicꞌot alʌlob yicꞌot 
mach bʌ mero i lumalobic yaꞌ bʌ chumulob yicꞌotob.

I lot jini gabaoñob

9  1-2  Jini yumʌlob am bʌ ti junwejl Jordán jaꞌ baꞌ miꞌ bʌjlel 
qꞌuin tsiꞌ yubiyob chuqui tsaꞌ ujti. Tsiꞌ temeyob i tꞌan 

chaꞌan miꞌ comol coltañob i bʌ ti contra Josué yicꞌot israelob. 
Tsiꞌ tempayob i bʌ jini añoꞌ bʌ ti wits yicꞌot ti joctʌl yicꞌot tiꞌ 
tojel jini colem ñajb cꞌʌlʌl ti Líbano, yicꞌotob heteojob yicꞌot 
amorreojob yicꞌot cananeojob yicꞌot fereseojob yicꞌot heveojob 
yicꞌot jebuseojob.

3  Jini winicob añoꞌ bʌ ti Gabaón tsiꞌ yubiyob jaꞌel bajcheꞌ 
tsiꞌ mele Josué tiꞌ tojlel Jericó yicꞌot yaꞌ ti Hai. 4 Tsiꞌ cꞌʌñʌyob 
i ñaꞌtʌbal. Tsaꞌ majli i cꞌajtibeñob israelob chaꞌan miꞌ pʌyob 
ochel tiꞌ winicob. Tsiꞌ chꞌʌmʌyob ñoxix bʌ i pislelob. Tsiꞌ 
chꞌʌmʌyob majlel ti burro tsucul bʌ coxtal yicꞌot ñoxix bʌ 
pʌchi i yajñib vino. 5 Tsiꞌ lʌpʌyob ñoxix bʌ zapato. Jini i bʌl i 
ñʌcꞌ tsaꞌ bʌ i chꞌʌmʌyob majlel wen tiquinix, anix i cuxemal. 
6 Tsaꞌ cꞌotiyob baꞌan Josué yicꞌot jini israelob yaꞌ ti Gilgal. 
Tsiꞌ subeyob: Tilemon lojon ti ñajt bʌ lum. Aqꞌueñon lojon j 
coltʌntel, cheꞌob.

7 Jini israelob tsiꞌ subeyob jini heveojob: ¿Mach ba wʌꞌic 
chumuletla ti lʌcꞌʌl? ¿Bajcheꞌ mi mejlel c laj lojon c tꞌan laꞌ 
wicꞌot? cheꞌob. 8  Pero tsiꞌ subeyob: Joñon lojon a winicon lojon, 
cheꞌob. Josué tsiꞌ cꞌajtiyob: ¿Majquiyetla? ¿Baqui chꞌoyoletla? 
cheꞌen.

9 Tsiꞌ jacꞌʌyob: Ñajt tilemon lojon. Tsa cubi lojon wen ñuc 
laꞌ Yum Dios. Tsa cubi lojon pejtel chuqui tsiꞌ mele ti Egipto 
10 yicꞌot pejtelel tsaꞌ bʌ i tumbeyob i yum amorreojob yaꞌ ti 
junwejl jini Jordán jaꞌ baꞌ miꞌ pasel qꞌuin, Sehón i yum Hesbón 
yicꞌot Og i yum Basán am bʌ ti Astarot. 11 Jini ñoxobix bʌ 
yicꞌot pejtelel c piꞌʌlob lojon tsiꞌ subeyon lojon: “Chꞌʌmʌla 
majlel i bʌl laꞌ ñʌcꞌ chaꞌan mi laꞌ cꞌux ti bij. Cucula qꞌueleyob. 

Subeñob i winicon lojon. Cꞌajtibeñob ti wocol tꞌan chaꞌan miꞌ 
yʌcꞌob i tꞌan, chaꞌan mi lac tem coltan lac bʌ”. Cheꞌ tsiꞌ yʌlʌyob 
jini ñoxobix bʌ. 12  Tsijib to tsac chꞌʌmʌ lojon tilel i bʌl lojon c 
ñʌcꞌ. Qꞌuele wʌle tiquinix, cuxix, cheꞌob. 13  Yicꞌot i yajñib jini 
vino tsijib to tsac chꞌʌmʌ lojon tilel, yicꞌot c pislel lojon yicꞌot 
c zapato lojon. Pero qꞌuele wʌle, ñoxix chaꞌan ñajt tsaꞌ tiliyon 
lojon, cheꞌob. 14 Jini israelob tsiꞌ cꞌunteꞌ ñopbeyob i lot. Maꞌanic 
tsiꞌ ñaxan cꞌajtibeyob lac Yum. 15 Josué tsiꞌ pejcayob ti utsꞌat. 
Tsiꞌ yʌcꞌʌ i tꞌan chaꞌan maꞌanic miꞌ tsʌnsañob. Jini añoꞌ bʌ i 
yeꞌtel ti Israel tsiꞌ yʌcꞌʌyob i tꞌan jaꞌel.

16 Cheꞌ ñumenix uxpꞌejl qꞌuin tsiꞌ yubiyob yaꞌ jach chꞌoyolob 
ti lʌcꞌʌl. 17 Tsaꞌ majliyob jini israelob tiꞌ tejclumob jini winicob. 
Tsaꞌ cꞌotiyob tiꞌ yuxpꞌejlel qꞌuin ti jini tejclum tac Gabaón, 
Cafira, Beerot, yicꞌot Quiriat Jearim. 18  Jini israelob maꞌanic tsiꞌ 
tsʌnsayob, come jini ñucoꞌ bʌ i yeꞌtel tsiꞌ waꞌchocoyob i tꞌan 
tiꞌ tojlel lac Yum i Dios Israel. Pero jini israelob tsiꞌ michꞌleyob 
i piꞌʌlob añoꞌ bʌ i yeꞌtel. 19 Jini ñucoꞌ bʌ i yeꞌtel tsiꞌ yʌlʌyob: 
Tsaꞌix cʌcꞌʌ lojon c tꞌan tiꞌ tojlel lac Yum i Dios Israel. Jini 
chaꞌan maꞌanic chuqui mi mejlel lac tumben, cheꞌob. 20 Tsiꞌ 
yʌlʌyob: Laꞌ ajnicob la quicꞌot ame tilic i michꞌajel Dios ti lac 
tojlel chaꞌan jini tꞌan tsaꞌ bʌ lac tem mele tiꞌ cꞌabaꞌ lac Yum, 
cheꞌob. 21 Anquese maꞌanic mi mejlel lac tsʌnsañob, mi caj 
i yʌqꞌuentelob i yeꞌtel ti xotꞌ siꞌ yicꞌot ti luch jaꞌ ti lac tojlel, 
cheꞌob. Cheꞌ jini tsiꞌ lajayob i tꞌan jini israelob.

22  Josué tsiꞌ pʌyʌyob tilel jini gabaoñob. Tsiꞌ subeyob: 
¿Chucoch tsaꞌ lotiyon lojon? ¿Chucoch tsaꞌ laꞌ lon alʌ: “Ñajt 
tilemon lojon”, cheꞌetla, cheꞌ lʌcꞌʌl jax chumuletla? 23  Jini 
chaꞌan chocbiletla. Mi caj laꞌ melbeñon lojon queꞌtel. Mi caj 
laꞌ xotꞌbeñon lojon siꞌ. Mi caj laꞌ luchbeñon tilel jaꞌ chaꞌan i 
yotot c Dios. Cheꞌ tsiꞌ yʌlʌ Josué. 24 Jini winicob tsiꞌ jacꞌʌyob: 
Tsac mele lojon cheꞌ bajcheꞌ iliyi, come tsa cubi lojon laꞌ Yum 
Dios tsiꞌ yʌcꞌʌ mandar tiꞌ tojlel Moisés chaꞌan mi laꞌ jisan 
pejtelel tejclum tac. Tsac bʌcꞌñayet lojon. Tsaꞌ tiliyon lojon ti a 
tojlel chaꞌan maꞌ pꞌuntañon lojon. 25 Wʌꞌ añon lojon ti a tojlel. 
Melbeñon lojon cheꞌ bajcheꞌ a wom, cheꞌob. 26  Jini chaꞌan 
Josué tsiꞌ pꞌuntayob. Maꞌanic tsiꞌ yʌcꞌʌyob tiꞌ cꞌʌb jini israelob 
chaꞌan miꞌ tsʌnsañob. 27 Tsiꞌ yʌqꞌueyob i yeꞌtel ti xotꞌ siꞌ yicꞌot 
luch jaꞌ tiꞌ tojlel jini israelob yicꞌot i pulʌntib i majtan lac Yum 
baqui jach tsiꞌ yajca lac Yum. Cheꞌʌch woliꞌ melob cꞌʌlʌl wʌle.

I jisʌntelob jini amorreojob

10  Josué tsiꞌ melbe i yum Hai cheꞌ bajcheꞌ tsiꞌ melbe i yum 
Jericó. Adonisedec jini yumʌl ti Jerusalén tsiꞌ yubi 

bajcheꞌ tsiꞌ jisa jini Hai yicꞌot Jericó. Tsiꞌ yubi jaꞌel bajcheꞌ tsiꞌ 
lajayob i tꞌan jini añoꞌ bʌ ti Gabaón yicꞌot israelob. 2  Tsaꞌ wen 
caji ti bʌqꞌuen jini yumʌl, come wen colem jini tejclum Gabaón, 
ñumen bajcheꞌ Hai. Wen chꞌejl jini winicob ti jini tejclum. 3  Jini 
chaꞌan Adonisedec tsiꞌ choco majlel jini correo baꞌan Hoham 
jini yumʌl bʌ ti Hebrón, yicꞌot baꞌan Piram yumʌl ti Jarmut, 
yicꞌot baꞌan Jafía yumʌl ti Laquis, yicꞌot baꞌan Debir jini yumʌl 
ti Eglón. 4 Adonisedec tsiꞌ subeyob: Yom mi laꞌ tilel laꞌ coltañon. 
Laꞌ laj contrajin jini añoꞌ bʌ ti Gabaón, come tsaꞌix i temeyob i 
tꞌan yicꞌot Josué yicꞌot jini israelob, cheꞌen.

5 Jini chaꞌan jini joꞌtiquil yumʌlob tiꞌ tojlel amorreojob, i 
yum Jerusalén, yicꞌot i yum Hebrón, yicꞌot i yum Jarmut, 
yicꞌot i yum Laquis, yicꞌot i yum Eglón tsiꞌ tempayob i bʌ. Tsaꞌ 
cajiyob ti xʌmbal majlel chaꞌan miꞌ contrajiñob jini tejclum 
i cꞌabaꞌ Gabaón. 6 Pero jini añoꞌ bʌ ti Gabaón tsiꞌ chocbeyob 
ti subentel Josué am bʌ ti Gilgal: A winicon lojon. Awocolic 
coltañon lojon ti ora. Pejtelel i yumob amorreojob añoꞌ bʌ ti 
wits tac tsiꞌ lajayob i tꞌan chaꞌan miꞌ jisañon lojon, cheꞌob. 7 Jini 
chaꞌan tsaꞌ letsi majlel Josué ti Gilgal yicꞌot pejtel jini israelob 
yujiloꞌ bʌ guerra. 8  Lac Yum tsiꞌ sube Josué: Mach maꞌ chaꞌlen 
bʌqꞌuen. Mi caj cʌqꞌueñet ti a cꞌʌb pejtel jini winicob. Maꞌanic 
mi juntiquilic a contra muꞌ bʌ caj i mʌjlel i chaꞌan, cheꞌen 
lac Yum. 9 Cheꞌ jini Josué tsaꞌ loqꞌui majlel ti Gilgal yicꞌot i 
winicob. Tsiꞌ chaꞌleyob xʌmbal jumpꞌejl acꞌʌlel. Ti ora jach tsaꞌ 
cꞌotiyob baꞌ añob jini amorreojob. 10 Lac Yum tsiꞌ yotsʌbeyob i 
bʌqꞌuen jini winicob tiꞌ tojlel israelob. Josué tsaꞌ mʌjli i chaꞌan 
yaꞌ ti Gabaón. Tsiꞌ yajñesayob majlel jini amorreojob cꞌʌlʌl 
ti Bethorón. Josué tsiꞌ tsʌnsa jini woliyoꞌ bʌ ti putsꞌel cꞌʌlʌl 
ti Azeca yicꞌot ti Maceda. 11 Cheꞌ bʌ woliꞌ putsꞌelob majlel, 
lac Yum tsiꞌ choco jubel colem tac bʌ tunijaꞌ cꞌʌlʌl ti Azeca. 
Ñumen cabʌlob tsaꞌ bʌ chʌmiyob chaꞌan jini tunijaꞌ bajcheꞌ 
jini tsaꞌ bʌ tsʌnsʌntiyob ti espada chaꞌan israelob.

12  Ti jini jach bʌ qꞌuin cheꞌ bʌ lac Yum tsiꞌ yʌcꞌʌ jini 
amorreojob tiꞌ cꞌʌb jini israelob, Josué tsiꞌ pejca lac Yum 
tiꞌ tojlel jini israelob: Laꞌ waꞌlec jini qꞌuin wʌꞌ ti Gabaón. Laꞌ 

waꞌlec jini uw ti jini joctʌl i cꞌabaꞌ Ajalón, cheꞌen. 13  Jini chaꞌan 
tsaꞌ waꞌle jini qꞌuin yicꞌot jini uw cꞌʌlʌl jinto tsaꞌ ujti i jisañob 
i contrajob cheꞌ bajcheꞌ tsꞌijbubil tiꞌ juñilel Jaser. Jini qꞌuin 
wen jal tsaꞌ waꞌle ti ojlil panchan cheꞌ bajcheꞌ i ñajtlel jumpꞌejl 
qꞌuin yicꞌot jumpꞌejl acꞌʌlel. 14 Maꞌanic yambʌ qꞌuin cheꞌ bajcheꞌ 
iliyi cꞌʌlʌl wajali cꞌʌlʌl wʌle, come lac Yum tsiꞌ jacꞌbe i tꞌan 
juntiquil winic. Lac Yum tsiꞌ colta jini israelob ti guerra. 
15 Josué yicꞌot pejtel israelob tsaꞌ chaꞌ sujtiyob ti Gilgal.

16 Jini joꞌtiquil yumʌlob tsaꞌ putsꞌiyob ti chꞌen yaꞌ ti Maceda. 
17 Tsaꞌ subenti Josué cheꞌ bʌ tsaꞌ tajleyob yaꞌ ti chꞌen. 18  Josué 
tsiꞌ yʌlʌ: Ñolqꞌuinla majlel colem xajlel tiꞌ tiꞌ jini chꞌen. 
Chocola majlel winicob chaꞌan miꞌ cʌntañob i tiꞌ jini chꞌen 
baꞌ añob jini joꞌtiquil yumʌlob. 19 Mach laꞌ cʌy laꞌ wajñesan 
laj contrajob. Yom mi laꞌ jisan jini wiꞌil pat bʌ. Mach yomic 
miꞌ chaꞌ sujtelob tiꞌ tejclum tac. Jini lac Yum Dios tsaꞌix i yʌcꞌʌ 
ti laꞌ cꞌʌb laj contrajob, cheꞌen. 20 Cheꞌ jini Josué yicꞌot jini 
israelob tsaꞌ ujti i jisan i contrajob. Maꞌanic jaytiquil tsaꞌ bʌ 
mejliyob ti putsꞌel ti tejclum tac. 21 Cheꞌ jini, jini soldadojob tsaꞌ 
chaꞌ sujtiyob tiꞌ ñʌchꞌtʌlel i pusicꞌal baꞌan Josué yaꞌ ti Maceda. 
Maꞌanic majqui tsaꞌ mejli i letsan i tꞌan tiꞌ contra jini israelob.

22  Josué tsiꞌ yʌlʌ: Jambenla i tiꞌ jini chꞌen. Pʌybeñonla loqꞌuel 
jini joꞌtiquil yumʌlob, cheꞌen. 23  Cheꞌʌch tsiꞌ meleyob. Tsiꞌ 
locꞌsayob ti chꞌen jini joꞌtiquil yumʌlob, i yumob Jerusalén, 
yicꞌot Hebrón, yicꞌot Jarmut, yicꞌot Laquis, yicꞌot Eglón. 24 Cheꞌ 
tsaꞌix i pʌybeyob cꞌotel baꞌ an Josué, Josué tsiꞌ pʌyʌ tilel 
pejtelel jini israelob. Tsiꞌ subeyob jini ñucoꞌ bʌ i yeꞌtel chaꞌan 
guerra: Acꞌʌla laꞌ woc tiꞌ bicꞌ jini yumʌlob, cheꞌen. Jini chaꞌan 
tsiꞌ lʌcꞌtesayob i bʌ. Tsiꞌ yʌcꞌʌyob i yoc tiꞌ bicꞌ. 25 Josué tsiꞌ yʌlʌ: 
Mach laꞌ chaꞌlen bʌqꞌuen. Mach yomic mi laꞌ lij laꞌ bʌ. Yom 
pꞌʌtʌletla. Yom chꞌejletla. Come lac Yum cheꞌʌch mi caj i 
melbeñob pejtel muꞌ bʌ laꞌ contrajin, cheꞌen Josué. 26 Josué tsiꞌ 
tsʌnsayob. Tsiꞌ jocꞌchocoyob jini chꞌujlelʌl ti joꞌtejc teꞌ. Yaꞌ tsaꞌ 
cʌleyob cꞌʌlʌl tsaꞌ icꞌa. 27 Cheꞌ wolix i bʌjlel jini qꞌuin, Josué tsiꞌ 
yʌcꞌʌ ti chꞌʌjmel jubel ti teꞌ jini yumʌlob. Tsiꞌ chocoyob ochel 
ti jini jach bʌ chꞌen yaꞌ baꞌ tsaꞌ putsꞌiyob. Tsiꞌ lʌtsʌyob colem 
xajlel yaꞌ tiꞌ tiꞌ. Cꞌʌlʌl wʌle yaꞌ to an jini xajlel.

28  Ti jini jach bʌ qꞌuin Josué tsiꞌ chꞌʌmʌ jini tejclum i cꞌabaꞌ 
Maceda. Tsiꞌ luꞌ tsʌnsa jini yumʌl yicꞌot pejtel jini chumuloꞌ 
bʌ ti tejclum. Maꞌanic majqui tsaꞌ cʌle. Josué tsiꞌ tsʌnsa jini 

yumʌl ti Maceda cheꞌ bajcheꞌ tsiꞌ tsʌnsa jini yumʌl yaꞌ ti 
Jericó. 29 Cheꞌ jini Josué yicꞌot pejtelel israelob tsiꞌ cʌyʌyob 
Maceda. Tsaꞌ majli i contrajiñob Libna. 30 Lac Yum tsiꞌ yʌcꞌʌ 
tiꞌ cꞌʌb jini israelob jini yumʌl yicꞌot pejtel añoꞌ bʌ ti tejclum. 
Tsiꞌ tsʌnsayob pejtelel jini yaꞌ bʌ chumulob. Maꞌanic majqui 
tsaꞌ cʌle. Josué tsiꞌ tsʌnsa jini yumʌl cheꞌ bajcheꞌ tsiꞌ tsʌnsa i 
yum Jericó. 31 Josué yicꞌot pejtelel jini israelob tsaꞌ loqꞌuiyob ti 
Libna chaꞌan miꞌ majlelob ti Laquis. Tsiꞌ contrajiyob jaꞌel. 32  Lac 
Yum tsiꞌ yʌcꞌʌ tiꞌ cꞌʌb jini israelob. Tsaꞌ ochiyob ti Laquis cheꞌ 
tiꞌ chaꞌpꞌejlel qꞌuin. Tsiꞌ tsʌnsayob pejtelel yaꞌ bʌ chumulob 
cheꞌ bajcheꞌ tsiꞌ chaꞌleyob ti Libna.

33  Horam jini yumʌl ti Gezer tsaꞌ majli i coltan jini añoꞌ bʌ ti 
Laquis. Josué tsiꞌ tsʌnsa jini yumʌl yicꞌot i winicob. Maꞌanix 
majch tsaꞌ cʌle. 34 Josué yicꞌot jini israelob tsaꞌ loqꞌuiyob 
ti Laquis chaꞌan miꞌ majlelob ti Eglón. Tsiꞌ joy mʌctayob. 
35 Tsiꞌ contrajiyob. Ti jini jach bʌ qꞌuin tsaꞌ mʌjliyob i chaꞌan. 
Tsiꞌ tsʌnsayob pejtelel jini yaꞌ bʌ chumulob cheꞌ bajcheꞌ tsiꞌ 
meleyob yaꞌ ti Laquis. 36 Josué yicꞌot jini israelob tsaꞌ loqꞌuiyob 
ti Eglón chaꞌan miꞌ majlelob ti Hebrón. Tsiꞌ contrajiyob. 37 Tsaꞌ 
mʌjliyob i chaꞌan. Tsiꞌ tsʌnsayob jini yumʌl yicꞌot pejtel 
chumuloꞌ bʌ ti Hebrón yicꞌot ti jini xchumtʌl tac am bʌ tiꞌ 
joytilel. Cheꞌ bajcheꞌ ti Eglón, maꞌanix majqui tsaꞌ cʌle. Tsiꞌ 
jisayob pejtelel cuxuloꞌ bʌ cheꞌ bajcheꞌ lac Yum tsiꞌ subeyob. 
38  Cheꞌ jini Josué yicꞌotob pejtelel israelob tsaꞌ majliyob baꞌan 
Debir. Tsiꞌ contrajiyob. 39 Tsaꞌ mʌjliyob i chaꞌan. Tsiꞌ tsʌnsayob 
jini yumʌl yicꞌot pejtelel chumuloꞌ bʌ ti tejclum yicꞌot ti jini 
xchumtʌl tac am bʌ tiꞌ joytilel. Maꞌanix majqui tsaꞌ cʌle. Tsiꞌ 
tsʌnsayob jini añoꞌ bʌ ti Debir yicꞌot i yum cheꞌ bajcheꞌ tsiꞌ 
meleyob ti Hebrón, yicꞌot ti Libna.

40 Cheꞌ bajcheꞌ iliyi Josué tsiꞌ jisa pejtelel añoꞌ bʌ ti wits tac 
yicꞌot ti Neguev, yicꞌot ti joctʌl, yicꞌot ti bujtʌl. Tsiꞌ tsʌnsa 
pejtelel jini yumʌlob cꞌʌlʌl jinto maꞌanix majqui tsaꞌ cʌle. Tsiꞌ 
jisayob pejtelel jini cuxuloꞌ bʌ, come cheꞌʌch tsiꞌ yʌcꞌʌ mandar 
lac Yum i Dios Israel. 41 Josué tsiꞌ tsʌnsa winicob cꞌʌlʌl ti Cades 
Barnea, cꞌʌlʌl ti Gaza. Tsiꞌ jisa pejtelel añoꞌ bʌ ti lumal Gosén 
cꞌʌlʌl ti Gabaón. 42  Tsaꞌ mʌjli i chaꞌan Josué tiꞌ tojlel pejtelel 
jini yumʌlob cheꞌ ti junyajl jach. Tsiꞌ chꞌʌmʌ tiꞌ wenta i lumal. 
Come lac Yum i Dios Israel tsiꞌ colta jini israelob. 43  Josué tsaꞌ 
sujti yicꞌot pejtelel israelob yaꞌ baꞌ tsaꞌ jijleyob ti Gilgal.

Josué tsaꞌ mʌjli i chaꞌan ti pejtelel jini lum

11  Cheꞌ bʌ tsiꞌ yubi pejtelel iliyi, jini yumʌl Jabín am 
bʌ ti tejclum i cꞌabaꞌ Hazor, tsiꞌ choco ti subentel 

Jobab i yum Madón, yicꞌot i yum Simrón, yicꞌot i yum Acsaf. 
2  Cheꞌ jaꞌel tsiꞌ choco ti subentel jini yumʌlob añoꞌ bʌ ti wits 
tac yaꞌ ti norte, yicꞌot jini yumʌlob añoꞌ bʌ ti Arabá am bʌ 
tiꞌ tojel Cineret, yicꞌot jini añoꞌ bʌ ti joctʌl tac, yicꞌot jini 
añoꞌ bʌ ti Dor tiꞌ tojel i bʌjlibal qꞌuin. 3  Tsiꞌ choco ti subentel 
jini cananeojob am bʌ tiꞌ pasibal qꞌuin yicꞌot tiꞌ bʌjlibal 
qꞌuin, yicꞌot jini amorreojob, yicꞌot jini heteojob, yicꞌot jini 
ferezeojob, yicꞌot jini jebuseojob am bʌ ti wits, yicꞌot jini 
heveojob am bʌ ti yentʌlal Hermón tiꞌ lumal Mizpa. 4 Ti 
pejtelel iliyi tsaꞌ loqꞌuiyob majlel yicꞌot pejtelel i soldadojob. 
Wen bajcꞌʌlob cheꞌ bajcheꞌ jiꞌ am bʌ ti ñajb, yicꞌot cabʌl 
caballo tac yicꞌot carreta tac chaꞌan guerra tujcꞌʌbil bʌ majlel 
ti caballo. 5 Tsiꞌ lajayob i tꞌan pejtelel ili yumʌlob. Tsaꞌ cꞌotiyob 
ti jijlel ti jaꞌ i cꞌabaꞌ Merom chaꞌan miꞌ techob guerra tiꞌ contra 
israelob.

6 Lac Yum tsiꞌ sube Josué: Mach a bʌcꞌñañob, come ijcꞌʌl 
cheꞌ bajcheꞌ ili ora mi caj cʌcꞌob ti jisʌntel tiꞌ tojlel israelob. 
Mi caj laꞌ tsepben i chijil i yoc i caballo tac. Mi caj laꞌ pul jini 
carreta tac, cheꞌen. 7 Ti ora jach Josué yicꞌot i soldadojob tsiꞌ 
contrajiyob yaꞌ tiꞌ tꞌejl jini jaꞌ am bʌ ti Merom. 8  Lac Yum tsiꞌ 
yʌcꞌʌyob tiꞌ cꞌʌb jini israelob. Tsiꞌ tsʌnsayob. Tsiꞌ yajñesayob 
majlel cꞌʌlʌl ti colem bʌ Sidón, cꞌʌlʌl ti Misrefotmaim, cꞌʌlʌl ti 
joctʌl baꞌan Mizpa yaꞌ tiꞌ pasibal qꞌuin. Tsiꞌ tsʌnsayob. Maꞌanix 
majqui tsaꞌ cʌle. 9 Josué tsiꞌ mele tiꞌ tojlelob cheꞌ bajcheꞌ lac 
Yum tsiꞌ yʌcꞌʌ mandar. Tsiꞌ tsepbe i chijil i yoc jini caballo tac. 
Tsiꞌ pulu jini carreta tac.

10 Josué tsiꞌ sutqꞌui i bʌ yicꞌot i soldadojob chaꞌan miꞌ 
contrajiñob jini añoꞌ bʌ ti Hazor. Ti wajali jiñʌch ñuc bʌ 
teclum tac. Josué tsiꞌ chꞌʌmʌ jini tejclum. Tsiꞌ tsʌnsa jini 
yumʌl. 11 Tsiꞌ tsʌnsa pejtelel jini cuxuloꞌ bʌ. Tsiꞌ pulu jini 
tejclum Hazor. 12  Cheꞌʌch tsaꞌ mʌjli i chaꞌan Josué tiꞌ tojlel 
pejtel jini yumʌlob yicꞌot i tejclum tac. Tsiꞌ laj jisayob cheꞌ 
bajcheꞌ tsiꞌ yʌcꞌʌ mandar Moisés i winic lac Yum. 13  Jini 
israelob maꞌanic tsiꞌ puluyob jini tejclum tac an tac bʌ ti bujtʌl. 
Cojach Hazor tsiꞌ pulu Josué. 14 Jini israelob tsiꞌ chꞌʌmʌyob 

pejtelel jini wacax yicꞌot chubʌꞌañʌl an tac bʌ ti ili tejclum 
tac. Pero tsiꞌ laj jisayob jini winicob xꞌixicob. Maꞌanix majqui 
tsaꞌ cʌle. 15 Cheꞌ bajcheꞌ lac Yum tsiꞌ yʌqꞌue mandar Moisés i 
winic, Moisés tsiꞌ chaꞌ aqꞌue mandar Josué. Cheꞌʌch tsiꞌ mele 
Josué. Josué tsiꞌ laj tsꞌʌctesʌbe i mandar lac Yum cheꞌ bajcheꞌ 
tsiꞌ sube Moisés.

16 Josué tsiꞌ chꞌʌmʌ tiꞌ wenta pejtelel ili tejclum tac: jini wits 
tac, pejtelel jini Neguev, pejtelel i lumal Gosén, jini joctʌl 
tac, jini Arabá, jini wits tac yicꞌot joctʌl tac ti Israel. 17 Tsaꞌ 
mʌjli i chaꞌan ti wits baꞌan Seir cꞌʌlʌl ti Baalgad am bʌ ti 
joctʌl i chaꞌan Líbano lʌcꞌʌl baꞌan jini wits i cꞌabaꞌ Hermón. 
Tsaꞌ mejli i tsʌnsan pejtelel i yumob jini tejclum tac. 18  Jal 
tsiꞌ chaꞌle guerra Josué tiꞌ tojlelob. 19 Jini jach jini heveojob 
añoꞌ bʌ ti Gabaón tsiꞌ lajayob i tꞌan yicꞌot Josué. Maꞌanic 
yambʌ tejclum tsaꞌ bʌ i yʌcꞌʌ i bʌ tiꞌ wenta Josué. Josué tsiꞌ 
jisayob ti pejtelelob. 20 Come cheꞌʌch tsiꞌ ñaꞌta lac Yum chaꞌan 
miꞌ tsʌtsꞌesʌbeñob i pusicꞌal i contrajob israelob chaꞌan miꞌ 
jisañob, chaꞌan maꞌanic miꞌ pꞌuntʌntelob. Cheꞌ jini lac Yum tsiꞌ 
yʌcꞌʌyob ti jisʌntel cheꞌ bajcheꞌ tsiꞌ yʌqꞌue mandar Moisés.

21 Ti jim bʌ ora Josué tsiꞌ jisayob jini chꞌejl bʌ winicob añoꞌ 
bʌ ti wits tac, Hebrón, Debir, Anab, pejtelel jini wits tac am bʌ 
ti Judá, pejtelel jini wits tac am bʌ ti Israel. Josué tsiꞌ jisayob 
jini winicob yicꞌot i tejclum tac. 22  Tsaꞌix i laj jisa jini chꞌejl tac 
bʌ winicob añoꞌ bʌ ti pejtelel jini lum tsaꞌ bʌ i chꞌʌmʌyob tiꞌ 
wenta jini israelob. Jini jach tsaꞌ cʌleyob jini añoꞌ bʌ ti Gaza, 
yicꞌot ti Gat, yicꞌot ti Asdod. 23  Cheꞌ jini Josué tsiꞌ chꞌʌmʌ tiꞌ 
wenta pejtelel jini lum. Tsaꞌ tsꞌʌctiyi pejtelel jini mandar cheꞌ 
bajcheꞌ lac Yum tsiꞌ sube Moisés. Josué tsiꞌ yʌqꞌueyob jini lum 
israelob cheꞌ bajcheꞌ wʌn albil. Tsiꞌ tꞌoxbeyob lum ti mojt ti 
mojt. Tsaꞌ lajmi guerra. Ñʌchꞌʌl tsaꞌ ajniyob.

Jini yumʌlob tsaꞌ bʌ jisʌntiyob tiꞌ tojlel Moisés

12  Jini israelob tsiꞌ tsʌnsayob jini yumʌlob. Tsiꞌ 
chꞌʌmbeyob i lumal tac am bʌ ti junwejl jini Jordán jaꞌ 

yaꞌ baꞌ miꞌ pasel qꞌuin, cꞌʌlʌl ti paꞌ i cꞌabaꞌ Arnón, cꞌʌlʌl ti wits 
i cꞌabaꞌ Hermón, yicꞌot pejtel jini Arabá baꞌ miꞌ pasel qꞌuin. 
Jiñʌch i cꞌabaꞌ tac jini yumʌlob: 2  Sehón i yum amorreojob 
chumul bʌ ti Hesbón tsaꞌ bʌ i chaꞌle yumʌl ti Aroer, yaꞌ tiꞌ tiꞌ 
jaꞌ i cꞌabaꞌ Arnón am bʌ ti jini joctʌl, yicꞌot ti ojlil jini Galaad 

cꞌʌlʌl ti jaꞌ i cꞌabaꞌ Jaboc, baꞌan i cayajón jini amoñob. 3  Yicꞌot 
baꞌan jini jaꞌ i cꞌabaꞌ Arabá cꞌʌlʌl ti jaꞌ i cꞌabaꞌ Cineret baꞌ miꞌ 
pasel qꞌuin, cꞌʌlʌl ti jaꞌ i cꞌabaꞌ Arabá, am bʌ i chaꞌchajplel 
i cꞌabaꞌ Atsꞌam baꞌ miꞌ pasel qꞌuin, tiꞌ bijlel Betjesimot yicꞌot 
baꞌan Teman am bʌ ti yentʌlal Pisga. 4 Og jini yumʌl am bʌ ti 
Basán, juntiquil refaím tsaꞌ bʌ colobaji, chumul bʌ ti Astarot 
yicꞌot ti Edrei. 5 Tsiꞌ chaꞌle yumʌl yaꞌ ti wits i cꞌabaꞌ Hermón 
yicꞌot ti Salca, yicꞌot ti Basán cꞌʌlʌl tiꞌ cayajon Gesur yicꞌot 
Maaca, yicꞌot ti ojlil Galaad cꞌʌlʌl tiꞌ cayajon Sehén i yum 
Hesbón. 6 Jiñʌch yumʌlob tsaꞌ bʌ tsʌnsʌntiyob chaꞌan Moisés 
i winic lac Yum yicꞌot jini israelob. Moisés tsiꞌ yʌqꞌueyob i lum 
jini rubeñob yicꞌot gadob yicꞌot jini manasesob, i piꞌʌlob jini 
efraíñob.

Jini yumʌlob tsaꞌ bʌ jisʌntiyob tiꞌ tojlel Josué
7 Josué yicꞌot jini israelob tsiꞌ tsʌnsayob jini yumʌlob yaꞌ ti 

junwejl Jordán jaꞌ tiꞌ tojel i bʌjlibal qꞌuin. Tsiꞌ chꞌʌmbeyob 
i lum ti Baalgad am bʌ ti joctʌl i cꞌabaꞌ Líbano cꞌʌlʌl ti Seir 
wits. Josué tsiꞌ tꞌoxbeyob jini lum jini israelob ti mojt ti mojt. 
8  An tac ti wits jini lum, yicꞌot ti joctʌl tac, yicꞌot baꞌan jini 
jaꞌ i cꞌabaꞌ Arabá, yicꞌot ti bujtʌl tac, yicꞌot ti jochol bʌ lum, 
yicꞌot ti Neguev. Jiñʌch i lum jini heteojob, jini amorreojob, 
jini cananeojob, jini ferezeojob, jini heveojob, yicꞌot jini 
jebuseojob, 9-24 yicꞌot i yumob:

I yum Jericó, i yum Hai lʌcꞌʌl bʌ ti Betel, i yum Jerusalén, i 
yum Hebrón, i yum Jarmut, i yum Laquis, i yum Eglón, i yum 
Gezer, i yum Debir, i yum Geder, i yum Horma, i yum Arad, i 
yum Libna, i yum Adulam, i yum Maceda, i yum Betel, i yum 
Tapúa, i yum Hefer, i yum Afec, i yum Sarán, i yum Madón, i 
yum Hazor, i yum Simronmerón, i yum Acsaf, i yum Taanac, i 
yum Meguido, i yum Cedes, i yum Jocneam yaꞌ ti Carmelo, i 
yum Dor, i yum Goim yaꞌ ti Gilgal, i yum Tirsa.

An junlujuntiquil i chaꞌcꞌal (31) yumʌlob ti pejtelelob.

Jini tejclum tac maxto bʌ anic tsiꞌ chꞌʌmʌyob jini israelob

13  Ti jimbʌ ora anix i jabilel Josué. Lac Yum tsiꞌ sube: 
Anix a jabilel. An to cabʌl lum maxto bʌ anic 

tsiꞌ chꞌʌmʌyob tiꞌ wenta jini israelob. 2  Maxto chꞌʌmbilic i 
chaꞌañob: pejtelel i lum filisteojob, pejtelel i lum gesureojob, 

3  am bʌ ti Sihor, am bʌ tiꞌ tojel Egipto baꞌ miꞌ pasel qꞌuin, 
cꞌʌlʌl tiꞌ cayajon Ecrón am bʌ ti norte. Jiñʌch i lumal 
cananeojob. An joꞌtiquil i yumob filisteojob, jini añoꞌ bʌ ti 
Gaza, Asdot, Ascalón, Gat, yicꞌot Ecrón, yicꞌot pejtelel i lum 
aveojob am bʌ ti sur. 4 Pejtelel i lum jini cananeojob yaꞌ ti 
joctʌl tac i chaꞌañʌch jini sidoniojob cꞌʌlʌl ti Afec, cꞌʌlʌl ti 
cayajon chaꞌan jini amorreojob. 5 I lum jini giblajob, pejtelel 
jini Líbano am bʌ ti pasibal qꞌuin ti Baalgad am bʌ ti yentʌlal 
jini wits i cꞌabaꞌ Hermón cꞌʌlʌl ti yochib Hamat. 6 Mi caj c 
choc loqꞌuel pejtelel jini yaꞌ bʌ chumulob ti wits tac baꞌan jini 
Líbano cꞌʌlʌl ti Misrefotmaim yicꞌotob pejtelel jini sidoniojob. 
Yom maꞌ wʌqꞌueñob israelob jini lum cheꞌ bajcheꞌ tsa cʌqꞌueyet 
mandar. 7 Tꞌoxbeñob jini lum jini bolonmojt israelob yicꞌot 
lamital i pꞌolbal Manasés i piꞌʌl bʌ Efraín.

Jini lum tsaꞌ bʌ aqꞌuentiyob Manasés, Rubén, yicꞌot Gad
8  Come i pꞌolbal Manasés yicꞌot rubeñob yicꞌot jini gadob 

tsaꞌix i chꞌʌmbeyob i lum tsaꞌ bʌ aqꞌuentiyob chaꞌan Moisés 
yaꞌ ti junwejl Jordán jaꞌ baꞌ miꞌ pasel qꞌuin. Come cheꞌʌch tsiꞌ 
yʌqꞌueyob Moisés i winic lac Yum. 9 Yaꞌ jaxʌl i cayajon ti Aroer 
baꞌ miꞌ ñumel jini jaꞌ i cꞌabaꞌ Arnón yicꞌot ti jini tejclum am 
bʌ ti ojlil jini joctʌl yicꞌot pejtelel jini joctʌl ti yojlil Medeba 
yicꞌot Dibón. 10 Tsaꞌ aqꞌuentiyob jaꞌel pejtelel i tejclum tac 
Sehón i yum amorreojob tsaꞌ bʌ i chaꞌle yumʌl ti Hesbón, 
cꞌʌlʌl tiꞌ cayajon amoñob. 11 Tsaꞌ aqꞌuentiyob jini Galaad, yicꞌot 
i lum gesureojob, yicꞌot i lum maacateojob, yicꞌot pejtelel 
jini wits Hermón, yicꞌot pejtelel Basán cꞌʌlʌl ti Salca, 12  yicꞌot 
pejtelel i lumal Og yaꞌ ti Basán, yaꞌ baꞌ tsiꞌ chaꞌle yumʌl ti 
Astarot yicꞌot ti Edrei. Jini jach Og tsaꞌ cʌle tiꞌ tojlel i piꞌʌlob 
jini refaíjob. Moisés tsaꞌ mʌjli i chaꞌan. Tsiꞌ laj chocoyob 
loqꞌuel. 13  Pero jini israelob maꞌanic tsiꞌ chocoyob loqꞌuel jini 
gesureojob yicꞌot jini maacateojob. Cꞌʌlʌl wʌꞌto añob yicꞌot jini 
israelob wʌle.

Tsaꞌ tꞌoxbentiyob jini lum
14 Maꞌanic tsaꞌ aqꞌuenti lum i pꞌolbal Leví. Jini majtañʌl 

muꞌ bʌ i yʌqꞌuentel lac Yum i Dios Israel i chaꞌañʌch Leví 
cheꞌ bajcheꞌ tsiꞌ subeyob lac Yum. 15 Moisés tsiꞌ yʌqꞌueyob i 
lum i pꞌolbal Rubén cheꞌ bajcheꞌ cꞌamel jini otot tac. 16 Tsaꞌ 

aqꞌuentiyob jini rubeñob jini lum: Jini am bʌ ti Aroer am bʌ ti 
tiꞌ jaꞌ i cꞌabaꞌ Arnón, yicꞌot jini tejclum am bʌ ti ojlil jini joctʌl 
yicꞌot pejtelel jini joctʌl ti junwejl Medeba cꞌʌlʌl ti Hesbón. 
17 Yicꞌot pejtelel tejclum tac am bʌ ti joctʌl: Dibón, Bamot Baal, 
Betbaalmeón, 18  Jahaza, Cademot, Mefaat, 19 Quiriataim, Sibma, 
Zaretsahar am bʌ ti bujtʌl ti ojlil jini joctʌl, 20 Betpeor, jini 
wits i cꞌabaꞌ Pisga, Betjesimot, 21 pejtelel jini tejclum tac am bʌ 
ti joctʌl, pejtelel jini lum i chaꞌan Sehón i yum amorreojob tsaꞌ 
bʌ i chaꞌle yumʌl ti Hesbón. Moisés tsiꞌ tsʌnsa Sehón yicꞌot 
jaꞌel jini yumʌlob ti Madián, Evi, Requem, Zur, Hur, Reba. 
Jiñʌch yumʌlob tiꞌ tojlel Sehón chumuloꞌ bʌ ti lum. 22  Jini 
israelob tsiꞌ tsʌnsayob jaꞌel Balaam jini yujil bʌ wujt, i yalobil 
Beor. Tsiꞌ tsʌnsayob yañoꞌ bʌ jaꞌel. 23  Yaꞌ jaxʌl i lumob jini 
rubeñob ti Jordán jaꞌ. Pejtelel ili tejclum tac yicꞌot xchumtʌl 
tac i chaꞌañʌch jini rubeñob cheꞌ bajcheꞌ cꞌamel i yotot tac.

24 Moisés tsiꞌ yʌqꞌueyob i lum i pꞌolbal Gad cheꞌ bajcheꞌ i 
yonlel jini otot tac. Jiñʌch i lum: 25 Jazer yicꞌot pejtelel i 
tejclum tac Galaad, ojlil jini lum i chaꞌan amoñob cꞌʌlʌl ti 
Aroer yaꞌ tiꞌ tojel Rabá, 26 ti Hesbón cꞌʌlʌl ti Ramat Mizpa 
yicꞌot Betonim, ti Mahanaim cꞌʌlʌl tiꞌ cayajon i lum Debir, 
27 jini Betaram Betnimra yicꞌot Sucot yicꞌot Zafón am bʌ ti 
joctʌl. Jiñʌch i yumʌntel Sehón tsaꞌ bʌ i chaꞌle yumʌl ti 
Hesbón. Yaꞌ jaxʌl ti Jordán jaꞌ cꞌʌlʌl ti ñajb i cꞌabaꞌ Cineret tiꞌ 
tojel Jordán baꞌ miꞌ pasel qꞌuin. 28  Pejtelel ili tejclum tac yicꞌot 
xchumtʌl tac i chaꞌañʌch jini gadob cheꞌ bajcheꞌ cꞌamel i yotot 
tac.

29 Moisés tsiꞌ yʌqꞌueyob i lum i pꞌolbalob Manasés, i piꞌʌl 
bʌ Efraín, cheꞌ bajcheꞌ cꞌamel i yotot tac. Jiñʌch i lum: 
30 Mahanaim yicꞌot pejtelel Basán, pejtelel i lum Og jini yumʌl 
ti Basán, pejtelel jini xchumtʌl tac am bʌ ti Jair yaꞌ ti Basán, 
an uxcꞌal xchumtʌl tac. 31 Ojlil jini Galaad, yicꞌot Astarot 
yicꞌot Edrei, jiñʌch i tejclum tac Og, yumʌl ti Basán. Tsaꞌ 
aqꞌuentiyob lamital i yalobilob Maquir (i yalobil bʌ Manasés) 
cheꞌ bajcheꞌ cꞌamel i yotot tac. 32  Moisés tsiꞌ tꞌoxbeyob jini lum 
jini uxmojt israelob yicꞌot lamital i pꞌolbal Manasés. An tac 
ti joctʌl i cꞌabaꞌ Moab, tiꞌ tojel Jordán jaꞌ baꞌ miꞌ pasel qꞌuin. 
33  Pero maꞌanic tsiꞌ yʌqꞌue i lum i pꞌolbal Leví, come lac Yum i 
Dios Israel i chaꞌanʌch Leví cheꞌ bajcheꞌ tsiꞌ yʌlʌ. Jini mi caj i 
coltañob.

Tsaꞌ tꞌoxle Canaán

14  Jiñʌch jini lum tsaꞌ bʌ i chꞌʌmʌyob jini israelob yaꞌ ti 
Canaán. Jini motomaj Eleazar yicꞌot Josué i yalobil 

Nun, yicꞌot jini tatʌloꞌ bʌ tsiꞌ tꞌoxbeyob jini israelob. 2  Lac Yum 
tsiꞌ sube Moisés ti mandar chaꞌan miꞌ chaꞌlen yajcaya ti alas 
tiꞌ tojlelob jini bolonmojt yicꞌot lamital Manasés. Jiñobʌch 
i pꞌolbalob Israel. 3  Moisés tsiꞌ yʌqꞌueyob i lum jini ojlil i 
yuxpꞌejl tribu* tiꞌ tojel Jordán jaꞌ baꞌ miꞌ pasel qꞌuin. Pero 
maꞌanic tsiꞌ yʌqꞌue i lum jini levíjob. 4 An chaꞌtiquil i yalobilob 
José, jiñʌch Manasés yicꞌot Efraín, i wentajʌch chaꞌmojt 
israelob. Jini chaꞌan maꞌanic tsaꞌ aqꞌuentiyob i lum jini levíjob. 
Jini jach tsaꞌ aqꞌuentiyob jini tejclum tac baꞌ tsaꞌ chumleyob. 
Tsaꞌ aqꞌuentiyob jaꞌel potrero tac chaꞌan i yʌlacꞌob. 5 Jini 
israelob tsaꞌ tꞌoxbentiyob jini lum cheꞌ bajcheꞌ lac Yum tsiꞌ 
yʌqꞌue mandar Moisés.

Caleb tsaꞌ aqꞌuenti Hebrón
6 Tsaꞌ cꞌotiyob i pꞌolbal Judá baꞌan Josué yaꞌ ti Gilgal. Caleb 

i yalobilʌch Jefone, jini cenezeo. Caleb tsiꞌ sube Josué: Cꞌajal 
a chaꞌan chuqui lac Yum tsiꞌ sube Moisés i winic Dios yaꞌ ti 
Cades Barnea. Tsiꞌ yʌqꞌueyonla albil bʌ tꞌan ti lac chaꞌticlel. 
7 Anix chaꞌcꞌal c jabilel cheꞌ bʌ tsiꞌ chocoyon majlel Moisés i 
winic lac Yum chaꞌan mij cʌn jini lum. Toj tsac tsictesa. 8  C 
piꞌʌlob tsaꞌ bʌ majliyob quicꞌot tsiꞌ yotsʌbeyob i chꞌijiyemlel 
i pusicꞌal winicob xꞌixicob. Pero joñon xucꞌul tsac tsajca lac 
Yum Dios ti pejtelel c pusicꞌal. 9 Ti jim bʌ ora tsiꞌ yʌcꞌʌ i tꞌan 
Moisés: “Jini lum yaꞌ baꞌañet a chaꞌañʌch. I chaꞌañʌch a 
walobilob muꞌ bʌ caj i tilel jaꞌel, come xucꞌul tsaꞌ tsꞌʌctesʌbe 
chuqui yom lac Yum Dios”, cheꞌen.

10 Lac Yum tsaꞌix i coltayon cheꞌ bajcheꞌ tsiꞌ yʌlʌ. Anix joꞌpꞌejl 
i yuxcꞌal (45) jab Moisés tsiꞌ yʌlʌ ili tꞌan tic tojlel cheꞌ woliyob 
ti xʌmbal jini israelob ti colem bʌ i tiquiñal lum. Wʌle 
anix joꞌpꞌejl i joꞌcꞌal (85) c jabilel. 11 Cꞌʌlʌl wʌle pꞌʌtʌlon to 
cheꞌ bajcheꞌ ti jini qꞌuin cheꞌ bʌ tsiꞌ chocoyon majlel Moisés. 
Chꞌejlon to. Muꞌ to mejlel c chaꞌlen guerra cheꞌ bajcheꞌ ti 
wajali. 12  Aqꞌueñon wʌle jini lum am bʌ ti wits cheꞌ bajcheꞌ tsiꞌ 
yʌlʌ lac Yum. Yaꞌ añob jini anaceojob cheꞌ bajcheꞌ tsaꞌ wubi 
ti jim bʌ ora. Colem i tejclum tac. Wen chajpʌbilob chaꞌan 

guerra. Mi cʌl lac Yum mi caj i coltañon. Cheꞌ jini mi mejlel c 
chocob loqꞌuel cheꞌ bajcheꞌ lac Yum tsiꞌ subu, cheꞌen.

13  Josué tsiꞌ yʌqꞌue i yutslel i tꞌan Caleb. Tsiꞌ yʌqꞌue i chꞌʌm 
jini lum am bʌ ti Hebrón. 14 Jini chaꞌan Hebrón i chaꞌañʌch 
Caleb i yalobil Jefone jini cenezeo yicꞌot i yalpꞌeñelob cꞌʌlʌl 
wʌle, come xucꞌul tsiꞌ mele jini tsaꞌ bʌ i yʌlʌ lac Yum i Dios 
Israel. 15 I cꞌabaꞌ Hebrón ti ñaxan jiñʌch Quiriat Arba. Jini 
Arba jiñʌch ñuc bʌ winic tiꞌ tojlel anaceojob. Tsaꞌ ñʌjchꞌi 
guerra ti jini tejclum tac.

I lum Judá

15  Jiñʌch jini lum tsaꞌ bʌ aqꞌuenti i pꞌolbalob Judá cheꞌ 
bajcheꞌ cꞌamel añob tiꞌ yotot tac. Yaꞌ jaxʌl i cayajon 

Edom ti jochol bʌ lum i cꞌabaꞌ Zin cꞌʌlʌl ti Neguev am bʌ ti 
sur, 2  yaꞌ tiꞌ tiꞌ jini Ñajb i cꞌabaꞌ Atsꞌam, yaꞌ baꞌ tsaꞌ majli jaꞌ ti 
Neguev. 3  I cayajon tsaꞌ cꞌaxi ti sur yaꞌ baꞌ miꞌ letsel ti Acrabim. 
Tsaꞌ ñumi baꞌan Zin. Tsaꞌ cꞌaxi tiꞌ tojel Cades Barnea ti sur. 
Tsaꞌ ñumi baꞌan Hezrón. Tsaꞌ cꞌaxi ti Adar. Tsaꞌ joy ñumi baꞌan 
Carca. 4 Tsaꞌ cꞌaxi baꞌan Asmón. Tsaꞌ cꞌoti baꞌan jini jaꞌ am bʌ ti 
Egipto. Yaꞌ jaxʌl ti colem ñajb. Jiñʌch jini cayajon am bʌ ti sur.

5 Jini cayajon am bʌ tiꞌ pasibal qꞌuin jiñʌch najb i cꞌabaꞌ 
Atsꞌam cꞌʌlʌl yaꞌ baꞌ miꞌ loqꞌuel jini Jordán jaꞌ ti jini najb. Jini 
cayajon am bʌ ti norte tsaꞌ cꞌaxi baꞌan ñajb yaꞌ baꞌ miꞌ loqꞌuel 
Jordán jaꞌ 6 cꞌʌlʌl ti Bethogla. Tsaꞌ cꞌaxi ti Betarabá cꞌʌlʌl ti 
xajlel i chaꞌan Bohán i yalobil Rubén. 7 Tsaꞌ cꞌaxi ti Debir am 
bʌ ti joctʌl i cꞌabaꞌ Acor. Tsaꞌ joy ñumi ti norte baꞌan Gilgal 
tiꞌ tojel jini wits i cꞌabaꞌ Adumín am bʌ ti joctʌl yaꞌ ti sur. Tsaꞌ 
cꞌaxi jini cayajon yaꞌ ti jaꞌ baꞌan Ensemes. Tsaꞌ cꞌoti ti Rogel. 
8  Tsaꞌ cꞌaxi jini cayajon baꞌan jini joctʌl i cꞌabaꞌ Ben Hinom tiꞌ 
tojel jini jebuseojob ti sur, jiñʌch Jerusalén. Tsaꞌ cꞌaxi tiꞌ jol 
wits am bʌ tiꞌ tojel Hinom baꞌ miꞌ bʌjlel qꞌuin, am bʌ ti joctʌl 
i cꞌabaꞌ Refaim yaꞌ ti norte. 9 Cheꞌ jini tsaꞌ cꞌaxi loqꞌuel jini 
cayajon tiꞌ jol wits cꞌʌlʌl tsaꞌ cꞌoti ti jaꞌ i chaꞌan Neftoa. Tsaꞌ 
cꞌaxi baꞌan jini tejclum tac am bʌ ti wits i cꞌabaꞌ Efrón. Tsaꞌ 
cꞌoti baꞌan Baala. Jiñʌch Quiriat Jearim. 10 Tsaꞌ ñumi ti Baala 
cꞌʌlʌl tsaꞌ cꞌoti tiꞌ tojel Seir baꞌ miꞌ bʌjlel qꞌuin. Tsaꞌ cꞌaxi tiꞌ 
tojel jini wits i cꞌabaꞌ Jearim ti norte. Jiñʌch Quesalón. Tsaꞌ 
cꞌaxi ti Betsemes yicꞌot ti Timna. 11 Tsaꞌ ñumi jini cayajon 
cꞌʌlʌl tsaꞌ cꞌoti tiꞌ tojel jini Ecrón am bʌ ti norte, yicꞌot ti 

Sicrón. Tsaꞌ cꞌaxi ti wits i cꞌabaꞌ Baala. Tsaꞌ cꞌoti ti Jabneel 
yicꞌot ti ñajb. 12  Yaꞌ jaxʌl tiꞌ bʌjlibal qꞌuin baꞌan colem ñajb. 
Jiñʌch pejtelel i lum i pꞌolbalob Judá cheꞌ bajcheꞌ cꞌamel jini 
otot tac.

Caleb tsaꞌ mʌjli i chaꞌan 
(Jue. 1.10-15)

13  Tsaꞌ aqꞌuenti lum jini Caleb i yalobil Jefone tiꞌ tojlel jini 
añoꞌ bʌ ti Judá cheꞌ bajcheꞌ lac Yum tsiꞌ sube Josué. Jiñʌch 
Hebrón yaꞌ tiꞌ lum Quiriat Arba. Jini Arba i tatʌch jini 
anaceojob. 14 Caleb tsiꞌ choco loqꞌuel jini uxtiquil anaceojob 
i pꞌolbaloꞌ bʌ Anac, i cꞌabaꞌob Sesai, Ahimán yicꞌot Talmai. 
15 Caleb tsiꞌ contraji jini añoꞌ bʌ ti Debir. I cꞌabaꞌ wajali jiñʌch 
Quiriat Sefer. 16 Caleb tsiꞌ yʌlʌ: Jini muꞌ bʌ i contrajin Quiriat 
Sefer, muꞌ bʌ i chꞌʌmeꞌ, joñon mi caj cʌqꞌuen Acsa jini xchꞌoc 
bʌ calobil chaꞌan i yijñam, cheꞌen. 17 Tsiꞌ chꞌʌmʌ Otoniel i 
yalobil Cenez i yeran Caleb. Caleb tsiꞌ yʌqꞌue i pʌy jini xchꞌoc i 
cꞌabaꞌ Acsa. 18  Cheꞌ bʌ tsiꞌ pʌyʌ Otoniel, Acsa tsiꞌ xicꞌbe chaꞌan 
miꞌ cꞌajtiben lum tiꞌ tojlel i tat. Acsa tsaꞌ jubi ti burro chaꞌan 
miꞌ pejcan i tat. Caleb tsiꞌ cꞌajtibe: ¿Chuqui a wom? cheꞌen. 
19 Acsa tsiꞌ jacꞌʌ: Awocolic, pʌsbeñon i yutslel a tꞌan. Tsaꞌix a 
wʌqꞌueyon jini tiquin bʌ lum am bʌ ti Neguev. Aqꞌueñon cuxul 
bʌ jaꞌ jaꞌel, cheꞌen. Jini chaꞌan Caleb tsiꞌ yʌqꞌue jini cuxul bʌ jaꞌ 
am bʌ ti chan yicꞌot jini am bʌ ti entʌl.

Jini lum tac am bʌ ti Judá
20 Jiñʌch i lumob tsaꞌ bʌ aqꞌuentiyob i pꞌolbal Judá, cheꞌ 

bajcheꞌ cꞌamel jini otot tac. 21-32  Jiñʌch i lum Judá yaꞌ baꞌ jaxʌl 
baꞌan Edom am bʌ ti sur:

Cabseel, Edar, Jagur, Cina, Dimona, Adada, Cedes, Hazor, 
Itnán, Zif, Telem, Bealot, Hazor Hadata, Queriot, Hezrón 
(jiñʌch Hazor), Amam, Sema, Molada, Hazargada, Hesmón, 
Betpelet, Hazarsual, Beerseba, Bizotia, Baala, Iim, Esem, 
Eltolad, Quesil, Horma, Siclag, Madmana, Sansana, Lebaot, 
Silhim, Aín yicꞌot Rimón, bolompꞌejl i chaꞌcꞌal (29) tejclum 
tac yicꞌot jini xchumtʌl tac ti pejtelel.
33-36 Jiñʌch tejclum tac am bʌ ti joctʌl:
Estaol, Zora, Asena, Zanoa, Enganim, Tapúa, Enam, Jarmut, 
Adulam, Soco, Azeca, Saaraim, Aditaim, Gedera yicꞌot 

Gederotaim, chʌnlujumpꞌejl (14) tejclum yicꞌot jini xchumtʌl 
tac. 37-45 Zenán, Hadasa, Migdalgad, Dileán, Mizpa, Jocteel, 
Laquis, Boscat, Eglón, Cabón, Lahmam, Quitlis, Gederot, 
Betdagón, Naama yicꞌot Maceda, wʌclujumpꞌejl (16) tejclum 
yicꞌot jini xchumtʌl tac. Libna, Eter, Asán, Jifta, Asena, 
Nezib, Keila, Aczib yicꞌot Maresa, bolompꞌejl tejclum tac 
yicꞌot jini xchumtʌl tac. Ecrón yicꞌot jini xchumtʌl tac.
46 Pejtelel jini tejclum tac an tac bʌ ti ojlil yicꞌot Ecrón yicꞌot 

jini ñajb, pejtelel jini tejclum tac lʌcꞌʌl baꞌan Asdod yicꞌot jini 
xchumtʌl tac. 47 Asdod yicꞌot jini xchumtʌl tac, Gaza yicꞌot jini 
xchumtʌl tac cꞌʌlʌl ti jaꞌ am bʌ ti Egipto yicꞌot i tiꞌ jini colem 
bʌ ñajb.

48-62  Jini an tac bʌ ti wits jiñʌch iliyi:
Samir, Jatir, Soco, Dana, Quiriatsana (jiñʌch Debir), Anab, 
Estemoa, Anim, Gosén, Holón yicꞌot Gilo, junlujumpꞌejl 
tejclum yicꞌot jini xchumtʌl tac. Arab, Duma, Esán, Janum, 
Bettapúa, Afeca, Humta, Quiriat Arba (jiñʌch Hebrón) 
yicꞌot Sior, bolompꞌejl tejclum yicꞌot jini xchumtʌl tac. Maón, 
Carmel, Zif, Juta, Jezreel, Jocdeam, Zanoa, Caín, Gabaa 
yicꞌot Timna, lujumpꞌejl tejclum tac yicꞌot jini xchumtʌl 
tac. Halhul, Betsur, Gedor, Maarat, Betanot yicꞌot Eltecón, 
wʌcpꞌejl tejclum tac yicꞌot xchumtʌl tac. Quiriat Baal (jiñʌch 
Quiriat Jearim) yicꞌot Rabá, chaꞌpꞌejl tejclum tac yicꞌot jini 
xchumtʌl tac. Jini an tac bʌ ti tiquin bʌ lum: Betarabá, 
Midín, Secaca, Nibsán, Irmelac Engadi, wʌcpꞌejl tejclum tac 
yicꞌot jini xchumtʌl tac.
63  Jini winicob añoꞌ bʌ ti Judá maꞌanic tsaꞌ mejli i chocob 

loqꞌuel jini jebuseojob chumuloꞌ bʌ ti Jerusalén. Lajal woliyob 
ti chumtʌl ti Jerusalén jini jebuseojob yicꞌotob judíojob cꞌʌlʌl 
wʌle.

I lum Efraín yicꞌot Manasés

16  Jiñʌch i lumob tsaꞌ bʌ aqꞌuentiyob i yalpꞌeñelob José: 
Jini cayajon tsaꞌ tejchi yaꞌ ti Jordán jaꞌ yaꞌ ti Jericó. Tsaꞌ 

cꞌaxi ti wits tac yaꞌ ti Betel. 2  Cheꞌ bʌ tsaꞌ ñumi ti Betel (Luz) tsaꞌ 
cꞌoti ti cayajón i chaꞌan arquijob yaꞌ ti Atarot. 3  Tsaꞌ majli tiꞌ tojel 
i bʌjlibal qꞌuin baꞌan jini jafletob, cꞌʌlʌl baꞌan i lum Bethorón 
am bʌ ti entʌl, yicꞌot baꞌan Gezer. Tsaꞌ cꞌoti ti ñajb. 4 Yaꞌ tsaꞌ 
aqꞌuentiyob i lumob Manasés yicꞌot Efraín, i yalobilob José.

5 Jiñʌch i lumob jini efraíñob cheꞌ bajcheꞌ cꞌamel jini 
otot tac: Jini cayajon am bʌ tiꞌ pasibal qꞌuin tsaꞌ ñumi ti 
Atarotadar cꞌʌlʌl ti Bethorón am bʌ ti chan. 6 Tsaꞌ majli tiꞌ 
tojel i bʌjlibal qꞌuin cꞌʌlʌl ti Micmetat am bʌ ti norte. Xotol 
tsaꞌ majli baꞌan Taanatsilo. Tsaꞌ cꞌaxi ti Janoa. 7 Tsaꞌ cꞌaxi 
ti Atarot yicꞌot Naarat. Tsaꞌ ñumi baꞌan Jericó. Tsaꞌ cꞌoti ti 
Jordán jaꞌ. 8  Tsaꞌ cꞌaxi baꞌan Tapúa tiꞌ tojel i bʌjlibal qꞌuin. Tsaꞌ 
cꞌaxi baꞌan jini paꞌ i cꞌabaꞌ Caná. Tsaꞌ cꞌoti ti jini ñajb. Jiñʌch 
i lumal Efraín cheꞌ bajcheꞌ cꞌamel jini otot tac. 9 An i chaꞌan 
Efraín jaꞌel tejclum tac tiꞌ tojlel lamital i pꞌolbal Manasés. 
An xchumtʌl tac chaꞌan junjumpꞌejl lum. 10 Pero maꞌanic tsiꞌ 
chocoyob loqꞌuel jini cananeojob chumuloꞌ bʌ ti Gezer. Jini 
cananeojob miꞌ tem chumtʌlob yicꞌot efraíñob cꞌʌlʌl wʌle. Tsaꞌ 
wersa ajniyob ti mozo tiꞌ tojlel israelob.

17  Jiñʌch i lumal Manasés, jini ascuñʌl bʌ i yalobil 
José. Maquir jiñʌch ascuñʌl bʌ i yalobil Manasés. I 

tatʌch Galaad. Wen yujil guerra. Tsaꞌ aqꞌuenti Maquir jini lum 
i chaꞌan Galaad yicꞌot Basán. 2  Jiñobʌch winic bʌ i yalobilob 
Manasés: Abiezer yicꞌot i yalobilob, Helec yicꞌot i yalobilob, 
Asriel yicꞌot i yalobilob, Siquem yicꞌot i yalobilob, Hefer yicꞌot 
i yalobilob, Semida yicꞌot i yalobilob.

3  Maꞌanic chꞌiton bʌ i yalobilob Zelofehad (i yalobil Hefer, i 
yalobil Galaad, i yalobil Maquir, i yalobil Manasés). An xchꞌoc 
bʌ i yalobilob. Jiñobʌch Maala, Noa, Hogla, Milca, Tirsa. 4 Tsaꞌ 
majli i pejcañob Eleazar jini motomaj yicꞌot Josué i yalobil 
Nun yicꞌot jini añoꞌ bʌ i yeꞌtel. Tsiꞌ yʌlʌyob: Lac Yum tsiꞌ 
yʌqꞌue mandar Moisés chaꞌan lajal yom mi cʌqꞌuentel lojon c 
lum cheꞌ bajcheꞌ c piꞌʌlob, cheꞌob. Jini chaꞌan tsaꞌ aqꞌuentiyob 
i lumob lajal bajcheꞌ i yerañob i tat, come cheꞌʌch tsiꞌ yʌlʌ lac 
Yum ti mandar.

5 Tsaꞌ aqꞌuenti Manasés lujumpejt, yicꞌot yambʌ i lumal 
jiñʌch Galaad yicꞌot Basán am bʌ ti junwejl Jordán jaꞌ. 6 Come 
i yixicꞌalob Manasés tsaꞌ aqꞌuentiyob i lumob lajal bajcheꞌ jini 
chꞌiton bʌ i yalobilob. Tsaꞌ aqꞌuenti i lumal Galaad yambʌ 
junmojt bʌ Manasés. 7 Jini cayajon i chaꞌan Manasés tsaꞌ tejchi 
baꞌan Aser. Tsaꞌ cꞌoti baꞌan Micmetat am bʌ tiꞌ tojel Siquem 
baꞌ miꞌ pasel qꞌuin. Tsaꞌ majli ti sur baꞌan i pasijaꞌ Tapúa. 8  Jini 
lum i chaꞌan Tapúa i chaꞌañʌch Manasés, pero jini tejclum 
yaꞌ baꞌ jaxʌl i lumal Manasés i chaꞌañʌch efraíñob. 9 Jini 

cayajon yaꞌ jaxʌl ti paꞌ i cꞌabaꞌ Caná. Tsaꞌ cꞌʌlʌl cꞌoti ti colem 
ñajb. Lamital jini tejclum tac yaꞌ ti sur tiꞌ lumal Manasés i 
chaꞌañʌch Efraín. 10 Jini lum am bʌ ti tojel jini sur i chaꞌañʌch 
Efraín. Jini am bʌ ti norte i chaꞌañʌch Manasés. Jini cayajon 
yaꞌ jaxʌl ti colem ñajb. Miꞌ tajob i bʌ yicꞌot Aser am bʌ ti norte 
yicꞌot Isacar am bʌ tiꞌ pasibal qꞌuin.

11 Lamital i pꞌolbal Manasés tsaꞌ aqꞌuenti tejclum tac yicꞌot 
xchumtʌl tac yaꞌ tiꞌ lumal Isacar yicꞌot tiꞌ lumal Aser: Betseán, 
Ibleam, Dor, Endor, Taanac, Meguido, baꞌan uxpejt lum. 12  Jini 
manasesob maꞌanic tsaꞌ mejli i chꞌʌmob ili lum tac, come jini 
cananeojob tsiꞌ wen mʌctayob. 13  Cheꞌ bʌ tsaꞌ chꞌejlꞌayob jini 
israelob, tsiꞌ yotsayob jini cananeojob ti majtan eꞌtel. Pero 
maꞌanic tsaꞌ mejli i chocob loqꞌuel.

14 I pꞌolbalob José tsiꞌ pejcayob Josué: ¿Chucoch tsꞌita jach tsaꞌ 
wʌqꞌueyon lojon jini lum cheꞌ wen oñon lojon? Lac Yum tsaꞌix 
i pʌsbeyon lojon i yutslel i tꞌan. 15 Josué tsiꞌ jacꞌbeyob: Mi wen 
oñetla, seqꞌuela majlel jini teꞌel chaꞌan mi laꞌ taj laꞌ wajñib tiꞌ 
lumob jini ferezeojob yicꞌot refaíjob, come jini wits i chaꞌan 
Efraín mach jasʌlic laꞌ chaꞌan, cheꞌen Josué. 16 I pꞌolbalob José 
tsiꞌ yʌlʌyob: Mach jasʌlic c chaꞌan lojon jini wits. Pejtelel jini 
cananeojob añoꞌ bʌ ti joctʌl an i chaꞌañob carreta tac melbil 
bʌ ti tsucul taqꞌuin. Yaꞌ chumulob ti Betseán yicꞌot ti jini 
xchumtʌl tac am bʌ ti joytilel, yicꞌot ti joctʌl i cꞌabaꞌ Jezreel, 
cheꞌob. 17 Cheꞌ jini Josué tsiꞌ jacꞌbeyob i pꞌolbalob José añoꞌ 
bʌ ti Efraín yicꞌot ti Manasés. Tsiꞌ yʌlʌ: Wen cabʌletla. Wen 
chꞌejletla. Mach tsꞌitaꞌic jach mi caj laꞌ taj. 18  Mi caj laꞌ chꞌʌm 
jini lum am bʌ ti wits. Utsꞌat mi laꞌ secꞌ jini teꞌel chaꞌan yaꞌ 
mi laꞌ chumtʌl, come mi caj laꞌ choc loqꞌuel jini cananeojob, 
anquese chꞌejlob, anquese melbil ti tsucul taqꞌuin i carreta tac, 
cheꞌen.

I lum jini yañoꞌ bʌ israelob

18  Tsiꞌ tempayob i bʌ pejtelelob jini israelob yaꞌ ti 
Silo. Yaꞌ tsiꞌ waꞌchocoyob jini Tabernáculo, jini pisil 

bʌ i yotot lac Yum. Tsaꞌix i chꞌʌmʌyob jini tejclum tac am 
bʌ tiꞌ joytilel. 2  An to wucmojt israelob maxto bʌ anic tsaꞌ 
aqꞌuentiyob i lumob. 3  Jini chaꞌan Josué tsiꞌ subeyob: ¿Baqui to 
ora mi caj laꞌ majlel chaꞌan mi laꞌ chꞌʌm ti laꞌ wenta jini lum 
tsaꞌ bʌ i yʌqꞌueyetla lac Yum i Dios laꞌ ñojteꞌel? 4 Yom mi laꞌ 

waꞌchocon uꞌuxtiquil ti jujunmojt laꞌ pꞌolbal. Mi caj cʌqꞌueñob 
i yeꞌtel chaꞌan miꞌ ñumelob majlel ti pejtelel jini lum. Mi caj i 
tsꞌijbañob ti jun bajcheꞌ an jini lum chaꞌan miꞌ tsictiyel bajcheꞌ 
yom miꞌ tꞌoxtʌl tac. 5 Mi caj i tꞌoxob jini lum ti wucpejt. Judá 
mi caj i cʌytʌl tiꞌ tojel jini sur. José mi caj i cʌytʌl tiꞌ tojel jini 
norte. 6 Yom mi laꞌ tsictesan ti jun bajcheꞌ yilal jini wucpejt 
lum. Chꞌʌmbeñon tilel chaꞌan mic tꞌoxbeñob cheꞌ bajcheꞌ tsiꞌ 
yʌcꞌʌ i tꞌan lac Yum Dios. 7 Maꞌanic mi caj i tajob i lum jini 
levíjob, come jini eꞌtel ti motomaj jiñʌch tsaꞌ bʌ aqꞌuentiyob 
ti lac Yum. Tsaꞌix aqꞌuentiyob i lum jini Gad, Rubén yicꞌot 
Manasés, i piꞌʌl bʌ Efraín, come Moisés i winic lac Yum tsiꞌ 
yʌqꞌueyob i lum ti junwejl Jordán jaꞌ yaꞌ baꞌ miꞌ pasel qꞌuin, 
cheꞌen. 8  Josué tsiꞌ subeyob jini winicob: Yom mi laꞌ ñumel 
majlel ti pejtelel jini lum. Yom mi laꞌ mel i planojlel. Yom mi 
laꞌ chaꞌ chꞌʌmbeñon tilel. Cheꞌ jini mi caj c yajcan ti alas tiꞌ 
tojlel lac Yum wʌꞌ ti Silo, cheꞌen. 9 Tsaꞌ majliyob jini winicob 
i xʌñob ñumel jini lum. Tsiꞌ tꞌoxoyob ti wucpejt. Wiꞌilix tsaꞌ 
chaꞌ sujtiyob baꞌan Josué yaꞌ ti Silo. 10 Cheꞌ jini Josué tsiꞌ chaꞌle 
yajcaya ti alas bajcheꞌ yom tiꞌ tojlel lac Yum. Tsiꞌ tꞌoxbeyob i 
lum israelob ti mojt ti mojt cheꞌ bajcheꞌ yom.

11 Tsaꞌ aqꞌuenti i lum Benjamín cheꞌ bajcheꞌ cꞌamel i yotot tac: 
Ti ojlil an i lum Benjamín. Ti jujunwejl an i lum Judá yicꞌot 
José. 12  Jini cayajon am bʌ ti norte tsaꞌ tejchi yaꞌ ti Jordán jaꞌ. 
Tsaꞌ cꞌaxi tiꞌ tojel Jericó am bʌ ti norte. Tsaꞌ majli tiꞌ tojel i 
bʌjlibal qꞌuin yaꞌ baꞌan wits. Tsaꞌ cꞌoti ti tiquin bʌ lum i cꞌabaꞌ 
Betavén. 13  Tsaꞌ cꞌaxi ti Luz, jiñʌch Betel, tiꞌ tojel sur. Tsaꞌ cꞌaxi 
ti Atarotadar. Tsaꞌ ñumi ti wits tac tiꞌ tojel Bethorón am bʌ 
ti sur. 14 Xotol tsaꞌ majli tiꞌ bʌjlibal qꞌuin. Wiꞌilix tsaꞌ loqꞌui ti 
Bethorón chaꞌan miꞌ majlel tiꞌ tojel jini sur. Tsaꞌ cꞌoti ti Quiriat 
Baal am bʌ i chaꞌchajplel i cꞌabaꞌ Quiriat Jearim, jumpꞌejl 
tejclum i chaꞌan Judá. Jiñʌch cayajon am bʌ tiꞌ bʌjlibal qꞌuin.

15 Jini cayajon am bʌ ti sur tsaꞌ tejchi ti Quiriat Jearim. 
Tsaꞌ cꞌaxi tiꞌ tojel i bʌjlibal qꞌuin baꞌan jini cuxul bʌ ja i 
cꞌabaꞌ Neftoa. 16 Tsaꞌ cꞌaxi tiꞌ tojel jini wits baꞌan i joctʌl Ben 
Hinom am bʌ tiꞌ tojel jini joctʌl Refaim am bʌ ti norte. Tsaꞌ 
cꞌaxi ti joctʌl i chaꞌan Hinom, tiꞌ tojel sur baꞌ chumulob jini 
jebuseojob ti jini wits. Tsaꞌ cꞌaxi ti jini jaꞌ i chaꞌan Rogel. 
17 Xotol tsaꞌ majli tiꞌ tojel jini norte. Tsaꞌ cꞌaxi ti Ensemes yicꞌot 
ti Gelilot, am bʌ tiꞌ tojel Adumín. Tsaꞌ jubi majlel baꞌan jini 

xajlel i chaꞌan Bohán i yalobil Rubén. 18  Tsaꞌ cꞌaxi ti wits am 
bʌ tiꞌ tojel jini Arabá am bʌ ti norte. Tsaꞌ jubi majlel ti jini 
jaꞌ i cꞌabaꞌ Arabá. 19 Tsaꞌ ñumi ti wits tiꞌ tojel Bethogla am bʌ 
ti norte. Tsaꞌ cꞌoti baꞌan jini colem Ñajb Atsꞌam yaꞌ ti norte 
baꞌ miꞌ loqꞌuel jini Jordán jaꞌ. Yaꞌ jaxʌl jini cayajon ti sur. 
20 Jini Jordán jaꞌ jiñʌch cayajon am bʌ tiꞌ pasibal qꞌuin. Yaꞌ 
tsaꞌ aqꞌuentiyob i lumob jini añoꞌ bʌ ti Benjamín cheꞌ bajcheꞌ 
cꞌamel i yotot tac.

21-28  Jini añoꞌ bʌ ti Benjamín tsaꞌ aqꞌuentiyob i lum yicꞌot 
tejclum tac cheꞌ bajcheꞌ cꞌamel i yotot:

Jericó, Bethogla, jini joctʌl chaꞌan Casis, Betarabá, 
Zemaraim, Betel, Avim, Pará, Ofra, Quefar Haamoni, Ofni 
yicꞌot Geba, lajchʌmpꞌejl tejclum yicꞌot jini xchumtʌl tac. 
Gabaón, Ramá, Beerot, Mizpa, Cafira, Mozah, Requem, 
Irpeel, Tarala, Zela, Elef, Jebús (jiñʌch Jerusalén), Gabaa 
yicꞌot Quiriat. Chʌnlujumpꞌejl (14) tejclum yicꞌot jini 
xchumtʌl tac.

Jiñʌch i lumob tsaꞌ bʌ aqꞌuentiyob i pꞌolbalob Benjamín cheꞌ 
bajcheꞌ an i yonlel i yotot tac.

19  Jini i chaꞌpꞌejlel lum tsaꞌ bʌ yajcʌnti ti alas i 
chaꞌañʌch Simeón cheꞌ bajcheꞌ cꞌamel jini otot tac. 

Yaꞌan ti ojlil i lumal Judá. 2-7 Tsaꞌ aqꞌuentiyob:
Beerseba, Seba, Molada, Hazarsual, Bala, Ezem, Eltolad, 
Betul, Horma, Siclag, Betmarcabot, Hazarsusa, Betlebaot 
yicꞌot Saruhén, Aín Rimón, Eter yicꞌot Asán, jiñʌch 
wuclujumpꞌejl (17) tejclum yicꞌot jini xchumtʌl tac.

8  Pejtelel jini xchumtʌl tac an tac tiꞌ joytilel ili lum cꞌʌlʌl ti 
Baalatbeer (jiñʌch Ramat am bʌ ti Neguev). Jiñʌch i lumob 
tsaꞌ bʌ aqꞌuentiyob jini añoꞌ bʌ ti Simeón cheꞌ bajcheꞌ cꞌamel i 
yotot tac.

9 Lamital i lumal Judá tsaꞌ aqꞌuenti Simeón, come ñumen tsaꞌ 
aqꞌuenti i lum Judá cheꞌ bajcheꞌ tsaꞌ mejli i cꞌʌn. Jini chaꞌan 
yaꞌan i lumal Simeón tiꞌ ojlil i lumal Judá. 10 Jini i yuxpejtlel 
lum tsaꞌ bʌ yajcʌnti ti alas i chaꞌañʌch Zabulón cheꞌ bajcheꞌ 
cꞌamel i yotot tac. Yaꞌ jaxʌl i lumob baꞌan Sarid. 11 Tsaꞌ majli 
jini cayajon tiꞌ tojel i bʌjlibal qꞌuin cꞌʌlʌl ti Marala. Tsaꞌ cꞌaxi 
ti Dabeset cꞌʌlʌl ti jini jaꞌ am bʌ tiꞌ tojel Jocneam baꞌ miꞌ pasel 
qꞌuin. 12  Tsaꞌ loqꞌui ti Sarid jini cayajon. Tsaꞌ majli tiꞌ tojel 
i pasibal qꞌuin cꞌʌlʌl baꞌ jaxʌl i lumal Quislot Tabor. 13  Tsaꞌ 

cꞌaxi ti Daberat yicꞌot ti Jafía. Tsaꞌ majli tiꞌ tojel i pasibal 
qꞌuin cꞌʌlʌl ti Gathefer yicꞌot jini Itacazin. Tsaꞌ cꞌoti ti Rimón 
baꞌ xotol tsaꞌ cꞌaxi ti Nea. 14 Tsaꞌ majli jini cayajon tiꞌ tojel 
jini norte cꞌʌlʌl ti Hanatón. Tsaꞌ cꞌoti ti joctʌl i cꞌaba Jefteel. 
15 Yaꞌan jini tejclum tac: Catat, Naalal, Simrón, Idala, Belén, 
yicꞌot yan tac bʌ, lajchʌmpejl ti pejtelel yicꞌot jini xchumtʌl 
tac. 16 Jiñʌch lum tac yicꞌot xchumtʌl tac tsaꞌ bʌ aqꞌuentiyob 
jini añoꞌ bʌ ti Zabulón cheꞌ bajcheꞌ cꞌamel i yotot tac.

17 Jini i chʌmpejtlel lum tsaꞌ bʌ yajcʌnti ti alas i chaꞌañʌch 
Isacar, cheꞌ bajcheꞌ cꞌamel i yotot tac. 18-21 Tsaꞌ ochi ili tejclum 
tac:

Jezreel, Quesulot, Sunem, Hafaraim, Sihón, Anaharat, Rabit, 
Quisión, Abez, Remet, Enganim, Enhada, Betpases. 22  Tsaꞌ 
cꞌaxi jini cayajon baꞌan Tabor, Sahazima, Betsemes cꞌʌlʌl tsaꞌ 
cꞌoti ti Jordán jaꞌ.

Jiñʌch wʌclujumpꞌejl (16) tejclum yicꞌot jini xchumtʌl tac. 
23  Jiñʌch i lumal Isacar yicꞌot i tejclum tac yicꞌot i xchumtʌl 
tac cheꞌ bajcheꞌ cꞌamel i yotot tac.

24 I joꞌpejtlel lum tsaꞌ bʌ yajcʌnti ti alas i chaꞌañʌch Aser cheꞌ 
bajcheꞌ cꞌamel i yotot tac. 25-26 Tsaꞌ ochi ili tejclum tac: Helcat, 
Halí, Betén, Acsaf, Alamelec, Amad yicꞌot Miseal, Carmelo 
yicꞌot Sihor Libnat yaꞌ tiꞌ bʌjlibal qꞌuin. 27 Jini cayajon tsaꞌ majli 
tiꞌ tojel i pasibal qꞌuin cꞌʌlʌl ti Betdagón. Tsaꞌ cꞌaxi ti Zabulón. 
Tsaꞌ cꞌaxi ti joctʌl i cꞌabaꞌ Jefteel tiꞌ tojel jini norte. Tsaꞌ cꞌoti ti 
Betemec yicꞌot Neiel cꞌʌlʌl ti Cabul. 28  Tsaꞌ ochi Hebrón, Rehob, 
Hamón yicꞌot Caná cꞌʌlʌl ti colem Sidón. 29 Xotol tsaꞌ majli jini 
cayajon yaꞌ ti Ramá. Tsaꞌ cꞌoti ti pꞌʌtʌl bʌ tejclum i cꞌabaꞌ Tiro. 
Tsaꞌ cꞌaxi ti Hosah. Tsaꞌ cꞌoti ti colem ñajb. Tsaꞌ ochi ili tejclum 
tac: Mahalab, Aczib, 30 Uma, Afec, Rehob, yicꞌot yan tac bʌ, 
chaꞌpꞌejl i chaꞌcꞌal tejclum tac yicꞌot xchumtʌl tac ti pejtelel. 
31 Jiñʌch i lumal Aser yicꞌot i tejclum tac yicꞌot i xchumtʌl tac 
cheꞌ bajcheꞌ cꞌamel i yotot tac.

32  I wʌcpejtlel lum tsaꞌ bʌ yajcʌnti ti alas i chaꞌañʌch 
Neftalí cheꞌ bajcheꞌ cꞌamel i yotot tac. 33  Tsaꞌ tejchi jini 
cayajon yaꞌ ti Helef yicꞌot ti Alon Saananim. Tsaꞌ cꞌaxi ti 
Adami Neceb yicꞌot Jabneel cꞌʌlʌl ti Lacum. Tsaꞌ cꞌoti ti 
Jordán jaꞌ. 34 Tsaꞌ majli jini cayajon tiꞌ tojel i bʌjlibal qꞌuin 
cꞌʌlʌl ti Aznot Tabor. Wiꞌilix tsaꞌ cꞌaxi ti Hucoc. Tsaꞌ cꞌoti 
ti Zabulón am bʌ ti Sur. Tsaꞌ cꞌaxi ti Aser am bʌ tiꞌ bʌjlibal 

qꞌuin. Jaxʌl baꞌan Judá yaꞌ ti Jordán jaꞌ am bʌ ti pasibal 
qꞌuin.

35-38  Jini lum tac chajpʌbil bʌ chaꞌan guerra jiñʌch:
Sidim, Zer, Hamat, Racat, Cineret, Adama, Ramá, Hazor 
Cedes, Edrei, Enhazor, Irón, Migdalel, Horem, Betanat, 
Betsemes.

Jiñʌch bolonlujumpꞌejl (19) tejclum tac yicꞌot jini xchumtʌl tac. 
39 Jiñʌch i lumal Neftalí yicꞌot i tejclum yicꞌot jini xchumtʌl 
tac tsaꞌ bʌ aqꞌuentiyob cheꞌ bajcheꞌ cꞌamel i yotot tac.

40 I wucpejtlel lum tsaꞌ bʌ yajcʌnti ti alas i chaꞌañʌch Dan 
cheꞌ bajcheꞌ cꞌamel i yotot tac. 41-46 Jiñʌch i lum tac:

Zora, Estaol, Irsemes, Saalabín, Ajalón, Jetla, Elón, Timnat, 
Ecrón, Elteque, Gibetón, Baalat, Jehud, Beneberac, Gatrimón, 
Mejarcón yicꞌot Racón, yicꞌot jini lum baꞌan Jope.

47 Jini añoꞌ bʌ ti Dan tsaꞌ chilbentiyob i lum. Cheꞌ jini tsaꞌ cajiꞌ 
contrajiñob jini añoꞌ bʌ ti Lesem. Tsiꞌ tsʌnsayob pejtelel jini yaꞌ 
bʌ chumulob. Tsiꞌ chꞌʌmʌyob chaꞌan miꞌ yochelob ti chumtʌl. 
Tsaꞌ chaꞌ otsʌbenti i cꞌabaꞌ jini Lesem ti Dan, come Dan jiñʌch 
i cꞌabaꞌ i ñojteꞌel. 48  Jiñʌch i lumob tsaꞌ bʌ aqꞌuentiyob jini añoꞌ 
bʌ ti Dan cheꞌ bajcheꞌ cꞌamel jini otot tac. Tsaꞌ aqꞌuentiyob ili 
lum tac yicꞌot jini xchumtʌl tac.

49 Cheꞌ bʌ tsaꞌix ujti i tꞌoxob jini lum jini israelob, cheꞌ bʌ 
tsaꞌix ujti i pʌtob jini cayajón tac, tsiꞌ yʌqꞌueyob i lum Josué 
i yalobil Nun jaꞌel. 50 Tsiꞌ yʌqꞌueyob Josué jini Timnatsera, am 
bʌ ti wits i chaꞌan bʌ Efraín, come cheꞌʌch tsiꞌ yʌlʌ lac Yum. 
Tsiꞌ chaꞌ mele lum. Tsaꞌ chumle yaꞌi. 51 Jiñʌch i lumob israelob 
tsaꞌ bʌ i yʌqꞌueyob jini motomaj Eleazar yicꞌot Josué i yalobil 
Nun. Tsaꞌ tꞌoxbentiyob cheꞌ bʌ tsaꞌ yajcʌbentiyob ti alas. Yaꞌ tsiꞌ 
meleyob tiꞌ tiꞌ jini Tabernáculo am bʌ ti Silo tiꞌ tojlel lac Yum. 
Cheꞌ jini tsaꞌ ujti i tꞌoxob jini lum.

Josué tsiꞌ subu jini tejclum tac baꞌ mi mejlel i  
coltañob i bʌ 

(Nm. 35.6-34; Dt. 4.41-43; 19.1-13)

20  Lac Yum tsiꞌ sube Josué: 2  Suben jini israelob: Yom 
mi laꞌ yajcan tejclum tac baꞌ mi mejlel i coltañob i bʌ 

cheꞌ bajcheꞌ tsac sube Moisés. 3  Jini muꞌ bʌ i chaꞌlen tsʌnsa cheꞌ 
maꞌanic woliꞌ ñaꞌtan tsʌnsa, mi mejlel i putsꞌel yaꞌi ame chaꞌ 
tsʌnsʌntic. 4 Cheꞌ an majqui miꞌ putsꞌel tilel ti jumpꞌejl tejclum, 

laꞌ poj waꞌlec tiꞌ tiꞌ. Laꞌ i sub i bʌ tiꞌ tojlel añoꞌ bʌ i yeꞌtel ti jini 
tejclum. Mi tsiꞌ lajayob i tꞌan chaꞌan miꞌ yochel ti tejclum, laꞌ 
i yʌqꞌueñob baqui miꞌ chumtʌl yicꞌotob. 5 Mi tsaꞌ cꞌoti yambʌ 
chaꞌan miꞌ tsʌnsan jini stsʌnsa, maꞌanic mi caj ti ajqꞌuel tiꞌ 
cꞌʌb jini woli bʌ i sʌclan, come mach tsajalic i chaꞌan cheꞌ 
bʌ tsiꞌ chaꞌle tsʌnsa. Mach i contrajic. 6 Mi caj i cʌytʌl ti jini 
tejclum jinto miꞌ mel i bʌ tiꞌ tojlel jini añoꞌ bʌ i yeꞌtel ti lum. 
Cheꞌ chʌmenix jini ñuc bʌ motamaj mi mejlel i chaꞌ sujtel tiꞌ 
lum yaꞌ baꞌ tsaꞌ putsꞌi loqꞌuel, cheꞌen.

7 Tsiꞌ yajcayob ili lum tac: Cedes am bʌ ti Galilea yaꞌ ti 
wits i chaꞌan Neftalí, Siquem am bʌ ti wits i chaꞌan Efraín, 
Quiriat Arba (jiñʌch Hebrón) am bʌ ti wits i chaꞌan Judá. 8  Tsiꞌ 
yajcayob ili tejclum tac ti junwejl Jordán jaꞌ tiꞌ tojel Jericó baꞌ 
miꞌ pasel qꞌuin: Beser am bʌ ti jochol bʌ lum, ti joctʌl i chaꞌan 
Rubén, Ramot am bʌ ti Galaad i chaꞌan Gad, Golán am bʌ ti 
Basán i chaꞌan Manasés. 9 Jiñʌch tejclum tac tsaꞌ bʌ yajcʌnti 
baꞌ miꞌ mejlelob ti putsꞌel jini israelob yicꞌot jini ñajt bʌ 
chꞌoyolob yaꞌ bʌ chumulob yicꞌotob. Cheꞌ jini majqui jach miꞌ 
chaꞌlen tsʌnsa cheꞌ mach tsajalic i chaꞌan mi mejlel ti putsꞌel 
yaꞌi chaꞌan maꞌanic miꞌ tsʌnsʌntel mi tsaꞌ tili i tsʌnsan i piꞌʌl 
jini tsaꞌ bʌ tsʌnsʌnti. Yaꞌ yom miꞌ cʌytʌl jinto miꞌ mel i bʌ tiꞌ 
tojlel añoꞌ bʌ i yeꞌtel.

Jini lum tac i chaꞌan levíjob 
(1 Cr. 6.54-81)

21  Jini levíjob añoꞌ bʌ i yeꞌtel tsaꞌ cꞌotiyob baꞌan jini 
motomaj Eleazar, yicꞌot baꞌan Josué i yalobil Nun, 

yicꞌot baꞌ añob jini israelob añoꞌ bʌ i yeꞌtel ti mojt ti mojt. 2  Tsaꞌ 
cꞌotiyob ti Silo am bʌ tiꞌ lumal Canaán. Tsiꞌ yʌlʌyob: Lac Yum 
tsiꞌ sube Moisés chaꞌan mux cʌqꞌuentel lojon lum tac baqui 
mic chumtʌl lojon yicꞌot potrero tac jaꞌel chaꞌan c wacax lojon. 
Cheꞌʌch tsiꞌ yʌlʌyob jini levíjob. 3  Jini chaꞌan jini israelob tsiꞌ 
yʌqꞌueyob levíjob i lum tac yicꞌot potrero tac yaꞌ tiꞌ tojlelob. 
4 Jini coatajob tsaꞌ aqꞌuentiyob uxlujumpꞌejl (13) tejclum tac 
yaꞌ ti Judá, Simeón yicꞌot Benjamín. Jini levíjob i pꞌolbalobʌch 
Aarón. 5 Yambʌ coatajob tsiꞌ tajayob lujumpꞌejl tejclum yaꞌ ti 
Efraín, ti Dan, yicꞌot ti Manasés. Tsaꞌ aqꞌuentiyob cheꞌ bajcheꞌ 
cꞌamel i yotot tac. Tsaꞌ yajcʌnti tac ti alas. 6 Tsaꞌ aqꞌuentiyob i 
pꞌolbalob Gerson uxlujumpꞌejl tejclum yaꞌ ti Isacar, ti Aser, ti 

Neftalí, yicꞌot tiꞌ tojlel lamital i pꞌolbal Manasés chumul bʌ ti 
Basán. Tsaꞌ yajcʌnti tac ti alas cheꞌ bajcheꞌ cꞌamel i yotot tac. 
7 I pꞌolbalob tsaꞌ aqꞌuentiyob lajchʌmpꞌejl tejclum tac yaꞌ ti 
Rubén, ti Gad yicꞌot ti Zabulón. 8  Jini israelob tsiꞌ yʌqꞌueyob 
levíjob ili tejclum tac yicꞌot i lumob. Tsiꞌ chaꞌleyob yajcaya 
ti alas. Cheꞌʌch tsiꞌ meleyob cheꞌ bajcheꞌ lac Yum tsiꞌ sube 
Moisés.

9 Jini israelob tsiꞌ yʌqꞌueyob levíjob tejclum tac yaꞌ ti Judá 
yicꞌot ti Simeón. 10 Tsaꞌ aqꞌuentiyob i pꞌolbalob Aarón jini tsaꞌ 
bʌ i yila pañimil ti Coat, come ñaxan tsiꞌ chaꞌle yajcaya ti alas 
chaꞌan Coat. 11 Tsaꞌ aqꞌuentiyob Quiriat Arba yicꞌot jini potrero 
tac. Arba i tatʌch Anac. Tsaꞌ otsʌbenti i cꞌabaꞌ ti Hebrón. An 
ti wits i chaꞌan Judá. 12  Pero i chaꞌañʌch Caleb i yalobil Jefone 
jini jamil tac tiꞌ joytilel tejclum yicꞌot jini xchumtʌl tac.

13-15 I pꞌolbalob jini motomaj Aarón tsaꞌ aqꞌuentiyob Hebrón. 
Jiñʌch tejclum baꞌ miꞌ mejlel ti putsꞌel jini muꞌ bʌ i chaꞌlen 
tsʌnsa. Tsaꞌ aqꞌuentiyob jaꞌel: Libna yicꞌot i lum, Jatir yicꞌot 
i lum, Estemoa yicꞌot i lum, Holón yicꞌot i lum, Debir yicꞌot 
i lum, 16 Aín yicꞌot i lum, Juta yicꞌot i lum, Betsemes yicꞌot i 
lum, bolompꞌejl tejclum yaꞌ tiꞌ lumal ili chaꞌmojt israelob, Judá 
yicꞌot Simeón.

17 Tsaꞌ aqꞌuentiyob jaꞌel jini tejclum tac yicꞌot i lum yaꞌ 
ti Benjamín: Gabaón, Geba, 18  Anatot, Almón, chʌmpꞌejl 
tejclum tac. 19 I pꞌolbal jini motomaj Aarón tsaꞌ aqꞌuentiyob 
uxlujumpꞌejl tejclum tac yicꞌot i lum. 20 I colojbal jini otot tac 
chaꞌan Coat tsaꞌ aqꞌuentiyob tejclum tac jaꞌel. Tsaꞌ aqꞌuentiyob 
i pꞌolbalob levíjob tsaꞌ bʌ i yilayob pañimil ti Coat. Jintacʌch 
tejclum tsaꞌ bʌ aqꞌuentiyob yaꞌ ti Efraín. 21-22  Tsaꞌ aqꞌuentiyob 
Siquem yaꞌ ti wits i chaꞌan Efraín. Jiñʌch tejclum baꞌ miꞌ 
mejlel ti putsꞌel jini tsaꞌ bʌ i chaꞌle tsʌnsa. Tsaꞌ aqꞌuentiyob 
jaꞌel ili tejclum tac yicꞌot i lum: Gezer, Kibsaim, Bethorón, 
chʌmpꞌejl tejclum ti pejtelel. 23-24 Tsaꞌ aqꞌuentiyob ili tejclum 
tac yicꞌot i lum yaꞌ ti Dan: Elteque, Gibetón, Ajalón, Gatrimón, 
chʌmpꞌejl tejclum. 25 Tsaꞌ aqꞌuentiyob ili tejclum tac yicꞌot i 
lum yaꞌ tiꞌ tojlel Manasés i piꞌʌl bʌ Efraín: Taanac, Gatrimón, 
chaꞌpꞌejl tejclum. 26  Tsaꞌ aqꞌuentiyob yambʌ coatajob lujumpꞌejl 
tejclum yicꞌot i lum.

27 Tsaꞌ aqꞌuentiyob jini levíjob tsaꞌ bʌ i yilayob pañimil 
tiꞌ tojlel Gersón jini tejclum Golan am bʌ ti Basán yicꞌot i 

lum baꞌ miꞌ mejlel ti putsꞌel jini muꞌ bʌ i chaꞌlen tsʌnsa. Tsaꞌ 
aqꞌuentiyob yambʌ tejclum i cꞌabaꞌ Beestera yicꞌot i lum, 
chaꞌpꞌejl tejclum. 28-29 Tsaꞌ aqꞌuentiyob ili tejlum tac yicꞌot 
i lumob yaꞌ ti Isacar: Cisón, Daberat, Jarmut, Enganim, 
chʌmpꞌejl tejclum tac. 30-31 Tsaꞌ aqꞌuentiyob ili tejclum tac 
yicꞌot i lumob yaꞌ ti Aser: Miseal, Abdón, Helcat, Rehob, 
chʌmpꞌejl tejclum tac. 32  Tsaꞌ aqꞌuentiyob uxpꞌejl tejclum yicꞌot 
i lumob yaꞌ ti Neftalí: Cedes am bʌ ti Galilea baꞌ miꞌ mejlel 
ti putsꞌel jini muꞌ bʌ i chaꞌlen tsʌnsa, Hamotdor, Cartán. 33  I 
pꞌolbalob Gersón tsaꞌ aqꞌuentiyob uxlujumpꞌejl tejclum yicꞌot i 
lumob cheꞌ bajcheꞌ cꞌamel i yotot tac.

34-35 Jini yañoꞌ bʌ i chaꞌañoꞌ bʌ Merari, i pꞌolbaloꞌ bʌ Leví, tsaꞌ 
aqꞌuentiyob chʌmpꞌejl tejclum yicꞌot i lumob yaꞌ ti Zabulón: 
Jocneam, Carta, Dimna, Naalal. 36-37 Tsaꞌ aqꞌuentiyob chʌmpꞌejl 
tejclum yicꞌot i lumob yaꞌ ti Rubén: Beser, Jahaza, Cademot, 
Mefaat. 38-39 Tsaꞌ aqꞌuentiyob chʌmpꞌejl tejclum yicꞌot i lumob 
loqꞌuem tac bʌ ti Gad: Ramot am bʌ ti Galaad baꞌ miꞌ mejlel 
ti putsꞌel jini tsaꞌ bʌ i chaꞌle tsʌnsa, Mahanaim, Hesbón, Jazer. 
40 Jini lajchʌmpꞌejl tejclum yicꞌot i lumob tsaꞌ aqꞌuentiyob i 
chaꞌañoꞌ bʌ Merari, i colobal bʌ levíjob, cheꞌ bajcheꞌ cꞌamel i 
yotot tac.

41 An chaꞌcꞌal yicꞌot waxʌcpꞌejl (48) tejclum yicꞌot jini lum an 
tac bʌ tiꞌ tojlelob israelob tsaꞌ bʌ aqꞌuentiyob tiꞌ wenta levíjob. 
42  Ti jujumpꞌejl tejclum añob i lum. Cheꞌʌch an ti pejtelel.

Jini israelob tsiꞌ chꞌʌmʌyob tiꞌ wenta jini lum
43  Jiñʌch bajcheꞌ lac Yum tsiꞌ yʌqꞌueyob israelob pejtel jini 

lum cheꞌ bajcheꞌ tsiꞌ wʌn subeyob i ñojteꞌelob. Yaꞌ baꞌ tsiꞌ 
chꞌʌmʌyob tiꞌ wenta jini lum tsaꞌ chumleyob. 44 Lac Yum tsiꞌ 
yʌqꞌueyob i ñʌchꞌtʌlel tiꞌ tojlel pejtelel añoꞌ bʌ tiꞌ joytilel, cheꞌ 
bajcheꞌ tsiꞌ wʌn subeyob i ñojteꞌelob. Maꞌanic majch tsaꞌ mʌjli 
i chaꞌan tiꞌ tojlelob, come lac Yum tsiꞌ yʌcꞌʌ i contrajob tiꞌ cꞌʌb. 
45 Ti pejtelel jini wʌn albil bʌ i chaꞌan lac Yum tsaꞌ tsꞌʌctiyi ti 
utsꞌat cheꞌ tiꞌ tojlel israelob bajcheꞌ tsiꞌ wʌn subeyob.

I pulʌntib majtañʌl baꞌan Jordán

22  Josué tsiꞌ pʌyʌ tilel jini rubeñob yicꞌot jini gadob 
yicꞌot lamital jini Manasés i piꞌʌlob Efraín. 2  Tsiꞌ 

subeyob: Tsaꞌix laꞌ wen jacꞌʌ jini tsaꞌ bʌ i subeyetla Moisés 

i winic lac Yum. Tsaꞌix laꞌ wen jacꞌbeyon c tꞌan tsaꞌ bʌ c 
subeyetla jaꞌel. 3  Maꞌanic tsaꞌ laꞌ cʌyʌ laꞌ piꞌʌlob. Cꞌʌlʌl ti ili 
ora tsaꞌix laꞌ wen jacꞌbe i tꞌan laꞌ Yum Dios. 4 Lac Yum Dios 
tsaꞌix i yʌqꞌueyob laꞌ piꞌʌlob i ñʌchꞌtʌlel tiꞌ tojlel i contrajob. 
Jini chaꞌan sujtenixla majlel ti laꞌ chumlib ti jini lum tsaꞌ bʌ 
i yʌqꞌueyetla Moisés i winic lac Yum yaꞌ ti junwejl Jordán jaꞌ. 
5 Yom tsajaletla chaꞌan mi laꞌ jacꞌ ti tsꞌʌcʌl jini tꞌan yicꞌot jini 
mandar tsaꞌ bʌ i subeyetla Moisés i winic lac Yum. Yom mi laꞌ 
cꞌuxbin lac Yum Dios. Chaꞌlenla xʌmbal tiꞌ bijlel. Yom mi laꞌ 
jacꞌben i mandar. Yom mi laꞌ tsajcan majlel. Yom xucꞌul mi laꞌ 
wajñel ti pejtelel laꞌ pusicꞌal, cheꞌen Josué.

6 Josué tsiꞌ yʌqꞌueyob i yutslel i tꞌan. Tsiꞌ cʌyʌyob tiꞌ bij. Tsaꞌ 
sujtiyob majlel tiꞌ chumlib tac. 7 Moisés tsaꞌix i yʌqꞌueyob i lum 
lamital i pꞌolbalob Manasés (i piꞌʌl bʌ Efraín) yaꞌ ti Basán. Jini 
chaꞌan Josué tsiꞌ yʌqꞌueyob i lum i piꞌʌlob Manasés añoꞌ bʌ 
tiꞌ tojel Jordán jaꞌ yaꞌ tiꞌ bʌjlibal qꞌuin. Josué tsiꞌ yʌqꞌueyob 
i yutslel i tꞌan jaꞌel. Tsiꞌ chocoyob sujtel baꞌan i chumlib tac. 
8  Tsiꞌ subeyob: Cheꞌ mi laꞌ sujtel majlel ti laꞌ chumlib, yom mi 
laꞌ tꞌoxbeñob laꞌ piꞌʌlob jini chubʌꞌañʌl tsaꞌ bʌ laꞌ taja tiꞌ tojlel 
laꞌ contrajob, cabʌl wacax, plata, oro, cꞌʌncꞌʌn taqꞌuin, cabʌl 
pisil tac, cheꞌen.

9 Jini rubeñob, yicꞌot jini gadob, yicꞌot i chaꞌañoꞌ bʌ Manasés 
tsaꞌ loqꞌuiyob tiꞌ tojlel jini israelob añoꞌ bʌ ti Silo am bʌ ti 
Canaán. Tsaꞌ majliyob ti jini lum am bʌ ti Galaad tsaꞌ bʌ 
aqꞌuentiyob. Come tsaꞌix i chꞌʌmʌyob tiꞌ wenta jini lum cheꞌ 
bajcheꞌ lac Yum tsiꞌ wʌn sube Moisés. 10 Cheꞌ bʌ tsaꞌ cꞌotiyob ti 
jini lum am bʌ ti Canaán lʌcꞌʌl bʌ ti Jordán jaꞌ, jini rubeñob 
yicꞌot gadob yicꞌot i chaꞌañoꞌ bʌ Manasés tsiꞌ meleyob pulʌntib 
lʌcꞌʌl ti Jordán jaꞌ. Colem tsiꞌ meleyob i pulʌntib i majtan Dios 
chaꞌan miꞌ wen tsictiyel.

11 Jini israelob tsiꞌ yubiyob cheꞌ bʌ tsiꞌ meleyob jini pulʌntib 
jini rubeñob yicꞌotob gadob yicꞌot manasesob. Melbil jini 
pulʌntib tiꞌ lumal Canaán lʌcꞌʌl ti Jordán jaꞌ tiꞌ tojelob jini 
israelob. 12  Cheꞌ bʌ tsiꞌ yubiyob jini israelob, tsiꞌ laj tempayob 
i bʌ yaꞌ ti Silo chaꞌan miꞌ contrajiñob ti guerra. 13  Jini israelob 
tsiꞌ chocoyob majlel Finees i yalobil jini motomaj Eleazar yaꞌ 
tiꞌ lumal Galaad baꞌ añob jini rubeñob yicꞌot gadob yicꞌotob 
manasesob. 14 Tsaꞌ majli yicꞌot lujuntiquil winicob, loqꞌuemoꞌ 
bʌ ti jujunmojt israelob. Ti jujuntiquil tatʌlʌch tiꞌ yotot tiꞌ 

tojlel israelob. 15 Cheꞌ bʌ tsaꞌ cꞌotiyob baꞌ añob jini rubeñob 
yicꞌot jini gadob yicꞌot jini manasesob añoꞌ bʌ ti Galaad, tsiꞌ 
subeyob: 16 Pejtelel i chaꞌañoꞌ bʌ lac Yum woliꞌ cꞌajtibeñetla: 

“¿Chucoch tsaꞌ laꞌ ñusʌbe i tꞌan i Dios Israel? Tsaꞌ laꞌ cʌyʌ Dios 
cheꞌ bʌ tsaꞌ laꞌ mele jini pulʌntib, come tsaꞌ laꞌ chanꞌesa laꞌ 
bʌ tiꞌ tojlel Dios. 17 Ñaꞌtanla bajcheꞌ tsaꞌ laꞌ mele mulil yaꞌ ti 
Peor. An to yom lac sʌqꞌuesʌntel chaꞌan jini mulil. Jini chaꞌan 
tsaꞌ cajiyob ti wen cꞌamʌjel i chaꞌañoꞌ bʌ lac Yum. 18  ¿Chucoch 
wolix laꞌ chaꞌ cʌy lac Yum ti ili ora? Tsaꞌix laꞌ cʌyʌ lac Yum 
wʌle. Jini chaꞌan ijcꞌʌl mi caj i michꞌleñob pejtelel i chaꞌañoꞌ 
bʌ Israel. 19 Mi mach wʌꞌic an lac Yum ti laꞌ tojlel ti ili lum 
tsaꞌ bʌ laꞌ chꞌʌmʌ, yom mi laꞌ cꞌaxel yaꞌ baꞌan i lum lac Yum 
yaꞌ baꞌ waꞌchocobil jini Tabernáculo. Chꞌʌmʌla lum tic tojlel 
lojon. Mach yomic mi laꞌ chanꞌesan laꞌ bʌ tiꞌ tojlel lac Yum mi 
tic tojlel lojon, come cheꞌʌch woli laꞌ mel cheꞌ mi laꞌ bajñel 
mel i pulʌntib i majtan Dios. Anix i pulʌntib i majtan lac Yum 
Dios. 20 Naꞌtanla bajcheꞌ Acán (i yalobil Zera) tsiꞌ ñusʌbe i tꞌan 
Dios cheꞌ bʌ tsiꞌ chꞌʌmʌ jini ticꞌbil bʌ chubʌꞌañʌl. Jini chaꞌan 
Dios tsiꞌ michꞌle pejtelel jini israelob. Mach jinic jach Acán tsaꞌ 
chʌmi chaꞌan i mul”, cheꞌob.

21 Cheꞌ jini Efraín tsiꞌ jacꞌʌyob jini rubeñob yicꞌot jini gadob 
yicꞌotob manasesob. Tsiꞌ subeyob: 22  Jini Pꞌʌtʌl Bʌ, jini lac Yum 
Dios, jini Pꞌʌtʌl Bʌ, jini lac Yum Dios miꞌ chꞌʌmben isujm. Laꞌ 
i chꞌʌmbeñob isujm jini israelob jaꞌel. Mi tsaꞌix c chañꞌesa 
lojon c bʌ tiꞌ tojlel Dios, mi tsaꞌix c ñusʌbe lojon i tꞌan, mach 
laꞌ coltañon lojon. 23  Mi tsaꞌix c mele lojon i pulʌntib chaꞌan 
mic pulben lojon i majtan, chaꞌan mi cʌqꞌuen lojon i majtan 
tac yicꞌot majtañʌl chaꞌan wocolix i yʌlʌ, laꞌ i melon lojon 
lac Yum. 24 Tsaꞌ jach c mele lojon chaꞌan bʌqꞌuen, ame talobic 
laꞌ walobilob i subeñob calobil lojon: “¿Chuqui to laꞌ weꞌtel 
tiꞌ tojlel lac Yum i Dios Israel? 25 Yaꞌ jaxʌl c lum lojon tiꞌ tiꞌ 
Jordán jaꞌ cheꞌ bajcheꞌ lac Yum tsiꞌ yʌlʌ. Jatetla rubeñob yicꞌot 
gadob, maꞌanic chuqui an laꞌ chaꞌan ti lac Yum”, ame cheꞌicob. 
Cheꞌ jini laꞌ walobilob mi mejlel i ticꞌob calobilob lojon 
chaꞌan maꞌanix miꞌ chʌn bʌcꞌñañob lac Yum. 26  Jini chaꞌan 
tsac ñaꞌta lojon c melben lojon jumpꞌejl i pulʌntib i majtan 
Dios, mach chaꞌanic mic pulben lojon i majtan mi chaꞌanic 
mic tsʌnsʌben lojon i majtan. 27 Pero tsac mele lojon chaꞌan 
mic chʌn ñaꞌtan lojon Dios quicꞌot calobilob lojon. Cheꞌ jini 

JOSUE 22

El Antiguo Testament en el ch'ol de Tumbalá  ©Liga Bíblica Internacional, 2011 



434

mi mejlel c tsictesan lojon i chaꞌañon lojon Dios lajal bajcheꞌ 
jatetla. Yom mic chꞌujutesan lojon lac Yum tiꞌ yʌcꞌol pulbil bʌ 
majtañʌl yicꞌot ti yʌcꞌol jaꞌel yan tac bʌ majtañʌl. Cheꞌ jini laꞌ 
walobilob maꞌanic mi caj i subeñob calobilob lojon: “Jatetla 
maꞌanic chuqui laꞌ weꞌtel ti lac Yum”, cheꞌob. 28  Tsac ñaꞌta 
lojon, mi tsiꞌ subeyoñob lojon, o mi tsiꞌ subeyob calobil lojon, 
mi mejlel cʌl lojon: “Yaꞌan i pulʌntib i majtan lac Yum cheꞌ 
bajcheꞌ tsiꞌ meleyob lac ñojteꞌel. Anquese mach chaꞌanic pulbil 
bʌ i majtan lac Yum mi chaꞌanic yambʌ i majtan, an i cꞌʌjñibal 
chaꞌan maꞌanic mi lac tꞌox lac bʌ”. 29 Maꞌanic wolic chañꞌesan 
lojon c bʌ tiꞌ tojlel lac Yum. Maꞌanic wolij cʌy lojon lac Yum 
chaꞌan parte mic melben lojon i pulʌntib chaꞌan pulbil bʌ i 
majtan yicꞌot yambʌ majtañʌl tac. An jach jumpꞌejl i pulʌntib 
i majtan lac Yum Dios yaꞌ tiꞌ tojel i Tabernáculo. Cheꞌ tsiꞌ 
yʌlʌyob jini rubeñob yicꞌot gadob yicꞌot manasesob.

30 Jini motomaj i cꞌabaꞌ Finees yicꞌot añoꞌ bʌ i yeꞌtel yicꞌot 
tatʌlob tiꞌ tojlel Israel utsꞌat tsiꞌ yubibeyob i tꞌan jini rubeñob 
yicꞌot gadob yicꞌot manasesob. 31 Finees tsiꞌ yʌlʌ: Wʌle cujil 
lojon wʌꞌʌch an lac Yum la quicꞌot. Maꞌanic chuqui jontol tsaꞌ 
laꞌ mele tiꞌ tojlel lac Yum. Maꞌanic tsaꞌ laꞌ xicꞌbeyob israelob 
ti mulil chaꞌan miꞌ yʌqꞌuentelob wocol tiꞌ tojlel lac Yum, 
cheꞌen. 32  Cheꞌ jini motomaj Finees i yalobil Eleazar yicꞌot 
jini añoꞌ bʌ i yeꞌtel tsiꞌ cʌyʌyob rubeñob yicꞌot gadob. Tsaꞌ 
sujtiyob i tsictesʌbeñob jini israelob yaꞌ ti Canaán jini tꞌan tsaꞌ 
bʌ i yubiyob. 33  Tijicñayob i pusicꞌal jini israelob cheꞌ bʌ tsiꞌ 
yubiyob. Tsiꞌ subeyob wocolix i yʌlʌ Dios. Maꞌanix tsiꞌ chʌn 
ñaꞌtayob i tech guerra tiꞌ contra jini rubeñob yicꞌot gadob. 
34 Jini rubeñob yicꞌot jini gadob tsiꞌ yʌlʌyob: Jini i pulʌntib miꞌ 
yʌcꞌ ti tsictiyel ti lac tojlel chaꞌan lac tem chaꞌan jach lac Yum 
Dios. Tsaꞌ otsʌbenti i cꞌabaꞌ Testigo bʌ Pulʌntib.

Jini cojix bʌ i cʌntesʌbal Josué

23  Cheꞌ ñumenix cabʌl ora lac Yum tsiꞌ yʌqꞌueyob 
israelob i ñʌchꞌtʌlel i pusicꞌal tiꞌ tojlel i contrajob 

añoꞌ bʌ tiꞌ joytilel. Anix cabʌl i jabilel Josué. 2  Tsiꞌ pʌyʌ tilel 
pejtelel israelob yicꞌot añoꞌ bʌ i yeꞌtel yicꞌot tatʌlob ti Israel 
yicꞌot jini juezob yicꞌot jini waꞌchocobiloꞌ bʌ. Tsiꞌ subeyob: 
Anix cabʌl c jabilel. 3  Tsaꞌix laꞌ qꞌuele pejtelel tsaꞌ bʌ i mele 
lac Yum Dios tiꞌ tojlel laꞌ contrajob chaꞌan mi yʌqꞌueñetla jini 

lum, come jiñʌch lac Yum Dios tsaꞌ bʌ i coltayetla ti guerra. 
4 Tsaꞌix c tꞌoxbeyetla laꞌ lum ti jujunmojt i pꞌolbal Israel. Tsac 
chilbeyob i lumal jini winicob xꞌixicob tsaꞌ bʌ c jisa ti laꞌ tojlel, 
yicꞌot yañoꞌ bʌ maxto bʌ chocbilobic loqꞌuel yaꞌ ti Jordán 
jaꞌ cꞌʌlʌl ti colem ñajb baꞌ miꞌ bʌjlel qꞌuin. 5 Lac Yum Dios tsiꞌ 
chocoyob loqꞌuel chaꞌan mi yʌqꞌueñetla. Tsiꞌ chocoyob loqꞌuel 
chaꞌan miꞌ laꞌ chꞌʌmben i lum cheꞌ bajcheꞌ lac Yum Dios tsiꞌ 
wʌn aqꞌueyetla i tꞌan.

6 Yom chꞌejletla cheꞌ jini. Yom mi laꞌ jacꞌben pejtelel i mandar 
Moisés cheꞌ bajcheꞌ tsꞌijbubil. Mach yomic mi laꞌ xoy laꞌ bijlel 
mi ti laꞌ ñoj mi ti laꞌ tsej. 7 Mach yomic mi laꞌ wajñel laꞌ wicꞌot 
jini winicob xꞌixicob tsaꞌ bʌ cʌleyob ti laꞌ tojlel. Mach yomic 
mi laꞌ pejcʌben i diosteꞌ. Mach yomic mi laꞌ taj ti tꞌan i diosob. 
Mach yomic mi laꞌ chꞌujutesan. 8  Yom xucꞌul mi laꞌ tsajcan lac 
Yum Dios cheꞌ bajcheꞌ woli laꞌ mel cꞌʌlʌl wʌle. 9 Come lac Yum 
Dios tsaꞌix i chocoyob loqꞌuel yumʌlob ti laꞌ tojlel, jini pꞌʌtʌl 
tac bʌ yicꞌot ñuc tac bʌ. Maꞌanic majqui tsaꞌ mejli i contrajiñet 
cꞌʌlʌl wʌle. 10 Juntiquil mi mejlel i yajñesan jumpꞌejl mil, 
come lac Yum Dios miꞌ coltañetla ti guerra cheꞌ bajcheꞌ tsiꞌ 
subeyetla. 11 Yom mi laꞌ cʌntan laꞌ bʌ cheꞌ jini. Yom mi laꞌ 
cꞌuxbin lac Yum Dios.

12  Mi tsaꞌ laꞌ tʌtsꞌʌ laꞌ bʌ, mi tsaꞌ cajiyetla ti tem ajñel 
laꞌ wicꞌot jini tsaꞌ bʌ cʌleyob ti laꞌ lumal, mi tsaꞌ laꞌ chaꞌle 
ñujpuñel yicꞌotob, mi tsaꞌ laꞌ xʌbʌ laꞌ bʌ yicꞌotob, 13  yom mi 
laꞌ ñaꞌtan maꞌanix mi caj i chʌn chocob loqꞌuel ti laꞌ tojlel lac 
Yum Dios. Mi caj i soquetla. Mi caj i chuquetla cheꞌ bajcheꞌ ti 
yac. Mi caj i juꞌsʌbenet laꞌ pusicꞌal cheꞌ bajcheꞌ ti asiyal. Mi caj 
i yʌp laꞌ wut chaꞌan maꞌanix mi laꞌ chꞌʌmben isujm. Cheꞌ jini 
mi caj laꞌ jilel.

14 Wʌle mi caj c chʌmel cheꞌ bajcheꞌ pejtelel añoꞌ bʌ ti 
pañimil. Yom mi laꞌ ñaꞌtan ti pejtelel laꞌ pusicꞌal maꞌanic 
chuqui anto yom miꞌ tsꞌʌctiyel ti pejtelel chuqui tsiꞌ subeyetla 
lac Yum Dios. Tsaꞌix laj tsꞌʌctiyi. 15 Pero cheꞌ bajcheꞌ tsaꞌix 
tsꞌʌctiyi ti laꞌ tojlel pejtel jini tꞌan tsaꞌ bʌ i wʌn subeyetla lac 
Yum Dios, cheꞌʌch mi mejlel i yʌqꞌueñet laꞌ wubin pejtelel jini 
wocol tac cꞌʌlʌl miꞌ jisañetla loqꞌuel ti ili utsꞌat bʌ lum tsaꞌ bʌ 
i yʌqꞌueyetla. 16 Mi tsaꞌix laꞌ ñusʌbe jini xucꞌul bʌ i tꞌan lac 
Yum Dios tsaꞌ bʌ i yʌqꞌueyetla, chaꞌan mi laꞌ tsajcan diosteꞌ 
tac, chaꞌan mi laꞌ chꞌujutesan yambʌ dios tac, lac Yum mi caj i 

michꞌleñetla. Ora jach mi caj laꞌ jilel ti ili utsꞌat bʌ lum tsaꞌ bʌ 
i yʌqꞌueyetla. Cheꞌ tsiꞌ yʌlʌ Josué.

Cojix bʌ i tꞌan Josué

24  Josué tsiꞌ pʌyʌ tilel pejtelel jini israelob chaꞌan 
miꞌ tempañob i bʌ yaꞌ ti Siquem. Tsiꞌ pʌyʌ tilel jini 

añoꞌ bʌ i yeꞌtel yicꞌot tatʌlob ti Israel yicꞌot juezob yicꞌot jini 
waꞌchocobiloꞌ bʌ. Tsaꞌ ajñiyob tiꞌ tojlel Dios.

2  Josué tsiꞌ pejcayob ti pejtelelob: Lac Yum i Dios Israel woliꞌ 
yʌl: “Ti wajali tsaꞌ chumleyob laꞌ ñojteꞌelob yaꞌ ti junwejlel 
colem jaꞌ i cꞌabaꞌ Eufrates. Jiñʌch jini Taré, i tat Abraham 
yicꞌot Nacor. Tsiꞌ chꞌujutesayob diosteꞌ tac. 3  Joñon tsac pʌyʌ 
loqꞌuel laꞌ ñojteꞌel Abraham yaꞌ tiꞌ junwejlel jini colem jaꞌ 
Eufrates. Tsac pʌyʌ ñumel ti pejtelel i lumal Canaán. Tsac 
pꞌojlesʌbe i pꞌolbal cheꞌ bʌ tsa cʌqꞌue Isaac. 4 Tsa cʌqꞌue Isaac 
jini Jacob yicꞌot Esaú. Tsa cʌqꞌue Esaú jini wits tac i cꞌabaꞌ Seir 
chaꞌan miꞌ chꞌʌm ti wenta. Pero Jacob yicꞌot i yalobilob tsaꞌ 
jubiyob majlel ti Egipto.

5 Cheꞌ jini tsac choco majlel Moisés yicꞌot Aarón. Tsaꞌ tejchi 
wocol tiꞌ tojlel jini egiptojob chaꞌan jini tsaꞌ bʌ c chaꞌle tiꞌ 
tojlelob. Ti wiꞌil tsac chaꞌ pʌyʌ loqꞌuel c chaꞌañoꞌ bʌ. 6 Cheꞌ 
bʌ tsac pʌyʌ loqꞌuel laꞌ ñojteꞌelob ti Egipto tsaꞌ cꞌotiyetla ti 
colem jaꞌ i cꞌabaꞌ Chʌchʌc bʌ. Jini egiptojob tsiꞌ tsajcayob 
majlel laꞌ ñojteꞌelob ti carreta tac yicꞌot ti caballo tac cꞌʌlʌl 
ti Chʌchʌc bʌ Ñajb. 7 Cheꞌ bʌ tsaꞌ laꞌ pejcayon ti cꞌam bʌ tꞌan, 
tsa cotsa icꞌyochꞌan bʌ pañimil ti ojlil yaꞌ baꞌan israelob yicꞌot 
jini egiptojob. Tsac pʌyʌyob tilel ti jini colem ñajb chaꞌan mic 
jisañob ti jaꞌ. Wen jal tsaꞌ chumleyetla ti jochol bʌ lum, 8  cꞌʌlʌl 
tsac pʌyʌyetla tiꞌ lumal jini amorreojob, chumuloꞌ bʌ ti junwejl 
Jordán jaꞌ. Cheꞌ bʌ tsiꞌ chaꞌleyob guerra ti laꞌ tojlel, joñon tsa 
cʌcꞌʌ jini amorreojob ti laꞌ cꞌʌb. Tsaꞌ laꞌ chꞌʌmʌ ti laꞌ wenta i 
lumob, come tsac jisayob ti laꞌ tojlel. 9 Ti wajali cheꞌ yumʌlʌch 
Balac i yalobil Zipor tiꞌ tojlel moabob tsaꞌ cajiꞌ contrajiñob 
jini israelob. Tsiꞌ choco ti pʌyol Balaam i yalobil Beor chaꞌan 
miꞌ chꞌʌquetla. 10 Pero maꞌanic tsac jacꞌbe Balaam. Wersa 
tsiꞌ yʌqꞌueyetla i yutslel i tꞌan. Tsaj coltayetla loqꞌuel tiꞌ cꞌʌb 
Balaam.

11 Ti wiꞌil tsaꞌ cꞌaxiyetla ti Jordán jaꞌ. Tsaꞌ cꞌotiyetla ti 
Jericó. Jini añoꞌ bʌ ti Jericó tsiꞌ contrajiyetla. Tsa cʌcꞌʌyob 

ti laꞌ wenta. 12  Tsa cotsabeyob i bʌqꞌuen laꞌ contrajob chaꞌan 
miꞌ bʌcꞌñañetla. Jini chaꞌan tsac choco loqꞌuel jini chaꞌtiquil i 
yumob amorreojob. Mach yicꞌotic laꞌ wespada mi laꞌ jalʌjb tsaꞌ 
laꞌ chocoyob loqꞌuel. 13  Tsa cʌqꞌueyetla jini lum yaꞌ baꞌ maꞌanic 
tsaꞌ laꞌ chaꞌle eꞌtel. Tsaꞌ chumleyetla ti otot tac mach bʌ anic 
tsaꞌ laꞌ waꞌchoco. Woli laꞌ cꞌuxben i wut jini pʌcꞌʌbʌl yicꞌot i 
wut olivoteꞌ mach bʌ anic tsaꞌ laꞌ pʌcꞌʌ”, cheꞌen lac Yum.

14 Jini chaꞌan yom mi laꞌ bʌcꞌñan lac Yum. Yom mi laꞌ 
chꞌujutesan ti xucꞌul yicꞌot ti isujm. Yomix mi laꞌ choc i 
diosteꞌ tac laꞌ ñojteꞌelob tsaꞌ bʌ i chꞌujutesayob yaꞌ tiꞌ junwejl 
jini colem jaꞌ i cꞌabaꞌ Eufrates yicꞌot ti Egipto. Yom mi laꞌ 
chꞌujutesan lac Yum. 15 Mi mach utsꞌatic mi laꞌ qꞌuel cheꞌ 
mi laꞌ chꞌujutesan lac Yum, yajcanla wʌle majqui mi caj laꞌ 
chꞌujutesan, mi jini diosteꞌ tsaꞌ bʌ i chꞌujutesayob laꞌ ñojteꞌelob 
yaꞌ ti junwejl jini Eufrates, yicꞌot i diosteꞌ amorreojob añoꞌ bʌ 
ti ili lum baꞌ chumuletla. Pero joñon yicꞌot jini añoꞌ bʌ ti cotot 
mi caj lac chꞌujutesan lac Yum. Cheꞌ tsiꞌ yʌlʌ Josué.

16 Jini winicob xꞌixicob tsiꞌ yʌlʌyob: Mach yomic mij cʌy 
lojon lac Yum. Mach yomic mic chꞌujutesan lojon jini diosteꞌ 
tac, 17 come lac Yum Dios jiñʌch tsaꞌ bʌ i pʌyʌyonla loqꞌuel ti 
Egipto baꞌ tsiꞌ chaꞌleyob majtan eꞌtel lac ñojteꞌelob. Tsiꞌ pʌsʌ 
jini bʌbʌqꞌuen tac bʌ i pꞌʌtʌlel. Tsiꞌ cʌntayonla ti pejtelel jini 
bij baꞌ tsaꞌ ñumiyonla. Tsiꞌ coltayonla tiꞌ tojlel laj contrajob. 
18  Lac Yum tsiꞌ choco loqꞌuel pejtelel jini winicob xꞌixicob tiꞌ 
lum tac baꞌ tsaꞌ ñumiyonla. Joñon lojon mi caj lac chꞌujutesan 
lac Yum, come jiñʌch lac Dios. Cheꞌ tsiꞌ yʌlʌyob jini israelob.

19 Josué tsiꞌ subeyob jini winicob xꞌixicob: Mach mejlic laꞌ 
chꞌujutesan lac Yum, come chꞌujulʌch Dios, bʌcꞌñʌbilʌch jaꞌel. 
Maꞌanic mi caj i ñusʌbeñetla laꞌ mul cheꞌ mi laꞌ ñusʌben i 
tꞌan. 20 Mi tsaꞌ laꞌ cʌyʌ lac Yum, mi tsaꞌ laꞌ chꞌujutesa diosteꞌ 
tac, mi caj i yʌqꞌueñetla wocol. Mi caj i cʌyetla. Anquese tsiꞌ 
pʌsbeyetla i yutslel, mi caj i jisañetla, cheꞌen.

21 Jini winicob xꞌixicob tsiꞌ subeyob: Mach cheꞌiqui. Mi caj 
c chꞌujutesan lojon lac Yum, cheꞌob. 22  Josué tsiꞌ jacꞌbeyob: 
Jatetla tsaꞌix laꞌ subu laꞌ bʌ. Tsaꞌix laꞌ yajca lac Yum. Tsaꞌ laꞌ 
wʌlʌ mux caj laꞌ chꞌujutesan lac Yum, cheꞌen. Tsiꞌ yʌlʌyob: 
Tsaꞌix cʌcꞌʌ lojon c tꞌan, cheꞌob. 23  Josué tsiꞌ chaꞌ jacꞌbeyob: 
Yom mi laꞌ locꞌsan pejtelel jini diosteꞌ tac am bʌ laꞌ wicꞌot. 
Aqꞌuen laꞌ pusicꞌal lac Yum Dios i Dios Israel, cheꞌen. 24 Jini 

winicob tsiꞌ subeyob: Mi caj lac chꞌujutesan lac Yum Dios. Mi 
caj lac jacꞌben i tꞌan, cheꞌob.

25 Jini chaꞌan Josué tsiꞌ mele trato yicꞌotob ti jini jach bʌ 
qꞌuin. Yaꞌ ti Siquem tsiꞌ yʌqꞌueyob i tꞌan. 26  Josué tsiꞌ tsꞌijbu ili 
tꞌan tiꞌ juñilel i mandar Dios. Tsiꞌ chꞌʌmʌ jumpꞌejl colem xajlel 
chaꞌan miꞌ waꞌchocon yaꞌ ti yebal jini cꞌolol teꞌ. Jini teꞌ yaꞌan tiꞌ 
tꞌejl Tabernáculo. 27 Josué tsiꞌ subeyob ti pejtelelob: Testigojʌch 
ili xajlel, come wʌꞌʌch tsaꞌ tsictiyi baꞌan ili xajlel pejtelel tsaꞌ 
bʌ i subeyonla lac Yum. Mi tsaꞌ laꞌ cʌyʌ lac Dios, jini xajlel 
mi caj i tsictesan ti laꞌ tojlel, cheꞌen. 28  Cheꞌ jini tsiꞌ chocoyob 
sujtel, jujuntiquil tiꞌ lumal.

Tsaꞌ chʌmi Josué yicꞌot Eleazar 
(Jue. 2.6-10)

29 Cheꞌ bʌ tsaꞌ ujti pejtelel iliyi, tsaꞌ chʌmi Josué (i yalobil 
Nun), xꞌeꞌtel i chaꞌan lac Yum. Anix joꞌcꞌal yicꞌot lujumpꞌejl 
(110) i jabilel. 30 Tsiꞌ mucuyob tiꞌ lum Josué yaꞌ ti Timnatsera, 
am bʌ ti wits i cꞌabaꞌ Efraín, yaꞌ ti norte. Jini wits i cꞌabaꞌ 
Gaas an ti sur. 31 Jini israelob tsiꞌ meleyob chuqui yom lac Yum 
cheꞌ cuxul to Josué yicꞌot cheꞌ cuxul to jini añoꞌ bʌ i yeꞌtel 
cʌmbiloꞌ bʌ i chaꞌan pejtelel tsaꞌ bʌ i chaꞌle lac Yum tiꞌ tojlel 
israelob. 32  I bʌquel José, tsaꞌ bʌ i chꞌʌmʌyob loqꞌuel ti Egipto 
jini israelob, tsiꞌ chaꞌ mucuyob yaꞌ ti Siquem. Tsiꞌ mucuyob 
ti jini lum tsaꞌ bʌ i mʌñʌ Jacob tiꞌ tojlel i yalobilob Hamor. 
Hamor jiñʌch i tat Siquem. Jacob tsiꞌ tojo ti joꞌcꞌal tiñʌmeꞌ. 
Jini lum tsaꞌ cꞌaxi tiꞌ wenta i pꞌolbal José. 33  Tsaꞌ chʌmi Eleazar 
i yalobil Aarón. Tsiꞌ mucuyob yaꞌ ti jini bujtʌl tsaꞌ bʌ aqꞌuenti 
Finees i yalobil Eleazar yaꞌ ti wits i chaꞌan Efraín. 

Judá yicꞌot Simeón tsiꞌ mʌlbeyob jini rey Adonibezec

1  Cheꞌ bʌ tsaꞌ chʌmi Josué, jini israelob tsiꞌ cꞌajtibeyob lac 
Yum: ¿Majqui bʌ junmojt israelob yomob ñaxan majlel 

chaꞌan miꞌ chaꞌleñob guerra tiꞌ contra jini cananeojob? cheꞌob.
2  Lac Yum tsiꞌ jacꞌʌ: Laꞌ majlicob añoꞌ bʌ ti Judá. Joñon tsaꞌix 

cʌcꞌʌ jini lum tiꞌ wenta.
3  Jini ñucoꞌ bʌ ti Judá tsiꞌ subeyob ñucoꞌ bʌ ti Simeon, i 

yʌscun bʌ Judá: Yom mi laꞌ majlel quicꞌot lojon ti jini lum 
tsaꞌ bʌ aqꞌuentiyon lojon. Laꞌ lac chaꞌlen guerra tiꞌ tojlel 
jini cananeojob. Muqꞌuix c majlel lojon jaꞌel laꞌ wicꞌot yaꞌ ti 
jini lum tsaꞌ bʌ ajqꞌui ti laꞌ wenta. Cheꞌ jini, jini añoꞌ bʌ ti 
Simeón tsaꞌ majliyob yicꞌot. 4 Tsaꞌ majliyob jini añoꞌ bʌ ti Judá. 
Lac Yum tsiꞌ yʌcꞌʌ jini cananeojob yicꞌot jini fereseojob tiꞌ 
cꞌʌbob. Tsiꞌ mʌlbeyob i contrajob yaꞌ ti Bezec. Tsiꞌ tsʌnsayob 
lujumpꞌejl mil winicob. 5 Tsiꞌ tajayob jini rey Adoni Bezec yaꞌ 
ti Bezec. Tsiꞌ chaꞌleyob guerra tiꞌ contra. Tsiꞌ mʌlbeyob jini 
cananeojob yicꞌot jini ferezeojob. 6 Tsaꞌ putsꞌi jini rey Adoni 
Bezec. Tsiꞌ yajñesayob majlel. Tsiꞌ chucuyob. Tsiꞌ tsepbeyob 
loqꞌuel i ñaꞌal i cꞌʌb yicꞌot i ñaꞌal i yoc. 7 Adoni Bezec tsiꞌ yʌlʌ: 
Lujuntiquil i chʌncꞌal reyob tsepbil bʌ loqꞌuel i ñaꞌal i cꞌʌb 
yicꞌot i yoc tsiꞌ lotoyob i xejtꞌil c waj tsaꞌ bʌ yajli tic mesa. 
Cheꞌ bajcheꞌ tsac tumbeyob, cheꞌʌch tsiꞌ yʌqꞌueyon c toj Dios, 
cheꞌen. Tsiꞌ pʌyʌyob majlel ti Jerusalén. Yaꞌi tsaꞌ chʌmi.

I winicob Judá tsiꞌ chꞌʌmʌyob Jerusalén yicꞌot Hebrón
8  I winicob Judá tsiꞌ chaꞌleyob guerra tiꞌ contra Jerusalén. 

Tsiꞌ chꞌʌmʌyob Jerusalén. Tsiꞌ jisayob jini yaꞌ bʌ chumulob. Tsiꞌ 

puluyob jini tejclum. 9 Wiꞌilix jini soldadojob tsaꞌ majliyob ti 
guerra ti contra jini cananeojob chumuloꞌ bʌ ti wits tac yaꞌ ti 
sur yicꞌot yaꞌ ti joctʌl tac. 10 Jini i winicob Judá tsaꞌ majliyob ti 
guerra tiꞌ contra jini cananeojob chumuloꞌ bʌ yaꞌ ti Hebrón. (I 
cꞌabaꞌ ti ñaxan jiñʌch Quiriat Arba.) Tsiꞌ mʌlbeyob jini Sesai, 
Ahimán, yicꞌot Talmai.

Otoniel tsiꞌ mʌlbe Debir. Tsiꞌ chꞌʌmʌ Acsa 
(Jos. 15.15-19)

11 Ti wiꞌil tsaꞌ majliyob baꞌan jini chumuloꞌ bʌ ti Debir. I cꞌabaꞌ 
ti ñaxan jiñʌch Quiriat Sefer. 12  Tsiꞌ yʌlʌ Caleb: Majqui jach miꞌ 
chaꞌlen guerra ti Quiriat Sefer, mi tsiꞌ wersa chꞌʌmʌ, joñon mi 
caj cʌqꞌuen calobil Acsa chaꞌan miꞌ pʌy chaꞌan i yijñam, cheꞌen. 
13  Jini Otoniel i yalobil Cenaz i yijtsꞌiñʌch Caleb. Jiñʌch tsaꞌ 
bʌ mʌjli i chaꞌan. Jini chaꞌan Caleb tsiꞌ yʌqꞌue Acsa i yixicꞌal 
chaꞌan miꞌ pʌy. 14 Cheꞌ bʌ tsaꞌ cꞌoti Acsa baꞌan Otoniel, tsiꞌ sube 
chaꞌan miꞌ cꞌajtiben i lum i tat. Cheꞌ bʌ tsaꞌ jubi ti burro jini 
Acsa, Caleb tsiꞌ cꞌajtibe: ¿Chuqui a wom? cheꞌen.

15 Acsa tsiꞌ jacꞌʌ: Aqꞌueñon c majtan. Tsaꞌix a wʌqꞌueyon lum 
yaꞌ ti Neguev. Aqꞌueñon jaꞌel baꞌ miꞌ loqꞌuel jaꞌ, cheꞌen. Jini 
chaꞌan Caleb tsiꞌ yʌqꞌue lum baꞌ miꞌ loqꞌuel jaꞌ ti bujtʌl yicꞌot ti 
joctʌl.

Tsaꞌ mʌjliyob i chaꞌañob Judá yicꞌot Benjamín
16 I pꞌolbalob jini ceneo, i nijꞌal Moisés, tsaꞌ loqꞌuiyob ti 

tejclum i cꞌabaꞌ Palmeras temel yicꞌotob i pꞌolbal Judá. Tsaꞌ 
cꞌotiyob tiꞌ tiquiñal pañimil am bʌ ti Judá, am bʌ tiꞌ tojel Arad 
yaꞌ ti sur. Temel tsaꞌ chumleyob yicꞌot yaꞌ bʌ añob tiꞌ lumal. 
17 Temel tsaꞌ majliyob i winicob Judá yicꞌot i pꞌolbalob Simeón 
i yʌscun Judá. Tsaꞌ mʌjliyob i chaꞌan tiꞌ tojlel jini cananeojob 
añoꞌ bʌ ti Safat. Tsiꞌ jisayob jini tejclum. Tsiꞌ yotsʌbeyob i 
cꞌaba Horma (Jisaya). 18  Tsiꞌ chꞌʌmʌyob jaꞌel Gasa yicꞌot i lum, 
yicꞌot Ascalón yicꞌot i lum, yicꞌot Ecrón yicꞌot i lum. 19 Lac Yum 
tsiꞌ coltayob. Jini chaꞌan tsaꞌ mejli i mʌlbeñob jini añoꞌ bʌ ti 
wits tac. Pero maꞌanic tsaꞌ mejli i chocob loqꞌuel jini añoꞌ bʌ 
ti joctʌl bʌ lum, come añob i chaꞌan carreta tac melbil bʌ ti 
tsucu taqꞌuin. 20 Jini tejclum Hebrón tsaꞌ aqꞌuenti Caleb cheꞌ 
bajcheꞌ tsiꞌ yʌlʌ Moisés. Caleb tsiꞌ choco loqꞌuel jini uxtiquil 
i yalobilob Anac. 21 Jini benjamiñob maꞌanic tsiꞌ chocoyob 

loqꞌuel ti Jerusalén jini jebuseojob. Temel miꞌ chumtʌlob 
yicꞌotob cꞌʌlʌl wʌle.

José tsiꞌ chꞌʌmʌ Betel
22  Cheꞌ jaꞌel i pꞌolbalob José tsiꞌ chaꞌleyob guerra tiꞌ contra 

Betel. Lac Yum an yicꞌotob. 23  I pꞌolbalob José tsiꞌ chocoyob 
majlel winicob chaꞌan miꞌ tsajiñob pañimil yaꞌ ti Betel. I cꞌabaꞌ 
ili tejclum ti ñaxan jiñʌch Luz. 24 Jini chocbiloꞌ bʌ majlel tsiꞌ 
qꞌueleyob juntiquil winic woli bʌ ti loqꞌuel ti jini tejclum. Tsiꞌ 
subeyob: Pʌsbeñon lojon wʌle baqui an mucul bʌ i yochib 
ili tejclum. Cheꞌ jini maꞌanic mi caj c tsʌnsañet lojon, cheꞌob. 
25 Jini chaꞌan tsiꞌ pʌsbeyob i yochib jini tejclum. Tsiꞌ tsʌnsayob 
jini añoꞌ bʌ ti tejclum. Pero tsiꞌ yʌcꞌʌyob ti libre jini winic 
yicꞌot jini añoꞌ bʌ tiꞌ yotot. 26 Ti wiꞌil tsaꞌ majli jini winic tiꞌ 
lumal heteojob. Tsiꞌ mele jumpꞌejl tejclum yaꞌi. Tsiꞌ yotsʌbe i 
cꞌabaꞌ Luz. Jiñʌch i cꞌabaꞌ cꞌʌlʌl wʌle.

Manasés yicꞌot Efraín tsiꞌ chaꞌleyob guerra
27 Manasés maꞌanic tsiꞌ choco loqꞌuel jini chumuloꞌ bʌ ti 

Betseán mi jinic añoꞌ bʌ ti Taanac yicꞌot ti xchumtʌl tac, mi 
jinic añoꞌ bʌ ti Dor yicꞌot jini xchumtʌl tac, mi jinic añoꞌ bʌ 
ti Ibleam yicꞌot jini xchumtʌl tac, mi jinic añoꞌ bʌ ti Meguido 
yicꞌot jini xchumtʌl tac. Come jini cananeojob wersa yom 
chumtʌlob ti jini lum. 28  Cheꞌ bʌ tsiꞌ chꞌʌmʌyob wersa jini 
israelob, tsiꞌ yotsayob jini cananeojob ti xicꞌbil bʌ eꞌtel, pero 
maꞌanic tsiꞌ chocoyob loqꞌuel. 29 Cheꞌ jaꞌel jini efraiñob maꞌanic 
tsiꞌ chocoyob loqꞌuel jini cananeojob chumuloꞌ bʌ ti Gezer. 
Temel tsaꞌ chumleyob yicꞌotob.

Tsiꞌ chꞌʌmʌyob i lum yambʌ chʌnmojt
30 I polbalob Zabulón maꞌanic tsiꞌ chocoyob loqꞌuel jini 

chumuloꞌ bʌ ti Quitrón mi jinic chumuloꞌ bʌ ti Naalal. 
Temel tsiꞌ chaꞌleyob chumtʌl yicꞌot jini cananeojob, pero 
tsiꞌ yotsayob ti xicꞌbil bʌ eꞌtel. 31 I pꞌolbalob Aser maꞌanic tsiꞌ 
chocoyob loqꞌuel jini chumuloꞌ bʌ ti Aco mi jinic chumuloꞌ bʌ 
ti Sidón, mi ti Ahlab, mi ti Aczib, mi ti Helba, mi ti Afec, mi 
ti Rehob. 32  Tsaꞌ chumleyob jini aserob yicꞌot jini cananeojob 
ti jini lum. Maꞌanic tsaꞌ mejli i chocob loqꞌuel. 33  I pꞌolbalob 
Neftalí maꞌanic tsiꞌ chocoyob loqꞌuel jini chumuloꞌ bʌ ti 

Betsemes, mi jinic chumuloꞌ bʌ ti Betanat, pero temel tsaꞌ 
chumleyob yicꞌotob jini cananeojob ti jini lum. Jini chumuloꞌ 
bʌ ti Betsemes yicꞌot ti Betanat tsaꞌ ochiyob ti xicꞌbil bʌ eꞌtel 
tiꞌ tojlelob. 34 Jini amorreojob maꞌanic tsiꞌ cʌyʌyob ti chumtʌl 
i pꞌolbalob Dan ti joctʌl. Tsiꞌ chocoyob majlel cꞌʌlʌl ti wits tac. 
35 Jini amorreojob wersa tsaꞌ chumleyob ti Heres, ti Ajalón 
yicꞌot ti Saalbim, pero i pꞌolbalob José tsiꞌ wersa otsayob jini 
amorreojob ti xicꞌbil bʌ eꞌtel. 36 Yaꞌ jaxʌl i lum jini amorreojob 
yaꞌ ti jajp wits i cꞌabaꞌ Siñan. Tsaꞌ ñumi i cayajonlel ti Sela 
cꞌʌlʌl ti chan.

I yAngel lac Yum ti Boquim

2  I yAngel lac Yum tsaꞌ loqꞌui ti Gilgal. Tsaꞌ letsi majlel 
ti Boquim. Tsiꞌ yʌlʌ: Joñon tsac locꞌsayet ti Egipto. Tsa 

cotsayet ti jini lum cheꞌ bajcheꞌ tsac sube a ñojteꞌelob. Wersa 
miꞌ tsꞌʌctiyel jini tꞌan tsaꞌ bʌ c mele laꞌ wicꞌot. 2  Pero mach 
yomic mi laꞌ laj laꞌ tꞌan yicꞌot chumuloꞌ bʌ ti ili lum. Jembenla 
i yajñib i diosteꞌ, choꞌon. Pero jatetla maꞌanic tsaꞌ laꞌ jacꞌʌ 
c tꞌan. ¿Chucoch tsaꞌ laꞌ chaꞌle bajcheꞌ iliyi? 3  Jini chaꞌan, 
maꞌanic mi caj c choc loqꞌuel ti laꞌ tojlel jini tejclum tac. 
Muqꞌuix i yajñel cheꞌ bajcheꞌ asiyal ti laꞌ tojlel. Jini i diosob 
mi caj i yʌqꞌueñetla cabʌl laꞌ wocol. Cheꞌ tsiꞌ yʌlʌ i yAngel 
lac Yum. 4 Cheꞌ bʌ tsiꞌ yʌlʌ ili tꞌan i yAngel lac Yum tiꞌ tojlel i 
yalobilob israel, cꞌam tsiꞌ chaꞌle tꞌan jini tejclum. Tsaꞌ uqꞌuiyob. 
5 Jini chaꞌan tsiꞌ yotsʌbeyob i cꞌabaꞌ ili lum Boquim. Yaꞌi tsiꞌ 
pulbeyob i majtan lac Yum.

Tsaꞌ chʌmi Josué 
(Jos. 24.29-31)

6 Cheꞌ bʌ Josué tsiꞌ subeyob sujtel jini soldadojob israelob, tsaꞌ 
majli i chꞌʌmob i lum ti jujuntiquil. 7 Jini winicob xꞌixicob tsiꞌ 
chꞌujutesayob lac Yum cheꞌ cuxul to Josué yicꞌot jini ñoxoꞌ bʌ 
tsaꞌ bʌ ajniyob yicꞌot Josué. Tsiꞌ qꞌueleyob pejtelel jini ñuc bʌ i 
yeꞌtel lac Yum tsaꞌ bʌ i mele tiꞌ tojlel Israel. 8  Tsaꞌ chʌmi Josué 
cheꞌ anix lujumpꞌejl i wʌccꞌal (110) i jabilel. Josué (i yalobil 
Nun) jiñʌch xꞌeꞌtel i chaꞌan lac Yum. 9 Tsiꞌ mucuyob Josué yaꞌ 
ti lum i cꞌabaꞌ Timnatsera am bʌ ti wits i cꞌabaꞌ Efraín. An 
tiꞌ tojel jini wits i cꞌabaꞌ Gaas yaꞌ ti norte. 10 Tsaꞌ chʌmiyob 
pejtelel jini winicob xꞌixicob añoꞌ bʌ ti jini ora. Ti wiꞌil tsaꞌ 

pꞌojliyob yañoꞌ bʌ mach bʌ anic tsiꞌ cʌñʌyob lac Yum. Maꞌanic 
tsiꞌ cʌñʌyob i yeꞌtel lac Yum tsaꞌ bʌ i mele tiꞌ tojlel israelob.

Jini israelob tsiꞌ cʌyʌyob Dios
11 Jini israelob tsiꞌ chaꞌleyob jontolil tiꞌ tojlel lac Yum. Tsaꞌ 

caji i chꞌujutesañob jini dios Baal. 12  Tsiꞌ cʌyʌyob lac Yum, 
i Dios i ñojteꞌelob tsaꞌ bʌ i locꞌsayob tiꞌ lumal Egipto. Tsiꞌ 
tsajcayob majlel dios tac i chaꞌan yambʌ tejclumob am bʌ tiꞌ 
joytilel. Tsiꞌ chꞌujutesayob. Tsiꞌ techbeyob i michꞌajel lac Yum. 
13  Tsiꞌ cʌyʌyob lac Yum. Tsaꞌ caji i chꞌujutesañob Baal yicꞌot 
Astarot. 14 Tsaꞌ tili i michꞌajel lac Yum tiꞌ contra Israel. Tsiꞌ 
yʌcꞌʌyob tiꞌ cꞌʌb xujchꞌob tsaꞌ bʌ i chilbeyob i chubʌꞌan. Tsiꞌ 
choñoyob tiꞌ cꞌʌb i contrajob añoꞌ bʌ tiꞌ joytilel. Maꞌanic tsaꞌ 
mejliyob ti leto yicꞌotob i contra. 15 Baqui jach tsaꞌ majliyob, 
lac Yum tsaꞌ ajni tiꞌ contra chaꞌan miꞌ yubiñob wocol, come 
cheꞌʌch tsiꞌ yʌlʌ lac Yum. Cabʌl tsiꞌ yubiyob wocol cheꞌ bajcheꞌ 
tsiꞌ wʌn alʌ lac Yum.

16 Lac Yum tsiꞌ yʌqꞌueyob juezob tsaꞌ bʌ i coltayob loqꞌuel tiꞌ 
cꞌʌb i contrajob. 17 Pero maꞌanic tsiꞌ jacꞌbeyob i yaj coltayajob 
jaꞌel. Tsiꞌ tsajcayob dios tac. Tsiꞌ chꞌujutesayob. Tsiꞌ bʌcꞌ 
cʌyʌyob jini bij tsaꞌ bʌ i xʌñʌyob majlel i ñojteꞌelob tsaꞌ bʌ i 
jacꞌbeyob i mandar lac Yum. Maꞌanic tsiꞌ jacꞌbeyob lac Yum. 
18  Cheꞌ bʌ lac Yum tsiꞌ choco tilel juez, tsiꞌ coltayob cheꞌ cuxul 
to jini juez. Lac Yum tsiꞌ pꞌunta jini winicob xꞌixicob, come 
tsiꞌ yubibeyob i yajcʌn cheꞌ bʌ tsaꞌ ticꞌlʌntiyob chaꞌan jontoloꞌ 
bʌ. Lac Yum tsiꞌ coltayob cheꞌ cuxul to jini juez. 19 Cheꞌ bʌ 
tsaꞌ chʌmi jini juez, tsaꞌ caji i chaꞌ melob ñaxan bʌ i melbal. 
Ñumen leco tsiꞌ chaꞌleyob bajcheꞌ i ñojteꞌelob. Tsiꞌ tsajcayob 
yan tac bʌ dios. Tsiꞌ ñocchocoyob i bʌ tiꞌ tojlel. Maꞌanic tsiꞌ 
cʌyʌyob jontol bʌ i melbalob. Mach yomobic i cʌy jini bij 
woli bʌ i tsajcañob. 20 Tsaꞌ lejmi i michꞌajel lac Yum tiꞌ contra 
Israel. Tsiꞌ yʌlʌ: Ili tejclum tsiꞌ ñusa jini xucꞌul* bʌ tꞌan tsaꞌ bʌ 
c mele yicꞌot i ñojteꞌelob. Maꞌanic miꞌ jacꞌbeñoñob c tꞌan. 21 Jini 
chaꞌan maꞌanix mi caj c choc loqꞌuel jini yan tac bʌ tejclum 
tsaꞌ bʌ cʌle cheꞌ bʌ tsaꞌ chʌmi Josué. 22  Mi caj cʌcꞌ ti prueba 
jini israelob chaꞌan miꞌ tsictʌyel mi mux i chʌn jacꞌbeñoñob 
cheꞌ bajcheꞌ i ñojteꞌelob, o mi maꞌanic, cheꞌen. 23  Jini chaꞌan 
lac Yum maꞌanic tsiꞌ choco loqꞌuel ti junyajlel jini tejclum tac. 
Maꞌanic tsiꞌ yʌcꞌʌyob tiꞌ wenta israelob chaꞌan miꞌ jisañob.

Dios maꞌanic tsiꞌ choco loqꞌuel jini tejclum tac

3  Lac Yum tsiꞌ cʌyʌ cabʌl tejclum tiꞌ tojlel israelob chaꞌan 
miꞌ tsictiyel mi mux i chʌn jacꞌbeñob lac Yum jini 

israelob. Maxto i cʌñʌyobic guerra cheꞌ bajcheꞌ i tatob tsaꞌ 
bʌ ochiyob ti Canaán. 2  Jini chaꞌan lac Yum tsiꞌ yʌqꞌueyob i 
ñop guerra chaꞌan miꞌ pʌsbeñob i ñuclel maxto bʌ anic tsiꞌ 
qꞌueleyob. 3  Jiñobʌch i contrajob: jini filisteojob yicꞌot joꞌtiquil 
i yumob, jini cananeojob, yicꞌot jini sidoniojob, yicꞌot jini 
heteojob chumuloꞌ bʌ ti wits i cꞌabaꞌ Líbano yaꞌ ti jini wits 
Baal Hermón cꞌʌlʌl ti Hamat. 4 Lac Yum tsiꞌ cʌyʌyob chaꞌan 
miꞌ yʌcꞌob ti prueba Israel, chaꞌan miꞌ qꞌuejlel mi muqꞌuix 
i jacꞌob i mandar lac Yum cheꞌ bajcheꞌ tsiꞌ sube Moisés tiꞌ 
tojlel i ñojteꞌelob. 5 Jini chaꞌan tsaꞌ chumleyob israelob yicꞌot 
cananeojob yicꞌot heteojob yicꞌot amorreojob, yicꞌot ferezeojob, 
yicꞌot heteojob, yicꞌot jebuseojob. 6 Tsiꞌ pʌyʌyob xchꞌoc bʌ i 
yalobilob chaꞌan i yijñamob i yalobilob. Cheꞌ jaꞌel tsiꞌ sijiyob i 
yalobilob chaꞌan miꞌ pʌjyelob. Tsiꞌ chꞌujutesayob jini diosteꞌ tac.

Otoniel tsiꞌ colta loqꞌuel israelob tiꞌ cꞌʌb Cusan Risataim
7 Jini israelob tsiꞌ chaꞌleyob jontolil tiꞌ wut lac Yum, come 

tsaꞌ ñajʌyi i chaꞌañob lac Yum Dios. Tsiꞌ chꞌujutesayob jini 
baalob yicꞌot jini aserajob. 8  Jini chaꞌan lac Yum tsiꞌ wen 
michꞌleyob. Tsiꞌ yʌcꞌʌyob tiꞌ cꞌʌb jini rey Cusan Risataim, am 
bʌ ti Mesopotamia. Waxʌcpꞌejl jab jini israelob tsaꞌ ajniyob tiꞌ 
wenta Cusan Risataim. 9 Cheꞌ jini cꞌam tsiꞌ pejcayob lac Yum. 
Lac Yum tsiꞌ yʌcꞌʌ juntiquil juez chaꞌan miꞌ coltañob, jiñʌch 
Otoniel i yalobil Cenaz, i yijtsꞌin Caleb. 10 I yEspíritu lac Yum 
tsiꞌ yʌqꞌue i pꞌʌtʌlel chaꞌan miꞌ coltan Israel. Tsaꞌ loqꞌui majlel 
ti guerra. Lac Yum tsiꞌ yʌqꞌue i jisan Cusan Risataim jini i rey 
Siria. Otoniel tsiꞌ mʌlbe jini Cusan Risataim. 11 Chaꞌcꞌal jab 
tsaꞌ lajmi i ticꞌlʌntelob jini israelob cheꞌ cuxul to Otoniel. Tsaꞌ 
chʌmi Otoniel i yalobil Cenaz.

Aod tsiꞌ colta loqꞌuel israelob tiꞌ pꞌʌtʌlel Moab
12  Jini israelob tsaꞌ cajiꞌ chaꞌ melob chuqui jontol tiꞌ wut 

lac Yum. Jini chaꞌan lac Yum tsiꞌ yʌcꞌʌyob tiꞌ cꞌʌb Eglón, i 
rey Moab. 13  Eglón tsiꞌ laja i tꞌan yicꞌot jini amoñob yicꞌot jini 
amalecob. Tsiꞌ mʌlbeyob jini israelob. Tsiꞌ wersa chꞌʌmʌyob 

jini tejclum i cꞌabaꞌ Palmeras. 14 Jini israelob tsaꞌ ochiyob tiꞌ 
wenta Eglón, i rey Moab. Añob tiꞌ wenta waxʌclujumpꞌejl (18) 
jab.

15 Cꞌam tsiꞌ chaꞌleyob tꞌan jini israelob tiꞌ tojlel lac Yum. Lac 
Yum tsiꞌ yʌqꞌueyob juntiquil stsꞌej cꞌʌb chaꞌan miꞌ coltañob, 
jiñʌch Aod i yalobil Gera, i pꞌolbal Benjamín. Jini israelob tsiꞌ 
chocoyob majlel tojoñel baꞌan Eglón rey ti Moab. Tsiꞌ yʌcꞌʌyob 
tiꞌ cꞌʌb Aod. 16 Aod tsiꞌ mele jumpꞌejl alʌ machit chaꞌwejl bʌ i 
yej. I tamlel jiñʌch junxujcꞌubʌyel. Tsiꞌ cʌchʌ ti mal i pislel ti 
ñoj bʌ i yaꞌ. 17 Aod tsiꞌ yʌqꞌue tojoñel Eglón rey ti Moab. Wen 
jujpꞌem jini Eglón. 18  Cheꞌ bʌ ujtemix i yʌcꞌ jini tojoñel, tsiꞌ 
subeyob sujtel jini winicob tsaꞌ bʌ i cuchbeyob tilel jini tojoñel. 
19 Pero yaꞌ baꞌ miꞌ melob xajlel lʌcꞌʌl ti Gilgal tsiꞌ chaꞌ sutqꞌui i 
bʌ chaꞌan miꞌ chaꞌ majlel baꞌan Eglón. Aod tsiꞌ sube: An chuqui 
com c subeñet ti mucul, cheꞌen. Cheꞌ jini Eglón tsiꞌ subeyob 
loqꞌuel i yaj cʌntayajob. Tsaꞌ laj loqꞌuiyob. 20 Tsiꞌ bej lʌcꞌtesa i 
bʌ Aod, cheꞌ buchul jini rey baꞌ miꞌ ñusan ticwal tiꞌ chaꞌpꞌejlel 
bʌ piso. Aod tsiꞌ sube: An i tꞌan Dios com bʌ c sub ti a tojlel, 
cheꞌen. Tsaꞌ chꞌojyi Eglón baꞌ buchul. 21 Cheꞌ jini Aod ti tsꞌej bʌ 
i cꞌʌb tsiꞌ locꞌsa jini alʌ machit am bʌ ti ñoj bʌ i yaꞌ. Tsiꞌ jecꞌbe 
i ñʌcꞌ Eglón. 22  Pejtelel i yej yicꞌot i yoc jini alʌ machit tsaꞌ 
ochi majlel, come wen jujpꞌem. Maꞌanic tsaꞌ mejli i locꞌsan jini 
alʌ machit tiꞌ ñʌcꞌ. Jini i lewil tsiꞌ laj pixbe i yoc jini machit. 
Tsaꞌ caji ti cꞌunte yojlel loqꞌuel i soytaꞌ. 23  Tsaꞌ loqꞌui Aod ti 
corredor. Tsiꞌ ñupꞌu i tiꞌ jini otot. Tsiꞌ wen ñetꞌe jini puerta.

24 Cheꞌ bʌ tsaꞌ loqꞌui, tsaꞌ tiliyob i mozojob jini rey. Cheꞌ bʌ 
tsiꞌ qꞌueleyob ñupꞌul jini puerta, tsiꞌ yʌlʌyob: Ticꞌʌl woliꞌ cꞌaj 
i yo yaꞌ baꞌ tsʌwan bʌ tsalʌl, cheꞌob. 25 Ti wiꞌil tsaꞌ cajiyob ti 
bʌqꞌuen, come maꞌanic woliꞌ jajmel jini puerta. Tsiꞌ chꞌʌmʌyob 
jumpꞌejl llave. Tsiꞌ jamʌyob jini otot. Cheꞌ bʌ tsaꞌ ochiyob tsiꞌ 
tajayob jini rey ñolol ti lum, chʌmenix.

26  Cheꞌ bʌ tsaꞌ jalꞌayob, ajñel tsaꞌ loqꞌui majlel Aod. Tsaꞌ ñumi 
baꞌ miꞌ melob xajlel. Tsaꞌ majli ti putsꞌel ti Seirat. 27 Cheꞌ bʌ 
tsaꞌ cꞌoti yaꞌ tiꞌ wits i cꞌabaꞌ Efraín, tsaꞌ caji i wus jini xulub. 
Pejtelel israelob tsaꞌ jubiyob tilel ti wits tac yicꞌot Aod. Tsiꞌ 
yʌcꞌʌ i bʌ ti yumʌntel. 28  Tsiꞌ yʌlʌ: Tsajcañonla, come lac Yum 
tsaꞌix i yʌcꞌʌ ti laj cꞌʌb pejtelel laj contra ti Moab, cheꞌen. Tsiꞌ 
tsajcayob majlel. Tsiꞌ mʌctayob jini cꞌaxibʌl yaꞌ ti Jordán baꞌ 
miꞌ cꞌaxelob jini chꞌoyoloꞌ bʌ ti Moab. Maꞌanic tsiꞌ yʌcꞌʌyob 

ti cꞌaxel mi juntiquilic. 29 Ti jim bʌ ora tsaꞌ tsʌnsʌntiyob 
lujumpꞌejl mil moabob pꞌʌtʌloꞌ bʌ winicob yujiloꞌ bʌ guerra ti 
pejtelel. Maꞌanic tsaꞌ mejli ti putsꞌel mi juntiquilic. 30 Cheꞌʌch 
tsaꞌ peqꞌuesʌnti Moab ti jim bʌ ora tiꞌ pꞌʌtʌlel Israel. Chʌncꞌal 
jab maꞌanix i ticꞌlʌntelob jini israelob.

Samgar tsiꞌ colta israelob
31 Wiꞌilix Samgar i yalobil Anat tsiꞌ tsʌnsa lujuncꞌal i chaꞌbajcꞌ 

(600) filisteojob yicꞌot i nicoꞌ wacax. Cheꞌʌch tsiꞌ colta Israel.

Débora yicꞌot Barac tsiꞌ jisayob Sísara

4  Cheꞌ bʌ tsaꞌ chʌmi Aod, jini israelob tsaꞌ caji i chaꞌ melob 
chuqui jontol tiꞌ wut lac Yum. 2  Jini chaꞌan lac Yum tsiꞌ 

yʌcꞌʌyob tiꞌ wenta Jabín jini rey ti Canaán tsaꞌ bʌ i mele i 
yeꞌtel yaꞌ ti Hazor. I yum soldadojob ti Canaán jiñʌch Sísara 
tsaꞌ bʌ chumle ti Harosetgoim. 3 An i chaꞌan jini rey Jabín 
joꞌcꞌal i yuxbajcꞌ (900) carreta tac melbil bʌ ti tsucul taqꞌuin. 
Juncꞌalix jab woliꞌ yubiñob wocol jini israelob. Jini chaꞌan 
cꞌam tsaꞌ caji i pejcañob lac Yum.

4 Jini yumʌl ti Israel ti jim bʌ ora jiñʌch Débora, jini xꞌixic 
bʌ xꞌaltꞌan, i yijñam bʌ Lapidot. 5 Chumul ti yebal palma 
am bʌ ti yojlil Ramá yicꞌot Betel ti wits i cꞌabaꞌ Efraín. Jini 
israelob tsaꞌ tiliyob baꞌan Débora chaꞌan miꞌ tojꞌesʌntelob. 
6 Débora tsiꞌ choco ti pʌyol Barac i yalobil Abinoam am bʌ 
ti Cedes ti Neftalí. Tsiꞌ sube: Lac Yum, i Dios Israel, woliꞌ 
subeñet: “Tempan a winicob yaꞌ ti wits i cꞌabaꞌ Tabor. Tempan 
lujumpꞌejl mil winicob i pꞌolbal Neftalí yicꞌot i pꞌolbal Zabulón. 
7 Joñon mi caj c pʌybeñet tilel Sísara, i yum i soldadojob Jabín, 
yicꞌot pejtelel i carreta tac, yicꞌot i winicob yaꞌ ti paꞌ Cisón. Mi 
caj cʌcꞌob tiꞌ a wenta”, cheꞌen lac Yum. Cheꞌ tsiꞌ yʌlʌ Débora. 
8  Barac tsiꞌ jacꞌʌ: Mi mucꞌʌch a majlel quicꞌot, muꞌ cu c majlel. 
Mi maꞌanic maꞌ majlel, maꞌanic mic majlel, cheꞌen. 9 Débora tsiꞌ 
jacꞌʌ: Muꞌ cu c majlel a wicꞌot, pero yambʌ mi caj i qꞌuejlel ti 
ñuc cheꞌ miꞌ mʌjlel lac chaꞌan. Come lac Yum woliꞌ yʌcꞌ Sísara 
tiꞌ cꞌʌb xꞌixic, cheꞌen. Tsaꞌ majli Débora yicꞌot Barac cheꞌ bʌ tsaꞌ 
sujti ti Cedes. 10 Barac tsiꞌ tempa majlel lujumpꞌejl mil winicob 
i pꞌolbal Zabulón yicꞌot Neftalí. Débora tsaꞌ majli yicꞌotob.

11 Heber, jini ceneo, tsiꞌ tʌtsꞌʌ i bʌ tiꞌ tojlel yambʌ ceneojob i 
pꞌolbalob Hobab i nijꞌal Moisés. Tsaꞌ majli i waꞌchocon jini pisil 

bʌ i yotot yaꞌ ti Zaanaim am bʌ ti tꞌejl Cedes. 12  Tsaꞌ subenti 
Sísara majlemix Barac (i yalobil Abinoam) tiꞌ witsilel Tabor. 
13 Sísara tsiꞌ tempa pejtelel i carreta tac. An joꞌcꞌal i yuxbajcꞌ 
(900) i carreta melbil bʌ ti tsucu taqꞌuin yicꞌot pejtelel i 
winicob loqꞌuemoꞌ bʌ ti Harosetgoim. Tsaꞌ cꞌotiyob ti jini paꞌ 
am bʌ ti Cisón. 14 Débora tsiꞌ sube Barac: Chꞌojyen come ti ili 
qꞌuin lac Yum mi caj i yʌcꞌ ti a cꞌʌb jini Sísara. ¿Mach ba wolic 
i majlel lac Yum ti ñaxan tiꞌ tojel a wut? cheꞌen. Barac tsaꞌ 
jubi yaꞌ tiꞌ wits Tabor yicꞌot lujumpꞌejl mil winicob. 15 Lac Yum 
tsiꞌ bʌcꞌtesa majlel Sísara yicꞌot i carro tac, yicꞌot pejtelel i 
winicob. Sísara tsiꞌ cʌyʌ i carreta. Tsaꞌ putsꞌi. 16 Barac tsiꞌ tsajca 
majlel jini carreta tac yicꞌot soldadojob cꞌʌlʌl ti Aroset-goim. 
Pejtelel i winicob Sísara tsaꞌ tsʌnsʌntiyob. Maꞌanic tsaꞌ cʌle mi 
juntiquilic.

17 Sísara tsaꞌ majli ti ajñel ti pisil bʌ i yotot Jael i yijñam 
Heber jini ceneo, come maꞌanic guerra tiꞌ tojlel Jabin i rey 
Hazor yicꞌot Heber. 18  Cheꞌ bʌ tsiꞌ qꞌuele Jael yaꞌix tilel Sísara, 
tsiꞌ sube: Laꞌ ti cotot. Mach a chaꞌlen bʌqꞌuen, cheꞌen. Tsaꞌ tili. 
Tsaꞌ ochi tiꞌ yotot. Jael tsiꞌ moso yicꞌot pisil. 19 Sísara tsiꞌ yʌlʌ: 
Awocolic aqꞌueñon tsꞌitaꞌ jaꞌ chaꞌan mic jap, come tiquin c tiꞌ, 
cheꞌen. Jini Jael tsiꞌ jamʌ i yajñib leche. Tsiꞌ yʌqꞌue chaꞌan 
miꞌ jap. Ti wiꞌil tsiꞌ chaꞌ moso. 20 Sísara tsiꞌ sube: Waꞌi tiꞌ tiꞌ 
otot. Mi an majch miꞌ tilel, mi tsiꞌ cꞌajti: “¿Am ba majch tsaꞌ 
ochi ilayi?” mi cheꞌen, suben: “Maꞌanic”, cheꞌen Sísara. 21 Jael 
i yijñam Heber tsiꞌ chꞌʌmʌ jay bʌ i niꞌ teꞌ yicꞌot martillo. Cheꞌ 
wen wʌyʌl Sísara tsiꞌ sʌl jecꞌbe jini teꞌ tiꞌ pam cꞌʌlʌl tsaꞌ sojli ti 
lum. Maꞌanic tsiꞌ chaꞌ cañʌ i wut. Tsaꞌ chʌmi. 22  Barac woli to 
i tsajcan majlel Sísara. Tsaꞌ cꞌoti yaꞌ baꞌan Jael. Jael tsiꞌ sube: 
Laꞌ, mi caj c pʌsbeñet jini winic woli bʌ a sʌclan, cheꞌen. Tsaꞌ 
ochi. Tsiꞌ qꞌuele yaꞌan Sísara chʌmenix yicꞌot i niꞌ teꞌ tiꞌ pam.

23 Cheꞌ jini lac Yum tsiꞌ peqꞌuesa Jabín, rey ti Canaán, tiꞌ 
tojlel israelob. 24 I pꞌʌtʌlel jini israelob tsaꞌ pꞌojli tiꞌ contra 
Jabín jini rey ti Canaán cꞌʌlʌl jinto tsiꞌ jisayob.

I cꞌay Débora yicꞌot Barac

5  Ti jini qꞌuin Débora yicꞌot Barac (i yalobil Abinoam) tsiꞌ 
chaꞌleyob cꞌay bajcheꞌ jini:

 2 Laꞌ sujbic i ñuclel lac Yum. Wen chꞌejlob i yumob israelob.
Jini israelob tsiꞌ tsajcayob majlel ti guerra.

 3 Ubinla reyet bʌ la, ñichꞌtanla yumʌlet bʌ la.
Joñon mi caj j cꞌʌyin lac Yum.
Mi caj j cꞌʌyin salmo tac chaꞌan lac Yum, i Dios Israel.

 4 C Yum, cheꞌ bʌ tsaꞌ pʌyʌyon lojon loqꞌuel ti Seir,
Cheꞌ bʌ tsaꞌ pʌyʌyon lojon ñumel tiꞌ lumal edomob,
Jini lum tsaꞌ ñijcʌyi, jini panchan jaꞌel.
Jini tocal tsaꞌ pʌntʌyi ti jaꞌ.

 5 Tsaꞌ nijcʌyi Sinaí wits tiꞌ tojlel lac Yum
Chaꞌan yaꞌan lac Yum, i Dios Israel.

 6 Cheꞌ woli ti yumʌntel Samgar i yalobil Anat,
Chꞌijiyem jax jini colem bij tac.
Jini muꞌ bʌ i xʌñob toj bʌ bij tsiꞌ xʌñʌyob mucubij.

 7 Jochol tsaꞌ cʌle jini tejclum tac ti Israel, tsaꞌ tꞌox jojmiyob,
Jinto tsaꞌ chꞌojyiyon Déborajon.
Tsaꞌ caji c mel queꞌtel cheꞌ bajcheꞌ juntiquil ñaꞌʌl i chaꞌan Israel.

 8 Jini israelob tsiꞌ yajcayob tsijiꞌ bʌ dios tac. Tsaꞌ junyajlel 
pujchꞌiyob jini israelob.

Maꞌanic i yeꞌtʌjib soldadojob ti lac tojlel.
Maꞌanic mʌctʌjib, mi lanza tiꞌ tojlel chaꞌcꞌal mil israelob.

 9 Yumʌlob ti Israel, tijicña mij qꞌueletla.
Tsaꞌ laꞌ wʌcꞌʌ laꞌ bʌ chaꞌan mi laꞌ majlel laꞌ coltan Israel.
Laꞌ sujbic i ñuclel lac Yum.

 10 Yumʌlob cꞌʌchʌloꞌ bʌ ti sʌsʌc bʌ burro,
Yicꞌot buchuloꞌ bʌ tiꞌ tasil mal,
Yicꞌot xñumeloꞌ bʌ woliyoꞌ bʌ ti xʌmbal ñumel, subenla i 

ñuclel Dios.
 11 Nichꞌtanla i tꞌan música yaꞌ baꞌan cuxul bʌ jaꞌ.

Yaꞌi mi cajel laꞌ wʌl bajcheꞌ tsaꞌ mʌjli i chaꞌan lac Yum.
Tsaꞌ mʌjli i chaꞌan israelob,
I chaꞌañoꞌ bʌ lac Yum tsiꞌ chaꞌleyob marcha. Tsaꞌ ñumiyob 

tiꞌ tiꞌ tac tejclum.

 12 Cañʌ a wut, cañʌ a wut, Débora.
Cañʌ a wut, cañʌ a wut, cꞌʌyin cꞌay tac,
Chꞌojyen, Barac, i yalobilet bʌ Abinoam. Pʌyʌ majlel jini 

xcʌjchelob a chaꞌan.
 13 Cheꞌ jini tsaꞌ cajiyob ti majlel ti guerra jini utsꞌatoꞌ bʌ.

I tejclum lac Yum tsiꞌ xʌnʌ majlel i contrajin jini pꞌʌtʌloꞌ 
bʌ.

 14 Jini efraíñob tsaꞌ wersa ochiyob ti joctʌl.
Wiꞌilix tsaꞌ majli i pꞌolbalob Benjamín.
Jini yumʌlob i chaꞌan Maquir tsaꞌ tiliyob.
Jini añoꞌ bʌ i yeꞌtel tsaꞌ loqꞌuiyob ti Zabulón.

 15 Jini yumʌlob loqꞌuemoꞌ bʌ ti Isacar tsaꞌ majliyob yicꞌot 
Débora yicꞌot Barac.

Tsaꞌ ochi Barac ti joctʌl tiꞌ tojlel jini soldadojob.
Pero maꞌanic tsaꞌ majliyob i pꞌolbal Rubén.
Cabʌl tsiꞌ yʌcꞌʌyob i tꞌan tilem bʌ ti pusicꞌal.

 16 ¿Chucoch tsaꞌ cʌleyet ti corral tac, chaꞌan maꞌ wubin i tꞌan 
tiñʌmeꞌ?

Isujm mach tijicñayic i pꞌolbal Rubén.
Cabʌl woli ti tꞌan i pusicꞌal.

 17 Galaad tsaꞌ cʌle ti junwejl Jordán.
¿Chucoch tsaꞌ cʌle Dan ti barco tac?
Aser tsaꞌ cʌle tiꞌ tiꞌ mar.
Tsaꞌ cʌle baꞌ mi cꞌotel barco.

 18 I pꞌolbalob Zabulón tsiꞌ yʌcꞌʌyob i bʌ chaꞌan miꞌ 
chʌmelob.

Neftalí jaꞌel tsiꞌ yʌcꞌʌ i bʌ ti chʌmel ti bujtʌl tac.
 19 Tsaꞌ tiliyob reyob, tsiꞌ chaꞌleyob leto.

Jini reyob ti Canaán tsiꞌ chaꞌleyob guerra ti Taanac, tiꞌ tꞌejl 
jini pasib jaꞌ ti Meguido.

Maꞌanic tsiꞌ tajayob taqꞌuin.
 20 Yaꞌ ti panchan jini ecꞌ tac tsiꞌ chaꞌleyob guerra yilal.

Yaꞌ baꞌ woliyob ti xʌmbal tsiꞌ chaꞌleyob guerra tiꞌ contra 
Sísara.

 21 Tsiꞌ jexbayob majlel jini jaꞌ i cꞌabaꞌ Cisón.
C pusicꞌal, chaꞌlen xʌmbal ti cabʌl a pꞌʌtʌlel.

 22 Juꞌucña tsaꞌ la cubin i yoc caballo
Baꞌ woliꞌ ñumelob jini chꞌejl bʌ caballo.

 23 “Chocbil tiꞌ wut Dios jini tejclum Meroz”, cheꞌen i yAngel 
lac Yum.

Chocbilix jaꞌel i piꞌʌlob ti chumtʌl,
Come maꞌanic tsaꞌ tili i coltañob lac Yum
Tiꞌ contra jini pꞌʌtʌloꞌ bʌ.

 24 Wen tijicña Jael tiꞌ tojlel xꞌixicob,
I yijñam Heber jini ceneo.

Numen tijicña bajcheꞌ yambʌ xꞌixicob muꞌ bʌ i chumtʌlob 
ti pisil bʌ otot.

 25 Tsiꞌ cꞌajtibe jaꞌ, tsaꞌ aqꞌuenti lech.
Ti wen bʌ taza tsiꞌ yʌqꞌue crema.

 26 Tsiꞌ chꞌʌmʌ jay bʌ i niꞌ teꞌ.
Tsiꞌ chꞌʌmʌ martillo tiꞌ ñoj.
Tsiꞌ chꞌijbe i jol Sísara.
Tsiꞌ sʌl jecꞌbe i jol ti teꞌ.

 27 Tsaꞌ ñoj yajli tiꞌ yoc, ñʌchꞌʌl tsaꞌ cʌle.
Yaꞌ baꞌ tsaꞌ pʌcle, tsaꞌ chʌmi.

 28 I ñaꞌ Sísara tsaꞌ loqꞌui i qꞌuel tiꞌ tiꞌ otot.
Yaꞌ tiꞌ tiꞌ otot tsiꞌ yʌlʌ:
“¿Chucoch maꞌanic tsiquil miꞌ julel i carreta?
¿Chucoch miꞌ jalꞌan i tꞌan i yoc carreta?” cheꞌen.

 29 Juntiquil xchꞌoc am bʌ cabʌl i ñaꞌtibal tsiꞌ jacꞌʌ.
I ñaꞌ Sísara tsiꞌ jacꞌʌ jaꞌel:

 30 “¿Mach ba wolic i pucbeñob i bʌ jini chubʌꞌañʌl tsaꞌ bʌ i 
chꞌʌmʌyob?

Juntiquil o chaꞌtiquil xchꞌoc chaꞌan jujuntiquil soldado.
Jini chꞌʌlbil bʌ bujcʌl mi caj i chꞌʌm tilel Sísara,
Jochꞌbil bʌ bujcʌl am bʌ i tsꞌijbal tac
Cheꞌ bajcheꞌ miꞌ chꞌʌmob añoꞌ bʌ i yeꞌtel, cheꞌ miꞌ mʌjlelob 

i chaꞌan”, cheꞌen.
 31 Cheꞌʌch yom miꞌ laj jilelob a contrajob c Yum.

Pero jini muꞌ bʌ i cꞌuxbiñetob yom lajal i pꞌʌtʌlel bajcheꞌ 
qꞌuin cheꞌ miꞌ pasel.

Cheꞌʌch tsiꞌ chaꞌleyob cꞌay. Chaꞌcꞌal jab maꞌanic tsiꞌ yubiyob i 
ticꞌlʌntel jini israelob.

I pʌyol Gedeón

6  Jini israelob tsiꞌ chaꞌleyob chuqui jontol tiꞌ wut lac 
Yum. Jini chaꞌan lac Yum tsiꞌ yʌcꞌʌyob tiꞌ wenta Madián 

wucpꞌejl jab. 2  Cheꞌ añobix tiꞌ wenta Madián, tsiꞌ qꞌueleyob 
cabʌl wocol. Chaꞌan ti caj jini madiañob tsaꞌ caji i sʌclañob 
chꞌen tac ti wits baꞌ miꞌ yajñelob. 3 Cheꞌ bʌ tsiꞌ chaꞌleyob pacꞌ, 
tsaꞌ tiliyob madiañob yicꞌot amalecob, yicꞌot yañoꞌ bʌ chꞌoyoloꞌ 
bʌ tiꞌ pasibal qꞌuin chaꞌan miꞌ contrajiñob. 4 Cheꞌ bʌ tsaꞌ coli 
pacꞌ, tsiꞌ jisayob i wut jini pʌcꞌʌbʌl cꞌʌlʌl ti Gaza. Maꞌanic 
chuqui tsiꞌ cʌybeyob israelob chaꞌan miꞌ cꞌuxob, mi tiñʌmeꞌ, 

mi wacax, mi burro. 5 Come motocña tsaꞌ tiliyob yicꞌot i 
wacax yicꞌot pisil bʌ otot tac yicꞌot camello. Jomocñayob cheꞌ 
bajcheꞌ sajcꞌ. Tsaꞌ tili i chꞌʌmob pejtelel chubʌꞌañʌl ti jini lum. 
6 Cheꞌ jini tsaꞌ ochi ti pobre pejtelel israelob chaꞌan tiꞌ caj jini 
madiañob. Cꞌam tsiꞌ pejcayob lac Yum.

7 Cheꞌ bʌ tsiꞌ pejcayob lac Yum jini israelob ti cꞌam bʌ tꞌan 
tiꞌ caj madiañob, 8  lac Yum tsiꞌ chocbeyob tilel juntiquil 
xꞌaltꞌan. Tsiꞌ yʌlʌ: Lac Yum, i Dios Israel, woliꞌ yʌl: “Joñon 
tsac locꞌsayetla ti Egipto baꞌ woliyetla ti majtan eꞌtel. 9 Tsa 
cʌcꞌʌyetla ti libre cheꞌ añetla tiꞌ wenta egiptojob, yicꞌot cheꞌ 
añetla tiꞌ wenta yañoꞌ bʌ tsaꞌ bʌ i ticꞌlayetla. Tsac chocoyob 
loqꞌuel ti laꞌ tojlel. Tsa cʌqꞌueyetla i lum. 10 Tsac subeyetla: A 
Yumon, a Dioson. Mach miꞌ laꞌ bʌcꞌñan i diosob amorreojob baꞌ 
woliyetla ti chumtʌl, choꞌon, pero maꞌanic tsaꞌ laꞌ jacꞌʌ c tꞌan”. 
Cheꞌ tsiꞌ yʌlʌ lac Yum, cheꞌen jini xꞌaltꞌan.

11 Tsaꞌ tili i yAngel lac Yum. Tsaꞌ buchle ti yebal cꞌolol am 
bʌ ti Ofra, i chaꞌan Joás jini abiezer. Jini Gedeón (i yalobil 
Joás) woliꞌ tijcan trigo tiꞌ yotlel vino. Woliꞌ muc jini trigo 
chaꞌan maꞌanic miꞌ qꞌuelob jini madiañob. 12  I yAngel lac 
Yum tsaꞌ cꞌoti i pejcan. Tsiꞌ yʌlʌ: Wʌle lac Yum an a wicꞌot 
ti isujm. Wen chꞌejlet, cheꞌen. 13 Gedeón tsaꞌ caji i yʌl: Mi 
isujm wʌꞌ an lac Yum quicꞌot, ¿chucoch tsaꞌ ujti pejtelel ili 
wocol tic tojlel lojon? ¿Bacan tsiquil pejtelel i pꞌʌtʌlel tsaꞌ 
bʌ i pʌsbeyob c ñojteꞌel lojon? Tsiꞌ subeyon lojon bajcheꞌ tsiꞌ 
pʌyʌyob loqꞌuel ti Egipto. Lac Yum tsaꞌix i cʌyʌyon lojon. 
Tsaꞌix i yʌcꞌʌyon lojon ti jilel tiꞌ cꞌʌbob madiañob. Cheꞌ tsiꞌ 
yʌlʌ Gedeón. 14 Lac Yum tsiꞌ pʌsbe i yutslel. Tsiꞌ sube: Cucu, 
cꞌʌñʌ ili a pꞌʌtʌlel chaꞌan maꞌ coltan loqꞌuel jini israelob 
tiꞌ cꞌʌbob madiañob. Come joñonʌch muꞌ bʌ c choquet 
majlel, cheꞌen lac Yum. 15 Gedeón tsiꞌ yʌlʌ: C Yum, ¿bajcheꞌ 
mi mejlel j coltan jini israelob? Come pꞌumpꞌuñob c piꞌʌlob 
i pꞌolbalob Manasés. Joñon jaꞌel cojix bʌ i yalobilon c tat, 
cheꞌen. 16  Lac Yum tsiꞌ jacꞌbe: Añon a wicꞌot. Mi caj a laj 
jisan jini madiañob ti pejtelelob, cheꞌen. 17 Gedeón tsiꞌ sube: 
Mi utsꞌat maꞌ qꞌuelon awocolic pʌsbeñon i yejtal a pꞌʌtʌlel 
chaꞌan mic ñaꞌtan ti isujm tsaꞌ pejcayon jatet. 18  Ti wocol tꞌan 
mij cꞌajtibeñet, mach maꞌ cʌyon jinto mic chaꞌ julel cheꞌ mic 
chꞌʌmbeñet tilel a majtan, cheꞌen. Lac Yum tsiꞌ jacꞌbe: Mi caj 
c pijtañet jinto maꞌ chaꞌ julel, cheꞌen.

19 Gedeón tsaꞌ ochi i chajpan juncojt alʌ chivo yicꞌot waj 
melbil bʌ ti juncujch harina mach bʌ anic i levadurajlel. Tsiꞌ 
yotsa jini weꞌelʌl ti chiquib. Tsiꞌ yotsa i yaꞌlel ti pꞌejt. Cheꞌ 
bʌ tsaꞌ loqꞌui, tsaꞌ caji i yʌqꞌuen lac Yum yaꞌ ti yebal cꞌolol. 
20 Awilan i yAngel lac Yum tsiꞌ sube: Jini weꞌelʌl yicꞌot jini 
caxlan waj mach bʌ anic i levadurajlel yom maꞌ wʌcꞌ ila ti 
pam xajlel. Mulu yicꞌot i yaꞌlel, cheꞌen. Cheꞌʌch tsiꞌ mele cheꞌ 
bajcheꞌ tsaꞌ subenti Gedeón. 21 I yAngel lac Yum tsiꞌ sʌtsꞌʌ i 
cꞌʌb yicꞌot jini teꞌ chucul bʌ i chaꞌan. Cheꞌ bʌ tsaꞌ cꞌʌlʌ cꞌoti 
jini teꞌ yaꞌ baqui an jini weꞌelʌl yicꞌot jini waj, tsaꞌ loqꞌui cꞌajc 
yaꞌ ti xajlel. Tsiꞌ pulu jini weꞌelʌl yicꞌot jini caxlan waj mach 
bʌ anic i levadurajlel. Cheꞌ bʌ tsaꞌ ujti jini, tsiꞌ chaꞌ sʌtʌ i bʌ 
i yAngel lac Yum tiꞌ wut. 22  Cheꞌ bʌ tsiꞌ ñaꞌta Gedeón ti isujm 
jiñʌch i yAngel lac Yum tsaꞌ bʌ i pejca, tsiꞌ yʌlʌ: C Yum Dios, 
pꞌumpꞌuñon come tsaꞌix j qꞌuele lojon c bʌ yicꞌot i yAngel c 
Yum cheꞌ tic waꞌtʌlel. Mi caj c chʌmel, cheꞌen. 23 Lac Yum tsiꞌ 
jacꞌbe: Laꞌ ñʌchꞌlec a pusicꞌal. Mach a chaꞌlen bʌqꞌuen, come 
maꞌanic maꞌ cajel ti chʌmel, cheꞌen. 24 Jini chaꞌan Gedeón 
tsaꞌ caji i melben lac Yum i pulʌntib i majtan. Tsiꞌ yotsʌbe 
i cꞌabaꞌ Jehová Salom muꞌ bʌ i yʌl ti lac tꞌan: “Lac Yum miꞌ 
ñʌchꞌtesañonla”. Cꞌʌlʌl wʌle yaꞌto an ili pulʌntib yaꞌ ti Ofra 
baꞌan jini abiezerob.

25 Awilan ti jini jach bʌ acꞌʌlel lac Yum tsaꞌ cajiꞌ pejcan: 
Locꞌsan tat wacax tiꞌ potrero a tat, juncojt tat wacax am bʌ 
jumpꞌejl i jabilel. Yom maꞌ jem jini pulʌntib i chaꞌan Baal am 
bʌ tiꞌ yotot a tat. Bicꞌti topꞌo jini dios Asera yaꞌ bʌ lotol tiꞌ tꞌejl. 
26  Chaꞌ waꞌchocobeñon pulʌntib chaꞌan maꞌ wʌqꞌuen i majtan 
a Yum Dios tiꞌ pam jini xucꞌul bʌ xajlel. Tsolol yom jini xajlel 
tac. Pʌyʌ tilel jini wacax. Yom maꞌ pulbeñon c majtan yaꞌ ti 
pulʌntib. Pulu jini diosteꞌ Asera cheꞌ bajcheꞌ siꞌ, cheꞌen. 27 Jini 
chaꞌan Gedeón tsiꞌ pʌyʌ tilel lujuntiquil xꞌeꞌtelob i chaꞌan. Tsaꞌ 
caji i mel cheꞌ bajcheꞌ tsiꞌ sube lac Yum. Pero chaꞌan woliꞌ 
bʌcꞌñan i piꞌʌlob i tat yicꞌot yañoꞌ bʌ ti tejclum, maꞌanic tsiꞌ 
mele ti qꞌuiñil. Tsiꞌ mele ti acꞌʌlel.

28  Awilan cheꞌ ti sʌcꞌajel, cheꞌ bʌ tsaꞌ cajiyob ti chꞌojyel yaꞌ 
ti tejclum, tsiꞌ qꞌueleyob jejmenix jini pulʌntib i chaꞌan Baal. 
Tsepbilix jini diosteꞌ i cꞌabaꞌ Asera am bʌ tiꞌ tojel pulʌntib. 
Tsiꞌ qꞌueleyob jini wacax am bʌ jumpꞌejl i jabilel pulemix yaꞌ 
ti tsijiꞌ bʌ pulʌntib tsaꞌ bʌ poj ujti i mel. 29 Cheꞌ jini tsaꞌ caji 

i cꞌajtibeñob i bʌ: ¿Majqui tsiꞌ mele iliyi? cheꞌob. Cheꞌ bʌ tsaꞌ 
wen caji i cꞌajtiñob majqui tsiꞌ mele, tsaꞌ subentiyob: Gedeón 
(i yalobil Joás) jiñʌch tsaꞌ bʌ i mele, cheꞌob. 30 Jini chaꞌan jini 
winicob yaꞌ ti tejclum tsaꞌ tili i pejcañob Joás: Pʌyʌ loqꞌuel 
a walobil chaꞌan miꞌ chʌmel. Come tsaꞌix i jeme i pulʌntib 
Baal. Tsaꞌix i laj bicꞌti tsepe jini dios Asera am bʌ tiꞌ tojel 
jini pulʌntib, cheꞌob. 31 Jini Joás tsaꞌ caji i subeñob winicob 
tsaꞌ bʌ cꞌoti tiꞌ tojlel: ¿Muꞌ ba cajel laꞌ tech leto chaꞌan mi laꞌ 
coltan Baal? ¿Mach ba diosic chaꞌan miꞌ coltan i bʌ? Majqui 
jach yom i coltan Baal mi caj i chʌmel wʌle. Mi diosʌch jini 
Baal, laꞌ i bajñel chaꞌlen leto tiꞌ contra jini winic tsaꞌ bʌ i 
jembe i pulʌntib, cheꞌen. 32  Cheꞌ jini ti jim bʌ qꞌuin Joás tsiꞌ 
yotsʌbe i cꞌabaꞌ Gedeón ti Jerobaal, muꞌ bʌ i yʌl ti lac tꞌan: 

“Laꞌ i bajñel chaꞌlen leto jini Baal”, come Gedeón tsiꞌ jembe i 
pulʌntib.

33 Awilan pejtelel jini madiañob yicꞌot jini amalecob, yicꞌot 
jini añoꞌ bʌ tiꞌ pasibal qꞌuin junsujm jach tsiꞌ tempayob i bʌ. 
Tsaꞌ majli i tempañob i bʌ yaꞌ ti joctʌl i cꞌabaꞌ Jezreel. 34 Ti jim 
bʌ ora i yEspíritu lac Yum tsaꞌ cꞌoti tiꞌ tojlel Gedeón. Tsiꞌ wusu 
jini xulub. Pejtelel jini abiezerob tsaꞌ laj tiliyob. 35 Tsiꞌ choco 
majlel suboñelob tac ti lumal Manasés. Tsaꞌ caji i muchꞌquiñob 
i bʌ tiꞌ tojlel jaꞌel. Cheꞌ jaꞌel tsiꞌ choco majlel suboñelob ti Aser, 
yicꞌot ti Zabulón, yicꞌot ti Neftalí. Jini yaꞌ bʌ chumulob tsaꞌ 
tiliyob tiꞌ tojlel jaꞌel.

36 Cheꞌ jini Gedeón tsiꞌ sube Dios: Mi isujm mi caj a coltan 
jini israelob tic tojlel cheꞌ bajcheꞌ tsaꞌ wʌlʌ, 37 mi caj c locꞌsan 
i tsutsel tiñʌmeꞌ yaꞌ ti pam otot. Cheꞌ ti sʌcꞌajel mi achꞌ i 
tsutsel cheꞌ wen tiquin lum, mi caj c ñaꞌtan isujm mi caj 
a coltan Israel tic tojlel cheꞌ bajcheꞌ tsaꞌ subeyon, cheꞌen 
Gedeón. 38  Awilan cheꞌ bʌ tsaꞌ sʌcꞌa pañimil ti yijcꞌʌlal, tsaꞌ 
cajiꞌ yʌtsꞌben i yaꞌlel i tsutsel tsaꞌ bʌ achꞌa. Tsaꞌ bujtꞌi jumpꞌejl 
colem taza. 39 Cheꞌ jini Gedeón tsiꞌ chaꞌ sube lac Yum: Machme 
cajic a michꞌleñon c Yum chaꞌan wolic chaꞌ pejcañet yambʌ 
junyajl. Cojach yambʌ junyajl com j qꞌuel i yejtal a pꞌʌtʌlel 
yaꞌ tiꞌ tsutsel tiñʌme. Awocolic cheꞌ mi cʌcꞌ i tsutsel ti 
pañimil yom tiquin mi yajñel. Cojach yom miꞌ yʌchꞌan lum 
ti yeꞌeb, cheꞌen. 40 Ti jim bʌ acꞌʌlel Dios tsiꞌ mele cheꞌ bajcheꞌ 
tsiꞌ cꞌajtibe. Wen tiquin tsaꞌ cʌle i tsutsel. Cojach jini lum tsaꞌ 
achꞌa ti yeꞌeb.

Gedeón tsiꞌ jisa madiañob

7  Cheꞌ ti yijcꞌʌlal wen seb to tsaꞌ chꞌojyi Jorobaal, jiñʌch 
Gedeón, yicꞌot pejtelel jini winicob tsaꞌ bʌ pʌjyiyob 

tilel. Tsaꞌ majliyob cꞌʌlʌl tiꞌ loqꞌuib jaꞌ yaꞌ ti Harod. Yaꞌ añob 
madiañob ti jini bujtʌl i cꞌabaꞌ More. 2  Lac Yum tsiꞌ sube 
Gedeón: Ñumenix ti pꞌis jini soldadojob woliꞌ majlelob a wicꞌot. 
Mach mejlic cʌqꞌueñetla laꞌ jisan jini madiañob cheꞌ cabʌletla 
ame cheꞌ jini mi cajel i lon chañꞌesañob i bʌ jini israelob, ame 
cajic i yʌlob: “Tic bajñel pꞌʌtʌlel tsaꞌ mejli j coltan c bʌ”, ame 
lon cheꞌob. 3  Yom maꞌ subeñob: “Majqui jach an i bʌqꞌuen tiꞌ 
pusicꞌal laꞌ i cʌy ti ora jini wits Galaad”, cheꞌen. Cheꞌ jini cabʌl 
winicob tsaꞌ sujtiyob ti ora, chaꞌpꞌejl i chaꞌcꞌal mil (22,000). 
Tsaꞌ jach cʌleyob lujumpꞌejl mil winicob.

4 Lac Yum tsiꞌ chaꞌ sube Gedeón: Cabʌl to a winicob tsaꞌ 
bʌ cʌleyob. Pʌyʌyob majlel yaꞌ ti jaꞌ chaꞌan mic yajcʌbeñet 
jini weñoꞌ bʌ. Jini yajcʌbil bʌ c chaꞌan, jiñʌch yom bʌ miꞌ 
majlel a wicꞌot. Pero jini mach bʌ yajcʌbilic c chaꞌan mach 
mejlic ti majlel a wicꞌot, cheꞌen lac Yum. 5 Cheꞌ jini tsaꞌ caji ti 
majlel Gedeón yicꞌot pejtelel jini winicob yaꞌ ti jaꞌ. Lac Yum 
tsiꞌ sube Gedeón: Parte yom maꞌ wʌcꞌ pejtelel jini muꞌ bʌ i 
lochꞌob jaꞌ tiꞌ cꞌʌb chaꞌan miꞌ japob jaꞌ cheꞌ bajcheꞌ miꞌ lecꞌ 
jaꞌ tsꞌiꞌ. Cheꞌ jaꞌel parte yom maꞌ wʌcꞌ pejtel jini winicob muꞌ 
bʌ i ñoctʌlob ti lum chaꞌan miꞌ japob jaꞌ. 6  Joꞌlujuncꞌal (300) 
winicob tsiꞌ lochꞌoyob jaꞌ tiꞌ cꞌʌb chaꞌan miꞌ japob. Pejtelel i 
piꞌʌlob tsaꞌ ñocleyob chaꞌan miꞌ japob jaꞌ. 7 Lac Yum tsiꞌ sube 
Gedeón: Mi caj j cꞌʌn ili joꞌlujuncꞌal winicob chaꞌan mic jisan 
jini madiañob. Jiñobʌch tsaꞌ bʌ i lochꞌoyob jaꞌ tiꞌ cꞌʌb chaꞌan 
miꞌ japob. Mi caj cʌcꞌ ti laꞌ cꞌʌb jini madiañob. Laꞌix sujticob 
majlel tiꞌ yotot yañoꞌ bʌ winicob, cheꞌen lac Yum. 8  Gedeón tsiꞌ 
chꞌʌmʌ jini ucꞌum tac yicꞌot trompeta tac tiꞌ tojlel winicob. Tsiꞌ 
chaꞌ choco majlel ili israelob tiꞌ yototob. Cojach tsaꞌ cʌleyob 
jini joꞌlujuncꞌal winicob. Yaꞌ muchꞌulob jini madiañob ti joctʌl, 
yaꞌ ti entʌl.

9 Ti jim bʌ acꞌʌlel lac Yum tsiꞌ pejca: Chꞌojyen ti ora. Cucu yaꞌ 
baꞌ muchꞌulob jini madiañob, come tsaꞌix cʌcꞌʌyob ti a wenta 
chaꞌan maꞌ jisañob. 10 Mi an a bʌqꞌuen cheꞌ maꞌ bajñel majlel 
tiꞌ contra, pʌyʌ jubel Fura jini a waj eꞌtel, yaꞌ baꞌ tempʌbilob 
jini winicob. 11 Yaꞌi mi caj a wubin chuqui woliꞌ yʌlob. Cheꞌ 

jini mi caj a wutsi pꞌʌtꞌan chaꞌan maꞌ contrajiñob. Jini chaꞌan 
tsaꞌ jubi majlel yicꞌot Fura i yaj eꞌtel yaꞌ tiꞌ tiꞌ baꞌ muchꞌulob 
jini xcʌntayajob i chaꞌan Madián. 12  Awilan yaꞌ muchꞌulob 
ti joctʌl cabʌl madiañob yicꞌot amalecob, yicꞌot jini tilemoꞌ 
bʌ tiꞌ pasibal qꞌuin. Lajal i yonlel bajcheꞌ sajcꞌ. Yaꞌan bajcꞌʌl 
camello cheꞌ bajcheꞌ i yonlel i jiꞌil colem jaꞌ. 13  Cheꞌ bʌ tsaꞌ cꞌoti 
Gedeón ti lʌcꞌʌl, juntiquil winic woliꞌ suben i piꞌʌl chuqui 
tsiꞌ ñajle: Joñon tsac ñajle juncꞌojl waj. Woliꞌ jubel tilel baꞌ 
muchꞌquibilonla. Tsaꞌ cꞌʌlʌl jubi ti lac tojlel. Tsʌts tsiꞌ cuju 
jumpꞌejl pisil bʌ otot. Tsaꞌ chꞌaꞌ yajli, cheꞌen. 14 Yambʌ winic 
tsiꞌ jacꞌbe: Jiñʌch i pꞌʌtʌlel Gedeón (i yalobil Joás chꞌoyol bʌ ti 
Israel). Dios tsaꞌix i yʌcꞌʌ tiꞌ cꞌʌb Gedeón pejtelel jini madiañob 
chaꞌan miꞌ jisañob, cheꞌen.

15 Gedeón tsiꞌ yubi jini winic cheꞌ woliꞌ sub i ñajal yicꞌot 
cheꞌ woliꞌ tsictesan i sujmlel. Tsiꞌ ñocchoco i bʌ i chꞌujutesan 
lac Yum. Cheꞌ jini tsaꞌ chaꞌ cꞌoti baꞌ tempʌbilob jini israelob. 
Tsiꞌ subeyob: Chꞌojyenla ti ora, come lac Yum tsaꞌix i yʌcꞌʌ ti 
laj cꞌʌb pejtelel jini madiañob chaꞌan mi lac jisañob, cheꞌen 
Gedeón. 16  Tsaꞌ caji i mel ti uxmojt jini joꞌlujuncꞌal winicob. 
Ti jujuntiquil tsiꞌ yʌqꞌueyob trompeta yicꞌot ucꞌum baꞌ woliꞌ 
lejmel cꞌajc ti mal. 17 Gedeón tsiꞌ subeyob: Yom mi laꞌ wen qꞌuel 
bajcheꞌ mic mel. Cheꞌ yaꞌix añon ti junwejl baꞌ muchꞌulob, cheꞌ 
mic wus jini trompeta, cheꞌʌch yom miꞌ laꞌ mel jaꞌel. 18  Temel 
mi caj c wus jini trompeta joñon yicꞌot jini winicob muꞌ bʌ 
i majlelob quicꞌot. Cheꞌ jini yom mi laꞌ wus laꞌ trompeta yaꞌ 
tiꞌ joytʌlel baꞌ muchꞌulob. Yom mi laꞌ pejcan ti cꞌam bʌ tꞌan: 

“I chaꞌañon lac Yum yicꞌot Gedeón”, cheꞌetla. Cheꞌ tsiꞌ yʌlʌ 
Gedeón.

19 Cheꞌ jini tsaꞌ cꞌoti Gedeón yicꞌot jini joꞌcꞌal winicob yaꞌ ti 
junwejl baꞌ muchꞌulob jini madiañob. Woliꞌ qꞌuextañob i bʌ 
jini xcʌntayajob cheꞌ tiꞌ yojlil acꞌʌlel. Cheꞌ jini tsaꞌ caji i wusob 
jini trompeta tac. Tsiꞌ topꞌoyob jini ucꞌum tsaꞌ bʌ i chꞌʌmʌyob 
majlel. 20 Jini uxmojt soldadojob tsiꞌ wusuyob trompeta. Tsiꞌ 
topꞌoyob i yucꞌum. Ti tsꞌej bʌ i cꞌʌbob tsiꞌ chaꞌ chꞌʌmʌyob jini 
nich cꞌajc. Yaꞌ ti ñoj bʌ i cꞌʌbob tsiꞌ chucuyob majlel trompeta 
woli bʌ i wusob. Tsiꞌ chaꞌleyob oñel: I yespada lac Yum am 
bʌ tiꞌ wenta Gedeón, cheꞌob. 21 Cheꞌ jini ti jujuntiquil tsaꞌ 
waꞌleyob tiꞌ joytʌlel baꞌ muchꞌul jini winicob. Jini madiañob 
tsaꞌ loqꞌuiyob ti oñel chaꞌan miꞌ putsꞌelob. 22  Cheꞌ bʌ tsiꞌ 

wusuyob trompeta jini joꞌlujuncꞌal israelob, lac Yum tsiꞌ yʌqꞌue 
madiañob i wʌlʌc tsʌnsañob i bʌ tiꞌ tojlel i piꞌʌlob yaꞌ baꞌ 
tempʌbilob. Jini soldadojob tsaꞌ putsꞌiyob majlel ti Betsita, 
yaꞌ tiꞌ tojel Zerera, yicꞌot cꞌʌlʌl baꞌ jaxʌl i lumal Abelmehola 
ti Tabat. 23  Tsaꞌ pʌjyiyob tilel pejtelel israelob loqꞌuemoꞌ bʌ 
ti Neftalí, yicꞌot ti Aser, yicꞌot ti pejtelel Manasés. Tsaꞌ caji i 
yajñesañob majlel jini madiañob.

24 Gedeón tsiꞌ choco majlel suboñel tiꞌ tojlel pejtelel jini 
chumuloꞌ bʌ ti wits i cꞌabaꞌ Efraín. Tsiꞌ subeyob: Laꞌla chaꞌan 
mi laꞌ mʌctan jini madiañob yaꞌ baꞌ miꞌ cꞌaxelob ti Jordán 
jaꞌ cꞌʌlʌl ti Bet-bara, cheꞌen. Cheꞌ jini pejtelel jini winicob ti 
Efraín tsaꞌ pʌjyiyob tilel. Tsiꞌ mʌctayob jini cꞌaxib jaꞌ am bʌ 
ti Jordán cꞌʌlʌl ti Betbara. 25 Cheꞌ jini tsiꞌ chucuyob chaꞌtiquil 
i reyob jini madiañob, Oreb yicꞌot Zeeb. Tsiꞌ tsʌnsayob Oreb 
yaꞌ ti xajlel i cꞌabaꞌ Oreb. Jini Zeeb tsaꞌ tsʌnsʌnti yaꞌ baqui miꞌ 
chajpañob i yaꞌlel tsꞌusub i cꞌabaꞌ Zeeb. Tsiꞌ yajñesayob majlel 
jini madiañob. Wiꞌilix tsiꞌ wox cuchbeyob tilel i jol Oreb yicꞌot 
Zeeb tiꞌ tojlel Gedeón ti junwejl jini Jordán.

Gedeón tsiꞌ cʌchʌ i rey madiañob

8  Jini winicob ti Efraín tsaꞌ caji i subeñob Gedeón: 
¿Chucoch leco jax woli a mel? Maꞌanic tsaꞌ pʌyʌyon lojon 

cheꞌ bʌ tsaꞌ majliyetla ti guerra tiꞌ contra Madián, cheꞌob. 
Cabʌl tsaꞌ caji i yʌꞌleñob ti tsʌts bʌ tꞌan. 2-3  Jini chaꞌan Gedeón 
tsiꞌ subeyob: Mach yoque anic i cꞌʌjñibal jini tsaꞌ bʌ c chaꞌle, 
pero wen ñuc jini tsaꞌ bʌ laꞌ chaꞌle. Come lac Yum tsaꞌix i yʌcꞌʌ 
ti laꞌ cꞌʌb jini Oreb yicꞌot Zeeb, jini yumʌloꞌ bʌ ti Madián. Jini 
chaꞌan, ¿chuqui i cꞌʌjñibal jini tsaꞌ bʌ c chaꞌle? cheꞌen. Cheꞌ 
jini tsaꞌ lajmiyob i michꞌajel cheꞌ bʌ tsiꞌ yubiyob ili tꞌan.

4 Tsaꞌ chaꞌ tili Gedeón ti Jordán. Temel tsaꞌ cꞌaxi yicꞌot 
jini joꞌlujuncꞌal i winicob. Wen lujbeñobix, pero tsiꞌ chʌn 
ajñesayob i contrajob. 5 Cheꞌ jini tsaꞌ tiliyob ti Sucot. Gedeón 
tsiꞌ subeyob jini yaꞌ bʌ añob ti Sucot: Awocolic mic subeñetla 
aqꞌueñob chuqui miꞌ cꞌuxob yicꞌot chuqui miꞌ japob ili winicob 
añoꞌ bʌ quicꞌot, come wen lujbeñobix. Wolic toj sʌclan lojon 
jini Zeba yicꞌot Zalmuna, reyob ti Madián, cheꞌen. 6 Jini añoꞌ 
bʌ i yeꞌtel ti Sucot tsiꞌ yʌlʌyob: ¿Tsaꞌix ba ajqꞌui ti laꞌ wenta 
jini Zeba yicꞌot Zalmuna? ¿Yom ba mi cʌqꞌueñob waj a 
soldadojob cheꞌ maxto anic tsaꞌ laꞌ cʌchʌyob? cheꞌob. 7 Gedeón 

tsiꞌ jacꞌbeyob: Lac Yum mi caj i yʌcꞌ tij cꞌʌb lojon jini Zeba 
yicꞌot Zalmuna. Cheꞌ jini mi caj c jochꞌetla ti chꞌix ti pejtelel 
laꞌ bʌcꞌtal yaꞌ ti colem bʌ i tiquiñal pañimil, cheꞌen. 8  Tsaꞌ caji 
ti letsel majlel ti Peniel. Cheꞌ cꞌotemobix tsiꞌ cꞌajtibeyob i bʌl 
ñʌcꞌʌl. Pero jini añoꞌ bʌ ti Peniel lajal tsaꞌ caji i yʌlob cheꞌ 
bajcheꞌ jini añoꞌ bʌ ti Sucot. 9 Gedeón tsiꞌ subeyob jini añoꞌ bʌ 
ti Peniel: Jinto cheꞌ tsaꞌix mʌjli c chaꞌan, mux caj c chaꞌ sujtel 
tilel. Mi caj c jem jubel ili chan bʌ tsꞌajc, cheꞌen.

10 Ti jim bʌ ora yaꞌ añob Zeba yicꞌot Zalmuna ti Carcor temel 
yicꞌot joꞌlojuntiquil mil soldadojob. Jiñobʌch i colobal jini 
winicob tilemoꞌ bʌ tiꞌ pasibal qꞌuin. Tsaꞌ tsʌnsʌntiyob cheꞌ 
bajcheꞌ wʌccꞌal mil winicob yujiloꞌ bʌ guerra. 11 Tsaꞌ letsi tilel 
Gedeón yaꞌ ti bij baqui miꞌ ñumelob jini chꞌoyoloꞌ bʌ ti Noba 
yicꞌot ti Jogbeha yaꞌ tiꞌ pasibal qꞌuin, chumuloꞌ bʌ ti pisil bʌ 
otot. Gedeón tsiꞌ jisa jini soldadojob cheꞌ mach yʌxʌlobic i yo. 
12  Cheꞌ bʌ tsaꞌ putsꞌiyob Zeba yicꞌot Zalmuna, tsaꞌ caji i wersa 
ajñesañob majlel jinto tsaꞌ mejli i chucob jini chaꞌtiquil rey ti 
Madián. Jini yañoꞌ bʌ soldadojob tsaꞌ wen cajiyob ti putsꞌel.

13  Ti jim bʌ ora Gedeón (i yalobil Joás) tsaꞌ chaꞌ sujti ti 
guerra. Tsaꞌ sujti tiꞌ jajp wits i cꞌaba Heres. 14 Tsiꞌ chucu 
juntiquil chꞌiton winic chꞌoyol bʌ ti Sucot. Tsiꞌ cꞌajtibe i cꞌabaꞌ 
tac jini yumʌlob yicꞌot jini ñuc bʌ i yeꞌtel ti Sucot. Tsiꞌ yʌcꞌʌ 
ti tsꞌijbuntel ti jun. Tiꞌ pejtelel añob wuclujuntiquil i chʌncꞌal 
(77) winicob. 15 Cheꞌ bʌ tsaꞌ chaꞌ cꞌoti Gedeón yaꞌ ti Sucot, tsaꞌ 
caji i subeñob: Awilan wʌꞌix an jini Zeba yicꞌot Zalmuna. Tsaꞌ 
laꞌ wajleyon. Tsaꞌ laꞌ subeyon: “¿Anix ba ti laꞌ cꞌʌb jini Zeba 
yicꞌot Zalmuna? Yom ba mi cʌqꞌueñob i bʌl i ñʌcꞌ laꞌ winicob 
cheꞌ lujbeñob?” cheꞌetla, cheꞌen Gedeón. 16  Cheꞌ jini tsiꞌ chucu 
jini añoꞌ bʌ i yeꞌtel ti Sucot. Tsiꞌ juꞌsʌbeyob i pusicꞌal yicꞌot 
jini chꞌix yicꞌot tsajatun am bʌ tiꞌ tiquiñal pañimil. 17 Cheꞌ jaꞌel 
tsiꞌ wersa jeme jini chan bʌ tsꞌajc ti Peniel. Tsiꞌ tsʌnsayob jini 
winicob yaꞌi.

18  Gedeón tsiꞌ sube jini Zeba yicꞌot Zalmuna: ¿Bajcheꞌ yilal 
jini winicob tsaꞌ bʌ laꞌ tsʌnsa ti Tabor? cheꞌen. Tsiꞌ jacꞌbeyob: 
Cheꞌ bajcheꞌ jatet. Ti jujuntiquil cheꞌʌch yilal bajcheꞌ i yalobil 
rey, cheꞌob. 19 Gedeón tsiꞌ subeyob: Querañobʌch jini winicob. 
Melel mic subeñetla, come mic bʌcꞌñan jini cuxul bʌ lac 
Yum, tsaꞌic laꞌ wʌcꞌʌyob ti sujtel tiꞌ yotot, maꞌanic mic wersa 
tsʌnsañetla, cheꞌen. 20 Cheꞌ jini tsiꞌ sube Jeter jini ascuñʌl bʌ 

i yalobil: Chꞌojyen ti ora, tsʌnsañob, cheꞌen. Pero jini chꞌiton 
maꞌanic tsiꞌ botsꞌo i machit come tsiꞌ chaꞌle bʌqꞌuen, come 
chꞌiton to. 21 Zeba yicꞌot Zalmuna tsiꞌ subeyob: Chꞌojyen jatet, 
tsʌnsañon lojon, come winiquet lajal bajcheꞌ joñon lojon. Laꞌ 
chʌmicon lojon ti a pꞌʌtʌlel, cheꞌob. Jini chaꞌan tsaꞌ tejchi 
Gedeón. Tsiꞌ tsʌnsa Zeba yicꞌot Zalmuna. Tsiꞌ chꞌʌmʌ jini 
utsꞌatax bʌ tsucu taqꞌuin am bʌ tiꞌ bicꞌ i camello.

I yujtibal Gedeón
22  Jini israelob tsiꞌ subeyob Gedeón: Laꞌix ochiquet tic yum 

lojon, ti wiꞌil a walobil yicꞌot a buts, come tsaꞌix a coltayon 
lojon tiꞌ tojlel jini madiañob, cheꞌob. 23  Pero Gedeón tsiꞌ 
subeyob: Mach mejlicon ti ochel ti laꞌ yum, mi calobilic, 
come co jach lac Yum Dios mi caj laꞌ yuman. 24 Pero com 
cꞌajtibeñetla wocol tꞌan chaꞌan mi laꞌ wʌqꞌueñon jini oro 
tsaꞌ bʌ laꞌ taja ti jujuntiquil, cheꞌen. Come añob i chaꞌan 
wen utsꞌatax bʌ ujʌl melbil bʌ ti oro, come ismaelob jini 
winicob. 25 Tsiꞌ jacꞌbeyob: Ti pejtelel c pusicꞌal mi cʌqꞌueñet 
lojon, cheꞌob. Cheꞌ jini tsaꞌ caji i tʌsob pisil baꞌ tsiꞌ yʌcꞌʌyob 
jini uyaꞌʌl tac melbil bʌ ti oro tsaꞌ bʌ i tajayob ti jujuntiquil. 
26  Ti pejtelel i yalel jini oro tac tsaꞌ bʌ i cꞌajti añʌch i tojol 
cheꞌ bajcheꞌ lujuncꞌal mil peso. Parte an i chꞌʌjlil tac yicꞌot jini 
xotol tac bʌ tsucu taqꞌuin yicꞌot jini bujcʌl tac wen melbil bʌ 
tsaꞌ bʌ i cꞌʌñʌyob jini reyob ti Madián, yicꞌot jaꞌel jini xotol bʌ 
tsucu taqꞌuin tsaꞌ bʌ i yʌcꞌʌyob tiꞌ bicꞌ jini camello. 27 Gedeón 
tsaꞌ caji i mel jumpꞌejl efod* yicꞌot jini oro chaꞌan miꞌ choc 
majlel ti cʌntʌntel yaꞌ ti Ofra. Pejtelel jini israelob tsaꞌ caji 
i chꞌujutesañob jini efod cꞌʌlʌl jinto tsaꞌ sojqui jaꞌel Gedeón 
temel yicꞌot i yalobilob. 28  Cheꞌi tsaꞌ jisʌntiyob jini madiañob 
tiꞌ tojlel israelob. Maꞌanix tsaꞌ mejli i chʌn chꞌejlesañob i bʌ. 
Chaꞌcꞌal jab maꞌanix tsaꞌ ticꞌlʌntiyob jini israelob cheꞌ cuxul to 
Gedeón.

29 Cheꞌ bʌ tsaꞌ ujti pejtelel jini, Gedeón tsaꞌ chaꞌ sujti tiꞌ yotot. 
30 An lujuntiquil i chʌncꞌal i yalobilob Gedeón ti pejtelelob, 
come cabʌl i yixicob. 31 Tsiꞌ yʌqꞌue i yalobil jaꞌel juntiquil i 
yixic yaꞌ bʌ an ti Siquem. Tsiꞌ yotsʌbe i cꞌabaꞌ Abimelec. 32  Wen 
ñoxix tsaꞌ chʌmi Gedeón (i yalobil Joás). Yaꞌ tsaꞌ mujqui ti 
mucoñibʌl tiꞌ tꞌejl i tat i cꞌabaꞌ Joás, yaꞌ ti Ofra baꞌan jini 
abiezerob.

33  Pero cheꞌ chʌmenix Gedeón, jini israelob tsaꞌ chaꞌ caji i 
chꞌujutesañob jini dios Baal. Tsiꞌ diosiyob jini Baalberit. 34 Jini 
israelob maꞌanix tsiꞌ chʌn ñaꞌtayob lac Yum Dios. Maꞌanix 
tsiꞌ chʌn ñaꞌtayob jaꞌel mi jiñʌch lac Yum tsaꞌ bʌ i coltayob 
tiꞌ tojlel i contrajob. 35 Maꞌanix tsiꞌ wen pejcayob i yalobilob 
Jerobaal am bʌ i cꞌabaꞌ ti Gedeón, anquese Gedeón tsiꞌ wen 
coltayob cheꞌ woliyob ti wocol.

I yumʌntel Abimelec

9  Jini Abimelec (i yalobil Jerobaal) tsajni ti Siquem 
baꞌan i piꞌʌlob i ñaꞌ. Tsiꞌ subeyob: 2  Laꞌ wocolic subenla 

jini winicob ti Siquem: “¿Yom ba miꞌ chaꞌleñob yumʌl jini 
lujuntiquil i chʌncꞌal i yalobilob Jerobaal? ¿Mach ba yomic 
miꞌ yochel juntiquil jach ti yumʌl?” cheꞌetla. Yom mi laꞌ wen 
ñaꞌtan lac piꞌʌl jach lac bʌ, junlajal lac ñojteꞌel yicꞌot lac 
lumal, cheꞌen Abimelec. 3  Jini i yichañob tsaꞌ caji i pejcañob 
jini winicob añoꞌ bʌ ti Siquem cheꞌ bajcheꞌ tsaꞌ subentiyob. 
Jini winicob tsiꞌ yʌlʌyob utsꞌat mi yochel Abimelec tiꞌ yumob, 
come i piꞌʌlob i bʌ. 4 Cheꞌ jini tsiꞌ yʌqꞌueyob lujumpꞌejl i 
chʌncꞌal sʌsʌc taqꞌuin loqꞌuem tiꞌ templo Baalberit. Abimelec 
tsiꞌ cꞌʌñʌ jini taqꞌuin chaꞌan miꞌ pʌy jini winicob mach bʌ 
añobic i ñaꞌtʌbal yicꞌot mach bʌ añobic i cꞌʌjñibal. Tsaꞌʌch 
i jacꞌʌyob. 5 Cheꞌ bʌ tsaꞌ chaꞌ tili Abimelec tiꞌ yotot i tat yaꞌ 
ti Ofra, tsiꞌ tsʌnsa pejtel i yerañob anquese juntiquil jach i 
tatob i cꞌabaꞌ Jerobaal, tsaꞌ bʌ i cʌyʌ lujuntiquil i chʌncꞌal i 
yalobilob. Yaꞌ ti jini jach bʌ xajlel tsaꞌ laj tsʌnsʌntiyob. Pero 
tsaꞌ cʌle Jotam i xut alob Jerobaal, come tsaꞌ putsꞌi. 6 Tsaꞌ 
caji i laj tempañob i bʌ añoꞌ bʌ ti Siquem yicꞌot ti Betmilo 
yaꞌ baꞌan jini ñoxix bʌ cꞌolol teꞌ am bʌ ti Siquem chaꞌan miꞌ 
waꞌchocoñob Abimelec ti rey.

7 Cheꞌ bʌ tsaꞌ subenti Jotam, tsaꞌ majli ti chan bʌ wits i 
cꞌabaꞌ Gerizim. Cꞌam tsaꞌ caji ti tꞌan. Tsiꞌ subeyob jini añoꞌ bʌ 
ti Siquem: Yom mi laꞌ ñichꞌtʌbeñon c tꞌan chaꞌan cheꞌ jini 
miꞌ ñichꞌtañetla lac Yum. 8  Awilan jiñʌch jumpꞌejl lajiya. Jini 
teꞌ tac tsiꞌ ñaꞌtayob i yajcan i rey. Tsiꞌ subeyob jini olivoteꞌ: 

“Chaꞌlen a yumʌntel tic tojlel lojon”, cheꞌob. 9 Pero jini olivoteꞌ 
tsiꞌ jacꞌʌ: “¿Yom ba mij cʌy c mel aceite muꞌ bʌ i yʌqꞌuen i 
wenlel Dios yicꞌot i wenlel winicob chaꞌan mi cotsan c bʌ tiꞌ 
yum yan tac bʌ teꞌ?” cheꞌen. 10 Jini teꞌ tac tsiꞌ subeyob higuera 

teꞌ: “Yom maꞌ wochel jatet tic rey lojon”, cheꞌob. 11 Jini higuera 
teꞌ tsiꞌ jacꞌʌ: “¿Yom ba mij cʌy c mel jini tsaj bʌ c wut chaꞌan 
mi cochel ti yumʌl tiꞌ tojlel yan tac bʌ teꞌ?” cheꞌen. 12  Ti wiꞌil 
jini teꞌ tac tsiꞌ subeyob i yʌqꞌuil tsꞌusub: “Yom maꞌ chaꞌlen 
yumʌl jatet tic tojlel lojon”, cheꞌob. 13  Pero jini i yʌqꞌuil tsꞌusub 
tsiꞌ jacꞌbeyob: “¿Yom ba mij cʌy c wut muꞌ bʌ i mulan Dios 
yicꞌot winicob chaꞌan miꞌ yumañon yambʌ teꞌ?” cheꞌen. 14 Jini 
chaꞌan, jini teꞌ tac tsiꞌ subeyob jini chꞌixteꞌ: “Wʌle chꞌixteꞌ, 
chaꞌlen a yumʌntel jatet tic tojlel lojon”, cheꞌob. 15 Jini chꞌixteꞌ 
tsiꞌ jacꞌbeyob jaꞌel: “Mi ti isujm woli laꞌ yajcañon chaꞌan 
mic chaꞌlen yumʌntel ti laꞌ tojlel, laꞌla tic tojlel. Yom mi laꞌ 
peqꞌuesan laꞌ bʌ chaꞌan mi laꞌ wajñel ti cʌxñʌlel. Mi mach 
laꞌ womic, laꞌ loqꞌuic cꞌajc baꞌ añon. Laꞌ i laj jisan jini colem 
chꞌujteꞌ tac am bʌ ti Líbano”, cheꞌen. Cheꞌ tsiꞌ yʌlʌ Jotam.

16  Jotam tsiꞌ chʌn subeyob jini chꞌoyoloꞌ bʌ ti Siquem: Jini 
chaꞌan wʌle yom mi laꞌ ñaꞌtan mi toj, mi utsꞌat, bajcheꞌ tsaꞌ 
laꞌ mele cheꞌ bʌ tsaꞌ laꞌ waꞌchoco ti rey Abimelec. Yom mi 
laꞌ ñaꞌtan mi woli laꞌ cꞌuxbin o mi woli laꞌ tsꞌaꞌlen i piꞌʌlob 
Gedeón. 17 Come c tat tsiꞌ chaꞌle guerra chaꞌan miꞌ coltañetla. 
Tsiꞌ ñaꞌta i yʌcꞌ i bʌ ti jilel chaꞌan mi laꞌ loqꞌuel tiꞌ cꞌʌb jini añoꞌ 
bʌ ti Madián. 18  Pero wʌle tsaꞌix tejchiyetla tiꞌ contra i piꞌʌlob 
c tat. Tsaꞌix laꞌ tsʌnsa jini chꞌiton bʌ i yalobilob. Jumpꞌejl jach 
xajlel tsaꞌ laꞌ cꞌʌñʌ laꞌ tsʌnsan jini lujumpꞌejl i chʌncꞌal (70) 
winicob querañoꞌ bʌ. Tsaꞌix laꞌ waꞌchoco ti rey Abimelec i 
yalobil bʌ i criada Gedeón laꞌ piꞌʌlʌch. 19 ¿Cheꞌ ba yom melol 
ti isujm? ¿Utsꞌat ba chuqui tsaꞌ laꞌ melbe Jerobaal yicꞌot i 
yalobilob? Mi jumpꞌejl laꞌ pusicꞌal, mi toj, yom mi laꞌ wubin 
i tijicñʌyel laꞌ pusicꞌal yicꞌot Abimelec. Cheꞌ jaꞌel laꞌ i yubin i 
tijicñʌyel Abimelec laꞌ wicꞌot. 20 Pero mi mach wenic bajcheꞌ 
tsaꞌ laꞌ mele, laꞌ tilic cꞌajc loqꞌuem bʌ baꞌan Abimelec. Laꞌ i 
jisan pejtelel añoꞌ bʌ ti Siquem yicꞌot añoꞌ bʌ ti Milo. Laꞌ wersa 
loqꞌuic tilel cꞌajc jaꞌel baꞌan añoꞌ bʌ ti Siquem yicꞌot ti Milo 
chaꞌan miꞌ jisan jini Abimelec. Cheꞌ tsiꞌ yʌlʌ Jotam. 21 Jotam 
tsaꞌ mejli ti colel. Tsaꞌ putsꞌi majlel cꞌʌlʌl ti Beer. Yaꞌ tsaꞌ chʌn 
ajni chaꞌan woliꞌ bʌcꞌñan Abimelec i yʌscun.

22  Uxpꞌejl jab tsiꞌ mele i yeꞌtel Abimelec tiꞌ tojlel israelob. 
23  Lac Yum tsiꞌ choco tilel jontol bʌ espíritu chaꞌan miꞌ 
contrajiñob i bʌ Abimelec yicꞌot jini winicob yaꞌ ti Siquem, 
24 chaꞌan miꞌ qꞌuextʌbentel i mul Abimelec yicꞌot jini winicob 

añoꞌ bʌ ti Siquem, come tsiꞌ tsʌnsayob jini lujuntiquil i 
chʌncꞌal i yerañob Abimelec. 25 Jini winicob añoꞌ bʌ ti 
Siquem tsiꞌ chijtayob Abimelec yaꞌ ti bij tac am bʌ ti wits. Tsiꞌ 
chaꞌleyob xujchꞌ. Tsaꞌ subenti Abimelec.

26  Jini Gaal (i yalobil Ebed) tsaꞌ tili ti chumtʌl ti Siquem 
yicꞌot i yerañob. Jini añoꞌ bʌ ti Siquem tsiꞌ qꞌueleyob ti ñuc. 
27 Tsaꞌ caji i tucꞌob jini tsꞌusubil. Tsiꞌ petsꞌeyob jini tsꞌusub 
chaꞌan miꞌ melob qꞌuin. Tsaꞌ ochiyob ti templo baꞌan i diosteꞌ 
tac. Tsaꞌ cajiyob ti weꞌel ti uchꞌel. Tsaꞌ caji i wen pꞌajob 
Abimelec. 28  Gaal (i yalobil Ebed) tsiꞌ yʌlʌ: ¿Majqui jini 
Abimelec? Joñonla chumulon bʌ la ti Siquem, ¿chucoch mi lac 
melben chuqui yom Abimelec? ¿Mach ba i yalobilic Jerobaal? 
¿Mach ba jinic Zebul i yaj eꞌtel? Utsꞌat mi lac melben i yeꞌtel i 
winicob Hamor come Hamor i tat Siquem. Pero mach yomix 
mi lac melben i yeꞌtel Abimelec. 29 Utsꞌatax añobic tic wenta 
ili winicob. Cheꞌic jini ti ora jach mic choc loqꞌuel Abimelec. 
Cheꞌic jini mic suben Abimelec: “Yom maꞌ wonꞌesan a 
soldadojob. Laꞌ laj contrajin lac bʌ”, choꞌon. Cheꞌ tsiꞌ yʌlʌ Gaal.

30 Zebul gobernador bʌ yaꞌ ti tejclum tsiꞌ yubibe i tꞌan. Tsaꞌ 
wen michꞌa chaꞌan i tꞌan Gaal (i yalobil Ebed), come tsiꞌ yʌlʌ 
laꞌ tsʌnsʌntic Abimelec. 31 Cheꞌ jini, Zebul tsiꞌ mucu choco 
majlel suboñel baꞌan Abimelec. Tsiꞌ sube: Awilan jini Gaal 
temel yicꞌot i piꞌʌlob tsaꞌ tili i xicꞌob winicob ti Siquem chaꞌan 
miꞌ contrajiñetob, cheꞌen. 32  Jini chaꞌan yom maꞌ tejchel wʌle 
ti acꞌʌlel, temel yicꞌot a winicob. Pijtanla tiꞌ pat tejclum. 33  Cheꞌ 
wolix ti sʌcꞌan pañimil yom seb maꞌ tejchel yicꞌot a soldadojob. 
Cheꞌ miꞌ loqꞌuel Gaal yicꞌot i winicob ti a contra, jisañob 
bajcheꞌ jach a wom, cheꞌen.

34 Jini chaꞌan cheꞌ ti acꞌʌlel tsaꞌ chꞌojyi Abimelec temel yicꞌot 
pejtelel i winicob. Tsiꞌ tꞌoxoyob i bʌ ti chʌnmojt tiꞌ joytʌlel 
jini tejclum. 35 Cheꞌ bʌ tsaꞌ caji i loqꞌuel Gaal ti tejclum, cheꞌ 
yaꞌix waꞌal tiꞌ tiꞌ jini tejclum, tsaꞌ bʌcꞌ loqꞌui Abimelec yicꞌot 
i soldadojob yaꞌ baꞌ muculob. 36 Gaal tsiꞌ qꞌuele jini winicob. 
Tsiꞌ sube Zebul: Ix añob winicob ti wits. Woliꞌ jubelob tilel, 
cheꞌen. Zebul tsiꞌ jacꞌbe: Lajal wolaꞌ qꞌuel i yʌxñʌlel teꞌel cheꞌ 
bajcheꞌ winicob, cheꞌen. 37 Gaal tsaꞌ chaꞌ caji ti tꞌan: Awilan ix 
an winicob woli bʌ i jubelob tilel ti wits. Yambʌ junmojt woliꞌ 
ñumelob baꞌan jini teꞌ baꞌ miꞌ pejcʌntelob jini payxo xꞌaltꞌañob, 
cheꞌen. 38  Zebul tsiꞌ jacꞌbe: ¿Mach ba anic tsaꞌ wʌlʌ jatet: 

“¿Majqui jini Abimelec? ¿Chucoch mi lac melben chuqui yom?” 
cheꞌet. Ix añob ili winicob mach bʌ anic tsaꞌ pꞌisi ti wenta. Jini 
chaꞌan wʌle yom maꞌ loqꞌuel ti guerra yicꞌotob, cheꞌen. 39 Cheꞌ 
jini Gaal tsiꞌ pʌyʌ loqꞌuel i winicob Siquem. Tsaꞌ caji ti guerra 
tiꞌ contra Abimelec. 40 Pero Abimelec tsaꞌ caji i yajñesañob 
majlel. Gaal tsaꞌ caji ti putsꞌel majlel cꞌʌlʌl tiꞌ tiꞌ jini tejclum. 
Cabʌl winicob tsaꞌ lojwiyob 41 Abimelec tsaꞌ cʌle yaꞌ ti Aruma, 
come Zebul tsiꞌ choco loqꞌuel Gaal yicꞌot i piꞌʌlob ti Siquem 
chaꞌan maꞌanix miꞌ chʌn chumtʌlob yaꞌi.

42  Cheꞌ ti yijcꞌʌlal jini winicob chumuloꞌ bʌ ti Siquem tsaꞌ 
chaꞌ loqꞌuiyob ti guerra. Tsaꞌ chojqui ti subentel jini Abimelec. 
43  Jini chaꞌan Abimelec tsiꞌ tꞌoxo i winicob ti uxmojt chaꞌan miꞌ 
chijtañob jini tejclum. Cheꞌ bʌ tsiꞌ qꞌuele wolix i loqꞌuelob tilel 
jini winicob yaꞌ ti tejclum, tsaꞌ caji i tsʌnsañob. 44 Abimelec 
yicꞌot junmojt soldadojob tsiꞌ chaꞌleyob cabʌl wersa cꞌʌlʌl 
tsaꞌ cꞌotiyob yaꞌ tiꞌ tiꞌ jini tejclum. Jini yambʌ chaꞌmojt tsiꞌ laj 
jisayob jini winicob añoꞌ bʌ ti jamil. 45 Jumpꞌejl qꞌuin tsiꞌ chaꞌle 
guerra Abimelec tiꞌ contra jini tejclum. Tsiꞌ chꞌʌmʌ. Tsiꞌ laj 
tsʌnsa jini winicob yaꞌ bʌ añob. Jochocña tsaꞌ cʌle jini tejclum. 
Tsiꞌ pꞌujpꞌuj majlel atsꞌam.

46 Tsiꞌ yubiyob pejtelel yaꞌ bʌ añob ti Migdol lʌcꞌʌl ti Siquem. 
Tsaꞌ ochiyob ti jini wen melbil bʌ otot joy mʌcbil bʌ ti tsꞌajc 
am bʌ tiꞌ tꞌejl i templo Baalberit. 47-48  Cheꞌ bʌ tsaꞌ subenti 
Abimelec ochemob jini winicob xꞌixicob yaꞌ ti tsꞌajquibil bʌ 
otot, tsaꞌ letsi majlel yaꞌ tiꞌ wits Salomón yicꞌot i soldadojob. 
Tsaꞌ caji i secꞌ alʌ teꞌ. Tsiꞌ qꞌueche majlel junjajc i cꞌʌb teꞌ tiꞌ 
quejlab. Tsiꞌ sube i soldadojob: Jini tsaꞌ bʌ c mele, yom mi 
laꞌ mel ti ora jaꞌel cheꞌ bajcheꞌ tsaꞌ laꞌ qꞌuele. 49 Pejtelel jini 
winicob tsiꞌ tsepeyob jujunchojp i yopol teꞌ. Tsiꞌ tsajcayob 
majlel Abimelec. Yaꞌ tsaꞌ cꞌoti i yʌcꞌob tiꞌ joytʌlel jini chan 
bʌ otot. Tsiꞌ tsucꞌuyob cꞌajc. Cheꞌ jini tsaꞌ chʌmiyob pejtelel 
jini añoꞌ bʌ ti Migdol Siquem cheꞌ bajcheꞌ lujuncꞌal i yuxbajcꞌ 
(1,000) winicob yicꞌot xꞌixicob.

50 Abimelec tsaꞌ majli ti Tebes. Tsaꞌ caji i chaꞌleñob guerra. 
Tsiꞌ chꞌʌmʌ jini tejclum. 51 An chan bʌ tsꞌajc wen melbil bʌ ti 
mal jini tejclum. Yaꞌ tsaꞌ putsꞌiyob jini winicob xꞌixicob. Tsiꞌ 
nupꞌuyob i bʌ. Tsaꞌ letsiyob majlel ti chan bʌ tsꞌajc. 52  Tsaꞌ 
tili Abimelec yaꞌ baꞌ añob. Tsiꞌ chaꞌle wersa chaꞌan miꞌ cꞌotel 
yaꞌ tiꞌ tiꞌ jini tsꞌajc chaꞌan miꞌ tsucꞌ ti cꞌajc. 53  Juntiquil xꞌixic 

JUECES 9

El Antiguo Testament en el ch'ol de Tumbalá  ©Liga Bíblica Internacional, 2011 



463

tsiꞌ yʌsa jubel ñaꞌatun tiꞌ jol Abimelec. Tsaꞌ toj tojpꞌi i bʌquel 
i jol. 54 Ti ora jach Abimelec tsiꞌ pʌyʌ jini xꞌeꞌtel i chaꞌan 
muꞌ bʌ i chꞌʌmben majlel i yeꞌtijib chaꞌan guerra. Tsiꞌ sube: 
Botsꞌo a wespada chaꞌan maꞌ tsʌnsañon ame miꞌ yʌlob tic 
tojlel: “Xꞌixic jach tsiꞌ tsʌnsa”, ame cheꞌicob. Cheꞌ tsiꞌ yʌlʌ 
Abimelec. Jini soldado tsiꞌ jeqꞌue, tsiꞌ tsʌnsa. 55 Cheꞌ bʌ tsiꞌ 
qꞌueleyob chʌmenix Abimelec, tsaꞌ sujtiyob jini israelob tiꞌ 
yotot ti jujuntiquil. 56-57 Cheꞌ jini lac Yum tsiꞌ yʌqꞌue i toj i mul 
Abimelec yicꞌot jini winicob ti Siquem chaꞌan tsiꞌ tsʌnsa jini 
lujuntiquil i chʌncꞌal (70) i yerañob. Cheꞌ jini tsaꞌ tsꞌʌctiyi i 
tꞌan Jotam (i yalobil Jerobaal) tsaꞌ bʌ i yʌlʌ tiꞌ contrajob.

Tola yicꞌot Jair tsiꞌ chaꞌleyob melojel ti Israel

10  Cheꞌ chʌmenix Abimelec, jini Tola tsaꞌ caji i coltan 
israelob. Tola i yalobilʌch Fúa, i yalobil Dodo, 

loqꞌuem bʌ tiꞌ pꞌolbal Isacar. Tsaꞌ chumle ti Samir am bʌ ti 
Efraín wits. 2  Uxpꞌejl i chaꞌcꞌal (23) jab tsiꞌ chaꞌle yumʌntel 
tiꞌ tojlel israelob. Tsaꞌ chʌmi. Tsaꞌ mujqui yaꞌ ti Samir. 3  Ti 
wiꞌil tsaꞌ caji i mel i yeꞌtel Jair jini chꞌoyol bʌ ti Galaad. 
Chaꞌpꞌejl i chaꞌcꞌal jab tsiꞌ chaꞌle yumʌl tiꞌ tojlelob israelob. 
4 An lujuntiquil i chaꞌcꞌal (30) i yalobilob Jair. Tsiꞌ cꞌʌchtayob 
lujuncojt i chaꞌcꞌal (30) burro. An i chaꞌan lujumpꞌejl i chaꞌcꞌal 
tejclum jaꞌel otsʌbil bʌ i cꞌabaꞌ i tejclum tac Jair cꞌʌlʌl ti ili 
ora. Yaꞌan tiꞌ lumal Galaad. 5 Cheꞌ bʌ tsaꞌ chʌmi Jair, tsaꞌ 
mujqui ti Camón.

Jefté tsiꞌ colta israelob tiꞌ tojlel amoñob
6 Jini israelob tsaꞌ chaꞌ caji i melob chuqui tac jontol tiꞌ wut 

lac Yum, come tsaꞌ chaꞌ caji i chꞌujutesañob jini dios Baal 
yicꞌot Astarot, yicꞌot i dios tac Siria, yicꞌot Sidón, yicꞌot Moab, 
yicꞌot amoñob, yicꞌot filisteojob. Tsiꞌ junyajlel cʌyʌyob lac 
Yum. Maꞌanix tsiꞌ chʌn melbeyob chuqui yom. 7 Jini chaꞌan 
lac Yum tsaꞌ caji i contrajiñob. Tsiꞌ yʌcꞌʌyob ti cꞌʌb filisteojob 
yicꞌot tiꞌ cꞌʌb amoñob. 8  Waxʌclujumpꞌejl (18) jab tsiꞌ ticꞌlayob 
jini israelob añoꞌ bʌ ti junwejl Jordán já tiꞌ lumob amorreojob 
yaꞌ ti Galaad. 9 Jini amoñob tsaꞌ cꞌaxiyob ti Jordán chaꞌan miꞌ 
majlelob ti guerra tiꞌ contra Judá yicꞌot tiꞌ contra Benjamín 
yicꞌot tiꞌ contra Efraín. Cꞌax pꞌumpꞌuñob tsaꞌ ticꞌlʌntiyob jini 
israelob.

10 Jini chaꞌan jini israelob cꞌam tsiꞌ pejcayob lac Yum: Isujm 
tsaꞌix c chaꞌle lojon mulil ti a tojlel, come tsaꞌix j cʌyʌ lojon 
jini mero Dios. Tsac lon chꞌujutesa lojon jini Baal, cheꞌob. 11 Lac 
Yum tsiꞌ jacꞌbeyob: ¿Mach ba anic tsaj coltayetla cheꞌ bʌ tsaꞌ 
laꞌ wubi laꞌ ticꞌlʌntel ti Egipto tiꞌ tojlel amorreojob, yicꞌot tiꞌ 
tojlel amoñob, yicꞌot tiꞌ tojlel filisteojob, 12  tiꞌ tojlel añoꞌ bʌ ti 
Sidón, tiꞌ tojlel Amalec, yicꞌot tiꞌ tojlel Maón? Cheꞌ cꞌam tsaꞌ 
laꞌ pejcayon, tsaj coltayetla. 13  Pero tsaꞌix laꞌ cʌyʌyon chaꞌan 
mi laꞌ lon chꞌujutesan diosteꞌ. Jini chaꞌan maꞌanix mi caj c 
chʌn coltañetla wʌle. 14 Cucula, pejcan laꞌ dios tac tsaꞌ bʌ laꞌ 
yajca. Laꞌix i coltañetla ti pejtelel laꞌ wocol muꞌ bʌ laꞌ taj. Cheꞌ 
tsiꞌ yʌlʌ lac Yum. 15 Jini israelob tsiꞌ chaꞌ subeyob lac Yum: 
Isujm tsaꞌʌch c chaꞌle lojon mulil. Mele cheꞌ bajcheꞌ a wom tic 
tojlel lojon. Cojach mij cꞌajtibeñet lojon ti wocol tꞌan chaꞌan 
maꞌ coltañon lojon ti ili qꞌuin, cheꞌob. 16 Cheꞌ jini tsiꞌ chocoyob 
loqꞌuel jini diosteꞌ tac. Tsaꞌ caji i chꞌujutesañob lac Yum. 
Awilan jini lac Yum tsiꞌ mele i pusicꞌal chaꞌan i wocol israelob. 
17 Tsaꞌ caji i tempañob i bʌ jini amoñob. Tsaꞌ majliyob ti 
muchꞌtʌl yaꞌ ti Galaad. Cheꞌ jaꞌel tsaꞌ caji i tempañob i bʌ jini 
israelob. Tsaꞌ majliyob ti muchꞌtʌl yaꞌ ti Mizpa. 18  Jini ñuc tacoꞌ 
bʌ am bʌ i yeꞌtel yaꞌ ti Galaad tsiꞌ cꞌajtibeyob i bʌ. ¿Majqui mi 
caj i tech guerra tiꞌ tojlel amoñob? Jini muꞌ bʌ i tech mi caj i 
yumʌntel tiꞌ tojlel jini chumuloꞌ bʌ ti Galaad, cheꞌob.

Jefté tsiꞌ colta israelob

11  Jefté chꞌoyol bʌ ti Galaad jiñʌch juntiquil soldado wen 
cabʌl bʌ i chꞌejlel. I yalobilʌch tsꞌiꞌlel bʌ xꞌixic. I tat 

Jefté jiñʌch Galaad. 2  Pero jini mero i yijñam bʌ Galaad an i 
yalobilob jaꞌel. Cheꞌ bʌ tsiꞌ tajayob i colel, tsiꞌ chocoyob loqꞌuel 
Jefté. Tsiꞌ subeyob: Maꞌanic chuqui mi caj a wis taj ti pejtelel 
i chubʌꞌan c tat lojon, come i yalobilet yambʌ xꞌixic, cheꞌob. 
3  Jini chaꞌan Jefté tsaꞌ wersa loqꞌui tiꞌ tojlel i yerañob. Tsaꞌ 
majli ti chumtʌl yaꞌ ti lum i cꞌabaꞌ Tob. Yaꞌ tsaꞌ caji i tempañob 
jini winicob mach bʌ añobic i yeꞌtel. Temel tsaꞌ cajiyob ti 
xujchꞌ baqui jach tsaꞌ majliyob.

4 Jini amoñob tsaꞌ caji i contrajiñob israelob. 5 Cheꞌ bʌ tsaꞌ 
cajiyob ti guerra yicꞌot jini israelob, jini xñoxob yaꞌ ti Galaad 
tsaꞌ majli i pʌyob tilel Jefté yaꞌ ti lum i cꞌabaꞌ Tob. 6 Tsiꞌ 
subeyob: Laꞌ quicꞌot lojon chaꞌan maꞌ wochel tic yum lojon, 

chaꞌan mi lac chaꞌlen guerra tiꞌ contra jini amoñob, cheꞌob. 
7 Pero Jefté tsiꞌ jacꞌbeyob jini xñoxob ti Galaad: Tsaꞌix laꞌ 
tsꞌaꞌleyon. Tsaꞌix laꞌ chocoyon loqꞌuel tiꞌ yotot c tat. ¿Chucoch 
mi laꞌ tilel tic tojlel wʌle cheꞌ poj an laꞌ wocol? cheꞌen. 8  Jini 
xñoxob ti Galaad tsiꞌ jacꞌbeyob: Talon lojon c pʌyet chaꞌan 
maꞌ majlel quicꞌot lojon ti guerra tiꞌ contra jini amoñob. Jini 
chaꞌan yom maꞌ wochel tic yum lojon yicꞌot tiꞌ yum pejtelel 
yaꞌ bʌ añob ti Galaad, cheꞌob. 9 Pero Jefté tsiꞌ jacꞌbeyob: Mi 
tsaꞌ sujtiyon laꞌ wicꞌot chaꞌan mic pʌyetla majlel ti guerra tiꞌ 
contra jini amoñob, ¿isujm ba mi caj laꞌ wotsañon ti laꞌ yum 
cheꞌ lac Yum mi yʌcꞌob tij cꞌʌb? cheꞌen. 10 Jini xñoxob ti Galaad 
tsiꞌ chaꞌ subeyob: Lac Yum jiñʌch testigo ti lac tojlel. Mux c 
mel lojon cheꞌ bajcheꞌ tsac subeyet lojon, cheꞌob. 11 Jini chaꞌan 
Jefté tsiꞌ jacꞌʌ. Temel tsaꞌ majliyob. Pejtelel jini winicob tsiꞌ 
waꞌchocoyob chaꞌan miꞌ yumañob. Jefté tsiꞌ chaꞌ acꞌʌ i tꞌan tiꞌ 
tojlel lac Yum ti Mizpa.

12  Jini chaꞌan Jefté tsiꞌ choco majlel suboñelob baꞌan i rey 
jini amoñob. Tsiꞌ cꞌajtibe chucoch woliꞌ tech guerra tiꞌ lumal 
Israel. 13  I rey amoñob tsiꞌ sube i winicob Jefté: Jini israelob 
tsiꞌ chilbeyoñob c lum cheꞌ bʌ tsaꞌ loqꞌuiyob tilel ti Egipto. 
Tsiꞌ chiliyob lum am bʌ ti Arnón jaꞌ cꞌʌlʌl ti Jaboc yicꞌot 
ti Jordán. Jini chaꞌan yom maꞌ sutqꞌuibeñon c lum lojon tiꞌ 
yutslel a pusicꞌal, cheꞌen. 14 Jini chaꞌan Jefté tsiꞌ chaꞌ choco 
majlel suboñelob tiꞌ tojlel jini rey yaꞌ ti Amón. 15 Tsiꞌ subeyob: 
Jefté tsiꞌ yʌlʌ: “Jini israelob maꞌanic tsiꞌ chꞌʌmbeyob i lum jini 
moabob, mi i lumic amoñob. 16 Come cheꞌ bʌ tsaꞌ loqꞌuiyob yaꞌ 
ti Egipto tsaꞌ ñumiyob ti jochol bʌ lum cꞌʌlʌl tsaꞌ cꞌotiyob ti 
Chʌchʌc bʌ Ñajb. Cheꞌ jini tsaꞌ cꞌotiyob ti Cades. 17 Awilan jini 
israelob tsiꞌ chocoyob majlel suboñel baꞌan jini rey ti Edom. 
Tsiꞌ subeyob: Awocolic com ñumel lojon ti laꞌ lum, cheꞌob. 
Pero jini rey ti Edom maꞌanic tsiꞌ jacꞌʌ. Cheꞌ jaꞌel tsiꞌ chocoyob 
majlel suboñel baꞌan jini rey ti Moab. Jini jaꞌel maꞌanic tsiꞌ 
jacꞌʌ. Jini chaꞌan jini israelob wersa tsaꞌ cʌleyob yaꞌ ti Cades.

18  Ti wiꞌil tsaꞌ caji i xoyob i bijlel yaꞌ ti colem bʌ i tiquiñal 
pañimil. Tsiꞌ wersa xoyoyob i bijlel yaꞌ ti Edom yicꞌot tiꞌ lum 
Moab cꞌʌlʌl tsaꞌ cꞌotiyob tiꞌ tojel Moab baꞌ miꞌ pasel qꞌuin. 
Tsaꞌ cꞌotiyob ti jijlel yaꞌ ti junwejl jini Arnón jaꞌ. Maꞌanic tsaꞌ 
wis ochi yaꞌ tiꞌ lum Moab, come yaꞌ ti Arnón jaꞌ yaꞌ jaxʌl 
i lumob jini Moab. 19 Cheꞌ jaꞌel, jini israelob tsiꞌ chocoyob 

majlel suboñel baꞌan jini rey Sehón, i rey jini amorreojob. 
Jiñʌch rey ti Hesbón. Tsiꞌ subeyob: Ti wocol tꞌan mij cꞌajtin 
lojon, laꞌ ñumicon lojon yaꞌ ti laꞌ lum chaꞌan mij cꞌotel lojon 
yaꞌ baꞌ com lojon, cheꞌob. 20 Pero Sehón maꞌanic tsiꞌ wis jacꞌbe 
i tꞌan israelob chaꞌan miꞌ yʌcꞌob ti ñumel tiꞌ lumal. Tsaꞌ jach 
caji i tempan i winicob. Tsaꞌ majliyob ti jijlel ti Jahaza. Tsiꞌ 
chaꞌleyob guerra tiꞌ contra israelob. 21 Pero lac Yum i Dios 
israelob tsiꞌ yʌcꞌʌ Sehón yicꞌot i winicob tiꞌ cꞌʌbob israelob. Tsiꞌ 
laj jisayob. Cheꞌ jini tsiꞌ chꞌʌmbeyob i lumob jini amorreojob. 
22  Tsiꞌ chꞌʌmʌyob pejtelel i lumob amorreojob ti Arnón jaꞌ 
cꞌʌlʌl ti Jaboc, ti colem bʌ i tiquiñal pañimil cꞌʌlʌl ti Jordán 
jaꞌ. 23  Awilan lac Yum i Dios israelob tsiꞌ choco loqꞌuel jini 
amorreojob tiꞌ lumob chaꞌan miꞌ yʌqꞌuen israelob. Jixcu jatet, 
¿a wom ba a chilbeñon jini lum? 24 Isujm mi mejlel a chꞌʌm jini 
lum muꞌ bʌ i yʌqꞌueñet a dios Quemos. Pero pejtelel chuqui 
tac tsiꞌ yʌqꞌueyon lojon tic wenta c Yum lojon, wersa mic 
chꞌʌm lojon. 25 Yom maꞌ ñaꞌtan Balac i yalobil Zipor jini rey yaꞌ 
ti Moab. Maꞌanic tsaꞌ mejli i contrajin jini israelob. Maꞌanic 
tsiꞌ chaꞌle guerra tiꞌ contra. ¿Chucoch, cheꞌ jini, jatet wolaꞌ 
contrajin jini israelob? 26 Anix joꞌlujuncꞌal (300) jab woliyob 
ti chumtʌl jini israelob yaꞌ ti Hesbón yicꞌot jini xchumtʌl tac 
am bʌ tiꞌ joytʌlel yicꞌot ti Aroer yicꞌot xchumtʌl tac, yicꞌot 
pejtelel jini tejclum am bʌ tiꞌ tiꞌ Arnón jaꞌ. ¿Chucoch maꞌanic 
tsaꞌ toj chꞌʌmʌ ti jim bʌ ora? 27 Jini chaꞌan maꞌanic c mul ti a 
tojlel, pero an a mul, come wolix a chaꞌlen guerra tij contra 
lojon. Jini chaꞌan c Yum lojon jiñʌch muꞌ bʌ caj i melonla. Laꞌ 
i melonla bajcheꞌ yom, jini israelob, yicꞌot jaꞌel jini amoñob”. 
Cheꞌ tsiꞌ yʌlʌ Jefté, cheꞌob jini subonelob. 28  Pero i rey jini 
amoñob maꞌanic tsiꞌ wen ñichꞌtʌbe i tꞌan Jefté cheꞌ bʌ tsiꞌ 
choco majlel suboñelob tiꞌ tojlel.

29 Pero jini Chꞌujul bʌ i yEspíritu lac Yum tsaꞌ cꞌoti tiꞌ tojlel 
Jefté. Tsaꞌ ñumi majlel Jefté ti Galaad yicꞌot ti Manasés. Tsaꞌ 
ñumi ti Mizpa am bʌ ti Galaad. Tsaꞌ cꞌoti baꞌan jini amoñob. 
30 Jefté tsiꞌ chaꞌle trato tiꞌ tojlel lac Yum. Tsiꞌ yʌlʌ: Mi awom a 
wʌcꞌ tij cꞌʌb jini amoñob, 31 cheꞌ jini mi caj cʌqꞌueñet a majtan. 
Cheꞌ mi yujtel guerra tiꞌ tojlel amoñob, majqui jach miꞌ ñaxan 
loqꞌuel tilel ti cotot chaꞌan miꞌ tajon mi caj cʌcꞌ tiꞌ wenta lac 
Yum cheꞌ bajcheꞌ pulbil bʌ i majtan, cheꞌen. 32  Cheꞌ jini Jefté 
tsaꞌ majli ti guerra tiꞌ contra jini amoñob. Awilan lac Yum tsiꞌ 

yʌcꞌʌyob ti jilel tiꞌ tojlel Jefté. 33  Tsiꞌ mʌlbeyob yaꞌ ti Aroer. Tsiꞌ 
yajñesayob ñumel ti juncꞌal tejclum cꞌʌlʌl tsaꞌ cꞌoti ti Minit yaꞌ 
baꞌan tsꞌusubil. Wen obolob jax i bʌ tsaꞌ cʌleyob. Cheꞌʌch tsaꞌ 
cajiꞌ wersa ajñelob tiꞌ wenta israelob jini amoñob.

I yalobil Jefté
34 Tsaꞌ chaꞌ sujti Jefté tiꞌ yotot yaꞌ ti Mizpa. Awilan woliꞌ 

loqꞌuel tilel jini xchꞌoc bʌ i yalobil chaꞌan miꞌ tajeꞌ. Woli 
ti ñuqui tijpꞌejl tilel yicꞌot i tꞌan música chaꞌan i tijicñʌyel. 
Jiñʌch cojach bʌ i yalobil. Maꞌanic yambʌ xchꞌoc mi chꞌiton. 
35 Cheꞌ bʌ tsiꞌ qꞌuele, tsiꞌ jetꞌ tsili i bujc Jefté. Tsiꞌ yʌlʌ: Calobil, 
pꞌumpꞌuñon jax. Tsaꞌix a wʌqꞌueyon c wocol, come tsac chaꞌle 
trato tiꞌ tojlel lac Yum. Mach mejlix c chʌn yʌn c tꞌan, cheꞌen. 
36 Jini xchꞌoc tsiꞌ jacꞌbe i tat: C tat, tsaꞌix a chaꞌle trato tiꞌ tojlel 
lac Yum. Mele cheꞌ bajcheꞌ tsaꞌ wʌlʌ chaꞌan maꞌ tsꞌʌctesan a 
tꞌan tiꞌ tojlel, come lac Yum tsaꞌʌch i yʌqꞌueyet a qꞌuextʌben 
i mul a contrajob jini amoñob. 37 Pero awocolic jacꞌbeñon 
ili c tꞌan. Chocoyon majlel yaꞌ ti wits. Chapꞌejl uw yom mi 
cucꞌtan c chꞌoclel temel yicꞌot jini xchꞌoc bʌ c piꞌʌlob, come 
mach mejlix cʌcꞌ ti pañimil alʌl, cheꞌen. 38  Jini Jefté tsiꞌ sube 
i yalobil: Cucu, cheꞌen. Cheꞌ jini tsaꞌ majli yicꞌot i piꞌʌlob. Tsiꞌ 
yucꞌtayob i chꞌoclel yaꞌ ti chan bʌ wits. 39 Cheꞌ bʌ tsꞌʌctʌyemix 
chaꞌpꞌejl uw, tsaꞌ chaꞌ sujti tilel tiꞌ yotot i tat. Jefté tsiꞌ mele tiꞌ 
tojlel i yalobil cheꞌ bajcheꞌ tsiꞌ yʌlʌ ti trato. Jini xchꞌoc maꞌanic 
baꞌ ora tsiꞌ piꞌle winic. 40 Jini chaꞌan ti jab ti jab, jini xchꞌocob 
ti Israel miꞌ majlelob chʌmpꞌejl qꞌuin chaꞌan miꞌ yucꞌtañob i 
yalobil Jefté jini galaad.

Jefté yicꞌot Efraín

12  Tsaꞌ caji i tempañob i bʌ jini winicob ti Efraín. 
Tsaꞌ cꞌaxiyob majlel ti Zafon baꞌ tsiꞌ subeyob Jefté: 

¿Chucoch tsajniyet ti guerra tiꞌ contra amoñob cheꞌ maꞌanic 
tsaꞌ pʌyʌyon lojon majlel a wicꞌot? Jini chaꞌan mux caj c 
pulet lojon ti a wotot, cheꞌob. 2  Jefté tsiꞌ jacꞌbeyob: An i mul 
jini amoñob tic tojlel lojon. Jini chaꞌan tsac pʌyʌyetla, pero 
maꞌanic tsaꞌ tili laꞌ coltañon lojon loqꞌuel tiꞌ cꞌʌbob. 3  Cheꞌ bʌ 
tsaj qꞌuele mach laꞌ womic laꞌ coltañon lojon, maꞌanic tsac 
bʌcꞌña c tsʌnsʌntel. Tsaꞌ majliyon ti guerra tiꞌ contra jini 
amoñob. Cheꞌ jini lac Yum tsiꞌ yʌcꞌʌyob tij cꞌʌb. ¿Chucoch 

wʌle tsaꞌ lon tiliyetla chaꞌan mi laꞌ chaꞌlen guerra tij contra? 
cheꞌen. 4 Jefté tsiꞌ michꞌleyob jini añoꞌ bʌ ti Efraín, come tsiꞌ 
tseꞌtayob, come tsiꞌ subeyob: Chocbiletla, maꞌanic laꞌ cꞌʌjñibal, 
cheꞌob. Jini chaꞌan Jefté tsiꞌ wetsꞌe tilel pejtelel soldadojob 
yaꞌ ti Galaad. Tsiꞌ chaꞌle guerra tiꞌ contra Efraín. Jini winicob 
chꞌoyoloꞌ bʌ ti Galaad tsiꞌ jisayob jini chꞌoyoloꞌ bʌ ti Efraín. 
5 Jini chaꞌan jini galaadob tsiꞌ chꞌʌmʌyob jini cꞌaxib jaꞌ yaꞌ 
ti Jordán tiꞌ tojel Efraín. Baꞌ ora tsiꞌ yʌlʌ xputsꞌel chꞌoyol 
bʌ ti Efraín: “Com cꞌaxel”, cheꞌen, wersa tsiꞌ cꞌajtibeyob jini 
winicob añoꞌ bʌ ti Galaad: “¿Jatet ba efrateo?” cheꞌob. Mi 
tsiꞌ jacꞌʌ: “Maꞌanic”, 6 cheꞌ jini tsiꞌ wersa subeyob chaꞌan miꞌ 
yʌl jini tꞌan: “Xibolet”. Jini chꞌoyoloꞌ bʌ ti Efraín tsiꞌ yʌlʌyob: 

“Sibolet”, come maꞌanic tsaꞌ wen mejli i yʌlob. Cheꞌ jini ti ora 
jach tsiꞌ chucuyob. Tsiꞌ tsʌnsayob yaꞌ tiꞌ cꞌaxibʌl Jordán jaꞌ. Ti 
jim bʌ qꞌuin tsaꞌ jiliyob chaꞌpꞌejl i yuxcꞌal mil (42,000) winicob 
chꞌoyoloꞌ bʌ ti Efraín. 7 Wʌcpꞌejl jab tsiꞌ chaꞌle yumʌntel Jefté 
tiꞌ tojlel israelob. Cheꞌ bʌ tsaꞌ chʌmi tsaꞌ mujqui ti jumpꞌejl 
tejclum yaꞌ ti Galaad.

Ibzán, Elón yicꞌot Abdón, yumʌlob tiꞌ tojlel israelob
8  Cheꞌ chʌmenix Jefté, tsaꞌ caji i mel i yeꞌtel ti juez jini Ibzán 

tiꞌ tojlel israelob ti Belén. 9 An lujuntiquil i chaꞌcꞌal (30) chꞌiton 
bʌ i yalobilob, yicꞌot lujuntiquil i chaꞌcꞌal xchꞌoc bʌ i yalobilob 
ti pejtelel. Tsiꞌ sijiyob jini xchꞌoc bʌ i yalobilob ti yambʌ 
tejclum tac. Tsiꞌ pʌyʌ tilel yambʌ lujuntiquil i chaꞌcꞌal xchꞌoc 
chꞌoyoloꞌ bʌ ti yambʌ tejclum tac chaꞌan i yalobilob. Wucpꞌejl 
jab tsiꞌ chaꞌle yumʌl tiꞌ tojlel israelob. 10 Cheꞌ bʌ tsaꞌ chʌmi 
Ibzán, tsaꞌ mujqui ti Belén.

11 Ti wiꞌil tsiꞌ chaꞌle yumʌntel Elón chꞌoyol bʌ ti Zabulón. 
Lujumpꞌejl jab tsiꞌ chaꞌle yumʌntel tiꞌ tojlel israelob. 12  Cheꞌ bʌ 
tsaꞌ chʌmi Elón chꞌoyol bʌ ti Zabulón, tsaꞌ mujqui ti Ajalón yaꞌ 
tiꞌ lum Zabulón.

13  Cheꞌ jini tsaꞌ caji ti yumʌntel Abdón (i yalobil jini 
Hilel jini piratón). 14 An chaꞌcꞌal i yalobilob Abdón yicꞌot 
lujuntiquil i chaꞌcꞌal (30) i butsob. Tsiꞌ cꞌʌchtayob lujuncojt 
i chʌncꞌal (70) burro. Waxʌcpꞌejl jab tsiꞌ chaꞌle yumʌntel tiꞌ 
tojlel israelob. 15  Tsaꞌ chʌmi Abdón. Tsaꞌ mujqui tiꞌ tejclum 
i cꞌabaꞌ Piratón yaꞌ tiꞌ lumal Efraín ti jini wits i chaꞌan 
Amalec.

Tsiꞌ yila pañimil Sansón

13  Tsaꞌ chaꞌ cajiꞌ melob chuqui jontol tiꞌ wut lac Yum jini 
israelob. Jini chaꞌan lac Yum tsiꞌ yʌcꞌʌyob tiꞌ cꞌʌbob 

jini filisteojob chaꞌcꞌal jab.
2  An winic yaꞌ ti Zora, loqꞌuem bʌ tiꞌ pꞌolbal Dan, i cꞌabaꞌ 

Manoa. Awilan toꞌo waꞌal jach i yijñam. 3  Tsaꞌ majli i yAngel 
lac Yum i suben jini xꞌixic: Maꞌanic a walobil cꞌʌlʌl wʌle, 
pero mux caj a cʌntan a walobil. Mi caj a wʌcꞌ ti pañimil alʌ 
chꞌiton. 4 Jini chaꞌan chʌcʌ qꞌuele a bʌ. Mach yomic maꞌ jap 
pajꞌesʌbil bʌ i yaꞌlel tsꞌusub mi lembal mi yan tac bʌ chuqui 
tac bibiꞌ. 5 Come mi caj a cʌntan a walobil chaꞌan maꞌ wʌcꞌ 
ti pañimil. Maꞌanic mi caj i wis setꞌbentel i tsutsel i jol jini 
chꞌiton, come mi caj i yajñel ti nazareo* tiꞌ tojlel Dios cꞌʌlʌl miꞌ 
yilan pañimil cꞌʌlʌl miꞌ chʌmel. Mi caj i coltan jini israelob 
tiꞌ tojlel filisteojob, cheꞌen. 6 Jini xꞌixic tsaꞌ bʌcꞌ tili i suben 
i ñoxiꞌal: Juntiquil i winic Dios tsaꞌ tili i pejcañon. Cheꞌʌch 
yilal jini winic bajcheꞌ i yAngel lac Yum, wen bʌbʌqꞌuen 
jax. Maꞌanic tsaj cꞌajtibe baqui chꞌoyol. Maꞌanic tsiꞌ subeyon 
chuqui i cꞌabaꞌ. 7 Tsiꞌ subeyon: “Maꞌanic a walobil cꞌʌlʌl wʌle, 
pero mux caj a cʌntan a walobil. Mi caj a wʌcꞌ ti pañimil alʌ 
chꞌiton. Jini chaꞌan mach yomic maꞌ jap vino mi lembal. Cheꞌ 
jaꞌel mach yomic maꞌ cꞌux chuqui tac bibiꞌ, come ili chꞌiton mi 
caj i yajñel ti nazareo tiꞌ tojlel lac Yum cꞌʌlʌl miꞌ yilan pañimil 
cꞌʌlʌl miꞌ chʌmel”, cheꞌen. Cheꞌ tsiꞌ yʌlʌ jini xꞌixic.

8  Cheꞌ jini Manoa tsiꞌ pejca lac Yum ti oración: C Yum, ti 
wocol tꞌan mij cꞌajtibeñet laꞌ chaꞌ tilic i winic Dios tic tojlel 
lojon chaꞌan miꞌ cʌntesañon lojon bajcheꞌ yom mij cosan 
lojon, cheꞌen. 9 Awilan lac Yum tsiꞌ yubibe i yoración Manoa. 
I yAngel lac Yum tsaꞌ chaꞌ cꞌoti tiꞌ tojlel jini xꞌixic cheꞌ yaꞌan 
ti cholel, pero mach yaꞌic an i ñoxiꞌal yicꞌot. 10 Jini xꞌixic ti 
ajñel tsaꞌ majli i suben i ñoxiꞌal: Awilan jini winic tsaꞌ bʌ i 
pejcayon ti yambʌ ora tsaꞌix chaꞌ tili, cheꞌen. 11 Ti ora jach 
Manoa tsaꞌ majli yicꞌot i yijñam. Cheꞌ bʌ tsaꞌ cꞌoti baꞌan jini 
winic tsiꞌ cꞌajtibe: ¿Jatet ba tsaꞌ bʌ a pejca jini quijñam? cheꞌen. 
Jini winic tsiꞌ jacꞌbe: Joñon cu, cheꞌen. 12  Manoa tsiꞌ sube: Cheꞌ 
miꞌ tsꞌʌctiyel a tꞌan, ¿bajcheꞌ yom miꞌ ñusan qꞌuin jini chꞌiton? 
¿Bajcheꞌ yom mij cʌntesan lojon? cheꞌen. 13  I yAngel lac Yum 
tsiꞌ sube Manoa: Laꞌ i mel a wijñam pejtel muꞌ bʌ c suben. 

14 Mach yomic miꞌ jap mi wisilic jini melbil tac bʌ ti tsꞌusub, 
mi lembal. Mach yomic miꞌ wisi cꞌux chuqui tac bibiꞌ, cheꞌen. 
15 Cheꞌ jini Manoa tsiꞌ sube i yAngel lac Yum: Ti wocol tꞌan mic 
subeñet max to yomic maꞌ poj majlel. Muꞌ to c chajpʌbeñet 
lojon alʌ chivo, cheꞌen. 16 I yAngel lac Yum tsiꞌ sube Manoa: 
Anquese mic poj cʌytʌl, maꞌanic mi caj j cꞌux jini weꞌelʌl, pero 
utsꞌat mi a wom a wʌqꞌuen pulbil bʌ i majtan lac Yum, cheꞌen. 
Manoa maꞌanic tsiꞌ ñaꞌta mi i yAngelʌch lac Yum jini woli 
bʌ i pejcan. 17 Manoa tsiꞌ cꞌajtibe i yAngel lac Yum: ¿Chuqui 
a cꞌabaꞌ? Cheꞌ miꞌ tsꞌʌctiyel ili a tꞌan com c tsictesʌbeñob c 
piꞌʌlob lojon, cheꞌen. 18  I yAngel lac Yum tsiꞌ jacꞌbe: ¿Chucoch 
maꞌ cꞌajtin j cꞌabaꞌ? Wen ñuc j cꞌabaꞌ, cheꞌen. 19 Cheꞌ jini Manoa 
tsiꞌ chucu tilel juncojt alʌ chivo yicꞌot majtañʌl melbil bʌ ti 
trigo chaꞌan miꞌ yʌqꞌuen i majtan lac Yum. Tsiꞌ yʌcꞌʌ ti pam 
xajlel. Manoa yicꞌot i yijñam tsiꞌ qꞌueleyob jini ñuc bʌ i melbal 
lac Yum cheꞌ bʌ tsaꞌ puli jini majtañʌl. 20 Cheꞌ woli ti lejmel 
jini cꞌajc ti pulʌntib, cheꞌ woli ti letsel tiꞌ tojel panchan, i 
yAngel lac Yum tsaꞌ letsi majlel ti cꞌajc am bʌ ti pulʌntib. Cheꞌ 
bʌ tsiꞌ qꞌueleyob, tsiꞌ pʌcchocoyob i bʌ ti lum Manoa yicꞌot i 
yijñam.

21 Pero i yAngel lac Yum maꞌanix tsaꞌ chʌn caji i pʌs i bʌ tiꞌ 
tojlelob. Cheꞌ jini tsaꞌ caji i ñaꞌtan Manoa i yAngelʌch lac Yum. 
22  Manoa tsiꞌ sube i yijñam: Wersa mi caj lac chʌmel, come 
tsaꞌix laj qꞌuele Dios, cheꞌen. 23  Pero i yijñam Manoa tsiꞌ yʌlʌ: 
Yomic i tsʌnsañonla lac Yum, maꞌanic tsiꞌ chꞌʌmʌ tiꞌ wenta jini 
pulbil bʌ i majtan, yicꞌot jini majtañʌl melbil bʌ ti trigo tsaꞌ 
bʌ la cʌqꞌue. Cheꞌic jini maꞌanic tsiꞌ pʌsbeyonla ili i yejtal tac 
i pꞌʌtʌlel, maꞌanic tsiꞌ subeyonla chuqui tac mi caj i yujtel ti 
lac tojlel, cheꞌen. 24 Cheꞌ bʌ tsaꞌ cꞌoti i yorajlel, tsiꞌ yila pañimil 
jini chꞌiton bʌ i yalobil Manoa. Tsiꞌ yotsʌbeyob i cꞌabaꞌ Sansón. 
Jini chꞌiton tsaꞌ caji ti colel. Lac Yum tsiꞌ wen colta. 25 Awilan i 
yEspíritu lac Yum tsaꞌ cajiꞌ mel i yeꞌtel tiꞌ tojlel yaꞌ baꞌ chumul 
ti Dan, tiꞌ yojlil Zora yicꞌot Estaol.

Sansón yicꞌot jini xꞌixic chꞌoyol bʌ ti Timnat

14  Sansón tsaꞌ jubi majlel ti Timnat. Awilan tsiꞌ qꞌuele 
yaꞌ ti Timnat juntiquil xchꞌoc bʌ i yalobil filisteo. 

2  Cheꞌ bʌ tsaꞌ chaꞌ sujti tiꞌ yotot, tsiꞌ tsictesʌbe i tat i ñaꞌ: Tsaj 
qꞌuele juntiquil xchꞌoc bʌ i yalobil filisteo yaꞌ ti Timnat. Yom 

majliquetla chaꞌan mi laꞌ cꞌajtibeñon, cheꞌen. 3  I tat yicꞌot i 
ñaꞌ tsaꞌ caji i subeñob: ¿Mach ba añobic xchꞌoc tacob tiꞌ tojlel 
lac piꞌʌlob wʌꞌ baꞌ chumulonla? ¿Chucoch maꞌ majlel a pʌy 
i yalobil filisteo mach bʌ i cʌñʌyic Dios? cheꞌob. Sansón tsiꞌ 
wersa sube i tat: Cajtibeñon jini xchꞌoc, come jiñʌch woli bʌ c 
mulan, cheꞌen. 4 Pero mach yujilobic i tat i ñaꞌ mi chꞌoyolʌch 
ti lac Yum pejtelel iliyi, come Dios tsiꞌ ñaꞌta i yʌqꞌueñob 
wocol jini filisteojob. Come ti jim bʌ ora jini filisteojob woliꞌ 
pꞌumpꞌun ticꞌlañob israelob.

5 Sansón tsaꞌ wersa jubi majlel yicꞌot i tat i ñaꞌ yaꞌ ti Timnat. 
Cheꞌ wolix i cꞌotelob tiꞌ tsꞌusubilob jini añoꞌ bʌ ti Timnat, 
tsaꞌ loqꞌui tilel ti mateꞌel chꞌiton bajlum chaꞌan miꞌ jisañob. 
6 Awilan i yEspíritu lac Yum tsaꞌ cꞌoti tiꞌ tojlel Sansón. Tsiꞌ 
bicꞌti jisa jini bajlum cheꞌ bajcheꞌ miꞌ bicꞌti tꞌojtʌl alʌ chivo. 
Pero ti jim bʌ ora maꞌanic chuqui wisil an tiꞌ cꞌʌb Sansón. 
Maꞌanic tsiꞌ sube i tat i ñaꞌ chuqui tsaꞌ ujti. 7 Cheꞌ jini tsaꞌ jubi 
majlel. Tsaꞌ cꞌoti i pejcan jini xchꞌoc. Sansón tsiꞌ mula jini 
xchꞌoc. 8  Ti wiꞌil cheꞌ bʌ tsaꞌ chaꞌ majli Sansón chaꞌan miꞌ pʌy 
i yijñam, tsaꞌ caji i qꞌuel yaꞌ ti junwejl bij baꞌ tsiꞌ choco jini 
bajlum, yaꞌix jomjomña i chʌñil chab. Wen cabʌl i chʌbil. 9 Tsiꞌ 
chꞌʌmʌ majlel tiꞌ cꞌʌb. Tsaꞌ caji i mʌcꞌ majlel yaꞌ ti bij. Cheꞌ 
bʌ tsaꞌ cꞌoti i tajob i tat i ñaꞌ, tsiꞌ yʌqꞌueyob i colobal, pero 
maꞌanic tsiꞌ subeyob mi loqꞌuem tiꞌ cuctal jini chʌmen bʌ 
bajlum.

10 Tsaꞌ tili i tat Sansón tiꞌ yotot jini xchꞌoc. Yaꞌi Sansón 
tsiꞌ chajpa wen sumuc bʌ i bʌl nʌcꞌʌl, cheꞌ bajcheꞌ i tilel miꞌ 
melob chꞌiton winicob. 11 Jini filisteojob cheꞌ bʌ tsiꞌ qꞌueleyob, 
tsiꞌ pʌyʌyob tilel lujuntiquil i chaꞌcꞌal (30) chꞌiton winicob 
chaꞌan miꞌ tem ajñelob yicꞌot Sansón. 12  Sansón tsiꞌ subeyob: 
Wʌle mi caj c subeñetla jumpꞌejl tꞌan. Cheꞌ woliyonla ti 
qꞌuiñijel wucpꞌejl qꞌuin, mi tsaꞌ mejli laꞌ ñaꞌtan i sujmlel jini 
tꞌan, cheꞌ jini mi caj cʌqꞌueñetla lujumpꞌejl i chaꞌcꞌal bujcʌl ti 
lino yicꞌot yambʌ lujumpꞌejl i chaꞌcꞌal bujcʌl chaꞌan qꞌuiñijel. 
13  Pero mi maꞌanic tsaꞌ mejli laꞌ ñaꞌtan, cheꞌ jini jatetla mi 
caj laꞌ wʌqꞌueñon lujumpꞌejl i chaꞌcꞌal bujcʌl ti lino, yicꞌot 
yambʌ lujumpꞌejl i chaꞌcꞌal bujcʌl chaꞌan qꞌuiñijel, cheꞌen. 
Tsiꞌ jacꞌbeyob: Alʌ jini tꞌan chaꞌan mi cubin lojon, cheꞌob. 
14 Sansón tsiꞌ subeyob: Tiꞌ tojlel jini xjisaya tsaꞌ loqꞌui weꞌelʌl. 
Tiꞌ tojlel jini pꞌʌtʌl bʌ tsaꞌ loqꞌui chuqui tsaj, cheꞌen. Pejtelel 

jini winicob maꞌanic tsaꞌ mejli i wis ñaꞌtañob i sujmlel jini 
tꞌan tiꞌ yuxpꞌejlel qꞌuin. 15 Tiꞌ chʌmpꞌejlel qꞌuin tsiꞌ subeyob 
i yijñam Sansón: Suben a ñoxiꞌal chaꞌan miꞌ tsictesʌbeñonla 
i sujmlel ili tꞌan. Aja machiqui mic pulet lojon temel yicꞌot 
a tat a ñaꞌ. ¿Tsaꞌ ba laꞌ pʌyʌyon lojon tilel ilayi chaꞌan mi laꞌ 
wotsañon lojon ti pobre? cheꞌob. 16 I yijñam Sansón tsiꞌ chaꞌle 
uqꞌuel tiꞌ tojlel. Tsiꞌ sube: Tsꞌaꞌatax maꞌ qꞌuelon. Maꞌanic maꞌ 
cꞌuxbiñon, come maꞌanic maꞌ subeñon i sujmlel jini tꞌan tsaꞌ 
bʌ a subeyob c piꞌʌlob, cheꞌen. Sansón tsiꞌ jacꞌbe: ¿Bajcheꞌ 
mi mejlel c poj tsictesʌbeñet, cheꞌ maxto anic subebilob c 
tat yicꞌot c ñaꞌ? cheꞌen. 17 Tsiꞌ chʌn chaꞌle uqꞌuel jini xꞌixic 
cheꞌ woliyob to ti qꞌuiñijel jinto tsaꞌ tsꞌʌctiyi jini wucpꞌejl 
qꞌuin. Cheꞌ jini tsiꞌ cꞌun tsictesʌbe i sujmlel jini tꞌan, come tsiꞌ 
wersa chʌn cꞌajtibe. Jini xꞌixic tsaꞌ bʌcꞌ majli i chaꞌ subeñob i 
piꞌʌlob. 18  Cheꞌ tiꞌ wucpꞌejlel qꞌuin, cheꞌ maxto bʌjlemic qꞌuin, 
tsaꞌ tiliyob jini winicob. Tsiꞌ yʌlʌyob: Maꞌanic yambʌ tsaj bʌ 
bajcheꞌ jini chab. Maꞌanic yambʌ pꞌʌtʌl bʌ bajcheꞌ jini bajlum, 
cheꞌob. Sansón tsiꞌ jacꞌbeyob: Machic tsaꞌ laꞌ cꞌajtibe quijñam, 
maꞌanic tsaꞌ mejli laꞌ ñaꞌtan i sujmlel c tꞌan, cheꞌen. 19 Awilan 
tsaꞌ cꞌoti i yEspíritu lac Yum tiꞌ tojlel Sansón yicꞌot cabʌl i 
pꞌʌtʌlel. Tsaꞌ jubi majlel yaꞌ ti Ascalón. Tsiꞌ tsʌnsa lujuntiquil 
i chaꞌcꞌal winicob. Tsiꞌ chꞌʌmbeyob i pislelob yicꞌot chuqui tac 
an i chaꞌañob. Tsiꞌ yʌqꞌueyob jini chꞌitoñob tsaꞌ bʌ i ñaꞌtayob i 
sujmlel jini tꞌan. Tsaꞌ wen michꞌa. Tsaꞌ chaꞌ majli tiꞌ yotot i tat. 
20 I yijñam Sansón tsaꞌ sijinti yicꞌot yambʌ winic tsaꞌ bʌ waꞌle 
yicꞌot Sansón cheꞌ bʌ tsaꞌ ñujpuni.

15  Cheꞌ i yorajlelix miꞌ tujqꞌuel trigo, Sansón tsaꞌ tili i 
julaꞌtan i yijñam yicꞌot juncojt alʌ chivo tsaꞌ bʌ i pʌyʌ 

tilel. Tsiꞌ yʌlʌ: Com ochel chaꞌan mij qꞌuel quijñam, cheꞌen. 
Pero i tat xchꞌoc maꞌanic tsiꞌ yʌcꞌʌ ti ochel. 2  Tsiꞌ yʌlʌ: Tsa 
cʌlʌ woli jach a tsꞌaꞌlen a wijñam. Jini chaꞌan tsaꞌix c sijibe 
yambʌ. Pero ñumen i tꞌojol jini xchꞌoc bʌ i yijtsꞌin bajcheꞌ i 
chich. Pʌyʌ jini ijtsꞌiñil bʌ chaꞌan i qꞌuexol a wijñam, cheꞌen. 
3  Sansón tsiꞌ yʌlʌ: Wʌle maꞌanic c mul cheꞌ mic ticꞌlan jini 
filisteojob, cheꞌen. 4 Jini chaꞌan Sansón tsaꞌ majli i chuc tilel 
joꞌlujuncꞌal (300) wax. Tsiꞌ chꞌʌmʌ tilel i ñich cꞌajc. Tsaꞌ caji i 
cʌchben i ñej jini wax ti chaꞌchaꞌcojt yicꞌot teꞌ woli bʌ ti lejmel. 
5 Cheꞌ wolix ti wen lejmel jini cꞌajc, tsiꞌ colo jini wax yaꞌ tiꞌ 
pʌcꞌʌbʌl tac jini filisteojob. Tsiꞌ laj pulbe pejtelel jini trigo max 

to bʌ tucꞌbilic, yicꞌot jini tucꞌbil bʌ jaꞌel, yicꞌot jaꞌel olivojil. 
6 Jini filisteojob tsiꞌ cꞌajtibeyob: ¿Majqui tsiꞌ mele bajcheꞌ jini? 
cheꞌob. I piꞌʌlob tsiꞌ jacꞌʌyob: Jiñʌch Sansón i nijꞌal Timnat, 
come tsiꞌ chilbe i yijñam. Tsiꞌ yʌcꞌʌ tiꞌ wenta yambʌ winic. Jini 
chaꞌan jini filisteojob tsaꞌ tiliyob baꞌan jini xꞌixic yicꞌot i tat. 
Tsiꞌ puluyob ti chaꞌticlel. 7 Sansón tsiꞌ subeyob jini winicob: 
Chaꞌan laꞌ mul, ti isujm mi caj cʌqꞌueñetla i qꞌuexol jini tsaꞌ bʌ 
laꞌ mele. Maꞌanic mi caj j cʌy c ticꞌlañetla jinto cheꞌ tojbilix 
laꞌ mul, cheꞌen. 8  Jini chaꞌan Sansón tsiꞌ jisa cabʌl winicob. Ti 
wiꞌil tsaꞌ jubi majlel ti chumtʌl ti lechꞌel bʌ i mal xajlel yaꞌ ti 
Etam.

Sansón tsiꞌ jisa jini filisteojob yaꞌ ti Lehi
9 Jini filisteojob tsaꞌ letsiyob majlel ti Judá. Yaꞌ tsaꞌ jijliyob. 

Tsiꞌ pam pucuyob i bʌ lʌcꞌʌl ti Lehi. 10 Jini winicob ti Judá 
tsiꞌ cꞌajtibeyob: ¿Chucoch tsaꞌ letsiyetla tilel chaꞌan mi laꞌ 
contrajiñon lojon? cheꞌob. Tsiꞌ jacꞌbeyob: Tsaꞌ tili j cʌch lojon 
Sansón, come tsaꞌix i wen ticꞌlayon lojon. Jini chaꞌan wersa 
mij qꞌuextan lojon chuqui tsiꞌ melbeyon lojon, cheꞌob. 11 Tsaꞌ 
majliyob uxpꞌejl mil winicob i pꞌolbalob Judá baꞌan Sansón 
yaꞌ ti mal jini chꞌen am bʌ ti Etam. Tsiꞌ subeyob: ¿Mach ba 
a wujilic woli lac wersa yuman jini filisteojob? ¿Chucoch 
tsaꞌ techbeyob i michꞌajel tic tojlel lojon? cheꞌob. Sansón tsiꞌ 
jacꞌbeyob: Tsac ticꞌla jini filisteojob cheꞌ bajcheꞌ tsiꞌ ticꞌlayoñob, 
cheꞌen. 12  Jini chaꞌan jini winicob tsiꞌ yʌlʌyob: Tsaꞌ tili cʌqꞌuet 
lojon ti cꞌʌb jini filisteojob, cheꞌob. Sansón tsiꞌ subeyob: 
Subeñonla ti isujm, maꞌanic mi caj laꞌ tsʌnsañon jatetla, 
cheꞌen. 13  Jini winicob tsiꞌ yʌlʌyob tiꞌ pejtelel: Isujm, maꞌanic 
mi caj c tsʌnsañet lojon. Cojach com cʌchet lojon chaꞌan 
mi cʌqꞌuet lojon ti cꞌʌb jini filisteojob, cheꞌob. Cheꞌ jini tsiꞌ 
cʌchʌyob ti chaꞌtꞌujm chij wen tsijib to bʌ, chaꞌan miꞌ pʌyob 
loqꞌuel ti jini xajlel baꞌ woli ti jijlel. 14 Cheꞌ wolix i cꞌʌlʌl cꞌotel 
ti Lehi, jini filisteojob tsaꞌ tili i tajob. Cꞌam tsiꞌ chaꞌleyob tꞌan, 
pero tsaꞌ cꞌoti i yEspíritu lac Yum tiꞌ tojlel Sansón yicꞌot cabʌl 
i pꞌʌtʌlel. Jini chij tac cʌchbil bʌ yaꞌ tiꞌ cꞌʌb tsaꞌ cꞌuñꞌa. Tsaꞌ 
tsꞌojqui jini lazo tac. Pejtelel i cʌjchil tac tsaꞌ laj pꞌajti jubel tiꞌ 
cꞌʌb. 15 Sansón tsiꞌ taja ti lum jumpꞌejl i xʌcꞌtiꞌ burro mero tsijib 
to bʌ. Tsiꞌ chucu. Tsiꞌ cꞌʌñʌ i tsʌnsan jumpꞌejl mil winicob. 
16 Jini chaꞌan Sansón tsiꞌ yʌlʌ: Yicꞌot jach i xʌcꞌtiꞌ burro tsac 

pꞌul jisayob. Yicꞌot i xʌcꞌtiꞌ burro tsaꞌ mejli c tsʌnsan jumpꞌejl 
mil winicob, cheꞌen. 17 Cheꞌ ujtemix ti tꞌan tsiꞌ choco i xʌcꞌtiꞌ 
burro am bʌ tiꞌ cꞌʌb. Tsiꞌ yotsʌbe i cꞌaba jini lum Ramatlehi, 
muꞌ bʌ i yʌl ti lac tꞌan: I witsilel xʌcꞌtiꞌʌl.

18  Cheꞌ bʌ wen cabʌl jax i tiquin tiꞌ tsiꞌ pejca lac Yum ti 
oración: Tsaꞌix a wen coltayon ti pejtelel jini wocol. ¿Muꞌ ba 
caj a wʌcꞌon ti chʌmel wʌle ti tiquin tiꞌ? ¿Muꞌ ba caj c chʌmel 
tiꞌ tojlel jini mach bʌ i cʌñʌyetobic? cheꞌen. 19 Cheꞌ jini Dios 
tsiꞌ jambe i loqꞌuib jaꞌ am bʌ tiꞌ jajp lum yaꞌ ti Lehi. Tsaꞌ loqꞌui 
tilel jaꞌ. Tsiꞌ japʌ. Tsiꞌ chaꞌ taja i pꞌʌtʌlel. Tsaꞌ chaꞌ pꞌʌta. Jini 
chaꞌan tsiꞌ yotsʌbe i cꞌabaꞌ jini lum Enhacore, muꞌ bʌ i yʌl ti 
lac tꞌan: Cuxul bʌ jaꞌ i chaꞌan jini muꞌ bʌ i pejcan Dios. Yaꞌto 
an ti Lehi cꞌʌlʌl wʌle. 20 Juncꞌal jab tsiꞌ mele i yeꞌtel Sansón 
tiꞌ tojlel israelob, pero jini filisteojob cabʌl tsiꞌ ticꞌlayob jini 
israelob.

Sansón yaꞌ ti Gaza

16  Tsaꞌ majli Sansón ti Gaza baꞌ tsaꞌ caji i qꞌuel juntiquil 
stsꞌiꞌlel bʌ xꞌixic. Tsaꞌ majli i piꞌlen. 2  Tsaꞌ subentiyob 

jini winicob añoꞌ bʌ ti Gaza: Wʌꞌix an Sansón ti lac tejclum, 
cheꞌob. Cheꞌ jini tsaꞌ caji i joy mʌctañob yaꞌ tiꞌ tiꞌil tejclum. 
Ñʌchꞌʌlob tsiꞌ ñusayob acꞌʌlel. Tsiꞌ yʌlʌyob tiꞌ pusicꞌal: Cheꞌ miꞌ 
sʌcꞌʌn pañimil mi caj lac wersa tsʌnsan, cheꞌob. 3  Pero Sansón 
tsiꞌ chaꞌle wʌyel cꞌʌlʌl tiꞌ yojlil acꞌʌlel. Tsaꞌ chꞌojyi. Tsiꞌ chucu i 
trancajlel jini tejclum. Tsiꞌ jʌm botsꞌo loqꞌuel yicꞌot chaꞌtsꞌijtlel 
i yoyel. Tsiꞌ wel qꞌueche majlel tiꞌ quejlab. Tsaꞌ majli i cʌy 
cꞌʌlʌl ti pam wits am bʌ tiꞌ tojel Hebrón.

Sansón yicꞌot jini xchꞌoc Dalila
4 Cheꞌ ñumenix cabʌl qꞌuin, Sansón tsiꞌ mula yambʌ xchꞌoc 

yaꞌ ti joctʌl i cꞌabaꞌ Sorec. I cꞌabaꞌ jini xchꞌoc jiñʌch Dalila. 
5 Tsaꞌ tiliyob filisteojob añoꞌ bʌ i yeꞌtel baꞌan jini xchꞌoc. Tsiꞌ 
subeyob: Yom maꞌ pejcan ti uts bʌ tꞌan jini Sansón chaꞌan maꞌ 
cꞌajtiben baqui miꞌ taj cabʌl i pꞌʌtʌlel. Yom maꞌ ñaꞌtan jaꞌel 
bajcheꞌ mi mejlel lac mʌlben, yicꞌot bajcheꞌ mi mejlel laj cʌch. 
Cheꞌ jini ti jujuntiquil mi caj cʌqꞌueñet lojon lajchʌmpꞌejl mil 
peso, cheꞌob. 6 Jini chaꞌan Dalila tsiꞌ sube Sansón: A wocolic 
subeñon baqui tilem a pꞌʌtʌlel come cabʌl jax. Subeñon 
bajcheꞌ mi mejlel ti sajtel chaꞌan maꞌ cʌjchel, cheꞌen. 7 Sansón 

tsiꞌ jacꞌbe: Mi tsaꞌ cʌjchiyon yicꞌot wucpojch sʌjy bʌ chꞌajan, 
cheꞌ jini lajal mic sujtel bajcheꞌ yañoꞌ bʌ winicob, cheꞌen. 8  Jini 
chaꞌan jini filisteojob añoꞌ bʌ i yeꞌtel tsiꞌ chꞌʌmbeyob tilel 
jini wucpojch sʌjy bʌ chꞌajan. Dalila tsiꞌ cꞌʌñʌ i cʌcheꞌ 9 cheꞌ 
mucul jini winicob yaꞌ ti mal i yotot. Tsiꞌ sube Sansón: Ix tilel 
jini filisteojob chaꞌan miꞌ tsʌnsañetob, cheꞌen. Ti ora jach 
tsiꞌ bicꞌti tsꞌoco jini chꞌajan cheꞌ bajcheꞌ miꞌ tsꞌojquel juntꞌujm 
chij cheꞌ miꞌ pulel. Maꞌanic tsaꞌ mejli i ñaꞌtañob baqui tilem 
cabʌl i pꞌʌtʌlel Sansón. 10 Dalila tsiꞌ chaꞌ sube: Awilan tsaꞌix 
a lotiyon cheꞌ bʌ tsaꞌ subeyon yom sʌjy bʌ chꞌajan. Wʌle a 
wocolic subeñon ti isujm bajcheꞌ maꞌ mejlel ti chujquel, cheꞌen. 
11 Sansón tsiꞌ jacꞌbe: Mi tsaꞌ cʌjchiyon ti tsijiꞌ bʌ lazo maxto bʌ 
cꞌʌmbilic, muqꞌuix c sujtel cheꞌ bajcheꞌ yambʌ winicob, cheꞌen. 
12  Dalila tsiꞌ chꞌʌmʌ jini wen tsijiꞌ bʌ chij. Tsiꞌ cꞌʌñʌ i cʌcheꞌ. 
Tsiꞌ sube: Sansón, umbaꞌ añob jini filisteojob ti a tojlel, cheꞌen. 
Yaꞌ ti mal otot woliꞌ chijtañob winicob. Pero ti ora jach Sansón 
tsiꞌ tsꞌoco jini lazo cheꞌ bajcheꞌ miꞌ tsꞌojquel alʌ puy.

13  Cheꞌ jini Dalila tsiꞌ sube: Woli jach a lotiñon cꞌʌlʌl wʌle. 
Yomix maꞌ tsictesʌbeñon ti isujm baqui tilem a pꞌʌtʌlel yicꞌot 
bajcheꞌ maꞌ mejlel ti chujquel, cheꞌen. Sansón tsiꞌ yʌlʌ: Mi 
tsaꞌ jalʌ i tsutsel c jol ti wuctꞌujm baꞌ miꞌ jajlel pisil chaꞌan 
tsʌts chucul miꞌ cʌytʌl, cheꞌ jini mi caj c sujtel bajcheꞌ yambʌ 
winicob, cheꞌen. 14 Jini chaꞌan tsʌts tsiꞌ jalbe i jol yaꞌ ti teꞌ. Tsiꞌ 
sube: Sansón, wʌꞌix añob filisteojob chaꞌan miꞌ chuquetob, 
cheꞌen. Pero tsaꞌ cajni i wut. Tsiꞌ jotsꞌo jini teꞌ. Tsaꞌ laj tijqui 
i tsutsel i jol yaꞌ ti teꞌ. 15 Dalila tsaꞌ caji i yʌl: ¿Bajcheꞌ isujm 
maꞌ subeñon wen cꞌux maꞌ wubiñon, cheꞌ mach wen lajalic 
lac pusicꞌal? Come uxyajlix tsaꞌ lotiyon. Maꞌanic wolaꞌ 
tsictesʌbeñon baqui tilem a pꞌʌtʌlel, cheꞌen. 16 Cheꞌ jini ti qꞌuin 
ti qꞌuin tsiꞌ chʌn cꞌajtibe. Maꞌanic tsiꞌ cʌyʌ i pejcan. Tsaꞌ caji ti 
wen cꞌojyel Sansón. 17 Jini chaꞌan tsiꞌ tsictesʌbe i pusicꞌal. Tsiꞌ 
yʌlʌ ti jamʌl: Maꞌanic baꞌ ora tsaꞌ wis sejtꞌi i tsutsel c jol, come 
nazareojon i chaꞌan Dios cꞌʌlʌl cheꞌ cʌntʌbilon to i chaꞌan c 
ñaꞌ. Muqꞌuic i sejtꞌel i tsutsel col, cheꞌ jini mic sujtel bajcheꞌ 
pejtelel winicob, cheꞌen.

18  Yujilix Dalila cheꞌ bʌ tsiꞌ subu pejtelel chuqui an tiꞌ pusicꞌal 
Sansón. Tsiꞌ choco ti pʌyol jini filisteojob añoꞌ bʌ i yeꞌtel. Tsiꞌ 
subeyob: Yomix mi laꞌ bʌcꞌ tilel, come tsaꞌix i tsictesʌbeyon 
pejtelel am bʌ tiꞌ pusicꞌal, cheꞌen. Jini filisteojob añoꞌ bʌ i 

yeꞌtel tsaꞌ tiliyob baꞌan jini xꞌixic. Tsiꞌ chꞌʌmʌyob tilel taqꞌuin 
ti jujuntiquil. 19 Jini xꞌixic tsaꞌ cajiꞌ wʌysan Sansón tiꞌ yaꞌ. Tsiꞌ 
pʌyʌ tilel juntiquil winic chaꞌan miꞌ setꞌben jini wuctꞌujm tam 
bʌ i tsutsel i jol. Cheꞌ bʌ tsaꞌ ujti, tsaꞌ caji i ticꞌlan. Tsiquil 
maꞌanix i pꞌʌtʌlel, come tsaꞌix jili i wersa. 20 Cheꞌ jini tsiꞌ chaꞌ 
sube: Sansón, wʌꞌix añob jini filisteojob, cheꞌen. Cheꞌ bʌ tsaꞌ 
cajni i wut Sansón, tsiꞌ lon ñaꞌta tiꞌ pusicꞌal: Mi caj j colel cheꞌ 
bajcheꞌ ti yan tac bʌ ora. Cheꞌ tsiꞌ ñaꞌta. Pero mach yujilic 
mi cʌybilix i chaꞌan lac Yum. 21 Jini filisteojob tsiꞌ cʌchʌyob. 
Tsiꞌ locꞌsʌbeyob i bʌcꞌ i wut. Tsiꞌ pʌyʌyob majlel cꞌʌlʌl ti Gaza. 
Yaꞌ tsiꞌ cʌchʌyob ti cadena chaꞌan miꞌ chaꞌlen juchꞌbal ti 
mʌjquibʌl. 22  Pero i tsutsel i jol tsaꞌ chaꞌ caji ti cꞌunte pasel.

Tsaꞌ chʌmi Sansón
23  Jini chaꞌan jini filisteojob añoꞌ bʌ i yeꞌtel tsiꞌ tempayob i 

bʌ chaꞌan miꞌ yʌqꞌueñob i majtan jini diosteꞌ i cꞌabaꞌ Dagón. 
Yaꞌi tsiꞌ wen meleyob qꞌuin chaꞌan tijicñayob. Tsiꞌ yʌlʌyob: 
Lac dios tsaꞌix i yʌcꞌʌ ti laj cꞌʌb laj contra, cheꞌob. 24 Pejtel jini 
winicob tsiꞌ qꞌueleyob Sansón. Tsiꞌ chꞌujutesayob jini diosteꞌ. 
Tsiꞌ yʌlʌyob: Lac dios tsaꞌix i yʌcꞌʌ ti laj cꞌʌb laj contra tsaꞌ 
bʌ i jisa lac lumal. Jiñʌch tsaꞌ bʌ i tsʌnsa cabʌl lac piꞌʌlob, 
cheꞌob. 25 Cheꞌ bʌ tsiꞌ wen ubiyob i tijicñʌyel i pusicꞌal tsiꞌ 
yʌlʌyob: Pʌyʌla tilel Sansón chaꞌan miꞌ tijicñesan lac pusicꞌal, 
cheꞌob. Cheꞌ jini tsaꞌ majli i pʌyob loqꞌuel Sansón yaꞌ tiꞌ mal 
jini ñujpꞌibʌl. Tsaꞌ caji i wajleñob. Cheꞌ bʌ tsiꞌ waꞌchocoyob 
yaꞌ tiꞌ nʌcꞌ jini chaꞌtsꞌijt waꞌal bʌ tsꞌajc tac, 26 Sansón tsiꞌ pejca 
jini chꞌiton woli bʌ i tojꞌesan majlel: Acꞌʌ j cꞌʌb baꞌ mic tʌl i 
yoyel otot chaꞌan mic ñʌctʌl yaꞌ baꞌ chucul, cheꞌen. 27 Ti jim 
bʌ ora wen butꞌul jini otot ti bajcꞌʌl filisteojob yicꞌot jaꞌel jini 
ñuc tacoꞌ bʌ i yeꞌtel. Yaꞌ añob tiꞌ jol otot uxpꞌejl mil winicob 
xꞌixicob woli bʌ i qꞌuelob i wocol Sansón woli bʌ i wajleñob. 
28  Sansón cꞌam tsiꞌ pejca lac Yum: C Yum Dios, pꞌuntañon ti ili 
ora. Ti wocol tꞌan mij cꞌajtibeñet pꞌʌtesañon ti ili cojix bʌ ora, 
Dios, chaꞌan mi cʌqꞌueñob i toj i mul jini filisteojob, chaꞌan 
tsiꞌ locꞌsʌbeyon jini chaꞌpꞌejl i bʌcꞌ c wut, cheꞌen. 29 Cheꞌ jini 
Sansón tsiꞌ tsʌy chucu jini chaꞌtsꞌijt i yoyel otot, yaꞌ baꞌ cꞌʌcʌl 
jini otot yicꞌot pejtelel i yalel. Jujuntsꞌijt i cꞌʌb tsiꞌ laj bʌ chucu 
i yoyel otot. 30 Cheꞌ jini Sansón tsiꞌ yʌlʌ: Laꞌix chʌmicon ilayi 
yicꞌot jini filisteojob, cheꞌen. Cheꞌ jini ti pejtelel i pꞌʌtʌlel tsiꞌ 

cꞌuchu i bʌ. Tsiꞌ wersa tujcꞌa i yoyel jini otot. Tsaꞌ yajli jini 
otot baꞌ añob bajcꞌʌl winicob xꞌixicob yicꞌot jini ñuc tacoꞌ bʌ i 
yeꞌtel. Ti pejtelel tsaꞌ bʌ i tsʌnsa cheꞌ bʌ tsaꞌ chʌmi ñumen on 
cheꞌ bajcheꞌ tsiꞌ tsʌnsa ti ñaxan. 31 Cheꞌ jini tsaꞌ jubiyob tilel 
i piꞌʌlob yicꞌot i yerañob chaꞌan miꞌ lotob majlel. Tsaꞌ majli 
i mucob yaꞌ tiꞌ yojlil Zora yicꞌot Estaol, yaꞌ baꞌ mucul i tat i 
cꞌabaꞌ Manoa. Juncꞌal jab tsiꞌ chaꞌle yumʌl Sansón tiꞌ tojlel 
israelob.

Jini diosteꞌ tac yicꞌot jini motomaj Micaía

17  Micaía jiñʌch winic chꞌoyol bʌ tiꞌ lumal Efraín yaꞌ 
baꞌ puru wits. 2  Jumpꞌejl qꞌuin tsiꞌ sube i ñaꞌ: Tsa cubi 

cheꞌ bʌ tsaꞌ pꞌaja jini winic tsaꞌ bʌ i xujchꞌibeyet joꞌlujuncꞌal i 
yuxbajcꞌ (1,100) sʌsʌc taqꞌuin. Awilan jini taqꞌuin anix tij cꞌʌb. 
Joñon tsac chꞌʌmʌ, cheꞌen. Jini chaꞌan i ñaꞌ tsiꞌ yʌlʌ: Calobil, 
laꞌ i yʌqꞌueñet i yutslel i tꞌan lac Yum, cheꞌen. 3  Tsiꞌ chaꞌ 
sutqꞌuibe jini joꞌlujuncꞌal i yuxbajcꞌ (1,100) sʌsʌc taqꞌuin. I ñaꞌ 
tsiꞌ yʌlʌ: Mux caj cʌqꞌuen ili taqꞌuin lac Yum chaꞌan miꞌ yotsan 
tiꞌ wenta calobil. Mi caj cʌcꞌ tiꞌ melol diosteꞌ melbil bʌ ti sʌsʌc 
taqꞌuin, cheꞌen. 4 Cheꞌ bʌ tsiꞌ chaꞌ sutqꞌuibe i taqꞌuin, i ñaꞌ tsiꞌ 
chꞌʌmʌ majlel lujuncꞌal sʌsʌc taqꞌuin baꞌan jini xmel diosteꞌ. 
Tsiꞌ melbe jini diosteꞌ chaꞌan miꞌ yʌjqꞌuel tiꞌ yotot Micaía. 5 An 
i chaꞌan Micaía i yotlel diosteꞌ baꞌ miꞌ chaꞌlen chꞌujutesaya. Tsiꞌ 
mele jaꞌel jini efod chaꞌan miꞌ pejcan diosteꞌ. Tsiꞌ mele diosteꞌ 
tac. Tsiꞌ waꞌchoco juntiquil i yalobil chaꞌan miꞌ junyajlel mel 
i yeꞌtel ti motomaj. 6 Ti jim bʌ ora ñoj maꞌanic rey tiꞌ tojlel 
israelob. Jini israelob tsiꞌ meleyob cheꞌ bajcheꞌ tsiꞌ bajñel 
ñaꞌtayob tiꞌ pusicꞌal ti jujuntiquil.

7 Ti jim bʌ ora yaꞌ chumul juntiquil chꞌiton winic loqꞌuem 
bʌ ti Judá. Jiñʌch leví. 8  Jini winic tsaꞌ loqꞌui ti Belén am bʌ 
ti Judá chaꞌan miꞌ majlel ti chumtʌl baqui miꞌ taj eꞌtel. Cheꞌ 
bʌ tsaꞌ cꞌoti tiꞌ lumal Efraín baꞌ puru wits, tsaꞌ cꞌoti tiꞌ yotot 
Micaía. 9 Micaía tsiꞌ sube: ¿Baqui chꞌoyolet? cheꞌen. Jini leví 
tsiꞌ jacꞌbe: Chꞌoyolon ti Belén ti Judá. Wolic sʌclan baqui mi 
cajñel, cheꞌen. 10 Micaía tsiꞌ sube: Cʌlenix ilayi ti cotot. Mi caj 
j qꞌuelet cheꞌ bajcheꞌ c tat. Mi caj a melbeñon eꞌtel ti motomaj. 
Lujumpꞌejl sʌsʌc taqꞌuin mi caj cʌqꞌueñet ti jujumpꞌejl jab 
yicꞌot a pislel, yicꞌot chuqui maꞌ cꞌux, cheꞌen. 11 Utsꞌatʌch 
tsiꞌ yubi jini leví. Tsaꞌ caji ti ñoj chumtʌl yicꞌot Micaía. Tsaꞌ 

ajni cheꞌ bajcheꞌ mero i tat jini chꞌiton winic. 12  Micaía tsiꞌ 
waꞌchoco jini leví chaꞌan miꞌ chaꞌlen i yeꞌtel ti motomaj. Yaꞌ 
tsaꞌ ajni tiꞌ yotot Micaía. 13  Micaía tsaꞌ caji i yʌl: Wʌle muqꞌuix 
cajel i wen coltañon lac Yum, come mero leví c motomaj woli 
bʌ i mel i yeꞌtel.

Micaía yicꞌot i pꞌolbal Dan

18  Ti jim bʌ ora maꞌanic rey tiꞌ tojlel israelob. Jini i 
pꞌolbal Dan woliꞌ sʌclañob lum baqui miꞌ chumtʌlob, 

come maxto tajbilic i chaꞌan lum, come maꞌanic tsaꞌ 
aqꞌuentiyob cheꞌ bʌ tsiꞌ tajayob lum jini israelob. 2  Jini chaꞌan 
i pꞌolbalob Dan tsiꞌ chocoyob majlel joꞌtiquil wen chꞌejloꞌ bʌ 
winicob loqꞌuemoꞌ bʌ ti Zora yicꞌot ti Estaol. Tsaꞌ majli i 
qꞌuelob pañimil chaꞌan miꞌ cʌñob mi weñʌch jini lum. Jini 
añoꞌ bʌ ti Dan tsiꞌ subeyob: Cucula chaꞌan mi laꞌ cʌn jini lum, 
cheꞌob. Ili winicob tsaꞌ majliyob yaꞌ ti wits i cꞌabaꞌ Efraín cꞌʌlʌl 
tiꞌ yotot Micaía. Yaꞌ tsaꞌ caji i cꞌajob i yo. 3  Cheꞌ bʌ lʌcꞌʌlix 
añob tiꞌ yotot Micaía, ora jach tsiꞌ cʌñʌyob tiꞌ tꞌan jini winic 
leví. Tsiꞌ cꞌajtibeyob: ¿Majqui tsiꞌ pʌyʌyet tilel ilayi? ¿Chuqui 
an a chaꞌan ilayi? cheꞌob. 4 Jini winic tsiꞌ jacꞌbeyob: Micaía tsiꞌ 
yʌqꞌueyon pejtel iliyi. Motomajon. Tsaꞌix i waꞌchocoyon chaꞌan 
queꞌtel ti motomaj, cheꞌen. 5 Jini joꞌtiquil winicob tsiꞌ subeyob: 
Cꞌajtiben Dios mi mucꞌʌch c taj lojon jini woli bʌ c sʌclan lojon, 
cheꞌob. 6 Jini motomaj tsiꞌ jacꞌbeyob: Cucula tiꞌ ñʌchꞌtʌlel laꞌ 
pusicꞌal, come jini woli bʌ laꞌ mel an tiꞌ wenta lac Yum, cheꞌen.

7 Cheꞌ jini tsaꞌ loqꞌuiyob majlel jini joꞌtiquil winicob. Tsaꞌ 
cꞌʌlʌl cꞌotiyob ti Lais. Tsiꞌ qꞌueleyob wen tijicñayob jini yaꞌ bʌ 
chumulob. Wen chumulob, wen ñʌchꞌʌlob. Mach chajpʌbilobic 
chaꞌan guerra, come maꞌañobic i contrajob. Cheꞌ jaꞌel ñajt to 
añob i piꞌʌlob ti Sidón. Maꞌanic woliꞌ wen pejcañob i bʌ yicꞌot 
yambʌ tejclum. 8  Tsaꞌ chaꞌ sujtiyob tiꞌ lumal. Cheꞌ bʌ chaꞌ 
cꞌotemob tiꞌ tiꞌ Zora yicꞌot ti Estaol, i piꞌʌlob tsiꞌ cꞌajtibeyob: 
¿Bajcheꞌ tsaꞌ ujti? cheꞌob. Jini winicob tsiꞌ jacꞌbeyob: 9 Conla 
ti ora chaꞌan mi lac jisañob, come tsaꞌix c wen tsaji lojon 
bajcheꞌ yilal jini lum. Tsaj qꞌuele lojon wen utsꞌatʌch jini lum. 
Jixcu jatetla, ¿mach ba ti orajic laꞌ wom majlel? Cucula ti ora. 
Chꞌʌmʌla jini lum, cheꞌob. 10 Cheꞌ mi laꞌ cꞌotel, mi caj laꞌ taj jini 
winicob muꞌ bʌ i yajñelob tiꞌ ñʌchꞌtilel i pusicꞌal. Wen colem 
jini lum. Jini chaꞌan yom mi laꞌ chꞌejlꞌesan laꞌ bʌ, come lac 

Yum tsaꞌix i yʌqꞌueyetla jini lum baꞌ miꞌ wen acꞌ i wut. Maꞌanic 
chuqui anto yom, cheꞌob. 11 Jini chaꞌan tsaꞌ loqꞌuiyob majlel 
lujuncꞌal i chaꞌbajcꞌ (600) winicob i pꞌolbalob Dan, chajpʌbiloꞌ 
i bʌ chaꞌan guerra. Tsaꞌ loqꞌuiyob ti Zora yicꞌot ti Estaol. 12  Tsaꞌ 
majliyob ti muchꞌtʌl lʌcꞌʌl ti Quiriat Jearim yaꞌ ti Judá. Jini 
chaꞌan tsiꞌ yotsʌbeyob i cꞌabaꞌ jini lum: I jijlibob Dan. Cꞌʌlʌl 
wʌle jini lum miꞌ pejcʌntel bajcheꞌ iliyi. An tiꞌ tojel i bʌjlibal 
qꞌuin yaꞌ ti Quiriat Jearim. 13  Cheꞌ jini tsaꞌ ñumiyob majlel yaꞌ 
ti wits i cꞌabaꞌ Efraín. Tsaꞌ cꞌotiyob cꞌʌlʌl tiꞌ yotot Micaía.

14 Jini joꞌtiquil winicob tsajni bʌ i cʌñob jini lum yaꞌ ti Lais 
tsiꞌ subeyob i piꞌʌlob: Ti ili otot an efod, yicꞌot dios tac. Jini 
chaꞌan ñaꞌtanla chuqui yom mi laꞌ mel, cheꞌob. 15 Tsaꞌ majliyob 
tiꞌ yotot Micaía yaꞌ baꞌ an jini leví. Tsiꞌ cꞌajtibeyob bajcheꞌ an. 
16 Yaꞌ añob jini lujuncꞌal i chaꞌbajcꞌ winicob i pꞌolbaloꞌ bʌ Dan 
yaꞌ waꞌalob ti jumpat baꞌan i trancajlel corral. An i chaꞌañob 
eꞌtʌjibʌl chaꞌan guerra. 17 Jini joꞌtiquil winicob tsajniyoꞌ bʌ i 
tsajin jini lum tsaꞌ cꞌʌlʌ ochiyob ti mal i yotot Micaía chaꞌan 
miꞌ chꞌʌmob loqꞌuel jini dios tac yicꞌot jini efod*. Yaꞌan jini 
motomaj lʌcꞌʌl tiꞌ trancajlel corral yicꞌot jini lujuncꞌal i 
chaꞌbajcꞌ winicob chajpʌbiloꞌ bʌ chaꞌan guerra. 18  Tsaꞌ ochiyob 
jini joꞌtiquil tiꞌ yotot Micaía. Tsiꞌ locꞌsayob jini dios tac yicꞌot 
jini efod. Jini motomaj tsiꞌ cꞌajtibeyob: ¿Chuqui woli laꞌ mel? 
cheꞌen. 19 Tsiꞌ jacꞌbeyob: Chꞌabix. Yom jach ñʌchꞌʌlet. Laꞌ 
quicꞌot lojon chaꞌan maꞌ wochel tiꞌ wenta c tat lojon yicꞌot c 
motomaj lojon. ¿Utsꞌat ba cheꞌ motomajet tiꞌ yotot juntiquil 
winic? ¿Mach ba ñumen utsꞌatic cheꞌ maꞌ wochel ti motomaj 
tiꞌ tojlel junmojt israelob? cheꞌob. 20 Jini motomaj tijicña jax tsiꞌ 
yubi jini tꞌan. Tsiꞌ chꞌʌmʌ majlel jini efod yicꞌot jini dios tac. 
Xinlʌpʌl tsaꞌ caji ti majlel yicꞌot jini winicob.

21 Cheꞌ bʌ tsaꞌ sujtiyob baꞌ tilemob ti xʌmbal, tsaꞌ caji i yʌcꞌob 
jini alobob yicꞌot jini alʌcꞌʌl yicꞌot jini cuchʌl ñaxan tiꞌ tojel i 
wut. 22  Cheꞌ ñajtix añob tiꞌ yotot Micaía, yambʌ winicob lʌcꞌʌl 
bʌ i yotot baꞌan Micaía tsiꞌ tempayob i bʌ chaꞌan miꞌ majlelob 
i taj i pꞌolbal Dan. 23  Cꞌam tsiꞌ yotayob cheꞌ ti ñajtʌl. Jini dañob 
tsaꞌ sujti i qꞌuelob Micaía. Tsiꞌ subeyob: ¿Chuqui a wom? 
¿Chucoch woli a tsʌcleñon lojon yicꞌot cabʌl winicob? cheꞌob. 
24 Micaía tsiꞌ jacꞌbeyob: Tsaꞌix laꞌ xujchꞌi majlel c diosteꞌ yicꞌot 
c motomaj. Wʌle wolix laꞌ majlel. ¿Chuqui to miꞌ cʌytʌl c 
chaꞌan? ¿Chucoch mi laꞌ wʌl: “¿Chuqui a wom?” cheꞌetla. Cheꞌ 

tsiꞌ yʌlʌ Micaía. 25 Jini i pꞌolbalob Dan tsiꞌ subeyob: Mach maꞌ 
chaꞌlen cabʌl tꞌan, come michꞌob c winicob. Tsajalet me ame 
tsʌnsʌntiquet yicꞌot a piꞌʌlob ti xʌmbal, cheꞌob. 26 Jini dañob 
tsaꞌ chaꞌ majliyob ti xʌmbal. Cheꞌ bʌ tsiꞌ qꞌuele Micaía ñumen 
cabʌlob tsaꞌ jach chaꞌ sujti tiꞌ yotot.

27 Cheꞌ jini tsiꞌ chꞌʌmʌyob majlel jini diosteꞌ tsaꞌ bʌ i mele 
Micaía. Tsiꞌ pʌybeyob i motomaj. Tsaꞌ cꞌotiyob jini dañob yaꞌ 
ti Lais. Maꞌanic xcʌntayajob ti jini tejclum, come wen ñʌchꞌʌl 
pañimil, maꞌanic bʌqꞌuen. Jini dañob tsiꞌ jisayob ti espada 
ti pejtelelob. Tsiꞌ puluyob jini tejclum. 28  Maꞌanic majch tsiꞌ 
coltayob, come ñajt to an jini tejclum i cꞌabaꞌ Sidón. I bajñel 
jach añob. Jini tejclum an ti joctʌl lʌcꞌʌl ti Betrehob. Jini 
dañob tsiꞌ chaꞌ meleyob jini tejclum. Yaꞌi tsaꞌ chumleyob. 29 Jini 
chaꞌan tsiꞌ yotsʌbeyob i cꞌabaꞌ jini tejclum Dan, cheꞌ bajcheꞌ 
i cꞌabaꞌ i ñojteꞌel, i yalobil Israel. I cꞌabaꞌ jini lum ti ñaxan 
jiñʌch Lais. 30 Jini dañob tsiꞌ waꞌchocoyob jini diosteꞌ. Jonatán 
i yalobil Gerson i yalobil bʌ Moisés yicꞌot chaꞌtiquil i yalobilob 
Jonatán tsaꞌ ochiyob ti motomaj i chaꞌan jini dañob. Yaꞌ añob 
cꞌʌlʌl tsaꞌ wersa cʌjchiyob majlel ti ñajtʌl jini israelob. 31 Tsiꞌ 
chʌn chꞌujutesayob jini diosteꞌ tsaꞌ bʌ i yʌcꞌʌ ti melol Micaía 
cheꞌ waꞌchocobil jini Tabernáculo yaꞌ ti Silo.

Jini leví yicꞌot i yixic

19  Ti jim bʌ ora maxto anic rey tiꞌ tojlel israelob. Yaꞌ 
chumul juntiquil leví ñajt bʌ chꞌoyol. Tsaꞌ tili ti 

chumtʌl tiꞌ lumal Efraín baꞌ puru wits. Tsiꞌ pʌyʌ i yixic 
loqꞌuem bʌ ti Belén ti Judá. 2  Pero i yixic tsaꞌ caji ti michꞌ. Tsaꞌ 
chaꞌ sujti tiꞌ yotot i tat yaꞌ ti Belén ti Judá. Chʌmpꞌejl uw tsaꞌ 
ajni yicꞌot. 3  Tsaꞌ chaꞌ majli i ñoxiꞌal chaꞌan miꞌ chaꞌ pʌy. Tsiꞌ 
pʌyʌ majlel juntiquil i yaj eꞌtel, yicꞌot chaꞌcojt burro. Tsaꞌ cꞌʌlʌ 
cꞌoti tiꞌ yotot i nijꞌal. Tsaꞌ majli i pejcan ti uts bʌ tꞌan chaꞌan 
miꞌ chaꞌ tilel yicꞌot. 4 Cheꞌ bʌ tsiꞌ qꞌuele i tat jini xꞌixic, wen 
tijicña tsaꞌ loqꞌui tilel i taj. Tsiꞌ sube cʌytʌl. Jini chaꞌan uxpꞌejl 
qꞌuin yaꞌan tiꞌ yotot i nijꞌal. Tsiꞌ tem chaꞌleyob weꞌel uchꞌel. Yaꞌ 
tsiꞌ cꞌajayob i yo. 5 Cheꞌ ti chʌmpꞌejlel qꞌuin tsaꞌ chꞌojyi chaꞌan 
miꞌ chaꞌ sujtel jini leví, pero i tat jini xꞌixic tsiꞌ sube: Chʌn 
cꞌuxu waj quicꞌot. Ti wiꞌil mi mejlel a majlel, cheꞌen. 6 Cheꞌ jini 
tsaꞌ cajiyob ti buchtʌl ti chaꞌticlel tiꞌ weꞌel ti uchꞌel. I tat jini 
xꞌixic tsiꞌ sube: Yom maꞌ cʌytʌl chaꞌan maꞌ ñusan ili acꞌʌlel ti 

cotot chaꞌan maꞌ tijicñesan a pusicꞌal, cheꞌen. 7 Cheꞌ bʌ tsaꞌ chaꞌ 
tejchi jini winic chaꞌan miꞌ sujtel, i tat jini xꞌixic tsiꞌ chaꞌ sube 
cʌytʌl. Jini chaꞌan tsiꞌ chaꞌ ñusa yambʌ jumpꞌejl acꞌʌlel. 8  Cheꞌ 
ti joꞌpꞌejlel qꞌuin seb to tsaꞌ chꞌojyi chaꞌan miꞌ sujtel, pero i tat 
jini xꞌixic tsiꞌ chaꞌ sube: Yom maꞌ poj jalijel. Ñaxan yom maꞌ 
chaꞌlen weꞌel. Mi mejlel a sujtel ti ochꞌajel qꞌuin, cheꞌen. Cheꞌ 
jini tsaꞌ tem buchleyob ti cꞌux waj tiꞌ chaꞌticlel. 9 Cheꞌ jini tsaꞌ 
tejchi jini winic chaꞌan miꞌ sujtel yicꞌot i yijñam yicꞌot i yaj 
eꞌtel. Jini i tat jini xꞌixic tsiꞌ chaꞌ sube i nijꞌal: Awilan wolix ti 
bʌjlel qꞌuin. Cʌlen to chaꞌan maꞌ ñusan ili acꞌʌlel wʌle, come 
iqꞌuix cajel. Jini chaꞌan yom to maꞌ chaꞌ wʌyel ilayi. Tijicñesan 
a pusicꞌal wʌꞌi. Ijcꞌʌl to ti wen seb maꞌ majlel, cheꞌen.

10 Pero jini winic maꞌanix tsiꞌ chʌn jacꞌʌ i ñusan acꞌʌlel yaꞌ 
tiꞌ yotot i nijꞌal. Tsaꞌ caji ti sujtel. Tsaꞌ cꞌoti yaꞌ tiꞌ tojel Jebús 
(jiñʌch Jerusalén). Woliꞌ pʌy majlel chaꞌcojt jini burro yicꞌot 
xꞌixic. 11 Cheꞌ bʌ yaꞌix añob tiꞌ tojel Jebús, wolix ti bʌjlel jini 
qꞌuin. Jini chaꞌan i yaj eꞌtel tsiꞌ sube: Yom mi la cochel ilayi 
chaꞌan mi lac jijlel ila tiꞌ tejclum jebuseojob, cheꞌen. 12  Awilan 
i yum tsiꞌ jacꞌbe: Mach yomic mi lac jijlel tiꞌ tejclum yañoꞌ 
bʌ winicob mach bʌ israelobic. Yom mi lac ñumel majlel ti 
Gabaa. 13  Conla ti ora chaꞌan mi lac jijlel ti yambʌ tejclum 
chaꞌan mi lac ñusan acꞌʌlel yaꞌ ti Gabaa mi ti Ramá, cheꞌen. 
14 Cheꞌ jini tsaꞌ to ñumiyob ti Jebús. Woli ti bʌjlel qꞌuin cheꞌ 
bʌ tsaꞌ ochiyob ti Gabaa baꞌan i lum Benjamín. 15 Cheꞌ jini tsaꞌ 
ochiyob majlel ti yambʌ bij chaꞌan miꞌ ñusañob acꞌʌlel yaꞌ ti 
Gabaa. Tsaꞌ cꞌotiyob ti buchtʌl yaꞌ ti calle, pero maꞌanic majch 
tsiꞌ pʌyʌyob ochel tiꞌ yotot chaꞌan miꞌ jijlelob.

16 Awilan ti jim bʌ ora woliꞌ sujtel tiꞌ yeꞌtel juntiquil ñoxix 
bʌ winic am bʌ i lumal yaꞌ tiꞌ lumal Efraín ba puru wits. 
Yaꞌ chumul ti Gabaa, pero mach mero i lumalic. Jini yaꞌ bʌ 
chumulob ti Gabaa jiñʌch i pꞌolbal Benjamín. 17 Cheꞌ bʌ tsiꞌ 
sutqꞌui i wut jini xñox, tsiꞌ qꞌuele jini winic am bʌ ti calle. Tsiꞌ 
sube: ¿Baqui samiyet? ¿Baqui chꞌoyolet? cheꞌen. 18  Tsiꞌ jacꞌbe: 
Wolic majlel lojon ti Efraín, baꞌ chꞌoyolon. Tsajniyon lojon ti 
julaꞌ yaꞌ ti Belén ti Judá. Woliyonix ti sujtel. Maꞌanic majqui 
yom i pʌyon lojon ochel tiꞌ yotot. 19 Añʌch c chaꞌan lojon jam 
chaꞌan c mula yicꞌot waj yicꞌot vino chaꞌan mij cꞌux temel 
quicꞌot quijñam quicꞌot caj eꞌtel. Jini chaꞌan maꞌanic chuqui 
anto yom c chaꞌan lojon, cheꞌen. 20 Jini ñoxix bʌ winic tiꞌ yʌlʌ: 

Laꞌ ñʌjchꞌic a pusicꞌal. Joñon mi caj cʌqꞌueñet pejtel chuqui 
yom a chaꞌan. Maꞌanic mi caj a ñusan acꞌʌlel ila ti jumpat, 
cheꞌen. 21 Cheꞌ jini tsiꞌ pʌyʌ majlel tiꞌ yotot. Tsiꞌ yʌqꞌue chuqui 
miꞌ cꞌux jini burro tac yicꞌot jaꞌ chaꞌan miꞌ pocob i yoc. Tsaꞌ 
cajiyob ti weꞌel ti uchꞌel.

22  Cheꞌ wen tijicñayob i pusicꞌal yaꞌ ti mal otot, jini jontoloꞌ 
bʌ winicob yaꞌ ti tejclum tsaꞌ tili i joy mʌctañob jini otot. Tsaꞌ 
caji i jatsꞌbeñob i tiꞌ. Tsiꞌ pejcayob jini i yum otot, ñoxix bʌ 
winic: Locꞌsan jini winic woli bʌ i cꞌaj i yo ti a wotot chaꞌan 
mic piꞌlen lojon, cheꞌob. 23  Jini i yum otot tsaꞌ loqꞌui i subeñob: 
Ti wocol tꞌan mic subeñetla mach yomic miꞌ laꞌ mel ili jontolil. 
Tsaꞌix c pʌyʌ ochel ili winic ti cotot. Mach yomic mi laꞌ mel ili 
jontolil. 24 Mi caj c locꞌsʌbeñetla jini xchꞌoc to bʌ calobil yicꞌot 
i yixic ili winic chaꞌan mi laꞌ piꞌlen, chaꞌan mi laꞌ mel chuqui 
laꞌ wom, pero mach yomic mi laꞌ ticꞌlan ili winic, cheꞌen. 
25 Pero jini winicob maꞌanic tsiꞌ chʌn ñichꞌtʌbeyob i tꞌan. Jini 
chaꞌan jini winic tsiꞌ choco loqꞌuel i yixic. Cheꞌ jini tsaꞌ caji i 
piꞌleñob cꞌʌlʌl tsaꞌ ñumi acꞌʌlel. Cꞌʌlʌl ti sʌcꞌajel tsiꞌ cʌyʌyob i 
ticꞌlan. 26 Cheꞌ sʌquix cajel, jini xꞌixic tsaꞌ to i xʌñʌ tsꞌitaꞌ. Tsaꞌ 
ñuc yajli yaꞌ tiꞌ tiꞌ otot. Yaꞌ tsaꞌ ñole cꞌʌlʌl tsaꞌ wen sʌcꞌa.

27 Cheꞌ bʌ tsaꞌ tejchi ti wʌyel i ñoxiꞌal, tsiꞌ jamʌ i tiꞌ otot 
chaꞌan miꞌ chaꞌ tech xʌmbal. Tsiꞌ can qꞌuele yaꞌ ñolol jini i 
yixic tiꞌ tiꞌ jini otot, sʌtsꞌʌl tac i cꞌʌb tiꞌ ñʌcꞌ jini tsꞌajc. 28  Tsiꞌ 
sube: Tejchenix chaꞌan mi lac chaꞌ majlel, cheꞌen. Pero jini 
xꞌixic maꞌanix tsiꞌ chʌn chaꞌle tꞌan. Cheꞌ jini tsiꞌ licchoco tiꞌ 
pam jini burro. Tsaꞌ chaꞌ caji ti xʌmbal majlel tiꞌ lumal. 29 Cheꞌ 
bʌ tsaꞌ cꞌoti tiꞌ yotot, tsiꞌ jʌm chꞌʌmʌ i cuchilu. Tsiꞌ bicꞌti tsepe 
ti lajchʌmpꞌajc. Tsiꞌ choco majlel tiꞌ jujunmojt i pꞌolbal israelob. 
30 Pejtelel majqui jach tsiꞌ qꞌuele tsiꞌ yʌlʌyob: Maꞌanic baꞌ ora 
tsaꞌ laj qꞌuele bajcheꞌ iliyi, cꞌʌlʌl cheꞌ bʌ tsaꞌ letsiyonla tilel ti 
Egipto cꞌʌlʌl wʌle. Jini chaꞌan yom mi laꞌ wen ñaꞌtan chuqui 
tsaꞌ ujti chaꞌan mi laꞌ wen sub bajcheꞌ yom mi lac mel, cheꞌob.

Guerra tiꞌ contra Benjamín

20  Tsaꞌ cajiyob ti loqꞌuel pejtelel jini israelob ti jumpꞌejl 
jach i pusicꞌal. Tsaꞌ caji i tempañob i bʌ cꞌʌlʌl ti 

Dan cꞌʌlʌl ti Beerseba yicꞌot yaꞌ tiꞌ lumal Galaad. Tsaꞌ cꞌoti 
i tempañob i bʌ tiꞌ tojlel lac Yum yaꞌ ti Mizpa. 2  Pejtelel jini 
ñuc tacoꞌ bʌ i yeꞌtel loqꞌuemoꞌ bʌ ti jujunmojt israelob tsiꞌ 

tempayob i bʌ tiꞌ tojlel Dios. Ti pejtelelob añob jumbajcꞌ mil 
winicob chajpʌbiloꞌ bʌ chaꞌan guerra. 3  Jini benjamiñob tsiꞌ 
yubiyob tsaꞌix letsiyob tilel jini israelob ti Mizpa. Jini israelob 
tsiꞌ cꞌajtiyob: ¿Bajcheꞌ tsaꞌ tejchi ili wocol? cheꞌob. 4 I ñoxiꞌal 
jini chʌmen bʌ xꞌixic tsiꞌ jacꞌbe: Tsaꞌ cꞌotiyon ti Gabaa tiꞌ 
lum jini benjamiñob chaꞌan mic poj ñusan acꞌʌlel yaꞌi temel 
quicꞌot jini quixic. 5 Pero ti acꞌʌlel tsaꞌ cꞌoti i bʌcꞌtesañon lojon 
jini winicob yaꞌ ti Gabaa. Tsiꞌ joy mʌctayon lojon yaꞌ ti otot 
chaꞌan miꞌ tsʌnsañon, pero tsiꞌ piꞌleyob jini quixic. Jini chaꞌan 
tsaꞌ chʌmi. 6 Tsac bicꞌti tsepe jini quixic. Tsac chocbeyob 
majlel jujunmojt israelob chaꞌan miꞌ ñaꞌtañob cꞌax leco chuqui 
tsaꞌ mejli tiꞌ tojlel israelob. 7 Jini chaꞌan ñaꞌtanla jatetla ti laꞌ 
pejtelel bajcheꞌ yom melol chaꞌan ili wocol tsaꞌ bʌ ujti, cheꞌen.

8  Jini chaꞌan pejtelel jini winicob ti junsujm bʌ tꞌan tsiꞌ 
yʌlʌyob: Ti jujuntiquilonla maꞌanic mi caj lac bʌcꞌ sujtel ti 
lac lumal chaꞌan mi lac majlel ti la cotot. 9 Jiñʌch yom bʌ mi 
lac tumben Gabaa. Yom mi lac chaꞌlen yajcaya ti alas chaꞌan 
miꞌ tsictiyel majqui mi caj i contrajiñob. 10 Mi caj lac locꞌsan 
lujuntiquil winicob ti joꞌjoꞌcꞌal israelob, yicꞌot joꞌjoꞌcꞌal ti 
jujumpꞌejl mil, yicꞌot jujumpꞌejl mil ti lujumpꞌejl mil, chaꞌan 
miꞌ sʌclʌbeñob i bʌl i ñʌcꞌ jini soldadojob, chaꞌan maꞌanic 
chuqui yom i chaꞌañob cheꞌ miꞌ majlelob ti Gabaa tiꞌ lum jini 
benjamiñob. Cheꞌ jini mi mejlel i melbenob cheꞌ bajcheꞌ yom 
chaꞌan cabʌl i mul tsaꞌ bʌ i meleyob tiꞌ tojlel israelob, cheꞌob. 
11 Cheꞌ jini tsiꞌ tempayob i bʌ pejtelel jini israelob chaꞌan miꞌ 
majlelob ti guerra tiꞌ contra jini tejclum Gabaa. Junsujm jach i 
pensarob jini winicob. Tsaꞌ cajiyob ti majlel.

12  Jini israelob tsiꞌ chocoyob majlel winicob baꞌ anob jini 
benjamiñob. Tsiꞌ subeyob: ¿Chuqui jini mulil tsaꞌ bʌ ujti ti laꞌ 
tojlel? cheꞌob. 13  Jini chaꞌan yom mi laꞌ wʌcꞌ tij cꞌʌb lojon jini 
jontol bʌ winicob añoꞌ bʌ ti Gabaa, chaꞌan mic tsʌnsan lojon, 
chaꞌan miꞌ jilel jini jontolil tiꞌ tojlelob israelob, cheꞌob. Pero 
jini benjamiñob maꞌanic tsiꞌ wis mulayob jini tꞌan woli bʌ i 
yʌlob jini israelob i piꞌʌloꞌ bʌ. 14 Tsaꞌ loqꞌuiyob benjamiñob ti 
yantac bʌ tejclum chaꞌan miꞌ muchꞌquiñob i bʌ yaꞌ ti Gabaa, 
chaꞌan miꞌ chaꞌleñob guerra tiꞌ contra jini israelob. 15 Añob 
wʌcpꞌejl i chaꞌcꞌal mil (26,000) winicob ti pejtelob. Jini 
benjamiñob tsaꞌ loqꞌuiyob majlel chaꞌan guerra cheꞌ chꞌʌmbilix 
ti tsic. Cheꞌ bʌ tsaꞌ ñumi lista, añob joꞌlujuncꞌal i chaꞌbajcꞌ 

(700) winicob chumuloꞌ bʌ ti Gabaa. 16  Tiꞌ tojlel pejtelel ili 
soldadojob añob joꞌlujuncꞌal i chaꞌbajcꞌ winicob yujiloꞌ bʌ i 
cꞌʌñol tsꞌej bʌ i cꞌʌb. Yujilob julbʌl yicꞌot jini sʌrʌntun. Wen toj 
miꞌ cꞌotel tac. 17 Ti pejtelel jini israelob añob jumbajcꞌ mil, laj 
chajpʌbilob chaꞌan guerra. Partejʌch jini benjamiñob.

18  Ti ora jach tsaꞌ majliyob ti Betel jini israelob chaꞌan 
miꞌ cꞌajtibeñob Dios: ¿Majqui ñaxan miꞌ majlel ti guerra tiꞌ 
contra jini benjamiñob? cheꞌob. Lac Yum tsiꞌ jacꞌbeyob: Yom 
ñaxan miꞌ letselob jini chꞌoyoloꞌ bʌ ti Judá, cheꞌen. 19-20 Tiꞌ 
yijcꞌʌlal cheꞌ wen seb to, tsaꞌ majliyob jini israelob chaꞌan miꞌ 
chaꞌleñob guerra tiꞌ contra jini benjamiñob. Tsaꞌ cꞌotiyob tiꞌ 
tojel Gabaa. 21 Tsaꞌ loqꞌuiyob tilel jini benjamiñob añoꞌ bʌ ti 
Gabaa. Tsiꞌ jisayob chaꞌtiquil i chaꞌcꞌal mil (22,000) israelob 
ti jini ñaxan bʌ qꞌuin. 22  Pero cheꞌ bʌ tsaꞌ utsi chꞌejlꞌayob jini 
israelob, tsaꞌ caji i chaꞌ chaꞌleñob guerra yaꞌ baꞌ tsiꞌ chaꞌleyob 
ti ñaxan bʌ qꞌuin. 23  Jini israelob ñaxan tsaꞌ letsiyob majlel 
baꞌan lac Yum. Cꞌam tsiꞌ chaꞌleyob uqꞌuel cꞌʌlʌl ti icꞌajel. Tsiꞌ 
cꞌajtibeyob lac Yum: ¿Yom to ba mic chʌn chaꞌlen lojon guerra 
tiꞌ tojlel jini benjamiñob, jini c piꞌʌlob lojon? cheꞌob. Lac Yum 
tsiꞌ subeyob: Chaꞌ letsenla ti guerra tiꞌ contrajob, cheꞌen.

24 Jini chaꞌan jini israelob tsaꞌ chaꞌ cajiyob ti guerra yicꞌot jini 
benjamiñob cheꞌ ti yijcꞌʌlal. 25 Tsaꞌ loqꞌuiyob tilel ti guerra jini 
benjamiñob ti Gabaa. Ti jim bʌ ora tsiꞌ jisayob waxʌclujumpꞌel 
mil (18,000) israelob yujiloꞌ bʌ guerra. 26  Jini chaꞌan pejtelel 
jini israelob tsaꞌ majliyob ti Betel. Cꞌam tsiꞌ chaꞌleyob uqꞌuel. 
Yaꞌ tsaꞌ buchleyob tiꞌ tojlel lac Yum. Maꞌanic chuqui tsiꞌ 
cꞌuxuyob ti jini qꞌuin cꞌʌlʌl ti icꞌajel. Tsiꞌ yʌqꞌueyob pulbil 
tac bʌ i majtan lac Yum yicꞌot i majtan chaꞌan i ñʌchꞌtilel i 
pusicꞌal. 27 Jini israelob tsiꞌ cꞌajtibeyob lac Yum yaꞌi, come ti 
jim bʌ ora yaꞌan ti Betel jini Arca i chaꞌan lac Yum. 28  Yaꞌ woliꞌ 
mel i yeꞌtel Finees i yalobil Eleazar i yalobil bʌ Aarón. Jiñʌch 
motomaj ti jim bʌ ora. Tsiꞌ yʌlʌyob: ¿Yom ba mic chaꞌ loqꞌuel 
lojon ti guerra tiꞌ contra jini benjamiñob jini c piꞌʌlob lojon? 
¿Mach ba yomic mij cʌy lojon guerra? cheꞌob. Lac Yum tsiꞌ 
yʌlʌ: Yom mi laꞌ chaꞌ contrajiñob ijcꞌʌl, come mi caj cʌcꞌob 
ti laꞌ cꞌʌb, cheꞌen. 29 Jini chaꞌan jini israelob tsiꞌ waꞌchocoyob 
winicob chaꞌan miꞌ joy mʌctañob Gabaa.

30 Cheꞌ bʌ tsaꞌ chaꞌ cajiyob ti letsel jini israelob tiꞌ yuxyajlel 
tiꞌ contra jini benjamiñob, tsaꞌ cajiꞌ chaꞌ techob guerra yaꞌ 

ti Gabaa cheꞌ bajcheꞌ ti ñaxan. 31 Tsaꞌ loqꞌuiyob ti tejclum 
jini benjamiñob chaꞌan miꞌ qꞌuelob jini soldadojob. Ñajt tsiꞌ 
tsajcayob majlel jini israelob. Tsaꞌ caji i tsʌnsañob israelob 
cheꞌ bajcheꞌ ti ñaxan. Tsaꞌ tsʌnsʌntiyob cheꞌ bajcheꞌ lujuntiquil 
i chaꞌcꞌal (30). Tsiꞌ tsʌnsayob tiꞌ bijlel Betel, yicꞌot ti yambʌ 
bij muꞌ bʌ i letsel majlel yaꞌ ti Gabaa. 32  Jini benjamiñob 
tsiꞌ yʌlʌyob: Mi caj i mʌjlel lac chaꞌan cheꞌ bajcheꞌ ti yambʌ 
ora, cheꞌob. Pero jini israelob tsiꞌ yʌlʌyob: Yom mi lac putsꞌel 
chaꞌan mi lac pʌyob loqꞌuel ti tejclum, cheꞌob. 33-34 Cheꞌ bʌ tsaꞌ 
cꞌotiyob yaꞌ ti Baal Tamar, tsiꞌ sutqꞌuiyob i bʌ chaꞌan miꞌ tajob 
tiꞌ pat. Yañoꞌ bʌ israelob tsaꞌ loqꞌuiyob yaꞌ baꞌ muculob lʌcꞌʌl ti 
Gabaa. Tsaꞌ cajiyob ti guerra yaꞌ tiꞌ pat jini benjamiñob. Añob 
lujumpꞌejl mil soldadojob tiꞌ pat, pero jini benjamiñob maꞌanic 
tsiꞌ ñaꞌtayob mi mux caj i jilelob. 35 Lac Yum tsiꞌ jisayob tiꞌ 
tojlel israelob. Ti jim bʌ qꞌuin jini israelob tsiꞌ tsʌnsayob 
joꞌpꞌejl i chaꞌcꞌal mil yicꞌot joꞌcꞌal (25,100) winicob, añoꞌ bʌ i 
chaꞌan eꞌtʌjibʌl chaꞌan guerra.

36 Jini benjamiñob tsiꞌ ñaꞌtayob maꞌanix i pꞌʌtʌlel tiꞌ tojlel 
israelob. Tijicñayob i pusicꞌal jini israelob chaꞌan jini xcʌñañob 
tsaꞌ bʌ cʌleyob tiꞌ joytʌlel Gabaa. 37 Come cheꞌ bʌ tsaꞌ cajiyob 
ti putsꞌel yilal tiꞌ tojlel i contrajob, tsiꞌ poj tʌtsꞌʌyob i bʌ tsiꞌ 
meleyob. Tsaꞌ bʌcꞌ loqꞌuiyob jini i piꞌʌlob ba muculob. Tsaꞌ 
majli i tsʌnsañob jini añoꞌ bʌ ti Gabaa. 38  Jini israelob yicꞌot 
jini muculoꞌ bʌ tiꞌ joytilel tejclum tsiꞌ ñaxan temeyob i tꞌan 
chaꞌan mux i letsañob cabʌl butsꞌ cheꞌ ochemobix ti Gabaa. 
39 Cheꞌ qꞌuelbilix i chaꞌañob jini butsꞌ jini israelob mi caj i chaꞌ 
sutqꞌuiñob i bʌ. Jini benjamiñob tsiꞌ tsʌnsayob lujuntiquil 
i chaꞌcꞌal israelob. Tsiꞌ lon alʌyob: Isujm wersa mi caj lac 
jisañob cheꞌ bajcheꞌ ti yambʌ ora, cheꞌob. 40 Pero cheꞌ jini tsaꞌ 
caji ti letsel jini butsꞌ yaꞌ ti tejclum. Jini benjamiñob tsaꞌ sujti 
i qꞌuelob. Woli ti pulel pejtel jini tejclum. 41 Cheꞌ jini tsiꞌ chaꞌ 
sutqꞌuiyob i bʌ jini israelob. Pejtel jini benjamiñob tsaꞌ cajiyob 
ti wen bʌqꞌuen, come tsiꞌ qꞌueleyob muqꞌuix cajel i laj jilelob. 
42  Tsaꞌ cajiyob ti putsꞌel tiꞌ tojlel israelob chaꞌan miꞌ majlelob baꞌ 
jochol lum, pero jini israelob tsiꞌ joyoyob. Pejtel jini israelob 
tsaꞌ loqꞌuiyob yaꞌ baꞌ muculob. 43  Cheꞌ jini tsiꞌ joy mʌctayob jini 
benjamiñob. Tsiꞌ yajñesayob. Maꞌanic tsiꞌ cʌyʌyob. Tsiꞌ tajayob 
yaꞌ tiꞌ tojel Gabaa, tiꞌ tojel baꞌ miꞌ pasel jini qꞌuin. 44 Cheꞌ jini 
tsaꞌ jiliyob waxʌclujumpꞌejl mil (18,000) benjamiñob, pejtelel 

jini wen yujiloꞌ bʌ guerra. 45 Lamital tsiꞌ lon chucuyob majlel i 
putsꞌel ti jochol bʌ lum yaꞌ tiꞌ chꞌeñal xajlel i cꞌabaꞌ Rimón. Tsaꞌ 
jisʌntiyob joꞌpꞌejl mil winicob ti bij cheꞌ woliyob ti putsꞌel. Jini 
israelob tsiꞌ yajñesayob majlel cꞌʌlʌl ti Gidom baꞌ tsiꞌ jisayob 
yambʌ chaꞌpꞌejl mil winicob. 46 Ti jim bʌ qꞌuin tsaꞌ jiliyob 
tiꞌ tojlel Benjamín joꞌpꞌejl i chaꞌcꞌal mil (25,000) winicob 
chajpʌbiloꞌ bʌ chaꞌan guerra. 47 Pero lujuncꞌal i chaꞌbajcꞌ (600) 
tsiꞌ wersa chucuyob majlel i putsꞌel yaꞌ ti jochol bʌ lum baꞌan 
i chꞌeñal xajlel i cꞌaba Rimón. Chʌmpꞌejl uw tsaꞌ cʌleyob 
yaꞌi. 48  Pero jini israelob tsaꞌ chaꞌ cajiyob ti guerra yicꞌot jini 
benjamiñob tsaꞌ bʌ i tajayob. Tsiꞌ laj jisayob jini winicob yicꞌot 
i yʌlacꞌ. Tsiꞌ puluyob pejtelel i tejclum.

Tsaꞌ coltʌnti Benjamín

21  Cheꞌ yaꞌto añob jini israelob ti Mizpa, cheꞌ maxto 
loqꞌuemobic ti guerra, tsiꞌ chaꞌleyob trato. Tsiꞌ 

yʌlʌyob: Maꞌanic mi caj lac sijibeñob la quixicꞌal jini 
benjamiñob, cheꞌob. 2  Pero jini israelob tsaꞌ chaꞌ tiliyob ti Betel. 
Yaꞌ añob cꞌʌlʌl ti icꞌajel tiꞌ tojlel lac Yum. Cꞌam tsiꞌ chaꞌleyob 
tꞌan ti oración. Tsiꞌ chaꞌleyob uqꞌuel. Tsiꞌ yʌlʌyob: 3  C Yum i 
Dioset bʌ Israel, ¿chucoch leco jax chuqui woliꞌ yujtel tiꞌ tojlel 
jini israelob? come tsaꞌix jili junmojt i pꞌolbal Israel, cheꞌob. 
4 Cheꞌ ti yijcꞌʌlal seb to tsaꞌ chꞌojyiyob pejtelel jini israelob. 
Tsiꞌ meleyob pulʌntib chaꞌan miꞌ pulbeñob i majtan lac Yum, 
chaꞌan miꞌ yʌqꞌueñob majtañʌl chaꞌan i ñʌchꞌtʌlel i pusicꞌal. 
5 Jini israelob tsiꞌ yʌlʌyob: ¿Am ba juntiquil winic, i pꞌolbal 
Israel, mach bʌ anic tsajni tiꞌ yotot lac Yum? cheꞌob. Come 
tsaꞌix i chaꞌleyob trato. Tsi yʌlʌyob wersa miꞌ cajelob ti chʌmel 
pejtelel jini mach bʌ anic miꞌ letselob baꞌan lac Yum yaꞌ ti 
Mizpa. 6 Jini israelob tsiꞌ wen meleyob i pusicꞌal, come tsaꞌ caji 
i ñaꞌtañob: Tsaꞌix jili junmojt israelob, cheꞌob. 7 Jini chaꞌan 
tsiꞌ cꞌajtibeyob: ¿Bajcheꞌ mi caj laj coltan jini winicob tsaꞌ bʌ 
cʌleyob chaꞌan miꞌ tajob i yijñam? Come tsaꞌix lac chaꞌle 
trato tiꞌ tojlel lac Yum chaꞌan maꞌanic mi caj lac sijibeñob la 
quixicꞌal, cheꞌob.

8  Jini chaꞌan tsiꞌ yʌlʌyob: ¿Am ba winicob tiꞌ tojlel israelob 
mach bʌ anic tsaꞌ letsiyob baꞌan lac Yum yaꞌ ti Mizpa? cheꞌob. 
Cheꞌ jini tsaꞌ cajiꞌ ñaꞌtañob maꞌanic tsaꞌ letsiyob tilel baꞌan lac 
Yum jini añoꞌ bʌ ti Jabes Galaad mi juntiquilic. 9 Come cheꞌ 

bʌ tsaꞌ tsijquiyob jini winicob, tsiquil maꞌanic tsaꞌ cꞌoti mi 
juntiquilic am bʌ ti Jabes Galaad. 10 Jini chaꞌan jini israelob 
tsiꞌ chocoyob majlel lajchʌmpꞌejl mil winicob wen chꞌejloꞌ bʌ. 
Tsiꞌ yʌlʌyob: Cucula jisañob ti espada jini winicob chumuloꞌ 
bʌ ti Jabes Galaad. Laj tsʌnsañob yaꞌi yicꞌot jini xꞌixicob yicꞌot 
jini alʌlob. 11 Yom mi laꞌ tsʌnsan winicob yicꞌot xꞌixicob añoꞌ 
bʌ i ñoxiꞌal, cheꞌob. 12  Jumbajcꞌ xchꞌoc tacob maxto bʌ añobic 
i ñoxiꞌal tsaꞌ cʌleyob ti Jabes Galaad. Cheꞌ bʌ tsiꞌ tajayob 
jini winicob, tsiꞌ pʌyʌyob majlel chaꞌan miꞌ jijlelob ti Silo yaꞌ 
tiꞌ lumal Canaán. 13  Cheꞌ jini ti ora jach tsiꞌ chocoyob majlel 
winicob baꞌan jini benjamiñob tsaꞌ bʌ cʌleyob yaꞌ ti chꞌen i 
cꞌabaꞌ Rimón. Tsiꞌ tsictesʌbeyob lajmenix guerra. 14 Tsaꞌ chaꞌ 
tiliyob jini benjamiñob. Tsaꞌ aqꞌuentiyob jini xchꞌoc tacob tsaꞌ 
bʌ tajleyob yaꞌ ti Jabes Galaad, pero maꞌanic tsaꞌ jastʌyi tiꞌ 
tojlelob.

15  Jini israelob tsaꞌ caji i wen pꞌuntañob jini benjamiñob, 
come lac Yum tsiꞌ tꞌox jisa junmojt israelob. 16  Jini chaꞌan 
tsiꞌ yʌlʌyob jini xñoxob ti Israel: ¿Bajcheꞌ yom mi laj coltan 
jini benjamiñob maxto bʌ anic tsiꞌ tajayob i yijñam? cheꞌob. 
Come tsaꞌix laj tsʌnsʌnti jini xꞌixicob ti Benjamín. 17 Jini 
chaꞌan tsiꞌ yʌlʌyob: Yom mi lac sʌclʌbeñob i yijñam jini 
benjamiñob tsaꞌ to bʌ cʌleyob chaꞌan maꞌanic miꞌ junyajlel 
jilel junmojt israelob. 18  Pero ti lac tojlel mach mejlic 
lac sijibeñob la quixicꞌal chaꞌan i yijñamob. Come tsaꞌix 
lac mele trato. Jini israelob tsiꞌ yʌlʌyob: “Laꞌ aqꞌuentic i 
wocol jini muꞌ bʌ i sijibeñob i yixicꞌal jini benjamiñob”, 
cheꞌob. 19 Jini chaꞌan tsiꞌ yʌlʌyob: Ti jujumpꞌejl jab mi lac 
mel qꞌuin tiꞌ tojlel lac Yum ila ti Silo am bʌ ti junwejl bij 
baꞌ miꞌ pasel qꞌuin cheꞌ maꞌ loqꞌuel ti Betel yaꞌ ti norte 
chaꞌan maꞌ majlel ti Siquem, lʌcꞌʌl ti Lebona, cheꞌob. 20 Jini 
israelob tsiꞌ subeyob jini benjamiñob: Cucula. Mucu laꞌ bʌ 
ti tsꞌusubil. 21 Pijtanla yaꞌi jinto mi laꞌ qꞌuel jini xchꞌocob 
chꞌoyoloꞌ bʌ ti Silo cheꞌ woliꞌ loqꞌuelob ti son. Yom mi laꞌ 
bʌcꞌ loqꞌuel baꞌ muculetla ti tsꞌusubil, chaꞌan mi laꞌ chucob 
ti jujuntiquiletla, chaꞌan mi laꞌ pʌyob majlel ti laꞌ lumal. 
Mi caj i yochelob ti laꞌ wijñam. 22  Mi tsaꞌ tiliyob i tatob 
mi i yerañob chaꞌan miꞌ letsañob i tꞌan, mi caj c subeñob: 

“Laꞌix majlicob ili xchꞌocob, come maꞌanic tsaꞌ jastiyi jini 
xchꞌocob yaꞌ ti Jabes Galaad chaꞌan i yijñamob benjamiñob. 

Maꞌanic tsaꞌ la cʌqꞌueyob i yijñam. Tsaꞌic la cʌqꞌueyob, an 
lac mul”, cheꞌob.

23  Jini chaꞌan cheꞌʌch tsaꞌ caji i melob jini benjamiñob. Tsiꞌ 
pʌyʌyob majlel jini xchꞌocob chaꞌan i yijñam. Jujuntiquil an i 
piꞌʌl. Tsiꞌ pʌyʌyob majlel jini xchꞌocob tsaꞌ bʌ loqꞌuiyob ti son. 
Tsiꞌ chaꞌ meleyob tejclum tac yaꞌ tiꞌ lumal baꞌ tsaꞌ chumleyob.

24-25 Cheꞌ jini tsaꞌ laj sujtiyob israelob tiꞌ lumal. Maxto anic 
rey ti Israel ti jim bʌ ora. Ti jujuntiquil winic tsiꞌ mele bajcheꞌ 
tsiꞌ bajñel ñaꞌta tiꞌ pusicꞌal. 

Rut yicꞌot Noemí

1  Cheꞌ woli to i chaꞌleñob yumʌntel jini juezob, an cabʌl 
wiꞌñal tiꞌ lumal Judá. Juntiquil winic yaꞌ bʌ chumul ti 

Belén ti Judá tsaꞌ majli ti chumtʌl yaꞌ tiꞌ lumal Moab yicꞌot 
i yijñam yicꞌot chaꞌtiquil chꞌiton bʌ i yalobilob. 2  I cꞌabaꞌ jini 
winic jiñʌch Elimelec. I cꞌabaꞌ i yijñam jiñʌch Noemí. I 
cꞌabaꞌ jini chaꞌtiquil i yalobilob jiñʌch Mahlón yicꞌot Quelión. 
Chꞌoyolob ti Belén am bʌ i chaꞌchajplel i cꞌabaꞌ Efrata yaꞌ ti 
Judá. Tsaꞌ tem majliyob tiꞌ lumal Moab. Yaꞌ tsaꞌ cʌleyob. 3  Tsaꞌ 
chʌmi Elimelec, i ñoxiꞌal Noemí. Tsaꞌ cʌle ti mebaꞌ Noemí 
yicꞌot i yalobilob. 4 Jini chaꞌtiquil i yalobilob tsiꞌ pʌyʌyob i 
yijñam chumuloꞌ bʌ ti Moab. I cꞌabaꞌ juntiquil Orfa, i cꞌabaꞌ 
yambʌ Rut. Yaꞌ tsaꞌ chumleyob cheꞌ bajcheꞌ lujumpꞌejl jab. 5 Tsaꞌ 
chʌmiyob jaꞌel Mahlón yicꞌot Quelión ti chaꞌticlel. Mebaꞌix tsaꞌ 
cʌle Noemí come maꞌanix i yalobil, maꞌanix i ñoxiꞌal.

6 Cheꞌ bʌ yaꞌto an Noemí yicꞌot chaꞌtiquil i yʌꞌlib tiꞌ lumal 
Moab, tsiꞌ yubi chaꞌ añix i bʌl i ñʌcꞌ i piꞌʌlob chaꞌan tsiꞌ 
pꞌuntayob lac Yum. Tsiꞌ chajpa i bʌ Noemí chaꞌan miꞌ sujtel 
tiꞌ lumal. 7 Jini chaꞌan tsaꞌ caji ti loqꞌuel yaꞌ baꞌ chumul chaꞌan 
miꞌ sujtel majlel tiꞌ lumal Judá. Jini chaꞌtiquil i yʌꞌlib tsaꞌ 
cajiꞌ piꞌleñob majlel ti xʌmbal. 8  Noemí tsiꞌ subeyob: Cucuxla 
ti sujtel ti laꞌ chaꞌticlel yaꞌ tiꞌ yotot laꞌ ñaꞌ. Laꞌ i pʌsbeñetla 
i yutslel lac Yum cheꞌ bajcheꞌ tsaꞌ laꞌ pʌsbeyon i yutslel laꞌ 
pusicꞌal quicꞌot calobilob tsaꞌ bʌ chʌmiyob. 9 Laꞌ i yʌqꞌueñetla 
lac Yum laꞌ ñoxiꞌal yicꞌot laꞌ wotot ti laꞌ chaꞌticlel chaꞌan 
tijicña mi laꞌ cꞌaj laꞌ wo, cheꞌen. Noemí tsiꞌ tsꞌujtsꞌuyob. Cꞌam 
tsaꞌ cajiyob ti uqꞌuel. 10 I yʌꞌlibob Noemí tsiꞌ subeyob: Isujm 

mux c majlel lojon quicꞌotet baꞌan a piꞌʌlob, cheꞌob. 11 Noemí 
tsiꞌ subeyob: Sujtenla calobilob. ¿Chucoch mi laꞌ lon ñaꞌtan 
majlel quicꞌot? ¿Mejl ba j cʌntan yambʌ calobilob chaꞌan miꞌ 
pʌyetob? 12  Sujtenla calobilob. Cucuxla. Xñejepꞌonix. Mach c 
chʌn tajayix c ñoxiꞌal. Muqꞌuic c taj yambʌ c ñoxiꞌal wʌle ti 
jini jach bʌ acꞌʌlel, muqꞌuic j cʌntan yañoꞌ bʌ calobilob, 13  ¿laꞌ 
wom ba laꞌ pijtañob ti colel cheꞌ jini? I yorajlelix mi laꞌ pʌjyel 
wʌle. ¿Laꞌ wom ba laꞌ toꞌol ajñel? Mach cheꞌic yom, calobilob. 
Wen chꞌijiyem c pusicꞌal chaꞌan woli laꞌ wubin wocol, come lac 
Yum tsiꞌ chilbeyoñob tijicña bʌ, cheꞌen. 14 Tsiꞌ chaꞌ chaꞌleyob 
cꞌam bʌ uqꞌuel. Orfa tsiꞌ tsꞌujtsꞌu i yʌꞌlib chaꞌan wolix ti sujtel. 
Tsʌts tsiꞌ tul meqꞌue i yʌꞌlib Rut, come mach yomic i cʌy.

15 Noemí tsiꞌ sube Rut: Awilan tsaꞌix sujti a jawʌn baꞌan i 
piꞌʌlob yicꞌot i diosteꞌ tac. Tsajcan majlel, cheꞌen. 16 Rut tsiꞌ 
yʌlʌ: Mach a subeñon sujtel chaꞌan mij cʌyet. Mach a ticꞌon 
ti majlel a wicꞌot, come yaꞌ baꞌ maꞌ majlel mic majlel jaꞌel. 
Yaꞌ baꞌ maꞌ chumtʌl mi caj c chumtʌl. Jini a piꞌʌlob mi caj i 
sujtelob tic piꞌʌlob. Jini a Dios c Diosʌch. 17 Yaꞌ baꞌ maꞌ chʌmel 
mi caj c chʌmel jaꞌel. Yaꞌi mi caj c mujquel. Mi tsaj cʌyʌyet 
cheꞌ cuxulon to, laꞌ i cʌyon lac Yum. Laꞌ i melon ti ñumen 
pꞌumpꞌun. Cheꞌ tsiꞌ yʌlʌ Rut. 18  Cheꞌ bʌ tsiꞌ ñaꞌta Noemí chaꞌan 
ti jumpꞌejl jach i pusicꞌal yom i piꞌlen majlel Rut, tsiꞌ cʌyʌ i 
suben sujtel.

19 Jini chaꞌan jini chaꞌtiquil tsaꞌ tem cajiyob ti xʌmbal 
majlel. Tsaꞌ cꞌotiyob ti Belén. Cheꞌ bʌ tsaꞌ ochiyob ti Belén, 
tsaꞌ cajiyob ti tꞌan pejtel winicob xꞌixicob. Cheꞌ bʌ tsiꞌ 
qꞌueleyob tsiꞌ yʌlʌyob: ¿Isujm ba jiñʌch Noemí jini? cheꞌob. 
20 Noemí tsiꞌ subeyob: Mach laꞌ pejcañon ti Noemí (jiñʌch 
tijicña bʌ). Pejcañon ti Mara (jiñʌch chꞌijiyem bʌ), come 
cabʌl tsiꞌ yʌqꞌueyon i chꞌijiyemlel c pusicꞌal jini Mach Bʌ 
Anic I Pꞌisol I Pꞌʌtʌlel. 21 Tsꞌʌcʌlon lojon tsaꞌ majliyon lojon 
quicꞌot lojon c chubʌꞌan. C bajñelix tsiꞌ chaꞌ pʌyʌyon sujtel 
lac Yum, jocholix j cꞌʌb. ¿Chucoch mi laꞌ pejcañon ti Noemí? 
come tsiquil tsiꞌ yʌqꞌueyon wocol lac Yum. Jini Mach Bʌ Anic 
I Pꞌisol I Pꞌʌtʌlel tsiꞌ yʌqꞌueyon i chꞌijiyemlel c pusicꞌal. Cheꞌ 
tsiꞌ yʌlʌ Noemí. 22  Cheꞌ jini tsaꞌ sujti Noemí yicꞌot Rut i yʌꞌlib 
chꞌoyol bʌ ti Moab. Tsiꞌ cʌyʌyob i lumal Moab chaꞌan miꞌ 
sujtelob ti Belén. Tsaꞌ cꞌotiyob cheꞌ tiꞌ tejchibal i yorajlel cheꞌ 
miꞌ tsepob cebada.

Rut tsiꞌ tempa cʌlejem bʌ cebada tiꞌ jamil Booz

2  An juntiquil winic wen chumul bʌ, i cꞌabaꞌ Booz. Jiñʌch 
i piꞌʌl Elimelec, i ñoxiꞌal Noemí tsaꞌ bʌ chʌmi. Juntiquil 

jach i ñojteꞌel ti chaꞌticlel. 2  Rut jini chꞌoyol bʌ ti Moab tsiꞌ 
sube Noemí: A wocolic laꞌ majlicon ti jamil chaꞌan mic tempan 
cʌlejem bʌ cebada. Mux c tsajcan majlel jini stsep cebada 
muꞌ bʌ i qꞌuelon ti utsꞌat, cheꞌen. I yʌꞌlib tsiꞌ sube Rut: Cucu 
calobil, cheꞌen. 3  Jini chaꞌan tsaꞌ majli Rut. Tsaꞌ cꞌoti yaꞌ ti 
jamil. Tsiꞌ tempa majlel cebada tiꞌ pat stsep cebadajob. I yum 
jini jamil baꞌ tsaꞌ cꞌoti jiñʌch Booz, lajal bʌ i ñojteꞌel yicꞌot 
Elimelec. 4 Awilan tsaꞌ cꞌoti Booz loqꞌuem bʌ ti Belén. Tsiꞌ sube 
stsep cebadajob: Laꞌ ajnic lac Yum laꞌ wicꞌot, cheꞌen. Jini stsep 
cebadajob tsiꞌ chaꞌ sutqꞌuibeyob cortesía: Laꞌ i yʌqꞌueñet i 
yutslel lac Yum, cheꞌob. 5 Booz tsiꞌ cꞌajtibe i winic, jiñʌch muꞌ 
bʌ i qꞌuel stsep cebadajob: ¿Majqui i chaꞌan jini xchꞌoc? cheꞌen. 
6 I winic Booz tsiꞌ sube i yum: Jiñʌch xchꞌoc bʌ xꞌixic chꞌoyol 
bʌ ti Moab. Noemí tsiꞌ pʌyʌ tilel cheꞌ bʌ tsaꞌ loqꞌui tiꞌ lumal 
Moab. 7 Tsiꞌ subeyon: Awocolic, laꞌ c tempan cebada ti jamil. 
Laꞌ c tsajcan majlel jini stsep cebadajob chaꞌan mic tempan 
jini cʌlejem bʌ, cheꞌen. Tsaꞌ juli cheꞌ ti sʌcꞌajel. Cꞌʌlʌl wʌle 
wʌꞌto an. Maxto anic tsiꞌ cʌyʌ i yeꞌtel chaꞌan miꞌ sujtel tiꞌ yotot. 
Cheꞌ tsiꞌ yʌlʌ i winic Booz.

8  Booz tsiꞌ sube Rut: Ubibeñon xchꞌoc. Utsꞌat tsaꞌ tiliyet ilayi. 
Mach maꞌ majlel a tempan cebada ti yambʌ jamil. Mach maꞌ 
cʌy ili lum chaꞌan yambʌ. Jalijen wʌꞌi tiꞌ tꞌejl xꞌixic bʌ xꞌeꞌtelob 
c chaꞌan. 9 Qꞌuele jini jamil baꞌ woliꞌ tsepob cebada. Tsajcañob 
majlel. Tsac subeyob c winicob chaꞌan maꞌanic miꞌ ticꞌlañetob. 
Cheꞌ tiquinix a tiꞌ cucu baꞌan ucꞌum. Japʌ chuqui tsiꞌ luchuyob 
jini winicob, cheꞌen Booz. 10 Rut tsiꞌ ñocchoco i bʌ tiꞌ tꞌejl i 
yoc, ñucul i jol. Tsiꞌ sube: Wocolix a wʌlʌ, c yum. Cabʌl wolaꞌ 
pʌsbeñon i yutslel a pusicꞌal, anquese yambʌyʌch c lumal baꞌ 
chꞌoyolon, cheꞌen. 11 Booz tsiꞌ sube: Ti isujm tsa cubi pejtel 
chuqui tsaꞌ melbe a wʌꞌlib cheꞌ bʌ tsaꞌ chʌmi a ñoxiꞌal cꞌʌlʌl 
wʌle. Tsa cubi bajcheꞌ tsaꞌ cʌyʌ a tat a ñaꞌ yicꞌot a lumal 
chaꞌan maꞌ tilel baꞌan winicob xꞌixicob mach bʌ a cʌñʌyobic. 
12  Laꞌ i yʌqꞌueñet lac Yum a chobejtʌbal chaꞌan jini tsaꞌ bʌ a 
mele. Tsꞌʌcʌl yom maꞌ wʌqꞌuentel ti lac Yum, come tsaꞌ wʌcꞌʌ 
a bʌ tiꞌ wenta i Dios Israel chaꞌan maꞌ taj a coltʌntel ti yebal 

i wichꞌ, cheꞌen. 13  Rut tsiꞌ sube: Cabʌl tsaꞌ pʌsbeyon i yutslel a 
pusicꞌal, c yum. Tsaꞌ wen ñuqꞌuesʌbeyon c pusicꞌal. Wen uts 
tsaꞌ pejcayon anquese mach añonic ti a wenta, come mach a 
criadajonic, cheꞌen.

14 Cheꞌ tiꞌ yorajlel cꞌux waj Booz tsiꞌ pʌyʌ Rut: Laꞌ wʌꞌi. Cꞌuxu 
waj. Tsꞌaja a waj ti vino, cheꞌen. Tsaꞌ tili ti buchtʌl baꞌan stsep 
cebadajob. Booz tsiꞌ yʌqꞌue i cꞌux wochꞌ bʌ cebada. Tsiꞌ cꞌuxu 
jinto tsaꞌ ñajꞌa. Tsiꞌ loto i colojbal. 15 Cheꞌ bʌ tsaꞌ chꞌojyi Rut 
chaꞌan miꞌ chaꞌ tempan cebada, Booz tsiꞌ sube i winicob: Laꞌ i 
tempan yaꞌ baꞌ tsepbil. Mach mi laꞌ ticꞌ. 16 Tucꞌula loqꞌuel tsꞌitaꞌ 
ti jujunsejt cebada. Yom mi laꞌ tꞌox yʌsan majlel chaꞌan miꞌ lot. 
Mach mi laꞌ ticꞌ, cheꞌen.

17 Rut tsiꞌ tempa cꞌʌlʌl ti icꞌajel. Tsiꞌ jatsꞌʌ jini tempʌbil bʌ 
cebada chaꞌan miꞌ locꞌsʌben i sujl. Tsiꞌ lotbe i bʌcꞌ. Tsaꞌ bujtꞌi 
jumpꞌejl chiquib. 18  Tsiꞌ qꞌueche majlel. Tsaꞌ sujti ti tejclum. 
Tsiꞌ pʌsbe i yʌꞌlib chuqui tsiꞌ tempa. Tsiꞌ jiti jaꞌel i colojbal i 
bʌl i ñʌcꞌ tsaꞌ bʌ cʌle cheꞌ bʌ tsaꞌ ñajꞌa. Tsiꞌ yʌqꞌue i yʌꞌlib. 19 I 
yʌꞌlib tsiꞌ cꞌajtibe: ¿Baqui tsaꞌ tempa sajmʌl? ¿Baqui tsaꞌ chaꞌle 
eꞌtel? Uts jini winic tsaꞌ bʌ i qꞌueleyet ti utsꞌat, cheꞌen Noemí. 
Rut tsiꞌ sube i yʌꞌlib chuqui tsaꞌ ujti yaꞌ baꞌ tsiꞌ chaꞌle eꞌtel. Tsiꞌ 
yʌlʌ: I cꞌabaꞌ i yum jini lum baꞌ tsac chaꞌle eꞌtel sajmʌl, jiñʌch 
Booz, cheꞌen. 20 Noemí tsiꞌ sube i yʌꞌlib: Laꞌ i yʌqꞌuen i yutslel i 
pusicꞌal lac Yum, come uts i pusicꞌal Booz. Lajal miꞌ pʌsbeñob 
i yutslel i pusicꞌal jini cuxuloꞌ bʌ cheꞌ bajcheꞌ tsiꞌ pʌsbeyob lac 
piꞌʌlob tsaꞌ bʌ chʌmiyob, cheꞌen. Tsiꞌ yʌlʌ jaꞌel: Jini winic mero 
lac piꞌʌlʌch. Jiñʌch muꞌ bʌ mejlel i coltañonla, cheꞌen. 21 Rut 
chꞌoyol bʌ ti Moab tsiꞌ yʌlʌ: Booz tsiꞌ subeyon jaꞌel chaꞌan mic 
jalijel baꞌan xꞌixic bʌ xꞌeꞌtelob i chaꞌan jinto miꞌ yujtel i tsepob 
cebada, cheꞌen. 22  Noemí tsiꞌ sube Rut i yʌꞌlib: Calobil, utsꞌatʌch 
bajcheꞌ miꞌ yʌl. Yom maꞌ majlel yicꞌot xꞌixic bʌ xꞌeꞌtelob i 
chaꞌan ame anic majch miꞌ ticꞌlañet mi tsaꞌ majliyet ti yambʌ 
jamil, cheꞌen. 23  Jini chaꞌan tsaꞌ jale Rut yaꞌ baꞌan xꞌixic bʌ 
xꞌeꞌtelob i chaꞌan Booz. Tsiꞌ tempa cebada jinto tsaꞌ ujti i tsepob 
cebada yicꞌot trigo. Tsaꞌ chumle tiꞌ yotot i yʌꞌlib.

Rut tsiꞌ mele cheꞌ bajcheꞌ tsiꞌ sube Noemí

3  Noemí tsaꞌ caji i suben: Calobil, ¿mach ba yomic mic 
sajcʌbeñet a ñoxiꞌal chaꞌan tijicña maꞌ wajñel? 2  ¿Mach 

ba mero lac piꞌʌlic jini Booz, i yum jini lum baꞌ tsaꞌ chaꞌle eꞌtel 

yicꞌot xꞌixic bʌ xꞌeꞌtelob i chaꞌan? Awilan, wʌle ti acꞌʌlel mi caj i 
wejlan i sujl cebada yaꞌ baꞌ miꞌ jajtsꞌel. 3  Chaꞌlen tsꞌʌmel. Boño a 
bʌ ti xojocña bʌ aceite. Lʌpʌ wen bʌ a pislel. Cucu ti otot baꞌ miꞌ 
jatsꞌob cebada. Ti mucul jach yom maꞌ pijtan jini winic jinto miꞌ 
yujtel ti weꞌel ti uchꞌel. 4 Cheꞌ miꞌ majlel ti wʌyel yom maꞌ qꞌuel 
baqui ñolol. Ti wiꞌil yom maꞌ majlel yaꞌi. Locꞌsʌben i mosil tiꞌ 
yoc. Ñoliꞌ yaꞌi. Jini mi caj i subeñet chuqui yom maꞌ mel, cheꞌen. 
5 Rut tsiꞌ jacꞌbe: Mi caj c mel cheꞌ bajcheꞌ wolaꞌ subeñon, cheꞌen.

6 Tsaꞌ majli baꞌ miꞌ jatsꞌob cebada. Tsiꞌ chaꞌle cheꞌ bajcheꞌ 
tsiꞌ sube i yʌꞌlib. 7 Tijicña i pusicꞌal Booz cheꞌ bʌ tsaꞌ ujti ti 
weꞌel ti uchꞌel. Tsaꞌ majli ti wʌyel ti junwejl baꞌ pꞌuchul i 
wut jam. Ti wiꞌil cꞌunteꞌ tsaꞌ ochi Rut. Tsiꞌ locꞌsʌbe i mosil tiꞌ 
yoc. Tsaꞌ ñole jaꞌel. 8  Ti ojlil acꞌʌlel tsaꞌ cajñi i wut Booz. Tsiꞌ 
yʌxʌ i yo. Tsiꞌ tsꞌeje i bʌ. Tsiꞌ yubi yaꞌan xꞌixic ñolol tiꞌ tꞌejl 
i yoc. 9 ¿Majquiyet? cheꞌen. Jini xꞌixic tsiꞌ sube: Joñon Rut 
xꞌeꞌtelon a chaꞌan. Pʌyʌyon come jatet mero c piꞌʌlet lojon. An 
ti a wenta chaꞌan maꞌ waꞌchocoben i qꞌuexol jini chʌmen bʌ, 
cheꞌen. 10 Booz tsiꞌ sube: Laꞌ i pʌsbeñet i yutslel lac Yum. Wʌle 
ñumen wolaꞌ pʌsben Noemí i yutslel a pusicꞌal cheꞌ bajcheꞌ ti 
ñaxan, come maꞌanic tsaꞌ majliyet baꞌan chꞌiton bʌ winicob 
mi wen chumulob o mi maꞌanic i chubʌꞌan. 11 Mach a mel a 
pusicꞌal. Mi caj c melbeñet pejtel chuqui wolaꞌ cꞌajtibeñon. 
Come cʌmbilet i chaꞌan pejtel c piꞌʌlob. Laj yujilob utsꞌat bʌ 
xꞌixiquet. 12  Isujm joñon a piꞌʌlon. Pero an yambʌ ñumen mero 
a piꞌʌl bajcheꞌ joñon. 13  Cʌlejen wʌꞌi cꞌʌlʌl miꞌ ñumel acꞌʌlel. 
Cheꞌ ti sʌcꞌajel mux c pejcan yambʌ a piꞌʌl. Mi yom i coltañet 
laꞌ i mel. Mi mach yomic i coltañet mi caj j coltañet joñon cheꞌ 
bajcheꞌ yom, come a piꞌʌlon. Melelʌch chuqui wolic sub come 
mic bʌcꞌñan lac Yum. Ñoliꞌ jinto miꞌ sʌcꞌan, cheꞌen.

14 Tsaꞌ ñole Rut tiꞌ tꞌejl i yoc cꞌʌlʌl cheꞌ bʌ tsaꞌ ñumi acꞌʌlel. 
Tsaꞌ chꞌojyi ti wen icꞌto cheꞌ maxto anic tsaꞌ mejli i cʌmbeñob 
i wut, come Booz tsiꞌ yʌlʌ: Mach yomic miꞌ tsictiyel mi tsaꞌ 
tili xꞌixic wʌꞌ baꞌ mi lac jatsꞌ cebada, cheꞌen. 15 Tsiꞌ yʌlʌ jaꞌel: 
Chꞌʌmʌ tilel a mosil. Tichꞌi, cheꞌen. Booz tsiꞌ colbe ochel 
wʌcpꞌejl i pꞌisol cebada. Tsiꞌ yʌqꞌue i qꞌuech majlel. Cheꞌ jini 
tsaꞌ sujti Rut ti tejclum. 16 Tsaꞌ cꞌoti baꞌan i yʌꞌlib. Tsiꞌ cꞌajtibe: 
¿Bajcheꞌ tsaꞌ ujti, calobil? cheꞌen. Rut tsiꞌ sube Noemí ti pejtelel 
chuqui tsaꞌ ujti. 17 Tsiꞌ yʌlʌ Rut: Tsiꞌ yʌqꞌueyon ili wʌcpꞌis 
cebada. Tsiꞌ subeyon: “Mach maꞌ toꞌol sujtel majlel baꞌan a 

wʌꞌlib”. Cheꞌ tsiꞌ subeyon Booz, cheꞌen Rut. 18  Tsiꞌ yʌlʌ Noemí: 
Calobil, pijtan tiꞌ ñʌchꞌtilel a pusicꞌal jinto maꞌ wubin bajcheꞌ 
miꞌ caj ti ujtel, come ili winic maꞌanic mi caj i cꞌaj i yo jinto 
miꞌ yujtel i mel pejtel chuqui yom. Ti jini jach bʌ qꞌuin mi caj 
i mel, cheꞌen.

Booz tsaꞌ ñujpuñi yicꞌot Rut

4  Booz tsaꞌ letsi majlel tiꞌ tiꞌ tejclum. Tsaꞌ buchle yaꞌi. Tsaꞌ 
cꞌoti winic bʌ i piꞌʌl. Jiñʌch tsaꞌ bʌ i ñaꞌta Booz cheꞌ bʌ 

tsiꞌ pejca Rut. Booz tsiꞌ sube: Jeyaj, laꞌ c piꞌʌl. Buchiꞌ ilayi, 
cheꞌen. Tsaꞌ tili ti buchtʌl. 2  Booz tsiꞌ pʌyʌ tilel lujuntiquil 
xñoxob añoꞌ bʌ i yeꞌtel ti tejclum. Tsiꞌ subeyob: Buchiꞌla 
ilayi, cheꞌen. Tsaꞌ buchleyob. 3 Booz tsiꞌ sube jini winic bʌ i 
piꞌʌl: Chaꞌ julemix Noemí tsajni bʌ tiꞌ lumal Moab. Yomix 
i chomben i lum i ñoxiꞌal, jiñʌch lac piꞌʌl Elimelec tsaꞌ bʌ 
chʌmi. 4 Jini chaꞌan tsac ñaꞌta c subeñet wʌꞌ tiꞌ tojlel jini 
buchuloꞌ bʌ yicꞌot tiꞌ tojlel jini xñoxob añoꞌ bʌ i yeꞌtel: An 
ti a wenta chaꞌan maꞌ mʌmben i lum lac piꞌʌl tsaꞌ bʌ chʌmi. 
Mʌñʌ mi a wom. Mi mach a womic a mʌn, subeñon come 
maꞌanic yambʌ muꞌ bʌ mejlel i mʌn, cojach joñonla, ñaxañet, 
wiꞌil joñon, cheꞌen. I piꞌʌl Booz tsiꞌ jacꞌbe: Mux c mʌn joñon, 
cheꞌen. 5 Booz tsiꞌ sube: Ti jini jach bʌ qꞌuin cheꞌ maꞌ mʌmben 
i lum Noemí, mi caj a pʌy Rut jaꞌel jini mebaꞌ xꞌixic chꞌoyol bʌ 
ti Moab, i yijñam jini tsaꞌ bʌ chʌmi, chaꞌan miꞌ tilel i yalobil 
ame lon jilic i cꞌabaꞌ i ñoxꞌiꞌal tsaꞌ bʌ chʌmi. Cheꞌ jini i yalobil 
mi caj i chꞌʌmben i cꞌabaꞌ jini chʌmen bʌ. Mi caj i yʌqꞌuentel 
i lum, cheꞌen. 6 Jini i piꞌʌl Booz tsiꞌ sube: Mach mejlic c mʌn 
joñon ame sajtic lamital c chubʌꞌan. Yom maꞌ mʌñ jatet jini 
lum am bʌ tic wenta come mach mejlic c mʌn joñon, cheꞌen.

7 Jini israelob cheꞌʌch tsiꞌ meleyob trato ti wajali cheꞌ bʌ 
tsiꞌ chaꞌleyob mʌñoñel qꞌuexoñel. I tilel miꞌ locꞌsan i xʌñʌb 
juntiquil winic chaꞌan miꞌ yʌqꞌuen yambʌ winic. Cheꞌi tsiꞌ 
tsictesayob trato tiꞌ tojlel i piꞌʌlob ti Israel. 8  Jini chaꞌan i piꞌʌl 
Booz tsiꞌ sube: Mʌñʌ jatet, cheꞌen. Tsiꞌ locꞌsa i xʌñʌb. 9 Booz 
tsiꞌ sube xñoxob añoꞌ bʌ i yeꞌtel yicꞌot pejtelel yaꞌ bʌ añob: 
Jatetla testigojetla wʌle. Wolic mʌn pejtel i chubʌꞌan c piꞌʌlob 
tsaꞌ bʌ chʌmiyob: Elimelec yicꞌot Quelión yicꞌot Mahlón. Woliꞌ 
chombeñon Noemí. 10 Wolic mʌn Rut chaꞌan quijñam, jini 
chꞌoyol bʌ ti Moab. Jiñʌch i yijñam Mahlón tsaꞌ bʌ chʌmi. 

Wolic mʌn quijñam chaꞌan mic techben i yalobil tiꞌ cꞌabaꞌ jini 
chʌmen bʌ. Cheꞌ jini mux i chꞌʌmben i cꞌabaꞌ jini chʌmen bʌ. 
Mux i yʌqꞌuentel i lum chaꞌan maꞌanic miꞌ jilel i cꞌabaꞌ jini 
chʌmen bʌ tiꞌ tojlel i piꞌʌlob yicꞌot tiꞌ yotot. Testigojetla wʌle, 
cheꞌen. 11 Pejtel yaꞌ bʌ tempʌbilob tiꞌ tiꞌ tejclum yicꞌot xñoxob 
añoꞌ bʌ i yeꞌtel tsiꞌ subeyob: Testigojon lojon. Laꞌ i yʌqꞌuen lac 
Yum i pꞌolbal jini xꞌixic woli bʌ a pʌy ti a wotot. Laꞌ ajñic cheꞌ 
bajcheꞌ Raquel yicꞌot Lea, jini chaꞌtiquil tsaꞌ bʌ i cosʌbeyob 
i yalobilob Israel. Laꞌ pꞌojlic a chubʌꞌan ti Efrata. Laꞌ tsictiyic 
a ñuclel ti Belén. 12  Laꞌ tilic a pꞌolbal lajal bajcheꞌ i pꞌolbal 
Fares, i yalobil Judá yicꞌot jini xꞌixic Tamar. Cheꞌʌch yom miꞌ 
yʌqꞌueñet a walobil Dios ti ili xꞌixic, cheꞌob.

13 Booz tsiꞌ pʌyʌ Rut chaꞌan i yijñam. Tsiꞌ piꞌle. Lac Yum 
tsiꞌ yʌqꞌue i cʌntan i yalobil. Tsiꞌ yʌcꞌʌ ti pañimil chꞌiton bʌ i 
yalobil. 14 Jini xꞌixicob tsiꞌ subeyob Noemí: Laꞌ lac chꞌujutesan 
lac Yum come maꞌanic tsiꞌ cʌyʌyet ti a bajñelil, come tsaꞌix i 
yʌqꞌueyet a buts ti ili qꞌuin. Laꞌ cʌjñic i cꞌabaꞌ ti Israel. 15 Mi 
caj a chaꞌ chꞌejlꞌan chaꞌan a buts. Mi caj i ñuqꞌuesʌbeñet a 
pusicꞌal cheꞌ ñoxetix, come tsaꞌix i yʌcꞌʌ ti pañimil a wʌꞌlib 
muꞌ bʌ i cꞌuxbiñet. Ñumen miꞌ cꞌuxbiñet Rut bajcheꞌ wuctiquil 
la calobil. Ñumen miꞌ pʌsbeñet i yutslel i pusicꞌal, cheꞌob. 
16-17 Noemí tsiꞌ pʌyʌ jini alʌl. Tsaꞌ ochi ti xmecꞌ alʌl. Jini 
xꞌixicob ti tejclum tsiꞌ yʌlʌyob: Tsaꞌix i yila pañimil chꞌiton bʌ 
i yalobil Noemí, cheꞌob. Tsiꞌ yotsʌbeyob i cꞌabaꞌ Obed. Jiñʌch i 
tat Isaí. Isaí i tatʌch David.

18-22  Jiñobʌch i pꞌolbalob Fares: Fares i tatʌch Hesrón. Hesrón 
i tatʌch Ram. Ram i tatʌch Aminadab. Aminadab i tatʌch 
Naasón. Naasón i tatʌch Salmón. Salmón i tatʌch Booz. Booz i 
tatʌch Obed. Obed i tatʌch Isaí. Isaí i tatʌch David. 

Tsiꞌ yila pañimil Samuel

1  An juntiquil winic i cꞌabaꞌ Elcana i yalobil Jeroham. (Jini 
Jeroham i yalobilʌch Eliú. Eliú i yalobilʌch Tohu. Tohu 

i yalobilʌch Zuf jini efrateo.) Yaꞌ chꞌoyol Elcana ti Ramataim 
am bʌ ti Zofim yaꞌ ti wits i cꞌabaꞌ Efraín. 2  An chaꞌtiquil i 
yijñam. Juntiquil i cꞌabaꞌ Ana, jini yambʌ i cꞌabaꞌ Penina. An i 
yalobilob Penina pero Ana maꞌanic i chaꞌan.

3  Ti jujumpꞌejl jab i tilel miꞌ letsel majlel ili winic ti tejclum 
i cꞌabaꞌ Silo chaꞌan miꞌ chꞌujutesan lac Yum, jiñʌch i Yum 
Panchan yicꞌot Pañimil. Tsaꞌ majli i tsʌnsʌben i majtan*. Yaꞌ 
añob i yalobilob Elí. Jiñobʌch Ofni yicꞌot Finees, motomajob* 
i chaꞌan lac Yum. 4 Cheꞌ i yorajlelix miꞌ tsʌnsʌben i majtan lac 
Yum, Elcana tsiꞌ yʌqꞌue weꞌelʌl Penina, i yijñam, yicꞌot pejtelel 
i yalobilob. 5 Elcana tsiꞌ wen cꞌuxbi Ana. Tsiꞌ yʌqꞌue weꞌelʌl i 
wenta chaꞌan juntiquil jach, come lac Yum maꞌanic tsiꞌ yʌqꞌue 
i yalobil. 6 Penina tsiꞌ chañꞌesa i bʌ tiꞌ tojlel Ana. Tsiꞌ tsꞌaꞌle. 
Tsiꞌ yotsʌbe i chꞌijiyemlel i pusicꞌal, come lac Yum maꞌanic 
tsiꞌ yʌqꞌue i yalobil. 7 Cheꞌʌch tsiꞌ mele Penina ti jujumpꞌejl jab 
cheꞌ bʌ tsaꞌ letsiyob majlel tiꞌ yotot lac Yum. Cabʌl tsiꞌ ticꞌla. 
Jini chaꞌan cabʌl tsiꞌ chaꞌle uqꞌuel Ana. Tsiꞌ cʌyʌ waj. 8  Elcana 
i ñoxiꞌal tsiꞌ sube: ¿Chucoch maꞌ chaꞌlen uqꞌuel? ¿Chucoch 
maꞌanic maꞌ cꞌux waj? ¿Chucoch chꞌijiyem a pusicꞌal cheꞌ cꞌux 
mi cubiñet? ¿Mach ba ñumen utsꞌatic maꞌ qꞌuelon bajcheꞌ 
lujuntiquil alʌlob? cheꞌen.

9 Cheꞌ bʌ tsaꞌ ujti ti weꞌel yicꞌot ti uchꞌel yaꞌ ti Silo, tsaꞌ 
chꞌojyi Ana i pejcan lac Yum ti oración. Buchul jini motomaj 
Elí lʌcꞌʌl baꞌan i yoyel i Templo lac Yum. 10 Wen chꞌijiyem i 

pusicꞌal Ana. Tsiꞌ pejca lac Yum. Tsiꞌ wen chaꞌle uqꞌuel. 11 Tsiꞌ 
waꞌchoco i tꞌan tiꞌ tojlel lac Yum. Tsiꞌ yʌlʌ: C Yum, i Yumet 
Panchan yicꞌot Pañimil, qꞌueleyon a mozojon. Pꞌuntañon 
chaꞌan woli cubin wocol. Mach a ñajatesañon, pʌsbeñon i 
yutslel a pusicꞌal. A wocolic aqꞌueñon juntiquil chꞌiton bʌ 
calobil, come a mozojon. Cheꞌ jini mi caj c chaꞌ aqꞌueñet 
chaꞌan miꞌ melbeñet a weꞌtel ti pejtelel ora. A chaꞌañʌch mi 
caj i majlel. Maꞌanic mi caj i setꞌbentel i jol. Cheꞌʌch tsiꞌ pejca 
lac Yum Ana.

12  Elí woli jach i qꞌuelben i yej Ana cheꞌ jal woliꞌ pejcan lac 
Yum. 13  Elí tsaꞌ caji i lon ñaꞌtan yʌc jini Ana, come tiꞌ pusicꞌal 
jach woli ti tꞌan. Maꞌanic cꞌam i tꞌan. Jini jach i yej woliꞌ 
ñijcan i bʌ. 14 Jini chaꞌan Elí tsiꞌ sube: ¿Bajcheꞌ to ora mi caj 
i cꞌajtiyel a wo? Cucux jinto miꞌ cꞌajtiyel a chaꞌan pañimil, 
cheꞌen.

15 Ana tsiꞌ jacꞌbe: Mach cheꞌic bajcheꞌ wolaꞌ wʌl. Chꞌijiyem jax 
c pusicꞌal. Maꞌanic japbil c chaꞌan vino, mi lembal. Cojach tsac 
wen tsictesʌbe lac Yum pejtel c wocol. 16 Mach a lon qꞌuelon 
cheꞌ bajcheꞌ xlemoñel. Tiꞌ chꞌijiyemlel c pusicꞌal yicꞌot cabʌl c 
wocol tsac pejca lac Yum ti ili ora, cheꞌen Ana.

17 Elí tsiꞌ jacꞌbe: Cucu tiꞌ ñʌchꞌtʌlel a pusicꞌal. Laꞌ i yʌqꞌueñet i 
Dios Israel pejtelel chuqui tsaꞌ cꞌajtibe, cheꞌen.

18  Cheꞌ jini Ana tsiꞌ yʌlʌ: Laꞌ c taj i yutslel a pusicꞌal. Cheꞌ jini 
tsaꞌ majli. Tsiꞌ cꞌuxu waj, lajmenix i chꞌijiyemlel i pusicꞌal.

19 Cheꞌ ti wen sʌcꞌajel tsaꞌ chꞌojyi. Tsiꞌ chꞌujutesa lac Yum. Tsaꞌ 
sujtiyob tiꞌ yotot yaꞌ ti Ramá. Elcana tsiꞌ piꞌle Ana i yijñam. 
Cheꞌ jini lac Yum tsaꞌ cꞌajtiyi i chaꞌan i yoración Ana. 20 Tsiꞌ 
yʌqꞌue i cʌntan i yalobil. Cheꞌ bʌ tsaꞌ tsꞌʌctiyi i yorajlel chaꞌan 
miꞌ yʌcꞌ ti pañimil i yalobil, Ana tsiꞌ yotsʌbe i cꞌabaꞌ Samuel. 
Tsiꞌ yʌlʌ: Jiñʌch calobil tsaꞌ bʌ j cꞌajtibe lac Yum, cheꞌen.

21 Tsaꞌ letsi majlel jini winic Elcana yicꞌot pejtelel añoꞌ bʌ 
tiꞌ yotot chaꞌan miꞌ tsʌnsʌben i majtan lac Yum, chaꞌan miꞌ 
tsꞌʌctesan i tꞌan. 22  Pero Ana tsiꞌ sube: Maxto anic mic majlel 
jinto miꞌ cʌy i chuꞌ calobil. Cheꞌ tsaꞌix i cʌyʌ i chuꞌ, muqꞌuix 
c pʌy majlel quicꞌot yaꞌ tiꞌ tojlel lac Yum chaꞌan yaꞌix miꞌ 
junyajlel cʌytʌl, cheꞌen.

23  Elcana i ñoxiꞌal tsiꞌ sube: Mele cheꞌ bajcheꞌ a wom. Cʌlen 
jinto cheꞌ miꞌ cʌy i chuꞌ. Laꞌ tsꞌʌctiyic chuqui yom lac Yum, 
cheꞌen. Tsaꞌ cʌle jini xꞌixic. Tsiꞌ cosa i yalobil jinto cheꞌ tsiꞌ 

cʌyʌ i chuꞌ. 24 Cheꞌ bʌ tsiꞌ cʌyʌ i chuꞌ jini alʌl, Ana tsiꞌ pʌyʌ 
majlel tiꞌ yotot lac Yum yaꞌ ti Silo. Tsiꞌ pʌyʌ majlel jaꞌel juncojt 
tat wacax am bʌ uxpꞌejl i jabilel yicꞌot juncujch harina, yicꞌot 
junwojl vino. Alʌl to jini chꞌiton cheꞌ bʌ tsiꞌ pʌyʌ majlel 
tiꞌ yotot lac Yum yaꞌ ti Silo. 25 Tsiꞌ tsʌnsayob jini wacax. Tsiꞌ 
pʌyʌyob tilel jini chꞌiton tiꞌ tojlel Elí. 26  Cheꞌ jini Ana tsiꞌ sube 
Elí: ¿A cʌñʌyon ba? Joñon tsac pejca lac Yum wʌꞌ ti a tꞌejl cheꞌ 
bʌ tsaꞌ qꞌueleyon cheꞌ woliyon ti oración. 27 Tsaj cꞌajtibe lac 
Yum ili chꞌiton. Tsiꞌ yʌqꞌueyon cheꞌ bajcheꞌ tsaj cꞌajtibe. 28  Jini 
chaꞌan wolic chaꞌ aqꞌuen lac Yum. I chaꞌan mi caj i yajñel cheꞌ 
wʌꞌto an ti pañimil, cheꞌen. Tsaꞌ caji i chꞌujutesañob lac Yum.

I cꞌay Ana

2  Ana tsiꞌ subu i ñuclel lac Yum. Tsiꞌ yʌlʌ:
Wen tijicña c pusicꞌal ti lac Yum.

Tsiꞌ yʌqꞌueyon bendición lac Yum.
Tijicña c pusicꞌal come maꞌanix mi cubin quisin tiꞌ tojlel j 

contrajob.
Tsiꞌ ñuqꞌuesʌbeyon c pusicꞌal cheꞌ bʌ tsiꞌ coltayon.

 2 Maꞌanic yambʌ chꞌujul bʌ cheꞌ bajcheꞌ lac Yum.
Come maꞌanic yambʌ lajal bʌ bajcheꞌ Dios.
Maꞌanic yambʌ Xajlel, jini jach Dios.

 3 Mach laꞌ chañꞌesan laꞌ bʌ tic tojlel.
Mach laꞌ chʌn tsꞌaꞌleñon ti laꞌ tꞌan,
Come wen yujil lac Yum bajcheꞌ añonla.
Miꞌ chꞌʌm ti wenta pejtelel i melbal winicob.

 4 Tsaꞌ laj xulbentiyob i jalʌjb jini pꞌʌtʌloꞌ bʌ.
Jini cꞌuñoꞌ bʌ tsaꞌ aqꞌuentiyob i pꞌʌtʌlel.

 5 Jini añoꞌ bʌ i chubʌꞌan ti yambʌ ora woliyobix ti majtan 
eꞌtel chaꞌan miꞌ tajob i bʌlob i ñʌcꞌ.

Tsaꞌix lajmiyob i wiꞌñal jini wiꞌñayoꞌ bʌ.
Jini mach bʌ anic i yalobil tsaꞌix i meqꞌue wuctiquil i 

yalobil.
Jini cabʌloꞌ bʌ i yalobil i bajñel jax woliꞌ cʌytʌlob.

 6 Lac Yum miꞌ tsʌnsañonla, miꞌ yʌqꞌueñonla laj cuxtʌlel.
Miꞌ juꞌsan majlel winicob tiꞌ yajñib chʌmeñoꞌ bʌ.
Miꞌ chaꞌ techob chꞌojyel.

 7 Lac Yum miꞌ yotsañob ti pobre.
Miꞌ yʌcꞌob ti wen chumtʌl.

1 SAMUEL 1 ,  2

El Antiguo Testament en el ch'ol de Tumbalá  ©Liga Bíblica Internacional, 2011 



499

 8 Miꞌ chꞌuy letsel jini pꞌumpꞌun bʌ pʌcʌl bʌ ti tsꞌubejn chaꞌan 
miꞌ junyajlel cʌy misujelʌl.

Miꞌ yʌcꞌ ti buchtʌl tiꞌ tojlel yumʌlob.
Miꞌ yʌqꞌuen ñuc bʌ i yeꞌtel.
Lac Yum i Yumʌch pañimil. I waꞌchocobalʌch pañimil.

 9 Miꞌ cʌntʌben i yoc i chaꞌañoꞌ bʌ,
Pero jini jontoloꞌ bʌ miꞌ laj jilelob ti icꞌyochꞌan bʌ 

pañimil.
Come mach chaꞌanic ti lac bajñel pꞌʌtʌlel miꞌ mʌjlel lac 

chaꞌan.
 10 Pejtelel muꞌ bʌ i contrajiñob lac Yum mi caj i jisʌntelob.

Lac Yum ti panchan miꞌ yʌcꞌob ti toj mulil.
Lac Yum miꞌ chaꞌlen meloñel tiꞌ tojlel winicob añoꞌ bʌ ti 

pañimil.
Miꞌ yʌqꞌuen i pꞌʌtʌlel jini Rey.
Miꞌ yutsi pꞌojlesʌben i ñuclel jini Yajcʌbil bʌ i chaꞌan.

Cheꞌʌch tsiꞌ chaꞌle tꞌan Ana.

Samuel tsiꞌ melbe i yeꞌtel lac Yum
11 Elcana tsaꞌ sujti majlel tiꞌ yotot ti Ramá, pero tsaꞌ cʌle jini 

chꞌiton tiꞌ wenta jini motomaj Elí chaꞌan miꞌ melben i yeꞌtel 
lac Yum. 12-13  Jontolob i yalobilob Elí. Maꞌanic tsiꞌ pꞌisiyob ti 
wenta lac Yum mi i yeꞌtelic motomaj. Maꞌanic tsiꞌ meleyob 
cheꞌ bajcheꞌ yom Dios. Come i tilel ti Israel baꞌ ora miꞌ tilelob 
winicob xꞌixicob chaꞌan miꞌ tsʌnsʌbeñob i majtan lac Yum, 
cheꞌ woli to ti ticꞌan jini weꞌelʌl, jini motomaj miꞌ suben jini 
xꞌeꞌtel i chaꞌan, chaꞌan miꞌ yotsan yaꞌ ti perol jini juntsꞌijt 
eꞌtʌjibʌl am bʌ uxtsꞌijt i niꞌ chaꞌan miꞌ locꞌsan jini weꞌelʌl. 
14 Miꞌ yotsan ti perol mi ti colem pꞌejt mi ti alʌ pꞌejt. Cheꞌʌch 
miꞌ chuc loqꞌuel weꞌelʌl. Pejtelel muꞌ bʌ i chuc loqꞌuel yicꞌot 
jini eꞌtijibʌl uxtsꞌijt bʌ i ñiꞌ miꞌ chꞌʌm jini motomaj chaꞌan miꞌ 
cꞌux tiꞌ yotot. I tilel cheꞌʌch miꞌ melob tiꞌ tojlel israelob muꞌ bʌ 
i tilelob ti Silo chaꞌan miꞌ yʌqꞌueñob i majtan Dios. 15 Pero i 
yalobilob Elí mach cheꞌix tsaꞌ caji i melob. Cheꞌ maxto pulbilic 
i lewil jini weꞌelʌl, tsaꞌ tili xꞌeꞌtel bʌ i chaꞌan motomaj. Tsiꞌ 
sube jini woli bʌ i yʌqꞌuen i majtan Dios: Aqꞌueñon weꞌelʌl 
chaꞌan mic pojpoben jini motomaj, come mach yomic i chꞌʌm 
cheꞌ wolix ti lojc weꞌelʌl ti a tojlel. Jini jach tsij to bʌ yom, 
cheꞌen.

1 SAMUEL 2

El Antiguo Testament en el ch'ol de Tumbalá  ©Liga Bíblica Internacional, 2011 



500

16  Mi tsiꞌ jacꞌbe jini winic: Ñaxan pulu i lewil. Cheꞌ jini 
chꞌʌmʌ bajcheꞌ cꞌamel a wom, mi cheꞌen, jini xꞌeꞌtel tsiꞌ yʌlʌ: 
Mach cheꞌic yom, ñaxan aqꞌueñon. Mi maꞌanic maꞌ wʌcꞌ mux c 
chꞌʌm ti wersa, cheꞌen. 17 Wen ñuc i mul i yalobilob Elí tiꞌ tojlel 
lac Yum come tsiꞌ tsꞌaꞌlebeyob i majtan lac Yum.

18  Tsaꞌ caji ti colel jini chꞌiton Samuel, lʌpbil i chaꞌan i bujc 
motomaj melbil bʌ ti fino bʌ pisil. Tsiꞌ melbe i yeꞌtel lac Yum. 
19 Jini i ñaꞌ tsiꞌ melbe chꞌoꞌchꞌoc bʌ i bujc. Tsiꞌ chꞌʌmbe majlel 
ti jujumpꞌejl jab cheꞌ bʌ tsaꞌ letsi majlel chaꞌan miꞌ yʌqꞌuen 
lac Yum jini tsʌnsʌbil bʌ i majtan. I tilel cheꞌʌch tsiꞌ meleyob 
ti jujumpꞌejl jab. 20 Cheꞌ jini Elí tsiꞌ yʌqꞌue i yutslel i tꞌan jini 
Elcana yicꞌot i yijñam. Tsiꞌ yʌlʌ: Laꞌ i yʌqꞌueñet lac Yum a 
walobilob ti ili xꞌixic chaꞌan i qꞌuexol jini tsaꞌ bʌ a wʌqꞌue lac 
Yum, cheꞌen. Cheꞌ jini tsaꞌ sujtiyob majlel tiꞌ yotot.

21 Lac Yum tsiꞌ pꞌunta Ana. Tsiꞌ chaꞌ aqꞌue i cʌntan i yalobil. 
Tsiꞌ yilayob pañimil uxtiquil chꞌiton bʌ i yalobilob yicꞌot 
chaꞌtiquil xchꞌoc bʌ. Jini chꞌiton Samuel tsaꞌ coli majlel tiꞌ 
tojlel lac Yum.

22  Wen ñoxix jini motomaj Elí. Tsiꞌ yubi pejtelel chuqui woliꞌ 
melob i yalobilob tiꞌ tojlel israelob yicꞌot bajcheꞌ tsiꞌ piꞌleyob 
ti wʌyel jini xꞌixicob tsaꞌ bʌ tiliyob ti eꞌtel tiꞌ tiꞌ Tabernáculo. 
23  Tsiꞌ tiqꞌuiyob: ¿Chucoch leco mi laꞌ mel? Come tsaꞌix 
cubibeyob i tꞌan pejtelel winicob chaꞌan leco bajcheꞌ woli 
laꞌ mel. 24 Mach cheꞌic yom mi laꞌ mel calobilob. Mach wenic 
woli cubin. Mi laꞌ yʌsan ti mulil i tejclum lac Yum. 25 Cheꞌ miꞌ 
chaꞌleñob mulil winicob tiꞌ tojlel i piꞌʌlob, mux i pʌjyelob 
ti meloñel. Pero cheꞌ miꞌ chaꞌleñob mulil tiꞌ tojlel lac Yum, 
¿majqui mi cajel i cꞌajtibeñob i ñusʌntel i mul? cheꞌen. Pero 
maꞌanic tsiꞌ jacꞌbeyob i tꞌan i tat, come lac Yum tsaꞌix i ñaꞌta i 
tsʌnsañob.

26  Jini chꞌiton Samuel woli to ti colel majlel. Wen utsꞌat tsaꞌ 
qꞌuejli tiꞌ tojlel Dios yicꞌot tiꞌ tojlel winicob.

Mi caj i jisʌntel Elí yicꞌot i yalobilob
27 Tsaꞌ tili juntiquil i winic Dios baꞌan Elí. Tsiꞌ sube: Lac Yum 

tsiꞌ yʌlʌ: “Joñon tsac pʌsʌ c bʌ baꞌan a ñojteꞌelob cheꞌ yaꞌ añob 
ti Egipto tiꞌ tojlel Faraón. 28  Joñon tsac yajca a tat Aarón. Tsa 
cotsa ti motomaj tiꞌ tojlel jini lajchʌnmojt i pꞌolbal Israel 
chaꞌan miꞌ yʌqꞌueñoñob c majtan ti pulʌntib. Tsa cʌqꞌue i 

chꞌʌm pejtelel jini ofrenda i chaꞌan bʌ israelob. 29 ¿Chucoch 
cheꞌ jini maꞌanic maꞌ qꞌuel ti ñuc c majtan yicꞌot ofrenda 
c chaꞌan? ¿Chucoch maꞌ tsꞌaꞌlen c majtan tac? Ñumen maꞌ 
cꞌuxbin a walobilob cheꞌ bajcheꞌ maꞌ cꞌuxbiñon. Jujpꞌemetixla 
chaꞌan yajcʌbil bʌ c majtan tac tsaꞌ bʌ i chꞌʌmbeyon tilel c 
tejclum Israel.

30 Joñon a Yumon i Dioson Israel. Tsaꞌix c subeyet: Mi caj i 
yajñelob i yalobilob Leví tic tojlel ti pejtelel ora. Tsac ñaꞌta 
cheꞌʌch mi caj i yajñelob a walobilob jaꞌel. Pero wʌle mic 
subeñet: Mach chʌn cheꞌix mi caj c mel. Mi caj j qꞌuel ti 
ñuc jini muꞌ bʌ i qꞌuelon ti ñuc. Pero mi caj c peqꞌuesan jini 
muꞌ bʌ i tsꞌaꞌleñon. 31 Tal jini qꞌuin cheꞌ mi caj c chilbeñet a 
weꞌtel. Mi caj c chilbeñob i yeꞌtel jaꞌel pejtelel i pꞌolbal a tat, 
jinto cheꞌ maꞌanix tsiquil xñoxob a wicꞌot. 32  Mi caj cʌqꞌueñet 
tsʌytsʌyña bʌ a pusicꞌal chaꞌan cabʌl i chubʌꞌan jini israelob 
cheꞌ mach jasʌlic a chaꞌan. Mi caj c peqꞌuesan jini añoꞌ bʌ 
ti a wotot. Mi caj c jisañob cheꞌ maxto anic tsaꞌ joloñiyob i 
jabilel. 33  Pejtelel colemoꞌ bʌ ti a wotot miꞌ cajelob ti chʌmel 
cheꞌ chꞌitoñob to. Jini muꞌ bʌ i cʌytʌl mi caj i yubin cabʌl 
wocol. Miꞌ cajel i yajpel i wut. Mi caj i jilel i sumuclel i bʌl i 
ñʌcꞌ. 34 Mi caj i ñaꞌtan isujmlelʌch c tꞌan cheꞌ miꞌ chʌmelob ti 
jumpꞌejl jach bʌ qꞌuin jini chaꞌtiquil a walobilob Ofni yicꞌot 
Finees. 35 Joñon mi caj c yajcan juntiquil xucꞌul bʌ motomaj 
muꞌ bʌ caj i mel chuqui mic ñaꞌtan tic pusicꞌal. Mi caj j coltan 
yicꞌot i yalobilob ti pejtelel ora. Mi caj i melbeñon queꞌtel 
tiꞌ tojlel jini rey tsaꞌ bʌ c yajca. 36 Jini muꞌ to bʌ i cʌytʌl ti 
a wotot mi caj i tilel i ñocchocon i bʌ tiꞌ tojlel jini motomaj 
yajcʌbil bʌ c chaꞌan. Mi caj i cꞌajtiben taqꞌuin yicꞌot waj. Mi 
caj i pejcan ti wocol tꞌan chaꞌan miꞌ yʌqꞌuen i yeꞌtel chaꞌan 
miꞌ taj tsꞌitaꞌ i bʌl i ñʌcꞌ”. Cheꞌ tsiꞌ yʌlʌ lac Yum, cheꞌen jini i 
winic Dios.

Lac Yum tsiꞌ pʌyʌ Samuel

3  Cheꞌ chꞌiton to Samuel tsaꞌ caji i melben i yeꞌtel lac Yum 
baꞌan Elí. Maꞌanic majch tsiꞌ yubibe i tꞌan lac Yum ti ili 

ora. Maꞌanic chuqui woliꞌ chʌn qꞌuelob chꞌoyol bʌ ti panchan. 
2  Ñoxix Elí, wolix i yajpel i wut. Jumpꞌejl acꞌʌlel cheꞌ ñolol 
tiꞌ wʌyib Elí, 3  cheꞌ maxto yajpemic i lámpara* Dios, yaꞌ ñolol 
jaꞌel jini chꞌiton Samuel tiꞌ Templo lac Yum.

4 Lac Yum tsiꞌ pʌyʌ Samuel. Tsiꞌ jacꞌʌ: Um baꞌ añon, cheꞌen. 
5 Ti ajñel tsaꞌ majli baꞌan Elí. Tsiꞌ sube: Um baꞌ añon. ¿Chuqui 
a wom? ¿Chucoch tsaꞌ pʌyʌyon? cheꞌen. Elí tsiꞌ sube: Maꞌanic 
wolic pʌyet, cheꞌen. Tsaꞌ chaꞌ majli ti ñoltʌl.

6 Lac Yum tsiꞌ chaꞌ pejca Samuel. Ti ora tsaꞌ chaꞌ chꞌojyi, tsaꞌ 
majli baꞌan Elí. Tsiꞌ sube: Um baꞌañon. Tsa cubi wolaꞌ pʌyon. 
¿Chuqui a wom? cheꞌen. Elí tsiꞌ jacꞌʌ: Calobil, maꞌanic wolic 
pʌyet. Chaꞌ cucux ti ñoltʌl, cheꞌen.

7 Maxto cʌmbilic i chaꞌan Samuel i tꞌan lac Yum. Maxto 
anic baꞌ ora tsiꞌ yubibe i tꞌan. 8  Lac Yum tsiꞌ chaꞌ pejca Samuel 
tiꞌ yuxyajlel. Tsaꞌ chaꞌ tejchi, tsaꞌ majli baꞌan Elí. Tsiꞌ sube: 
Um baꞌañon. ¿Chuqui a wom? Tsa cubi wolaꞌ pʌyon, cheꞌen. 
Cheꞌ jini tsaꞌ caji i ñaꞌtan Elí, lac Yum woliꞌ pʌy Samuel. 9 Tsiꞌ 
chaꞌ sube: Chaꞌ cucux ti ñoltʌl. Cheꞌ maꞌ chaꞌ ubiben i tꞌan 
cheꞌ an majch miꞌ chaꞌ pʌyet, yom maꞌ jacꞌben cheꞌ bajcheꞌ 
iliyi: “Subeñon chuqui a wom, c Yum, come a winicon. Wolic 
ñichꞌtañet”. Cheꞌ yom maꞌ jacꞌben, cheꞌen. Cheꞌ jini Samuel tsaꞌ 
chaꞌ majli ti ñoltʌl yaꞌ baꞌ miꞌ wʌyel.

10 Lac Yum tsaꞌ chaꞌ tili ti waꞌtʌl tiꞌ tojlel Samuel. Tsiꞌ chaꞌ 
pʌyʌ cheꞌ bajcheꞌ tsiꞌ pejca ti ñaxan. Tsiꞌ yʌlʌ: Samuel, Samuel, 
cheꞌen. Samuel tsiꞌ jacꞌʌ: Subeñon chuqui a wom c Yum, come 
a winicon. Wolic ñichꞌtañet, cheꞌen. 11 Lac Yum tsiꞌ sube: Ubin 
chuqui mi caj c mel tiꞌ tojlel israelob. Majqui jach miꞌ yubin, 
mi caj i toj sajtel i pusicꞌal. 12  Ti jumpꞌejl jach qꞌuin mi caj 
c tsꞌʌctesan c tꞌan tiꞌ contra Elí yicꞌot tiꞌ contra i yalobilob. 
Ti jini jach bʌ qꞌuin cheꞌ miꞌ tejchel queꞌtel tiꞌ tojlelob miꞌ 
joloñel. 13  Tsaꞌix c sube Elí chaꞌan mi caj cʌqꞌueñob i toj i mul 
i yalobilob yicꞌot i pꞌolbalob ti pejtelel ora, come ñaꞌtʌbil 
i chaꞌan Elí woliꞌ wajleñoñob, pero maꞌanic tsiꞌ juꞌsʌbeyob 
i pusicꞌal. 14 Jini chaꞌan tsaꞌix c subeyob Elí yicꞌot i piꞌʌlob 
maꞌanix mi caj c ñusʌbeñob i mul. Mach mejlic ti ñusʌntel i 
mul yicꞌot pulbil bʌ c majtan, mi yan tac bʌ c majtan, cheꞌen 
lac Yum.

15 Yaꞌ jach ñolol tsaꞌ cʌle Samuel cꞌʌlʌl tsaꞌ sʌcꞌa pañimil. 
Cheꞌ jini tsaꞌ chꞌojyi, tsiꞌ jamʌ i yotot lac Yum. Pero woli ti 
bʌqꞌuen chaꞌan i tꞌan lac Yum. Mach yomic i suben Elí jini tsaꞌ 
bʌ i sube lac Yum. 16  Elí tsiꞌ pʌyʌ Samuel: Laꞌ, calobil Samuel, 
cheꞌen. Wʌꞌ añon, cheꞌen Samuel. 17 Elí tsiꞌ cꞌajtibe: ¿Chuqui tsiꞌ 
subeyet lac Yum? A wocolic subeñon. Mach yomic maꞌ muc. 

Laꞌ i yʌqꞌueñet a toj Dios mi maꞌanic maꞌ chaꞌ subeñon pejtelel 
chuqui tsiꞌ subeyet, cheꞌen. 18  Cheꞌ jini Samuel tsiꞌ laj tsictesʌbe 
chuqui tsiꞌ sube lac Yum. Maꞌanic chuqui tsiꞌ mucu. Elí tsiꞌ 
jacꞌbe: Jiñʌch lac Yum. Laꞌ i mel cheꞌ bajcheꞌ yom, cheꞌen.

19 Tsiꞌ taja i colel Samuel. Lac Yum tsaꞌ ajni yicꞌot ti jujumpꞌejl 
qꞌuin. Jini winicob xꞌixicob tsiꞌ pꞌisiyob ti wenta. 20 Pejtelel 
israelob yaꞌ ti Dan cꞌʌlʌl ti Beerseba tsiꞌ ñaꞌtayob jiñʌch xucꞌul 
bʌ xꞌaltꞌan i chaꞌan lac Yum. 21 Tsaꞌ caji i chaꞌ pʌs i bʌ lac Yum 
yaꞌ ti Silo, come tsiꞌ pejca Samuel. Tsiꞌ yʌcꞌʌ i bʌ ti cʌjñel tiꞌ 
tꞌan.

Jini filisteojob tsiꞌ chꞌʌmʌyob jini Arca

4  Tsiꞌ yubibeyob i tꞌan Samuel pejtelel israelob. Tsaꞌ cajiyob 
ti guerra tiꞌ contra filisteojob. Tsaꞌ loqꞌuiyob majlel 

chaꞌan miꞌ jijlelob yaꞌ ti Ebenezer. Jini filisteojob yaꞌ jijlemob 
ti Afec. 2  Jini filisteojob tsaꞌ cꞌoti i tajob israelob ti guerra. Tsaꞌ 
wen mʌjli i chaꞌañob. Tsaꞌ jisantiyob chʌmpꞌejl mil israelob. 
3 Cheꞌ bʌ tsaꞌ chaꞌ sujtiyob jini israelob yaꞌ baꞌ jijlemob i piꞌʌlob, 
jini ñoxobix bʌ tsiꞌ yʌlʌyob: ¿Chucoch tsiꞌ yʌcꞌʌyonla ti jilel lac 
Yum tiꞌ tojlel filisteojob? Conla ti Silo chaꞌan mi lac chꞌʌm tilel 
jini Arca* yaꞌ baꞌ lotol jini xucꞌul* bʌ i tꞌan lac Yum. Cheꞌ jini 
lac Yum mi caj i tilel ti lac tojlel chaꞌan miꞌ coltañonla, chaꞌan 
mi lac loqꞌuel tiꞌ pꞌʌtʌlel laj contrajob, lon cheꞌob.

4 Jini chaꞌan tsiꞌ chocoyob majlel winicob chaꞌan miꞌ 
chꞌʌmob tilel jini Arca baꞌ lotol jini xucꞌul bʌ i tꞌan lac Yum. 
Jiñʌch i Yum Panchan yicꞌot Pañimil buchul bʌ tiꞌ chañelal 
querubiñob*. Jini chaꞌtiquil i yalobilob Elí, Ofni yicꞌot Finees, 
tsaꞌ tiliyob yicꞌot jini Arca i chaꞌan bʌ lac Yum.

5 Cheꞌ bʌ tsaꞌ cꞌoti jini Arca i chaꞌan bʌ lac Yum yaꞌ baꞌ 
tempʌbilob pejtelel jini israelob, tsiꞌ chaꞌleyob cꞌam bʌ tꞌan tiꞌ 
tijicñʌyelob i pusicꞌal. Ñajt tsiquilob i tꞌan. 6 Jini filisteojob tsiꞌ 
yubiyob jini cꞌam bʌ tꞌan. Tsiꞌ yʌlʌyob: ¿Chuqui i sujmlel jini 
juꞌucña bʌ tꞌan tiꞌ tojlel hebreojob yaꞌ baꞌ tempʌbilob? cheꞌob. 
Tsaꞌ subentiyob: Yaꞌ anob yicꞌot jini Arca i chaꞌan bʌ i Yum, 
cheꞌob.

7 Cheꞌ jini tsaꞌ cajiyob ti bʌqꞌuen jini filisteojob. Tsaꞌ cajiꞌ 
yʌlob: Tsaꞌix cꞌoti i diosob yaꞌ baꞌ tempʌbilob. ¿Bajchexca mi 
caj la cujtel? Come maꞌanic baꞌ ujtem ti yambʌ ora cheꞌ bajcheꞌ 
iliyi. 8  Obol lac bʌ. ¿Majqui mi caj i coltañonla chaꞌan mi lac 

loqꞌuel tiꞌ tojlel pꞌʌtʌl bʌ i diosob? Come jiñʌch i diosob tsaꞌ bʌ 
i yʌqꞌueyob cꞌamʌjel jini añoꞌ bʌ ti Egipto. Tsiꞌ junyajlel jisayob 
yaꞌ ti colem bʌ i tiquiñal pañimil. 9 Jini chaꞌan chaꞌlenla wersa. 
Pʌsʌ laꞌ pꞌʌtʌlel chaꞌan winiquetla, ame cajic lac yuman jini 
hebreojob cheꞌ bajcheꞌ tsiꞌ yumayonla ti ñaxan. Yom chꞌejl mi 
laꞌ mel laꞌ bʌ ti guerra, cheꞌob.

10 Cheꞌ jini tsaꞌ chaꞌ cajiyob ti guerra jini filisteojob. Tsaꞌ chaꞌ 
mʌjliyob i chaꞌan. Pejtelel jini israelob tsiꞌ chucuyob i putsꞌel. 
Cabʌl tsaꞌ chʌmiyob. Tsaꞌ jiliyob lujuntiquil i chaꞌcꞌal mil 
(30,000) israelob. 11 Jini filisteojob tsiꞌ chꞌʌmʌyob majlel jini 
Arca i chaꞌan bʌ lac Yum. Tsaꞌ tsʌnsʌntiyob jini chaꞌtiquil i 
yalobilob Elí, jiñʌch Ofni yicꞌot Finees.

Tsaꞌ chʌmi Elí
12  Juntiquil winic chꞌoyol bʌ ti Benjamín tsaꞌ majli ti ajñel 

chaꞌan miꞌ subeñob i piꞌʌlob. Tsaꞌ cꞌʌlʌ cꞌoti ti Silo. Laj tsijlem 
i pislel. An tsꞌubejn tiꞌ jol chaꞌan i chꞌijiyemlel i pusicꞌal ti jim 
bʌ qꞌuin. 13 Cheꞌ bʌ tsaꞌ cꞌoti, tsiꞌ taja Elí yaꞌ buchul tiꞌ tꞌejl 
bij. Woliꞌ chʌcʌ qꞌuel jini bij, come woli ti bʌqꞌuen chaꞌan tsiꞌ 
chꞌʌmʌyob majlel jini Arca i chaꞌan bʌ lac Yum. Cheꞌ ochemix 
ti tejclum jini winic, tsaꞌ caji i sub ñumel chuqui tsaꞌ ujti ti 
guerra. Tsaꞌ cajiyob ti cꞌam bʌ tꞌan pejtelel jini xchumtʌlob. 
14 Elí tsiꞌ yubibeyob i tꞌan. Tsiꞌ yʌlʌ: ¿Chucoch woliyob ti cꞌam 
bʌ tꞌan? cheꞌen. Ti ora tsaꞌ tili jini winic i suben chuqui tsaꞌ 
ujti. 15 Anix waxʌclujumpꞌejl i joꞌcꞌal (98) i jabilel Elí. Maꞌanix 
woliꞌ wen cꞌotel i wut. 16 Jini winic tsaꞌ caji i suben chuqui 
tsaꞌ ujti: Joñon tsaꞌ putsꞌiyon loqꞌuel yaꞌ baꞌ woliyob ti guerra, 
cheꞌen. Elí tsiꞌ yʌlʌ: ¿Chuqui tsaꞌ ujti, cꞌuxbibil bʌ calobil? 
cheꞌen.

17 Jini suboñel tsiꞌ jacꞌʌ: Tsaꞌix putsꞌiyob pejtelel jini israelob 
tiꞌ tojlel filisteojob. Cabʌl tsaꞌ chʌmiyob. Tsaꞌix chʌmiyob 
jaꞌel a walobilob Ofni yicꞌot Finees. Jini filisteojob tsaꞌix i 
chꞌʌmʌyob majlel jini Arca i chaꞌan bʌ lac Yum, cheꞌen. 18  Cheꞌ 
bʌ tsiꞌ taja ti tꞌan jini Arca i chaꞌan bʌ lac Yum, tsiꞌ chꞌaꞌchoco 
i bʌ Elí. Tsaꞌ yajli tiꞌ buchlib yaꞌ tiꞌ tꞌejl jini puerta. Tsaꞌ toj 
pꞌijti i bicꞌ come wen an i yalel. Tsaꞌ chʌmi. Wen ñoxix. 
Chaꞌcꞌal jab tsiꞌ chaꞌle i yeꞌtel ti juez tiꞌ tojlel israelob.

19 Ti jim bʌ ora cʌntʌbil to i yalobil i yʌꞌlib Elí, i yijñam bʌ 
Finees. Lʌcꞌʌlix i yorajlel miꞌ yilan pañimil i yalobil. Tsiꞌ yubi 

chꞌʌmʌlix tiꞌ wenta filisteojob jini Arca i chaꞌan bʌ lac Yum, 
chʌmenix i ñoxiꞌal. Tsiꞌ waꞌcꞌuchu i bʌ ti ora. Tsaꞌ caji i yilan 
pañimil i yalobil, come ti jini jach bʌ ora tsaꞌ caji ti tejchel 
i wocol. 20 Cheꞌ bʌ yomix chʌmel jini xꞌixic, i piꞌʌlob yaꞌ bʌ 
añob yicꞌot yaꞌ tiꞌ yotot tsiꞌ subeyob: Mach a chaꞌlen bʌqꞌuen, 
come tsaꞌix i yila pañimil chꞌiton bʌ a walobil, cheꞌob. Jini 
xꞌixic maꞌanic tsiꞌ jacꞌʌ, maꞌanix tsiꞌ pꞌisi ti wenta. 21 Tsaꞌ jach 
i yotsʌbe i cꞌabaꞌ jini alʌl: Icabod, yom bʌ i yʌl: “Maꞌanix i 
ñuclel Israel”. Cheꞌʌch tsiꞌ yʌlʌ, come tsaꞌix chilbentiyob jini 
Arca i chaꞌan bʌ lac Yum. Mebaꞌix jini alʌl come chʌmenix i 
tat yicꞌot i tatuch. 22  Jini chaꞌan tsiꞌ yʌlʌ jini xꞌixic cheꞌ wolix i 
chʌmel: Maꞌanix i ñuclel Israel, come tsaꞌix i chꞌʌmʌyob majlel 
jini Arca i chaꞌan bʌ Dios, cheꞌen.

Jini Arca an tiꞌ lumal filisteojob

5  Cheꞌ bʌ tsaꞌ mʌjli i chaꞌañob jini filisteojob, tsiꞌ 
chꞌʌmʌyob jini Arca i chaꞌan bʌ lac Yum. Tsiꞌ locꞌsayob 

ti Ebenezer. Tsiꞌ chꞌʌmʌyob majlel ti Asdod. 2  Tsiꞌ yotsayob jini 
Arca i chaꞌan bʌ Dios tiꞌ templo Dagón, i dios filisteojob. Tsiꞌ 
cotchocoyob yaꞌ tiꞌ tꞌejl. 3  Cheꞌ ti yijcꞌʌlal cheꞌ ti wen sʌcꞌajel, 
tsaꞌ tiliyob jini añoꞌ bʌ ti Asdod tiꞌ templo Dagón. Tsiꞌ tajayob 
i dios ñuc yajlemix tiꞌ tojel jini Arca i chaꞌan bʌ lac Yum. Tsiꞌ 
chaꞌ waꞌchocoyob jini Dagón yaꞌ baꞌan ti ñaxan. 4 Pero cheꞌ ti 
yijcꞌʌlal cheꞌ bʌ tsaꞌ chꞌojyiyob, tsiꞌ qꞌueleyob chaꞌ ñuc yajlemix 
Dagón tiꞌ tojel jini Arca i chaꞌan bʌ lac Yum. I jol yicꞌot i bicꞌ 
yicꞌot i cꞌʌb, laj cꞌʌscuyemix. Toꞌo i cuctal jax tsaꞌ cʌle. 5 Jini 
chaꞌan jini motomajob i chaꞌan Dagón yicꞌot pejtelel jini 
muꞌ bʌ i yochelob tiꞌ mal jini templo cꞌʌlʌl wʌle, maꞌanic miꞌ 
tꞌuchtañob jini lum tiꞌ tojel i buchlib Dagón yaꞌ tiꞌ yotlel am bʌ 
ti Asdod.

6 Lac Yum tsiꞌ yʌqꞌueyob wocol jini añoꞌ bʌ ti Asdod yicꞌot 
tiꞌ joytʌlel. Tsiꞌ ticꞌlayob ti wocol bʌ chʌmel. Tsiꞌ yʌqꞌueyob 
chʌcajl. 7 Cheꞌ bʌ tsaꞌ caji i ñaꞌtañob chuqui woliꞌ yujtel, jini 
añoꞌ bʌ ti Asdod tsiꞌ yʌlʌyob: Mach yomic miꞌ cʌytʌl la 
quicꞌot jini Arca i chaꞌan bʌ i Dios israelob, come wolix i wen 
ticꞌlañonla. Wolix i ticꞌlan lac dios Dagón jaꞌel, cheꞌob.

8  Cheꞌ jini tsiꞌ pʌyʌyob tilel jini añoꞌ bʌ i yeꞌtel tiꞌ tojlel 
filisteojob. Tsiꞌ yʌlʌyob: Qꞌuelela bajcheꞌ añonla chaꞌan jini 
Arca i chaꞌan bʌ i Dios israelob. ¿Chuqui yom mi lac mel? 

1 SAMUEL 4 ,  5

El Antiguo Testament en el ch'ol de Tumbalá  ©Liga Bíblica Internacional, 2011 



506

cheꞌob. Pejtelel jini winicob tsiꞌ yʌlʌyob: La lac choc majlel 
ti Gat jini Arca i chaꞌan bʌ i Dios israelob, cheꞌob. Cheꞌ jini 
tsiꞌ cꞌaxtesayob ti Gat jini Arca i chaꞌan bʌ i Dios israelob. 
9 Jini chaꞌan lac Yum tsaꞌ caji i yʌqꞌueñob wocol jini añoꞌ bʌ 
ti Gat. Tsaꞌ caji i yubiñob wocol jini winicob yicꞌot alobob 
yicꞌot ñoxtacobix bʌ. Tsaꞌ laj pꞌojliyob i chʌcajl. 10 Jini chaꞌan 
tsiꞌ chocoyob majlel ti Ecrón jini Arca i chaꞌan bʌ Dios. Pero 
pejtelel jini chumuloꞌ bʌ ti Ecrón tsaꞌ cajiyob ti cꞌam bʌ tꞌan 
cheꞌ bʌ tsiꞌ qꞌueleyob wolix ti chꞌʌjmel tilel. Tsiꞌ yʌlʌyob: 
Yomobix i tsʌnsañonla yicꞌot pejtelel lac piꞌʌlob wʌꞌ ti lac 
tejclum, cheꞌob.

11 Tsiꞌ chocoyob ti pʌyol pejtelel jini añoꞌ bʌ i yeꞌtel tiꞌ tojlel 
filisteojob. Tsiꞌ subeyob: Yom mi laꞌ choc majlel jini Arca i 
chaꞌan bʌ i Dios israelob. Chaꞌ acꞌʌla yaꞌ tiꞌ yajñib cheꞌ bajcheꞌ 
ti ñaxan chaꞌan maꞌanic miꞌ tsʌnsañonla yicꞌot pejtelel lac 
piꞌʌlob ila ti tejclum, cheꞌob. Come cabʌl tsaꞌ chʌmiyob ti 
jujumpꞌejl tejclum baꞌ tsaꞌ ñumi, come Dios tsiꞌ yʌqꞌueyob 
wocol. 12  Jini mach bʌ anic tsaꞌ chʌmiyob tsaꞌ pꞌojliyob i 
chʌcajl. Tsaꞌ cꞌʌlʌ letsiyob i yuqꞌuel ti panchan.

Jini filisteojob tsiꞌ chaꞌ sutqꞌuiyob jini Arca

6  Wucpꞌejl uw yaꞌan jini Arca i chaꞌan bʌ lac Yum tiꞌ tojlel 
jini filisteojob. 2  Tsiꞌ pʌyʌyob tilel motomajob yicꞌot 

xwujtob. Tsiꞌ cꞌajtibeyob: ¿Chuqui mi mejlel lac tumben jini 
Arca i chaꞌan i Yum israelob? Subeñon lojon bajcheꞌ yom mic 
mel lojon chaꞌan mic chaꞌ acꞌ lojon yaꞌ baꞌan ti ñaxan, cheꞌob. 
3 Tsiꞌ yʌlʌyob: Yom mi laꞌ chaꞌ choc majlel jini Arca i chaꞌan 
bʌ i Dios israelob. Pero mach yomic jochol mi laꞌ choc majlel. 
Yom mi laꞌ wʌqꞌuen i majtan Dios chaꞌan miꞌ ñusʌbeñetla laꞌ 
mul. Cheꞌ jini mi laꞌ cajel ti lajmel. Muqꞌuix cajel laꞌ ñaꞌtan 
chucoch woliꞌ ticꞌlañetla, cheꞌob.

4 Tsiꞌ cꞌajtibeyob: ¿Chuqui yom mi cʌqꞌuen lojon jini Dios 
chaꞌan miꞌ ñusʌbeñon lojon c mul? cheꞌob. Tsiꞌ jacꞌbeyob: 
Yom mi laꞌ wʌqꞌuen joꞌpꞌejl chʌcajl melbil bʌ ti oro, yicꞌot 
joꞌcojt colem tsuc melbil bʌ ti oro come joꞌtiquilob i yumob 
filisteojob. Junlajal tsaꞌ laꞌ wubi jini cꞌamʌjel. 5 Yom mi laꞌ 
mel i yejtal tac laꞌ chʌcajl, yicꞌot i yejtal jini tsuc tac muꞌ 
bʌ i ticꞌlan laꞌ lum. Cheꞌ jini mi caj laꞌ wʌcꞌ ti ñuc i Dios 
israelob. Cheꞌ jini mi caj i cʌy i ticꞌlan laꞌ diosob yicꞌot laꞌ lum. 

6 ¿Chucoch cabʌl jax mi laꞌ tsʌtsꞌesan laꞌ pusicꞌal cheꞌ bajcheꞌ 
tsiꞌ tsʌtsꞌesayob i pusicꞌal jini añoꞌ bʌ ti Egipto yicꞌot Faraón? 
¿Mach ba anic tsaꞌ cajiyob ti bʌqꞌuen cheꞌ bʌ tsiꞌ qꞌueleyob ñuc 
bʌ i pꞌʌtʌlel jini Dios? Tsiꞌ wersa coloyob jini israelob. 7 Jini 
chaꞌan yom mi laꞌ mel tsijiꞌ bʌ carreta. Yajcanla chaꞌcojt ñaꞌ 
wacax tsijib tojpꞌem jax to bʌ i yal, maxto bʌ cꞌʌmbilic ti eꞌtel. 
Yom mi laꞌ cʌch jini wacax yaꞌ ti carreta, cheꞌ cʌchʌl i yal jini 
wacax yaꞌ tiꞌ yotlel. 8  Yom mi laꞌ chꞌʌm jini Arca i chaꞌan bʌ 
lac Yum. Yom mi laꞌ cꞌʌcchocon yaꞌ tiꞌ pam jini carreta yicꞌot 
pejtelel jini majtañʌl melbil bʌ ti oro chaꞌan miꞌ ñusʌbentel 
lac mul. Otsanla ti jumpꞌejl cajón teꞌ cheꞌ mi laꞌ wʌcꞌ ti carreta 
yicꞌot jini Arca. Cheꞌʌch yom mi laꞌ wʌcꞌ ti majlel. 9 Yom 
mi laꞌ wen qꞌuel baqui miꞌ majlel. Mi yaꞌ miꞌ letsel majlel tiꞌ 
bijlel Betsemes, muqꞌuix caj laꞌ ñaꞌtan jiñʌch Dios tsaꞌ bʌ i 
ticꞌlayonla. Pero mi mach tojic miꞌ majlel, muqꞌuix laꞌ ñaꞌtan 
mach Diosic tsaꞌ bʌ i ticꞌlayonla. Yilol jach tsaꞌ ujti, cheꞌob.

10 Cheꞌʌch tsiꞌ meleyob jini filisteojob cheꞌ bajcheꞌ iliyi. 
Tsiꞌ pʌyʌyob tilel chaꞌcojt ñaꞌ wacax alʌl to bʌ i yal. Tsiꞌ 
cʌchʌyob yaꞌ ti carreta. Tsiꞌ ñupꞌuyob ti otot i yal. 11 Cheꞌ jini 
tsiꞌ cꞌʌcchocoyob jini Arca i chaꞌan bʌ lac Yum yaꞌ tiꞌ pam 
jini carreta, yicꞌot jini cajón teꞌ yaꞌ baꞌ ñupꞌul i yejtal bʌ tsuc, 
melbil bʌ ti oro yicꞌot i yejtal tac chʌcajl. 12  Cheꞌ jini tsaꞌ caji i 
chaꞌleñob xʌmbal jini wacax tiꞌ tojel i bijlel Betsemes. Toj jach 
tsiꞌ xʌñʌyob majlel jini bij. Cheꞌ bʌ woliyob ti xʌmbal, woliyob 
ti oñel majlel. Maꞌanic tsaꞌ wis ochiyob ti yambʌ bij, mi tiꞌ 
ñojic mi tiꞌ tsꞌejic. Jini filisteojob ñucoꞌ bʌ i yeꞌtel tsiꞌ tsʌcleyob 
majlel jini carreta cꞌʌlʌl yaꞌ baꞌ jaxʌl i cayajonlel i lumal 
Betsemes.

13 Ti jim bʌ qꞌuin jini añoꞌ bʌ ti Betsemes woliꞌ tucꞌob trigo 
yaꞌ ti joctʌl. Cheꞌ bʌ tsiꞌ letsayob i wut, tsiꞌ qꞌueleyob jini Arca 
woli bʌ i jexban tilel jini wacax. Wen tijicñayob i pusicꞌal tsaꞌ 
caji i yubiñob cheꞌ bʌ tsiꞌ qꞌueleyob jini Arca. 14 Jini carreta toj 
jach tsaꞌ cꞌʌlʌ cꞌoti tiꞌ lum Josué chumul bʌ ti Betsemes. Yaꞌ 
tsaꞌ cotle tiꞌ tꞌejl jumpꞌejl colem xajlel. Yaꞌ tsiꞌ bicꞌti jatʌyob i 
teꞌel jini carreta. Jini israelob tsiꞌ tsʌnsayob jini chaꞌcojt ñaꞌ 
wacax. Tsiꞌ pulbeyob i majtan lac Yum. 15 Cheꞌ jini, jini levíjob 
tsiꞌ juꞌsayob jini Arca i chaꞌan bʌ lac Yum, yicꞌot jini cajón teꞌ 
am bʌ ti junwejl baꞌ lotol jini majtañʌl melbil bʌ ti oro. Tsiꞌ 
cꞌʌcchocoyob yaꞌ tiꞌ pam colem xajlel. Jini winicob ti Betsemes 

tsiꞌ yʌqꞌueyob pulbil tac bʌ i majtan lac Yum yicꞌot yan tac bʌ 
i majtan. 16  Jini joꞌtiquil filisteojob ñucoꞌ bʌ i yeꞌtel cheꞌ bʌ tsiꞌ 
wen qꞌueleyob chuqui tsaꞌ ujti, tsaꞌ sujtiyob cꞌʌlʌl ti Ecrón ti 
jini jach bʌ qꞌuin.

17 Jini filisteojob chumuloꞌ bʌ ti Asdod, ti Gaza, ti Ascalón, 
ti Gat, yicꞌot ti Ecrón tsiꞌ yʌcꞌʌyob jujumpꞌejl i yejtal chʌcajl 
melbil bʌ ti oro chaꞌan miꞌ ñusʌbentelob i mul, jumpꞌejl chaꞌan 
jujumpꞌejl tejclum. 18  Lajal jaꞌel tsiꞌ yʌcꞌʌyob i yejtal tac tsuc 
melbil bʌ ti oro ti jujumpꞌejl tejclum am bʌ tiꞌ wenta jini 
joꞌtiquil yumʌlob, jini tsꞌajquibil bʌ tejclum tac joy mʌcbil 
bʌ ti xajlel yicꞌot xchumtʌl tac am bʌ tiꞌ joytʌlel mach bʌ joy 
mʌcbilic. Yaꞌto an jini colem xajlel baꞌ tsiꞌ cꞌʌcchocoyob jini 
Arca i chaꞌan bʌ lac Yum yaꞌ ti Betsemes tiꞌ lum Josué.

19 Lac Yum tsiꞌ tsʌnsa lamital jini winicob añoꞌ bʌ ti Betsemes 
chaꞌan tsiꞌ qꞌuelbeyob i mal jini Arca i chaꞌan bʌ lac Yum. Tsiꞌ 
tsʌnsa lujuntiquil i chʌncꞌal (70) winicob. Jini chaꞌan tsiꞌ wen 
chaꞌleyob uqꞌuel jini yaꞌ bʌ chumulob chaꞌan on tsaꞌ jiliyob i 
piꞌʌlob. 20 Tsaꞌ caji i yʌlob jini añoꞌ bʌ ti Betsemes: ¿Majqui mi 
mejlel i yajñel tiꞌ tojlel lac Yum jini chꞌujul bʌ Dios? ¿Baqui 
mi mejlel lac choc majlel jini Arca? cheꞌob. 21 Cheꞌ jini tsiꞌ 
chocoyob majlel winicob ti Quiriat Jearim. Tsiꞌ yʌlʌyob: I 
yumob filisteojob tsiꞌ cʌyʌyob jini Arca i chaꞌan bʌ lac Yum wʌꞌ 
tic lum lojon. Laꞌla chꞌʌmʌla majlel baꞌan laꞌ piꞌʌlob, cheꞌob.

7  Jini chaꞌan tsaꞌ tiliyob jini añoꞌ bʌ ti Quiriat Jearim 
chaꞌan miꞌ chꞌʌmob majlel jini Arca i chaꞌan bʌ lac Yum. 

Tsiꞌ yotsayob tiꞌ yotot Abinadab yaꞌ ti bujtʌl. Tsiꞌ waꞌchocoyob 
Eleazar i yalobil Abinadab chaꞌan miꞌ cʌntan jini Arca i chaꞌan 
bʌ lac Yum. 2  Juncꞌal jab tsaꞌ jalꞌa jini Arca yaꞌ ti Quiriat 
Jearim. Wen chꞌijiyemob i pusicꞌal jini israelob chaꞌan tsiꞌ 
yubiyob ñajt an i Yum.

Samuel jiñʌch xcoltaya tiꞌ tojlel israelob
3  Samuel tsiꞌ pejca pejtelel jini israelob. Tsiꞌ subeyob: Mi ti 

pejtelel laꞌ pusicꞌal laꞌ wom laꞌ chaꞌ tsajcan lac Yum, chocola 
loqꞌuel jini dios tac muꞌ bʌ i diosiñob sajtemoꞌ bʌ, jini Astarot 
jaꞌel. Chajpan laꞌ pusicꞌal chaꞌan mi laꞌ chꞌujutesan lac Yum. 
Jini jach yom mi laꞌ cꞌuxbin. Melela chuqui yom. Cheꞌ jini mux 
i coltañetla loqꞌuel tiꞌ wenta jini filisteojob, cheꞌen. 4 Cheꞌʌch 
tsiꞌ meleyob jini israelob. Tsiꞌ chocoyob loqꞌuel jini Astarot 

yicꞌot yan tac bʌ i diosob. Tsaꞌ caji i melob chuqui yom lac 
Yum. Jini jach lac Yum tsiꞌ cꞌuxbiyob.

5 Jini chaꞌan Samuel tsiꞌ subeyob: Yom mi laꞌ tempan pejtelel 
israelob yaꞌ ti Mizpa. Joñon mi caj c pejcan Dios ti oración 
chaꞌan miꞌ coltañetla, cheꞌen. 6  Cheꞌ bʌ tsiꞌ tempayob i bʌ 
pejtelel israelob yaꞌ ti Mizpa, tsiꞌ luchuyob loqꞌuel jaꞌ. Tsiꞌ 
beqꞌueyob tiꞌ tojlel lac Yum. Jumpꞌejl qꞌuin tsiꞌ chaꞌleyob 
chꞌajb. Tsiꞌ subuyob i mul: Tsaꞌix lac chaꞌle mulil tiꞌ contra lac 
Yum, cheꞌob. Samuel tsiꞌ chaꞌle meloñel tiꞌ tojlel israelob yaꞌ ti 
Mizpa.

7 Tsiꞌ yubiyob jini filisteojob chaꞌan yaꞌ tempʌbilob israelob 
yaꞌ ti Mizpa. Ti ora jach jini añoꞌ bʌ i yeꞌtel tsaꞌ letsiyob majlel 
chaꞌan miꞌ contrajiñob. Jini israelob cheꞌ bʌ tsiꞌ yubiyob 
woliꞌ letselob tilel, tsiꞌ chaꞌleyob bʌqꞌuen. 8  Tsaꞌ caji i subeñob 
Samuel ti wocol tꞌan: Chʌn pejcan lac Yum Dios chaꞌan miꞌ 
coltañonla, ame jiliconla tiꞌ cꞌʌb filisteojob, cheꞌob. 9 Samuel 
tsiꞌ yʌqꞌue i majtan lac Yum. Tsiꞌ pulbe juncojt alʌ tat tiñʌmeꞌ 
woli to bʌ ti chuꞌ. Tsiꞌ pejca lac Yum. Lac Yum tsiꞌ yubibe i 
tꞌan Samuel. 10 Cheꞌ woli to i yʌqꞌuen i majtan lac Yum, tsaꞌ 
tiliyob jini filisteojob chaꞌan miꞌ tsʌnsañob israelob. Pero 
lac Yum tsiꞌ yʌcꞌʌ ti tꞌan chajc yaꞌ baꞌ woliꞌ tilelob filisteojob. 
Ti pejtelelob tsaꞌ cajiyob ti bʌqꞌuen. Tsaꞌ putsꞌiyob tiꞌ tojlel 
israelob. Tsaꞌ mʌjliyob i chaꞌan. 11 Jini israelob añoꞌ bʌ ti 
Mizpa tsiꞌ yajñesayob majlel filisteojob. Tsiꞌ tsʌnsayob majlel 
cꞌʌlʌl tsaꞌ cꞌotiyob ti Betcar. 12  Samuel tsiꞌ chꞌʌmʌ jumpꞌejl 
xajlel. Tsiꞌ waꞌchoco tiꞌ yojlil jini bij am bʌ tiꞌ tojel Mizpa yicꞌot 
Sen. Tsiꞌ yotsʌbe i cꞌabaꞌ Ebenezer (Xajlel muꞌ bʌ i coltañonla), 
muꞌ bʌ i yʌl ti lac tꞌan: “Cꞌʌlʌl ilayi tsiꞌ coltayonla lac Yum”. 
13  Lac Yum tsiꞌ juꞌsʌbeyob i pusicꞌal jini filisteojob. Maꞌanix baꞌ 
ora tsaꞌ chʌn ochiyob tiꞌ lumal israelob cheꞌ cuxul to Samuel, 
come lac Yum tsiꞌ chʌn contrajiyob. 14 Jini israelob tsiꞌ chaꞌ 
chꞌʌmʌyob i tejclum tac tsaꞌ bʌ i cʌn chꞌʌmbeyob filisteojob 
cꞌʌlʌl ti Ecrón cꞌʌlʌl ti Gat. Cheꞌ jini tsiꞌ chaꞌ tajayob i lumal 
tsaꞌ bʌ chilbentiyob. Ñʌchꞌʌl tsaꞌ ajniyob israelob tiꞌ tojlel jini 
amorreojob jaꞌel.

15 Samuel tsaꞌ joy ñumi tiꞌ yeꞌtel ti pejtel i tejclum tac 
israelob cheꞌ cuxul to. 16  Ti jujumpꞌejl jab tsiꞌ chaꞌle i yeꞌtel ti 
juez tiꞌ tojlel israelob ti Betel, yicꞌot ti Gilgal, yicꞌot ti Mizpa. 
17 Tsaꞌ chaꞌ sujti tiꞌ yotot ti Ramá yaꞌ baꞌ chumul. Yaꞌ tsiꞌ chaꞌle 

meloñel jaꞌel tiꞌ tojlel israelob. Yaꞌ tsiꞌ waꞌchocobe i pulʌntib i 
majtan lac Yum.

Jini israelob tsiꞌ cꞌajtiyob i rey

8  Cheꞌ ñoxix Samuel, tsiꞌ yotsa i yalobilob ti juez tiꞌ tojlel 
israelob. 2  Jini ñoj ñaxan bʌ i yalobil jiñʌch Joel. Jini 

ijtsꞌiñʌl bʌ jiñʌch Abías. Tsiꞌ chaꞌleyob meloñel yaꞌ ti Beerseba. 
3  Pero mach lajalobic tsiꞌ meleyob cheꞌ bajcheꞌ i tat. Tsaꞌ jach 
caji i mulañob taqꞌuin. Tsiꞌ chꞌʌmʌyob tac i majtan. Mach 
tojic tsiꞌ chaꞌleyob meloñel. 4 Tsaꞌ caji i tempañob i bʌ pejtelel 
jini ñoxobix bʌ tiꞌ tojlel israelob. Tsaꞌ majliyob ti Ramá yaꞌ baꞌ 
chumul Samuel. 5 Tsiꞌ subeyob: Awilan ñoxetix. Leco jax woliꞌ 
melob a walobilob. Mach lajalobic cheꞌ bajcheꞌet. Jini chaꞌan 
yom maꞌ waꞌchocobeñon lojon c rey chaꞌan mic yuman lojon 
cheꞌ bajcheꞌ miꞌ melob ti yan tac bʌ tejclum, cheꞌob.

6 Tsaꞌ caji i wen mel i pusicꞌal Samuel chaꞌan tsiꞌ cꞌajtiyob 
rey chaꞌan miꞌ yumañob. Tsaꞌ caji i pejcan lac Yum ti oración. 
7 Lac Yum tsiꞌ sube Samuel: Yom maꞌ wen ñichꞌtʌbeñob i 
tꞌan jini winicob ti pejtelel chuqui miꞌ subeñetob. Mach 
jatetic woli a tsꞌaꞌlentel, pero woliꞌ tsꞌaꞌleñoñob. Mach chʌn 
yomobix i yumañon. 8  Cheꞌ bʌ tsac locꞌsayob ti Egipto cꞌʌlʌl 
wʌle miꞌ chañꞌesañob i bʌ. I tilelʌch miꞌ cʌyoñob chaꞌan 
miꞌ chꞌujutesañob yambʌ diosob. Cheꞌʌch woliꞌ melob ti a 
tojlel jaꞌel. 9 Jini chaꞌan yomix maꞌ wubibeñob i tꞌan. Pero 
tsictesʌbeñob ti jamʌl bajcheꞌ mi caj i ñusañob wocol tiꞌ tojlel 
i reyob muꞌ bʌ caj i yumañob, cheꞌen.

10 Jini chaꞌan Samuel tsiꞌ chaꞌ pejca jini añoꞌ bʌ i yeꞌtel tsaꞌ 
bʌ i cꞌajtiyob i rey. Tsiꞌ subeyob pejtelel i tꞌan lac Yum. 11 Tsiꞌ 
yʌlʌ: Cheꞌʌch mi caj i melbeñetla jini rey muꞌ bʌ caj laꞌ yuman. 
Mi caj i pʌy majlel laꞌ walobilob chaꞌan miꞌ cʌntʌbeñob i 
carreta tac tujcꞌʌbil bʌ majlel ti caballo. Cꞌʌchʌlob ti caballo 
mi caj i majlelob ti guerra. Yañoꞌ bʌ ajñel mi caj i majlelob 
tiꞌ tojel i carreta i yum. 12  Jini rey mi caj i waꞌchocon ñuc 
tacoꞌ bʌ i yeꞌtel chaꞌan miꞌ cʌntañob winicob ti mil tac, yicꞌot 
lujuntiquil i yuxcꞌal tac añoꞌ bʌ i yeꞌtel ti guerra. Yañoꞌ bʌ 
mi caj i topꞌbeñob i lum, miꞌ cajelob ti cꞌajbal. Yañoꞌ bʌ mi 
caj i melbeñob i yeꞌtijib chaꞌan guerra yicꞌot i teꞌel tac i 
carreta. 13  Jini rey mi caj i pʌy jaꞌel jini xchꞌoc bʌ laꞌ walobilob 
chaꞌan miꞌ melbeñob xojocña bʌ perfume. Yañoꞌ bʌ mi caj i 

melbeñob i waj yicꞌot i bʌl i ñʌcꞌ. 14 Mach jinic jach pero mi 
caj i chilbeñetla utsꞌat tac bʌ laꞌ chol, yicꞌot laꞌ tsꞌusubil, yicꞌot 
laꞌ wolivojil chaꞌan miꞌ yʌqꞌueñob xꞌeꞌtelob i chaꞌan. 15 Mi 
caj i chꞌʌm i diezmojlel laꞌ tsꞌusub yicꞌot laꞌ pacꞌ, chaꞌan miꞌ 
yʌqꞌueñob xꞌeꞌtelob i chaꞌan. 16  Mi caj i pʌy xꞌeꞌtelob laꞌ chaꞌan, 
yicꞌot laꞌ criada, yicꞌot wen chꞌejl bʌ chꞌiton winicob laꞌ chaꞌan, 
yicꞌot laꞌ burro chaꞌan miꞌ cꞌʌn i mel i yeꞌtel. 17 Mi caj i chꞌʌm i 
diezmojlel laꞌ tiñʌmeꞌ. Mi caj laꞌ melbeñob i yeꞌtel. 18  Ti jim bʌ 
qꞌuin mi caj laꞌ chaꞌlen cꞌam bʌ tꞌan chaꞌan cabʌl laꞌ wocol tiꞌ 
tojlel jini rey tsaꞌ bʌ laꞌ lon yajca. Pero ti jim bʌ qꞌuin maꞌanic 
mi caj i jacꞌbeñetla lac Yum. Cheꞌ tsiꞌ yʌlʌ Samuel.

19 Jini winicob maꞌanic tsiꞌ mulayob i ñichꞌtʌben i tꞌan 
Samuel. Tsiꞌ yʌlʌyob: Mach isujmic bajcheꞌ wolaꞌ wʌl. Wersa 
mi caj c taj lojon c rey chaꞌan mic yuman lojon. 20 Com lojon 
ajñel cheꞌ bajcheꞌ yan tac bʌ tejclum. Jini c rey lojon mi caj i 
chaꞌlen meloñel tic tojlel lojon. Mi caj i pʌyon lojon ti guerra, 
cheꞌob. 21 Samuel tsiꞌ laj ubi pejtelel chuqui tsiꞌ yʌlʌyob. Tsiꞌ 
chaꞌ sube lac Yum. 22  Lac Yum tsiꞌ sube Samuel: Jacꞌbeñob i 
tꞌan. Waꞌchocobeñob i rey, cheꞌen. Cheꞌ jini Samuel tsaꞌ caji i 
subeñob israelob chaꞌan miꞌ laj sujtelob tiꞌ lumal.

Dios tsiꞌ yajca Saúl ti rey

9  An chꞌejl bʌ winic chꞌoyol bʌ ti Benjamín i cꞌabaꞌ Cis (i 
yalobil Abiel, i yalobil bʌ Zeror, i yalobil bʌ Becorat, i 

yalobil bʌ Afía, tilem bʌ ti yalobil Benjamín). 2  An i yalobil i 
cꞌabaꞌ Saúl. Wen i tꞌojol jini chꞌiton, chꞌejl jaꞌel. Maꞌanic yambʌ 
winic ti Israel cheꞌ bajcheꞌ Saúl ti qꞌuelol. Ñumen i chanlel 
cheꞌ bajcheꞌ pejtelel i piꞌʌlob. Yaꞌ jach tiꞌ quejlab miꞌ cꞌotelob i 
piꞌʌlob.

3  Ti jim bʌ ora tsaꞌ sajti i burro tac i tat Saúl. Jini chaꞌan 
Cis tsiꞌ sube Saúl: Cucu calobil, pʌyʌ majlel juntiquil xꞌeꞌtel 
a wicꞌot chaꞌan maꞌ sajcan majlel jini burro tac, cheꞌen. 
4 Cheꞌ jini Saúl tsaꞌ caji i sʌclan. Tsaꞌ ñumiyob yaꞌ ti wits am 
bʌ ti Efraín yicꞌot tiꞌ lumal Salisa. Maꞌanic tsiꞌ tajayob. Tsaꞌ 
ñumiyob jaꞌel tiꞌ lumal Saalim. Maꞌanic tsiꞌ tajayob. Tsaꞌ cꞌʌlʌl 
ñumiyob majlel tiꞌ lumal Benjamín. Pero maꞌanic tsiꞌ tajayob. 
5 Cheꞌ bʌ tsaꞌ tiliyob tiꞌ lumal Zuf, Saúl tsaꞌ caji i suben jini 
xꞌeꞌtel i chaꞌan: Chaꞌ conixla ti sujtel, ame cajic i lon ñaꞌtan 
c tat sajtemonixla jaꞌel. Cheꞌ jini ñumen mi caj i yubin i 

chꞌijiyemal, come ñumen miꞌ cꞌuxbiñonla bajcheꞌ burro tac, 
cheꞌen.

6 Jini xꞌeꞌtel i chaꞌan tsiꞌ jacꞌbe: An abi juntiquil xꞌeꞌtel i 
chaꞌan Dios ila ti tejclum. Wen ñuc abi jini winic. Ñoj isujm 
abi i tꞌan. Muꞌ abi i tsꞌʌctiyel pejtelel chuqui miꞌ yʌl. Conla j 
qꞌuel. Ticꞌʌl mi mejlel i subeñonla baqui yom mi lac sʌclan 
majlel, cheꞌen. 7 Saúl tsiꞌ sube jini xꞌeꞌtel i chaꞌan: Pero mi tsaꞌ 
majliyonla, ¿chuqui mi mejlel la cʌqꞌuen jini winic? Come 
laj jilemix lac waj yaꞌ ti yajñib. Maꞌanix chuqui mi mejlel la 
cʌqꞌuen i winic Dios. ¿Chuqui to mi mejlel la cʌqꞌuen? cheꞌen.

8  Tsiꞌ jacꞌʌ jini xꞌeꞌtel i chaꞌan Saúl: Awilan wʌꞌ to an c chaꞌan 
tsꞌitaꞌ taqꞌuin. Mi mejlel la cʌqꞌuen jini xꞌeꞌtel i chaꞌan Dios, 
chaꞌan miꞌ tojꞌesañonla majlel ti lac bijlel, cheꞌen. 9 (Ti wajali 
cheꞌ an chuqui yomob i ñaꞌtan tiꞌ tojlel Dios jini israelob, tsiꞌ 
yʌlʌyob: “Conla j cꞌajtiben jini am bʌ i ñaꞌtʌbal”, cheꞌob. Jini 
chaꞌan jini xꞌaltꞌañob tsaꞌ pejcʌntiyob ti winicob añoꞌ bʌ i 
ñaꞌtʌbal.) 10 Cheꞌ jini Saúl tsiꞌ sube jini xꞌeꞌtel i chaꞌan: Utsꞌat 
bajcheꞌ wolaꞌ wʌl. Conla, cheꞌen. Cheꞌ jini tsaꞌ majliyob ti 
tejclum yaꞌ baqui chumul jini xꞌeꞌtel i chaꞌan Dios.

11 Cheꞌ bʌ woliꞌ letselob majlel yaꞌ tiꞌ witslel tejclum, 
tsiꞌ tajayob xchꞌocob woli bʌ i tilelob ti luch jaꞌ. Saúl tsiꞌ 
cꞌajtibeyob: ¿Wʌꞌ ba an jini am bʌ i ñaꞌtʌbal? cheꞌen. 12  Tsiꞌ 
jacꞌbeyob: Wʌꞌcuyi. Qꞌuelela yaꞌan ti laꞌ tojlel, come ujtel to i 
julel ti tejclum. Mux caj i cꞌuxob weꞌelʌl jini winicob, come 
mi caj i yʌqꞌueñob i majtan Dios yaꞌ tiꞌ pulʌntib. 13  Mux caj laꞌ 
qꞌuel cheꞌ mi laꞌ wochel ti tejclum. Cucula pejcan cheꞌ maxto 
anic miꞌ majlel ti cꞌux waj, come jini winicob woliꞌ pijtañob 
chaꞌan miꞌ chaꞌleñob weꞌel yicꞌot. Come maxto anic miꞌ poj 
cꞌuxob waj jinto cheꞌ miꞌ cꞌotel i suben wocolix i yʌlʌ lac Yum 
chaꞌan jini majtañʌl. Ti wiꞌil mi caj i cꞌuxob jini pʌybiloꞌ bʌ. 
Letsenla majlel ti ora chaꞌan mi laꞌ taj, cheꞌob.

14 Cheꞌ jini tsaꞌ letsiyob majlel ti tejclum. Cheꞌ bʌ tsaꞌ cꞌotiyob 
tiꞌ yojlil tejclum, woliꞌ tilel Samuel i tajob chaꞌan temel miꞌ 
letselob majlel yaꞌ ti pulʌntib. 15 Cheꞌ anto yom jumpꞌejl qꞌuin 
xʌmbal chaꞌan miꞌ cꞌotel Saúl, lac Yum tsiꞌ tsictesʌbe Samuel: 
16  Ijcꞌʌl cheꞌ bajcheꞌ ili ora mi caj c choc tilel winic chꞌoyol 
bʌ ti Benjamín. Jiñʌch yom bʌ maꞌ bon ti aceite chaꞌan maꞌ 
waꞌchocon ti yumʌl tiꞌ tojlel c tejclum Israel. Mi caj i coltan c 
tejclumob chaꞌan miꞌ loqꞌuelob tiꞌ cꞌʌb filisteojob, come tsaꞌix 

c wen qꞌuelbeyob i wocol c chaꞌañoꞌ bʌ. Tsaꞌix cꞌoti tic chiquin 
jini cꞌam bʌ i tꞌañob, cheꞌen.

17 Lac Yum tsiꞌ sube Samuel cheꞌ bʌ tsiꞌ qꞌuele Saúl: Awilan 
jiñʌch tsaꞌ bʌ c subeyet: “Jiñʌch muꞌ bʌ caj i chaꞌlen yumʌntel 
tiꞌ tojlel c tejclumob”, cheꞌen.

18  Saúl tsaꞌ tili yaꞌ baꞌ waꞌal Samuel tiꞌ tiꞌ jini tranca. Tsiꞌ 
sube: A wocolic, subeñon baqui an i yotot jini am bʌ i ñaꞌtʌbal, 
cheꞌen. 19 Tsiꞌ sube: Joñoñʌch. Conla ti pulʌntib. Letsen ti 
ñaxan tiꞌ tojel c wut. Yom maꞌ cꞌux waj quicꞌot. Ijcꞌʌl to cheꞌ 
ti sʌcꞌajel mi caj c choquet sujtel cheꞌ bʌ tsaꞌix c subeyet 
pejtelel chuqui a wom a ñaꞌtan. 20 Mach a chʌn mel a pusicꞌal 
chaꞌan jini burro tac tsaꞌ bʌ sajti anix uxpꞌejl qꞌuin, come 
tajlemix. ¿Majqui ñumen cꞌuxbibil tiꞌ tojlel israelob? ¿Mach ba 
jatetic yicꞌot a piꞌʌlob tiꞌ yotot a tat? cheꞌen. 21 Saúl tsiꞌ jacꞌʌ: 
I pꞌolbalon Benjamín. Cꞌax chꞌoꞌchꞌoc jax Benjamín tiꞌ tojlel 
i yʌscuñob. Jini c tat yicꞌot querañob jaꞌel, ¿mach ba ñumen 
chꞌoꞌchꞌoꞌcobic tiꞌ tojlel i piꞌʌlob ti Benjamín? ¿Chucoch maꞌ 
qꞌuelon ti ñuc cheꞌ jini? cheꞌen.

22  Samuel tsiꞌ pʌyʌ majlel Saúl yicꞌot jini xꞌeꞌtel i chaꞌan 
ti mal otot baꞌ miꞌ cꞌuxtʌl waj. Tsiꞌ yʌqꞌue jini ñaxan bʌ 
buchlibʌl tiꞌ tojlel jini lujuntiquil i chaꞌcꞌal (30) pʌybiloꞌ bʌ. 
23  Samuel tsiꞌ sube jini xmel waj: Yom maꞌ chꞌʌm tilel jini 
yajcʌbil bʌ weꞌelʌl tsaꞌ bʌ cʌqꞌueyet chaꞌan maꞌ lot, cheꞌen. 
24 Cheꞌ jini tsiꞌ chꞌʌmbe tilel jumpꞌejl i yaꞌ weꞌelʌl baꞌan 
Saúl. Samuel tsiꞌ sube Saúl: A chaꞌanix iliyi. Tsac lotbeyet. 
Cꞌuxu. Cheꞌ maxto pʌybilic lac julaꞌ, tsac lotbeyet a chaꞌan 
bʌ chaꞌan tsac ñaꞌta mux caj a tilel a cꞌux cheꞌ tiꞌ yorajlel, 
cheꞌen. Cheꞌ jini Saúl tsiꞌ cꞌuxu waj yicꞌot Samuel ti jim 
bʌ qꞌuin. 25  Cheꞌ bʌ tsaꞌ chaꞌ jubiyob ti wits, tsaꞌ sujtiyob tiꞌ 
yotot Samuel. Tsiꞌ chaꞌleyob tꞌan yaꞌ ti pam otot. 26  Cheꞌ ti 
yijcꞌʌlal seb to tsaꞌ chꞌojyiyob. Cheꞌ wen sʌcꞌajel to, Samuel 
tsiꞌ pʌyʌ Saúl cheꞌ yaꞌ ñolol tiꞌ jol jini tsꞌajc bʌ i yotot. Tsiꞌ 
sube: Chꞌojyenix. Mi caj c piꞌleñet majlel chaꞌan mij cʌyet ti 
bij, cheꞌen. Cheꞌ jini tsaꞌ chꞌojyi Saúl. Temel tsaꞌ loqꞌuiyob 
majlel. 27 Cheꞌ bʌ wolix i cꞌotelob yaꞌ baꞌ jaxʌl tejclum, 
Samuel tsiꞌ sube Saúl: Suben majlel ti ñaxan jini xꞌeꞌtel a 
chaꞌan. Jixcu jatet yom maꞌ cʌytʌl jumucꞌ quicꞌot chaꞌan mic 
subeñet pejtelel i tꞌan Dios, cheꞌen. Cheꞌ jini tsaꞌ ñumi majlel 
jini xꞌeꞌtel.

Tsaꞌ waꞌchoconti Saúl ti rey

10  Samuel tsiꞌ chꞌʌmʌ junwojl aceite. Tsiꞌ mulbe tiꞌ jol 
Saúl. Tsiꞌ tsꞌujtsꞌu. Tsiꞌ sube: Yajcʌbilet ti lac Yum 

chaꞌan maꞌ wochel tiꞌ yum israelob. 2  Cheꞌ wolaꞌ sujtel ti bij 
cheꞌ tsaꞌix a cʌyʌyon, mi caj a taj chaꞌtiquil winicob yaꞌ baꞌ 
mucul Raquel, baꞌ jaxʌl i lumal Benjamín ti jini xchumtʌl 
i cꞌabaꞌ Selsa. Jini winicob mi caj i subeñetob: “Tsaꞌix tajle 
jini burro tac tsaꞌ bʌ sajti. Jini a tat tsaꞌix i cʌyʌ i pensarin 
jini burro tac. Woli jax i wen mel i pusicꞌal chaꞌañet. Woliꞌ 
pensarin bajcheꞌ mi caj i taj i yalobil”. Cheꞌ mi caj i yʌlob. 
3  Cheꞌ woliyet ti xʌmbal majlel cheꞌ lʌcꞌʌlix jini cꞌolol yaꞌ ti 
Tabor mi caj i tajet uxtiquil winicob. Woliꞌ majlelob ti Betel 
chaꞌan miꞌ pejcañob Dios. Juntiquil woliꞌ pʌy majlel uxcojt alʌ 
chivo. Yambʌ woliꞌ chꞌʌm majlel uxqꞌuejl waj, yambʌ, junwojl 
vino. 4 Mi caj i yʌqꞌueñetob cortesía cheꞌ bajcheꞌ i tilel miꞌ 
melob laj cʌñʌyoꞌ bʌ. Mi caj i yʌqꞌueñetob chaꞌqꞌuejl caxlan 
waj. Yom maꞌ chꞌʌm. 5 Ti wiꞌil mi caj a majlel yaꞌ ti bujtʌl i 
chaꞌan bʌ Dios yaꞌ baꞌan i yotot tac jini soldadojob filisteojob. 
Cheꞌ maꞌ wochel ti tejclum mi caj a taj junmojt xꞌaltꞌañob woli 
bʌ i jubelob ti pulʌntib am bʌ ti bujtʌl. Añob i chaꞌan salterio 
yicꞌot pandero yicꞌot flauta, yicꞌot arpa tac. Woliꞌ subob i 
tꞌan Dios. 6 I yEspíritu lac Yum mi caj i tilel ti a tojlel yicꞌot 
i pꞌʌtʌlel. Mi caj a chaꞌlen altꞌan temel yicꞌotob. Mach chʌn 
lajalix mi caj a wajñel cheꞌ bajcheꞌ ti ñaxan. 7 Cheꞌ wolix ti 
ujtel ti a tojlel iliyi, mele cheꞌ bajcheꞌ yom, come Dios woliꞌ 
piꞌleñet majlel. 8  Yom maꞌ ñaxan majlel ti Gilgal. Wiꞌil mic 
jubel majlel jaꞌel. Yaꞌ mic tilel c tajet chaꞌan mic pul majtañʌl*. 
Mi caj cʌcꞌ majtañʌl chaꞌan i ñʌchꞌtʌlel lac pusicꞌal. Yom maꞌ 
pijtañon wucpꞌejl qꞌuin jinto mij cꞌotel baꞌ añet chaꞌan mic 
pʌsbeñet pejtelel chuqui yom maꞌ mel. Cheꞌ tsiꞌ yʌlʌ Samuel.

9 Tsaꞌ ujti cheꞌ bajcheꞌ tsiꞌ yʌlʌ Samuel. Cheꞌ bʌ tsiꞌ sutqꞌui 
i bʌ Saúl chaꞌan miꞌ sujtel tiꞌ yotot, lac Yum tsiꞌ qꞌuextʌbe i 
pusicꞌal. Pejtelel jini tsaꞌ bʌ pʌsbenti tsiꞌ laj qꞌuele ti ili qꞌuin. 
10 Cheꞌ bʌ wolix i cꞌotelob yaꞌ ti bujtʌl, awilan tsaꞌ tili i tajob 
junmojt xꞌaltꞌañob. Cheꞌ jini i yEspíritu Dios tsaꞌ tili yicꞌot i 
pꞌʌtʌlel tiꞌ tojlel. Tsaꞌ caji ti altꞌan temel yicꞌotob. 11 Pejtelel 
i cʌñʌyoꞌ bʌ tsaꞌ bʌ i qꞌueleyob Saúl cheꞌ woliꞌ tem chaꞌlen 
altꞌan yicꞌot xꞌaltꞌañob tsiꞌ yʌlʌyob: ¿Chuqui tsaꞌ ujti tiꞌ tojlel i 

yalobil Cis? ¿Jim ba Saúl yicꞌot xꞌaltꞌañob? cheꞌob. 12  Juntiquil 
yaꞌ bʌ chumul tsiꞌ yʌlʌ: ¿Majqui i tatob ili winicob? cheꞌen. 
Chaꞌan tiꞌ caj iliyi tsaꞌ caji i yʌlob: ¿Jim ba xꞌaltꞌan jaꞌel Saúl? 
¿I piꞌʌl ba xꞌaltꞌañob? cheꞌob. 13  Cheꞌ bʌ tsiꞌ cʌyʌ i chaꞌlen altꞌan, 
tsaꞌ letsi majlel Saúl ti bujtʌl baꞌan jini pulʌntib.

14 Juntiquil i yumijel Saúl tsiꞌ cꞌajtibe jini xꞌeꞌtel i chaꞌan: 
¿Baqui tsajniyetla? cheꞌen. Jini xꞌeꞌtel tsiꞌ jacꞌʌ: Tsajni c sajcan 
lojon jini burro tac, come maꞌanic tsiquil. Tsaꞌ cꞌʌlʌ majliyon 
lojon baꞌan Samuel, cheꞌen. 15 I yumijel Saúl tsiꞌ yʌlʌ: Subeñon 
chuqui tsiꞌ yʌlʌ Samuel, cheꞌen. 16 Cheꞌ jini Saúl tsiꞌ sube 
i yumijel: Ti jamʌl tsiꞌ subeyon lojon tajlemix jini burro, 
cheꞌen. Pero maꞌanic tsiꞌ sube chuqui tsiꞌ yʌlʌ Samuel chaꞌan i 
yumʌntel.

17 Samuel tsiꞌ tempa tilel pejtelel israelob tiꞌ tojlel lac Yum 
yaꞌ ti Mizpa. 18  Tsiꞌ subeyob: Cheꞌʌch woliꞌ yʌl lac Yum i Dios 
israelob: “Joñon tsac locꞌsa israelob yaꞌ ti Egipto. Joñon tsaj 
coltayetla loqꞌuel tiꞌ cꞌʌbob egiptojob tiꞌ tojlel jini yumʌlob 
tsaꞌ bʌ i ticꞌlayetla. 19 Pero jatetla wolix laꞌ cʌyon anquese tsaj 
coltayetla loqꞌuel ti pejtelel laꞌ wocol, ti pejtelel laꞌ chꞌijiyemlel. 
Wolix laꞌ wʌl: Mach chʌn comix c yuman lojon Dios. 
Waꞌchocobeñon lojon c rey wʌle, cheꞌetla. Jini chaꞌan yom mi 
laꞌ waꞌtʌl tic tojlel ti mojt ti mojt”, cheꞌen lac Yum. Cheꞌ tsiꞌ 
yʌlʌ Samuel.

20 Cheꞌ jini Samuel tsiꞌ subeyob tilel pejtelel israelob ti mojt 
ti mojt. Tsaꞌ yajcʌnti junmojt, i cꞌabaꞌ Benjamín. 21 Samuel 
tsiꞌ subeyob tilel pejtelel jini benjamiñob ti mojt ti mojt. Dios 
tsiꞌ yajca Matri yicꞌot i yalobilob. Ti wiꞌil Dios tsiꞌ yajca Saúl 
i yalobil Cis. Pero cheꞌ bʌ tsaꞌ caji i sajcañob, maꞌanic tsiꞌ 
tajayob. 22  Jini chaꞌan tsiꞌ cꞌajtibeyob lac Yum mi maxto anic 
tilem jini winic. Lac Yum tsiꞌ jacꞌʌ: Yaꞌ woliꞌ mujcun i bʌ yaꞌ 
baꞌ miꞌ lojtel jini chubʌꞌañʌl, cheꞌen. 23  Ti ajñel tsaꞌ majliyob 
i pʌy tilel. Cheꞌ yaꞌix waꞌal ti ojlil, ñumen chan jini Saúl cheꞌ 
bajcheꞌ pejtelel i piꞌʌlob. Yaꞌ jach jaxʌl miꞌ cꞌotelob i jolob tiꞌ 
quejlab. 24 Samuel tsiꞌ subeyob: Qꞌuelela ili winic tsaꞌ bʌ i yajca 
lac Yum. Maꞌanic yambʌ lajal bʌ bajcheꞌ ili winic, cheꞌen. Ti 
pejtelelob tsaꞌ cajiyob ti cꞌam bʌ tꞌan: Laꞌ ñuqꞌuesʌntic jini rey, 
cheꞌob.

25 Samuel tsiꞌ tsictesʌbeyob bajcheꞌ mi caj i yumañob i 
rey. Tsiꞌ tsꞌijba ti jun tiꞌ tojlel lac Yum. 26  Cheꞌ jini Samuel 

tsiꞌ chocoyob sujtel tiꞌ yototob. Saúl jaꞌel tsaꞌ sujti tiꞌ yotot 
yaꞌ ti Gabaa. Tsiꞌ piꞌleyob majlel jini winicob utsꞌat bʌ i 
pusicꞌal nijcʌbiloꞌ bʌ i chaꞌan lac Yum. 27 Pero an juntiquil 
chaꞌtiquil tsʌtsoꞌ bʌ i pusicꞌal. Tsaꞌ caji i yʌlob: ¿Bajcheꞌ mi caj 
i coltañonla ili winic? cheꞌob. Maꞌanic tsaꞌ caji i wen pꞌisob ti 
wenta. Maꞌanic tsiꞌ yʌqꞌueyob i majtan Saúl. Ñʌchꞌʌl jach Saúl. 
Maꞌanic chuqui tsiꞌ yʌlʌ.

Saúl tsiꞌ jisa jini amoñob

11  Ti wiꞌil tsaꞌ caji i tech guerra Nahas jini amón. Tsaꞌ 
tili yicꞌot i soldadojob i contrajiñob Jabes am bʌ ti 

Galaad i chaꞌan bʌ israelob. Pejtelel jini winicob chumuloꞌ bʌ 
ti Jabes tsiꞌ subeyob Nahas: Yom maꞌ laj a tꞌan quicꞌot lojon. 
Cheꞌ jini mi caj c mel lojon chuqui a wom, cheꞌob. 2  Pero 
jontol Nahas jini amón. Tsiꞌ jacꞌʌ: Utsꞌatʌch bajcheꞌ woli laꞌ 
wʌl. Mux lac laj lac tꞌan. Wersa mi laꞌ wʌcꞌ laꞌ bʌ chaꞌan mic 
locꞌsʌbeñetla jini ñoj bʌ laꞌ wut ti jujuntiquiletla. Cheꞌ jini mi 
caj i yubiñob quisin pejtelel israelob, cheꞌen. 3  Jini xñoxob ti 
Jabes tsiꞌ jacꞌʌyob: Aqꞌueñon lojon wucpꞌejl qꞌuin chaꞌan mic 
choc lojon majlel suboñel tiꞌ tojlel pejtelel Israel. Mi maꞌanic 
majqui yom i coltañon lojon, cheꞌ jini mi caj cʌcꞌ lojon c bʌ ti 
a wenta, cheꞌob. 4 Cheꞌ bʌ tsaꞌ cꞌotiyob jini suboñelob ti Gabaa 
baꞌ chumul Saúl, tsaꞌ caji i subeñob jini tꞌan pejtelel tejclumob. 
Cheꞌ bʌ tsiꞌ yubiyob, tsaꞌ cajiyob ti uqꞌuel. Wen cꞌamob i 
yuqꞌuel.

5 Yaꞌ tilel Saúl. Woliꞌ tojꞌesan tilel tat wacax come ujtemix 
i yeꞌtel ti jamil. Tsiꞌ yubibeyob i tꞌan i yuqꞌuel. Tsiꞌ cꞌajti: 
¿Chuqui tsaꞌ ujti tiꞌ tojlel winicob yaꞌ ti tejclum? ¿Chucoch 
woliyob ti uqꞌuel? cheꞌen. Tsaꞌ caji i subeñob chuqui tsiꞌ 
yʌlʌyob jini chꞌoyoloꞌ bʌ ti Jabes. 6 Cheꞌ bʌ tsiꞌ yubi jini tꞌan 
Saúl, i yEspíritu Dios tsaꞌ tili tiꞌ tojlel yicꞌot i pꞌʌtʌlel. Tsaꞌ 
wen michꞌa. 7 Tsiꞌ chꞌʌmʌ chaꞌcojt wacax. Tsiꞌ bicꞌti tꞌojo. 
Tsiꞌ choco majlel yicꞌot winicob ti pejtelel Israel. Tsiꞌ yʌlʌ: 
Cheꞌ lajal miꞌ caj i tumbentel i tat wacax jini winic mach bʌ 
anic miꞌ loqꞌuel majlel yicꞌot Saúl yicꞌot Samuel jaꞌel, cheꞌen. 
Cheꞌ jini lac Yum tsiꞌ techbeyob i bʌqꞌuen pejtelel winicob. 
Tiꞌ pejtelelob tsaꞌ laj tiliyob chaꞌan miꞌ coltañob Saúl. 8  Saúl 
tsiꞌ tempayob tilel ti Bezec. An joꞌlujuncꞌal ti mil (300,000) 
winicob loqꞌuemoꞌ bʌ ti Israel, yicꞌot lujumpꞌejl i chaꞌcꞌal mil 

(30,000) winicob loqꞌuemoꞌ bʌ ti Judá. 9 Tsaꞌ cajiꞌ subeñob 
jini suboñel chꞌoyoloꞌ bʌ ti Jabes: Yom mi laꞌ suben laꞌ piꞌʌlob 
añoꞌ bʌ ti Jabes ti Galaad: “Ijcꞌʌl cheꞌ ticʌwix qꞌuin mi caj 
laꞌ coltʌntel”. Cheꞌʌch yom maꞌ subeñob, cheꞌob. Cheꞌ jini tsaꞌ 
majliyob ti Jabes jini suboñelob. Tsiꞌ subeyob i piꞌʌlob. Cheꞌ 
bʌ tsiꞌ yubiyob, toj tijicñayob i pusicꞌal. 10 Jini chaꞌan jini añoꞌ 
bʌ ti Jabes tsiꞌ subeyob i contrajob: Ijcꞌʌl mi caj cʌcꞌ lojon 
c bʌ ti laꞌ cꞌʌb chaꞌan mi laꞌ mel pejtelel chuqui laꞌ wom tic 
tojlel lojon, cheꞌob. 11 Cheꞌ ti yijcꞌʌlal Saúl tsiꞌ yʌcꞌʌ mandar 
chaꞌan miꞌ tꞌoxob i bʌ ti uxmojt soldadojob. Ti sʌcꞌajel tsaꞌ 
ochiyob baꞌ woliꞌ jijlelob jini amoñob tiꞌ tꞌejl tejclum. Tsaꞌ cajiꞌ 
jisañob cꞌʌlʌl cheꞌ ticʌwix qꞌuin. Jini tsaꞌ bʌ cʌleyob tsaꞌ pam 
pujquiyob, jujuntiquil tiꞌ bijlel.

12  Jini israelob tsiꞌ subeyob Samuel: ¿Baqui an jini winicob 
mach bʌ yomobic i yumañob Saúl? Pʌyʌ tilel jini winicob 
chaꞌan mic tsʌnsañob lojon, cheꞌob. 13  Pero Saúl tsiꞌ jacꞌʌ: 
Maꞌanic majqui miꞌ caj ti chʌmel wʌle chaꞌan i mul, come 
lac Yum tsaꞌix i colta israelob, cheꞌen. 14 Samuel tsiꞌ subeyob 
jini winicob: Laꞌ cula, conla ti Gilgal chaꞌan mi lac waꞌchocon 
jini rey chaꞌan miꞌ tech i yumʌntel, cheꞌen. 15 Jini chaꞌan tsaꞌ 
majliyob pejtelel jini winicob ti Gilgal. Tsiꞌ waꞌchocoyob Saúl 
ti rey tiꞌ tojlel lac Yum. Tsiꞌ yʌqꞌueyob i majtan lac Yum chaꞌan 
miꞌ subeñob wocolix i yʌlʌ. Tsiꞌ wen ubi i tijicñʌyel i pusicꞌal 
Saúl yicꞌot pejtelel jini israelob.

I subal Samuel

12  Samuel tsiꞌ sube pejtelel israelob: Tsaꞌix cubi pejtelel 
chuqui tsaꞌ laꞌ subeyon. Tsaꞌix c waꞌchocobeyetla 

laꞌ rey. 2  Jini chaꞌan qꞌuelela jini rey woli bʌ i tojꞌesañetla. 
Ñoxonix, sʌquix c jol. Wʌꞌ añob calobilob laꞌ wicꞌot. Tsaꞌix c 
mele chuqui toj ti laꞌ wut cꞌʌlʌl cheꞌ alobon to. 3  Wʌꞌix añon 
wʌle. Yomix mi laꞌ sub tiꞌ tojlel lac Yum, yicꞌot tiꞌ tojlel jini 
yajcʌbil bʌ rey, mi an chuqui leco tsac melbeyetla. Subula mi 
an juntiquil tsaꞌ bʌ c ticꞌla, mi tsac chꞌʌmʌ laꞌ wacax, mi laꞌ 
burro, mi mach tojic tsac meleyetla, mi tsac chꞌʌmʌ c majtan 
chaꞌan mij coltan jini am bʌ i mul. Subuxla wʌle. Cheꞌ tsiꞌ yʌlʌ 
Samuel. 4 Jini israelob tsiꞌ yʌlʌyob: Maꞌanic tsaꞌ wis ticꞌlayon 
lojon. Maꞌanic chuqui tsaꞌ chilbeyon lojon. Maꞌanic tsaꞌ chꞌʌmʌ 
a majtan, cheꞌob. 5 Samuel tsiꞌ yʌlʌ: Lac Yum jiñʌch testigo c 

chaꞌan ti laꞌ tojlel. Jini yajcʌbil bʌ rey i chaꞌan, jiñʌch testigo 
jaꞌel ti ili qꞌuin, come maꞌanic chuqui leco tsaꞌ laꞌ taja tic tojlel, 
cheꞌen. Tsiꞌ jacꞌʌyob: Melel bajcheꞌ maꞌ wʌl. Jiñʌch testigo 
Dios, cheꞌob.

6 Samuel tsiꞌ subeyob: Lac Yum jiñʌch tsaꞌ bʌ i waꞌchoco 
Moisés yicꞌot Aarón. Tsiꞌ pʌyʌ loqꞌuel laꞌ ñojteꞌelob yaꞌ tiꞌ lumal 
Egipto. 7 Jini chaꞌan yom mi laꞌ waꞌtʌl tiꞌ tojlel lac Yum chaꞌan 
mic subeñetla pejtelel chuqui tac utsꞌat tsiꞌ melbeyetla yicꞌot 
laꞌ ñojteꞌelob. 8  Cheꞌ bʌ yaꞌix an israelob ti Egipto, tsaꞌ caji i 
yubiñob wocol i pꞌolbal. Jini laꞌ ñojteꞌelob tsiꞌ pejcayob lac 
Yum ti cꞌam bʌ tꞌan. Jini chaꞌan lac Yum tsiꞌ chocbeyob majlel 
Moisés yicꞌot Aarón tsaꞌ bʌ i locꞌsayob ti Egipto. Tsiꞌ pʌyʌyob 
tilel ilayi.

9 Pero tsaꞌ ñajʌyi i chaꞌañob lac Yum Dios. Jini chaꞌan Dios 
tsiꞌ yʌcꞌʌyob tiꞌ cꞌʌb Sísara i yum jini soldadojob loqꞌuemoꞌ bʌ 
ti Hazor, yicꞌot tiꞌ cꞌʌb filisteojob, yicꞌot tiꞌ cꞌʌb jini moabob 
tsaꞌ bʌ i contrajiyob ti guerra. 10 Jini chaꞌan tsiꞌ pejcayob lac 
Yum ti cꞌam bʌ tꞌan. Tsiꞌ yʌlʌyob: “Tsaꞌix c chaꞌle lojon mulil, 
come tsaj cʌyʌyet lojon. Tsaꞌix c lon chꞌujutesa lojon jini Baal 
yicꞌot Astarot. Chaꞌ coltañonix lojon. Cheꞌ jini mux c chaꞌ mel 
lojon chuqui a wom”, cheꞌob. 11 Lac Yum tsiꞌ chocbeyob majlel 
Jerobaal, Barac, Jefté yicꞌot Samuel. Tsiꞌ coltayetla loqꞌuel 
tiꞌ pꞌʌtʌlel laꞌ contrajob am bʌ ti laꞌ joytʌlel. Cheꞌ jini chaꞌ 
ñʌchꞌʌletixla wʌꞌ baꞌ chumuletla.

12  Cheꞌ bʌ tsaꞌ laꞌ bʌcꞌña Nahas i rey jini amoñob cheꞌ woliꞌ 
contrajiñetla, tsaꞌ laꞌ subeyon: “Wersa comix lojon c rey”, 
cheꞌetla, anquese añʌch laꞌ rey, jiñʌch lac Yum Dios. 13  Jini 
chaꞌan wʌꞌan laꞌ rey tsaꞌ bʌ laꞌ yajca. Jiñʌch tsaꞌ bʌ laꞌ cꞌajti. 
Awilan lac Yum tsaꞌix i waꞌchocobeyetla laꞌ rey. 14 Mi muqꞌuix 
caj laꞌ wen bʌcꞌñan lac Yum, mach yomic mi laꞌ ñusʌben i tꞌan. 
Cheꞌ jini mi caj laꞌ tsajcan lac Yum Dios jatetla yicꞌot jini rey 
muꞌ bʌ caj i chaꞌlen yumʌl ti laꞌ tojlel. 15 Pero mi maꞌanic mi 
laꞌ wubiben i tꞌan lac Yum, mi mux laꞌ ñusʌben i tꞌan, cheꞌ jini 
lac Yum mi caj i yʌqꞌueñetla wocol cheꞌ bajcheꞌ tsiꞌ yʌqꞌueyob 
laꞌ ñojteꞌel.

16  Pijtanla jini ñuc bʌ i melbal lac Yum. Qꞌuelela chuqui mi 
caj i mel ti laꞌ tojlel. 17 ¿Mach ba i yorajlelix miꞌ tujqꞌuel trigo 
cheꞌ maꞌanic miꞌ chaꞌlen jaꞌal? Joñon mi caj c pejcan lac Yum. 
Mux caj i yʌcꞌ ti tꞌan chajc. Mi caj i choc tilel jaꞌal chaꞌan mi laꞌ 

ñaꞌtan ñucʌch laꞌ mul tiꞌ contra lac Yum chaꞌan tsaꞌ laꞌ cꞌajti laꞌ 
rey. Cheꞌ tsiꞌ yʌlʌ Samuel. 18  Cheꞌ jini Samuel tsiꞌ pejca lac Yum 
ti oración ti jini jach bʌ qꞌuin. Lac Yum tsiꞌ choco tilel i tꞌan 
chajc yicꞌot jaꞌal. Pejtelel jini winicob tsaꞌ caji i bʌcꞌñañob lac 
Yum. Tsiꞌ bʌcꞌñayob Samuel jaꞌel.

19 Ti pejtelelob tsaꞌ cajiꞌ subeñob Samuel: A wocolic, pejcan a 
Yum Dios ti oración. Cꞌajtiben chaꞌan miꞌ coltañon lojon ame 
chʌmicon lojon chaꞌan pejtelel c mul lojon. Melel jontolon 
lojon. Jini chaꞌan tsaj cꞌajti lojon c rey, cheꞌob. 20 Samuel tsiꞌ 
sube jini winicob: Mach laꞌ chaꞌlen bʌqꞌuen. Melel tsaꞌ laꞌ 
chaꞌle mulil, pero mach yomic mi laꞌ chʌn tʌtsꞌ laꞌ bʌ tiꞌ tojlel 
lac Yum. Chꞌujutesanla ti pejtelel laꞌ pusicꞌal. 21 Mach laꞌ lon 
majlel baꞌan dios teꞌ tac, come maꞌanic chuqui miꞌ yʌqꞌueñetla, 
come maꞌanic i cꞌʌjñibal. 22  Maꞌanic mi caj i bajñel cʌy i 
tejclum lac Yum ame tsꞌaꞌlentic jini ñuc bʌ i cꞌabaꞌ, come woliꞌ 
ñaꞌtan tiꞌ pusicꞌal bajcheꞌ yom i yotsañetla tiꞌ tejclum. 23  Joñon 
jaꞌel mi caj c chʌn coltañetla ti oración. Machiqui, mic taj c 
mul tiꞌ contra lac Yum. Mi caj j cʌntesañetla ti jini wen bʌ bij, 
jini toj bʌ. 24 Chʌcʌ qꞌuele laꞌ bʌ chaꞌan mi laꞌ wen bʌcꞌñan lac 
Yum, chaꞌan mi laꞌ chꞌujutesan ti pejtelel laꞌ pusicꞌal. Pꞌisila ti 
wenta jini ñuc tac bʌ i yeꞌtel tsaꞌ bʌ i melbeyetla. 25 Pero mi 
tsʌts to laꞌ pusicꞌal mi laꞌ chʌn chaꞌlen jontolil jatetla yicꞌot 
jini laꞌ rey, pꞌumpꞌun mi caj laꞌ cʌytʌl. Cheꞌ tsiꞌ yʌlʌ Samuel.

Guerra tiꞌ tojlel filisteojob

13  Ñumenix jumpꞌejl jab i yumʌntel Saúl. Tiꞌ chaꞌpꞌejlel 
jab cheꞌ woli ti yumʌntel, 2  tsaꞌ caji i yajcan uxpꞌejl 

mil winicob. Chaꞌpꞌejl mil tsaꞌ ajni yicꞌot Saúl yaꞌ ti Micmas yaꞌ 
ti wits i cꞌabaꞌ Betel. Jumpꞌejl mil yaꞌ añob yicꞌot Jonatán yaꞌ 
ti Gabaa tiꞌ lumal benjamiñob. Jini i colobal winicob tsaꞌ chaꞌ 
chojquiyob sujtel ti tejclum, jujuntiquil tiꞌ yotot.

3  Jonatán tsiꞌ tsʌnsa junmojt filisteojob añoꞌ bʌ ti Geba. 
Tsaꞌ cajiꞌ yubiñob tiꞌ pejtelel i lumal jini filisteojob. Cheꞌ jini 
Saúl tsiꞌ yʌcꞌʌ ti wustʌl jini trompeta ti pejtelel Israel, come 
tsiꞌ yʌlʌ wersa miꞌ yubiñob chuqui tsaꞌ ujti. 4 Pejtelel israelob 
tsiꞌ yubiyob tsaꞌix mʌjli i chaꞌan Saúl tiꞌ contra jini filisteojob. 
Jini chaꞌan jini filisteojob tsꞌaꞌ miꞌ qꞌuelob israelob. Saúl tsiꞌ 
tempa tilel winicob yaꞌ ti Gilgal. Tsiꞌ chajpayob i bʌ chaꞌan 
guerra. 5 Jini filisteojob jaꞌel tsaꞌ caji i tempañob i bʌ chaꞌan 

miꞌ chaꞌleñob guerra tiꞌ contra Israel. An i chaꞌañob lujumpꞌejl 
i chaꞌcꞌal mil (30,000) carreta, yicꞌot wʌcpꞌejl mil (6,000) 
winicob cꞌʌchʌloꞌ bʌ ti caballo, yicꞌot cabʌl winicob lajal 
bʌ i yonlel bajcheꞌ i jiꞌil colem jaꞌ. Tsaꞌ cajiꞌ ñochtañob tilel 
jini israelob añoꞌ bʌ ti Micmas tiꞌ tojel Betavén baꞌ miꞌ pasel 
qꞌuin. 6 Jini israelob cheꞌ bʌ tsiꞌ qꞌueleyob i yonlel i contrajob, 
tsaꞌ cajiyob ti bʌqꞌuen come obolobix i bʌ. Tsaꞌ caji i mucob 
i bʌ ti chꞌen tac yicꞌot tiꞌ jajp tac lum, yicꞌot ti mateꞌel yicꞌot 
ti xajlelol tac chaꞌan miꞌ putsꞌtañob i contra. 7 Yañoꞌ bʌ tsaꞌ 
cꞌaxiyob ti junwejl Jordán tiꞌ lumal Gad yicꞌot ti Galaad. Pero 
Saúl tsaꞌ cʌle ti Gilgal. Pejtelel jini winicob tsaꞌ bʌ i tsʌcleyob 
tsiltsilñayob ti bʌqꞌuen.

8  Saúl tsiꞌ pijta Samuel wucpꞌejl qꞌuin. Tsiꞌ pijta cheꞌ bajcheꞌ 
tsiꞌ sube Samuel, pero maxto anic tsaꞌ tili ti Gilgal. Tsaꞌ 
cꞌunteꞌ cajiyob ti sujtel jini winicob. 9 Cheꞌ jini Saúl tsiꞌ yʌlʌ: 
Chꞌʌmbenla tilel i majtan lac Yum chaꞌan mic pulben yicꞌot 
yan tac bʌ i majtan, cheꞌen. Cheꞌ jini tsaꞌ cajiꞌ bajñel pul jini 
majtañʌl. 10 Cheꞌ ujtel jax to i pul jini majtañʌl, awilan tsaꞌ cajiꞌ 
qꞌuel yaꞌix tilel Samuel. Cheꞌ jini Saúl tsaꞌ majli i taj chaꞌan 
miꞌ yʌqꞌuen cortesía. 11 Pero Samuel tsiꞌ cꞌajtibe: ¿Chuqui tsaꞌ 
chaꞌle? cheꞌen. Saúl tsiꞌ jacꞌʌ: Tsaj qꞌuele wolix i laj sujtelob 
c winicob, chaꞌan maꞌanic tsaꞌ juliyet cheꞌ bajcheꞌ tsaꞌ wʌlʌ. 
Awilan yaꞌix tempʌbilob ti Micmas jini filisteojob. 12  Tsac ñaꞌta 
mux caj i tilel jini filisteojob chaꞌan miꞌ jisañoñob ila ti Gilgal 
cheꞌ max to anic tsaj cꞌajtibe i coltaya lac Yum. Jini chaꞌan 
tsac bajñel xiqꞌui c bʌ chaꞌan mic pulben i majtan lac Yum, 
cheꞌen.

13  Samuel tsiꞌ yʌlʌ: Leco jax chuqui tsaꞌ mele. Maꞌanic tsaꞌ 
jacꞌbe i mandar lac Yum Dios cheꞌ bajcheꞌ tsiꞌ subeyet. Tsaꞌic 
a jacꞌbe i tꞌan lac Yum, tsiꞌ coltayet chaꞌan maꞌ chʌn chaꞌlen 
yumʌl ti Israel, jatet yicꞌot a walobilob ti pejtelel ora. 14 Pero 
wʌle, mach chʌn cheꞌix. Mach jalix mi caj a chilbentel a 
yumʌntel. Lac Yum tsaꞌix i sajca juntiquil winic utsꞌat bʌ 
tiꞌ wut chaꞌan miꞌ yochel ti ñuc bʌ yumʌl tiꞌ tojlel i tejclum, 
come maꞌanic tsaꞌ jacꞌbe i mandar cheꞌ bajcheꞌ tsiꞌ subeyet, 
cheꞌen.

15 Cheꞌ jini Samuel tsaꞌ loqꞌui ti Gilgal chaꞌan miꞌ majlel ti 
Gabaa baꞌan benjamiñob. Jixcu Saúl tsaꞌ caji i chaꞌ tempan 
tilel jini winicob yaꞌto bʌ añob yicꞌot. Añob jax lujuncꞌal i 

chabajcꞌ (600) cheꞌ tiꞌ pejtelelob. 16 Jonatán, i yalobil Saúl, 
yicꞌot jini winicob yaꞌto bʌ añob, tsaꞌ cʌleyob yaꞌ ti Gabaa 
tiꞌ lumal Benjamín. Jixcu jini filisteojob yaꞌix tempʌbilob ti 
Micmas. 17 Tsaꞌ loqꞌuiyob ti guerra uxmojt filisteojob chaꞌan 
miꞌ ticꞌlañob israelob. Junmojt tsiꞌ xʌñʌyob majlel i bijlel Ofra 
tiꞌ lumal Sual. 18  Yambʌ junmojt tsiꞌ xʌñʌyob majlel i bijlel 
Bethorón. I yuxmojtlel tsaꞌ letsiyob majlel ti bujtʌl am bʌ 
tiꞌ chañelal jini joctʌl i cꞌabaꞌ Zeboim yaꞌ tiꞌ tojel i tiquiñal 
pañimil.

19 Maꞌanic mi juntiquilic yujil bʌ pʌcꞌol tsucu taqꞌuin ti 
pejtelel i lumal Israel, come jini filisteojob tsiꞌ tiqꞌuiyob jini 
hebreojob chaꞌan mach miꞌ melob lanza yicꞌot espada tac. 
20 Jini chaꞌan wersa tsaꞌ majliyob israelob baꞌan filisteojob 
chaꞌan miꞌ jucꞌbeñob i yej machit, i jachaj, i yazadón, yicꞌot 
eꞌtijibʌl muꞌ bʌ i cꞌʌñob ti topꞌ lum yicꞌot ti cꞌajbal. 21 Wʌcpꞌejl 
peso tsiꞌ cꞌajtibeyob i tojol chaꞌan miꞌ jucꞌbeñob i yej azadón 
yicꞌot i yej jini muꞌ bʌ i cꞌʌñob ti topꞌ lum. Uxpꞌejl peso chaꞌan 
miꞌ jucꞌob jini jacha yicꞌot eꞌtijibʌl. 22  Jini chaꞌan cheꞌ tiꞌ 
yorajlel guerra maꞌañobic i yespada mi i lanzajic jini israelob 
añoꞌ bʌ tiꞌ wenta Saúl yicꞌot Jonatán. Jini jach Saúl yicꞌot 
i yalobil, añob i chaꞌan. 23  Awilan yaꞌ añob tiꞌ bijlel Micmas 
junmojt filisteojob. Tsaꞌ cꞌʌlʌl cꞌotiyob ti wits tiꞌ tojel Micmas.

14  Jonatán tsaꞌ cajiꞌ suben jini xꞌeꞌtel i chaꞌan muꞌ bʌ i 
chꞌʌmben majlel i yeꞌtijib chaꞌan guerra: Conla, laꞌ 

cꞌaxiconla yaꞌ ti wits baꞌ tempʌbilob jini filisteojob, cheꞌen. 
Pero maꞌanic tsiꞌ sube i tat. 2  Yaꞌ tsaꞌ cʌle Saúl ti yebal granado 
teꞌ am bʌ ti Migrón tiꞌ junwejlel Gabaa, yicꞌot lujuncꞌal i 
chabajcꞌ (600) winicob. 3  Yaꞌan jaꞌel Ahías (i yalobil Ahitob, i 
yʌscun Icabod). (Jini Ahitob i yalobilʌch Finees i yalobil bʌ Elí, 
jini motomaj i chaꞌan lac Yum ti Silo.) Ahías lʌpʌl i chaꞌan jini 
bujcʌl chaꞌan i yeꞌtel Dios. Maꞌanic majch tsiꞌ ñaꞌta mi mach 
chʌn yaꞌix an Jonatán. 4 Yaꞌ tiꞌ bijlel filisteojob baꞌ yom ñumel 
Jonatán chaꞌan miꞌ majlel i tajob, an chaꞌpꞌejl colem xajlel, jay 
tsꞌucan bʌ i niꞌ ti jujunwejl bij. Jumpꞌejl xajlel i cꞌabaꞌ Boses, 
jini yambʌ i cꞌabaꞌ Sene. 5 Yaꞌ waꞌal jumpꞌejl xajlel ti norte tiꞌ 
tojel Micmas. Yambʌ an ti sur tiꞌ tojel Gabaa.

6 Jonatán tsiꞌ sube jini xꞌeꞌtel i chaꞌan muꞌ bʌ i chꞌʌmben 
majlel eꞌtijibʌl chaꞌan guerra: Conla ti ñumel yaꞌ baꞌ añob 
jini mach bʌ tsepbilobic i pʌchʌlel. Ticꞌʌl mux i coltañonla 

lac Yum, come cabʌl i pꞌʌtʌlel jini lac Yum. Miꞌ cꞌʌn winicob 
tiꞌ yeꞌtel. Mi cabʌlob o mi maꞌanic jaytiquil, junlajal tiꞌ wut, 
cheꞌen. 7 Jini i yaj cuch eꞌtijibʌl tsiꞌ jacꞌʌ: Concula. Mele 
pejtelel chuqui a wom. Jumpꞌejl jach lac pusicꞌal. Yaꞌto mij 
coltañet ti pejtelel chuqui maꞌ mel, cheꞌen. 8  Jonatán tsiꞌ yʌlʌ: 
Conla ti cꞌaxel yaꞌ baꞌ mi caj i qꞌuelonla jini filisteojob. 9 Mi 
tsiꞌ subeyonla: “Pijtañon lojon jinto mij cꞌotel lojon yaꞌ baꞌ 
añetla”, mi cheꞌob, yaꞌ jach mi caj lac waꞌtʌl lac pijtañob. 
Cheꞌ jini maꞌanic mi caj lac letsel majlel lac tajob. 10 Pero mi 
tsiꞌ subeyonla: “Letsenla tilel ilayi”, mi cheꞌob, mux caj lac 
letsel. Cheꞌ jini mux i mʌjlel lac chaꞌan, come lac Yum tsaꞌix 
i yʌcꞌʌyob ti laj cꞌʌb chaꞌan mi lac jisañob. Mi caj lac ñaꞌtan 
wolix i coltañonla lac Yum, cheꞌen Jonatán.

11 Tsaꞌ majliyob baꞌ tsiꞌ qꞌueleyob filisteojob. Jini filisteojob 
tsiꞌ yʌlʌyob: Awilan wolix i chaꞌ loqꞌuelob jini hebreojob yaꞌ baꞌ 
muculob ti chꞌen tac baꞌ tsaꞌ putsꞌiyob, cheꞌob. 12  Tsiꞌ subeyob 
Jonatán yicꞌot i yaj cuch eꞌtijibʌl: Yom mi laꞌ letsel tilel baꞌ 
añon lojon. An chuqui com c subeñet lojon, cheꞌob. Cheꞌ jini 
Jonatán tsiꞌ sube i yaj cuch eꞌtijibʌl: Yom maꞌ letsel tilel tic 
pat. Come lac Yum tsaꞌix i yʌcꞌʌyob tiꞌ cꞌʌb Israel, cheꞌen. 
13  Tsaꞌ tsꞌujyi letsel Jonatán. Tsaꞌ letsi jaꞌel jini xcuchijel tiꞌ pat. 
Jonatán tsiꞌ jatsꞌʌ majlel jini filisteojob ti jujuntiquil. Jini i yaj 
cuch eꞌtijibʌl tsaꞌ bʌ majli tiꞌ pat i yum tsiꞌ tsʌnsayob. 14 Yaꞌ baꞌ 
tsaꞌ cꞌotiyob ti ñaxan tiꞌ tejchibal guerra, Jonatán yicꞌot i yaj 
cuch eꞌtijibʌl tsiꞌ tsʌnsayob cheꞌ bajcheꞌ juncꞌal winicob. Pam 
pujquem tsiꞌ cʌyʌyob jini chꞌujlelʌlob yaꞌ ti xajlelol. 15 Cheꞌ jini 
tsaꞌ cajiyob ti wen bʌqꞌuen pejtelel jini filisteojob yaꞌ baꞌ añob. 
Tsaꞌ tili i yujquel lum jaꞌel. Pejtelel winicob tsaꞌ toj sajtiyob i 
pusicꞌal.

16 Jini i yaj qꞌueloñelob Saúl añoꞌ bʌ ti Gabaa tiꞌ lumal 
Benjamín tsiꞌ qꞌueleyob tʌctʌcñayob jini winicob yaꞌ baꞌ woli 
yujquel lum. 17 Cheꞌ jini Saúl tsiꞌ sube i winicob yaꞌ ti Gabaa: 
Yom mi laꞌ wen qꞌuel mi an majch tsaꞌ loqꞌui ti lac tojlel, 
cheꞌen. Cheꞌ jini tsaꞌ cajiꞌ qꞌuelob, mach yaꞌic an Jonatán 
yicꞌot i winic muꞌ bʌ i chꞌʌmben majlel i yeꞌtijib chaꞌan guerra. 
18  Saúl tsiꞌ sube Ahías: Chꞌʌmʌ tilel jini Arca i chaꞌan bʌ lac 
Yum, cheꞌen. Come ti jim bʌ ora yaꞌan jini Arca tiꞌ tojlel jini 
israelob. 19 Cheꞌ bʌ woli to ti tꞌan Saúl yicꞌot jini motomaj, woliꞌ 
pꞌojlel juꞌucña bʌ tꞌan baꞌ woliyob ti wocol jini filisteojob. 

Juꞌucña tsiꞌ yubibeyob i tꞌan. Jini chaꞌan Saúl tsiꞌ sube jini 
motomaj: Tʌtsꞌʌ a cꞌʌb, cʌyʌx, cheꞌen. 20 Saúl tsiꞌ tempa pejtelel 
jini winicob yaꞌ bʌ añob. Tsiꞌ pʌyʌyob yaꞌ baqui woliyob ti 
guerra. Cheꞌ bʌ tsaꞌ caji i qꞌuelob, awilan woliꞌ jatsꞌob i bʌ ti 
espada jini filisteojob. Sojquemob i jol chaꞌan bʌqꞌuen. 21 Jini 
hebreojob tsaꞌ bʌ cʌjchiyob majlel chaꞌan jini filisteojob ti 
yambʌ ora chaꞌan miꞌ coltañob tiꞌ yeꞌtel, tsaꞌ tiliyob i coltan 
i piꞌʌlob israelob am bʌ tiꞌ wenta Saúl yicꞌot Jonatán. 22  Jini 
israelob tsaꞌ bʌ cʌn putsꞌiyob yaꞌ ti teꞌel i cꞌabaꞌ Efraín tsaꞌ 
tiliyob jaꞌel cheꞌ bʌ tsiꞌ yubiyob woliyobix ti putsꞌel jini 
filisteojob. Tsaꞌ cajiꞌ yajñesañob jaꞌel. 23  Cheꞌ jini lac Yum tsiꞌ 
wen colta jini israelob ti jim bʌ qꞌuin. Tsaꞌ cꞌʌlʌ cꞌotiyob ti 
guerra ti Betavén.

24 Pero pejtelel jini israelob tsiꞌ yubiyob wocol ti jini qꞌuin, 
come Saúl tsiꞌ wʌn subeyob: Majqui jach miꞌ cꞌux i bʌl i ñʌcꞌ 
cheꞌ anto qꞌuin, cheꞌ maxto anic tsaꞌ mʌjli lac chaꞌan ti guerra, 
mux i chojquel ti Dios jini winic, cheꞌen. Jini chaꞌan maꞌanic 
chuqui tsiꞌ wis cꞌuxuyob ti jini qꞌuin. 25 Tsaꞌ ñumiyob ti jumpejt 
teꞌel baꞌ wen cabʌl chab tiꞌ petol jini lum. 26  Pero maꞌanic 
majch tsaꞌ mejli i jap, come añob i bʌqꞌuen ame chojquicob ti 
Dios cheꞌ bajcheꞌ tsiꞌ yʌlʌ Saúl. 27 Pero maꞌanic ubibil i chaꞌan 
Jonatán chuqui tsiꞌ yʌlʌ i tat cheꞌ bʌ tsiꞌ tiqꞌuiyob. Tsiꞌ letsa i 
teꞌ chaꞌan miꞌ yʌchꞌesan yicꞌot i yaꞌlel chab. Cheꞌ jini tsiꞌ yotsa 
tiꞌ yej. Tsaꞌ caji ti chꞌejlꞌan. Tijicñayix pañimil tsiꞌ yubi. 28  Cheꞌ 
jini tsaꞌ tili winic i suben: Tsiꞌ yʌlʌ a tat tiꞌ tojlel pejtelel 
israelob chaꞌan mucꞌ abi i chojquel ti Dios majqui jach miꞌ cꞌux 
i bʌl i ñʌcꞌ, cheꞌen. Jini chaꞌan cꞌuñobix i pusicꞌal. Yomobix 
chʌmel ti wiꞌñal. 29 Jonatán tsiꞌ jacꞌʌ: Jini c tat woli jach i 
ticꞌlan winicob. Qꞌueleyon wʌle. Chaꞌ tijicñayix pañimil woli 
cubin chaꞌan ili tsꞌitaꞌ chab tsaꞌ bʌ c mʌcꞌʌ. 30 Utsꞌat tsaꞌic i laj 
cꞌuxuyob i bʌl ñʌcꞌʌl tsaꞌ bʌ i cʌyʌyob laj contrajob cheꞌ bʌ tsaꞌ 
putsꞌiyob. Cheꞌiqui ñumen tsaꞌ mejli lac jisan jini filisteojob, 
cheꞌen.

31 Anquese anto yom i pꞌʌtʌlel jini soldadojob israeloꞌ bʌ 
ti jim bʌ qꞌuin, pero wersa tsaꞌ mejli i jisañob filisteojob 
ti Micmas cꞌʌlʌl ti Ajalón. 32  Cheꞌ bʌ tsaꞌ bʌjli qꞌuin jini 
winicob tsaꞌ cajiꞌ chꞌʌmob i chubʌꞌanob i contrajob. Tsiꞌ 
chꞌʌmʌyob tiñʌmeꞌ tac, yicꞌot wacax, yicꞌot alʌ wacax. Tsaꞌ 
cajiꞌ tsʌnsañob chaꞌan miꞌ bʌcꞌ cꞌuxob yicꞌot i chꞌichꞌel. 33  Tsaꞌ 

tili winic i suben Saúl: Jini winicob woliꞌ chaꞌleñob mulil tiꞌ 
contra lac Yum. Woliꞌ cꞌuxob weꞌelʌl yicꞌot i chꞌichꞌel, cheꞌen. 
Saúl tsaꞌ caji i ticꞌ i winicob: Woli laꞌ chaꞌlen mulil. Laꞌla 
tsꞌʌlbeñon letsel ñuc tac bʌ xajlel wʌꞌi, cheꞌen. 34 Tsiꞌ yʌlʌ 
jaꞌel: Yom mi laꞌ puc laꞌ bʌ tiꞌ tojlel soldadojob. Subeñob ti 
pejtelelob, laꞌ i pʌyob tilel ñaꞌ wacax yicꞌot tiñʌmeꞌ. Wʌꞌ yom 
mi laꞌ tsʌnsan ilayi chaꞌan mi laꞌ cꞌux, pero mach yomic mi laꞌ 
cꞌux weꞌelʌl yicꞌot i chꞌichꞌel. Jiñʌch mulil tiꞌ contra lac Yum, 
cheꞌen. Cheꞌ jini ti jujuntiquilob tsaꞌ cajiꞌ pʌyob tilel i wacax 
ti jini acꞌʌlel. Yaꞌ tsiꞌ tsʌnsayob. 35 Saúl tsiꞌ melbe lac Yum 
jumpꞌejl pulʌntib. Jiñʌch ñaxan bʌ pulʌntib tsaꞌ bʌ i melbe lac 
Yum.

36 Saúl tsaꞌ cajiꞌ yʌl: Laꞌ lac chʌn ajñesan majlel jini 
filisteojob wʌle ti acꞌʌlel cꞌʌlʌl miꞌ sʌcꞌan chaꞌan mi lac laj 
jisañob, cheꞌen. Tsiꞌ jacꞌʌyob: Laꞌ ujtic cheꞌ bajcheꞌ maꞌ wʌl, 
cheꞌob. Pero tsiꞌ yʌlʌ jini motomaj: Laꞌix lac lʌcꞌtesan lac bʌ 
baꞌan Dios, cheꞌen. 37 Jini chaꞌan Saúl tsiꞌ cꞌajtibe Dios: ¿Yom 
ba mi cajñesan lojon jini filisteojob? ¿Muꞌ ba caj a wʌcꞌob tiꞌ 
cꞌʌb israelob? cheꞌen. Pero Dios maꞌanic tsiꞌ jacꞌbe i tꞌan ti jini 
qꞌuin. 38  Jini chaꞌan Saúl tsiꞌ yʌlʌ: Laꞌla pejtelel ñuc tac bʌ laꞌ 
weꞌtel ila ti tejclum chaꞌan mi lac wen qꞌuel majqui an i mul 
ti lac tojlel. 39 Isujm mic subeñetla come cuxul lac Yum tsaꞌ bʌ 
i colta israelob: Majqui an i mul, laꞌ chʌmic. Anquese mi jinic 
calobil Jonatán am bʌ i mul wersa miꞌ chʌmel, cheꞌen. Pero 
maꞌanic majqui tsiꞌ jacꞌbe. 40 Saúl tsiꞌ sube pejtelel israelob: 
Mux lac tꞌox lac bʌ. Yaꞌ yom mi laꞌ waꞌtʌl jatetla. Joñon yicꞌot 
calobil Jonatán wʌꞌ ti yambʌ junwejl, cheꞌen. Tsiꞌ jacꞌʌyob jini 
winicob: Cheꞌʌch yom cheꞌ bajcheꞌ wolaꞌ wʌl, cheꞌob. 41 Saúl 
tsiꞌ sube lac Yum: C Yum i Dioset israelob, yom maꞌ wen 
tsictesʌbeñon lojon majqui an i mul, cheꞌen. A wilan lac Yum 
tsiꞌ tsictesa: Jini yañoꞌ bʌ maꞌañobic i mul. Jatet Saúl yicꞌot a 
walobil Jonatán an ti laꞌ wenta jini mulil, cheꞌen. 42  Saúl tsiꞌ 
yʌlʌ: Quilala majqui an i mul, mi joñon o mi calobil Jonatán, 
cheꞌen. Awilan tsaꞌ tsictiyi añʌch i mul Jonatán.

43  Saúl tsiꞌ sube i yalobil: Subeñon chuqui tsaꞌ mele, cheꞌen. 
Jonatán tsiꞌ tsictesa i bʌ: Isujm, tsaꞌix c mula tsꞌitaꞌ jini chab. 
Tsa cotsa ti quej i niꞌ teꞌ chucbil bʌ c chaꞌan. Um baꞌ añon 
chaꞌan mic chʌmel, cheꞌen. 44 Saúl tsiꞌ jacꞌʌ: Wersa mi caj a 
chʌmel. Laꞌ i yʌqꞌueñon wocol Dios, mi maꞌanic mi cʌqꞌuet ti 

chʌmel, Jonatán, cheꞌen. 45 Pero jini soldadojob tsiꞌ subeyob 
Saúl: ¿Yom ba miꞌ chʌmel Jonatán? Jiñʌch tsaꞌ bʌ i colta 
israelob chaꞌan miꞌ mʌjlel lac chaꞌan. Isujm mic subeñet 
lojon, come cuxul lac Yum: Maꞌanic miꞌ cajel ti yajlel ti lum 
mi juntꞌujmic i tsutsel i jol, come lac Yum tsiꞌ wen colta. Jini 
chaꞌan tsiꞌ mʌlbe laj contrajob, cheꞌob. Cheꞌʌch tsiꞌ coltayob 
Jonatán pejtelel i piꞌʌlob chaꞌan maꞌanic miꞌ yʌjqꞌuel ti chʌmel. 
46 Jini chaꞌan Saúl tsiꞌ cʌyʌ i tsʌclen majlel jini filisteojob. Tsaꞌ 
laj sujtiyob majlel tiꞌ lumal jini filisteojob.

47 Cheꞌ wolix ti yumʌntel Saúl tiꞌ tojlel israelob, tsiꞌ chaꞌle 
guerra yicꞌot pejtelel i contrajob añoꞌ bʌ tiꞌ joytʌlel, jini 
moabob, jini amoñob, jini edomob, yicꞌot jini yumʌlob ti Soba, 
yicꞌot jini filisteojob. Baqui jach tsaꞌ majli Saúl tsaꞌ mʌjli i 
chaꞌan. 48  Tsiꞌ mele ñuc tac bʌ i yeꞌtel. Tsiꞌ mʌlbe jini amalecob. 
Tsiꞌ colta jini israelob. Tsiꞌ jisa i contrajob woli bʌ i ticꞌlañob.

49 I yalobilob Saúl jiñobʌch Jonatán, Isúi yicꞌot Malquisúa. 
An chaꞌtiquil i yixicꞌal jaꞌel, Merab jini chichʌl, yicꞌot Mical 
jini ijtsꞌiñʌl bʌ. 50 I yijñam Saúl jiñʌch Ahinoam (i yixicꞌal 
Ahimaas). Jini ñuc bʌ i yaj cʌnta soldado, jiñʌch Abner (i 
yalobil Ner, jini Ner i yumijel Saúl). 51 Jini Cis, i tat Saúl, yicꞌot 
Ner i tat Abner jiñobʌch i yalobilob Abiel. 52  Ti pejtelel i jabilel 
Saúl, tsiꞌ chʌn chaꞌle guerra tiꞌ tojlel filisteojob. Baqui jach tsaꞌ 
tajle pꞌʌtʌl bʌ winic chꞌejl bʌ i pusicꞌal, Saúl tsiꞌ pʌyʌ chaꞌan 
miꞌ yochel ti soldado.

Tsaꞌ chojqui Saúl chaꞌan tsiꞌ ñusa tꞌan

15  Samuel tsiꞌ sube Saúl: Lac Yum tsiꞌ chocoyon tilel 
chaꞌan mic waꞌchocoñet ti rey tiꞌ tojlel Israel. Jini 

chaꞌan yomix maꞌ wen ñichꞌtʌben i tꞌan lac Yum. 2  Lac 
Yum i Dios Panchan yicꞌot Pañimil woliꞌ yʌl: “Joñon mi caj 
cʌqꞌueñob wocol jini amalecob chaꞌan tsiꞌ ticꞌlayob israelob 
cheꞌ bʌ tsiꞌ mʌcbeyob i bijlel cheꞌ loqꞌuemobix ti Egipto. 3  Jini 
chaꞌan yomix maꞌ majlel a tsʌnsan jini amalecob. Jisan 
pejtelel chuqui añob i chaꞌan. Mach maꞌ wis pꞌuntañob mi 
winicob mi xꞌixicob, mi alʌlob anquese woliyob to ti chuꞌ, mi 
wacax, mi tiñʌmeꞌ, mi camello, mi burro. Laj jisañob”, cheꞌen.

4 Jini chaꞌan Saúl tsiꞌ tempa tilel winicob yaꞌ ti Telaim, 
lujuncꞌal mil soldadojob yicꞌot lujumpꞌejl mil winicob 
loqꞌuemoꞌ bʌ ti Judá. 5 Cheꞌ bʌ woliꞌ tilel Saúl ti colem tejclum 

i chaꞌan amalecob, tsiꞌ subeyob waꞌtʌl xqꞌuelojelob yaꞌ ti joctʌl. 
6 Tsiꞌ choco majlel winicob chaꞌan miꞌ subeñob jini ceneojob: 
Cucula ti loqꞌuel wʌꞌ baꞌañetla. Yom mi laꞌ tʌtsꞌ laꞌ bʌ baꞌan 
jini amalecob, ame jisʌntiquetla yicꞌotob. Com j coltañetla 
chaꞌan uts tsaꞌ laꞌ pʌsʌ laꞌ bʌ tiꞌ tojlel israelob cheꞌ bʌ tsaꞌ 
letsiyob loqꞌuel ti Egipto, cheꞌen Saúl. Jini chaꞌan tsiꞌ tʌtsꞌʌyob 
i bʌ jini ceneojob tiꞌ tojlel amalecob. 7 Saúl tsiꞌ jisa majlel 
amalecob cꞌʌlʌl ti Havila, cꞌʌlʌl ti Shur, am bʌ tiꞌ tojel Egipto 
baꞌ miꞌ pasel qꞌuin. 8  Saúl tsiꞌ chucu Agag i rey amalecob. 
Cuxul to tsiꞌ cʌchʌ. Tsiꞌ laj jisayob i contrajob, winicob yicꞌot 
xꞌixicob. 9 Pero maꞌanic tsiꞌ tsʌnsayob Agag yicꞌot jini wen tac 
bʌ tiñʌmeꞌ, yicꞌot jini utsꞌat tac jax bʌ wacax, yicꞌot pejtelel 
yan tac bʌ alʌcꞌʌl wen jujpꞌem tac bʌ. Tsiꞌ lotoyob. Maꞌanic tsiꞌ 
jisayob. Pero jini mach bʌ chꞌejlic tsiꞌ jisayob ti pejtelel.

10 Tsaꞌ cꞌoti i tꞌan lac Yum baꞌan Samuel: 11 Chꞌijiyem c 
pusicꞌal chaꞌan tsa cotsa ti rey jini Saúl, come tsaꞌix i tʌtsꞌʌ i 
bʌ tic tojlel. Maꞌanic woliꞌ jacꞌbeñon c tꞌan, cheꞌen. Tsiꞌ wen 
mele i pusicꞌal Samuel. Jumpꞌejl acꞌʌlel cꞌʌlʌl tsaꞌ sʌcꞌa tsiꞌ 
pejca lac Yum ti cꞌam bʌ tꞌan. Tsiꞌ chaꞌle uqꞌuel. 12  Wen seb 
tsaꞌ chꞌojyi Samuel chaꞌan miꞌ majlel i tajeꞌ Saúl. Jini winicob 
tsiꞌ subeyob: Tsaꞌix cꞌoti Saúl ti Carmel yaꞌ baꞌ tsiꞌ waꞌchoco 
jini waꞌal bʌ xajlel chaꞌan miꞌ yʌcꞌ i bʌ ti ñaꞌtʌntel. Tiꞌ wiꞌil 
tsiꞌ xoyo i bijlel. Tsaꞌ majli ti Gilgal, cheꞌob. 13  Samuel tsaꞌ 
majli baꞌan Saúl. Saúl tsiꞌ yʌlʌ: Laꞌ i yʌqꞌueñet lac Yum i 
yutslel i tꞌan. Joñon tsaꞌix c jacꞌbe i mandar lac Yum, cheꞌen. 
14 Pero Samuel tsiꞌ sube: ¿Chucoch woli cubiben i tꞌan jini 
tiñʌmeꞌ tac, yicꞌot i yuqꞌuel jini wacax? cheꞌen. 15 Saúl tsiꞌ 
jacꞌʌ: Jini winicob tsiꞌ chilbeyob jini amalecob. Tsiꞌ lotoyob 
jini utsꞌat tac bʌ alʌcꞌʌl chaꞌan miꞌ yʌqꞌueñob tsʌnsʌbil bʌ 
i majtan lac Yum Dios. Pejtelel jini yan tac bʌ tsaꞌix c laj 
jisa lojon, cheꞌen. 16  Samuel tsiꞌ sube Saúl: Pijtan to. Mi caj 
c subeñet chuqui tsiꞌ yʌlʌ lac Yum sajmʌl ti acꞌʌlel, cheꞌen. 
Saúl tsiꞌ jacꞌʌ: Subeñon, cheꞌen. 17 Samuel tsiꞌ yʌlʌ: Cheꞌ pecꞌ 
tsaꞌ qꞌuele a bʌ, ¿mach ba anic tsaꞌ ochiyet tiꞌ rey tiꞌ tojlel 
jini lajchʌnmojt israelob? Lac Yum tsiꞌ yajcayet chaꞌan maꞌ 
wochel tiꞌ rey Israel. 18  Cheꞌ bʌ tsiꞌ chocoyet majlel lac Yum, 
tsiꞌ wersa subeyet chaꞌan maꞌ jacꞌben i tꞌan. Tsiꞌ subeyet: 

“Yom maꞌ laj jisan jini xmulilob tiꞌ lumal Amalec jinto miꞌ 
laj chʌmelob jini amalecob”. 19 ¿Chucoch maꞌanic tsaꞌ jacꞌbe 

i tꞌan lac Yum? Tsaꞌ loto jini chubʌꞌañʌl. Cheꞌ jini tsaꞌix a 
chaꞌle ñuc bʌ mulil tiꞌ contra lac Yum, cheꞌen.

20 Saúl tsiꞌ jacꞌbe Samuel: Tsaꞌ cu c jacꞌbe i tꞌan lac Yum. Tsaꞌ 
majliyon yaꞌ baꞌ tsiꞌ subeyon c Yum. Cojach tsac pʌyʌ tilel 
Agag i rey jini amalecob. Pejtelel jini yañoꞌ bʌ tsac laj jisayob. 
21 Pero jini winicob tsiꞌ yajcayob pejtelel jujpꞌem tac bʌ tiñʌmeꞌ 
yicꞌot wacax muꞌ bʌ caj i wersa tsʌnsʌntel chaꞌan mi cʌqꞌuen 
lojon tsʌnsʌbil bʌ i majtan Dios wʌꞌ ti Gilgal, cheꞌen.

22  Samuel tsiꞌ yʌlʌ: ¿Tijicña ba miꞌ qꞌuel lac Yum jini pulbil bʌ 
i majtan yicꞌot tsʌnsʌbil bʌ i majtan cheꞌ maꞌanic wolaꞌ jacꞌben 
i tꞌan? Yom cu mi la cʌqꞌuen tsʌnsʌbil bʌ i majtan Dios. Pero 
ñumen yom mi lac jacꞌben i tꞌan. 23  Jini muꞌ bʌ i ñusʌben i 
tꞌan Dios lajalʌch i mul bajcheꞌ xwujt. Lajal i mul jini tsʌts bʌ 
i pusicꞌal bajcheꞌ jini muꞌ bʌ i chꞌujutesan diosteꞌ tac. Tsaꞌix a 
ñusʌbe i tꞌan lac Yum. Jini chaꞌan chojquemetix loqꞌuel ti a 
yumʌntel. Maꞌanix mi caj a chʌn ajñel ti rey, cheꞌen.

24 Saúl tsiꞌ sube Samuel: Isujm tsac taja c mul. Tsac ñusʌbe 
i tꞌan lac Yum yicꞌot a tꞌan chaꞌan mic tajben i yutslel i 
tꞌan winicob. Jini chaꞌan tsac jacꞌbeyob i tꞌan. 25 A wocolic 
ñusʌbeñon c mul. Mach a cʌyon. Laꞌ quicꞌot cheꞌ mic chaꞌ 
sujtel chaꞌan mic majlel c chꞌujutesan lac Yum, cheꞌen. 26  Pero 
Samuel tsiꞌ sube Saúl: Maꞌanic mic majlel a wicꞌot, come tsaꞌix 
a tsꞌaꞌle i tꞌan lac Yum. Jini chaꞌan lac Yum tsaꞌix i chilbeyet 
a yumʌntel tiꞌ tojlel Israel, cheꞌen. 27 Cheꞌ bʌ tsiꞌ sutqꞌui i bʌ 
Samuel, Saúl tsiꞌ chucu tiꞌ bujc Samuel. Tsiꞌ jetꞌ tsilbe i bujc. 
28  Samuel tsiꞌ sube: Lac Yum tsaꞌix i chilbeyet a yumʌntel ti 
Israel. Tsaꞌix i yʌqꞌue yambʌ winic ñumen wen bʌ bajcheꞌet. 
29 Jini Dios i ñuclel bʌ Israel mach yujilic lot. Maꞌanic miꞌ yʌn 
i tꞌan, come mach lajalic Dios bajcheꞌ winic muꞌ bʌ i chaꞌ wiꞌil 
qꞌuextan i tꞌan, cheꞌen.

30 Saúl tsiꞌ yʌlʌ: Isujm tsaꞌix c taja c mul, pero ti wocol 
tꞌan mij cꞌajtibeñet chaꞌan maꞌ qꞌuelon ti ñuc tiꞌ tojlel jini 
xñoxtacob ila tic tejclum yicꞌot tiꞌ tojlel israelob. Cheꞌ jini mi 
caj c chꞌujutesan a Yum Dios, cheꞌen. 31 Jini chaꞌan Samuel 
tsiꞌ piꞌle majlel. Saúl tsiꞌ chꞌujutesa lac Yum. 32  Samuel tsiꞌ 
yʌlʌ: Pʌybeñon tilel Agag i rey amalecob, cheꞌen. Cꞌunteꞌ tsaꞌ 
cꞌoti baꞌan Samuel jini Agag. Tijicña i wut cheꞌ bʌ tsiꞌ yʌlʌ: 
Melel, maꞌanix bʌqꞌuen. Tsaꞌix ñumi i yorajlel chʌmel, cheꞌen. 
33  Samuel tsiꞌ yʌlʌ: Cheꞌ bajcheꞌ tsaꞌ tsʌnsa winicob chaꞌan miꞌ 

sujtelob ti mebaꞌ i ñaꞌob, cheꞌ jaꞌel mic tsʌnsañet wʌle. Mebaꞌix 
mi caj i cʌytʌl a ñaꞌ, maꞌanix i yalobil, cheꞌen. Cheꞌ jini 
Samuel tsiꞌ bicꞌti tsepe Agag tiꞌ tojlel lac Yum yaꞌ ti Gilgal.

34 Tsaꞌ sujti Samuel yaꞌ ti Ramá. Saúl tsaꞌ majli ti Gabaa. 
35 Cꞌʌlʌl cheꞌ bʌ tsaꞌ chʌmi Samuel maꞌanix baꞌ ora tsiꞌ chʌn 
qꞌuele Saúl. Pero tsiꞌ chʌn mele i pusicꞌal chaꞌan i mul Saúl. 
Lac Yum tsiꞌ mele i pusicꞌal jaꞌel chaꞌan tsiꞌ lon otsa ti rey tiꞌ 
tojlel israelob.

Lac Yum tsiꞌ yajca David

16  Lac Yum tsiꞌ sube Samuel: ¿Jaypꞌejl to qꞌuin mi caj a 
chʌn mel a pusicꞌal chaꞌan Saúl, chaꞌan tsaꞌix c chilbe 

i yumʌntel tiꞌ tojlel israelob? Butꞌu a xulub ti aceite. Chꞌʌmʌ 
majlel a wicꞌot. Mi caj c choquet majlel baꞌan Isaí ti Belén, 
come tsaꞌix c yajca juntiquil i yalobil Isaí chaꞌan miꞌ yochel ti 
rey, cheꞌen. 2  Samuel tsiꞌ jacꞌʌ: ¿Bajcheꞌ mi mejlel c mel jini? Mi 
tsaꞌ caji i yubin Saúl cheꞌ yaꞌ añon, mi caj i tsʌnsañon, cheꞌen. 
Lac Yum tsiꞌ sube: Yom maꞌ pʌy majlel juncojt xchꞌoc wacax. 
Subeñob: “Tsaꞌ tili c tsʌnsʌben i majtan lac Yum”. Cheꞌʌch 
yom maꞌ subeñob. 3  Pʌyʌ majlel Isaí yaꞌ baꞌ maꞌ tsʌnsʌbeñon 
c majtan. Yaꞌi mi caj c pʌsbeñet chuqui mi caj a mel. Mux caj 
a mul ti aceite jini yajcʌbil bʌ c chaꞌan muꞌ bʌ caj c pʌsbeñet, 
cheꞌen lac Yum.

4 Cheꞌʌch tsiꞌ mele Samuel cheꞌ bajcheꞌ tsiꞌ sube lac Yum. Cheꞌ 
bʌ tsaꞌ cꞌoti ti Belén, jini xñoxob ti tejclum tsaꞌ loqꞌui i tajob, 
tsiltsilñayob ti bʌqꞌuen. Tsiꞌ yʌlʌyob: ¿Tsaꞌ ba tili a wʌqꞌueñon 
lojon i yutslel a tꞌan? cheꞌob. 5 Samuel tsiꞌ jacꞌʌ: Laꞌ ñʌchꞌlec 
laꞌ pusicꞌal. Tsaꞌ tili c tsʌnsʌben i majtan lac Yum. Yom mi laꞌ 
sʌqꞌuesan laꞌ bʌ chaꞌan temel mi la cʌqꞌuen i majtan lac Yum, 
cheꞌen. Samuel tsiꞌ sʌqꞌuesa Isaí jaꞌel yicꞌot i yalobilob. Tsiꞌ 
pʌyʌyob yaꞌ baqui yom i tsʌnsan majtañʌl.

6 Cheꞌ bʌ tsaꞌ tiliyob, Samuel tsiꞌ wen qꞌuele Eliab. Tsiꞌ ñaꞌta: 
Wʌꞌix waꞌal Eliab tiꞌ tojlel lac Yum. Jiñʌch i yajcʌbal lac 
Yum, lon cheꞌen. 7 Pero lac Yum tsiꞌ sube Samuel: Mach a lon 
qꞌuelben i wut yicꞌot i bʌcꞌtal jini winic, come tsaꞌix c ñusa. 
Maꞌanic mic chꞌʌm tic wenta anquese wen i tꞌojol jax, anquese 
wen chan. Joñon mach lajalic mij qꞌuel cheꞌ bajcheꞌ winicob. 
Cojach miꞌ qꞌuelbeñob i bʌ i wut pero joñon mij qꞌuelbeñob i 
pusicꞌal, cheꞌen. 8  Cheꞌ jini Isaí tsiꞌ pʌyʌ tilel Abinadab chaꞌan 

miꞌ ñumel tiꞌ tojlel Samuel, pero tsiꞌ yʌlʌ: Mach yajcʌbilic 
i chaꞌan lac Yum jaꞌel iliyi, cheꞌen. 9 Cheꞌ jini Isaí tsiꞌ choco 
ñumel Sama, pero tsiꞌ yʌlʌ: Mach yajcʌbilic i chaꞌan lac Yum 
iliyi, cheꞌen. 10 Isaí tsiꞌ choco ñumel wuctiquil i yalobilob tiꞌ 
tojlel Samuel. Pero Samuel tsiꞌ sube Isaí: Lac Yum maꞌanic 
tsiꞌ yajcayob, cheꞌen. 11 Samuel tsiꞌ cꞌajtibe Isaí: ¿Cojix ba a 
walobilob iliyi? cheꞌen. Isaí tsiꞌ jacꞌʌ: Anto yambʌ. Jiñʌch 
ijtsꞌiñʌl bʌ muꞌ bʌ i cʌntan tiñʌmeꞌ, cheꞌen. Jini chaꞌan 
Samuel tsiꞌ sube Isaí: Pʌyʌ tilel, come mach mejliconla ti 
buchtʌl jinto miꞌ tilel ilayi, cheꞌen. 12  Jini chaꞌan Isaí tsiꞌ pʌyʌ 
tilel jini ijtsꞌiñʌl bʌ. Chʌcwaxan i wut. Wen i tꞌojol i wut. Wen 
utsꞌat ti qꞌuelol. Lac Yum tsiꞌ yʌlʌ: Chꞌojyen ti ora. Waꞌchocon 
tiꞌ yeꞌtel come jiñʌch iliyi. 13  Samuel tsiꞌ chꞌʌmʌ jini xulub 
butꞌul bʌ ti aceite. Tsiꞌ bombe i jol tiꞌ tojlel i yʌscuñob. Ti jim 
bʌ ora jini Chꞌujul bʌ Espíritu i chaꞌan lac Yum tsaꞌ cꞌoti tiꞌ 
tojlel David. Samuel tsaꞌ chaꞌ sujti ti Ramá.

David miꞌ ñijcan música baꞌan Saúl
14 I yEspíritu lac Yum tsiꞌ tʌtsꞌʌ i bʌ baꞌan Saúl. Jini jontol bʌ 

espíritu chocbil bʌ tilel chaꞌan lac Yum tsaꞌ caji i ticꞌlan. 15 Jini 
xꞌeꞌtelob i chaꞌan Saúl tsiꞌ subeyob: Awilan wolix i ticꞌlañet 
jontol bʌ espíritu chocbil bʌ tilel chaꞌan Dios. 16 Subeñob jini 
xꞌeꞌtelob a chaꞌan, chaꞌan miꞌ sʌclañob juntiquil yujil bʌ i 
ñijcʌntel arpa. Cheꞌ wen chꞌijiyem a pusicꞌal chaꞌan jini jontol 
bʌ espíritu chocbil bʌ tilel i chaꞌan Dios, miꞌ caj ti lajmel a 
wocol cheꞌ miꞌ ñijcʌntel jini arpa, cheꞌob. 17 Jini chaꞌan Saúl 
tsiꞌ sube jini xꞌeꞌtelob i chaꞌan: Yom mi laꞌ sʌclan juntiquil wen 
yujil bʌ i ñijcʌntel arpa. Pʌyʌ tilel baꞌ añon, cheꞌen.

18  Juntiquil xꞌeꞌtel tsiꞌ yʌlʌ: Qꞌuelbilix c chaꞌan juntiquil i 
yalobil Isaí ti Belén, wen yujil bʌ i ñijcʌntel arpa. Cabʌlʌch 
i pusicꞌal. Wen chꞌejl jaꞌel. Lac Yum miꞌ coltan, cheꞌen. 19 Jini 
chaꞌan Saúl tsiꞌ choco majlel winicob chaꞌan miꞌ subeñob Isaí: 
Chocbeñon tilel David woli bʌ i cʌntan tiñʌmeꞌ, cheꞌen. 20 Isaí 
tsiꞌ pꞌʌtʌ ti juncojt burro cabʌl caxlan waj, yicꞌot jumpꞌejl 
pʌchi butꞌul bʌ tiꞌ yaꞌlel tsꞌusub, yicꞌot juncojt alʌ chivo. Tsiꞌ 
laj choco majlel tiꞌ wenta David i yalobil chaꞌan miꞌ yʌqꞌuen 
Saúl. 21 Jini chaꞌan David tsaꞌ tili baꞌan Saúl. Tsaꞌ cajiꞌ melben 
i yeꞌtel. Saúl tsiꞌ cꞌuxbi David. Tsiꞌ yʌqꞌue i yeꞌtel tiꞌ tojlel. 
22  Tsiꞌ choco majlel winic chaꞌan miꞌ suben Isaí: Awocolic 

mij cꞌajtibeñet, laꞌ to cʌlec David quicꞌot, come wolix i wen 
ñuqꞌuesʌbeñon c pusicꞌal, cheꞌen. 23  Baꞌ ora tsaꞌ tili i ticꞌlan 
Saúl jini jontol bʌ espíritu chocbil bʌ tilel ti Dios, David tsaꞌ 
caji i jatsꞌ jini arpa. Saúl tsaꞌ chaꞌ caji i yubin i tijicñʌyel yicꞌot 
i cꞌocꞌlel. Jini jontol bʌ espíritu tsiꞌ cʌyʌ i ticꞌlan.

David tsiꞌ tsʌnsa Goliat

17  Jini filisteojob tsaꞌ cajiꞌ tempañob i winicob yaꞌ ti 
Soco am bʌ ti Judá chaꞌan miꞌ chaꞌleñob guerra. Tsaꞌ 

jijliyob ti Efesdamim tiꞌ yojlil bij tiꞌ tojel Soco yicꞌot Azeca. 
2  Saúl yicꞌot pejtelel jini winicob ti Israel tsaꞌ cajiꞌ tempañob i 
bʌ jaꞌel. Tsaꞌ jijliyob ti joctʌl i cꞌabaꞌ Ela. Tsaꞌ cajiꞌ chajpañob i 
bʌ chaꞌan guerra tiꞌ contra filisteojob. 3  Yaꞌ añob jini filisteojob 
ti jumpꞌejl chan bʌ wits tiꞌ tojel i wut israelob. Muchꞌulob jini 
israelob ti yambʌ wits. Xinlʌpʌl jini joctʌl tiꞌ tojlelob.

4 Tsaꞌ tili ti waꞌtʌl ti joctʌl juntiquil colem bʌ winic, filisteo 
bʌ, i cꞌabaꞌ Goliat chꞌoyol bʌ ti Gat. Uxpꞌejl metro i chanlel 
jini winic. 5 Cꞌʌcbil tiꞌ jol i pixol melbil bʌ ti bronce. Laj melbil 
i bujc ti bronce. Joꞌcꞌal kilo i yalel i bujc. 6 Melbil ti bronce 
i wex. Qꞌuechel i chaꞌan i puñal melbil bʌ ti bronce. 7 Wen 
ñuc i teꞌel i lanza cheꞌ bajcheꞌ i teꞌel jalbal. Junlujumpꞌejl 
kilo i yalel i jol i lanza melbil bʌ ti tsucu taqꞌuin. Jini tsaꞌ bʌ 
i cuchbe i yeꞌtijib chaꞌan guerra tsaꞌ majli ti ñaxan tiꞌ tojel i 
wut. 8  Ñajt to tsaꞌ waꞌle. Tsaꞌ cajiꞌ pejcañob israelob ti cꞌam bʌ 
tꞌan: ¿Chucoch tsaꞌ laꞌ tempa tilel cabʌl soldadojob? Joñon mi 
caj c chaꞌlen leto tiꞌ wenta jini filisteojob. Yom mi laꞌ yajcan 
juntiquil chaꞌan miꞌ chaꞌlen leto ti laꞌ wenta. Cheꞌ jini mi caj 
laj contrajin lac bʌ. 9 Mi tsaꞌ mejli i chaꞌlen leto quicꞌot, mi 
tsaꞌ mʌjli i chaꞌan, cheꞌ jini mi caj cochel lojon ti laꞌ winic. 
Pero mi tsaꞌ mʌjli c chaꞌan, cheꞌ jini mi caj laꞌ yumañon lojon, 
mi caj laꞌ melbeñon lojon queꞌtel. 10 Quila to la mi chꞌejletla. 
Yom mi laꞌ chocbeñon tilel juntiquil chaꞌan miꞌ contrajiñon 
ti leto. Cheꞌ tsiꞌ yʌlʌ Goliat. 11 Saúl yicꞌot pejtelel israelob tsiꞌ 
yubibeyob i tꞌan. Tsaꞌ wen cajiyob ti bʌqꞌuen.

12  Mach yaꞌic an David i yalobil jini efrateo i cꞌabaꞌ Isaí 
chumul bʌ ti Belén ti Judá. An waxʌctiquil i yalobilob Isaí. 
Ñoxix Isaí cheꞌ woli ti yumʌntel Saúl. 13  Jini uxtiquil ascuñʌloꞌ 
bʌ i yalobil majlemobix yicꞌot Saúl ti guerra. Jiñobʌch Eliab, 
Abinadab yicꞌot Sama. 14 David jiñʌch ñoj ijtsꞌiñʌlix bʌ. Jini 

1 SAMUEL 16 ,  17

El Antiguo Testament en el ch'ol de Tumbalá  ©Liga Bíblica Internacional, 2011 



531

uxtiquil ascuñʌloꞌ bʌ tsiꞌ tsʌcleyob majlel Saúl ti guerra. 
15 Sujtemix David i cʌntan i tiñʌmeꞌ i tat yaꞌ ti Belén.

16  Awilan chaꞌcꞌal qꞌuin tsaꞌ loqꞌui baꞌan filisteojob jini 
colem bʌ winic. Lajal tsiꞌ mele ti jujumpꞌejl sʌcꞌajel yicꞌot ti 
jujumpꞌejl icꞌajel. 17 Isaí tsiꞌ sube David: Yomix maꞌ chꞌʌmbeñob 
majlel a wʌscuñob joꞌpꞌejl i chaꞌcꞌal kilo tiqꞌuesʌbil bʌ i wut 
jam yicꞌot lujunqꞌuejl caxlan waj. Chꞌʌmbeñob majlel ti ora yaꞌ 
baꞌ muchꞌquibilob soldadojob. 18  Wʌꞌan jaꞌel lujumpꞌejl queso 
melbil bʌ tiꞌ chuꞌ wacax. Yom maꞌ wʌqꞌuen i yum xquerrajob. 
Cucu qꞌuele bajcheꞌ añob a wʌscuñob chaꞌan maꞌ chaꞌ tilel a 
subeñon, cheꞌen.

19 Saúl yicꞌot i yʌscuñob David yicꞌot pejtelel jini soldadojob 
israeloꞌ bʌ yaꞌ añob ti joctʌl i cꞌabaꞌ Ela baꞌ woliꞌ chaꞌleñob 
guerra tiꞌ contra filisteojob. 20 Seb to tsaꞌ chꞌojyi David. Tsiꞌ 
cʌyʌ i tiñʌmeꞌ tiꞌ wenta juntiquil xcʌnta tiñʌmeꞌ. Tsiꞌ chajpa i 
cuch cheꞌ bajcheꞌ tsiꞌ sube Isaí. Tsaꞌ caji ti xʌmbal majlel. Tsaꞌ 
cꞌoti yaꞌ baꞌ muchꞌulob jini soldadojob cheꞌ wolix i loqꞌuelob ti 
guerra jini soldadojob. Tsiꞌ chaꞌleyob cꞌam bʌ tꞌan chaꞌan miꞌ 
chaꞌ tejchel guerra. 21 Cheꞌ jini tsaꞌ cajiꞌ chajpañob i bʌ israelob 
yicꞌot filisteojob chaꞌan guerra. Woliꞌ qꞌuelob i bʌ ti jujunwejl. 
22  David tsiꞌ cʌyʌ i cuch tiꞌ wenta jini woli bʌ i tempan i bʌl 
ñʌcꞌʌl. Ora tsaꞌ majli i qꞌuel yaꞌ baꞌ woliyob ti guerra. Tsaꞌ cꞌoti 
baꞌan i yʌscuñob chaꞌan miꞌ yʌqꞌueñob cortesía. 23  Cheꞌ yaꞌto 
woliyob ti tꞌan, tsaꞌ chaꞌ loqꞌui baꞌan i piꞌʌlob jini colem winic i 
cꞌabaꞌ Goliat chꞌoyol bʌ ti Gat. Cꞌam tsiꞌ chaꞌle tꞌan cheꞌ bajcheꞌ 
tsiꞌ mele ti ñaxan. David tsiꞌ yubibe i tꞌan.

24 Jini israelob cheꞌ bʌ tsiꞌ qꞌueleyob, tsaꞌ putsꞌiyob majlel 
chaꞌan bʌqꞌuen. 25 Tsiꞌ yʌlʌyob: ¿Mach ba anic tsaꞌ qꞌuele 
jini winic woli bʌ i tilel ilayi? Woliꞌ tilel chaꞌan miꞌ tsꞌaꞌlen 
israelob. Majqui jach miꞌ tsʌnsan jini winic mi caj i yʌqꞌuentel 
xchꞌoc bʌ i yalobil rey chaꞌan i yijñam. Tijicña mi caj i 
yajñelob i piꞌʌlob tiꞌ yotot i tat cheꞌ mach chʌn añobix tiꞌ 
wenta i yʌcꞌ servicio yicꞌot tojoñel, cheꞌob. 26  David tsaꞌ cajiꞌ 
cꞌajtiben jini yaꞌ bʌ añob: ¿Chuqui mi caj i yʌqꞌuentel jini 
winic muꞌ bʌ i mʌjlel i chaꞌan tiꞌ tojlel jini sajtem bʌ filisteo? 
¿Yom ba mi lac bʌcꞌñan ili winic woli bʌ i ticꞌlan Israel? 
¿Chuqui i yeꞌtel tiꞌ tojlel jini soldadojob i chaꞌan bʌ lac Yum? 
cheꞌen. 27 Jini winicob tsaꞌ chaꞌ cajiꞌ subeñob chuqui mi caj i 
yʌqꞌuentel jini winic muꞌ bʌ i mʌl.

28  Tsaꞌ wen michꞌa Eliab i yʌscun cheꞌ bʌ tsiꞌ yubibe i tꞌan 
David cheꞌ woliꞌ pejcan winicob. Tsaꞌ cajiꞌ yʌꞌlen: ¿Chucoch tsaꞌ 
tiliyet ilayi? ¿Majqui woliꞌ cʌntan jini chaꞌcojt uxcojt tiñʌmeꞌ? 
Cʌñʌl c chaꞌan bajcheꞌ an a pusicꞌal. A wom jach tilel a toꞌol 
ñusan qꞌuin. Jini chaꞌan tsaꞌ tili a qꞌuel guerra, cheꞌen. 29 David 
tsiꞌ jacꞌʌ: ¿Chuqui c mul? ¿Mach ba tꞌanic jach woliyon? cheꞌen. 
30 Tsiꞌ tʌtsꞌʌ i bʌ tiꞌ tojlel. Tsaꞌ majli baꞌan yambʌ winicob. 
Tsiꞌ chaꞌ cꞌajtibe jini jach bʌ tꞌan. Lajal tsiꞌ chaꞌ subeyob jini 
winicob cheꞌ bajcheꞌ ti ñaxan.

31 Tsaꞌ cajiꞌ yubin Saúl chuqui tsiꞌ yʌlʌ David. Cheꞌ jini tsiꞌ 
choco majlel winicob chaꞌan miꞌ pʌyob tilel David. 32  David 
tsiꞌ sube Saúl: Mach yomic miꞌ melob i pusicꞌal israelob mi 
juntiquilic chaꞌan i tꞌan Goliat. A winicon. Mic majlel joñon 
chaꞌan mic tajeꞌ ti guerra ili filisteo, cheꞌen. 33  Saúl tsiꞌ sube 
David: Maxto mejliquet ti majlel ti guerra yicꞌot jini filisteo, 
come chꞌitoñet jax to. Pero jini Goliat wen yujil guerra cꞌʌlʌl 
cheꞌ alob to, cheꞌen. 34 David tsiꞌ jacꞌbe Saúl: C yum, xcʌnta 
tiñʌmeꞌon i chaꞌan c tat. Cheꞌ bʌ tsaꞌ cꞌoti bajlum yicꞌot jini 
bʌteꞌel tsꞌiꞌ chaꞌan miꞌ cꞌux jini tiñʌmeꞌ, 35 ti ora jach tsa 
cajñesa. Tsac jatsꞌʌ. Tsac chaꞌ chilbe jini alʌ tiñʌmeꞌ. Cheꞌ bʌ 
tsiꞌ sutqꞌui i bʌ chaꞌan miꞌ cꞌuxon tsac chucbe i tsuctiꞌ. Tsac 
lowo. Tsac tsʌnsa. 36 Tsaꞌix c tsʌnsa bajlum tac yicꞌot bʌteꞌel 
tac. Lajal mi caj c tsʌnsan jini winic filisteo mach bʌ anic 
miꞌ ñop Dios. Come tsaꞌix i lon bʌcꞌtesa jini soldadojob i 
chaꞌan jini cuxul bʌ Dios. 37 Lac Yum tsiꞌ coltayon tiꞌ tojlel jini 
bajlum yicꞌot jini bʌteꞌel. Mi caj i coltañon jaꞌel tiꞌ tojlel ili 
filisteo. Cheꞌ tsiꞌ yʌlʌ David. Jini chaꞌan Saúl tsiꞌ sube: Cucu 
cheꞌ jini. Laꞌ majlic lac Yum a wicꞌot, cheꞌen. 38  Saúl tsaꞌ cajiꞌ 
pʌsben i bujc soldado muꞌ bʌ i lʌp ti guerra. Tsiꞌ cꞌʌcbe tiꞌ jol 
David i pixol melbil bʌ ti bronce. Tsiꞌ lʌpbe bujcʌl melbil 
bʌ ti tsucu taqꞌuin. 39 David tsiꞌ cʌchʌ jini machit tiꞌ pam i 
bujc. Tsaꞌ cajiꞌ ñop xʌmbal cheꞌ lʌpʌl i chaꞌan i pislel soldado 
come maxto anic ñopbil i chaꞌan. David tsaꞌ cajiꞌ suben Saúl: 
Mach mejlicon ti xʌmbal yicꞌot iliyi, come mach ñʌmʌlonic, 
cheꞌen. Jini chaꞌan David tsaꞌ caji chaꞌ joch ti pejtelel. 40 Tsiꞌ 
chaꞌ chꞌʌmʌ i barateꞌ. Tsiꞌ yajca joꞌpꞌejl xajlel yaꞌ tiꞌ tiꞌ paꞌ. Tsiꞌ 
yotsa jini xajlel tac tiꞌ sewal chim cheꞌ bajcheꞌ xcʌnta tiñʌmeꞌ. 
Chucul i chaꞌan jini pʌrʌntun, tsaꞌ caji ti xʌmbal majlel chaꞌan 
miꞌ taj jini filisteo.

41 Jini filisteo jaꞌel tsaꞌ caji ti xʌmbal tilel tiꞌ tojlel David. 
Ñaxan tsaꞌ tili jini muꞌ bʌ i cuchben i mʌctijib Goliat. 42  Jini 
filisteo tsiꞌ tꞌojtꞌo qꞌuele David cheꞌ woliꞌ tilel. Maꞌanic tsiꞌ pꞌisi 
ti wenta come alʌ chꞌiton jax to tsiꞌ qꞌuele. Chʌcwaxan i wut. 
Cheꞌ jaꞌel wen i tꞌojol jax. 43  Tsaꞌ cajiꞌ yʌꞌlen David: ¿Tsꞌiꞌon 
ba chaꞌan maꞌ tilel a tajon yicꞌot teꞌ? cheꞌen. Tsaꞌ cajiꞌ pꞌaj ti 
leco bʌ tꞌan tiꞌ cꞌabaꞌ i dios tac. 44 Tsiꞌ sube jaꞌel: Laꞌ ilayi. Mi 
caj cʌcꞌ a bʌcꞌtal chaꞌan miꞌ cꞌux xtaꞌjol yicꞌot bʌteꞌel, cheꞌen. 
45 David tsiꞌ jacꞌbe jini filisteo: Talet tij contra yicꞌot espada, 
yicꞌot lanza, yicꞌot puñal. Pero talon ti a contra yicꞌot i pꞌʌtʌlel 
i Yum Panchan yicꞌot Pañimil. Jiñʌch i Dios Israel woli bʌ a 
lon tsꞌaꞌlen. 46 C Yum lojon mi caj i yʌqꞌuet tij cꞌʌb. Mi caj c 
tsʌnsañet. Mi caj c setꞌ tꞌoj loqꞌuel a jol. Wʌle jach mi caj i tilel 
xtaꞌjol yicꞌot bʌteꞌel chaꞌan miꞌ cꞌuxbeñob i bʌcꞌtal filisteojob. 
Cheꞌ jini mi caj i ñaꞌtañob ti pejtelel tejclum wʌꞌan Dios yicꞌot 
Israel. 47 Pejtelel jini wʌꞌ bʌ tempʌbilob mi caj i ñaꞌtañob jaꞌel 
jiñʌch c Yum lojon muꞌ bʌ i coltañon. Jini guerra an tiꞌ wenta 
c Yum lojon. Mux caj i yʌqꞌuet tij cꞌʌb lojon. Cheꞌ tsiꞌ yʌlʌ 
David.

48  Tsaꞌ ujti i chajpan i bʌ jini filisteo. Tsaꞌ chaꞌ caji ti tilel i 
taj David. Ti ora David tsaꞌ majli i taj jini filisteo. 49 Tsiꞌ yotsa 
i cꞌʌb tiꞌ sewal chim chaꞌan miꞌ locꞌsan jini alʌ xajlel. Tsiꞌ julu. 
Tsaꞌ cꞌoti tiꞌ pam Goliat. Yaꞌ tsaꞌ wox cʌle jini xajlel. Tsaꞌ ñuc 
yajli jubel ti lum.

50 Cheꞌʌch tsaꞌ mʌjli i chaꞌan David. Tsiꞌ mʌlbe jini filisteo 
yicꞌot jach i pʌrʌntun. Tsiꞌ lowo anquese maꞌanic i yespada. 
Tsiꞌ tsʌnsa. 51 Ti ajñel tsaꞌ majli David baꞌan jini filisteo. 
Tsiꞌ jʌm botsꞌbe loqꞌuel i yespada tiꞌ yotot. Tsiꞌ setꞌ tꞌojbe 
i bicꞌ. Jini filisteojob cheꞌ bʌ tsiꞌ qꞌueleyob chʌmenix i 
yum, tsaꞌ laj putsꞌiyob. 52  Ti ora jini israelob yicꞌot i piꞌʌlob 
loqꞌuemoꞌ bʌ ti Judá tsaꞌ cajiꞌ yajñesañob majlel cꞌʌlʌl ti 
Ecrón. Cꞌam tsiꞌ chaꞌleyob oñel. Jini lojwemoꞌ bʌ filisteojob 
yicꞌot jini chʌmeñoꞌ bʌ tsaꞌ cʌleyob ti bij baꞌ tsaꞌ ñumiyob 
cꞌʌlʌl ti Saaraim cꞌʌlʌl ti Gat yicꞌot ti Ecrón. 53  Jini chaꞌan 
tsiꞌ sutqꞌuiyob i bʌ israelob. Tsaꞌ cajiꞌ chilbeñob pejtelel 
i chubʌꞌan tsaꞌ bʌ cʌle yaꞌ baꞌ tsaꞌ jijliyob jini filisteojob. 
54 David tsiꞌ chꞌʌmbe tilel i jol jini filisteo ti Jerusalén. Tsiꞌ 
yotsa ti jini pisil bʌ i yotot jini eꞌtijibʌl i chaꞌan Goliat yicꞌot 
i pislel.

55 Saúl tsiꞌ qꞌuele cheꞌ bʌ tsaꞌ majli David i taj jini filisteo. Tsiꞌ 
cꞌajtibe Abner jini ñuc bʌ i yeꞌtel tiꞌ tojlel soldadojob: ¿Majqui 
i tat jini chꞌiton? cheꞌen. Abner tsiꞌ jacꞌʌ: Ti isujm mic subeñet 
c rey, mach cujilic majqui i tat, cheꞌen. 56 Jini rey tsiꞌ yʌlʌ: 
Cꞌajtibeñob i piꞌʌlob majqui i tat, cheꞌen. 57 Cheꞌ sujtelix woli 
David, cheꞌ ujtel to i jisan jini filisteo, chucbebil i chaꞌan i jol 
jini filisteo. Abner tsiꞌ pʌyʌ tilel baꞌan Saúl. 58  Saúl tsiꞌ cꞌajtibe: 
Calobil, ¿majqui a tat? cheꞌen. David tsiꞌ jacꞌʌ: I yalobilon Isaí 
chumul bʌ ti Belén, cheꞌen.

David yicꞌot Jonatán

18  Jonatán i yalobil Saúl tsiꞌ yubibe i tꞌan David cheꞌ 
woliꞌ pejcan Saúl. Tsaꞌ cajiꞌ wen cꞌuxbin David cheꞌ 

bajcheꞌ tsiꞌ bajñel cꞌuxbi i bʌ. Junsujm jach tsaꞌ ajni i pusicꞌal 
Jonatán bajcheꞌ i pusicꞌal David. 2  Ti jini jach bʌ qꞌuin Saúl tsiꞌ 
sube cʌytʌl David tiꞌ yotot. Maꞌanix tsiꞌ yʌcꞌʌ ti sujtel tiꞌ yotot i 
tat. 3  Jonatán tsiꞌ waꞌchoco i tꞌan tiꞌ tojlel David chaꞌan cꞌux tsiꞌ 
yubi. 4 Tsiꞌ wel jocho i bujc. Tsiꞌ yʌqꞌue David yicꞌot yan tac bʌ 
i bujc, yicꞌot i yespada, yicꞌot i jalʌjb yicꞌot i cajchiñʌcꞌ. 5 David 
tsaꞌ majli baqui jach tsiꞌ sube Saúl. Pejtelel ora tsaꞌ mʌjli i 
chaꞌan. Jini chaꞌan Saúl tsiꞌ yʌqꞌue i yeꞌtel ti xcʌnta soldadojob. 
Pejtelel winicob utsꞌat tsiꞌ qꞌueleyob yicꞌot jaꞌel jini xꞌeꞌtelob i 
chaꞌan Saúl.

I tsʌytsʌyñʌyel i pusicꞌal Saúl tiꞌ tojlel David
6 Cheꞌ ujtemix i tsʌnsan jini filisteo, David tsaꞌ sujti yicꞌot 

soldadojob. Saúl woliꞌ majlel ti ñaxan. Jini xꞌixicob tsaꞌ tiliyob 
i taj, loqꞌuemoꞌ bʌ ti pejtelel jini tejclum ti Israel. Jini yujiloꞌ 
bʌ son tsaꞌ cajiꞌ ñijcañob música yicꞌot cꞌay yicꞌot ñuqui tijpꞌel 
tac. Tsaꞌ tili i tajob jini rey Saúl. 7 Cheꞌ bʌ woliyob ti son jini 
xꞌixicob, tsaꞌ cajiyob ti cꞌay. Tsiꞌ yʌlʌyob: Saúl tsiꞌ jisayob ti 
mil ti mil. David tsiꞌ jisayob ti pic ti pic, cheꞌob. 8  Tsaꞌ wen 
michꞌa Saúl cheꞌ bʌ tsiꞌ yubi. Tsaꞌ caji i yʌl tiꞌ pusicꞌal: Woliꞌ 
yʌqꞌueñob David ti pic ti pic tac, joñon cojach ti mil ti mil. 
Wʌle tsꞌitaꞌ jax yom chaꞌan miꞌ yochel ti rey. Cheꞌ tsiꞌ ñaꞌta. 
9-10 Cheꞌ ti yijcꞌʌlal tsaꞌ cꞌoti tiꞌ tojlel Saúl jini jontol bʌ espíritu 
chocbil bʌ tilel ti Dios. Cheꞌ jini Saúl tsaꞌ caji ti capa wotsꞌol 
bʌ tꞌan tiꞌ yotot. David tsaꞌ chaꞌ cajiꞌ ñijcan jini arpa cheꞌ 
bajcheꞌ ti yambʌ ora. Chucul i chaꞌan i lanza jini Saúl. 11 Tsiꞌ 

ñopo i tsꞌʌp jul ti lanza. Tsiꞌ yʌlʌ: Mi caj c tsꞌʌp jul David yaꞌ tiꞌ 
ñʌcꞌ tsꞌajc, cheꞌen. Pero maꞌanic tsaꞌ mejli. Chaꞌyajl tsiꞌ tʌtsꞌʌ i 
bʌ David. Tsaꞌ loqꞌui tiꞌ tojlel.

12  Saúl tsaꞌ cajiꞌ bʌcꞌñan David. Come tsiꞌ qꞌuele an lac 
Yum yicꞌot. Pero lac Yum tsaꞌix i cʌyʌ Saúl. 13  Cheꞌ jini Saúl 
tsiꞌ choco loqꞌuel David tiꞌ yotot. Tsiꞌ yotsa ti yumʌl tiꞌ tojlel 
lujuncꞌal i yuxbajcꞌ (1,000) soldadojob. Tsaꞌ caji ti cʌjñel ti 
cabʌl tejclum tac baqui jach tsaꞌ ñumi. 14 Tsaꞌ loqꞌui ti utsꞌat, 
come lac Yum an yicꞌot. 15 Saúl tsiꞌ qꞌuele wen xucꞌul woliꞌ mel 
i yeꞌtel. Jini chaꞌan ñumen tsiꞌ bʌcꞌña. 16 Pejtelel israelob yicꞌot 
jini añoꞌ bʌ ti Judá wen cꞌux tsaꞌ cajiꞌ yubiñob David, come 
ñaxan tsaꞌ majli tiꞌ tojel soldadojob cheꞌ bʌ tsiꞌ pʌyʌyob majlel 
ti guerra.

17 Saúl tsaꞌ cajiꞌ suben David: Wʌꞌan xchꞌoc bʌ calobil i cꞌabaꞌ 
Merab. Mi caj cʌqꞌueñet chaꞌan a wijñam. Chʌn chꞌejl yom 
maꞌ chaꞌlen guerra tic tojlel yicꞌot tiꞌ tojlel lac Yum, cheꞌen. 
Pero tsiꞌ lon ñaꞌta Saúl: Mach comic c tsʌnsan joñon. Laꞌ i 
tsʌnsañob jini filisteojob, cheꞌen. 18  David tsiꞌ sube: C rey, 
mach ñuconic. Mach cʌmbilic c tat ti pejtelel Israel chaꞌan 
mic ñijꞌalin jini rey, cheꞌen. 19 Pero cheꞌ i yorajlelix miꞌ sijintel 
jini Merab chaꞌan i yijñam David, maꞌanic tsiꞌ pʌyʌ David, 
come tsaꞌ aqꞌuenti yambʌ chaꞌan i yijñam. Tsiꞌ pʌyʌ Adriel jini 
chumul bʌ ti Meholat.

20 Pero Mical jini xchꞌoc bʌ i yalobil Saúl tsaꞌ cajiꞌ cꞌuxbin 
David. Cheꞌ bʌ tsiꞌ yubi Saúl, utsꞌat tsaꞌ cajiꞌ qꞌuel, come 
tsiꞌ ñaꞌta i yʌcꞌ ti chʌmel. 21 Tsiꞌ yʌlʌ: Mi caj cʌqꞌuen David 
calobil Mical. Chaꞌan tiꞌ caj Mical, mi caj i tsʌnsʌntel tiꞌ 
tojlel filisteojob, cheꞌen. Jini chaꞌan Saúl tsiꞌ sube David 
tiꞌ chaꞌyajlel: Wersa mi caj a wochel tic ñijꞌal, cheꞌen. 22  Jini 
chaꞌan Saúl tsiꞌ sube jini xꞌeꞌtelob i chaꞌan, chaꞌan miꞌ mucu 
pejcañob David. Tsiꞌ yʌlʌ: Subenla: “Cꞌux miꞌ yubiñet jini rey. 
Cꞌux mi cubiñet lojon jaꞌel. I yorajlelix maꞌ ñijꞌalin jini rey”. 
Cheꞌʌch yom mi laꞌ suben, cheꞌen Saúl. 23  Jini xꞌeꞌtelob i chaꞌan 
Saúl tsaꞌ majli i subeñob David jini tꞌan. Tsiꞌ jacꞌʌ: Woliyetla 
ti alas tꞌan. Mach ñuconic. Maꞌanic cabʌl c chubʌꞌan. ¿Yom 
ba mic ñijꞌalin jini rey? cheꞌen. 24 Jini xꞌeꞌtelob i chaꞌan Saúl 
tsaꞌ chaꞌ cꞌotiyob i suben bajcheꞌ tsiꞌ sube David. 25 Saúl tsiꞌ 
yʌlʌ: Chaꞌ suben David bajcheꞌ iliyi: “Mach abi yomic taqꞌuin 
jini rey. Yom jach abi maꞌ chꞌʌmben tilel joꞌcꞌal i pʌchʌlel jini 

filisteojob chaꞌan miꞌ qꞌuextʌbentelob i jontolil tiꞌ tojlel jini 
rey”. Cheꞌʌch yom mi laꞌ suben, cheꞌen Saúl. Pero woli jach i 
ñaꞌtan bajcheꞌ mi caj i yʌcꞌ ti chʌmel David tiꞌ cꞌʌb filisteojob. 
26  Jini xꞌeꞌtelob i chaꞌan Saúl tsiꞌ subeyob David bajcheꞌ tsiꞌ 
yʌlʌ Saúl. Utsꞌat tsiꞌ jacꞌʌ David chaꞌan miꞌ yochel tiꞌ ñijꞌal jini 
rey. 27 David tsaꞌ majli yicꞌot i winicob. Tsiꞌ tsʌnsa lujuncꞌal 
filisteojob. Tsꞌʌcʌl tsiꞌ chꞌʌmbeyob cꞌotel i pʌchʌlel chaꞌan 
miꞌ yʌqꞌuen jini rey chaꞌan miꞌ mejlel ti ochel tiꞌ ñijꞌal cheꞌ 
bajcheꞌ tsiꞌ sube Saúl. Jini chaꞌan Saúl tsiꞌ yʌqꞌue jini xchꞌoc 
bʌ i yalobil i cꞌabaꞌ Mical chaꞌan i yijñam. 28  Saúl tsiꞌ wen ñaꞌta 
an lac Yum yicꞌot David. Tsiꞌ qꞌuele jaꞌel wen cꞌux woliꞌ yubin 
David Mical, jini xchꞌoc bʌ i yalobil. 29 Jini chaꞌan tsaꞌ utsi 
caji ti bʌqꞌuen Saúl. Tsaꞌ cajiꞌ contrajin David cꞌʌlʌl jinto tsaꞌ 
chʌmi Saúl.

30 Ti jujunyajl cheꞌ bʌ tsaꞌ chaꞌ cajiyob ti tilel jini ñuc tacoꞌ bʌ 
filisteojob, tsaꞌ loqꞌui i tajob ti guerra David. Ñumen tsiꞌ mʌlʌ 
bajcheꞌ yañoꞌ bʌ capitán. Jini chaꞌan tsaꞌ wen caji ti cʌjñel 
cꞌʌlʌl ti ñajtʌl chaꞌan wen ñuc i yeꞌtel.

Saúl tsiꞌ ñaꞌta i tsʌnsan David

19  Saúl tsiꞌ sube Jonatán i yalobil yicꞌot pejtelel xꞌeꞌtelob 
i chaꞌan, chaꞌan miꞌ tsʌnsañob David. Pero maꞌanic tsiꞌ 

jacꞌʌ Jonatán come cꞌuxatax tsiꞌ yubi David. 2  Jonatán tsiꞌ sube: 
Yom i tsʌnsañet c tat. Jini chaꞌan yom maꞌ tsajin a bʌ. Pijtañon 
ijcꞌʌl ti sʌcꞌajel yaꞌ baꞌ maꞌ putsꞌel chaꞌan maꞌ muc a bʌ. 3  Yaꞌ 
talon quicꞌot c tat lʌcꞌʌl baꞌ añet ti jamil. Cheꞌ mic pejcan lojon 
c bʌ mi caj c ñaꞌtan chuqui mi caj i tumbeñet. Ti wiꞌil mic chaꞌ 
subeñet, cheꞌen. 4 Cheꞌ jini Jonatán tsaꞌ cajiꞌ suben i tat: Utsꞌat 
i pusicꞌal David. Mach yomic maꞌ ticꞌlan David jini xucꞌul bʌ a 
winic, come maꞌanic chuqui leco tsiꞌ melbeyet. Utsꞌat pejtelel 
chuqui woliꞌ mel. 5 Colelix i tsʌnsʌntel cheꞌ bʌ tsiꞌ tsʌnsa jini 
filisteojob. Lac Yum tsiꞌ cꞌʌñʌ chaꞌan miꞌ coltan jini israelob 
cheꞌ bajcheꞌ tsaꞌ qꞌuele jaꞌel. Tijicña a pusicꞌal tsaꞌ wubi. 
¿Chucoch cheꞌ jini mi caj a chaꞌlen ñuc bʌ mulil? cheꞌen. 6 Saúl 
tsiꞌ wen ñichꞌtʌbe i tꞌan Jonatán. Tsiꞌ yʌlʌ: Melel mic subeñet, 
come cuxul lac Yum, maꞌanic mi caj i tsʌnsʌntel David, cheꞌen. 
7 Cheꞌ jini Jonatán tsiꞌ pʌyʌ tilel David chaꞌan miꞌ chaꞌ suben 
pejtelel jini tꞌan. Tsiꞌ chaꞌ pʌyʌ majlel yaꞌ tiꞌ yotot i tat. David 
tsiꞌ chaꞌ melbe i yeꞌtel jini rey cheꞌ bajcheꞌ ti yambʌ ora.

8  Tsaꞌ chaꞌ caji guerra. David tsaꞌ loqꞌui majlel chaꞌan miꞌ 
contrajin jini filisteojob. Tsaꞌ mʌjli i chaꞌan. Cabʌl tsiꞌ jisayob 
jinto tsaꞌ laj putsꞌiyob. 9 Tsaꞌ chaꞌ cꞌoti tiꞌ tojlel Saúl jini jontol 
bʌ espíritu chocbil bʌ tilel chaꞌan lac Yum. Yaꞌ buchul Saúl 
tiꞌ yotot, chucbil i chaꞌan i lanza. David woliꞌ jatsꞌ jini arpa. 
10 Saúl tsiꞌ ñopo i sʌl jecꞌ David yaꞌ tiꞌ ñʌcꞌ tsꞌajc. Pero maꞌanic 
tsaꞌ mejli. David tsiꞌ tʌtsꞌʌ i bʌ. Cojach jini tsꞌajc tsiꞌ taja. Cheꞌ 
jini David tsaꞌ putsꞌi majlel.

11 Ti jini jach bʌ acꞌʌlel Saúl tsiꞌ choco majlel winicob tiꞌ 
yotot David chaꞌan miꞌ joy qꞌuelob chaꞌan miꞌ tsʌnsañob 
David cheꞌ ti sʌcꞌajel. Pero Mical i yijñam David tsiꞌ tsictesʌbe 
i ñoxiꞌal. Tsiꞌ sube: Mi maꞌanic maꞌ putsꞌel wʌle, ijcꞌʌl mux 
caj a tsʌnsʌntel, cheꞌen. 12  Jini chaꞌan Mical tsiꞌ colta David 
chaꞌan miꞌ loqꞌuel ti ventana. Tsiꞌ juꞌsa ti lazo. Cheꞌ jini 
tsaꞌ putsꞌi majlel. 13  Mical tsiꞌ chꞌʌmʌ i yejtal winic lajal bʌ i 
chanlel bajcheꞌ winic. Tsiꞌ ñolchoco yaꞌ tiꞌ wʌyib. Tsiꞌ yʌqꞌue 
i cꞌʌnjol melbil bʌ tiꞌ tsutsel chivo. Tsiꞌ moso ti pisil. 14 Saúl 
tsiꞌ choco majlel winicob tiꞌ yotot David chaꞌan miꞌ chucob. 
Pero i yijñam tsiꞌ yʌlʌ: Mach cꞌoqꞌuic, cheꞌen. 15 Saúl tsiꞌ chaꞌ 
choco majlel yambʌ winicob chaꞌan miꞌ wersa pʌyob tilel. Tsiꞌ 
subeyob: Pʌybeñonla tilel David tiꞌ wʌyib chaꞌan mic tsʌnsan, 
cheꞌen. 16 Cheꞌ bʌ tsaꞌ ochiyob jini soldadojob, tsiꞌ tajayob 
jini melbil bʌ i yejtal winic, cꞌʌcʌl i jol tiꞌ cꞌʌnjol melbil 
bʌ tiꞌ tsutsel chivo. 17 Jini chaꞌan Saúl tsiꞌ cꞌajtibe i yalobil 
Mical: ¿Chucoch tsaꞌ lotiyon? Tsaꞌix a wʌcꞌʌ ti colel j contra, 
cheꞌen. Mical tsiꞌ sube lot: Come tsiꞌ subeyon: “Mi maꞌanic maꞌ 
coltañon ti majlel, mi caj c tsʌnsañet”. Cheꞌ tsiꞌ subeyon David, 
cheꞌen Mical.

18  Cheꞌ jini tsaꞌ putsꞌi David. Tsaꞌ majli baꞌan Samuel yaꞌ ti 
Ramá. Tsiꞌ sube pejtelel chuqui tsiꞌ melbe Saúl. Jini chaꞌan 
tsaꞌ tem majliyob ti chumtʌl yaꞌ ti Naiot. 19 An majqui tsiꞌ sube 
Saúl: Yaꞌ chumul ti Naiot ti Ramá, cheꞌen. 20 Jini chaꞌan Saúl 
tsiꞌ choco majlel winicob chaꞌan miꞌ chucob tilel David. Pero 
yaꞌ tsaꞌ cajiꞌ qꞌuelob junmojt xꞌaltꞌañob woliyoꞌ bʌ ti altꞌan 
yicꞌot Samuel. Jini Espíritu i chaꞌan bʌ lac Yum tsaꞌ cꞌoti tiꞌ 
tojlel jini winicob. Tsaꞌ cajiꞌ chaꞌleñob altꞌan jaꞌel. 21 Cheꞌ bʌ tsiꞌ 
yubi Saúl, tsiꞌ chaꞌ choco majlel yambʌ winicob tiꞌ chaꞌyajlel. 
Lajal tsaꞌ cajiyob ti altꞌan jaꞌel. Tiꞌ yuxyajlel tsiꞌ choco majlel 
winicob. Pero lajal jach tsaꞌ chaꞌ ujti. 22  Jini chaꞌan tsaꞌ caji 

ti majlel Saúl jaꞌel yaꞌ ti Ramá. Cheꞌ bʌ tsaꞌ cꞌoti yaꞌ ti colem 
pozo am bʌ ti Secú, tsiꞌ cꞌajtibe winicob: ¿Baqui an Samuel 
yicꞌot David? cheꞌen. Tsiꞌ jacꞌʌyob: Yaꞌ añob ti Naiot ti Ramá, 
cheꞌob. 23  Cheꞌ bʌ tsaꞌ caji ti majlel Saúl yaꞌ ti Naiot ti Ramá, 
awilan jini Espíritu i chaꞌan bʌ lac Yum tsaꞌ cꞌoti tiꞌ tojlel Saúl 
jaꞌel. Tsaꞌ cajiꞌ chaꞌlen altꞌan jaꞌel cheꞌ woli ti xʌmbal majlel 
cꞌʌlʌl jinto tsaꞌ cꞌoti ti Naiot ti Ramá. 24 Tsiꞌ jocho i pislel. Tsiꞌ 
chaꞌle altꞌan tiꞌ tojlel Samuel. Pitsꞌil tsaꞌ ajni jumpꞌejl qꞌuin 
yicꞌot jumpꞌejl acꞌʌlel. Jini chaꞌan tsaꞌ caji i yʌlob jini winicob: 
¿Jim ba i piꞌʌl xꞌaltꞌañob jini Saúl? cheꞌob.

David yicꞌot Jonatán tsiꞌ wen cꞌuxbiyob i bʌ

20  Ti ajñel tsaꞌ loqꞌui David ti Naiot am bʌ ti Ramá. Tsaꞌ 
cꞌoti baꞌan Jonatán. Tsiꞌ sube: ¿Chuqui tsac mele? 

¿Chuqui c mul? ¿Chucoch yom i tsʌnsañon a tat? cheꞌen. 2  Tsiꞌ 
sube: Mach yomic. Maꞌanic mi caj a chʌmel. Jini c tat maꞌanic 
chuqui mi caj i mel cheꞌ maꞌanic miꞌ ñaxan subeñon. Mi ñuc 
mi chꞌoꞌchꞌoc mux c laj tsictesʌbeñet. Maꞌanic miꞌ mucbeñon 
c tat chuqui woliꞌ ñaꞌtan i mel. Melel mic subeñet, cheꞌen 
Jonatán. 3  Pero David tsiꞌ chaꞌ acꞌʌ i tꞌan: Wen yujil a tat cꞌux 
maꞌ wubiñon. Jini chaꞌan mi caj i yʌl: “Maꞌanic mi caj c suben 
Jonatán ame chꞌijiyemic i pusicꞌal mi caj i yubin”, cheꞌ mi caj 
i yʌl. Pero isujmʌch jini muꞌ bʌ c subeñet, come mic bʌcꞌñan 
lac Yum. Cujil bʌbʌqꞌuen mic chʌmel, cheꞌen. 4 Jonatán tsiꞌ 
sube David: Subeñon chuqui a wom mic melbeñet. Mucꞌʌch j 
coltañet, cheꞌen.

5 David tsiꞌ jacꞌbe: Ñaꞌtan cheꞌ jini, ijcꞌʌl jiñʌch tsijiꞌ bʌ uw. 
An c mul tiꞌ tojlel a tat cheꞌ maꞌanic mic buchtʌl yicꞌot cheꞌ i 
yorajlelix cꞌux waj. Mach talonic. Mi caj c muc c bʌ chaꞌpꞌejl 
qꞌuin ti mateꞌel. Chabi to mic tilel ti ochꞌajel qꞌuin. 6 Mi tsiꞌ 
ñaꞌtayon a tat, yom maꞌ suben: “Tsiꞌ cꞌajtibeyon ti wocol tꞌan 
David chaꞌan yom sujtel ti Belén tiꞌ yotot i tat, come yaꞌ woliꞌ 
tempañob i bʌ i piꞌʌlob chaꞌan miꞌ melob jini qꞌuin chaꞌan 
tsʌnsʌbil bʌ majtañʌl cheꞌ bajcheꞌ i tilel ti jujumpꞌejl jab”. 
Cheꞌʌch yom maꞌ suben. 7 Mi utsꞌat miꞌ yubin a tꞌan, utsꞌat 
añon tiꞌ tojlel cheꞌ jini. Pero mi tsaꞌ michꞌa, ñaꞌtan cheꞌ jini 
yomʌch i tsʌnsañon. 8  Yom xucꞌulet quicꞌot, come tsaꞌix lac laja 
lac tꞌan tiꞌ tojlel lac Yum. Mi an c mul, tsʌnsañon jatet. Mach 
wersajix maꞌ pʌyon majlel baꞌan a tat, cheꞌen. 9 Jonatán tsiꞌ 

sube: Maꞌanic a mul. Mi caj j coltañet. Mi tsa cubi woliꞌ ñaꞌtan 
jontolil ti a tojlel, mic bʌcꞌ tsictesʌbeñet, cheꞌen.

10 Cheꞌ jini David tsiꞌ sube Jonatán: ¿Bajcheꞌ mi caj a 
tsictesʌbeñon mi tsiꞌ jacꞌbeyet ti michꞌ bʌ tꞌan jini a tat? 
cheꞌen. 11 Jonatán tsiꞌ yʌlʌ: Conla ti jamil. Mux c subeñet, 
cheꞌen. Cheꞌ jini temel tsaꞌ majliyob ti jamil. 12  Jonatán tsiꞌ 
sube David: Testigojʌch lac Yum i Dios Israel. Ijcꞌʌl cheꞌ ti ili 
ora o mi chabi mi caj c pejcan c tat cheꞌ miꞌ cꞌajtibeñon baqui 
añet. Cheꞌ jini mi caj c chocbeñet tꞌan chaꞌan maꞌ ñaꞌtan. 13  Mi 
woliꞌ ñaꞌtan i ticꞌlañet c tat, mi caj c tsictesʌbeñet chaꞌan 
maꞌ putsꞌel tiꞌ ñʌchꞌtʌlel a pusicꞌal. Mi maꞌanic mic mel cheꞌ 
bajcheꞌ wolic subeñet, laꞌ c toj yicꞌot Dios. Laꞌ ajnic lac Yum 
a wicꞌot cheꞌ bajcheꞌ tsaꞌ ajni yicꞌot c tat. 14-15 Cheꞌ cuxulon to 
xucꞌul mi caj a pʌsbeñon i yutslel a pusicꞌal. Cheꞌ jaꞌel mi tsaꞌ 
chʌmiyon mi cajel a chʌn pꞌuntan c piꞌʌlob. Lac Yum mi caj 
i jisan a contrajob ila ti pañimil. Cheꞌ laj jisʌbilobix, mach 
a cʌy a pʌsbeñon lojon i yutslel a pusicꞌal. 16  Lac Yum mi caj 
i yʌqꞌueñet a toj a mul tiꞌ cꞌʌbob a contrajob mi maꞌanix maꞌ 
chʌn pꞌuntañon lojon, cheꞌen Jonatán. Cheꞌʌch tsiꞌ lajayob 
i tꞌan tiꞌ tojlel lac Yum Jonatán yicꞌot David. 17 Jonatán tsiꞌ 
cꞌajtibe David chaꞌan miꞌ chaꞌ acꞌ i tꞌan, come wen cꞌux tsiꞌ 
yubi. Lajal tsiꞌ cꞌuxbi cheꞌ bajcheꞌ tsiꞌ bajñel cꞌuxbi i bʌ.

18  Jonatán tsiꞌ sube: Ijcꞌʌl an tsijiꞌ bʌ uw. Mi cajel i ñaꞌtan 
Saúl majlemetix come jochol a buchlib. 19 Uxi yom maꞌ jubel 
tilel baqui tsaꞌ mujcu a bʌ ti yambʌ ora cheꞌ an a bʌqꞌuen 
tiꞌ tojlel c tat. Pijtañon lʌcꞌʌl yaꞌ baꞌ tsꞌʌlʌl xajlel. 20 Mi caj c 
choc majlel uxtsꞌijt i teꞌel jalʌjb yaꞌ ti a tꞌejl. Mi caj c mel cheꞌ 
bajcheꞌ wolic chajpan c bʌ chaꞌan julbʌl. 21 Mi caj c suben 
majlel jini chꞌiton chaꞌan miꞌ taj i teꞌel jalʌjb. Mi tsac sube: 

“Yaꞌan i teꞌel jalʌjb lʌcꞌʌl baꞌañet. Chꞌʌmʌ tilel”, mi choꞌon, 
yom maꞌ tilel cheꞌ jini, come maꞌanic bʌqꞌuen. Isujmʌch muꞌ 
bʌ c subeñet come mic bʌcꞌñan lac Yum. Maꞌanic a contrajintel 
cheꞌ jini. 22  Pero mi tsac sube jini chꞌiton: “Ñajt to an i teꞌel 
jalʌjb yaꞌ baꞌ waꞌalet”, mi choꞌon, cucux coltan a bʌ, cheꞌ jini, 
come lac Yum tsaꞌix i chocoyet majlel. 23  Chʌn ñaꞌtan lac tꞌan 
waꞌchocobil bʌ lac chaꞌan. Tsaꞌix i yubi lac Yum am bʌ ti lac 
tojlel ti pejtelel ora, cheꞌen Jonatán.

24 David tsiꞌ mucu i bʌ ti jamil. Cheꞌ bʌ tsaꞌ cꞌoti i yorajlel 
jini tsijiꞌ bʌ uw, tsaꞌ buchle jini rey ti cꞌux waj. 25 Yaꞌ buchul 

cheꞌ bajcheꞌ ti pejtelel ora tiꞌ buchlib lʌcꞌʌl ti tsꞌajc. Waꞌal 
Jonatán tiꞌ ñoj i tat. Yaꞌ buchul Abner tiꞌ tsꞌej Saúl. Jochol 
tsaꞌ cʌle i buchlib David. 26  Ti jim bʌ qꞌuin maꞌanic chuqui tsiꞌ 
yʌlʌ Saúl come tsiꞌ lon ñaꞌta an chuqui tsaꞌ ujti: Ticꞌʌl mach 
sʌqꞌuesʌbilic David. Isujm mach sʌqꞌuesʌbilic, lon cheꞌen 
tiꞌ pusicꞌal. 27 Pero cheꞌ tiꞌ yijcꞌʌlal jini tsijiꞌ bʌ uw, jochol tsaꞌ 
chaꞌ cʌle i buchlib David. Saúl tsiꞌ cꞌajtibe Jonatán i yalobil: 
¿Chucoch maꞌanic tilem ti cꞌux waj i yalobil Isaí? Sajmʌl yicꞌot 
acꞌbi maꞌanic tsiquil, cheꞌen.

28  Jonatán tsiꞌ jacꞌbe: David tsiꞌ cꞌajtibeyon ti wocol tꞌan 
chaꞌan yom majlel ti Belén. 29 Tsiꞌ subeyon: “A wocolic mic 
subeñet, laꞌ majlicon quicꞌot c piꞌʌlob tic tejclum. Come woliꞌ 
tsʌnsʌbeñob i majtan Dios. Wersa woliꞌ pʌyon majlel cʌscun. 
A wocolic com maꞌ chocon majlel c julaꞌtan c piꞌʌlob”, cheꞌen. 
Jini chaꞌan maꞌanic tsaꞌ tili ti buchtʌl wʌꞌ ti mesa tiꞌ tojlel rey, 
cheꞌen Jonatán.

30 Cheꞌ jini Saúl tsaꞌ michꞌle Jonatán. Tsiꞌ sube: Lajalet cheꞌ 
bajcheꞌ a ñaꞌ mach bʌ yujilic jacꞌol. Lajal maꞌ chanꞌesan a 
bʌ. ¿Mach ba cujilic tsaꞌ mele a bʌ ti amigo yicꞌot i yalobil 
Isaí? Mi caj a wubin quisin. Cheꞌ jaꞌel wolaꞌ wʌcꞌ ti quisin a 
ñaꞌ. Cujil bajcheꞌ mi caj i yujtel. 31 Cheꞌ cuxul to David ila ti 
pañimil maꞌanic mi caj a chaꞌlen yumʌntel. Mach xucꞌulic 
mi caj i yajñel a yumʌntel. Choco majlel winicob chaꞌan miꞌ 
pʌyob tilel baꞌ añon. Wersa miꞌ cajel ti chʌmel, cheꞌen Saúl. 
32  Jonatán tsiꞌ jacꞌbe: ¿Chucoch miꞌ cajel ti chʌmel? ¿Chuqui i 
mul? cheꞌen. 33  Saúl tsiꞌ choco juntsꞌijt lanza chaꞌan miꞌ tsʌnsan 
i yalobil. Cheꞌ jini tsiꞌ chꞌʌmbe isujm Jonatán melelʌch wolix 
i ñaꞌtan i tsʌnsan David. 34 Wen michꞌ tsaꞌ chꞌojyi ti mesa 
Jonatán. Maꞌanix tsaꞌ chʌn tili ti cꞌux waj tiꞌ yijcꞌʌlal jini tsijiꞌ 
bʌ uw. Chꞌijiyem i pusicꞌal chaꞌan tiꞌ caj David come jontol 
Saúl tiꞌ tojlel.

35 Cheꞌ ti yambʌ qꞌuin ti sʌcꞌajel tsaꞌ loqꞌui Jonatán ti jamil tiꞌ 
yorajlel cheꞌ bajcheꞌ tsiꞌ wʌn sube David. Tsaꞌ majli alʌ chꞌiton 
yicꞌot. 36 Jonatán tsiꞌ sube jini chꞌiton: Cucu ti ajñel. Sʌclan i 
teꞌel jini jalʌjb muꞌ bʌ caj c choc, cheꞌen. Cheꞌ woliꞌ ti ajñel 
jini chꞌiton, ñajt to tsiꞌ choco. Tsiꞌ ñusa jini chꞌiton. 37 Cheꞌ bʌ 
tsaꞌ cꞌoti jini chꞌiton yaꞌ baqui an i teꞌel jalʌjb tsaꞌ bʌ i choco 
Jonatán, Jonatán tsiꞌ sube ti cꞌam bʌ tꞌan: Mach yaꞌic an i teꞌel 
jalʌjb yaꞌ baꞌ waꞌalet. Ñajt to an, cheꞌen. 38  Tsiꞌ chaꞌ ota jini 

chꞌiton: Chaꞌlen ajñel. Seꞌñun. Mach yomic maꞌ waꞌtʌl, cheꞌen. 
Cheꞌ jini tsiꞌ tempa i teꞌel jalʌjb. Tsaꞌ tili i cʌyben i yum. 
39 Cojach Jonatán yicꞌot David tsiꞌ chꞌʌmbeyob isujm. Pero jini 
chꞌiton maꞌanic tsiꞌ ñaꞌta chuqui i yeꞌtel. 40 Jonatán tsiꞌ yʌqꞌue 
i jalʌjb jini chꞌiton. Tsiꞌ sube: Cucux, chꞌʌmʌ majlel yaꞌ ti 
tejclum, cheꞌen.

41 Cheꞌ majlemix jini chꞌiton, tsaꞌ loqꞌui David yaꞌ baꞌ mucul 
tiꞌ pat jini muchꞌul bʌ xajlel. Tsiꞌ pʌcchoco i bʌ uxyajl tiꞌ tojlel 
Jonatán. Tsiꞌ tsꞌujtsꞌuyob i bʌ. Tsiꞌ chaꞌleyob uqꞌuel. Jal tsaꞌ 
mejli i ticꞌ i bʌ ti uqꞌuel David. 42  Jonatán tsiꞌ sube: Cucu tiꞌ 
ñʌchꞌtʌlel a pusicꞌal. Come ti lac chaꞌticlel tsaꞌix la cʌcꞌʌ lac 
tꞌan tiꞌ cꞌabaꞌ lac Yum. Lac Yum mi caj i yajñel ti lac tojlel 
yicꞌot tiꞌ tojlel lac pꞌolbal, cheꞌen. Cheꞌ jini tsaꞌ majli David. 
Tsaꞌ sujti ti tejclum Jonatán.

Tsaꞌ putsꞌi loqꞌuel David baꞌan Saúl

21  Tsaꞌ majli David ti Nob yaꞌ baꞌan jini motomaj 
Ahimelec. Tsaꞌ toj sajti i pusicꞌal Ahimelec cheꞌ 

bʌ tsiꞌ taja. Tsiꞌ sube: ¿Chucoch wolaꞌ tilel ti a bajñelil? 
¿Chucoch maꞌanic majqui woliꞌ piꞌleñet tilel? cheꞌen jini 
motomaj Ahimelec. 2  David tsiꞌ jacꞌbe: Jini rey tsiꞌ yʌqꞌueyon 
tic wenta junchajp queꞌtel. Mach yomic i suben yambʌ 
winic jini queꞌtel woli bʌ i yʌqꞌueñon tic wenta. Jini chaꞌan 
woliꞌ chocon tilel. Jini chaꞌan tsac choco majlel c winicob. 
Tsac subeyob baqui yom mic chaꞌ tempan lojon c bʌ. 3  Wʌle, 
¿chuqui an a chaꞌan? Aqꞌueñon joꞌqꞌuejl caxlan waj mi an a 
chaꞌan, o mi ñumen an a chaꞌan, a wocolic, aqꞌueñon. Cheꞌ 
tsiꞌ yʌlʌ David. 4 Jini motomaj tsiꞌ jacꞌbe: Maꞌanic c chaꞌan 
jini caxlan waj muꞌ bʌ mejlel a cꞌux. Cojach jini chꞌujul 
bʌ caxlan waj i chaꞌan lac Yum. Mi mejlel cʌqꞌueñetla mi 
tsaꞌix i cʌntayob i bʌ a winicob tiꞌ tojlel i yijñamob, cheꞌen. 
5 David tsiꞌ jacꞌbe: Isujm, ñajt añob quijñam lojon tic tojlel 
lojon cheꞌ bajcheꞌ c tilel cheꞌ woliyon lojon ti xʌmbal. Sʌcon 
lojon. Chꞌujul c bʌcꞌtal lojon. Ñumen chꞌujul wʌle ti ili 
xʌmbal, cheꞌen. 6 Jini chaꞌan jini motomaj tsiꞌ yʌqꞌue jini 
chꞌujul bʌ caxlan waj, come maꞌanic yambʌ waj, jini jach 
muꞌ bʌ i pʌsbentel lac Yum. Ujtel to i tʌtsꞌob ili waj chaꞌan 
tsiꞌ yʌcꞌʌyob yambʌ waj ticʌw bʌ tiꞌ tojlel lac Yum. 7 Ti jim bʌ 
qꞌuin yaꞌ woliꞌ sʌqꞌuesan i bʌ tiꞌ tojlel lac Yum juntiquil i yaj 

eꞌtel Saúl chꞌoyol bʌ ti Edom, i cꞌabaꞌ Doeg. Jiñʌch ñaxan bʌ 
xcʌnta wacax i chaꞌan Saúl.

8  David tsiꞌ cꞌajtibe Ahimelec: ¿Mach ba anic a chaꞌan lanza 
mi espada? come wersa yom miꞌ yujtel ti ora i yeꞌtel jini rey. 
Jini chaꞌan maꞌanic tsaꞌ mejli c chꞌʌm tilel quespada yicꞌot 
yambʌ eꞌtijibʌl chaꞌan guerra, cheꞌen. 9 Jini motomaj tsiꞌ sube: 
Cojach i yespada jini Goliat jini filisteo tsaꞌ bʌ a tsʌnsa yaꞌ ti 
joctʌl ti Ela. Wʌꞌ pixbil c chaꞌan ti pisil tiꞌ pat i bujc motomaj. 
Mi a wom a chꞌʌm, chꞌʌmʌ, come maꞌanic yambʌ, cheꞌen. Tsiꞌ 
yʌlʌ David: Maꞌanic yambʌ lajal bajcheꞌ jini. Aqꞌueñon, cheꞌen.

10 Tsaꞌ putsꞌi David ti jim bʌ qꞌuin come tsiꞌ bʌcꞌña Saúl. Tsaꞌ 
majli baꞌan Aquis jini rey ti Gat. 11 I winicob Aquis tsiꞌ yʌlʌyob: 
¿Mach ba jinic David? Tsiꞌ chaꞌleyob cꞌay yicꞌot son cheꞌ bʌ tsiꞌ 
yʌlʌyob: “Saúl tsiꞌ lowo ti mil ti mil, pero David tsiꞌ lowo ti pic 
ti pic”, cheꞌob. Cheꞌ tsiꞌ yʌlʌyob jini winicob. 12  David tsiꞌ yʌcꞌʌ 
tiꞌ pusicꞌal jini tꞌan. Tsaꞌ ochi cabʌl i bʌqꞌuen tiꞌ tojlel Aquis 
jini rey ti Gat. 13  Tsiꞌ cuyu i bʌ cheꞌ bajcheꞌ sojquem i jol. Tsiꞌ 
mele cheꞌ bajcheꞌ sojquem bʌ winic tiꞌ tojlelob. Tsiꞌ lajchi tac i 
tiꞌ tac otot. Tsiꞌ poj locꞌsa tac i yaꞌlel i yej tiꞌ tsuctiꞌ. 14 Aquis tsiꞌ 
sube i winicob: Qꞌuelela ili winic. Sojquem i jol. ¿Chucoch tsaꞌ 
laꞌ pʌyʌ tilel ilayi? 15 ¿Mach ba añobic sojquemoꞌ bʌ i jol ti lac 
lumal? ¿Chucoch tsaꞌ laꞌ pʌybeyon tilel iliyi? ¿Yom ba miꞌ tilel 
ti chumtʌl ti lac lumal? cheꞌen Aquis.

22  Ti ora tsaꞌ loqꞌui ti putsꞌel David. Tsaꞌ majli baꞌan 
jini chꞌen i chaꞌan Adulam. Cheꞌ bʌ tsiꞌ ñaꞌtayob i 

tat yicꞌot i yʌscuñob, tsaꞌ tiliyob baqui an. 2  Tsaꞌ cꞌotiyob jaꞌel 
pejtelel jini chꞌijiyemoꞌ bʌ i pusicꞌal yicꞌot añoꞌ bʌ i bet, yicꞌot 
añoꞌ bʌ i wocol. David tsaꞌ ochi tiꞌ yumob. Tsiꞌ taja cheꞌ bajcheꞌ 
jumbajcꞌ i winicob.

3  David tsaꞌ loqꞌui ti Adulam. Tsaꞌ majli ti Mizpa am bʌ 
ti Moab. Tsiꞌ cꞌajtibe permiso jini rey ti Moab chaꞌan miꞌ 
yajñelob i ñaꞌ i tat yaꞌ tiꞌ lumal. Tsiꞌ sube: A wocolic laꞌ 
ajnicob a wicꞌot jinto mic ñaꞌtan bajcheꞌ mi cajel i coltañon 
Dios, cheꞌen. 4 Jini chaꞌan David tsiꞌ pʌyʌyob tilel. Tsiꞌ 
cʌyʌyob tiꞌ wenta jini rey ti Moab. Jal tsaꞌ ajniyob yaꞌi jinto 
tsaꞌ caji ti chumtʌl David baꞌ wen xucꞌul. 5 Pero jini xꞌaltꞌan 
Gad tsiꞌ sube David: Mach yomic maꞌ wajñel ti Mizpa. Cucu 
ti Judá, cheꞌen. Jini chaꞌan tsaꞌ majli ti chumtʌl ti teꞌel i 
cꞌabaꞌ Haret.

Saúl tsiꞌ tsʌnsa motomajob añoꞌ bʌ ti Nob
6 Tsiꞌ yubi Saúl yaꞌan David yicꞌot i winicob ti Judá. Yaꞌ 

buchul Saúl ti yebal cꞌolol teꞌ am bʌ ti bujtʌl ti Gabaa, 
chucul i chaꞌan i lanza tiꞌ cꞌʌb. Yaꞌ añob i winicob jaꞌel. 
7 Saúl tsiꞌ subeyob: Ubinla wʌle, jatetla benjamiñob. Mero c 
piꞌʌletla. ¿Muꞌ ba laꞌ lon ñaꞌtan mux caj laꞌ wʌqꞌuentel lum 
yicꞌot pʌcꞌʌbʌl cheꞌ mi laꞌ yuman i yalobil Isaí? ¿Muꞌ ba caj i 
yotsañetla ti ñuc bʌ eꞌtel tiꞌ tojlel jumpꞌejl mil yicꞌot tiꞌ tojlel 
joꞌcꞌal winicob? 8  Ti pejteletla an chuqui leco woli laꞌ ñaꞌtan. 
Woli laꞌ contrajiñon. Maꞌanic majch tsiꞌ subeyon cheꞌ bʌ tsiꞌ 
temeyob i tꞌan calobil yicꞌot i yalobil Isaí. Maꞌanic majch miꞌ 
pꞌuntañon come maꞌanic majch miꞌ subeñon chuqui woliꞌ mel 
calobil. Cujil tsiꞌ xiqꞌui c winic tij contra chaꞌan miꞌ chijtañon 
cheꞌ bajcheꞌ wʌle, cheꞌen Saúl. 9 Yaꞌ waꞌal Doeg jini chꞌoyol 
bʌ ti Edom yicꞌot yañoꞌ bʌ xꞌeꞌtelob i chaꞌan Saúl. Tsiꞌ sube: 
Joñon tsaj qꞌuele i yalobil Isaí yaꞌ ti Nob. Tsaꞌ cꞌoti yaꞌ baꞌan 
Ahimelec (i yalobil Ahitob). 10 Ahimelec tsiꞌ pejca lac Yum 
chaꞌan miꞌ coltan. Tsiꞌ yʌqꞌue caxlan waj. Tsiꞌ yʌqꞌue jaꞌel i 
yespada Goliat jini filisteo, cheꞌen.

11 Jini chaꞌan jini rey tsiꞌ choco majlel winicob chaꞌan miꞌ 
pʌyob Ahimelec (i yalobil Ahitob) yicꞌot pejtelel añoꞌ bʌ tiꞌ 
yotot, yicꞌot pejtelel motomajob añoꞌ bʌ ti Nob. Ti pejtelelob 
tsaꞌ tiliyob yaꞌ baꞌan jini rey. 12  Saúl tsiꞌ yʌlʌ: Ubin wʌle i 
yalobilet bʌ Ahitob, cheꞌen. Ahimelec tsiꞌ jacꞌbe: Um baꞌañon 
c yum, cheꞌen. 13  Cheꞌ jini Saúl tsiꞌ cꞌajtibe: ¿Chucoch woli a 
tem a tꞌan yicꞌot i yalobil Isaí chaꞌan maꞌ contrajiñon? Tsaꞌ 
wʌqꞌue waj yicꞌot espada. Tsaꞌ cꞌajtibe Dios chaꞌan miꞌ coltan. 
Cheꞌ jini tsaꞌ tejchi tij contra. Jini chaꞌan wolix i chijtañon 
wʌle, cheꞌen Saúl. 14 Ahimelec tsiꞌ jacꞌbe jini rey: Ti pejtelel 
a waj eꞌtelob, ¿am ba yambʌ xucꞌul bʌ cheꞌ bajcheꞌ David, a 
ñijꞌal? Jiñʌch capitán chaꞌan jini xcʌntayajob a chaꞌan. Wen 
cꞌuxbibil i chaꞌan pejtelel jini añoꞌ bʌ ti a wotot. 15 ¿Cojax to 
ba tsac pejcʌbe Dios chaꞌan miꞌ coltan? Maꞌanic. Mach a lon 
pʌcꞌon ti jontolil. Jini añoꞌ bʌ ti cotot jaꞌel maꞌañobic i mul. 
Maꞌanic tsac wis ñaꞌta lojon mi woliꞌ yujtel chuqui tac leco, 
cheꞌen Ahimelec. 16  Pero jini rey tsiꞌ sube: Ahimelec, wersa 
mi caj a chʌmel jatet yicꞌot pejtelel jini añoꞌ bʌ ti a wotot, 
cheꞌen. 17 Cheꞌ jini, jini rey tsiꞌ sube jini xcʌntayajob yaꞌ bʌ 

waꞌalob: Cucula tsʌnsanla pejtelel jini motomajob i chaꞌan lac 
Yum come ti pejtelelob miꞌ coltañob David. Ñaꞌtʌbilobʌch i 
chaꞌan an i mul David cheꞌ bʌ tsaꞌ putsꞌi majlel, pero maꞌanic 
tsiꞌ subeyoñob, cheꞌen. Pero i winicob jini rey maꞌanic tsiꞌ 
sʌtsꞌʌyob i cꞌʌb chaꞌan miꞌ tsʌnsañob jini motomajob i chaꞌan 
lac Yum. 18  Jini rey tsiꞌ sube Doeg: Jatet Doeg, tsʌnsan jini 
motomajob, cheꞌen. Doeg jini chꞌoyol bʌ ti Edom tsaꞌ majli 
i tsʌnsan jini motomajob. Ti jim bʌ ora tsiꞌ tsʌnsa joꞌtiquil 
i joꞌcꞌal (85) winicob, motomajob muꞌ bʌ i lʌpob jini bujcʌl 
melbil bʌ ti lino bʌ pisil. 19 Tsiꞌ yʌcꞌʌ ti jisʌntel Nob i tejclum 
jini motomaj. Tsiꞌ tsʌnsa ti espada pejtelel jini winicob yicꞌot 
xꞌixicob yicꞌot alʌlob yicꞌot jini woliyob to bʌ ti chuꞌ, yicꞌot 
wacax, yicꞌot burro, yicꞌot tiñʌmeꞌ.

20 Pero Abiatar, juntiquil i yalobil Ahimelec i yalobil bʌ 
Ahitob, tsaꞌ mejli ti putsꞌel majlel baꞌan David. 21 Abiatar tsiꞌ laj 
tsictesʌbe David. Tsiꞌ sube bajcheꞌ tsiꞌ tsʌnsa i motomajob lac 
Yum jini Saúl. 22  David tsiꞌ sube Abiatar: Chaꞌan tsiꞌ coltayoñob 
jini chaꞌan tsaꞌ laj tsʌnsʌntiyob jini añoꞌ bʌ tiꞌ yotot a tat. Ti 
jini qꞌuin cheꞌ bʌ tsaj qꞌuele yaꞌan Doeg jini chꞌoyol bʌ ti Edom 
tsac ñaꞌta mi caj i tsictesʌben Saúl. 23  Cʌlen quicꞌot. Mach a 
chaꞌlen bʌqꞌuen. Jini muꞌ bʌ i sʌclañon chaꞌan miꞌ tsʌnsañon 
woliꞌ sʌclañet jaꞌel. Pero utsꞌat añet cheꞌ maꞌ wajñel quicꞌot. 
Cheꞌ tsiꞌ yʌlʌ David.

Yaꞌan David tiꞌ tiquiñal pañimil

23  Jini filisteojob tsaꞌ cajiyob ti leto ti Keila. Tsiꞌ 
xujchꞌiyob trigo yaꞌ baꞌ miꞌ jajtsꞌel. 2  Cheꞌ bʌ tsiꞌ yubi 

David, tsiꞌ pejca lac Yum. Tsiꞌ yʌlʌ: ¿Yom ba mic majlel ti 
guerra yicꞌot filisteojob? cheꞌen. Lac Yum tsiꞌ jacꞌbe: Cucu, 
chaꞌlen guerra tiꞌ contra filisteojob. Coltan jini añoꞌ bʌ ti Keila, 
cheꞌen. 3  Pero jini añoꞌ bʌ yicꞌot David tsiꞌ subeyob: Mach 
yomic mi lac majlel ti Keila. Bʌbʌqꞌuen mi lac chʌmel wʌꞌ ti 
Judá. Ñumen wocol mi tsaꞌ majli laj contrajin jini filisteojob 
yaꞌ ti Keila, cheꞌob. 4 Jini chaꞌan David tsiꞌ chaꞌ cꞌajtibe lac 
Yum. Lac Yum tsiꞌ jacꞌbe: Juben majlel ti Keila. Joñon mi caj 
cʌcꞌ ti a cꞌʌb jini filisteojob, cheꞌen. 5 Jini chaꞌan tsaꞌ majli 
David yicꞌot pejtelel i winicob. Tsiꞌ chaꞌleyob guerra yicꞌot 
filisteojob ti Keila. Tsiꞌ laj chꞌʌmbeyob i wacax. Tsiꞌ wen 
jisayob. Cheꞌi David tsiꞌ colta jini añoꞌ bʌ ti Keila.

6 Abiatar i yalobil Ahimelec tsaꞌ putsꞌi tilel baꞌan David ti 
Keila. Tsiꞌ chꞌʌmʌ tilel jini bujcʌl chaꞌan motomaj. 7 Saúl tsiꞌ 
yubi yaꞌix majlem David ti Keila. Tsaꞌ cajiꞌ bajñel ñaꞌtan: Dios 
tsaꞌix i yʌqꞌueyon tij cꞌʌb, come tsaꞌix i bajñel ñupꞌu i bʌ ti jini 
tejclum am bʌ i puertajlel yicꞌot i ñejtꞌil tac, cheꞌen. 8  Saúl tsiꞌ 
tempa pejtelel jini soldadojob chaꞌan miꞌ majlelob ti guerra 
ti Keila chaꞌan miꞌ chucob David yicꞌot i winicob. 9 David tsiꞌ 
yubi woliꞌ tilel Saúl tiꞌ contra. Tsiꞌ sube Abiatar jini motomaj: 
Chꞌʌmʌ tilel jini bujcʌl, cheꞌen. 10 David tsiꞌ chaꞌle oración. Tsiꞌ 
yʌlʌ: C Yum i Dios Israel, a winicon. Tsaꞌix cubi yom tilel Saúl 
tiꞌ contra Keila chaꞌan miꞌ jisan, chaꞌan yom i jisañon lojon. 
11 ¿Chuqui mi caj i melob jini winicob ti Keila? ¿Muꞌ ba caj i 
yʌcꞌoñob tiꞌ cꞌʌb j contrajob? ¿Muꞌ ba caj i jubel tilel Saúl cheꞌ 
bajcheꞌ tsa cubi? C Yum i Dioset Israel, mic subeñet ti wocol 
tꞌan, tsictesʌbeñon, come a winicon, cheꞌen. Lac Yum tsiꞌ yʌlʌ: 
Muꞌcu caj i jubel Saúl, cheꞌen. 12  Tsiꞌ cꞌajtibe David: ¿Muꞌ ba 
cajel i yʌcꞌoñob quicꞌot c winicob tiꞌ cꞌʌb Saúl jini chumuloꞌ 
bʌ ti Keila? cheꞌen. Lac Yum tsiꞌ jacꞌʌ: Muꞌcu caj i yʌqꞌuetla, 
cheꞌen. 13  Jini chaꞌan David tsaꞌ loqꞌui ti Keila yicꞌot i winicob. 
Añob lujuncꞌal i chaꞌbajcꞌ (600) ti pejtelelob. Tsiꞌ chaꞌleyob 
xʌmbal baqui jach tsaꞌ mejliyob. Cheꞌ bʌ tsiꞌ ñaꞌta Saúl 
loqꞌuemix David ti Keila maꞌanix chuqui tsiꞌ mele. 14 David 
tsaꞌ ajni yaꞌ tiꞌ tiquiñal pañimil i cꞌabaꞌ Zif baꞌ wen mʌctʌbil ti 
xajlelol yaꞌ ti wits. Saúl tsiꞌ sʌcla David ti pejtelel qꞌuin. Pero 
Dios maꞌanic tsiꞌ yʌqꞌue tiꞌ cꞌʌb.

15 David tsaꞌ ajni ti Hores yaꞌ tiꞌ tiquiñal pañimil ti Zif come 
yujil woliꞌ sʌclan Saúl chaꞌan miꞌ tsʌnsan. 16  Tsaꞌ tili Jonatán i 
yalobil Saúl baꞌan David yaꞌ ti Hores. Tsiꞌ pꞌʌtꞌesa ti Dios. 17 Tsiꞌ 
sube: Mach a chaꞌlen bʌqꞌuen, come maꞌanic mi caj i tajet 
Saúl jini c tat. Jatet mi caj a wochel ti yumʌl tiꞌ tojlel Israel. 
Joñon mi caj cochel ti a waj coltaya. Jini c tat Saúl yujilix iliyi, 
cheꞌen. 18  Comol tsiꞌ yʌcꞌʌyob i tꞌan tiꞌ tojlel lac Yum. Jonatán 
tsaꞌ majli tiꞌ yotot. David tsaꞌ cʌle yaꞌ ti Hores.

19 Cheꞌ yaꞌan Saúl ti Gabaa, jini añoꞌ bʌ ti Zif tsiꞌ subeyob: 
Ubibil c chaꞌan lojon chaꞌ wʌꞌix an David ti lac lum. Yaꞌ mucul 
ti xajlelol tac ti Hores. An ti bujtʌl i cꞌabaꞌ Haquila am bʌ tiꞌ 
tojel i tiquiñal pañimil yaꞌ ti sur. 20 Jini chaꞌan mi a wom jubel 
majlel ti ora, c rey, mi caj cʌcꞌ David ti a cꞌʌb, cheꞌob. 21 Saúl 
tsiꞌ yʌlʌ: Laꞌ i yʌqꞌueñetla i tijicñʌyel laꞌ pusicꞌal lac Yum come 

tsaꞌix laꞌ pꞌuntayon. 22  Cucula ti ñaxan. Wen qꞌuelela jini lum 
baꞌ mucul. Pejcanla jini tsaꞌ bʌ i qꞌuele, come cujil wen pꞌipꞌ 
jini David. Miꞌ wen cʌntan i bʌ. 23  Wen tsajinla. Yom mi laꞌ 
wen cʌn jini chꞌen baꞌ miꞌ muc i bʌ. Chaꞌ sujtenla tilel chaꞌan 
mi laꞌ subeñon baqui mero mucul. Cheꞌ jini muqꞌuix c majlel 
laꞌ wicꞌot. Mi wʌꞌto an ti ili pañimil David, mi cajel c sʌclan ti 
pejtelel xchumtʌl tac ti Judá. Cheꞌ tsiꞌ yʌlʌ Saúl.

24 Ñaxan tsaꞌ majliyob ti Zif i winicob Saúl. David yicꞌot 
i winicob yaꞌ añob ti joctʌl i cꞌabaꞌ Maón yaꞌ ti Arabá ti 
sur. 25 Tsaꞌ majli Saúl yicꞌot i winicob chaꞌan miꞌ sʌclan. Tsaꞌ 
tsictesʌbenti David. Jini chaꞌan tsiꞌ mujcu i bʌ baꞌan colem 
xajlel tac. Tsaꞌ cʌle yaꞌ ti joctʌl i cꞌabaꞌ Maón. Cheꞌ bʌ tsiꞌ yubi 
Saúl, tsiꞌ tsajca majlel David yaꞌ ti joctʌl Maón. 26  Saúl woliꞌ 
majlel ti junwejl jini wits. Jixcu David yicꞌot i winicob, yaꞌ 
añob ti yambʌ junwejl. David yicꞌot i winicob tsiꞌ chaꞌleyob 
wersa chaꞌan miꞌ putsꞌtañob Saúl. Pero Saúl yicꞌot i winicob 
tsiꞌ joy mʌctayob chaꞌan miꞌ chucob. 27 Ti jim bʌ ora tsaꞌ tili 
juntiquil suboñel baꞌan Saúl. Tsiꞌ sube: Laꞌ ti ora come tsaꞌix 
ochiyob filisteojob ti lac lumal, cheꞌen. 28  Saúl tsiꞌ cʌyʌ i sajcan 
David. Tsaꞌ majli i contrajin jini filisteojob. Jini chaꞌan tsiꞌ 
yotsʌbeyob i cꞌabaꞌ jini xajlel tsaꞌ bʌ i mʌctayob: Tꞌoxoñib. 
29 David tsiꞌ cʌyʌ jini joctʌl, tsaꞌ letsi majlel. Tsaꞌ caji ti jijlel yaꞌ 
ti chꞌen tac baꞌ wen mʌctʌbil yaꞌ ti Engadi.

David maꞌanic tsiꞌ tsʌnsa Saúl ti Engadi

24  Saúl tsiꞌ cʌyʌ i yajñesan jini filisteojob. Tsaꞌ subenti: 
Yaꞌ mucul David tiꞌ tiquiñal pañimil i cꞌabaꞌ Engadi. 

2  Tsiꞌ pʌyʌ majlel uxpꞌejl mil winicob yajcʌbiloꞌ bʌ ti Israel. Tsaꞌ 
majli i sʌclañob David yicꞌot i winicob yaꞌ baꞌan xajlelol i cꞌabaꞌ 
Mateꞌ Chivo yaꞌ tiꞌ tojel i pasibal qꞌuin. 3  Cheꞌ woli ti xʌmbal 
majlel, Saúl tsaꞌ cꞌoti baꞌ an corral chaꞌan tiñʌmeꞌ. Yaꞌan tam 
bʌ chꞌen baꞌ tsaꞌ ochi chaꞌan miꞌ majlel ti wutstʌl. Yaꞌ mucul 
David tiꞌ mal jini chꞌen yicꞌot i winicob. 4 I winicob David tsiꞌ 
subeyob: Tsaꞌix cꞌoti i yorajlel. Lac Yum wolix i yʌcꞌ a contra 
ti a cꞌʌb chaꞌan maꞌ melben bajcheꞌ jach a wom, cheꞌen. Ti 
mucul jach tsaꞌ majli David baꞌ wutsul Saúl. Tsiꞌ cꞌunteꞌ tsepbe 
junxujtꞌ i tiꞌ i bujc Saúl. 5 Cheꞌ bʌ tsaꞌ ujti i tsep, tsaꞌ cajiꞌ mel i 
pusicꞌal chaꞌan tsiꞌ tsepbe jini junxujtꞌ i bujc Saúl. 6 Tsiꞌ sube i 
winicob: Mach yomic Dios. Maꞌanic chuqui mi caj c tumben c 

yum, come yajcʌbilʌch ti lac Yum. Mach yomic mic wis ticꞌlan 
come lac Yum tsiꞌ waꞌchoco tiꞌ yeꞌtel, cheꞌen. 7 Cheꞌ jini David 
tsiꞌ mʌcta i winicob chaꞌan maꞌanic miꞌ techob i bʌ tiꞌ contra 
Saúl. Tsaꞌ chꞌojyi Saúl. Tsaꞌ loqꞌui ti chꞌen. Tsaꞌ majli tiꞌ bijlel.

8  Cheꞌ jini David tsaꞌ loqꞌui jaꞌel yaꞌ ti chꞌen. Tsiꞌ chaꞌle oñel 
tiꞌ pat Saúl: C yum rey, cheꞌen. Saúl tsiꞌ sutqꞌui i bʌ chaꞌan 
miꞌ qꞌuel. David tsiꞌ cꞌuchchoco i bʌ ti lum. 9 David tsiꞌ sube: 
¿Chucoch maꞌ ñop cheꞌ miꞌ lon subob a winicob an i mul David 
ti a tojlel? Maꞌanic wolij contrajiñet. 10 Qꞌuele bajcheꞌ lac Yum 
tsiꞌ yʌcꞌʌyet tij cꞌʌb yaꞌ ti chꞌen. C winicob tsiꞌ xiqꞌuiyon chaꞌan 
mic tsʌnsañet. Pero tsac pꞌuntayet. Tsa cʌlʌ: Mach mejlic c 
ticꞌlan c yum come yajcʌbilʌch i chaꞌan lac Yum, choꞌon. 11 C 
tat, qꞌuele i xujtꞌil a bujc. Cheꞌ bʌ tsac tsepbe i xujtꞌil a bujc, 
¿chucoch maꞌanic tsac tsʌnsayet? Ñaꞌtan cheꞌ jini, maꞌanic c 
jontolil. Maꞌanic tsac chaꞌle mulil ti a tojlel. ¿Chucoch woli a 
sʌclañon chaꞌan maꞌ chilbeñon j cuxtʌlel? 12  Laꞌ i melonla lac 
Yum. Laꞌ i qꞌuextʌbeñet a mul. Pero joñon maꞌanic mi caj c 
ticꞌlañet. 13  Cheꞌ bajcheꞌ tsiꞌ yʌlʌyob wajali lac ñojteꞌelob: “Tiꞌ 
tojlel xjontolil miꞌ tejchel jontolil”, cheꞌob. Jini chaꞌan mach 
muqꞌuic c ticꞌlañet. 14 Reyet ti Israel. ¿Majqui wolaꞌ contrajin? 
¿Majqui wolaꞌ wajñesan? ¿Mach ba joñonic? ¿Chʌmen tsꞌiꞌon 
ba? ¿Chꞌʌcon ba? 15 Jini chaꞌan, laꞌ i melonla lac Yum come 
jiñʌch Xmeloñel. Laꞌ i wen qꞌuelon. Laꞌ i coltañon. Laꞌ i yʌcꞌon 
ti colel ti a cꞌʌb. Come wen yujil toj bʌ meloñel. Cheꞌ tsiꞌ yʌlʌ 
David.

16  Cheꞌ bʌ tsaꞌ ujti ti tꞌan David, Saúl tsiꞌ yʌlʌ: ¿Jim ba a 
tꞌan calobil David? cheꞌen. Tsaꞌ caji ti uqꞌuel. 17 Saúl tsiꞌ yʌlʌ: 
Ñumen tojet calobil cheꞌ bajcheꞌ joñon. Tsaꞌix a pʌsbeyon 
a wutslel. Pero jontol tsac pʌsʌ c bʌ ti a tojlel. 18  Tsaꞌix a 
pꞌuntayon tiꞌ yutslel a pusicꞌal. Come lac Yum tsiꞌ yʌcꞌʌyon 
ti a cꞌʌb. Isujm, maꞌanic tsaꞌ tsʌnsayon. 19 Cujil maꞌanic wolaꞌ 
contrajiñon, come mach cheꞌic mi lac melben laj contrajob 
cheꞌ mi lac tajob cheꞌ mach yʌxʌlic i yo. ¿Muꞌ ba la cʌcꞌob ti 
colel ti laj cꞌʌb? Jini chaꞌan, laꞌ i wen pʌsbeñet i yutslel lac 
Yum chaꞌan tsaꞌ pꞌuntayon. 20 Cujil mi caj a wochel ti yumʌl. 
Pejtelel israelob mi caj i tajob i wenlel ti a yumʌntel. 21 Jini 
chaꞌan com maꞌ wʌcꞌ a tꞌan tiꞌ tojlel lac Yum chaꞌan maꞌanic 
maꞌ choc loqꞌuel calobilob cheꞌ yumʌletix, ame junyajlel 
jisʌntic j cꞌabaꞌ, cheꞌen Saúl. 22  David tsiꞌ yʌqꞌue i tꞌan. Cheꞌ jini 

tsaꞌ sujti Saúl, pero tsaꞌ chaꞌ majli David yicꞌot i winicob yaꞌ ti 
chꞌen baꞌ wen mʌcbilob.

David yicꞌot Abigail

25  Tsaꞌ chʌmi Samuel. Tsiꞌ tempayob i bʌ pejtelel 
israelob. Tsiꞌ yucꞌtayob. Tsiꞌ mucuyob yaꞌ baꞌan i yotot 

ti Ramá. David tsaꞌ majli tiꞌ tiquiñal pañimil i cꞌabaꞌ Parán. 
2  Yaꞌan wen chumul bʌ winic ti Maón. An i chaꞌan ñuc bʌ i 
lum yaꞌ ti Carmel. Cabʌl i chubʌꞌan. An i chaꞌan uxpꞌejl mil 
tiñʌmeꞌ yicꞌot jumpꞌejl mil chivo. Woliꞌ setꞌben loqꞌuel i tsutsel 
i tiñʌmeꞌ yaꞌ ti Carmel. 3  I cꞌabaꞌ jini winic jiñʌch Nabal. I 
cꞌabaꞌ i yijñam jiñʌch Abigail. Jini xꞌixic wen an i ñaꞌtʌbal. 
Cheꞌ jaꞌel wen i tꞌojol jax. Pero jini winic tsʌts i pusicꞌal. Jontol 
jaꞌel. I pꞌolbalʌch Caleb. 4 David tsiꞌ yubi woliꞌ setꞌben i tsutsel 
i tiñʌmeꞌ Nabal. 5 Tsiꞌ choco majlel lujuntiquil i winicob. Tsiꞌ 
sube xꞌeꞌtelob i chaꞌan: Letsenla majlel ti Carmel. Cheꞌ mi 
laꞌ cꞌotel baꞌan Nabal, aqꞌuenla cortesía tij cꞌabaꞌ. 6 Mi caj laꞌ 
suben: “Laꞌ ajniquet tiꞌ ñʌchꞌtʌlel a pusicꞌal temel yicꞌot a 
piꞌʌlob. 7 Tsa cubi wolix a tsepben i tsutsel a tiñʌmeꞌ. Ñaꞌtan 
cheꞌ jini, cabʌl tsaꞌ ajniyob a waj cʌnta tiñʌmeꞌob quicꞌot lojon. 
Maꞌanic tsac ticꞌla lojon. Maꞌanic chuqui tsac chilbeyob lojon 
cheꞌ yaꞌañob quicꞌot lojon ti Carmel. 8  Melel chuqui mic sub. 
Cꞌajtiben xꞌeꞌtelob a chaꞌan. Mi cajel i subob. A wocolic laꞌ i 
tajob i yutslel a tꞌan ili chꞌiton winicob come tilemon lojon cheꞌ 
woliyetla ti qꞌuiñijel. Mij cꞌajtibeñet ti wocol tꞌan chaꞌan maꞌ 
wʌqꞌueñon lojon tsꞌitaꞌ i bʌl lojon c ñʌcꞌ jaꞌel. Aqꞌuen a walobil 
David yicꞌot i winicob come xꞌeꞌtelon lojon a chaꞌan”. Cheꞌ yom 
mi laꞌ suben Nabal, cheꞌen David.

9 Cheꞌ bʌ tsaꞌ cꞌotiyob ili chꞌiton winicob chocbiloꞌ bʌ 
majlel i chaꞌan David, tsiꞌ subeyob Nabal pejtelel ili tꞌan tiꞌ 
cꞌabaꞌ David. Tsaꞌ ujtiyob ti tꞌan. Tsaꞌ ñʌjchꞌiyob. 10 Nabal tsiꞌ 
jacꞌbeyob: ¿Majqui jini David? Mach j cʌñʌyic i yalobil Isaí. 
Añobix cabʌl xꞌeꞌtelob muꞌ bʌ i putsꞌelob loqꞌuel tiꞌ wenta 
i yumob. 11 Qꞌuele c waj yicꞌot c jaꞌal yicꞌot weꞌelʌl tsaꞌ bʌ c 
chajpʌbeyob c winicob woli bʌ i setꞌbeñob i tsutsel c tiñʌmeꞌ. 
¿Yom ba mic chilbeñob chaꞌan mic tꞌoxbeñob winicob mach 
bʌ cʌñʌlobic c chaꞌan? Mach cujilic baqui chꞌoyoletla. Cheꞌ tsiꞌ 
yʌlʌ Nabal. 12  Jini chꞌiton winicob chocbiloꞌ bʌ majlel chaꞌan 
David tsaꞌ chaꞌ sujtiyob tiꞌ bijlel. Cheꞌ bʌ tsaꞌ tiliyob baꞌan 

David, tsiꞌ subeyob pejtelel ili tꞌan. 13  Jini chaꞌan David tsiꞌ 
sube i winicob: Cʌchʌla laꞌ wespada ti laꞌ ñʌcꞌ ti laꞌ pejtelel, 
cheꞌen. Cheꞌ jini tsiꞌ cʌchʌyob i yespada. Tsiꞌ piꞌleyob majlel 
David jumbajcꞌ winicob. Tsiꞌ cʌyʌyob lujuncꞌal winicob chaꞌan 
miꞌ cʌntʌbeñob i chubʌꞌan.

14 Pero juntiquil xꞌeꞌtel i chaꞌan Nabal tsaꞌ majli i suben 
Abigail i yijñam Nabal. Tsiꞌ yʌlʌ: David tsiꞌ choco tilel 
suboñelob yaꞌ tiꞌ tiquiñal pañimil chaꞌan miꞌ yʌqꞌueñob 
cortesía c yum, pero tsaꞌ jach i yʌꞌle. 15 Pero jini winicob tsiꞌ 
wen pʌsbeyon lojon i yutslel i pusicꞌal. Maꞌanic tsiꞌ ticꞌlayon 
lojon. Maꞌanic chuqui tsac chaꞌle lojon falta ti pejtelel qꞌuin 
cheꞌ yaꞌ añob quicꞌot lojon yaꞌ baꞌ tsaj cʌnta lojon jini tiñʌmeꞌ 
ti jamil. 16  Tsiꞌ mʌctayon lojon cheꞌ bajcheꞌ tsꞌajc ti qꞌuiñil 
yicꞌot ti acꞌʌlel, ti pejtelel qꞌuin cheꞌ bʌ tsaj cʌnta lojon tiñʌmeꞌ 
yaꞌ baꞌ añob. 17 Jini chaꞌan ñaꞌtan bajcheꞌ yom maꞌ mel, come 
jontol c yum. Bʌbʌqꞌuen mi caj i jisʌntel yicꞌot pejtelel i 
piꞌʌlob chaꞌan i jontolil. Maꞌanic majch mi mejlel i pejcan, 
cheꞌen.

18  Ti ora Abigail tsiꞌ chꞌʌmʌ lujuncꞌal caxlan waj yicꞌot 
chaꞌpꞌejl i yajñib vino melbil bʌ ti pʌchi yicꞌot joꞌcojt tiñʌmeꞌ 
ticꞌanix bʌ yicꞌot joꞌcujch trigo, yicꞌot joꞌcꞌal ti pets tiquesʌbil 
bʌ tsꞌusub yicꞌot lujuncꞌal ti pets i wut higuera teꞌ tiquinix 
bʌ. Tsiꞌ laj letsʌbe tiꞌ pat i burro tac chaꞌan miꞌ cuch majlel. 
19 Abigail tsiꞌ sube xꞌeꞌtelob i chaꞌan: Ñaxan yom mi laꞌ majlel 
tiꞌ tojel c wut. Mux c tsʌcleñetla majlel, cheꞌen. Maꞌanic 
chuqui tsiꞌ sube i ñoxiꞌal. 20 Cꞌʌchʌl ti burro Abigail woliꞌ jubel 
majlel ti wits cheꞌ bʌ tsiꞌ qꞌuele wolix i tilel David yicꞌot i 
winicob. Tsiꞌ tajayob i bʌ. 21 David tsiꞌ yʌlʌ tiꞌ pusicꞌal cheꞌ 
maxto i qꞌuele: Lolom jach tsaj cʌntʌbe pejtelel i chubʌꞌan 
jini Nabal yaꞌ tiꞌ tiquiñal pañimil. Maꞌanic chuqui tsac chilbe. 
Tsac wen colta. Pero wʌle jontol woliꞌ qꞌuextʌbeñon pejtelel 
chuqui tsac melbe, cheꞌen. 22  Michꞌ David tsiꞌ yʌcꞌʌ i tꞌan: Laꞌ 
i ticꞌlañon Dios mi maꞌanic mic tsʌnsan pejtelel jini winicob 
añoꞌ bʌ tiꞌ wenta Nabal ti wʌle jach bʌ acꞌʌlel, cheꞌen.

23  Cꞌʌchʌl Abigail cheꞌ bʌ tsiꞌ qꞌuele David. Tsaꞌ bʌcꞌ waꞌle ti 
lum. Tsiꞌ ñocchoco i bʌ tiꞌ tojlel David. 24 Tsiꞌ pʌcchoco i bʌ tiꞌ 
yoc. Tsiꞌ yʌlʌ: C yum, acꞌʌ tic wenta ili mulil. Joñon a mozojon. 
Poj ñichꞌtʌbeñon c tꞌan. Mux c laj sub. 25 Mach a pꞌis ti wenta i 
mul jini jontol bʌ winic Nabal, come lajal i sujmlel i cꞌabaꞌ cheꞌ 

bajcheꞌ i pusicꞌal Nabal. Tonto i sujmlel i cꞌabaꞌ, tonto i pusicꞌal 
jaꞌel. Joñon a mozojon. Maꞌanic tsaj qꞌuele jini winicob tsaꞌ bʌ 
a choco tilel. 26  Tijicña a pusicꞌal mi caj a wubin come lac Yum 
tsiꞌ tiqꞌuiyet ti tsʌnsa cheꞌ michꞌet, ame a bajñel qꞌuextʌben 
i mul Nabal. Cuxul lac Yum muꞌ bʌ caj i laj jisan a contrajob 
yicꞌot jini yomoꞌ bʌꞌ i jisañet. 27 Qꞌuele jaꞌel a majtan, c yum. 
Tsac chajpʌbeyet jaꞌel pejtelel jini majtañʌl. Laꞌ aqꞌuenticob 
a winicob woli bʌ i coltañetob. 28  A wocolic, ñusʌbeñon c mul 
chaꞌan wolic pejcañet. Lac Yum mi caj i xucꞌchocobeñet a 
yumʌntel mach bʌ yujilic jilel ti pejtelel ora. Woliꞌ coltañet 
ti guerra come i winiquet. Woli a melben i yeꞌtel cheꞌ maꞌ 
chaꞌlen guerra. Tojet tiꞌ tojlel cꞌʌlʌl cheꞌ alʌlet to. 29 Majqui 
jach miꞌ ticꞌlañet, mach mejlic i tsʌnsañet, come lac Yum Dios 
an a wicꞌot. Junsujm jach a cuxtʌlel yicꞌot i cuxtʌlel. Mi caj 
i cʌntañet. Dios mi caj i jisan a contrajob. Mi caj i chocob 
loqꞌuel cheꞌ bajcheꞌ tun tiꞌ yojlil i pʌchʌlel pʌrʌntun. 30 Lac 
Yum mi caj i tsꞌʌctesʌbeñet pejtelel i tꞌan tsaꞌ bʌ i wʌn alʌ. Mi 
caj i yotsañet ti yumʌl ti Israel. 31 Cheꞌ jini tijicñayet mi tsaꞌ 
cʌnta a bʌ, pero mach tijicñayetic mi tsaꞌ chaꞌle tsʌnsa, mi tsaꞌ 
bajñel qꞌuextʌbe i mul a contra. Cheꞌ miꞌ yʌqꞌueñet lac Yum i 
tijicñʌyel a pusicꞌal, yom maꞌ ñaꞌtañon come xucꞌulon a wicꞌot. 
Cheꞌ tsiꞌ yʌlʌ Abigail.

32  Cheꞌ jini David tsiꞌ sube Abigail: Laꞌ sujbic i ñuclel lac Yum 
i Dios Israel tsaꞌ bʌ i chocoyet tilel wʌle chaꞌan maꞌ tajon ti bij. 
33  Wocolix i yʌlʌ Dios, an cabʌl a pusicꞌal. Tsaꞌ tili a lajmesan c 
michꞌajel. Machic tsaꞌ tiliyet, tsac chaꞌle tsʌnsa, tsaj qꞌuextʌbe 
i jontolil jini winic. 34 Isujm muꞌ bʌ c subeñet, come mic 
bʌcꞌñan lac Yum i Dios Israel tsaꞌ bʌ i coltayon chaꞌan maꞌanic 
mic ticꞌlañet. Machic tsaꞌ bʌcꞌ tili a tajon, maꞌanic majch 
miꞌ cʌytʌl mi juntiquilic i winic Nabal. Ijcꞌʌl cheꞌ ti sʌcꞌajel 
laj chʌmeñobix machic tsaꞌ tili a mʌctañon, cheꞌen. 35 Cheꞌ 
jini David tsiꞌ chꞌʌmʌ pejtelel i majtan tsaꞌ bʌ i chꞌʌmbe tilel 
Abigail. Tsiꞌ sube: Chaꞌ cucux ti a wotot tiꞌ ñʌchꞌtʌlel a pusicꞌal, 
come tsaꞌix c jacꞌbeyet a tꞌan. Tsaꞌix c pꞌisiyet ti wenta, cheꞌen.

36 Abigail tsaꞌ chaꞌ majli tiꞌ yotot. Yaꞌan Nabal. Wolix i mel 
qꞌuin cheꞌ bajcheꞌ ñuc bʌ yumʌl. Yʌquix Nabal. Wen tijicña tsiꞌ 
yubi. Jini chaꞌan maꞌanic chuqui tsiꞌ sube jinto tiꞌ yijcꞌʌlal. 37 Ti 
yijcꞌʌlal cheꞌ chaꞌ cꞌajalix i yo Nabal, i yijñam tsiꞌ sube pejtelel 
chuqui tsaꞌ ujti. Tsaꞌ tsʌtsꞌa i pusicꞌal cheꞌ bajcheꞌ jumpꞌejl 

xajlel. 38  Ñumenix lujumpꞌejl qꞌuin, lac Yum tsiꞌ yʌcꞌʌ ti bʌcꞌ 
chʌmel ti ora. Tsaꞌ chʌmi Nabal.

39 Cheꞌ bʌ tsiꞌ yubi David chʌmenix Nabal, tsiꞌ yʌlʌ: Laꞌ sujbic 
i ñuclel lac Yum, come tsiꞌ chaꞌle toj bʌ meloñel. Tsiꞌ cʌntayon 
chaꞌan maꞌanic mic chaꞌlen jontolil. Lac Yum tsiꞌ qꞌuextʌbe i 
jontolil Nabal, cheꞌen. David tsiꞌ choco majlel i winicob baꞌan 
Abigail chaꞌan miꞌ pʌy chaꞌan i yijñam. 40 I winicob David 
tsaꞌ cꞌotiyob baꞌan Abigail ti Carmel. Tsiꞌ subeyob: David 
tsiꞌ chocoyon lojon tilel c pʌyet majlel chaꞌan maꞌ wochel 
tiꞌ yijñam, cheꞌob. 41 Tsaꞌ chꞌojyi. Tsiꞌ ñucchoco i wut ti lum. 
Tsiꞌ yʌlʌ: Yom cu. Um baꞌ añon. Muqꞌuix c peqꞌuesan c bʌ c 
melbeñob i yeꞌtel i winicob c yum, cheꞌen. 42  Ti ora tsiꞌ chajpa 
i bʌ Abigail. Tsiꞌ pʌyʌ majlel joꞌtiquil i criadajob. Cꞌʌchʌl tsaꞌ 
majli ti burro. Tsiꞌ tsʌcle majlel i winicob David. Tsaꞌ ochi tiꞌ 
yijñam David.

43  Anix yambʌ i yijñam David i cꞌabaꞌ Ahinoam chꞌoyol bʌ 
ti Jezreel. Cheꞌ jini chaꞌtiquilobix i yijñam. 44 Come majlemix 
Mical jini ñaxan bʌ i yijñam David. Saúl, i tat Mical, tsiꞌ 
yʌqꞌue Palti (i yalobil Lais chꞌoyol bʌ ti Galim) chaꞌan i yijñam.

David maꞌanic tsiꞌ tsʌnsa Saúl yaꞌ ti Zif

26  Winicob loqꞌuemoꞌ bʌ ti Zif tsaꞌ tiliyob baꞌan Saúl 
ti Gabaa. Tsiꞌ subeyob: Yaꞌix mucul David ti bujtʌl i 

cꞌabaꞌ Haquila tiꞌ tojel i tiquiñal pañimil baꞌ miꞌ pasel qꞌuin. 
2  Cheꞌ jini Saúl tsaꞌ jubi majlel yaꞌ tiꞌ tiquiñal pañimil i cꞌabaꞌ 
Zif. Tsiꞌ pʌyʌ majlel uxpꞌejl mil winicob yajcʌbiloꞌ bʌ ti Israel 
chaꞌan miꞌ sʌclañob David yaꞌ tiꞌ tiquiñal pañimil. 3  Tsaꞌ jijli 
Saúl ti bujtʌl i cꞌabaꞌ Haquila tiꞌ tꞌejl jini bij yaꞌ tiꞌ tojel i 
tiquiñal pañimil. Yaꞌan David tiꞌ tiquiñal pañimil. Yujil wolix 
i sʌclan Saúl. 4 Jini chaꞌan David tsiꞌ choco majlel xqꞌuelojelob. 
Cheꞌ jini tsaꞌ cajiꞌ ñaꞌtan ti isujm lʌcꞌʌlix an Saúl. 5 Ti ora jach 
tsaꞌ majli David ti jini wits baꞌ tsaꞌ jijli Saúl. Tsiꞌ qꞌuele baqui 
jijlemob Saúl yicꞌot Abner i yalobil Ner. Jini Abner jiñʌch ñuc 
bʌ i yum soldadojob. Joyol Saúl tiꞌ soldadojob yaꞌ baꞌ wʌyʌlob.

6 David tsiꞌ sube Ahimelec jini heteo yicꞌot Abisai (i yalobil 
Sarvia) i yʌscun Joab: ¿Majqui yom majlel quicꞌot yaꞌ baꞌ 
jijlem Saúl? cheꞌen. Abisai tsiꞌ yʌlʌ: Joñon, cheꞌen. 7 Ti acꞌʌlel 
tsaꞌ chꞌojyiyob David yicꞌot Abisai yaꞌ baꞌ wʌyʌlob soldadojob. 
Wʌyʌl Saúl. Tsꞌʌpʌl i chaꞌan i lanza yaꞌ tiꞌ tꞌejl i jol. Yaꞌ ñolol 

Abner tiꞌ tꞌejl i yum yicꞌot pejtelel soldadojob tiꞌ joytʌlel Saúl. 
8  Abisai tsiꞌ sube David: Dios tsaꞌix i yʌqꞌueyet a contra. Jini 
chaꞌan laꞌ c tsꞌʌb jecꞌ yicꞌot jini lanza. Ti junyajl jach mi caj c 
jecꞌ. Jasʌl junyajl. Maꞌanic mi caj c jecꞌ chaꞌyajl, cheꞌen. 9 David 
tsiꞌ jacꞌbe Abisai: Mach a ticꞌlan. Come jini muꞌ bʌ i ticꞌlan jini 
yajcʌbil bʌ i chaꞌan lac Yum mi caj i toj i mul, cheꞌen. 10 Tsiꞌ 
chaꞌ alʌ David: Isujm woli bʌ c subeñet cheꞌ bajcheꞌ cuxul 
lac Yum. Lac Yum mi caj i low. Machiqui, yʌlol jach miꞌ caj ti 
chʌmel cheꞌ i yorajlelix, o miꞌ caj ti chʌmel ti guerra. 11 Laꞌ i 
ticꞌon lac Yum ame mic ticꞌlan jini yajcʌbil bʌ i chaꞌan. Pero 
chꞌʌmʌ jini lanza yicꞌot jini jaꞌ am bʌ tiꞌ tꞌejl. Conixla, cheꞌen. 
12  David tsiꞌ chꞌʌmʌ majlel jini lanza yicꞌot jini jaꞌ am bʌ tiꞌ tꞌejl 
i jol Saúl. Tsaꞌ majliyob. Maꞌanic majqui tsiꞌ qꞌueleyob. Maꞌanic 
majqui cañal i wut. Maꞌanic majqui tsiꞌ ñaꞌta, come lac Yum 
tsiꞌ yotsʌbeyob tam bʌ i wʌyel.

13  Cheꞌ jini tsaꞌ letsi majlel David ti yambʌ wits. Ñajt tsaꞌ 
waꞌle tiꞌ pam jini bujtʌl. 14 David tsiꞌ yota jini soldadojob yicꞌot 
Abner i yalobil Ner. Tsiꞌ yʌlʌ: Abner, ¿mach ba anic maꞌ jacꞌ? 
cheꞌen. Cheꞌ jini Abner tsiꞌ jacꞌʌ: ¿Majquiyet muꞌ bʌ a wotan 
c rey? cheꞌen. 15 David tsiꞌ jacꞌʌ: ¿Mach ba jatetic jini ñuquet 
bʌ winic? ¿Mach ba cabʌlic a cꞌʌjnibal ti Israel? ¿Chucoch 
maꞌanic tsaꞌ wen cʌnta jini rey? Come tsaꞌ tili winic i tsʌnsan 
a yum, jini rey. 16  Ili tsaꞌ bʌ a mele mach utsꞌatic. Isujm woli bʌ 
c subeñet cheꞌ bajcheꞌ cuxul lac Yum. Mi caj a chʌmel, come 
maꞌanic tsaꞌ wen cʌnta jini rey yajcʌbil bʌ i chaꞌan lac Yum. 
Qꞌuele wʌꞌan tij cꞌʌb i lanza jini rey yicꞌot i buxil i yaꞌal tsaꞌ bʌ 
c chilbe. Cheꞌ tsiꞌ yʌlʌ David.

17 Saúl tsiꞌ cʌmbe i tꞌan David. Tsiꞌ yʌlʌ: ¿Mach ba jinic a 
tꞌan calobil David? cheꞌen. David tsiꞌ jacꞌʌ: Joñon cu c yum, 
reyet bʌ c chaꞌan, cheꞌen. 18  Tsiꞌ chaꞌ alʌ: ¿Chucoch woli a 
wajñesañon? ¿Chuqui tsac tumbeyet? ¿Am ba chuqui jontol 
tsac melbeyet? 19 Jini chaꞌan mij cꞌajtibeñet ti wocol tꞌan, 
ñichꞌtʌbeñon. Mi jiñʌch lac Yum tsaꞌ bʌ i chocoyet tilel tij 
contra, laꞌ i chꞌʌm i majtan tic tojlel. Pero mi jiñobʌch winicob 
tsaꞌ bʌ i chocoyet tilel chaꞌan maꞌ tsʌnsañon, laꞌ chojquicob 
loqꞌuel chaꞌan lac Yum. Come woliꞌ chocoñob loqꞌuel tic lum 
yicꞌot tiꞌ tojlel c piꞌʌlob i chaꞌañoꞌ bʌ lac Yum. Woliꞌ xicꞌoñob 
chaꞌan mic majlel c chꞌujutesan yan tac bʌ dios. 20 Mach yomic 
mic tsʌnsʌntel ti yambʌ lum baꞌ mach cʌmbilic lac Yum. I rey 

israelob wolix i sʌclan ñumel chꞌʌc yilal cheꞌ bajcheꞌ winicob 
miꞌ sʌclañob xchʌlʌl ti mateꞌel. Cheꞌ tsiꞌ yʌlʌ David.

21 Saúl tsiꞌ jacꞌʌ: Tsaꞌix c chaꞌle mulil. Sujten, calobil David. 
Maꞌanix mi caj c ticꞌlañet, come sajmʌl tsaꞌ pʌsbeyon i yutslel 
a pusicꞌal. Tontojon. Ñucʌch c sajtemal, cheꞌen. 22  David tsiꞌ 
jacꞌʌ: Wʌꞌan a lanza. Laꞌ tilic juntiquil a winic chaꞌan miꞌ 
chꞌʌmbeñet majlel. 23  Lac Yum mi caj i yʌqꞌueñob i majtan 
jini tojoꞌ bʌ winicob xucꞌuloꞌ bʌ i pusicꞌal. Sajmʌl lac Yum tsiꞌ 
yʌcꞌʌyet tij cꞌʌb, pero joñon maꞌanic tsac letsa j cꞌʌb ti a contra, 
come yajcʌbilet i chaꞌan lac Yum. 24 Pꞌisi ti wenta chuqui 
tsac mele. Maꞌanic tsac tsʌnsayet. Laꞌ i pꞌuntañon c Yum 
cheꞌ bajcheꞌ tsac pꞌuntayet chaꞌan chʌn cuxul mi cajñel. Laꞌ i 
yʌcꞌon ti colel ti pejtelel wocol, cheꞌen David. 25 Saúl tsiꞌ sube: 
Tijicñayet, calobil David. Come ti isujm mi caj a chaꞌlen ñuc bʌ 
a melbal. Mi caj i mʌjlel a chaꞌan, cheꞌen. Cheꞌ jini David tsaꞌ 
majli tiꞌ bijlel. Saúl tsaꞌ sujti tiꞌ yotot.

David tiꞌ tojlel filisteojob

27  David tsaꞌ cajiꞌ yʌl tiꞌ pusicꞌal: Mach jalix mi caj 
c chʌmel, come ti jujumpꞌejl qꞌuin bʌbʌqꞌuen miꞌ 

tsʌnsañon Saúl. Yom mic putsꞌel majlel baꞌan filisteojob chaꞌan 
maꞌanix miꞌ chʌn ñaꞌtañon Saúl. Anquese miꞌ chʌn sʌclañon 
ti pejtelel i lumal Israel, mach i tajayonic. Cheꞌ tsiꞌ ñaꞌta 
David. 2  Jini chaꞌan David yicꞌot jini lujuncꞌal i chaꞌbajcꞌ (600) 
i winicob tsaꞌ cꞌaxiyob majlel baꞌan Aquis (i yalobil Maoc) jini 
yumʌl ti Gat. 3  Tsaꞌ chumle David yicꞌot i winicob baꞌan Aquis 
yaꞌ ti Gat. Yaꞌ añob yicꞌot i piꞌʌlob yicꞌot i yalobilob. Yaꞌan 
David yicꞌot chaꞌtiquil i yijñam, Ahinoam jini jezreel yicꞌot 
Abigail tsaꞌ bʌ cʌle ti mebaꞌ cheꞌ bʌ tsaꞌ chʌmi Nabal chꞌoyol 
bʌ ti Carmel. 4 Tsaꞌ subenti Saúl majlemix David ti Gat. Jini 
chaꞌan Saúl maꞌanix tsaꞌ chʌn caji i sʌclan.

5 David tsiꞌ sube Aquis: Mi utsꞌat maꞌ qꞌuelon, laꞌ aqꞌuenticon 
cajñib ti jumpꞌejl alʌ tejclum chaꞌan mic chumtʌl yaꞌi. ¿Chuqui 
to i yeꞌtel mic chʌn chumtʌl ti jini ñuc bʌ tejclum? cheꞌen. 
6 Jini chaꞌan ti jim bʌ qꞌuin Aquis tsiꞌ yʌqꞌue jini tejclum Siclag. 
Jini chaꞌan Siclag i chaꞌanix i reyob Judá cꞌʌlʌl wʌle. 7 Jumpꞌejl 
jab yicꞌot chʌmpꞌejl uw yaꞌ chumul David tiꞌ lumal filisteojob.

8  An i tajol tsaꞌ loqꞌui David yicꞌot i winicob chaꞌan miꞌ 
contrajiñob jini gesurob, yicꞌot jini gezrob, yicꞌot jini amalecob, 

1 SAMUEL 26 ,  27

El Antiguo Testament en el ch'ol de Tumbalá  ©Liga Bíblica Internacional, 2011 



554

jini chumuloꞌ bʌ ti xchumtʌl tac, cꞌʌlʌl ti Shur yicꞌot tiꞌ bijlel 
Egipto baꞌ chumulob cꞌʌlʌl ti oñiyi. 9 David tsiꞌ jisa pejtelel jini 
xchumtʌl. Tsiꞌ laj tsʌnsa winicob xꞌixicob. Tsiꞌ chꞌʌmʌ majlel 
tiñʌmeꞌ, wacax, burro tac, camello yicꞌot i pislelob winicob 
xꞌixicob. Cheꞌ jini tsaꞌ chaꞌ sujti majlel baꞌan Aquis. 10 Cheꞌ bʌ 
tsiꞌ cꞌajtibe Aquis: ¿Baqui tsaꞌ chaꞌle guerra sajmʌl? David tsiꞌ 
jacꞌbe: Yaꞌ ti Neguev ti Judá, yicꞌot yaꞌ ti Neguev Jerameel, 
yicꞌot yaꞌ ti Neguev baꞌan ceneojob, cheꞌen. 11 David tsiꞌ laj 
tsʌnsayob. Maꞌanic tsiꞌ cʌyʌ mi juntiquilic winic xꞌixic chaꞌan 
miꞌ pʌy majlel ti Gat. Tsiꞌ yʌlʌ: Ame anic majch miꞌ sub chuqui 
tsac mele, cheꞌen. Cheꞌʌch tsiꞌ mele David ti pejtelel ora cheꞌ 
yaꞌ chumul tiꞌ lumal filisteojob. 12  Jini Aquis tsiꞌ ñopo pejtelel 
chuqui tsiꞌ sube David. Tsiꞌ ñaꞌta Aquis: Jini chaꞌan woli ti 
tsꞌaꞌlentel David tiꞌ tojlel israelob. Jini chaꞌan wersa mi caj i 
yajñel la quicꞌot. Mi caj i coltañon. Cheꞌ tsiꞌ lon ñaꞌta Aquis.

28  Ti jim bʌ ora jini filisteojob tsiꞌ tempayob i winicob 
chaꞌan miꞌ chaꞌleñob guerra tiꞌ contra israelob. Aquis 

tsiꞌ sube David: Yom maꞌ majlel quicꞌot ti guerra yicꞌot a 
winicob, cheꞌen. 2  David tsiꞌ jacꞌbe Aquis: Utsꞌat. Mi caj a qꞌuel 
bajcheꞌ mi caj j coltañet lojon. A winicon, cheꞌen. Aquis tsiꞌ 
sube David: Mi caj c waꞌchocoñet ti xcʌntaya c chaꞌan, chaꞌan 
maꞌ cʌntañon ti pejtelel ora, cheꞌen.

Saúl yicꞌot jini xwujt bʌ xꞌixic ti Endor
3  Chʌmenix Samuel. Tsiꞌ yucꞌtayob jini israelob. Tsiꞌ mucuyob 

yaꞌ baꞌan i yotot ti Ramá. Chocbilix loqꞌuel ti jini lum pejtelel 
xchꞌʌcoñelob yicꞌot xwujtob chaꞌan tiꞌ mandar Saúl. 4 Tsiꞌ 
tempayob i bʌ jini filisteojob. Tsaꞌ cꞌotiyob ti jijlel yaꞌ ti Sunem. 
Saúl tsiꞌ tempa jini israelob. Tsaꞌ cꞌotiyob ti jijlel yaꞌ ti Gilboa. 
5 Cheꞌ bʌ tsiꞌ qꞌuele Saúl baꞌ jijlemob jini filisteojob, tsaꞌ caji ti 
wen bʌqꞌuen. 6 Saúl tsiꞌ pejca lac Yum, pero lac Yum maꞌanic 
tsiꞌ jacꞌbe, mi tiꞌ ñajalic, mi ti xꞌaltꞌañobic, mi ti Urimic* (xajlel 
muꞌ bʌ i pejcan motomaj chaꞌan miꞌ ñaꞌtan chuqui yom Dios). 
7 Jini chaꞌan Saúl tsiꞌ sube jini xꞌeꞌtelob i chaꞌan: Sʌclʌbeñonla 
juntiquil xwujt chaꞌan mic majlel j cꞌajtiben chuqui yom mic 
mel, cheꞌen. I winicob tsiꞌ subeyob: An juntiquil xꞌixic ti Endor, 
jiñʌch xwujt, cheꞌob.

8  Tsiꞌ qꞌuexta i pislel Saúl chaꞌan maꞌanic miꞌ yʌcꞌ i bʌ ti 
cʌjñel. Tsaꞌ majli yicꞌot chaꞌtiquil i winicob baꞌan jini xꞌixic 

cheꞌ acꞌʌlelix. Tsiꞌ sube: Com maꞌ coltañon. ¿Mejl ba a pʌy tilel 
i chꞌujlel chꞌujlelʌl chaꞌan miꞌ subeñon chuqui mi caj i yujtel 
tic tojlel? Mic subeñet majqui com j qꞌuel, cheꞌen. 9 Jini xꞌixic 
tsiꞌ sube: Awujil chuqui tsiꞌ mele Saúl. Tsiꞌ laj choco loqꞌuel 
xwujtob yicꞌot jini muꞌ bʌ i pejcañob chꞌujlelʌl. ¿Chucoch cheꞌ 
jini, maꞌ tilel chaꞌan maꞌ chucon ti yac chaꞌan mic chʌmel? 
cheꞌen. 10 Saúl tsiꞌ yʌqꞌue i tꞌan: Isujm mic subeñet, cheꞌ bajcheꞌ 
cuxul lac Yum. Maꞌanic a mul mi tsaꞌ mele, cheꞌen. 11 Jini 
xꞌixic tsiꞌ cꞌajtibe: ¿Majqui a wom mic pʌybeñet tilel? cheꞌen. 
Saúl tsiꞌ jacꞌbe: Com maꞌ pʌybeñon tilel Samuel, cheꞌen. 12  Jini 
xꞌixic cheꞌ bʌ tsiꞌ qꞌuele Samuel, tsiꞌ chaꞌle oñel. Tsiꞌ yʌlʌ: 
13  Jatet Saúl, ¿chucoch tsaꞌ lotiyon? cheꞌen. Jini rey tsiꞌ sube: 
Mach a chaꞌlen bʌqꞌuen. ¿Chuqui woli a qꞌuel? cheꞌen. Jini 
xꞌixic tsiꞌ yʌlʌ: Tsaj qꞌuele winic lajal bʌ i wut cheꞌ bajcheꞌ dios. 
Woli ti loqꞌuel ti lum, cheꞌen. 14 Saúl tsiꞌ cꞌajti: ¿Bajcheꞌ yilal? 
cheꞌen. Jini xꞌixic tsiꞌ jacꞌʌ: Ñoxix bʌ winic yilal mosol ti pʌl 
bʌ i bujc, cheꞌen. Saúl tsiꞌ ñaꞌta jiñʌch Samuel. Tsiꞌ juꞌsa i wut 
ti lum. Tsiꞌ pʌcchoco i bʌ.

15 Samuel tsiꞌ pejca Saúl: ¿Chucoch wolaꞌ ticꞌlañon? ¿Chucoch 
tsaꞌ pʌyʌyon tilel? cheꞌen. Saúl tsiꞌ jacꞌʌ: Wen wocol añon, 
come jini filisteojob woliꞌ chaꞌleñob guerra tij contra. Dios 
tsaꞌix i tʌtsꞌʌ i bʌ tic tojlel. Maꞌanix miꞌ chʌn jacꞌbeñon, mi 
tiꞌ tꞌanic xꞌaltꞌan, mi tic ñajalic. Jini chaꞌan tsac pʌyʌyet 
tilel chaꞌan maꞌ subeñon chuqui yom mic mel, cheꞌen Saúl. 
16  Samuel tsiꞌ yʌlʌ: ¿Chucoch maꞌ cꞌajtibeñon cheꞌ tsaꞌix i tʌtsꞌʌ 
i bʌ lac Yum ti a tojlel? Tsaꞌix sujti ti a contra. 17 Lac Yum tsaꞌix 
i chilbeyet a yumʌntel cheꞌ bajcheꞌ tsiꞌ wʌn subeyet. Tsaꞌix 
i yʌqꞌue yambʌ winic, jiñʌch David. Tsaꞌix ujti cheꞌ bajcheꞌ 
tsiꞌ yʌlʌ lac Yum, cheꞌ bajcheꞌ tsac subeyet. 18  Maꞌanic tsaꞌ 
jacꞌbe i tꞌan lac Yum. Maꞌanic tsaꞌ jisa jini amalecob cheꞌ bʌ 
tsiꞌ michꞌleyob lac Yum. 19 Jini chaꞌan lac Yum mi caj i yʌcꞌ 
israelob tiꞌ cꞌʌb filisteojob. Ijcꞌʌl mi caj a tsʌnsʌntel yicꞌot a 
walobilob. Mi caj laꞌ tilel wʌꞌ baꞌañon. Lac Yum mi caj i yʌcꞌ tiꞌ 
cꞌʌb filisteojob pejtelel jini soldadojob ti Israel, cheꞌen.

20 Cheꞌ jini Saúl tsaꞌ yajli ti lum, come tsiꞌ wen chaꞌle bʌqꞌuen 
chaꞌan i tꞌan Samuel. Maꞌanix i pꞌʌtʌlel come jumpꞌejl qꞌuin 
yicꞌot jumpꞌejl acꞌʌlel maꞌanic tsiꞌ cꞌuxu waj. 21 Jini xꞌixic tsaꞌ 
majli baꞌan Saúl. Tsiꞌ qꞌuele cabʌlix i wocol. Tsiꞌ sube: Tsaꞌix c 
jacꞌbeyet a tꞌan anquese bʌbʌqꞌuen mic chʌmel. Tsaꞌix c mele 

cheꞌ bajcheꞌ tsaꞌ subeyon. 22  Awocolic mele cheꞌ bajcheꞌ mic 
subeñet. Mi caj cʌqꞌueñet tsꞌitaꞌ waj chaꞌan maꞌ pꞌʌtꞌan, chaꞌan 
cheꞌ jini mi mejlel a chaꞌ xʌn majlel jini bij, cheꞌen. 23  Pero 
maꞌanic tsiꞌ jacꞌʌ i cꞌux. Jini i winicob yicꞌot jini xꞌixic tsaꞌ 
caji i xicꞌbeñob jinto tsiꞌ jacꞌbeyob. Tsaꞌ chꞌojyi. Tsaꞌ buchle 
tiꞌ wʌyibʌl. 24 Ti ora jini xꞌixic tsiꞌ tsʌnsa juncojt alʌ wacax 
jujpꞌem bʌ am bʌ tiꞌ yotot. Tsiꞌ chꞌʌmʌ harina. Tsiꞌ xʌcꞌʌ. Tsiꞌ 
tiqꞌuesa caxlan waj mach bʌ anic i levadurajlel. 25 Tsiꞌ chꞌʌmʌ 
tilel yaꞌ baꞌan Saúl yicꞌot i winicob. Tsiꞌ cꞌuxuyob. Cheꞌ bʌ 
ujtemix ti weꞌel tsaꞌ chaꞌ majliyob cheꞌ ti acꞌʌlel.

Jini filisteojob maꞌanix tsiꞌ pꞌisiyob ti wenta David

29  Jini filisteojob tsiꞌ tempayob i soldadojob yaꞌ ti 
Afec. Jini israelob tsaꞌ jijliyob yaꞌ baꞌan i loqꞌuib 

jaꞌ ti Jezreel. 2  Jini yumʌlob i chaꞌan filisteojob tsiꞌ techeyob 
marcha yicꞌot jini soldadojob ti mojt ti mojt ti joꞌjoꞌcꞌal yicꞌot 
ti jujumpꞌejl mil. David yicꞌot i winicob woliꞌ tilelob ti wiꞌil 
pat yicꞌot Aquis. 3  Jini yumʌlob i chaꞌan filisteojob tsiꞌ yʌlʌyob: 
¿Chuqui woliꞌ melob ilayi jini hebreojob? cheꞌob. Aquis tsiꞌ 
jacꞌbeyob: Jiñʌch David tsaꞌ bʌ i colta jini rey Saúl yaꞌ ti 
Israel ti yambʌ ora. Jumpꞌejlix jab wʌꞌan quicꞌot. Maꞌanic 
chuqui leco tsiꞌ mele tic tojlel cꞌʌlʌl cheꞌ bʌ tsaꞌ caji ti chumtʌl 
quicꞌot cꞌʌlʌl wʌle, cheꞌen. 4 Jini yumʌlob i chaꞌan filisteojob 
tsaꞌ michꞌayob tiꞌ contra Aquis. Tsiꞌ subeyob: Choco sujtel jini 
winic. Laꞌ chaꞌ majlic yaꞌ baꞌ tsaꞌ wʌqꞌue i yajñib. Mach yomic 
miꞌ majlel la quicꞌot ame sujtic ti laj contra cheꞌ woliyonixla ti 
guerra. Bʌbʌqꞌuen miꞌ tsʌnsañonla. Mi cheꞌi, ¿mach ba utsꞌatic 
mi caj i chaꞌ qꞌuejlel tiꞌ wut Saúl? 5 ¿Mach ba jinic David? Jini 
xꞌixicob tsiꞌ cꞌʌyiyob cheꞌ bʌ tsiꞌ chaꞌleyob son. Tsiꞌ yʌlʌyob: 

“Saúl tsiꞌ tsʌnsa ti mil tac, pero David tsiꞌ tsʌnsa ti pic ti pic”, 
cheꞌob.

6 Aquis tsiꞌ pʌyʌ David. Tsiꞌ sube: Isujm mic subeñet cheꞌ bajcheꞌ 
cuxul lac Yum. Tojet. Tijicñayon mi tsaꞌ mejliyet ti majlel quicꞌot, 
come maꞌanic chuqui jontol tsaꞌ mele tic tojlel cꞌʌlʌl cheꞌ bʌ tsaꞌ 
tiliyet ti chumtʌl quicꞌot cꞌʌlʌl wʌle. Pero i yumob filisteojob, 
mach utsꞌatic miꞌ qꞌueletob. 7 Cucu ti sujtel tiꞌ ñʌchꞌtʌlel a 
pusicꞌal, ame michꞌacob i yumob filisteojob, cheꞌen Aquis. 
8  David tsiꞌ jacꞌbe: ¿Chuqui tsac chaꞌle? ¿Chuqui c jontolil? ¿Mach 
ba tojic chuqui tsac mele cꞌʌlʌl cheꞌ bʌ tsaꞌ tiliyon ti chumtʌl a 

wicꞌot cꞌʌlʌl wʌle? ¿Chucoch maꞌanic maꞌ pʌyon majlel chaꞌan 
mij coltañet ti guerra tiꞌ tojlel a contrajob? cheꞌen David. 9 Aquis 
tsiꞌ jacꞌbe: Cujil utsꞌatet cheꞌ bajcheꞌ juntiquil i yángel Dios, pero 
i yumob filisteojob tsiꞌ wersa subeyoñob mach yomic maꞌ majlel 
ti guerra quicꞌot lojon. 10 Ti sʌcꞌajel yom seb to maꞌ chꞌojyel yicꞌot 
i winicob a Yum woli bʌ i piꞌleñetob ti xʌmbal. Yom maꞌ chaꞌ 
pʌyob majlel ti jini tejclum tsaꞌ bʌ cʌqꞌueyet, cheꞌen Aquis. 11 Seb 
to tsaꞌ chꞌojyi David yicꞌot i winicob chaꞌan miꞌ chaꞌ majlelob tiꞌ 
lumal filisteojob. Jini filisteojob tsaꞌ majliyob ti Jezreel.

David tsiꞌ jisa amalecob

30  Tsaꞌ cꞌotiyob David yicꞌot i winicob ti Siclag cheꞌ ti 
yuxpꞌejlel qꞌuin. Cheꞌ yaꞌto añob ti bij, tsaꞌ tiliyob jini 

amalecob ti Neguev yicꞌot ti Siclag. Tsiꞌ laj jisayob Siclag. Tsiꞌ 
puluyob ti cꞌajc. 2  Tsiꞌ pʌyʌyob majlel jini xꞌixicob yicꞌot pejtelel 
jini yaꞌ bʌ añob, jini chꞌoꞌchꞌocoꞌ bʌ yicꞌot jini ñucoꞌ bʌ. Pero 
maꞌanic majqui tsaꞌ tsʌnsʌnti. Tsaꞌ jach i pʌyʌyob majlel cheꞌ 
majlemobix winicob. 3  Cheꞌ bʌ tsaꞌ cꞌoti David yicꞌot i winicob, 
pulbilix jini tejclum. Pʌybilobix majlel i yijñamob yicꞌot 
chꞌiton bʌ i yalobilob yicꞌot xchꞌoc tac bʌ i yalobilob. 4 Cꞌam 
tsiꞌ chaꞌleyob uqꞌuel David yicꞌot i winicob. Tsiꞌ chaꞌleyob 
uqꞌuel jinto cheꞌ maꞌañobix i pꞌʌtʌlel. 5 Tsaꞌ pʌjyi majlel 
jaꞌel i yijñamob David tiꞌ chaꞌticlelob, Ahinoam jini jezreel, 
yicꞌot Abigail tsaꞌ bʌ cʌle ti mebaꞌ cheꞌ bʌ tsaꞌ chʌmi Nabal 
chumul bʌ ti Carmel. 6 David tsiꞌ wen mele i pusicꞌal, come 
jini winicob yomobix i julob ti xajlel chaꞌan wen chꞌijiyemob 
i pusicꞌal chaꞌan i yalobilob. Pero David tsiꞌ pꞌʌtꞌesa i bʌ ti lac 
Yum Dios.

7 David tsiꞌ sube jini motomaj Abiatar i yalobil Ahimelec: 
Awocolic chꞌʌmʌ tilel jini efod*, cheꞌen. Abiatar tsiꞌ chꞌʌmbe 
tilel i bujc motomaj. 8  David tsiꞌ pejca lac Yum. Tsiꞌ cꞌajtibe: 
¿Yom ba mic tsajcan majlel ili xujchꞌob? ¿Muꞌ ba caj c tajob? 
cheꞌen. Lac Yum tsiꞌ jacꞌbe: Cucu tsajcañob majlel. Muꞌ cu caj 
a tajob. Cheꞌ jini mi caj a coltan jini tsaꞌ bʌ pʌjyiyob majlel, 
cheꞌen. 9 Jini chaꞌan David tsaꞌ majli yicꞌot lujuncꞌal i chaꞌbajcꞌ 
(600) winicob i piꞌʌloꞌ bʌ. Tsaꞌ cꞌotiyob baꞌan i chꞌeñal jaꞌ i 
cꞌabaꞌ Besor. 10 Yaꞌ tsaꞌ jijli David yicꞌot jumbajcꞌ winicob, come 
tsaꞌ cʌleyob jini lujuncꞌal i piꞌʌlob tiꞌ pat. Lujbeñobix. Maꞌanix 
tsaꞌ mejliyob ti cꞌaxel yaꞌ tiꞌ chꞌeñal jaꞌ ti Besor.

1 SAMUEL 29 ,  30

El Antiguo Testament en el ch'ol de Tumbalá  ©Liga Bíblica Internacional, 2011 



558

11 Tsiꞌ tajayob ti jamil juntiquil winic chꞌoyol bʌ ti Egipto. Tsiꞌ 
pʌyʌyob tilel baꞌan David. Tsiꞌ yʌqꞌueyob waj. Tsiꞌ yʌqꞌueyob 
i jap jaꞌ. 12  Tsiꞌ yʌqꞌueyob pechbil bʌ i wut higuera teꞌ yicꞌot 
chaꞌpajl tiquesʌbil bʌ tsꞌusub. Cheꞌ bʌ tsaꞌ ujti i cꞌux tsaꞌ chaꞌ 
chꞌejlꞌa, come uxpꞌejlix qꞌuin yicꞌot uxpꞌejl acꞌʌlel maꞌanic 
cꞌuxbil i chaꞌan waj, mi japbilic i chaꞌan jaꞌ. 13  David tsiꞌ 
cꞌajtibe: ¿Majquiyet? ¿Majqui a yum? ¿Baqui chꞌoyolet? cheꞌen. 
Tsiꞌ jacꞌʌ jini chꞌiton winic chꞌoyol bʌ ti Egipto: I mozojon 
juntiquil amalec. Anix uxpꞌejl qꞌuin tsiꞌ cʌyʌyon c yum come 
tsaꞌ cꞌamayon. 14 Tsac chaꞌle lojon xujchꞌ ti Neguev tiꞌ lumal 
jini cereteojob yicꞌot ti Judá, yicꞌot tiꞌ lumal Caleb. Tsac 
tsucꞌu lojon ti cꞌajc Siclag, cheꞌen. 15 Tsiꞌ cꞌajtibe David: ¿Mejl 
ba a pʌyon majlel baꞌan a piꞌʌlob tsaꞌ bʌ i chaꞌleyob xujchꞌ? 
cheꞌen. Tsiꞌ jacꞌbe: Aqꞌueñon a tꞌan ti Dios chaꞌan maꞌanic maꞌ 
tsʌnsañon yicꞌot maꞌanic maꞌ wʌcꞌon tiꞌ cꞌʌb c yum. Cheꞌ jini 
mucꞌʌch mejlel c pʌyet majlel baꞌ motocñayob ili winicob, 
cheꞌen.

16  Tsiꞌ pʌyʌ majlel. Cheꞌ bʌ tsaꞌ cꞌotiyob, awilan pam 
pujquemob yaꞌ ti lum. Woliyob ti weꞌel ti uchꞌel yicꞌot ti 
qꞌuiñijel chaꞌan i tijicñʌyelob i pusicꞌal chaꞌan i xujchꞌob, 
come wen cabʌl chuqui tsiꞌ chilbeyob filisteojob yicꞌot jini 
chumuloꞌ bʌ ti Judá. 17 Cheꞌ bʌ tsaꞌ cꞌoti cheꞌ ti icꞌajel, tsaꞌ caji 
i tsʌnsañob cꞌʌlʌl jinto tsaꞌ chaꞌ icꞌa cheꞌ ti yijcꞌʌlal. Wen cabʌl 
tsiꞌ jisayob. Cojach tsaꞌ putsꞌiyob jumbajcꞌ winicob cꞌʌchʌloꞌ bʌ 
ti camello tac. 18  David tsiꞌ chaꞌ chꞌʌmʌ pejtelel jini tsaꞌ bʌ i 
cʌn chꞌʌmʌyob amalecob. Tsiꞌ chaꞌ pʌyʌ jini chaꞌtiquil i yijñam. 
19 Maꞌanic chuqui tsaꞌ sajti, mi jinic chꞌoꞌchꞌoc tac bʌ, mi jinic 
colem tac bʌ. Tsiꞌ chaꞌ pʌyʌ tilel pejtel i yalobilob, chꞌitoñob 
yicꞌot xchꞌocob. Ti pejtelel i chubʌꞌan tsiꞌ chaꞌ chꞌʌmʌ. 20 Tsiꞌ 
chaꞌ pʌyʌ pejtelel jini tiñʌmeꞌ tac yicꞌot wacax tac. Jini i 
winicob tsiꞌ chaꞌ nijcayob sujtel. Tsiꞌ yʌlʌyob: I chaꞌañʌch 
David chaꞌan ñuc bʌ i yeꞌtel, cheꞌob.

21 Tsaꞌ sujti David baꞌ tempʌbilob jini lujuncꞌal winicob tsaꞌ bʌ 
cʌleyob yaꞌ ti junwejl i chꞌeñal jaꞌ i cꞌabaꞌ Besor cheꞌ maꞌanix 
tsaꞌ chʌn mejli i tsajcañob majlel chaꞌan cꞌunix pañimil. Jini 
winicob tsaꞌ majli i tajob tilel David yicꞌot i piꞌʌlob chaꞌan 
miꞌ yʌqꞌueñob cortesía tiꞌ tijicñʌyelob i pusicꞌal. David tsiꞌ 
pejcayob ti uts bʌ tꞌan. 22  Añob jontoloꞌ bʌ tsaꞌ bʌ majliyob 
yicꞌot David. Tsiꞌ subeyob i bʌ: Maꞌanic tsaꞌ majliyob la quicꞌot. 

Jini chaꞌan maꞌanic mi caj la cʌqꞌueñob chubʌꞌañʌl tsaꞌ bʌ lac 
chꞌʌmʌ tilel. Jini jach i yijñamob yicꞌot i yalobilob laꞌ i pʌyob 
majlel. Laꞌ sujticob cheꞌ jocholob i cꞌʌb, cheꞌob. 23  Pero David 
tsiꞌ subeyob: C piꞌʌlob, mach cheꞌic yom mi laꞌ mel, come tilem 
ti lac Yum jini chubʌꞌañʌl. Tsiꞌ coltayonla tiꞌ tojlel laj contrajob. 
Tsiꞌ yʌcꞌʌyob ti laj cꞌʌb. 24 Mach yomic mi lac mel cheꞌ bajcheꞌ 
woli laꞌ ñaꞌtan come mach tojic. Yom lajal miꞌ tꞌoxbentelob 
winicob muꞌ bʌ i cʌytʌlob yicꞌot chubʌꞌañʌl cheꞌ bajcheꞌ 
jini soldadojob muꞌ bʌ i chaꞌleñob guerra. 25 Lajal mi caj i 
yʌqꞌuentelob ti pejtelelob, cheꞌen David. Jini chaꞌan jiñʌch ley 
tiꞌ tojlel israelob cꞌʌlʌl ti ili ora.

26  Cheꞌ bʌ tsaꞌ cꞌoti David yaꞌ ti Siclag, tsiꞌ chocbeyob majlel 
i majtan jini xñoxob añoꞌ bʌ ti Judá. Tsiꞌ yʌlʌ: Wʌꞌan tsꞌitaꞌ laꞌ 
majtan woli bʌ c chocbeñetla tilel loqꞌuem bʌ ti chubʌꞌañʌl tsaꞌ 
bʌ c chilbeyob i contrajob lac Yum, cheꞌen. 27-31 Cheꞌ jaꞌel tsiꞌ 
chocbeyob majlel i majtan tac jini añoꞌ bʌ ti Betel, Ramot am 
bʌ ti Neguev, Jatir, Aroer, Sifmot, Estemoa, Racal, Jerameel, 
Horma, Corasán, Atac, Hebrón, yicꞌot ti pejtelel tejclum tac baꞌ 
tsaꞌ cꞌoti tac ti jijlel yicꞌot i winicob.

Tsaꞌ chʌmi Saúl yicꞌot i yalobilob 
(1 Cr. 10.1-12)

31  Jini filisteojob tsiꞌ chaꞌleyob guerra tiꞌ contra israelob. 
Tsaꞌ mʌjli i chaꞌañob. Tsaꞌ putsꞌiyob jini israelob. 

Tsaꞌ cʌleyob jini chʌmeñoꞌ bʌ ti wits i cꞌabaꞌ Gilboa. 2  Jini 
filisteojob tsiꞌ yajñesayob majlel Saúl yicꞌot i yalobilob. Tsiꞌ 
tsʌnsayob uxtiquil i yalobilob Saúl: Jonatán, Abinadab yicꞌot 
jini Malquisúa. 3  Wen tsʌts tsaꞌ ujti jini guerra tiꞌ tojlel Saúl. 
Chaꞌtiquil uxtiquil yujiloꞌ bʌ i cꞌʌñol jalʌjb tsiꞌ lowoyob Saúl. 
4 Saúl tsiꞌ sube i winic woli bʌ i chucben majlel i yeꞌtijib chaꞌan 
guerra: Botsꞌo a wespada chaꞌan maꞌ junyajlel tsʌnsañon 
ame tilic i wajleñon jini sajtemoꞌ bʌ chaꞌan miꞌ pꞌumpꞌun 
ticꞌlañoñob, cheꞌen. Pero maꞌanic tsiꞌ jacꞌbe come woli ti 
bʌqꞌuen. Jini chaꞌan Saúl tsiꞌ chꞌʌmʌ jini espada. Tsiꞌ wʌlʌc 
jeqꞌue i bʌ. 5 I winic Saúl tsiꞌ tsʌnsa i bʌ yicꞌot i yespada jaꞌel 
cheꞌ bʌ tsiꞌ qꞌuele chʌmenix i yum. Lajal tsaꞌ chʌmi yicꞌot Saúl. 
6 Ti jini jach bʌ qꞌuin tsaꞌ chʌmi Saúl yicꞌot uxtiquil i yalobilob 
yicꞌot jini tsaꞌ bʌ i cuchbe majlel i yeꞌtijib yicꞌot i piꞌʌlob ti 
guerra. 7 Pejtelel jini israelob añoꞌ bʌ ti joctʌl yicꞌot ti junwejl 

Jordán jaꞌ tsiꞌ yubiyob bajcheꞌ tsaꞌ putsꞌiyob israelob yicꞌot 
bajcheꞌ tsaꞌ chʌmi Saúl temel yicꞌot i yalobilob. Tsiꞌ cʌyʌyob 
i tejclum tac. Tsaꞌ putsꞌiyob jaꞌel. Tsaꞌ cajiyob ti ochel jini 
filisteojob ti xchumtʌl tac. Tsiꞌ chucuyob.

8  Cheꞌ ti yijcꞌʌlal tsaꞌ tili i xujchꞌiñob majlel jini xchʌmelob. 
Tsiꞌ tajbeyob i bʌcꞌtal Saúl yicꞌot uxtiquil i yalobilob, yaꞌ 
ñololob ti wits i cꞌabaꞌ Gilboa baꞌ tsaꞌ yajliyob. 9 Tsiꞌ setꞌ 
tꞌojbeyob i bicꞌ Saúl. Tsiꞌ chocoyob majlel suboñelob ti pejtelel 
i lumal filisteojob chaꞌan miꞌ tsictesʌbeñob i piꞌʌlob baqui jach 
tempʌbilob tiꞌ yotot tac i diosteꞌob. 10 Tsiꞌ yotsayob i yeꞌtijib yaꞌ 
tiꞌ mal i templo tac Astarot. Tsiꞌ jocꞌchocobeyob i bʌcꞌtal Saúl 
yaꞌ ti ñʌcꞌ tsꞌajcꞌ ti Betsan. 11 Jini añoꞌ bʌ ti Jabes ti Galaad 
tsiꞌ yubiyob chuqui tsiꞌ tumbeyob Saúl. 12  Jini chaꞌan pejtelel 
jini chꞌejloꞌ bʌ winicob tsiꞌ tempayob i bʌ. Tsaꞌ cajiꞌ chaꞌleñob 
xʌmbal ti icꞌajel cꞌʌlʌl tsaꞌ ñumi acꞌʌlel. Tsiꞌ chꞌʌmbeyob jubel 
i bʌcꞌtal Saúl yicꞌot i bʌcꞌtal i yalobilob yaꞌ baꞌ jocꞌol tiꞌ ñʌcꞌ 
tsꞌajc ti Betsan. Tsiꞌ chꞌʌmʌyob sujtel cꞌʌlʌl ti Jabes baꞌ tsiꞌ 
puluyob. 13  Pero tsiꞌ mucbeyob i bʌquel ti yebal juntejc cꞌolol teꞌ 
yaꞌ ti Jabes. Tsiꞌ chaꞌleyob chꞌajb wucpꞌejl qꞌuin. 

David tsiꞌ yubi chʌmenix Saúl

1  Cheꞌ bʌ tsiꞌ chaꞌle guerra David tiꞌ contra amalecob, tsaꞌ 
mʌjli i chaꞌan. Tsaꞌ jijli chaꞌpꞌejl qꞌuin yaꞌ ti Siclag. 2  Cheꞌ 

anix uxpꞌejl qꞌuin i chʌmel Saúl, tsaꞌ tili juntiquil winic tsaꞌ 
bʌ loqꞌui baꞌ tempʌbilob Saúl yicꞌot i winicob. Laj tsijlem i 
bujc, an tsꞌubejn tiꞌ jol. Tsaꞌ cꞌoti baꞌan David. Tsiꞌ pʌcchoco i 
bʌ. 3  David tsiꞌ cꞌajtibe: ¿Baqui tilemet? cheꞌen. Tsaꞌ mejliyon 
ti putsꞌel tiꞌ tojlel jini soldadojob israeloꞌ bʌ, cheꞌen. 4 David 
tsiꞌ sube: ¿Chuqui tsaꞌ ujti? A wocolic yom maꞌ subeñon, 
cheꞌen. Jini winic tsiꞌ jacꞌʌ: Pejtelel winicob tsaꞌ laj putsꞌiyob. 
Chʌmenobix cabʌl winicob. Tsaꞌix chʌmiyob jaꞌel Saúl yicꞌot 
Jonatán i yalobil, cheꞌen. 5 David tsiꞌ sube jini winic tsaꞌ bʌ 
tili i tsictesʌben chuqui tsaꞌ ujti: ¿Bajcheꞌ maꞌ ñaꞌtan mi tsaꞌix 
chʌmi Saúl yicꞌot i yalobil Jonatán? cheꞌen.

6  Jini winic tsiꞌ jacꞌʌ: Come loqꞌuemonix ti Gilboa baꞌ tsac 
taja Saúl, ñuc yeꞌel i chaꞌan i lanza. Woliꞌ tilel carreta tac 
tiꞌ contra yicꞌot winicob cꞌʌchʌloꞌ bʌ ti caballo. 7 Saúl tsiꞌ 
sutqꞌui i wut tiꞌ pat, tsiꞌ qꞌueleyon. Tsiꞌ pʌyʌyon. “Wʌꞌ añon”, 
choꞌon tsac jacꞌʌ. 8  Tsiꞌ cꞌajtibeyon: “¿Majquiyet?” cheꞌen. 
Tsac jacꞌʌ: “Joñon amalecon”, choꞌon. 9 Cheꞌ jini tsiꞌ subeyon: 
“Mic subeñet ti wocol tꞌan, yom maꞌ tilel tic tojlel chaꞌan 
maꞌ tsʌnsañon. Cuxulon to, pero tsꞌita jax yom chaꞌan mic 
chʌmel”, cheꞌen. 10 Jini chaꞌan tsac ñochta, tsac tsʌnsa, come 
tsac ñaꞌta mach mejlix ti chʌn cuxtʌyel cheꞌ lojwemix. Jini 
chaꞌan tsac jochbe i corona am bʌ tiꞌ jol yicꞌot jini xotol 
bʌ am bʌ tiꞌ cꞌʌb. Wʌꞌix an. Tsac chꞌʌmbeyet tilel, c yum, 
cheꞌen.

11 Cheꞌ bʌ tsiꞌ yubi iliyi, David tsiꞌ jetꞌ tsili i bujc. Cheꞌʌch tsiꞌ 
meleyob jaꞌel pejtelel i winicob. 12  Tsiꞌ chaꞌleyob uqꞌuel. Tsiꞌ 
wen meleyob i pusicꞌal. Maꞌanic chuqui tsiꞌ cꞌuxuyob. Maꞌanic 
chuqui tsiꞌ japʌyob cꞌʌlʌl tsaꞌ ochi acꞌʌlel chaꞌan tsʌnsʌbilobix 
ti guerra Saúl yicꞌot Jonatán i yalobil Saúl, yicꞌot jini israelob 
i chaꞌañoꞌ bʌ lac Yum. 13  David tsiꞌ sube jini winic tsaꞌ bʌ 
i tsictesʌbe jini tꞌan: ¿Baqui chꞌoyolet? cheꞌen. Tsiꞌ jacꞌʌ: 
Chꞌoyolon tiꞌ lumal jini amalecob, cheꞌen. 14 David tsiꞌ sube: 
¿Mach ba anic maꞌ bʌcꞌñan Dios? ¿Bajcheꞌ tsaꞌ mejli a tsʌnsan 
jini winic yajcʌbil bʌ i chaꞌan lac Yum? cheꞌen. 15 Jini chaꞌan 
David tsiꞌ pʌyʌ tilel juntiquil soldado. Tsiꞌ sube: Tsʌnsan jini 
winic, cheꞌen. Jini soldado tsiꞌ jatsꞌʌ jini winic, tsiꞌ tsʌnsa. 
16 David tsiꞌ sube: Laꞌ ajnic ti a wenta a bajñel chꞌichꞌel. Come 
tsaꞌix a wʌlʌc subu a bʌ chaꞌan tsaꞌ tsʌnsa jini winic yajcʌbil 
bʌ i chaꞌan lac Yum.

David tsiꞌ yucꞌta Saúl yicꞌot Jonatán
17-18  David tsiꞌ wen chaꞌle uqꞌuel chaꞌan tsaꞌ chʌmi Saúl 

yicꞌot Jonatán i yalobil Saúl. Tsiꞌ yʌcꞌʌ mandar chaꞌan miꞌ 
cʌntesʌntelob pejtel añoꞌ bʌ ti Judá jini cꞌay tsꞌijbubil bʌ tiꞌ 
juñilel Jaser:
 19 Tsaꞌix jili i ñuclel jini israelob tiꞌ joytʌlel.

Tsaꞌix jiliyob jini chꞌejl bʌ winicob.
 20 Mach yomic mi laꞌ tsictesan yaꞌ ti Gat

Yicꞌot yaꞌ ti tejclum Ascalón,
Ame tijicñayic mi yubiñob jini filisteojob,
Ame miꞌ tseꞌtañonla jini winicob mach bʌ anic miꞌ cʌñob 

Dios.
 21 Pꞌumpꞌun jax jini wits tac am bʌ ti Gilboa,

Mach chʌn talix jaꞌal yicꞌot tijil ti pejtelel qꞌuin.
Mach i chʌn acꞌ i wut jini lum ti a witsilel.
Come yaꞌi tsaꞌ bibꞌesʌnti i mʌctijib jini pꞌʌtʌloꞌ bʌ.
Tsaꞌix jili i yumʌntel Saúl, waꞌchocobil bʌ ti Dios.

 22 Jini jalʌjb i chaꞌan bʌ Jonatán tsiꞌ wen tsʌnsa i contra ti 
pejtelel ora.

Tsiꞌ locꞌsʌbe i chꞌichꞌel winicob.
Jini i yespada Saúl maꞌanic baꞌ ora tsaꞌ toꞌo sujti tiꞌ yotot.

 23 Wen pꞌuntʌbilob Saúl yicꞌot Jonatán. Wen cꞌuxbibilob jaꞌel.
Maꞌanic tsiꞌ wis tꞌoxoyob i bʌ cꞌʌlʌl cheꞌ bʌ tsaꞌ chʌmiyob.

Ñumen sejbob ti xʌmbal bajcheꞌ xiyeꞌ.
Ñumen pꞌʌtʌlob bajcheꞌ bajlum.

 24 Xꞌixicob ti Israel, ucꞌtanla Saúl, tsaꞌ bʌ i wen chꞌʌlʌyetla ti 
laꞌ pislel yicꞌot ti oro.

 25 Qꞌuelela bajcheꞌ tsaꞌ jiliyob jini chꞌejl bʌ winicob ti guerra.
Pꞌumpꞌun jax tsaꞌ chʌmi Jonatán.

 26 Wen chꞌijyem jax c pusicꞌal, cꞌuxbibil bʌ quermano Jonatán.
Ñumen cꞌux tsa cubi a cꞌuxbiya bajcheꞌ i cꞌuxbiya xꞌixicob.

 27 Tsaꞌix jiliyob jini chꞌejl bʌ winicob.
Tsaꞌix jisʌntiyob i yeꞌtijib ti guerra.

Cheꞌʌch tsꞌijbubil tiꞌ juñilel Jaser.

David tsaꞌ waꞌchoconti ti rey chaꞌan Judá

2  Cheꞌ bʌ ujtemix pejtel iliyi, David tsiꞌ pejca lac Yum: 
¿Yom ba mic letsel majlel ti jumpꞌejl i tejclum Judá*? 

cheꞌen. Lac Yum tsiꞌ sube: Cucu ti letsel, cheꞌen. David 
tsiꞌ chaꞌ cꞌajti: ¿Baqui yom mic majlel? cheꞌen. Lac Yum tsiꞌ 
sube: Yom maꞌ majlel ti Hebrón, cheꞌen. 2  Jini chaꞌan David 
tsaꞌ majli yicꞌot jini chaꞌtiquil i yijñam, Ahinoam jini jezreel, 
yicꞌot Abigail i yijñam bʌ Nabal chꞌoyol bʌ ti Carmel. 3  David 
tsiꞌ pʌyʌ majlel jaꞌel i winicob tsaꞌ bʌ ajniyob yicꞌot. Tsaꞌ 
majliyob yicꞌot i yijñamob jaꞌel. Yaꞌ tsaꞌ ajniyob ti tejclum i 
cꞌabaꞌ Hebrón. 4 Tsaꞌ tiliyob winicob chumuloꞌ bʌ ti Judá. Tsiꞌ 
waꞌchocoyob David ti rey tiꞌ tojlel pejtel añoꞌ bʌ ti Judá. Tsiꞌ 
tsictesʌbeyob David bajcheꞌ tsiꞌ pꞌuntayob Saúl jini chꞌoyoloꞌ 
bʌ ti Jabes ti Galaad come tsajni i mucob Saúl. 5 Cheꞌ jini 
David tsiꞌ chocbeyob majlel cortesía jini añoꞌ bʌ tiꞌ Jabes ti 
Galaad: Cꞌax utsꞌatetla tiꞌ tojlel lac Yum, come tsaꞌ laꞌ pʌsbe 
Saúl ñuc bʌ laꞌ cꞌuxbiya cheꞌ bʌ tsaꞌ laꞌ mucu. 6 Jini chaꞌan 
wʌle laꞌ i cuxbiñetla lac Yum tiꞌ xucꞌtʌlel i pusicꞌal. Joñon jaꞌel 
mi caj c melbeñetla chuqui utsꞌat chaꞌan ili ñuc bʌ eꞌtel tsaꞌ 
bʌ laꞌ mele. 7 Jini chaꞌan wʌle yom pꞌʌtʌletla, yom chꞌejletla, 
come tsaꞌix chʌmi Saúl jini laꞌ yum. Jini añoꞌ bʌ ti Judá tsaꞌix 
i waꞌchocoyoñob chaꞌan mi cochel ti rey tiꞌ tojlelob, cheꞌen.

I yalobil Saúl tsiꞌ cajata i yumʌntel Saúl
8  Pero Abner i yalobil Ner, ñuc bʌ yumʌl tiꞌ tojlel i 

soldadojob Saúl, tsiꞌ pʌyʌ Isboset i yalobil Saúl. Tsiꞌ pʌyʌ 
majlel cꞌʌlʌl ti Mahanaim. 9 Yaꞌi tsiꞌ waꞌchoco ti rey tiꞌ tojlel 

añoꞌ bʌ ti Galaad, yicꞌot Gesuri, yicꞌot Jezreel, yicꞌot Efraín, 
yicꞌot Benjamín, yicꞌot pejtelel jini israelob. 10 Anix chaꞌcꞌal i 
jabilel Isboset i yalobil Saúl cheꞌ bʌ tsaꞌ caji i chaꞌlen yumʌl 
tiꞌ tojlel israelob. Chaꞌpꞌejl jab tsiꞌ chaꞌle yumʌl. Pero pejtelel 
jini añoꞌ bʌ ti Judá tsiꞌ tsajcayob David. 11 Ojlil i waxʌcpꞌejl jab 
David tsiꞌ chaꞌle yumʌl yaꞌ ti Hebrón ti tojlel jini añoꞌ bʌ ti 
Judá.

12  Abner i yalobil Ner tsaꞌ loqꞌui ti Mahanaim yicꞌot pejtelel 
jini soldadojob i chaꞌan Isboset (i yalobil Saúl). Tsaꞌ cꞌotiyob 
ti Gabaón. 13  Joab (i yalobil bʌ Sarvia) yicꞌot jini soldadojob 
i chaꞌan David tsaꞌ loqꞌuiyob ti Hebrón. Tsaꞌ cꞌoti i tajob i bʌ 
yaꞌ tiꞌ tojel jini tsꞌajquibil bʌ jaꞌ ti Gabaón. I winicob David 
tsaꞌ waꞌleyob ti junwejl. I contrajob tsaꞌ waꞌleyob ti yambʌ 
junwejl. 14 Abner tsiꞌ sube Joab: Mi utsꞌat maꞌ wubin, subeñob 
tilel jini chꞌiton winicob chaꞌan miꞌ chaꞌleñob leto quicꞌot lojon, 
cheꞌen. Joab tsiꞌ jacꞌʌ: Yom cu. Laꞌ majlicob, cheꞌen. 15 Cheꞌ jini 
tsaꞌ yajcʌntiyob lajchʌntiquil i winicob Isboset, benjamiñob, 
yicꞌot lajchʌntiquil i winicob David. 16  Ti jujuntiquil tsiꞌ chucu 
i contra tiꞌ tsutsel i jol. Tsiꞌ sʌl jecꞌbe i chꞌilꞌat ti espada. Cheꞌi 
tsaꞌ chʌmiyob ti pejtelelob. Jini chaꞌan tsaꞌ otsʌnti i cꞌabaꞌ 
jini lum ti Gabaón baꞌ tsaꞌ yajliyob, Helcat Hazurim. Jiñʌch 
i yajñib espada jay bʌ i yej. 17 Wen bʌbʌqꞌuen jax ili querra 
ti jini qꞌuin. Abner yicꞌot jini israelob maꞌanic tsaꞌ mʌjliyob i 
chaꞌan, come i soldadojob David tsiꞌ jisayob.

18  Yaꞌ añob uxtiquil i yalobilob Sarvia: Joab yicꞌot Abisai 
yicꞌot Asael. Ili Asael wen ajñel yujil xʌmbal cheꞌ bajcheꞌ 
chijmay. 19 Asael tsaꞌ caji i yajñesan Abner. Maꞌanic tsiꞌ wis 
tʌtsꞌʌ i bʌ, mi tiꞌ tsꞌejic mi tiꞌ ñojic. 20 Tsiꞌ sutqꞌui i bʌ Abner. 
Tsiꞌ yʌlʌ: ¿Mach ba jatetic Asael? cheꞌen Abner. Jini tsiꞌ jacꞌʌ: 
Joñon cu, cheꞌen. 21 Abner tsiꞌ sube: Yom maꞌ tʌtsꞌ a bʌ ti a ñoj 
o mi ti a tsꞌej. Yom maꞌ chuc yambʌ winic. Chilben pejtelel 
chuqui an i chaꞌan, cheꞌen. Pero Asael maꞌanic tsiꞌ jacꞌʌ i tʌtsꞌ 
i bʌ. 22  Abner tsiꞌ chaꞌ sube Asael ti chaꞌyajlel: Yom maꞌ tʌtsꞌ 
a bʌ tic tojlel. ¿Yom ba mic tsʌnsañet? ¿Bajcheꞌ mi caj c chaꞌ 
pejcan a wʌscun Joab? cheꞌen. 23  Cheꞌ jini Abner tsiꞌ sutqꞌui i 
cꞌʌb tiꞌ pat chaꞌan miꞌ sʌl jecꞌ Asael cheꞌ maꞌanic tsiꞌ tʌtsꞌʌ i bʌ. 
Tsaꞌ sʌl ñumi tiꞌ chꞌiꞌlat cꞌʌlʌ ti junwejl i pat. Yaꞌ tsaꞌ yajli. Yaꞌ 
tsaꞌ waꞌleyob pejtelel jini xñumelob woli bʌ i tilelob. Yaꞌ jach 
tsaꞌ cʌleyob baꞌ ñolol i bʌcꞌtal Asael.

24 Pero Joab yicꞌot Abisai tsaꞌ caji i sajcañob Abner. Wolix 
ti icꞌan cheꞌ bʌ tsaꞌ cꞌotiyob yaꞌ ti bujtʌl i cꞌabaꞌ Amma am 
bʌ tiꞌ tojel Gía, tiꞌ bijlel Gabaón. 25 Tsiꞌ tempayob i bʌ jini 
benjamiñob tiꞌ tojlel Abner chaꞌan miꞌ melob ti junmojt jach 
i soldadojob. Yaꞌ tsaꞌ ajniyob ti bujtʌl i cꞌabaꞌ Amma. 26  Abner 
tsiꞌ sube Joab: ¿Jala to ba mi caj i chʌn jilelob winicob ti 
espada? ¿Mach ba a wujilic woli jach lac pꞌojlesan wocol? 
Cheꞌ tiꞌ yujtibal cabʌlix lac chꞌijiyemlel. ¿Baqui to ora mi caj 
a subeñob a soldadojob chaꞌan mi cʌy i yajñesañob i piꞌʌlob? 
cheꞌen. 27 Joab tsiꞌ jacꞌʌ: Tsaꞌic a wʌn subu cheꞌ bajcheꞌ wʌle 
maꞌanic tsaꞌ tejchi guerra sajmʌl ti sʌcꞌajel. Cheꞌic jini luꞌ 
sujtemonix lojon ti cotot. Melel cheꞌ bajcheꞌ cuxul Dios, cheꞌen. 
28  Jini chaꞌan Joab tsiꞌ wusu jini xulub. Ti pejtelel winicob tsiꞌ 
cʌyʌyob leto. Maꞌanix tsiꞌ chʌn chaꞌleyob guerra yicꞌot israelob.

29 Abner yicꞌot pejtelel i piꞌʌlob ti jumpꞌejl acꞌʌlel tsaꞌ 
ñumiyob majlel yaꞌ ti Arabá. Tsaꞌ cꞌaxiyob ti Jordán 
jaꞌ. Tsaꞌ ñumiyob ti pejtelel Bitrón cꞌʌlʌl tsaꞌ cꞌotiyob ti 
Mahanaim. 30 Joab tsiꞌ muchꞌqꞌui pejtel jini winicob cheꞌ bʌ 
tsiꞌ cʌyʌ i yajñesan Abner. Woli jach ti falta Asael yicꞌot 
bolonlujuntiquil (19) i winicob David. 31 Pero i winicob 
David tsaꞌix i mʌlbeyob i winicob Benjamín yicꞌot i winicob 
Abner. Tsiꞌ tsʌnsayob waxʌclujuncꞌal (360) winicob. 32  Tsiꞌ 
qꞌuecheyob majlel i bʌcꞌtal Asael. Tsiꞌ mucuyob yaꞌ ti Belén 
baꞌ mucbil i tat. Jumpꞌejl acꞌʌlel tsiꞌ chaꞌle xʌmbal Joab yicꞌot 
i winicob. Wolix i sʌcꞌan pañimil cheꞌ bʌ tsaꞌ cꞌotiyob ti 
Hebrón.

3  Cabʌl guerra tsaꞌ ujti tiꞌ tojlel i piꞌʌlob Saúl yicꞌot i 
piꞌʌlob David, pero chʌn pꞌʌtʌl to tsaꞌ ajni David cheꞌ bʌ 

tsaꞌ caji i cꞌunte cꞌunꞌan i piꞌʌlob Saúl.

I yalobilob David tsaꞌ bʌ i yilayob pañimil ti Hebrón 
(1 Cr. 3.1-4)

2  Jini ascuñʌl bʌ i yalobil David jiñʌch Amnón (i yalobil 
Ahinoam chꞌoyol bʌ ti Jezreel). 3  I chaꞌticlel bʌ i yalobil jiñʌch 
Quileab (i yalobil Abigail tsaꞌ bʌ cʌle ti mebaꞌ cheꞌ bʌ tsaꞌ 
chʌmi Nabal chꞌoyol bʌ ti Carmel). I yuxticlel i yalobil jiñʌch 
Absalón (i yalobil Maaca, i yalobil Talmai, jini rey ti Gesur). 4 I 
chʌnticlel i yalobil jiñʌch Adonías (i yalobil Haguit). I joꞌticlel 
i yalobil jiñʌch Sefatías (i yalobil Abital). 5 I wʌcticlel i yalobil 

jiñʌch Itream (i yalobil Egla i yijñam David). Pejtelel iliyi tsiꞌ 
yilayob pañimil ti Hebrón.

Abner tsiꞌ waꞌchoco i tꞌan tiꞌ tojlel David
6 Cheꞌ woliyob to ti guerra i piꞌʌlob Saúl tiꞌ contra David, 

Abner tsaꞌ caji ñucꞌan tiꞌ tojlel i piꞌʌlob Saúl. 7 An juntiquil 
xꞌixic i cꞌabaꞌ Rizpa (i yalobil Aja). Jiñʌch i yixic Saúl. Isboset 
tsiꞌ sube Abner: ¿Chucoch tsaꞌ cꞌoti a pejcan i yixic c tat? 
cheꞌen. 8  Abner tsaꞌ wen michꞌa chaꞌan jini tꞌan tsaꞌ bʌ i yʌlʌ 
Isboset. Abner tsiꞌ yʌlʌ: ¿Tsꞌiꞌon ba chaꞌan mic lemben i cꞌʌb 
Judá? Cꞌʌlʌ wʌle tsaꞌix c wen colta i piꞌʌlob Saúl. Maꞌanic 
tsa cʌcꞌʌyetla tiꞌ cꞌʌb David. Wʌle wolix a pʌcꞌon ti mulil 
yicꞌot jini xꞌixic. 9 Mux caj a toj yicꞌot Dios. Mi caj j coltan 
David chaꞌan miꞌ tsꞌʌctiyel i tꞌan lac Yum tsaꞌ bʌ i sube David. 
10 Come lac Yum tsiꞌ yʌqꞌue David i yumʌntel Saúl. Mi caj i 
yochel tiꞌ wenta. David mi caj i chaꞌlen yumʌl ti Israel yicꞌot ti 
Judá cꞌʌlʌl ti Dan cꞌʌlʌl ti Beerseba. Cheꞌ tsiꞌ yʌlʌ Abner. 11 Jini 
Isboset maꞌanic bajcheꞌ tsaꞌ mejli i jacꞌben i tꞌan Abner, come 
woliꞌ wen bʌcꞌñan.

12  Cheꞌ jini Abner tsiꞌ choco majlel winicob i suben David: 
¿Majqui i chaꞌan pejtelel ili lum? Yom mi lac tem lac tꞌan. Mi 
caj c chaꞌlen wersa chaꞌan miꞌ yochelob ti a wenta pejtelel 
israelob, cheꞌen. 13  David tsiꞌ sube: Utsꞌat, mux c lajeꞌ c tꞌan 
quicꞌotet. Pero junchajp jach mic wʌn cꞌajtibeñet. Mach maꞌ 
toꞌol tilel a qꞌuelon jinto maꞌ ñaxan pʌy tilel Mical i yalobil 
Saúl, cheꞌen. 14 David tsiꞌ choco majlel winicob baꞌan Isboset (i 
yalobil Saúl) chaꞌan miꞌ suben: Chaꞌ chocbeñon tilel quijñam 
Mical, come jiñʌch tsaꞌ bʌ c taja tiꞌ qꞌuexol joꞌcꞌal i pʌchʌlel 
filisteojob. Jiñʌch i tojol cꞌajtibil bʌ chaꞌan a tat, cheꞌen. 15 Cheꞌ 
jini Isboset tsiꞌ chocbe majlel. Tsiꞌ chili loqꞌuel jini xꞌixic tiꞌ 
tojlel i ñoxiꞌal i cꞌabaꞌ Paltiel (i yalobil Lais). 16  I ñoxiꞌal Mical 
tsaꞌ caji i tsʌclen majlel cheꞌ bʌ woli ti xʌmbal majlel. Woli 
ti uqꞌuel majlel cꞌʌlʌl tsaꞌ cꞌoti ti Bahurim. Abner tsiꞌ sube: 
Cucux ti sujtel, cheꞌen. Cheꞌ jini tsaꞌ sujti jini winic.

17 Abner tsiꞌ chaꞌle tꞌan yicꞌot jini xñoxob añoꞌ bʌ tiꞌ lumal 
Israel. Tsiꞌ yʌlʌ: Anix ora laꞌ wom laꞌ wotsan David ti rey ti laꞌ 
tojlel. 18  Chaꞌlenix la mecu, come lac Yum tsaꞌix i yʌlʌ: “Mi caj 
j cꞌʌn David chaꞌan mic locꞌsan Israel tiꞌ cꞌʌb filisteojob yicꞌot 
tiꞌ cꞌʌb pejtelel i contrajob”, cheꞌen. 19 Cheꞌ jaꞌel Abner tsiꞌ pejca 

jini añoꞌ bʌ ti Benjamín. Tsaꞌ majli Abner ti Hebrón baꞌan David 
chaꞌan miꞌ suben pejtelel chuqui tac yomob i mel jini israelob 
yicꞌot jini benjamiñob. 20 Cheꞌ bʌ tsaꞌ cꞌoti baꞌan David yicꞌot 
juncꞌal winicob, David tsiꞌ chajpʌbeyob i bʌl i ñʌcꞌ Abner yicꞌot 
pejtelel i winicob tsaꞌ bʌ i piꞌleyob tilel. 21 Abner tsiꞌ sube David: 
Mux c majlel c pejcan pejtelel israelob chaꞌan miꞌ temob i tꞌan, 
chaꞌan miꞌ yotsañetob ti rey tiꞌ tojlelob. Cheꞌ jini mi mejlel a 
subeñob pejtelel chuqui a wom, cheꞌen. Cheꞌ jini tsiꞌ cʌyʌyob i 
bʌ David yicꞌot Abner. Tsaꞌ majli Abner tiꞌ ñʌchꞌtʌlel i pusicꞌal.

Joab tsiꞌ tsʌnsa Abner
22  Awilan wolix i sujtelob i soldadojob David yicꞌot Joab. 

Woliꞌ chꞌʌmob tilel cabʌl chubʌꞌañʌl tsaꞌ bʌ i tajayob ti guerra. 
Pero mach yaꞌix an Abner yicꞌot David yaꞌ ti Hebrón, come 
majlemix tiꞌ ñʌchꞌtʌlel i pusicꞌal. 23  Cheꞌ bʌ tsaꞌ cꞌoti Joab 
yicꞌot pejtelel jini soldadojob tsajniyoꞌ bʌ yicꞌot ti guerra, tsaꞌ 
subenti chaꞌan tsiꞌ pejca jini rey Abner i yalobil Ner, pero 
chaꞌ sujtemix tiꞌ ñʌchꞌtilel i pusicꞌal. 24 Joab tsaꞌ majli baꞌan 
rey. Tsaꞌ caji i yʌꞌlen: ¿Chuqui tsaꞌ mele? Come wʌle tsaꞌix tili 
Abner i pejcañet. ¿Chucoch tsaꞌ wʌcꞌʌ ti sujtel? 25 Wen cʌmbil 
a chaꞌan Abner (i yalobil Ner). Tsaꞌ jach tili i lotiñet chaꞌan miꞌ 
cʌn baqui maꞌ loqꞌuel, yicꞌot baqui maꞌ wochel, yicꞌot pejtelel 
chuqui maꞌ mel, cheꞌen.

26  Cheꞌ bʌ loqꞌuemix Joab baꞌan David, tsiꞌ chaꞌ choco 
winicob chaꞌan miꞌ pʌyob Abner. Tsiꞌ tajayob baꞌan jini 
pozo i cꞌabaꞌ Sira. Tsiꞌ chaꞌ pʌyʌyob, pero mach wis yujilic 
David chuqui woliꞌ yujtel. 27 Che bʌ tsaꞌ chaꞌ cꞌoti Abner 
yaꞌ ti Hebrón, Joab tsiꞌ mucu pʌyʌ Abner chaꞌan miꞌ bajñel 
pejcan baꞌan colem tranca. Yaꞌi tsiꞌ qꞌuextʌbe i mul chaꞌan 
tsiꞌ tsʌnsʌbe i yeran, Asael. Tsiꞌ sʌl jeqꞌue tiꞌ yojlil i chꞌilꞌat. 
Cheꞌ jini tsaꞌ chʌmi Abner. 28  Cheꞌ bʌ tsiꞌ yubi David chuqui 
tsaꞌ ujti, tsiꞌ yʌlʌ: Mic sub tiꞌ tojlel Dios, mach c mulic, 
mach i mulic c piꞌʌlob jaꞌel chaꞌan tsaꞌ tsʌnsʌnti Abner (i 
yalobil Ner). 29 Laꞌ ajnic tiꞌ wenta Joab yicꞌot pejtelel añoꞌ 
bʌ tiꞌ yotot. Ti pejtelel ora laꞌ ajnic cꞌamʌjel tiꞌ yotot, yicꞌot 
leco tac bʌ i tsoy, yicꞌot tiquin tac bʌ i yoc. Utsꞌat miꞌ laj 
chʌmelob ti espada yicꞌot ti wiꞌñal jini añoꞌ bʌ tiꞌ yotot Joab, 
cheꞌen. 30 Abner tsiꞌ tsʌnsa Asael ti guerra yaꞌ ti Gabaón. Jini 
chaꞌan Joab yicꞌot Abisai i yeran tsiꞌ tsʌnsayob Abner.

31 Pero David tsiꞌ sube Joab yicꞌot pejtelel jini añoꞌ bʌ ti 
tejclum: Yom mi laꞌ tsil laꞌ bujc. Yom mi laꞌ mel laꞌ pusicꞌal 
chaꞌan tsaꞌ chʌmi Abner, cheꞌen. David tsiꞌ chaꞌle xʌmbal 
majlel tiꞌ pat jini chꞌujlelʌl. 32  Cheꞌ jini tsiꞌ qꞌuecheyob majlel 
i bʌcꞌtal Abner cꞌʌlʌl ti Hebrón chaꞌan miꞌ mucob. Jini rey 
cꞌam tsiꞌ chaꞌle uqꞌuel yicꞌot pejtelel jini añoꞌ bʌ ti tejclum. 
33  Chꞌijiyem jax tsiꞌ chaꞌle tꞌan. Tsiꞌ yʌlʌ: ¿Cheꞌ ba yom miꞌ 
chʌmel Abner cheꞌ bajcheꞌ miꞌ chʌmel juntiquil mach bʌ anix 
i cꞌʌjñibal? 34 Maꞌanic baꞌ ora tsaꞌ cʌjchi a cꞌʌb yicꞌot a woc. 
Pero tsaꞌ tsʌnsʌntiyet cheꞌ bajcheꞌ xñujpꞌel tiꞌ pꞌʌtʌlel jontol 
bʌ winicob, cheꞌen. 35 Pejtelel i piꞌʌlob ti tejclum tsiꞌ wersa 
subeyob David chaꞌan miꞌ cꞌux i waj cheꞌ qꞌuiñil to. Pero David 
tsiꞌ yʌlʌ: Laꞌ i coltañon lac Yum. Maꞌanic chuqui mi caj j cꞌux 
jinto miꞌ bʌjlel qꞌuin, cheꞌen. 36 Cheꞌ bʌ tsiꞌ yubibeyob i tꞌan 
David pejtelel winicob xꞌixicob, utsꞌat tsiꞌ qꞌueleyob David 
yicꞌot pejtelel chuqui tac tsiꞌ mele. 37 Ti pejtelel jini tejclum tac 
ti pejtelel Israel tsiꞌ chꞌʌmbeyob isujm mach i mulic jini rey 
cheꞌ bʌ tsaꞌ chʌmi Abner (i yalobil Ner). 38  Jini rey tsiꞌ sube 
xꞌeꞌtelob i chaꞌan: ¿Mach ba laꞌ wujilic? Jiñʌch ñuc bʌ yumʌl 
tiꞌ lumal Israel jini tsaꞌ bʌ chʌmi. 39 Cꞌuñonix wʌle, anquese 
yajcʌbilon chaꞌan mi cochel ti yumʌl, come ili winicob (i 
yalobiloꞌ bʌ Sarvia) wen tsʌtsob i pusicꞌal tic tojlel. Lac Yum laꞌ 
i yʌqꞌueñob i toj i mul jini muꞌ bʌ i chaꞌleñob jontolil. Cheꞌ tsiꞌ 
yʌlʌ David.

Tsaꞌ tsʌnsʌnti Isboset

4  Cheꞌ bʌ tsiꞌ yubi Isboset (i yalobil Saúl) chʌmenix Abner, 
tsaꞌ caji ti bʌqꞌuen. Pejtelel jini israelob tsiꞌ chaꞌleyob 

bʌqꞌuen. 2  An i chaꞌan Isboset chaꞌtiquil i yumob soldadojob. 
Juntiquil jiñʌch Baana. Yambʌ jiñʌch Recab i yalobilobʌch 
Rimón chumul bʌ ti Beerot. Ochem Beerot tiꞌ wenta Benjamín. 
3 Jini chꞌoyoloꞌ bʌ ti Beerot tsaꞌ ñumiyob majlel ti Gitaim. 
Cꞌʌlʌl wʌle yaꞌ añob cheꞌ bajcheꞌ xjulaꞌob, come mach mero i 
lumalic.

4 An jaꞌel juntiquil i yalobil Jonatán mach bʌ wenic i 
yoc. An jax to joꞌpꞌejl i jabilel cheꞌ bʌ tsiꞌ yubiyob ti Jezreel 
chʌmeñobix Saúl yicꞌot Jonatán. Ti jim bʌ ora jini xmecꞌ alʌl 
tsiꞌ meqꞌue majlel ti putsꞌel. Cheꞌ bʌ woli ti ajñel majlel, tsiꞌ 
yʌsa jini alʌl. Tsaꞌ asiyi i yoc. I cꞌabaꞌ jini alʌl jiñʌch Mefiboset.

5 Recab yicꞌot Baana (i yalobilob Rimón chꞌoyol bʌ ti Beerot) 
tsaꞌ ochiyob yaꞌ tiꞌ yotot Isboset yaꞌ baꞌ ñolol tiꞌ wʌyib woliꞌ 
cꞌaj i yo cheꞌ ti xinqꞌuiñil. 6-7 Tsaꞌ ochiyob ti mal chaꞌan miꞌ 
qꞌuechob loqꞌuel trigo tsiꞌ poj meleyob. Pero ti chaꞌticlel tsiꞌ 
lowoyob Isboset tiꞌ ñʌcꞌ. Tsiꞌ setꞌ tꞌojbeyob i bicꞌ. Tsiꞌ wox 
chꞌʌmbeyob majlel i jol. Tsaꞌ putsꞌiyob majlel. Tsiꞌ tsajcayob 
majlel jini Arabá cꞌʌlʌl tsaꞌ cꞌotiyob ti Hebrón. 8  Tsiꞌ yʌqꞌueyob 
David i jol Isboset. Tsiꞌ subeyob: Wʌꞌix an i jol Isboset (i 
yalobil Saúl) tsaꞌ bʌ i contrajiyet, yom bʌ i tsʌnsañet. Lac Yum 
tsaꞌix i qꞌuextʌbe i mul Saúl yicꞌot i pꞌolbal ti a tojlel, cheꞌob. 
9 Pero David tsiꞌ jacꞌbe Recab yicꞌot Baana (i yalobiloꞌ bʌ 
Rimón chumul bʌ ti Beerot): Lac Yum tsiꞌ coltayon ti pejtelel 
wocol. ¿Mach ba anic mi laꞌ bʌcñan jini cuxul bʌ Dios? 10 Cheꞌ 
bʌ tsaꞌ tili winic i subeñon chʌmenix Saúl, tsiꞌ lon ñaꞌta mi caj 
cʌqꞌuen i majtan cheꞌ bʌ tsaꞌ tili i subeñon. Pero tsac chucu, 
tsa cʌcꞌʌ ti tsʌnsʌntel ti Siclag chaꞌan i qꞌuexol i tꞌan tsaꞌ bʌ 
i subeyon. 11 Ñumen mi caj cʌqꞌueñob i toj i mul xjontolilob 
muꞌ bʌ i tsʌnsañob toj bʌ winic tiꞌ yotot cheꞌ an tiꞌ wʌyib, 
cheꞌen. ¿Mach ba yomic mi cʌcꞌ ti laꞌ wenta chaꞌan mi laꞌ 
tojben i chꞌichꞌel? ¿Mach ba yomic mic junyajlel jisañetla ila ti 
pañimil? cheꞌen. 12  Cheꞌ jini David tsiꞌ yʌcꞌʌ i tꞌan. Jini xꞌeꞌtelob 
i chaꞌan tsiꞌ tsʌnsayob. Tsiꞌ setꞌ tꞌojbeyob loqꞌuel i cꞌʌb yicꞌot 
i yoc. Yaꞌ tsiꞌ jichꞌ acꞌʌyob tiꞌ tojel jini tsꞌajquibil bʌ jaꞌ yaꞌ ti 
Hebrón. Tsiꞌ chꞌʌmbeyob i jol Isboset. Tsaꞌ majli i mucob yaꞌ baꞌ 
tsaꞌ mujqui i bʌcꞌtal Abner.

Tsaꞌ waꞌchoconti David tiꞌ rey israelob 
(1 Cr. 11. 1-3)

5  Tsaꞌ cꞌoti i pejcañob David yaꞌ ti Hebrón pejtelel israelob 
ti mojt ti mojt. Tsiꞌ yʌlʌyob: Wʌꞌ añon lojon. Junsujm jach 

c bʌcꞌtal lojon yicꞌot a bʌcꞌtal. Junsujm jach c bʌquel lojon 
yicꞌot a bʌquel. 2  Come ti yambʌ ora cheꞌ woli to i chaꞌlen 
yumʌl Saúl tic tojlel lojon, jatet tsaꞌ majliyet ti guerra yicꞌot 
soldadojob. Tsaꞌ chaꞌ sujtiyob a wicꞌot. Mach jinic jach, pero 
lac Yum tsiꞌ subeyet jaꞌel: “Yom maꞌ cʌntʌbeñon c tejclum 
Israel. Mux caj a chaꞌlen ñuc bʌ yumʌl tiꞌ tojlelob”, cheꞌen 
lac Yum. Cheꞌ tsiꞌ yʌlʌyob israelob. 3  Cheꞌ jini tsaꞌ cꞌotiyob 
ti Hebrón pejtelel jini xñoxob. Jini rey David tsiꞌ laja i tꞌan 
yicꞌotob tiꞌ wut lac Yum. Tsiꞌ waꞌchocoyob David ti rey tiꞌ tojlel 

israelob. 4 Anix lujumpꞌejl i chaꞌcꞌal i jabilel David cheꞌ bʌ 
tsaꞌ caji i tech i yumʌntel. Chaꞌcꞌal jab tsiꞌ chaꞌle i yumʌntel. 
5 Ojlil i waxʌcpꞌejl jab tsiꞌ chaꞌle i yumʌntel ti Hebrón tiꞌ tojlel 
añoꞌ bʌ ti Judá. Uxlujumpꞌejl i chaꞌcꞌal (33) jab tsiꞌ chaꞌle i 
yumʌntel ti Jerusalén tiꞌ tojlel pejtel Israel yicꞌot Judá.

David tsiꞌ chꞌʌmʌ Sion 
(1Cr. 11.4-9)

6 Tsaꞌ majli ti guerra jini rey David yicꞌot i winicob ti contra 
Jerusalén baꞌ chumulob jini jebuseojob. Come jini jebuseojob 
tsiꞌ subeyob David: Mach mejlic a wochel ilayi, come jini 
xpotsꞌ yicꞌot mach bʌ weñobic i yoc mi caj i choquetob loqꞌuel, 
cheꞌob. Tsiꞌ lon ñaꞌtayob mach mejlic ti ochel David. 7-8  Pero 
David tsiꞌ subeyob i soldadojob: Cucula ti letsel tiꞌ bej yoc jaꞌ 
cꞌʌlʌl mi laꞌ cꞌotel ti tejclum. Yom mi laꞌ tsʌnsan jini xpotsꞌ 
bʌ yicꞌot mach bʌ weñobic i yoc. Mucꞌ abi i choquetla loqꞌuel, 
cheꞌen. Cheꞌ jini David tsiꞌ chꞌʌmʌ jini wen melbil bʌ tejclum i 
cꞌabaꞌ Sion. Jiñʌch i tejclum David. Jini chaꞌan mi la cʌl: Jini 
xpotsꞌob yicꞌot mach bʌ weñobic i yoc miꞌ mʌjlelob i chaꞌan, 
choꞌonla. 9 Jini chaꞌan David tsaꞌ caji ti chumtʌl ti jini wen 
melbil bʌ tejclum. Tsiꞌ yotsʌbe i cꞌabaꞌ I Tejclum David. Tsiꞌ 
tsꞌajqui wen tac bʌ otot cꞌʌlʌl ti Milo cꞌʌlʌl tiꞌ yojlil tejclum. 
10 Cheꞌ jini tsaꞌ utsi pꞌojli i pꞌʌtʌlel David. Jini lac Yum Dios, 
jini Yumʌl ti Panchan yicꞌot ti Pañimil, an yicꞌot David.

Hiram tsiꞌ choco majlel xꞌacꞌ jun baꞌan David 
(1 Cr. 14.1-2)

11 Hiram i rey jini añoꞌ bʌ ti Tiro, tsiꞌ choco majlel xꞌacꞌ juñob 
baꞌan David. Tsiꞌ choco majlel chꞌujteꞌ, yicꞌot xjucꞌ teꞌob yujiloꞌ 
bʌ i melol otot, yicꞌot yujiloꞌ bʌ i tsꞌajquintel otot, chaꞌan miꞌ 
melbeñob i yotot David. 12  Jini chaꞌan David tsiꞌ ñaꞌta isujm lac 
Yum tsiꞌ waꞌchoco ti rey. Tsiꞌ ñuqꞌuesʌbe i yumʌntel come cꞌux 
tsiꞌ yubi Israel, jini tejclum yajcʌbil bʌ i chaꞌan.

I yalobilob David tsaꞌ bʌ i yilayob pañimil ti Jerusalén 
(1 Cr. 3.5-9; 14. 3-7)

13  Cheꞌ bʌ tsaꞌ loqꞌui David ti Hebrón chaꞌan miꞌ chumtʌl ti 
Jerusalén, tsaꞌ to i chaꞌ pʌyʌ yan tac bʌ i yijñam David. Tsiꞌ 
yila pañimil chꞌiton bʌ yicꞌot xchꞌoc bʌ i yalobilob. 14 Jiñʌch 

i cꞌabaꞌ i yalobilob tsaꞌ bʌ i yilayob pañimil ti Jerusalén: 
Samúa, Sobab, Natán, Salomón, 15 Ibhar, Elisúa, Nefeg, Jafía, 
16  Elisama, Eliada yicꞌot Elifelet.

David tsiꞌ jisa jini filisteojob 
(1 Cr. 14.8-17)

17 Cheꞌ bʌ tsiꞌ yubiyob filisteojob waꞌchocobilix David ti rey 
tiꞌ tojlel israelob, tsaꞌ caji i contrajiñob David yicꞌot pejtelel i 
soldadojob. Cheꞌ bʌ tsiꞌ yubi David, ti ora tsaꞌ majli baꞌ wen 
tsꞌajquibil. 18  Tsaꞌ tiliyob jini filisteojob. Tsaꞌ pam jijliyob ti 
joctʌl i cꞌabaꞌ Refaim. 19 David tsiꞌ pejca lac Yum: ¿Yom ba 
mic majlel c chaꞌlen guerra tiꞌ contra filisteojob? ¿Mu ba caj 
a wʌcꞌob tij cꞌʌb? cheꞌen. Lac Yum tsiꞌ sube David: Cucu come 
ti isujm mi caj cꞌʌcꞌ jini filisteojob ti a cꞌʌb, cheꞌen. 20 Cheꞌ jini 
tsaꞌ majli David baꞌan Baal Perazim. Yaꞌi tsiꞌ mʌlʌ David. Tsiꞌ 
yʌlʌ: Lac Yum tsaꞌix i jisʌbeyon j contrajob tiꞌ tojel c wut cheꞌ 
bajcheꞌ butꞌjaꞌ muꞌ bʌ i pajmel loqꞌuel tiꞌ tiꞌ paꞌ, cheꞌen. Jini 
chaꞌan tsaꞌ otsʌbenti i cꞌabaꞌ Baal Perazim. 21 Yaꞌ tsiꞌ cʌyʌyob i 
diosteꞌob. David yicꞌot i soldadojob tsiꞌ laj puluyob.

22  Pero tsaꞌ chaꞌ tiliyob ti guerra jini filisteojob. Tsaꞌ chaꞌ 
ochiyob ti joctʌl i cꞌabaꞌ Refaim. 23  David tsiꞌ chaꞌ cꞌajtibe lac 
Yum. Lac Yum tsiꞌ yʌlʌ: Mach yomic maꞌ letsel majlel. Yom mi 
laꞌ joy mʌctañob tiꞌ pat yaꞌ tiꞌ tojel jini bálsama teꞌ. 24 Cheꞌ maꞌ 
wubin tꞌan cheꞌ bajcheꞌ xʌmbal tiꞌ pam jini bálsama teꞌ, ti jim 
bʌ ora yom maꞌ chaꞌlen wersa, come cheꞌ jini loqꞌuemonix tiꞌ 
tojel a wut chaꞌan mic jisan jini filisteojob. Cheꞌ tsiꞌ yʌlʌ lac 
Yum. 25 Cheꞌʌch tsiꞌ mele David cheꞌ bajcheꞌ tsiꞌ sube lac Yum. 
Tsiꞌ laj jisa jini filisteojob cꞌʌlʌl ti Geba, cꞌʌlʌl baꞌ mi la cochel 
ti Gezer.

David tsiꞌ lon ñopo i chꞌʌm majlel jini  
Arca yaꞌ ti Jerusalén 

(1 Cr. 13. 5-14)

6  David tsiꞌ chaꞌ muchꞌqui pejtel jini yajcʌbiloꞌ bʌ tiꞌ tojlel 
israelob, lujuntiquil i chaꞌcꞌal mil (30,000) winicob. 

2  Tsiꞌ teche xʌmbal yicꞌot pejtelel jini yajcʌbiloꞌ bʌ winicob 
ti Israel. Tsaꞌ majliyob ti Baala ti Judá chaꞌan miꞌ chꞌʌmob 
tilel jini Arca i chaꞌan lac Yum. Jiñʌch Arca* baꞌ miꞌ tsictiyel 
i cꞌabaꞌ lac Yum, i Yum Panchan yicꞌot Pañimil, buchul bʌ 

tiꞌ yumʌntel tiꞌ tojlel jini querubiñob. 3 Tsiꞌ cꞌʌcchocoyob jini 
Arca tiꞌ pam jumpꞌejl tsijiꞌ bʌ carreta. Tsiꞌ chꞌʌmʌyob loqꞌuel 
tiꞌ yotot Abinadab, yaꞌ ti bujtʌl. Uza yicꞌot Ahío i yalobilob 
Abinadab woliꞌ tojꞌesañob majlel jini carreta baꞌ cꞌʌcʌl jini 
Arca i chaꞌan Dios. 4 Cheꞌ bʌ tsiꞌ cʌyʌyob i yotot Abinadab am 
bʌ ti bujtʌl, Ahío tsaꞌ majli ti ñaxan tiꞌ tojel jini Arca. 5 David 
yicꞌot pejtelel israelob woliyob ti son tiꞌ tojlel lac Yum chaꞌan 
miꞌ chꞌujutesañob yicꞌot cꞌay, yicꞌot arpa, yicꞌot salterio, yicꞌot 
pandero, yicꞌot flauta, yicꞌot címbalo.

6 Pero cheꞌ bʌ tsaꞌ cꞌotiyob baꞌ miꞌ jatsꞌob trigo tiꞌ lum Nacón, 
jini wacax tsiꞌ pꞌojqui i yoc. Colel i yajlel. Jini chaꞌan Uza tsiꞌ 
sʌtsꞌʌ i cꞌʌb yaꞌ baꞌan i yArca lac Yum. Tsʌts tsiꞌ chucu. 7 Cheꞌ 
jini tsaꞌ bʌcꞌ cꞌoti i michꞌlel lac Yum tiꞌ tojlel Uza. Ti ora jach 
tsaꞌ chʌmi yaꞌ tiꞌ tꞌejl jini Arca. 8  Cheꞌ jini tsaꞌ michꞌa David 
cheꞌ bʌ tsiꞌ tsʌnsa Uza lac Yum. Jini chaꞌan tsaꞌ otsʌbenti 
i cꞌabaꞌ jini ajñibʌl Pérezuza. Cheꞌʌch i cꞌabaꞌ cꞌʌlʌl wʌle. 
9 Ti jim bʌ qꞌuin David tsaꞌ caji i wen bʌcꞌñan lac Yum. Tsiꞌ 
yʌlʌ: ¿Bajcheꞌ mi mejlel i tilel tic tojlel jini Arca i chaꞌan lac 
Yum? cheꞌen. 10 Mach chʌn yomix i chꞌʌm tilel jini Arca yaꞌ 
ti Jerusalén. Jini chaꞌan tsiꞌ xoyoyob i bijlel. Tsaꞌ majliyob tiꞌ 
yotot Obed Edom jini geteo. 11 Yaꞌ tsaꞌ cʌle jini Arca i chaꞌan 
lac Yum tiꞌ yotot Obed Edom jini geteo uxpꞌejl uw. Lac Yum tsiꞌ 
wen colta Obed Edom yicꞌot pejtelel añoꞌ bʌ tiꞌ yotot.

David tsiꞌ chꞌʌmʌ majlel jini Arca ti Jerusalén 
(1 Cr. 15.1―16.6)

12  An majqui tsiꞌ sube David: Lac Yum woliꞌ wen coltan 
jini añoꞌ bʌ tiꞌ yotot Obed Edom yicꞌot pejtelel chuqui tac 
an i chaꞌan, chaꞌan tiꞌ caj jini Arca i chaꞌan Dios, cheꞌen. 
Jini chaꞌan tsaꞌ majli David tiꞌ tijicñʌyel i pusicꞌal chaꞌan 
miꞌ locꞌsan tiꞌ yotot Obed Edom, chaꞌan miꞌ chaꞌ chꞌʌm tilel 
ti Jerusalén. 13 Cheꞌ an jax to wʌcxajc tsiꞌ yʌcꞌʌyob i yoc jini 
woli bʌ i qꞌuechob majlel jini Arca, tsaꞌ waꞌleyob ti bij. David 
tsaꞌ caj i tsʌnsʌben i majtan lac Yum, juncojt tat wacax yicꞌot 
tat tiñʌmeꞌ. 14 David tsiꞌ chʌn chaꞌle tijpꞌejl tiꞌ tijicñʌyel i 
pusicꞌal tiꞌ tojlel lac Yum, lʌpbil i chaꞌan jumpꞌejl bujcʌl lino 
bʌ pisil. 15 Tijicñayob i pusicꞌal tsiꞌ chaꞌ chꞌʌmʌyob sujtel jini 
Arca i chaꞌan lac Yum. Tsiꞌ wusuyob majlel trompeta tac, tsiꞌ 
chaꞌleyob cꞌay.

16  Cheꞌ bʌ woliꞌ cꞌotel ti Jerusalén jini Arca i chaꞌan lac Yum, 
yaꞌ waꞌal Mical i yixicꞌal Saúl ti ventana. Tsiꞌ qꞌuele cheꞌ woli 
ti ñuqui tijpꞌel David tiꞌ tojlel lac Yum. Mical i yijñam David 
tsiꞌ mucu tsꞌaꞌle i ñoxiꞌal tiꞌ pusicꞌal. 17 Cheꞌ jini tsiꞌ yotsayob 
jini Arca i chaꞌan lac Yum yaꞌ tiꞌ yojlil i mal Tabernáculo. 
David tsiꞌ waꞌchoco. Tsiꞌ pulbe tsʌnsʌbil bʌ i majtan* lac 
Yum. 18  Cheꞌ bʌ ujtemix i yʌqꞌuen pulbil bʌ i majtan lac Yum, 
David tsiꞌ yʌqꞌue i yutslel i tꞌan pejtelel winicob tiꞌ cꞌabaꞌ lac 
Yum. 19 Tsaꞌ caji i pucbeñob waj yicꞌot weꞌelʌl, yicꞌot tiquin 
bʌ tsꞌusub jini israelob. Cheꞌ ujtemix ti pejtelel, jini winicob 
xꞌixicob tsaꞌ sujtiyob majlel tiꞌ yotot ti jujuntiquilob.

20 Tsaꞌ sujti majlel David tiꞌ yotot chaꞌan miꞌ yʌcꞌ i yutslel 
i tꞌan. Pero Mical tsaꞌ tili i taj David. Tsiꞌ yʌlʌ: ¿I tꞌojol ba 
chuqui tsaꞌ mele sajmʌl? ¿Cheꞌ ba yom miꞌ mel i rey israelob? 
Cheꞌ bʌ tsaꞌ jocho a pislel tiꞌ wut jini xchꞌocob, tsaꞌ pʌsʌ a 
bʌ bajcheꞌ tonto bʌ winic, cheꞌen. 21 David tsiꞌ jacꞌbe Mical: 
Cheꞌʌch tsac chaꞌle tiꞌ tojlel lac Yum tsaꞌ bʌ i yajcayon 
cheꞌ cuxul to a tat yicꞌot pejtelel i piꞌʌlob. Tsiꞌ yʌqꞌueyon c 
yumʌntel tiꞌ tojlel Israel i tejclum lac Yum. Jini chaꞌan yom 
tijicña mic pʌs c bʌ tiꞌ tojlel lac Yum. 22  Tijicñayon cheꞌ mi cʌcꞌ 
ti ñuc lac Yum anquese tsꞌaꞌlebilon. Mach ñuquic mij qꞌuel c 
bʌ, pero jini xchꞌocob woli bʌ a taj ti a tꞌan mi caj i qꞌueloñob 
ti ñuc, cheꞌen. 23  Mical i yixicꞌal Saúl maꞌanic i yalobil. Jochol 
tsaꞌ cʌle cꞌʌlʌl tsaꞌ chʌmi.

Jini xucꞌul bʌ tꞌan tsaꞌ bʌ i mele Dios yicꞌot David 
(1 Cr. 17.1-27)

7  Tsaꞌ cꞌaxi ti chumtʌl jini rey David ti ñuc bʌ i yotot. Lac 
Yum tsiꞌ cꞌunteꞌ lajmesa guerra tiꞌ tojlel i contrajob ti 

jujunwejl. 2  Jini rey tsiꞌ sube jini xꞌaltꞌan Natán: Qꞌuele bajcheꞌ 
añon wʌle come wʌꞌ chumulon ti colem otot melbil bʌ ti 
chꞌujteꞌ, pero jini Arca i chaꞌan lac Yum an jach ti juntsajl 
melbil bʌ ti pisil, cheꞌen. 3  Natán tsiꞌ sube jini rey: Mele pejtel 
chuqui a wom, come lac Yum woliꞌ coltañet, cheꞌen.

4 Awilan ti jini jach bʌ acꞌʌlel tsaꞌ tili i tꞌan lac Yum baꞌan 
Natán. Tsiꞌ sube: 5 Cucu suben c winic David: “Jiñʌch i tꞌan a 
Yum: ¿Muꞌ ba caj a melbeñon cotot chaꞌan c chumlib? 6  Come 
ti isujm maꞌanic baꞌ ora tsaꞌ wis ajniyon ti otot cꞌʌlʌl cheꞌ bʌ 
tsac locꞌsa jini israelob ti Egipto. Ya jach ti pisil bʌ otot tsac 

chaꞌle xʌmbal quicꞌot c chaꞌañoꞌ bʌ. 7 Cheꞌ bʌ tsac piꞌleyob 
majlel baqui jach tsac sube jini israelob, ¿tsaꞌ ba j cꞌajtibeyob 
cotot jini añoꞌ bʌ i yeꞌtel tiꞌ tojlel israelob? Maꞌanic tsac sube 
mi juntiquilic chaꞌan miꞌ melbeñon cotot ti chꞌujteꞌ”. 8  Jini 
chaꞌan suben c winic David: “Cheꞌʌch woliꞌ yʌl i Yum Panchan 
yicꞌot Pañimil: Joñon tsac locꞌsayet ti a weꞌtel yaꞌ baꞌ tsaꞌ 
cʌnta tiñʌmeꞌ. Tsa cotsayet tiꞌ yum israelob chaꞌan maꞌ cʌntan 
c tejclum. 9 Tsaꞌix ajniyon quicꞌotet baqui jach tsaꞌ ñumiyet. 
Tsaꞌix c jisa pejtelel winicob tsaꞌ bʌ tiliyob ti a contra. Mi 
caj cʌcꞌ ti cʌjñel a cꞌabaꞌ tiꞌ tojlel ñuc bʌ winicob ti pañimil. 
10 Mux caj cʌqꞌueñob i lum c winicob baꞌ miꞌ cajelob ti 
chumtʌl. Yaꞌi mi caj i yajñelob ti pejtelel qꞌuin. Maꞌanic majqui 
mi caj i chʌn locꞌsañob. Jini xjontolilob mach mejlix i chʌn 
ticꞌlañob cheꞌ bajcheꞌ ti ñaxan 11 cheꞌ bʌ tsac waꞌchoco juezob 
tiꞌ tojlel c tejclum israel cꞌʌlʌl wʌle. Mi caj cʌqꞌuet ti chumtʌl 
ti ñʌchꞌʌl tiꞌ tojlel a contrajob. Lac Yum wolix i subeñet mi 
caj i xucꞌchocoñet yicꞌot a pꞌolbal ti a weꞌtel tiꞌ tojlel israelob. 
12  Cheꞌ tsꞌʌctʌyemix a jabilel, cheꞌ maꞌ majlel a cꞌaj a wo baꞌan 
a tatob, cheꞌ jini mi caj c tech juntiquil a walobil chaꞌan miꞌ 
mel jini eꞌtel ti a qꞌuexol. Muqꞌuix caj cʌqꞌuen i yumʌntel. 
13  Jini a walobil mi caj i waꞌchocobeñon cotot tij cꞌabaꞌ. Joñon 
mi caj cʌqꞌuen i yumʌntel ti pejtelel ora. 14 Mi caj i tatiñon. Mi 
caj i yochel ti calobil. Mi tsaꞌ caji i ñusʌbeñon c tꞌan, mi caj 
cʌqꞌuen i tsicoꞌ pusicꞌal yicꞌot asiyal cheꞌ bajcheꞌ miꞌ melob 
winicob ti pañimil cheꞌ miꞌ tojꞌesañob i yalobilob. 15 Pero 
maꞌanic mi caj j cʌy j cꞌuxbin a walobil cheꞌ bajcheꞌ tsaj cʌyʌ 
j cꞌuxbin Saúl cheꞌ bʌ tsac locꞌsa tiꞌ yeꞌtel. 16  Mi caj cʌqꞌueñob 
i yeꞌtel a polbal chaꞌan miꞌ chaꞌleñob yumʌntel tic tojlel ti 
pejtelel ora. Cheꞌʌch mi caj c melbeñet chaꞌan xucꞌul maꞌ 
wajñel ti a buchlib yicꞌot a pꞌolbal ti pejtelel ora”. Cheꞌʌch 
yom maꞌ suben David, cheꞌen lac Yum. 17 Natán tsiꞌ sube David 
pejtelel chuqui tac tsiꞌ yubi yicꞌot chuqui tac tsiꞌ qꞌuele.

18  Tsaꞌ ochi David tiꞌ tojlel lac Yum. Tsiꞌ yʌlʌ: C Yum Dios, 
wen utsꞌatax jini muꞌ bʌ caj a melbeñon quicꞌot calobilob. 
Anquese maꞌanic c bajñel ñuclel lojon, tsaꞌ pʌsbeyon i yutslel 
a pusicꞌal cꞌʌlʌl wʌle. 19 Come tsaꞌ yajcayon cheꞌ maxto anic 
j cꞌʌjñibal. Tsaꞌ waꞌchocoyon ti rey. Pero wʌle ñumen cabʌl 
mi caj a pʌsbeñon i yutslel a pusicꞌal tiꞌ tojlel c pꞌolbalob 
ti pejtelel ora. C Yum Dios, mach cheꞌic miꞌ melob winicob 

bajcheꞌ jini. 20 ¿Chuqui to yom mic subeñet? A winicon, c 
Yum Dios. 21 Cujil wolix a mel pejtel jini ñuc tac bʌ chaꞌan miꞌ 
tsꞌʌctiyel a tꞌan, chaꞌan cheꞌʌch yom a pusicꞌal. Tsaꞌix a wʌn 
subeyon. 22  Come wen ñuquet, c Yum Dios. Maꞌanic yambʌ 
Dios cheꞌ bajcheꞌ jatet. Jatet jach Dioset. 23  Maꞌanic yambʌ 
tejclum cꞌuxbibil bʌ bajcheꞌ Israel wʌꞌ ti pañimil. Come tsaꞌ 
locꞌsa ti wocol chaꞌan miꞌ ñochtañet. Tsaꞌ pʌyʌyob chaꞌan maꞌ 
wʌcꞌ ti ñuc i cꞌabaꞌ. Tsaꞌ pʌsbeyob i yejtal tac a pꞌʌtʌlel chaꞌan 
miꞌ bʌcꞌñañetob. Tsaꞌix a mʌñʌyob loqꞌuel tiꞌ lumal Egipto. 
Tsaꞌix a choco jubel yan tac bʌ tejclum yicꞌot i diosob. 24 Isujm 
jatet c Yum tsaꞌ waꞌchoco jini israelob a chaꞌañoꞌ bʌ chaꞌan miꞌ 
yochelob ti a tejclum ti pejtelel ora. Jatet c Yum tsaꞌ wotsa a 
bʌ tiꞌ Dios.

25 Jini chaꞌan wʌle, c Yum Dios, tsꞌʌctesan a tꞌan tiꞌ tojlel c 
pꞌolbal ti pejtelel ora cheꞌ bajcheꞌ tsaꞌ wʌlʌ. 26  Laꞌ qꞌuejlic ti 
ñuc a cꞌabaꞌ ti pejtelel ora. Laꞌ i subob winicob: “Jini Yumʌl 
am bʌ pejtelel i pꞌʌtʌlel jiñʌch i Dios israelob”, cheꞌob cheꞌ 
waꞌchocobilob c pꞌolbalob tic buchlib ti a tojlel. 27 Come i 
Yumet Panchan yicꞌot Pañimil, i Dioset Israel. Tsaꞌ subeyon 
mi caj a coltañon quicꞌot c pꞌolbalob chaꞌan mic chaꞌlen 
lojon yumʌntel. Jini chaꞌan ñuquix c pusicꞌal wolic pejcañet 
ti oración. 28  C Yum Dios, isujm Dioset ti pejtelel ora. Isujm 
pejtelel a tꞌan. Tsaꞌix a wʌn subeyon chuqui mi caj a melbeñon 
ti utsꞌat. 29 Jini chaꞌan a wocolic aqꞌueñob i yutslel a pusicꞌal 
jini añoꞌ bʌ ti cotot chaꞌan mic chʌn ajñel lojon ti a tojlel ti 
pejtelel ora. Come tsaꞌix a wʌcꞌʌ a tꞌan, c Yum Dios. Tsaꞌix a 
pʌsbeyon lojon i yutslel a pusicꞌal. Jini chaꞌan tijicñayon lojon 
ti pejtelel ora, cheꞌen David.

Tsaꞌ mʌjli i chaꞌan David tiꞌ tojlel i contrajob 
(1 Cr. 18.1-13)

8  David tsiꞌ cꞌunteꞌ jisa jini filisteojob. Tsaꞌ wen mʌjli i 
chaꞌan. Tsiꞌ chꞌʌmʌ Metegama, jini colem tejclum am 

bʌ tiꞌ wenta filisteojob. 2  Tsiꞌ jisa Moab. Tsiꞌ subeyob ñoltʌl 
ti lum. Cheꞌ tsololob, tsiꞌ pꞌisiyob ti lazo. Tiꞌ chaꞌpꞌislel tsaꞌ 
tsʌnsʌntiyob. Jumpꞌis tsaꞌ coli. Maꞌanic tsaꞌ tsʌnsʌntiyob, 
pero tsaꞌ ochiyob tiꞌ winic David. Tsaꞌ caji i yʌcꞌob i tojoñel ti 
jujumpꞌejl jab. 3  David tsiꞌ jisa jaꞌel Hadadezer i yalobil Rehob, 
jini rey ti Soba, cheꞌ bʌ tsaꞌ caji i chꞌejlꞌesan i bʌ yaꞌ ti colem jaꞌ 

2 SAMUEL 7 ,  8

El Antiguo Testament en el ch'ol de Tumbalá  ©Liga Bíblica Internacional, 2011 



576

Eufrates. 4 David tsiꞌ chilbeyob chʌmbajcꞌ yicꞌot joꞌcꞌal (1,700) 
winicob cꞌʌchʌloꞌ bʌ ti caballo, yicꞌot juncꞌal mil (20,000) 
winicob woliyoꞌ bʌ ti xʌmbal tiꞌ yoc. David tsiꞌ tsepbe i chijil i 
yaꞌ jini caballo tac woli bʌ i tujcꞌan majlel jini carreta. Tsaꞌ jax 
i cʌyʌ joꞌcꞌal chaꞌan miꞌ tujcꞌan majlel carreta. 5 Jini siriajob 
añoꞌ bʌ ti Damasco tsaꞌ tili i coltañob Hadadezer jini rey ti 
Soba. David tsiꞌ jisayob jaꞌel cheꞌ bajcheꞌ chaꞌpꞌejl i chaꞌcꞌal mil 
(22,000) winicob. 6 Cheꞌ jini David tsiꞌ waꞌchoco xcʌntayajob 
yaꞌ ti Damasco tiꞌ tojlel jini siriajob chaꞌan miꞌ yotsañob tiꞌ 
winic David, chaꞌan miꞌ yʌqꞌueñob i tojoñel. Awilan lac Yum 
tsiꞌ wen colta David baqui jach tsaꞌ ñumi. 7 David tsiꞌ chꞌʌmʌ 
jini mʌctijib melbil bʌ ti oro tsaꞌ bʌ i cꞌʌñʌyob i winicob 
Hadadezer. Tsiꞌ chꞌʌmʌ tilel ti Jerusalén, 8  yicꞌot jaꞌel cabʌl 
bronce tsaꞌ bʌ i chilbeyob jini añoꞌ bʌ ti Beta yicꞌot ti Berotai, 
i tejclum Hadadezer.

9 Tsiꞌ yubi Toi, jini rey am bʌ ti Hamat, laj jisʌbilob i 
soldadojob Hadadezer tiꞌ wenta David. 10 Jini chaꞌan Toi tsiꞌ 
choco majlel i yalobil Joram baꞌan jini rey David chaꞌan miꞌ 
yʌqꞌuen cortesía tiꞌ ñʌchꞌtʌlel i pusicꞌal yicꞌot i yutslel i tꞌan, 
chaꞌan tsaꞌ mʌjli i chaꞌan ti guerra tiꞌ contra Hadadezer. Come 
ti jim bʌ ora i contrajob i bʌ Toi yicꞌot Hadadezer. Cheꞌ jini 
Joram tsiꞌ chꞌʌmʌ majlel oro, yicꞌot plata, yicꞌot bronce chaꞌan 
miꞌ yʌqꞌuen David. 11-12  David tsiꞌ yʌqꞌue lac Yum pejtelel 
chuqui tac tsiꞌ taja ti guerra, yicꞌot jini oro yicꞌot tsucu taqꞌuin 
tsaꞌ bʌ i chꞌʌmʌ tiꞌ tojlel jini siriajob, yicꞌot jini moabob, yicꞌot 
jini amoñob, yicꞌot jini filisteojob, yicꞌot jini amalecob, yicꞌot 
tiꞌ tojlel jini Hadadezer, i yalobil Rehob jini rey am bʌ ti Soba. 
13  Cheꞌi tsiꞌ wen taja i ñuclel David. Tsiꞌ jisa waxʌclujumpꞌejl 
mil (18,000) chꞌoyoloꞌ bʌ ti Edom yaꞌ ti joctʌl i cꞌabaꞌ Atsꞌam. 
14 Tsiꞌ waꞌchoco xcʌntayajob yaꞌ ti Edom tiꞌ joytʌlel jini tejclum 
tac. Cheꞌ jini tsaꞌ ochiyob jini edomob tiꞌ winic David. Lac 
Yum tsiꞌ wen colta David baqui jach tsaꞌ ñumi.

Xꞌeꞌtelob i chaꞌan David 
(2 S. 20.23-26; 1 Cr. 18.14-17)

15 David tsiꞌ chaꞌle yumʌl tiꞌ tojlel pejtel Israel. Tsiꞌ chaꞌle 
toj bʌ meloñel. 16  Joab (i yalobil Sarvia) tsaꞌ ochi ti yumʌl 
tiꞌ tojlel soldadojob. Josafat (i yalobil Ahilud) tsaꞌ ochi ti 
secretario. 17 Sadoc (i yalobil Ahitob) yicꞌot Ahimelec (i 

yalobil Abiatar) tsaꞌ ochiyob ti motomaj*. Seraías tsaꞌ ochi 
ti stsꞌijbujel. 18  Benaía (i yalobil Joiada) tsaꞌ ochi tiꞌ yum jini 
cereteojob yicꞌot jini peleteojob. I yalobilob David tsaꞌ ochiyob 
ti xcʌntaya tiꞌ wenta Benaía.

David tsiꞌ pʌsbe i yutslel i pusicꞌal Mefiboset

9  David tsiꞌ yʌlʌ: ¿Anto ba majqui tsaꞌ cʌle tiꞌ yotot Saúl 
chaꞌan mi cʌqꞌuen i yutslel c pusicꞌal tiꞌ qꞌuexol Jonatán? 

cheꞌen. 2  An juntiquil xqꞌuel eꞌtel tiꞌ yotot Saúl i cꞌabaꞌ Siba. 
Tsaꞌ pʌjyi tilel baꞌan David. Jini rey tsiꞌ cꞌajtibe: ¿Jatet ba Siba? 
cheꞌen. Tsiꞌ jacꞌbe: Joñon cu, cheꞌen. 3  Jini rey tsiꞌ cꞌajtibe: 
¿Cuxul to ba juntiquil i piꞌʌl Saúl chaꞌan mic pʌsben i yutslel 
c pusicꞌal cheꞌ bajcheꞌ Dios woliꞌ pʌsbeñon? cheꞌen. Siba tsiꞌ 
jacꞌbe: Cuxul cu juntiquil i yalobil Jonatán mach bʌ wenic 
i yoc, cheꞌen. 4 Jini rey tsiꞌ cꞌajtibe: ¿Baqui an? cheꞌen. Siba 
tsiꞌ jacꞌbe: Yaꞌan tiꞌ yotot Maquir (i yalobil Amiel am bʌ ti 
Lodebar), cheꞌen. 5 Jini chaꞌan jini rey David tsiꞌ choco ti pʌyol 
tiꞌ yotot Maquir. 6 Tsaꞌ cꞌoti Mefiboset (i yalobil Jonatán i 
yalobil bʌ Saúl) baꞌan David. Tsiꞌ pʌcchoco i bʌ, pero David tsiꞌ 
sube: Mefiboset, cheꞌen. Tsiꞌ jacꞌʌ: Wʌꞌ añon a winicon, cheꞌen. 
7 David tsiꞌ sube: Mach a chaꞌlen bʌqꞌuen, come ti isujm mi caj 
c pʌsbeñet i yutslel c pusicꞌal chaꞌan tsaj cꞌuxbi a tat, Jonatán. 
Mi caj c chaꞌ sutqꞌuibeñet pejtelel i lumal a tatuch Saúl. Mi 
caj a chaꞌlen weꞌel quicꞌot tic mesa ti pejtelel ora, cheꞌen. 
8  Mefiboset tsiꞌ chaꞌ cꞌuchchoco i bʌ. Tsiꞌ yʌlʌ: Cabʌl jax i 
yutslel a pusicꞌal tic tojlel anquese maꞌanic j cꞌʌjñibal. Lajalon 
bajcheꞌ chʌmen bʌ tsꞌiꞌ, pero wolaꞌ pꞌuntañon, cheꞌen.

9 David tsiꞌ pʌyʌ tilel Siba, i winic Saúl. Tsiꞌ sube: Qꞌuele i 
yalobil a yum. Tsaꞌix cʌqꞌue pejtelel chuqui tac tsaꞌ cʌle am bʌ 
tiꞌ wenta Saúl ti yambʌ ora. 10 Jatet yicꞌot a walobilob yicꞌot a 
winicob mi caj laꞌ melben i yeꞌtel tiꞌ chol. Mi caj laꞌ mʌcꞌlan 
i yalobilob a yum ti pejtelel ora, pero Mefiboset mi caj i 
chaꞌlen weꞌel quicꞌot ti pejtelel ora, cheꞌen. Ti jim bʌ ora an 
joꞌlujuntiquil i yalobilob Siba yicꞌot juncꞌal i winicob. 11 Siba tsiꞌ 
sube: Tsꞌʌcʌl mi cajel c mel cheꞌ bajcheꞌ tsaꞌ wʌlʌ, cheꞌen. Cheꞌ 
jini Mefiboset tsiꞌ cꞌuxu waj yaꞌ tiꞌ mesa David cheꞌ bajcheꞌ i 
yalobilob rey. 12  An juntiquil chꞌiton bʌ i yalobil Mefiboset i 
cꞌabaꞌ Micaía. Siba yicꞌot pejtelel i piꞌʌlob añoꞌ bʌ tiꞌ yotot tsaꞌ 
ochiyob tiꞌ winic Mefiboset. 13  Yaꞌ tsaꞌ chumle Mefiboset ti 

Jerusalén, come tsiꞌ cꞌuxu waj tiꞌ mesa jini rey. Mach wenic i 
yoc ti chaꞌtsꞌijtlel.

Tsaꞌ jisʌntiyob jini amoñob yicꞌot siriajob 
(1 Cr. 19.1-19)

10  Cheꞌ bʌ tsaꞌ chʌmi i rey jini amoñob, tsaꞌ caji ti 
yumʌntel i yalobil Nahas i cꞌabaꞌ Hanún. 2  David 

tsiꞌ yʌlʌ: Mi caj cʌqꞌuen i yutslel c pusicꞌal Hanún, come 
wen utsꞌat bajcheꞌ tsiꞌ chaꞌle i tat quicꞌot, cheꞌen. Jini chaꞌan 
David tsiꞌ choco majlel jini xꞌeꞌtelob i chaꞌan, chaꞌan miꞌ 
ñuqꞌuesʌbeñob i pusicꞌal Hanún chaꞌan tsaꞌ chʌmi i tat. Pero 
cheꞌ bʌ tsaꞌ cꞌotiyob jini xꞌeꞌtelob i chaꞌan David baꞌan jini 
amoñob, 3  awilan jini ñuc tacoꞌ bʌ i yeꞌtel tiꞌ tojlel amoñob tsaꞌ 
caji i subeñob jini rey Hanún: ¿Muꞌ ba a lon ñaꞌtan woliꞌ choc 
tilel winicob David chaꞌan cꞌux tsiꞌ yubi a tat? ¿Chaꞌan ba miꞌ 
ñuqꞌuesʌbeñet a pusicꞌal tsiꞌ chocoyob tilel? ¿Mach baꞌ tsaꞌic i 
chocoyob tilel ti tsajiya chaꞌan miꞌ ñaꞌtan bajcheꞌ añonla ila ti 
tejclum chaꞌan miꞌ jisañonla? cheꞌob. 4 Jini chaꞌan Hanún tsiꞌ 
chucu i winicob David. Tsiꞌ quech jujchibeyob junwejl i tsuctiꞌ. 
Yaꞌ jaxʌl tsiꞌ tsepbeyob i pislel tiꞌ chañelal i yaꞌ. Cheꞌ jini tsiꞌ 
chocoyob sujtel. 5 Cheꞌ bʌ tsiꞌ yubi David, tsiꞌ choco majlel 
winicob chaꞌan miꞌ tajob ti bij baꞌ ñajtʌ waꞌalob tiꞌ tiꞌ tejclum, 
come mach yomobic ochel chaꞌan quisin. Tsiꞌ subeyob cʌytʌl 
ti Jericó jinto cheꞌ chaꞌ pasemobix i tsuctiꞌ. Cheꞌ jini utsꞌat miꞌ 
chaꞌ sujtelob.

6 Cheꞌ bʌ tsiꞌ qꞌueleyob jini amoñob leco jax i melbal tiꞌ tojlel 
David, tsaꞌ majli i pʌyob tilel juncꞌal mil winicob siriajob añoꞌ 
bʌ ti Betrehob yicꞌot ti Soba. Tsiꞌ pʌyʌyob tilel jaꞌel i winicob 
jini rey ti Maaca, jumpꞌejl mil winicob yicꞌot lajchʌmpꞌejl mil 
winicob chꞌoyoloꞌ bʌ ti Istob. 7-8  Cheꞌ bʌ tsiꞌ yubi David, tsiꞌ 
choco majlel Joab yicꞌot pejtelel jini soldadojob. Jini amoñob 
tsaꞌ caji i chajpañob i bʌ chaꞌan guerra yaꞌ tiꞌ tiꞌ i tejclum. Jini 
siriajob choyoloꞌ bʌ ti Soba, yicꞌot ti Rehob, yicꞌot ti Istob, 
yicꞌot ti Maaca tsiꞌ chajpayob i bʌ yaꞌ tiꞌ pat tejclum. 9 Cheꞌ bʌ 
tsiꞌ qꞌuele Joab woliꞌ contrajiñob ti guerra ti chaꞌwejlel, tsiꞌ 
choco majlel jini soldadojob ñumen chajpʌbiloꞌ bʌ chaꞌan 
guerra chaꞌan miꞌ contrajiñob jini siriajob. Tsaꞌ majli Joab 
yicꞌotob. 10 I colojbal soldadojob tsaꞌ ajqꞌuiyob tiꞌ wenta Abisai 
i yeran Joab. Abisai tsiꞌ tsoloyob chaꞌan miꞌ majlel i tajob jini 

2 SAMUEL 9, 10

El Antiguo Testament en el ch'ol de Tumbalá  ©Liga Bíblica Internacional, 2011 



579

amoñob. 11 Joab tsiꞌ yʌlʌ: Mi cabʌl i pꞌʌtʌlel jini siriajob tic 
tojlel, mi tsaꞌ cajiꞌ mʌlob, yom maꞌ tilel a coltañon, pero mi 
tsaꞌ cajiꞌ mʌlob jini amoñob ti a tojlel, mi caj j coltañet. 12  Yom 
chꞌejlet. Laꞌ lac chaꞌlen wersa chaꞌan mi laj coltan lac piꞌʌlob 
yicꞌot i lumal lac Yum. Laꞌ i mel lac Yum pejtelel chuqui utsꞌat 
tiꞌ wut. Cheꞌ tsiꞌ yʌlʌ Joab. 13  Cheꞌ jini tsaꞌ majli Joab yicꞌot 
pejtelel i winicob chaꞌan miꞌ chaꞌlen guerra tiꞌ contra jini 
siriajob. Tsiꞌ chucuyob i putsꞌel. 14 Cheꞌ bʌ tsiꞌ qꞌueleyob jini 
amoñob bajcheꞌ tsaꞌ putsꞌiyob jini siriajob, tsiꞌ bʌcꞌ chucuyob 
i putsꞌel jaꞌel tiꞌ tojlel Abisai. Tsiꞌ tajayob i coltʌntel ti mal 
tejclum. Cheꞌ jini Joab tsaꞌ sujti ti Jerusalén.

15-16 Jini siriajob cheꞌ bʌ tsiꞌ qꞌueleyob maꞌanic tsaꞌ mʌjli i 
chaꞌan, tsaꞌ chaꞌ caji i tempañob i bʌ. Jini chaꞌan Hadadezer 
tsiꞌ pʌyʌ tilel jini añoꞌ bʌ ti junwejl colem jaꞌ i cꞌabaꞌ Eufrates. 
Jini soldadojob tsaꞌ cꞌotiyob ti Helam. I yum jini soldadojob 
jiñʌch Sobac, jini waꞌchocobil bʌ i chaꞌan Hadadezer. 17 Cheꞌ 
bʌ tsiꞌ yubi David, tsiꞌ laj tempa pejtelel jini israelob. Tsaꞌ 
cꞌaxiyob yaꞌ ti Jordán. Tsaꞌ cꞌotiyob yaꞌ ti Helam. Jini siriajob 
tsaꞌ caji i chajpañob i bʌ chaꞌan guerra tiꞌ contra David. 
18  Pero tsaꞌ chaꞌ putsꞌiyob tiꞌ tojlel israelob. David tsiꞌ tsʌnsa 
joꞌlujuncꞌal i chaꞌbajcꞌ (700) muꞌ bʌ i ñijcañob carreta tac, 
yicꞌot chaꞌcꞌal mil (40,000) winicob cꞌʌchʌloꞌ bʌ ti caballo. 
Tsiꞌ tsʌnsa jaꞌel Sobac jini ñuc bʌ yumʌl chaꞌan soldadojob. 
19 Yañoꞌ bʌ woli bʌ i coltañob Hadadezer, cheꞌ bʌ tsiꞌ qꞌueleyob 
woliꞌ mʌjlel i chaꞌan Israel, tsiꞌ cꞌajtibeyob David ti wocol tꞌan 
chaꞌan miꞌ lajmel guerra. Jini chaꞌan tsaꞌ ochiyob tiꞌ winicob. 
Jini siriajob maꞌanix tsiꞌ chʌn coltayob amoñob cꞌʌlʌl wʌle.

David tsaꞌ yajli ti mulil

11  Cheꞌ tiꞌ tejchibal jabil cheꞌ i tilel miꞌ loqꞌuelob ti 
guerra jini reyob, David tsiꞌ choco majlel soldadojob 

i chaꞌan. Tsaꞌ majliyob jaꞌel i yumob soldadojob tiꞌ wenta 
Joab, jiñʌch ñumen ñuc bʌ. Tsaꞌ majli i jisañob jini amoñob. 
Tsiꞌ joy mʌctayob yaꞌ ti Rabá, pero yaꞌ jach tsaꞌ cʌle David ti 
Jerusalén. 2  Awilan ti jumpꞌejl qꞌuin cheꞌ wolix i yicꞌan, David 
tsaꞌ loqꞌui ti xʌmbal ti qꞌuiyil bʌ i jol i yotot. Tsiꞌ ñajti qꞌueleꞌ 
juntiquil xꞌixic woli bʌ ti tsꞌʌmel, wen i tꞌojol jax. 3  David tsiꞌ 
cꞌajti majqui jini xꞌixic. Tsaꞌ subenti jiñʌch Betsabé i yixicꞌal 
Eliam, i yijñam Urías jini heteo. 4 David tsiꞌ choco ti pʌyol. Jini 

xꞌixic tsaꞌ tili baꞌan David. Yaꞌ tsaꞌ wʌyi yicꞌot tiꞌ yotot. Cheꞌ 
bʌ ujtemix i piꞌleñob i bʌ, tsaꞌ chaꞌ sujti tiꞌ yotot. 5 Tsaꞌ caji i 
cʌntan i yalobil jini xꞌixic. Tsiꞌ choco ti subentel David: Wolix 
j cʌntan calobil, cheꞌen.

6 David tsiꞌ chocbe mandar Joab: Chocbeñon tilel Urías 
jini heteo, cheꞌen. Jini chaꞌan Joab tsiꞌ choco sujtel Urías 
baꞌan David. 7 Cheꞌ cꞌotemix Urías, David tsiꞌ cꞌajtibe bajcheꞌ 
yilal Joab, yicꞌot bajcheꞌ yilal pejtelel jini winicob ti guerra. 
8  David tsiꞌ sube Urías: Cucux ti sujtel ti a wotot. Cucu ti 
tsꞌʌmel, cheꞌen. Cheꞌ woli to ti loqꞌuel Urías tiꞌ yotot jini rey, 
tsaꞌ chocbenti majlel i majtan. 9 Pero Urías yaꞌ jach tsaꞌ caji 
ti wʌyel yaꞌ tiꞌ corredor jini rey yicꞌot pejtelel jini xꞌeꞌtelob i 
chaꞌan rey. Maꞌanic tsaꞌ jubi majlel tiꞌ yotot. 10 An majqui tsiꞌ 
sube David: Maꞌanic tsajni tiꞌ yotot Urías, cheꞌen. Cheꞌ jini 
David tsiꞌ cꞌajtibe Urías: ¿Mach ba ñajtic tsaꞌ tiliyet? ¿Chucoch 
maꞌanic tsaꞌ sujtiyet ti a wotot? cheꞌen. 11 Urías tsiꞌ jacꞌbe 
David: Isujm maꞌanic tsajniyon ti cotot come jini Arca, yicꞌot 
israelob, yicꞌot c piꞌʌlob ti Judá, maꞌañobic tiꞌ yotot, yicꞌot c 
yum Joab, yicꞌot pejtelel xꞌeꞌtelob i chaꞌan. Yaꞌ añob ti guerra 
wʌle. ¿Utsꞌat ba mic majlel ti weꞌel ti cotot? ¿Yom ba mic sujtel 
baꞌan quijñam? cheꞌen. Anquese cheꞌʌch maꞌ subeñon mach 
mejlic c jacꞌ, cheꞌen. 12  David tsiꞌ sube Urías: Yom to maꞌ cʌytʌl 
ti cotot wʌle. Ijcꞌʌl to yom maꞌ sujtel, cheꞌen. Jini chaꞌan yaꞌto 
tsaꞌ cʌle Urías ti Jerusalén ti jim bʌ qꞌuin. 13  David tsiꞌ pʌyʌ tiꞌ 
yotot chaꞌan miꞌ chaꞌlen weꞌel yicꞌot. Tsiꞌ yʌqꞌuesa Urías. Cheꞌ 
iqꞌuix pañimil tsaꞌ chaꞌ cꞌaxi ti wʌyel yicꞌot i winicob i yum yaꞌ 
ti corredor, pero maꞌanic tsaꞌ majli tiꞌ yotot.

David tsiꞌ yʌcꞌʌ ti tsʌnsʌntel Urías
14 Cheꞌ ti yijcꞌʌlal David tsiꞌ choco majlel jumpꞌejl carta baꞌan 

Joab tiꞌ cꞌʌb Urías. 15 Yaꞌ ti carta tsiꞌ sube chaꞌan miꞌ choc 
majlel Urías baꞌ wen bʌbʌqꞌuen jini guerra. Tsiꞌ sube jaꞌel ñajt 
jach yom miꞌ cʌytʌl Urías tiꞌ bajñelil chaꞌan miꞌ tsʌnsʌntel. 
16 Jini chaꞌan Joab tsiꞌ yʌcꞌʌ baꞌ wen bʌbʌqꞌuen jini guerra. Tsiꞌ 
choco majlel ti ñaxan jini Urías. 17 Ti jim bʌ ora tsaꞌ loqꞌuiyob 
ti jini tejclum winicob chaꞌan miꞌ contrajiñob Joab ti guerra. 
Awilan tsaꞌix chʌmiyob juntiquil chaꞌtiquil i winicob David 
yicꞌot jaꞌel Urías jini heteo. 18  Joab tsiꞌ choco majlel suboñel 
baꞌan David chaꞌan miꞌ suben pejtelel chuqui tsaꞌ ujti tiꞌ 

tojlelob yaꞌ ti guerra. 19 Joab tsiꞌ sube jini suboñel cheꞌ bajcheꞌ 
iliyi: Cheꞌ miꞌ yujtel a laj tsictesan tiꞌ tojlel jini rey pejtelel 
chuqui tsaꞌ ujti, 20 mi tsaꞌ caji ti michꞌ jini rey, mi tsiꞌ subeyet: 

“¿Chucoch cʌlʌx tsaꞌ majliyetla cꞌʌlʌl tiꞌ tiꞌ tejclum? ¿Mach 
ba laꞌ wujilic muqꞌuix i juletla jini añoꞌ bʌ ti tsꞌajc? 21 ¿Majqui 
tsiꞌ tsʌnsa jini Abimelec (i yalobil Jerobaal)? ¿Mach ba tsaꞌic 
i tsʌnsa juntiquil xꞌixic tsaꞌ bʌ i choco jubel ñaꞌatun? Cheꞌ jini 
tsaꞌ chʌmi yaꞌ ti Tebes. ¿Chucoch tsaꞌ laꞌ cʌlʌx lʌcꞌtesa laꞌ bʌ 
yaꞌ tiꞌ tojlelob?” Mi cheꞌen David, cheꞌ jini yom maꞌ suben 
chʌmenix jaꞌel Urías jini heteo. Cheꞌ tsiꞌ yʌlʌ Joab.

22  Tsaꞌ majli jini suboñel chaꞌan miꞌ tsictesʌben David 
pejtelel chuqui tsiꞌ yʌlʌ Joab. 23  Jini suboñel tsiꞌ sube jini 
rey cheꞌ bajcheꞌ iliyi: Tsaꞌ tiliyob j contra lojon cꞌʌlʌl tiꞌ tiꞌ 
tejclum. 24 Jini muꞌ bʌ i cꞌʌñob jalʌjb tsiꞌ tsʌnsayob a winicob. 
Tsaꞌix chʌmiyob chaꞌtiquil uxtiquil a winicob, yicꞌot a winic 
Urías, cheꞌen. 25 David tsiꞌ sube jini winic: Suben Joab chaꞌan 
mach yomic miꞌ mel i pusicꞌal chaꞌan ili tsaꞌ bʌ ujti. Come 
jini espada yujilʌch jisaya. An i tajol miꞌ jisan juntiquil ti lac 
tsꞌej. An i tajol miꞌ jisan yambʌ ti lac ñoj. Jini chaꞌan chaꞌlenla 
wersa yicꞌot pejtelel a winicob chaꞌan mi laꞌ jisan jini tejclum. 
Suben utsꞌat mi caj i mʌjlel i chaꞌan, cheꞌen David.

26  Cheꞌ bʌ tsiꞌ ñaꞌta i yijñam Urías cheꞌ chʌmenix i ñoxiꞌal 
wen chꞌijiyem tsaꞌ caji i yubin. 27 Cheꞌ bʌ ujtemix i yorajlel 
ucꞌtaya, David tsiꞌ choco ti pʌyol chaꞌan miꞌ tilel tiꞌ yotot. Tsaꞌ 
ochi tiꞌ yijñam. Tsiꞌ yʌqꞌue David i yalobil, pero lac Yum tsiꞌ 
qꞌuele mach utsꞌatic chuqui tsiꞌ mele David.

Natán tsiꞌ tsictesʌbe i mul David

12  Lac Yum tsiꞌ choco majlel Natán baꞌan David. Cheꞌ 
bʌ tsaꞌ cꞌoti yaꞌ tiꞌ yotot, tsaꞌ caji i suben jini tꞌan: 

An chaꞌtiquil winic ti jumpꞌejl tejclum. Juntiquil an cabʌl i 
chubʌꞌan, yambʌ wen pꞌumpꞌun jax. 2  Jini wen chumul bʌ 
an cabʌl i tiñʌmeꞌ yicꞌot i wacax. 3  Pero jini pꞌumpꞌun bʌ an 
jach juncojt i yalʌ ñaꞌal tiñʌmeꞌ tsaꞌ bʌ i mʌñʌ, tsaꞌ bʌ i cosa. 
Yaꞌʌch tsaꞌ coli tiꞌ yotot yicꞌot i yalobilob. Yaꞌʌch tsiꞌ cꞌuxu i bʌl 
i ñʌcꞌ tiꞌ chꞌejew. Tsiꞌ japʌ ti taza. Tsiꞌ meqꞌue. Tsiꞌ cꞌuxbi cheꞌ 
bajcheꞌ mi laj cꞌuxbin la calobil. 4 Tsaꞌ tili winic ti julaꞌ tiꞌ yotot 
jini wen chumul bʌ winic. Pero i yum jini otot mach yomic 
i tsʌnsan i tiñʌmeꞌ yicꞌot i wacax chaꞌan miꞌ yʌqꞌuen i cꞌux 

i julaꞌ. Tsaꞌ majli i chucben i yalʌ ñaꞌ tiñʌmeꞌ jini pꞌumpꞌun 
bʌ chaꞌan miꞌ yʌqꞌuen i cꞌux, cheꞌen Natán. 5 David tsiꞌ wen 
michꞌle jini winic tsaꞌ bʌ i chꞌʌmʌ jini tiñʌmeꞌ. Tsiꞌ sube 
Natán: Ti isujm mic subeñet come cuxul lac Yum, an i mul 
jini winic tsaꞌ bʌ i mele cheꞌ bajcheꞌ jini. Yom miꞌ tsʌnsʌntel, 
cheꞌen. 6 Yom miꞌ qꞌuextʌben ti chʌncojt tiñʌmeꞌ jini tsaꞌ bʌ i 
chꞌʌmʌ, come maꞌanic tsiꞌ pꞌunta, cheꞌen.

7 Cheꞌ jini Natán tsiꞌ sube David: Jiñʌch a mul come cheꞌʌch 
tsaꞌ mele jatet. Lac Yum i Dios israelob tsiꞌ yʌlʌ: “Joñon tsac 
waꞌchocoyet tiꞌ rey israelob. Tsaj coltayet loqꞌuel tiꞌ cꞌʌb Saúl. 
8  Tsa cʌqꞌueyet a wotot. Tsaꞌix cotsa ti a wenta i yijñamob 
Saúl tsaꞌ bʌ a yuma. Tsaꞌix cʌqꞌueyet a weꞌtel ti rey ti Israel 
yicꞌot ti Judá. Mi mach jasʌlic iliyi, mic ñumen aqꞌueñet 
pejtelel chuqui tac yom. 9 ¿Chucoch maꞌanic tsaꞌ pꞌisi ti wenta 
i tꞌan a Yum? ¿Chucoch tsaꞌ mele chuqui leco tiꞌ tojlel? Come 
tsaꞌ wʌcꞌʌ ti chʌmel Urías jini heteo. Tsaꞌ choco majlel ti 
tsʌnsʌntel tiꞌ tojlel jini amoñob. Tsaꞌ pʌybe i yijñam. 10 Jini 
chaꞌan mi caj i chʌn ujtel guerra ti a tojlel ti pejtelel ora, 
come tsaꞌ tsꞌaꞌleyon. Tsaꞌ pʌybe i yijñam Urías”, cheꞌen lac 
Yum. 11 Jiñʌch i tꞌan lac Yum: “Awilan muqꞌuix cajel i pꞌojlel 
a wocol ti a wotot. Mi caj c chilbeñet a wijñamob chaꞌan mic 
chaꞌ aqꞌueñob a piꞌʌlob muꞌ bʌ caj i pʌyob. Mi caj i ñoltʌlob ti 
qꞌuiñil ti pañimil. 12  Jixcu jatet, tsaꞌ mele iliyi ti mucul, pero 
joñon mi caj c pʌs ti jamʌl tiꞌ wut pejtelel israelob”. Cheꞌ tsiꞌ 
yʌlʌ lac Yum, cheꞌen Natán. 13  David tsiꞌ sube: Tsaꞌix c chaꞌle 
mulil tiꞌ contra lac Yum, cheꞌen. Natán tsiꞌ sube: Lac Yum 
tsaꞌix i ñusʌbeyet a mul. Maꞌanic maꞌ cajel ti chʌmel. 14 Pero 
chaꞌan tsaꞌ wʌcꞌʌ ti tsꞌaꞌlentel lac Yum tiꞌ tojlel i contrajob, 
muqꞌuix i chʌmel a walobil tsaꞌ bʌ i yila pañimil, cheꞌen.

15 Tsaꞌ sujti majlel Natán tiꞌ yotot. Lac Yum tsiꞌ yʌqꞌue i wocol 
i yalobil David tsaꞌ bʌ i yʌqꞌue jini xꞌixic i yijñam bʌ Urías. 
16  David tsiꞌ pejca lac Yum ti oración chaꞌan miꞌ lajmel jini 
chꞌiton. Maꞌanic chuqui tsiꞌ wis cꞌuxu David. Cꞌʌlʌl tsaꞌ ñumi 
acꞌʌlel, yaꞌ jach ñolol ti toꞌo lum. 17 Tsaꞌ majliyob jini xñoxob 
añoꞌ bʌ tiꞌ yotot chaꞌan miꞌ techob chꞌojyel David yaꞌ ti lum, 
pero maꞌanic tsiꞌ jacꞌbeyob. Maꞌanic tsiꞌ tem cꞌuxu waj yicꞌotob. 
18  Tiꞌ wucpꞌejlel qꞌuin tsaꞌ chʌmi jini chꞌiton. Jini xꞌeꞌtelob i 
chaꞌan David woliyob ti bʌqꞌuen. Mach yomobic i tsictesʌben 
jini rey chaꞌan chʌmenix i yalobil. Tsiꞌ subeyob i bʌ: Cheꞌ 

cuxul to jini alʌl, mach yomic i jacꞌbeñonla lac tꞌan. Cheꞌ mi 
lac suben chʌmenix i yalobil, ¿mach ba muqꞌuic i ñumen acꞌ i 
bʌ ti wocol jini rey? cheꞌob. 19 Pero David tsiꞌ qꞌuele woliyobix 
ti tꞌan jini xꞌeꞌtelob i chaꞌan. Cheꞌ jini tsiꞌ ñaꞌta chʌmenix jini 
alʌl. Jini chaꞌan David tsiꞌ cꞌajtibeyob: ¿Tsaꞌix ba chʌmi alʌl? 
cheꞌen. Tsiꞌ jacꞌʌyob: Tsaꞌix cu, cheꞌob. 20 Tsaꞌ tejchi chꞌojyel 
David. Tsiꞌ chaꞌle tsꞌʌmel. Tsiꞌ boño i bʌ. Tsiꞌ qꞌuexta i pislel. Ti 
wiꞌil tsaꞌ ochi tiꞌ yotot lac Yum chaꞌan miꞌ chꞌujutesan. Tsaꞌ chaꞌ 
tili tiꞌ yotot. Tsiꞌ cꞌajti i bʌl i ñʌcꞌ chaꞌan miꞌ cꞌux. 21 Awilan tsiꞌ 
cꞌajtibeyob jini xꞌeꞌtelob i chaꞌan: ¿Bajcheꞌ isujm woli a mel 
cheꞌ bajcheꞌ jini? cheꞌob, come cheꞌ woli ti ajcʌn jini alʌl, tsaꞌ 
wen chaꞌle uqꞌuel. Maꞌanic chuqui tsaꞌ cꞌuxu. Pero wʌle cheꞌ 
chʌmenix, tsaꞌix tejchiyet chꞌojyel chaꞌan maꞌ cꞌux i bʌl a ñʌcꞌ, 
cheꞌob. 22  David tsiꞌ jacꞌʌ: Isujm tsaꞌix c wen mele c pusicꞌal 
cheꞌ woli to ti ajcʌn jini chꞌiton, come tsac ñaꞌta ticꞌʌl muꞌ to 
i pꞌuntañon lac Yum chaꞌan miꞌ chaꞌ aqꞌuen i cꞌocꞌlel jini alʌl. 
23  Pero wʌle tsaꞌix chʌmi. ¿Chuqui to i yeꞌtel mic chʌn chaꞌlen 
chꞌajb? ¿Mejl ba c chaꞌ cuxtesan? Joñon mi caj c majlel baqui 
majlem, pero mach chʌn mejlix ti tilel tic tojlel, cheꞌen David.

24 Cheꞌ jini David tsaꞌ caji i ñuqꞌuesʌben i pusicꞌal Betsabé i 
yijñam. Tsi piꞌle. Tsaꞌ cajiꞌ cʌntan i yalobil. Tsiꞌ yʌcꞌʌ ti pañimil 
i yalobil. Tsiꞌ yotsʌbe i cꞌabaꞌ Salomón. Awilan lac Yum tsiꞌ 
wen cꞌuxbi jini chꞌiton. 25 Lac Yum tsiꞌ chaꞌ choco majlel jini 
xꞌaltꞌan Natán chaꞌan miꞌ yotsʌben i cꞌabaꞌ Jedidías, chaꞌan 
cꞌux tsiꞌ yubi lac Yum.

David tsiꞌ chucu Rabá 
(1 Cr. 20.1-3)

26  Ti jim bʌ ora Joab tsiꞌ chaꞌle guerra tiꞌ contra jini amoñob. 
Tsiꞌ chꞌʌmʌ jini colem tejclum i cꞌabaꞌ Rabá baꞌ chumul i rey. 
27 Tsiꞌ choco majlel suboñel baꞌan David. Tsiꞌ sube: Tsaꞌix c 
chꞌʌmʌ jini tsꞌʌmʌl bʌ jaꞌ am bʌ ti Rabá. 28  Yom maꞌ tempan 
pejtelel jini soldadojob yaꞌ to bʌ añob a wicꞌot chaꞌan maꞌ tilel 
tiꞌ contra Rabá chaꞌan maꞌ chꞌʌm. Mach yomic mic chꞌʌm 
joñon ame muqꞌuic i qꞌueloñob ti ñuc, cheꞌen. 29 Cheꞌ jini David 
tsiꞌ laj tempa jini winicob. Tsiꞌ pʌyʌyob majlel tiꞌ contra Rabá. 
Tsiꞌ chʌn chaꞌleyob guerra jinto tsaꞌ mʌjli i chaꞌan David. Tsiꞌ 
chꞌʌmʌ tiꞌ wenta jini tejclum. 30 David tsiꞌ locꞌsʌbe i corona 
jini rey. An i yalel cheꞌ bajcheꞌ jumpꞌejl talento oro. An jaꞌel 

pʌcꞌbil bʌ ujʌl ti corona wen i tꞌojol bʌ, letsem tac bʌ i tojol. 
Tsaꞌix aqꞌuenti i cꞌʌc David. Ti jini qꞌuin an cabʌl chuqui tsiꞌ 
locꞌo David yaꞌ ti tejclum. 31 Tsiꞌ choco loqꞌuel jini chumuloꞌ 
bʌ ti tejclum. Tsaꞌ caji i cꞌʌñob ti eꞌtel ti pic lum yicꞌot ti pꞌel 
teꞌ yicꞌot fierro bʌ eꞌtijibʌl tac. Tsiꞌ yʌqꞌueyob jaꞌel i yeꞌtel 
chaꞌan miꞌ pulob ladrillo. Cheꞌʌch tsiꞌ melbeyob jini amoñob 
ti pejtelel i tejclum. Cheꞌ jini David tsaꞌ chaꞌ sujti ti Jerusalén 
yicꞌot pejtelel i winicob.

Amnón yicꞌot Tamar

13  An xchꞌoc bʌ i yalobil David i cꞌabaꞌ Tamar. Jiñʌch i 
yijtsꞌin Absalón, wen i tꞌojol jax. An yambʌ i yalobil 

David i cꞌabaꞌ Amnón. Jini tsaꞌ caji i mulʌben i yijtsꞌin 
Absalón. 2  Amnón tsiꞌ wen mula Tamar. Colelix i taj cꞌamꞌʌjel 
chaꞌan tsiꞌ chʌn pensari. Quisintic tsiꞌ yubi chaꞌan miꞌ pejcan, 
come wen xchꞌoc to. 3  An juntiquil i yamigo Amnón, i cꞌabaꞌ 
Jonadab (i yalobil Simea, i yʌscun David). Awilan wen 
pꞌipꞌatax i pusicꞌal jini Jonadab. 4 Jonadab tsiꞌ sube: ¿Chucoch 
ti qꞌuin ti qꞌuin woli a yajꞌan? Subeñon, cheꞌen. Amnón 
tsiꞌ jacꞌbe: Isujm wolic wen mel c pusicꞌal chaꞌan wolic wen 
mulan Tamar i yijtsꞌin Absalón jini queran, cheꞌen. 5 Jonadab 
tsiꞌ sube: Cucu ti ñoltʌl ti a wʌyib, chaꞌan maꞌ pʌs a bʌ cheꞌ 
bajcheꞌ cꞌamet. Cheꞌ miꞌ tilel i qꞌuelet a tat, suben bajcheꞌ iliyi: 

“Laꞌ poj tilic Tamar chaꞌan miꞌ yʌqꞌueñon chuqui mij cꞌux wʌꞌ 
baꞌ ñololon tic wʌyib”, cheꞌen. 6 Cheꞌ jini tsaꞌ ñole Amnón. Wen 
cꞌam tsaꞌ caji i mel i bʌ. Cheꞌ bʌ tsaꞌ tili i qꞌuel jini rey, Amnón 
tsaꞌ caji i suben i tat: Awocolic poj choco tilel Tamar, chaꞌan 
miꞌ melbeñon tsꞌitaꞌ i bʌl c ñʌc chaꞌan mij cꞌux, cheꞌen.

7 Cheꞌ bʌ tsaꞌ cꞌoti David tiꞌ yotot, tsiꞌ choco majlel Tamar 
chaꞌan miꞌ melben i waj. 8  Cheꞌ bʌ tsaꞌ cꞌoti Tamar tiꞌ yotot 
Amnón yaꞌ baꞌ ñolol i yʌscun, tsaꞌ caji i melben pan. Tsiꞌ xʌcꞌʌ 
tiꞌ tojel i wut Amnón. 9 Cheꞌ mejlemix jini pan tsiꞌ chꞌʌmbe 
majlel yaꞌ ba ñolol, pero Amnón maꞌanic tsiꞌ jacꞌʌ i cꞌux. Tsaꞌ 
jach caji i subeñob loqꞌuel pejtelel xꞌeꞌtelob. Jini chaꞌan tsaꞌ 
loqꞌuiyob. 10 Amnón tsaꞌ caji i suben Tamar: Chꞌʌmʌ tilel jini 
pan ilayi tic wʌyib chaꞌan maꞌ wotsʌbeñon ti quej, cheꞌen. 
Tamar tsiꞌ chꞌʌmbe majlel pan yaꞌ baꞌ ñolol. 11 Baꞌ ora tsaꞌ cꞌoti 
i yʌqꞌuen yaꞌ baqui ñolol, Amnón tsiꞌ chucu Tamar. Tsiꞌ sube: 
Laꞌ ñoleconla, cheꞌen. 12  Jini xchꞌoc tsiꞌ jacꞌʌ: Mach comic. Leco 

jax muqꞌuet ti tꞌan, come mach i tꞌojolic miꞌ yujtel tiꞌ tojlel 
israelob bajcheꞌ iliyi. Mach a mel chuqui quisintic jax. 13  Come 
¿majqui to mi caj i pʌyon mi tsaꞌ lac piꞌle lac bʌ? cheꞌen. Jixcu 
jatet ¿a wom ba pejcʌntel ti tonto ti Israel? Jini chaꞌan mic 
subeñet ñaxan pejcan lac tat. Mi cʌl mux i jacꞌbeñet a tꞌan, 
cheꞌen. 14 Pero Amnón maꞌanix tsiꞌ chʌn jacꞌbe i tꞌan. Tsiꞌ 
wersa tujcꞌa ochel tiꞌ wʌyib. Cheꞌ bʌ tsiꞌ ñolchoco tsaꞌ caji ti 
ñoltʌl yicꞌot.

15 Amnón tsaꞌ caji i wen michꞌlen Tamar. Tsꞌitaꞌ tsiꞌ cꞌuxbi 
ti ñaxan, pero cheꞌ bʌ tsaꞌ ujti i piꞌlen, tsaꞌ caji i wen tsꞌaꞌlen. 
Jini chaꞌan Amnón tsaꞌ cajiꞌ suben: Cucux ti a wotot, cheꞌen. 
16  Jini xchꞌoc tsiꞌ chaꞌle uqꞌuel: ¿Chucoch maꞌ chocon loqꞌuel? 
¿Mach ba ñumen anic a mul cheꞌ maꞌ chocon loqꞌuel cheꞌ 
bajcheꞌ ti ñaxan cheꞌ bʌ tsaꞌ pejcayon? cheꞌen. Utsijax tsaꞌ caji 
ti michꞌ Amnón. 17 Amnón tsiꞌ pʌyʌ tilel jini xꞌeꞌtel i chaꞌan. Tsiꞌ 
sube: Choco loqꞌuel ili xꞌixic ti jumpat. Yom maꞌ wen ñupꞌ jini 
otot. 18  Jini chꞌiton tsiꞌ choco loqꞌuel jini xchꞌoc. Lʌpbil i chaꞌan 
i pislel wen i tꞌojol bʌ i tsꞌijbal, cheꞌ bajcheꞌ i tilel miꞌ lʌpob 
jini xchꞌoc bʌ i yalobilob rey. 19 Tamar tsiꞌ chꞌʌmʌ i tʌñil cꞌajc. 
Tsiꞌ pꞌujpꞌu tiꞌ jol. Tsiꞌ jetꞌ tsili i bujc. Cheꞌ woli ti xʌmbal tsaꞌ 
caji i ñupꞌyeꞌ majlel i jol. Tsaꞌ caji ti uqꞌuel majlel.

Absalón tsiꞌ qꞌuextʌbe i mul Amnón
20 Absalón tsaꞌ caji i cꞌajtiben i yijtsꞌin: ¿Jim ba a wʌscun 

Amnón tsaꞌ bʌ i piꞌleyet? Quijtsꞌin, mach yomic maꞌ mel a 
pusicꞌal, come a wʌscuñʌch, cheꞌen. Chꞌijiyem jax i pusicꞌal 
Tamar. Tsaꞌ cʌle yaꞌ tiꞌ yotot Absalón. 21 Cheꞌ bʌ tsiꞌ yubi David 
pejtel jini tsaꞌ bʌ ujti, tsaꞌ wen michꞌa. 22  Absalón maꞌanic tsiꞌ 
letsa i tꞌan tiꞌ contra Amnón, pero michꞌ i pusicꞌal chaꞌan tsaꞌ 
piꞌlebenti i yijtsꞌin.

23  Cheꞌ bʌ ñumenix chaꞌpꞌejl jab, Absalón tsiꞌ pʌyʌ tilel 
winicob yujiloꞌ bʌ i tsepol i tsutsel tiñʌmeꞌ. Cheꞌ yaꞌ añob ti 
Baal Hazor am bʌ tiꞌ tojel Efraín, Absalón tsaꞌ caji i pʌy tilel 
pejtelel i yalobilob rey. 24 Tsaꞌ majli baꞌan rey. Tsiꞌ sube: Wʌle 
an c winicob yujiloꞌ bʌ i tsepol i tsutsel tiñʌmeꞌ. Jini chaꞌan 
ti wocol tꞌan mic subeñet yom maꞌ tilel ti cꞌux waj yicꞌot 
querañob, cheꞌen. 25 Jini rey tsiꞌ jacꞌbe: Calobil mach mejlicon 
lojon ti laj majlel, ame cabʌlic mi cʌcꞌ lojon eꞌtel ti a wotot 
chaꞌan i bʌl lojon c ñʌcꞌ, cheꞌen. Absalón tsaꞌ caji i wersa pʌy 

2 SAMUEL 13

El Antiguo Testament en el ch'ol de Tumbalá  ©Liga Bíblica Internacional, 2011 



586

majlel, pero maꞌanic tsiꞌ jacꞌʌ majlel. Tsaꞌ jach i yʌqꞌue i yutslel 
i tꞌan chaꞌan tijicña miꞌ cꞌotel i chaꞌlen qꞌuiñijel. 26  Absalón 
tsiꞌ yʌlʌ: Mi mach mejliquet ti majlel, cheꞌ jini a wocolic yom 
maꞌ choc majlel quicꞌot jini queran Amnón, cheꞌen. Jini rey tsiꞌ 
jacꞌʌ: ¿Chuqui i yeꞌtel miꞌ majlel a wicꞌot? cheꞌen. 27 Absalón tsiꞌ 
wersa cꞌajtibe chaꞌan miꞌ choc majlel Amnón. Tsiꞌ yʌcꞌʌ i tꞌan 
jini rey. Cheꞌ jini tsaꞌ majli Amnón yicꞌot pejtelel i yerañob. 
28  Absalón tsiꞌ sube jini xꞌeꞌtelob i chaꞌan: Yom mi laꞌ chʌcʌ 
qꞌuel Amnón cheꞌ wen tijicña jax woliꞌ yubin cheꞌ woliꞌ jap 
vino. Cheꞌ mic subeñetla: “Tsʌnsanla Amnón”, mi choꞌon, ti 
ora jach yom mi laꞌ tsʌnsan. Mach yomic mi laꞌ wis chaꞌlen 
bʌqꞌuen, come joñon woliyon ti mandar. Tsaꞌix c subeyetla, 
chꞌejlꞌesan laꞌ bʌ, cheꞌen. 29-30 Cheꞌʌch tsiꞌ meleyob jini xꞌeꞌtelob 
i chaꞌan Absalón cheꞌ bajcheꞌ tsaꞌ subentiyob. Pejtelel jini yañoꞌ 
bʌ i yalobilob rey ti ora jach tsaꞌ loqꞌuiyob ti putsꞌel ti mula 
tac. Cheꞌ woli to i xʌñob sujtel yaꞌ ti bij, juꞌucñayob ti tꞌan. Tsaꞌ 
caji i yubin jini rey David. Woliꞌ yʌlob: Absalón tsiꞌ laj tsʌnsa i 
yalobilob jini rey. Maꞌanix tsaꞌ cʌle mi juntiquilic, cheꞌob.

31 Ti ora jach tsaꞌ tejchi chꞌojyel jini rey David. Tsiꞌ jetꞌ tsili 
i pislel. Tsiꞌ ñolchoco i bʌ ti lum yicꞌot pejtelel jini xꞌeꞌtelob i 
chaꞌan yaꞌ bʌ añob tiꞌ yotot. 32  Jini Jonadab (i yalobil Simea 
i yʌscun David) tsiꞌ sube: Mach isujmic tsaꞌ laj chʌmi a 
walobilob. Jini jach tsaꞌ chʌmi Amnón. Tsiꞌ yʌcꞌʌ i tꞌan a 
walobil Absalón chaꞌan miꞌ qꞌuextʌben i mul Amnón tsaꞌ bʌ i 
piꞌle Tamar i yijtsꞌin Absalón. 33  Jini chaꞌan c rey mach yomic 
maꞌ mel a pusicꞌal chaꞌan jini tꞌan, come mach isujmic tsaꞌ laj 
chʌmiyob a walobilob. Jini jach Amnón tsaꞌ chʌmi, cheꞌen.

34 Tsaꞌ putsꞌi Absalón. Cheꞌ bʌ tsiꞌ letsa i wut jini xcʌnta 
tejclum, tsiꞌ qꞌuele woliꞌ tilelob cabʌl winicob ti bij am bʌ 
ti wits yaꞌ ti pat. 35 Jonadab tsiꞌ sube jini rey: Ixix tilel a 
walobilob. Isujmʌch cheꞌ bajcheꞌ tsac subeyet, cheꞌen. 36 Cheꞌ 
poj ujtel jax to i suben, tsaꞌ caji i qꞌuel yaꞌix cꞌotel i yalobilob 
jini rey. Cꞌam tsiꞌ chaꞌleyob uqꞌuel. Tsiꞌ chaꞌle uqꞌuel jaꞌel jini 
rey yicꞌot i yaj eꞌtelob. 37-39 Ti jim bʌ ora putsꞌemix majlel 
Absalón baꞌan Talmai (i yalobil jini rey Amiud yaꞌ ti Gesur). 
Jini rey David jal tsiꞌ yucꞌta i yalobil. Uxpꞌejl jab tsaꞌ jale 
Absalón yaꞌ ti Gesur. David yomix i chaꞌ qꞌuel bajcheꞌ yilal 
Absalón, come tsaꞌ cꞌunteꞌ ñʌchꞌchocobenti i pusicꞌal cheꞌ 
chʌmenix Amnón.

Joab tsiꞌ chaꞌle wersa chaꞌan miꞌ chaꞌ pʌy sujtel Absalón

14  Joab tsiꞌ yubi wolix i chaꞌ mel i pusicꞌal jini rey chaꞌan 
Absalón. 2  Tsiꞌ pʌyʌ tilel juntiquil xꞌixic wen pꞌip bʌ i 

pusicꞌal chꞌoyol bʌ ti Tecoa. Joab tsiꞌ sube: Yom maꞌ mel a bʌ 
cheꞌ bajcheꞌ mebaꞌ. Cheꞌʌch yom maꞌ lʌp a pislel chaꞌan miꞌ 
tsictiyel i chꞌijiyemlel a pusicꞌal. Mach yomic maꞌ bon a bʌ ti 
xojocña bʌ perfume. Yom wen chꞌijiyem maꞌ pʌs a bʌ tiꞌ tojlel 
jini rey cheꞌ bajcheꞌ mebaꞌ anix bʌ ora woliꞌ yucꞌtan i piꞌʌl. 
3  Yom maꞌ majlel baꞌan jini rey chaꞌan maꞌ suben chuqui mic 
subeñet. Cheꞌ tsiꞌ yʌlʌ Joab.

4 Cheꞌ bʌ tsaꞌ cꞌoti jini xꞌixic baꞌan jini rey, tsiꞌ ñocchoco 
i bʌ tiꞌ tojlel. Tsiꞌ yʌlʌ: C rey, a wocolic pꞌuntañon, cheꞌen. 
5-6 Jini rey tsiꞌ cꞌajtibe: ¿Chuqui a wom? cheꞌen. Jini xꞌixic tsiꞌ 
yʌlʌ: Joñon mebaꞌonix. Anix ora tsaꞌ chʌmi c ñoxiꞌal. Añob 
chaꞌtiquil calobilob. Tsaꞌ majliyob ti paxyal ti cholel. Tsaꞌ 
cajiyob ti leto. Come i bajñelob, maꞌanic majqui tsiꞌ tiqꞌuiyob. 
Juntiquil tsiꞌ tsʌnsa i yeran. 7 Awilan, pejtelel c piꞌʌlob woliꞌ 
wersa subeñoñob chaꞌan mi cʌcꞌ ti tsʌnsʌntel jini tsaꞌ bʌ i 
tsʌnsa i yeran. Mi tsaꞌ ujti bajcheꞌ jini, mij cʌytʌl tic bajñelil. 
Cheꞌ jini muqꞌuix i ñajʌyel i cꞌabaꞌ c ñoxiꞌal. Cheꞌ tsiꞌ yʌlʌ jini 
xꞌixic. 8  Jini rey tsiꞌ sube: Cucux ti sujtel ti a wotot. Muqꞌuix 
caj c mel pejtelel chuqui tsaꞌ subeyon, cheꞌen. 9 Jini xꞌixic tsiꞌ 
sube: Wocolix a wʌlʌ, c rey. Pejtelel jini mulil laꞌ ajnic tic 
wenta quicꞌot c piꞌʌlob. Mach yomic miꞌ wis ajñel jini mulil ti 
a wenta, cheꞌen. 10 Jini rey tsiꞌ sube: Mi an majqui miꞌ chʌn 
cajel ti tꞌan ti a contra, yom maꞌ pʌybeñon tilel ilayi. Maꞌanix 
chuqui mi caj i tumbeñet, cheꞌen. 11 Pero mach jasʌlic tsiꞌ yubi 
jini xꞌixic. Tsiꞌ chʌn chaꞌle tꞌan: Ti wocol tꞌan mic subeñet, c 
rey, cꞌajtibeñon i yutslel lac Yum Dios. Mach yomix miꞌ chʌn 
ticꞌlʌntel jini calobil chaꞌan i qꞌuexol tsaꞌ bʌ i mele, cheꞌen. 
Jini rey tsiꞌ jacꞌʌ: Melelʌch come cuxul lac Yum, maꞌanic mi 
caj i yajlel mi juntꞌujmic i tsutsel i jol, cheꞌen.

12  Jini xꞌixic tsiꞌ yʌlʌ: Awocolic, c rey, com to c subeñet 
yambʌ jumpꞌejl tꞌan, cheꞌen. Jini rey tsiꞌ yʌlʌ: Subu, cheꞌen. 
13  Jini xꞌixic tsiꞌ yʌlʌ: ¿Chucoch mach cheꞌic maꞌ coltan pejtelel 
i winicob Dios? Cheꞌ bʌ tsaꞌ wʌcꞌʌ a tꞌan tic tojlel, tsaꞌ bajñel 
tsictesa a mul, come maꞌanic wolaꞌ chaꞌ pʌy tilel jini putsꞌem 
bʌ a walobil. 14 Isujm wersa mi lac chʌmel ti lac pejtelel. 

Lajalonla bajcheꞌ jaꞌ muꞌ bʌ i yajlel ti lum, mach bʌ mejlix 
ti chaꞌ lujchel. Mi maꞌanic maꞌ bʌcꞌ pʌy tilel Absalón, mux 
i junyajlel sajtel ti a tojlel. Pero Dios miꞌ sajcan majlel jini 
sajtemoꞌ bʌ. 15 Jini chaꞌan tsaꞌ tili c subeñet pejtelel jini tꞌan, 
come c piꞌʌlob tsiꞌ bʌcꞌtesayoñob. Jini chaꞌan tsac ñaꞌta tilel c 
pejcan jini rey. “Ticꞌʌl mi muqꞌuix i jacꞌbeñon c tꞌan”, choꞌon 
tic pusicꞌal. 16 Tsac ñaꞌta jaꞌel isujm muqꞌuix cajel a coltañon 
loqꞌuel tiꞌ pꞌʌtʌlel jini yomoꞌ bʌ i jisañon quicꞌot calobil tiꞌ 
tojlel Israel i tejclum Dios. 17 Jini chaꞌan mic subeñet, c yum, 
chaꞌan yom maꞌ wʌcꞌ a tꞌan chaꞌan miꞌ chaꞌ tilel i ñuclel c 
pusicꞌal, come reyet wʌle. Lajalet bajcheꞌ juntiquil i yángel 
Dios muꞌ bʌ mejlel i ñaꞌtan chuqui wen yicꞌot chuqui jontol. 
Jini chaꞌan laꞌ ajnic a wicꞌot lac Yum Dios. Cheꞌ tsiꞌ yʌlʌ jini 
xꞌixic.

18  David tsiꞌ sube jini xꞌixic: Mach comic maꞌ wis mucbeñon 
mi tsꞌitaꞌic jini muꞌ bʌ cajel j cꞌajtibeñet, cheꞌen. Jini xꞌixic 
tsiꞌ jacꞌʌ: Muqꞌuix c laj subeñet, c rey, cheꞌen. 19 Jini rey tsiꞌ 
cꞌajtibe: ¿Mach ba jinic Joab tsaꞌ bʌ i subeyet tilel ilayi? cheꞌen. 
Jini xꞌixic tsiꞌ jacꞌbe: Jincuyi. Isujm cheꞌ bajcheꞌ tsaꞌ subeyon 
c rey. Joab tsiꞌ chocoyon tilel. Tsiꞌ laj cʌntesayon bajcheꞌ yom 
mic subeñet. 20 Jini chaꞌan tsiꞌ chocoyon tilel a winic Joab 
chaꞌan miꞌ qꞌuextʌyel a pusicꞌal. Cabʌl a ñaꞌtʌbal cheꞌ bajcheꞌ 
juntiquil i yángel Dios. Wen a wujil chuqui an ti pañimil. Cheꞌ 
tsiꞌ yʌlʌ jini xꞌixic.

21 Jini rey tsiꞌ choco ti pʌyol Joab. Tsiꞌ sube: Wʌle tsaꞌix c 
ñaꞌta bajcheꞌ yom mic mel. Cucu, chaꞌ pʌyʌ tilel Absalón, 
cheꞌen. 22  Joab tsiꞌ ñocchoco i bʌ tiꞌ tojlel rey. Tsiꞌ yʌqꞌue i 
yutslel i tꞌan. Joab tsiꞌ yʌlʌ: Wʌle cujilix tsaꞌix c taja i yutslel 
a pusicꞌal, c yum rey, come tsaꞌix a melbeyon chuqui tsaj 
cꞌajtibeyet, cheꞌen. 23  Ti ora tsaꞌ majli Joab ti Gesur chaꞌan miꞌ 
pʌy tilel Absalón ti Jerusalén. 24 Pero jini rey tsiꞌ yʌlʌ: Cheꞌ miꞌ 
julel calobil, laꞌ majlic tiꞌ yotot. Mach comic miꞌ tilel i qꞌuelon, 
cheꞌen. Jini chaꞌan cheꞌ bʌ tsaꞌ cꞌoti Absalón, toj jach tsaꞌ majli 
tiꞌ yotot. Maꞌanic tsaꞌ majli baꞌan jini rey.

Absalón tsiꞌ contraji David
25 Ti jim bʌ ora maꞌanic yambʌ winic ti Jerusalén wen i tꞌojol 

bʌ bajcheꞌ Absalón, come cꞌʌlʌl tiꞌ xin jol, cꞌʌlʌl tiꞌ mal i yoc, 
maꞌanic chuqui wis leco. 26  Junyajl ti jujumpꞌejl jab tsiꞌ yʌcꞌʌ ti 

2 SAMUEL 14

El Antiguo Testament en el ch'ol de Tumbalá  ©Liga Bíblica Internacional, 2011 



589

loqꞌuel i jol, come tsaꞌ wen tamꞌa. An i yalel i tsutsel i jol cheꞌ 
bajcheꞌ ojlil i chaꞌpꞌejl kilo. 27 Tsiꞌ yila pañimil uxtiquil chꞌiton 
bʌ i yalobil Absalón yicꞌot juntiquil xchꞌoc i cꞌabaꞌ Tamar. Cheꞌ 
colemix wen i tꞌojol jax.

28  Chaꞌpꞌejl jab yaꞌan Absalón ti Jerusalén. Maꞌanic tsiꞌ 
wis qꞌuelbe i wut jini rey. 29 Jini chaꞌan Absalón tsiꞌ pʌyʌ 
tilel Joab chaꞌan miꞌ majlel i pejcan jini rey, pero Joab 
maꞌanic tsiꞌ jacꞌʌ tilel tiꞌ yotot Absalón. Tiꞌ chaꞌyajlel tsiꞌ 
chaꞌ pʌyʌ, pero maꞌanic tsiꞌ wis jacꞌʌ majlel Joab. 30 Cheꞌ 
jini Absalón tsiꞌ sube jini xꞌeꞌtelob i chaꞌan: Cucula tiꞌ jamil 
Joab yaꞌ baꞌ pʌcꞌbil i cebada. Yom mi laꞌ majlel laꞌ wotsʌben 
cꞌajc, cheꞌen. Jini chaꞌan tsaꞌ majliyob i winicob Absalón i 
yotsan cꞌajc. 31 Cheꞌ bʌ tsiꞌ qꞌuele Joab pulemix i jamil, tsaꞌ 
tili i pejcan Absalón. Tsiꞌ sube: ¿Chucoch tsiꞌ puluyob c 
jamil a winicob? cheꞌen. 32  Absalón tsiꞌ jacꞌbe: Come anix 
chaꞌyajl uxyajl tsac pʌyʌyet tilel chaꞌan mic choquet majlel 
baꞌan rey, pero maꞌanic tsaꞌ jacꞌʌ. Cucu cꞌajtiben chucoch 
tsiꞌ toꞌo chocoyon ti pʌyol ti Gesur. Come ñumen utsꞌat 
tsaꞌic cʌleyon ti Gesur. Lolom jach mic toꞌol ajñel ilayi 
baꞌ maꞌanic mij qꞌuelben i wut rey. Mi añʌch c mul, laꞌ i 
tsʌnsañon, cheꞌen. 33  Joab tsaꞌ majli i suben jini rey chuqui 
tsaꞌ ujti. David tsiꞌ choco ti pʌyol Absalón. Cheꞌ bʌ tsaꞌ cꞌoti 
Absalón baꞌan jini rey, tsiꞌ ñocchoco i bʌ. David tsiꞌ tsꞌujtsꞌu 
Absalón.

15  Ti wiꞌil Absalón tsiꞌ mʌñʌ carreta yicꞌot caballo tac. 
Tsiꞌ pʌyʌ lujuntiquil i yuxcꞌal (50) winicob muꞌ bʌ 

i chaꞌleñob xʌmbal tiꞌ tojel i wut. 2  Jini Absalón seb to tsaꞌ 
chꞌojyi ti jujumpꞌejl qꞌuin chaꞌan miꞌ majlel ti waꞌtʌl yaꞌ tiꞌ tiꞌ 
tejclum. Cheꞌ bʌ tsaꞌ tili winic chaꞌan miꞌ pejcan rey, chaꞌan 
miꞌ cꞌajtin meloñel, Absalón tsiꞌ cꞌajtibe jini winic: ¿Baqui 
chꞌoyolet? cheꞌen. Jini winic tsiꞌ jacꞌʌ: Wʌꞌ jach chumulon 
ila tiꞌ lumal israelob, cheꞌen. 3  Absalón tsiꞌ sube: Wen tsiquil 
bajcheꞌ an a wocol, pero maꞌanic majqui mi caj i ñichꞌtʌbeñet 
a tꞌan tiꞌ tojlel jini rey. 4 Anic queꞌtel ila ti tejclum, muqꞌuix c 
wen coltan winicob mi woliyob ti wocol o mi woliyob ti leto, 
cheꞌen. 5 Cheꞌ an majqui tsaꞌ cꞌoti i ñocchocon i bʌ tiꞌ tojlel, 
Absalón tsiꞌ meqꞌue chꞌojyel, tsiꞌ tsꞌujtsꞌu. 6 Jayjayajl cheꞌ bʌ 
tsaꞌ tili winic i tsictesan i wocol tiꞌ tojlel jini rey, Absalón 
tsiꞌ wersa sajca i cꞌuxbintel tiꞌ tojlel winicob. Cheꞌ jini tsiꞌ 

qꞌuextʌbeyob i pusicꞌal israelob. Maꞌanix tsiꞌ chʌn cꞌuxbiyob 
David.

7 Cheꞌ ñumenix chʌmpꞌejl jab, Absalón tsiꞌ sube jini rey: Ti 
wocol tꞌan mij cꞌajtibeñet chocoyon majlel ti Hebrón chaꞌan 
mic tsꞌʌctesan c tꞌan tsaꞌ bʌ c sube lac Yum. 8  Come jiñʌch 
tsaꞌ bʌ cʌlʌ cheꞌ yaꞌto añon ti Gesur ti Siria: “Muqꞌuic i chaꞌ 
pʌyon majlel ti Jerusalén lac Yum, mi caj c chꞌujutesan yaꞌ ti 
Hebrón”, choꞌon. Cheꞌ tsiꞌ yʌlʌ Absalón. 9 Jini rey tsiꞌ sube: 
Cucu tiꞌ ñʌchꞌtʌlel a pusicꞌal, cheꞌen. Cheꞌ jini Absalón tsaꞌ 
caji ti majlel ti Hebrón. 10 Tsiꞌ mucu choco majlel suboñel 
tiꞌ tojlel pejtelel jini israelob ti Hebrón: Cheꞌ mi laꞌ wubin i 
tꞌan trompeta, yom mi laꞌ wʌl: “Yumʌlix Absalón ti Hebrón”, 
cheꞌetla. Cheꞌ tsiꞌ yʌlʌ Absalón. 11 Tsiꞌ pʌyʌ majlel lujuncꞌal 
winicob chꞌoyoloꞌ bʌ ti Jerusalén. Mach ñaꞌtʌbilic i chaꞌan 
jini winicob chuqui woliꞌ ñaꞌtan Absalón, come maꞌanic tsiꞌ 
tsictesʌbeyob. 12  Cheꞌ woli to i yʌcꞌ majtañʌl Absalón, tsiꞌ 
choco ti pʌyol Ahitofel jini gilón, i yaj consejero David chumul 
bʌ ti tejclum i cꞌabaꞌ Gilo. Ahitofel tsiꞌ cʌyʌ David chaꞌan miꞌ 
tsajcan Absalón. Tsaꞌ utsi caji ti pꞌojlel jini winicob tsaꞌ bʌ caji 
i tsajcañob Absalón.

13  Tsaꞌ cꞌoti tꞌan baꞌan David: Jini israelob wolix i tsajcañob 
Absalón, cheꞌen. 14 Cheꞌ jini David tsiꞌ sube i piꞌʌlob yaꞌ bʌ 
añob ti Jerusalén: Conla ti putsꞌel. Mi maꞌanic mi lac majlel ti 
ora, mux caj i tilel Absalón chaꞌan miꞌ laj jisañonla yicꞌot jini 
añoꞌ bʌ ti tejclum, cheꞌen. 15 Jini winicob tsiꞌ subeyob: Conla, 
muqꞌuix c jacꞌbeñet lojon ti pejtelel chuqui maꞌ subeñon 
lojon, cheꞌob. 16  Tsaꞌ loqꞌui jini rey temel yicꞌot i piꞌʌlob añoꞌ 
bʌ tiꞌ yotot. Tsaꞌ jax cʌleyob lujuntiquil i yixic chaꞌan miꞌ 
cʌntañob jini otot. 17 Cheꞌ bʌ tsaꞌ cꞌoti jini rey ti cojix bʌ otot 
yicꞌot pejtelel woli bʌ i piꞌleñob majlel, tsaꞌ poj cʌleyob. 18  Jini 
xꞌeꞌtelob i chaꞌañoꞌ bʌ David tsaꞌ waꞌleyob tiꞌ tꞌejl cheꞌ bʌ tsaꞌ 
ñumiyob jini cereteojob, yicꞌot peleteojob, yicꞌot geteojob. 
Jiñobʌch xcʌntayajob. Tsaꞌ ñumiyob yicꞌot lujuncꞌal i chaꞌbajcꞌ 
(600) winicob chꞌoyoloꞌ bʌ ti Gat.

19 Jini rey tsiꞌ sube Itai: ¿Chuqui wolaꞌ chaꞌlen ilayi? Chaꞌ 
cucux ti sujtel baꞌan jini tsijiꞌ bʌ rey, come yañʌch bʌ lum 
baqui chꞌoyolet, ajñesʌbilet loqꞌuel ti a lumal. 20 Come 
maxto anic ora tsaꞌ juliyet. Jini chaꞌan mach yomic maꞌ 
ñusan wocol quicꞌot ti bij. Mach wen ñaꞌtʌbilic c chaꞌan 

lojon baqui mi caj j cꞌotel lojon. Jini chaꞌan yom maꞌ chaꞌ 
sujtel. Pʌyʌ majlel a piꞌʌlob a wicꞌot. Laꞌ i wen coltañet 
majlel lac Yum, cheꞌen David. 21 Jini Itai tsiꞌ jacꞌbe: Melel 
mic subeñet, come cuxul lac Yum Dios, come cuxulet c 
rey. Baqui jach maꞌ majlel, mic majlel jaꞌel. Mi mux caj 
a chʌmel, o mi mux caj a colel, mi caj j coltañet, cheꞌen. 
22  David tsiꞌ sube Itai: Utsꞌat bajcheꞌ wolaꞌ ñaꞌtan. Conla, 
cheꞌen jini rey. Jini chaꞌan Itai yicꞌot i piꞌʌlob tsaꞌ majliyob 
yicꞌot i winicob. 23  Cꞌam woliyob ti uqꞌuel ti pejtelel 
xchumtʌl tac. Tsaꞌ tsictiyi ti ñajtʌl. Cheꞌ yaꞌ waꞌal jini rey 
tsaꞌ cꞌaxiyob ti junwejl jaꞌ i cꞌabaꞌ Cedrón. Pejtelel jini 
winicob tsaꞌ ñumiyob majlel tiꞌ bijlel jini colem bʌ i tiquiñal 
pañimil.

24 Tsaꞌ majli Sadoc jaꞌel yicꞌot pejtelel jini levíjob woli bʌ i 
qꞌuechob majlel jini Arca baꞌ lotol Xucꞌul bʌ i Tꞌan lac Yum. 
Tsaꞌ poj waꞌleyob yicꞌot jini Arca tiꞌ tojlel Abiatar jinto tsaꞌ laj 
loqꞌuiyob winicob ti tejclum. 25-26 Jini rey tsiꞌ sube Sadoc: Chaꞌ 
qꞌuechex majlel jini Arca i chaꞌan lac Yum yaꞌ ti tejclum. Mi 
utsꞌat miꞌ qꞌuelon lac Yum tiꞌ yutslel i pusicꞌal, muqꞌuix i chaꞌ 
pʌyon tilel chaꞌan mic chaꞌ qꞌuel jini Arca yaꞌ tiꞌ yajñib. Pero 
mi mach yomix i qꞌuelon c Yum, cheꞌ jini wʌꞌ añon chaꞌan miꞌ 
melbeñon chuqui yom, cheꞌen David. 27 Jini rey tsiꞌ chaꞌ sube: 
¿Mach ba cabʌlic a ñaꞌtʌbal? Yom maꞌ chaꞌ sujtel ti tejclum 
yicꞌot Abiatar. Pʌyʌ majlel Ahimaas a walobil yicꞌot Jonatán 
(i yalobil Abiatar). 28  Yom maꞌ chaꞌ chocob tilel. Joñon mi caj 
c poj pijtañob yaꞌ baꞌ mi laj cꞌaxel ti jaꞌ tiꞌ bijlel jini colem bʌ 
i tiquiñal pañimil. Jinto miꞌ chaꞌ julelob mi caj cubin chuqui 
woliꞌ yujtel ti tejclum, cheꞌen. 29 Cheꞌ jini Sadoc yicꞌot Abiatar 
tsiꞌ chaꞌ qꞌuecheyob majlel jini Arca i chaꞌan bʌ lac Yum yaꞌ ti 
Jerusalén. Yaꞌ tsaꞌ cʌleyob.

30  Tsiꞌ chaꞌle uqꞌuel David cheꞌ bʌ tsaꞌ letsi majlel yaꞌ ti 
ñʌcʌcña bʌ wits baꞌan olivoteꞌ. Cheꞌ woliꞌ letsel majlel, 
maꞌanic i pixol mi i warachic. Pejtelel jini winicob tsaꞌ 
bʌ i tsʌcleyob majlel woliyob ti uqꞌuel jaꞌel. 31 An majqui 
tsaꞌ tili i suben David yaꞌan Ahitofel yicꞌot i consejerojob 
Absalón. Jini chaꞌan David tsiꞌ chaꞌle oración: C Yum, yom 
maꞌ socben i pensar Ahitofel, cheꞌen. 32  Cheꞌ bʌ David tsaꞌ 
cꞌoti yaꞌ tiꞌ pam wits baqui miꞌ chꞌujutesʌntel Dios, tsaꞌ tili 
i taj Husai jini arquita, laj tsijlemtic jax i bujc. An tsꞌuꞌbejn 

tiꞌ jol. 33  David tsiꞌ sube: Mi tsaꞌ piꞌleyon ti majlel, wocol 
jax mi caj cubin. 34  Pero cucu suben Absalón: “C rey, a 
winiconix wʌle. Mi caj j coltañet ti pejtelel ora cheꞌ bajcheꞌ 
tsaj colta a tat cꞌʌlʌl wʌle. Mi caj c melbeñet pejtelel 
chuqui maꞌ wʌl”. Cheꞌʌch yom maꞌ suben. Cheꞌ jini mi 
mejlel a jemben i tꞌan Ahitofel. 35  Mi caj i yajñelob a wicꞌot 
jini motomaj Sadoc yicꞌot Abiatar. Pejtelel chuqui maꞌ 
wubin tiꞌ tojlel jini rey yom maꞌ chaꞌ suben jini motomaj 
Sadoc yicꞌot Abiatar. 36  Yaꞌʌch añob Ahimaas (i yalobil 
Sadoc) yicꞌot Jonatán (i yalobil Abiatar). Subeñob pejtelel 
chuqui tac miꞌ yʌl jini rey chaꞌan miꞌ chaꞌ tilelob i subeñon. 
Cheꞌ tsiꞌ yʌlʌ David. 37 Cheꞌ jini tsaꞌ majli Husai yaꞌ ti 
Jerusalén. Jiñʌch i yamigo David. Ti jim bʌ ora cheꞌ woli 
to i cꞌotel Absalón yaꞌ ti Jerusalén, tsaꞌ cꞌoti Husai jaꞌel.

16  Cheꞌ bʌ tsaꞌ tsꞌitaꞌ letsi ti wits David, tsaꞌ caji i qꞌuel 
yaꞌix tilel Siba i yaj eꞌtel Mefiboset. Woliꞌ chꞌʌm 

tilel chaꞌcojt burro cuchbil bʌ i chaꞌan lujuncꞌal pan yicꞌot 
joꞌcꞌal ti pajl tiquin bʌ tsꞌusub, yicꞌot joꞌcꞌal ti pajl tsꞌusub 
mach bʌ tiquinic, yicꞌot jumpꞌejl lata i yaꞌlel tsꞌusub. 2  Jini 
rey tsiꞌ cꞌajtibe: ¿Chuqui i yeꞌtel iliyi? cheꞌen. Siba tsiꞌ jacꞌʌ: A 
majtañʌch ili burro tac chaꞌan miꞌ cꞌʌchtañob majlel a piꞌʌlob. 
Chꞌʌmʌ jini pan jaꞌel yicꞌot i wut teꞌ chaꞌan miꞌ cꞌuxob jini 
xꞌeꞌtelob a chaꞌan. Jini i yaꞌlel tsꞌusub laꞌ i japob ti bij jini 
muꞌ bʌ i lujbꞌañob, cheꞌen. 3  Jini rey tsiꞌ cꞌajtibe: ¿Baqui an i 
yalobil a yum? cheꞌen. Siba tsiꞌ jacꞌʌ: Yaꞌ tsaꞌ cʌle ti Jerusalén. 
Come woliꞌ yʌl wersa mi caj i sutqꞌuibeñob jini israelob i 
yumʌntel i tatuch, cheꞌen. 4 Jini rey tsiꞌ chaꞌ sube Siba: Awilan 
a chaꞌañʌch pejtelel chuqui an i chaꞌan Mefiboset, cheꞌen. Siba 
tsiꞌ ñocchoco i bʌ. Tsiꞌ yʌlʌ: Wocolix a wʌlʌ, c rey. Yom maꞌ 
qꞌuelon ti utsꞌat, cheꞌen.

5 Cheꞌ bʌ woliꞌ cꞌotel David ti Bahurim, tsaꞌ tili Simei (i yalobil 
Gera). Jiñʌch i piꞌʌl Saúl. Woliꞌ pꞌajeꞌ tilel David. 6 Tsaꞌ caji i jul 
ti xajlel David yicꞌot xꞌeꞌtelob i chaꞌan ti pejtelelob. 7 Simei wen 
cꞌam woliꞌ chaꞌlen pꞌajoñel tiꞌ contra David. Woliꞌ yʌl: Loqꞌuen 
ti ora xjontolil, stsʌnsajet. 8  Lac Yum wolix i yʌqꞌueñet a toj 
pejtelel a mul chaꞌan tsaꞌ chilbe i yeꞌtel Saúl. An ti a wenta 
bajcheꞌ tsaꞌ chʌmi Saúl yicꞌot i piꞌʌlob. Jini chaꞌan lac Yum 
tsaꞌix i yʌqꞌue a yumʌntel tiꞌ wenta a walobil Absalón. Wʌle 
ujux awilal chaꞌan a jontolil yicꞌot chaꞌan a tsʌnsa, cheꞌen Simei.

9 Abisai (i yalobil Sarvia) tsiꞌ sube jini rey: ¿Chucoch leco 
miꞌ tilel i pꞌajet ili tuwen tsꞌiꞌ? Subeñon majlel chaꞌan mic 
setꞌ tꞌojben i bicꞌ, cheꞌen. 10 Jini rey tsiꞌ jacꞌʌ: Mach cheꞌic 
yom. Isujm leco woliꞌ pꞌajon. Ticꞌʌl mi lac Yum tsiꞌ sube 
chaꞌan miꞌ pꞌajon. ¿Bajcheꞌ mi mejlel c ticꞌ cheꞌ jini? cheꞌen 
David. 11 Jini mero calobil yomix i tsʌnsañon. Mi cheꞌʌch 
miꞌ mel calobil, ¿mach ba yomic miꞌ pꞌajon j contra? Come 
lac Yum tsiꞌ sube jini benjamín chaꞌan miꞌ pꞌajon. 12  Ticꞌʌl 
mi muqꞌuix i pꞌuntañon lac Yum chaꞌan wolic tsꞌaꞌlentel, 
cheꞌen David. 13  Yaꞌ tiꞌ tꞌejl bij baqui tsaꞌ ñumi an bujtʌl. 
Cheꞌ woliyob ti xʌmbal majlel David yicꞌot i winicob, jini 
Simei woliꞌ pꞌaj majlel ya tiꞌ tsꞌejtʌlel jini wits. Tsiꞌ julu jaꞌel 
ti xajlel yicꞌot ti lum tac. 14 Cheꞌ bʌ cꞌotemobix ti Jordán jaꞌ, 
jini rey yicꞌot i piꞌʌlob ti xʌmbal tsaꞌ caji i cꞌajob i yo, come 
wen lujbeñobix.

15  Absalón yicꞌot Ahitofel yicꞌot pejtelel jini winicob tsaꞌ 
ochiyob ti Jerusalén. 16  Husai jini amigo i chaꞌan David 
tsaꞌ cꞌoti i taj Absalón. Tsiꞌ yʌlʌ: Laꞌ sujbic i ñuclel c rey, 
cheꞌen. 17 Absalón tsiꞌ cꞌajtibe Husai: ¿Jim ba i xucꞌtilel a 
pusicꞌal yicꞌot a yum? ¿Chucoch maꞌanic tsaꞌ piꞌle majlel? 
cheꞌen. 18  Husai tsiꞌ jacꞌbe: Mi caj cajñel quicꞌotet come 
reyetix yajcʌbil bʌ i chaꞌan lac Yum tiꞌ tojlel pejtelel 
israelob. Mi caj c tsʌclañet. 19 ¿Mach ba yomic mic 
yumañet? ¿Mach ba i yalobiletic David? Cheꞌ bajcheꞌ tsac 
wen melbe i yeꞌtel a tat, cheꞌ jaꞌel mi caj c melbeñet a 
weꞌtel, cheꞌen.

20 Cheꞌ jini Absalón tsiꞌ sube Ahitofel: Yom maꞌ 
tsictesʌbeñon chuqui tac yom mi lac mel, cheꞌen. 21 Ahitofel 
tsiꞌ sube: Yom maꞌ majlel baꞌan i yixicob a tat, come yaꞌ tsiꞌ 
cʌyʌyob ti cʌn otot. Cheꞌ miꞌ yubiñob pejtelel añoꞌ bʌ ti 
tejclum, mi caj i ñaꞌtañob tsaꞌix a tsꞌaꞌle a tat. Mach mejlix a 
chaꞌ utsꞌesan a bʌ yicꞌot. Cheꞌ jini mi cajel i ñumen pꞌʌtꞌañob 
pejtelel a winicob, cheꞌen. 22  Tsaꞌ caji i waꞌchocobeñob pisil 
bʌ i yotot Absalón yaꞌ ti qꞌuiyil bʌ i jol i yotot i tat. Absalón 
tsaꞌ caji ti ajñel yicꞌot i yixicob i tat tiꞌ wutob pejtelel 
israelob. 23  Ti jimbʌ ora Absalón tsiꞌ cꞌajtibe consejo Ahitofel, 
come cabʌlʌch i ñaꞌtʌbal cheꞌ bajcheꞌ tilem ti Dios. Cheꞌ 
bajcheꞌ tsiꞌ colta David ti yambʌ ora tsaꞌ cajiꞌ coltʌben i 
yalobil.

I consejo Ahitofel yicꞌot Husai

17  Ahitofel tsiꞌ sube Absalón: Laꞌ c bʌcꞌ yajcan 
lajchʌntiquil mil winicob chaꞌan miꞌ loqꞌuelob wʌle ti 

acꞌʌlel chaꞌan miꞌ contrajiñob David ti guerra. 2  Cheꞌ jini mi caj 
c taj cheꞌ wen lujb i bʌcꞌtal, cheꞌ wen chꞌijiyem. Mi caj c tʌtsꞌ 
loqꞌuel David baꞌan i piꞌʌlob. Miꞌ cajelob ti putsꞌel. Cheꞌ jini mi 
mejlel a tsʌnsan jini rey cheꞌ i bajñel. Muqꞌuix caj a chaꞌlen 
rey ti Israel tiꞌ qꞌuexol a tat. 3  Cheꞌ jini mi caj c chaꞌ pʌy tilel 
baꞌañet pejtelel jini winicob, come juntiquil jach jini woli 
bʌ a contrajin. Jini chaꞌan cheꞌ miꞌ jaqꞌuetob pejtel winicob, 
ñʌchꞌʌl mi caj i yajñelob. Cheꞌ tsiꞌ yʌlʌ Ahitofel. 4 Utsꞌat tsiꞌ 
yubi ili tꞌan Absalón yicꞌot pejtelel jini xñoxtacoꞌ bʌ añoꞌ bʌ ti 
Jerusalén.

5 Absalón tsiꞌ yʌlʌ: Pʌyʌ tilel jaꞌel Husai jini arquita chaꞌan 
mi la cubin chuqui miꞌ subeñonla, cheꞌen. 6 Cheꞌ bʌ tsaꞌ tili 
Husai, Absalón tsiꞌ sube pejtelel i tꞌan Ahitofel. Tsiꞌ cꞌajtibe: 
¿Bajcheꞌ maꞌ ñaꞌtan jatet? ¿Yom ba mi lac jacꞌben jini tꞌan? 
Mi mach yomic, subeñon, cheꞌen. 7 Cheꞌ jini Husai tsiꞌ jacꞌbe 
Absalón: Mach utsꞌatic jini tꞌan tsaꞌ bʌ ujti i subeñet Ahitofel, 
cheꞌen. 8  Come cʌmbilix a chaꞌan a tat yicꞌot pejtelel i winicob. 
Wen chꞌejlob ti guerra, cojco to wʌle, wen michꞌob, lajalob 
bajcheꞌ bajlum tsaꞌ bʌ chilbenti i yal. Cheꞌʌch jaꞌel a tat come 
wen ñʌmʌl ti guerra. Mach jijlic yicꞌot i yonlel i soldadojob 
ti ili acꞌʌlel. 9 Ticꞌʌl mi putsꞌem ti mal chꞌen. Mi tsaꞌ bʌcꞌ 
tsʌnsʌnti chaꞌtiquil uxtiquil a winicob cheꞌ woli jax to i tejchel 
jini guerra, mi caj i yʌlob: “Woliꞌ mʌjlel i chaꞌan David. Wolix 
i jisañonla chaꞌan woli lac tsajcan Absalón”, cheꞌob. 10 Anquese 
wen pꞌʌtʌlob jini winicob bajcheꞌ bajlum, miꞌ cajelob ti 
bʌqꞌuen, come cʌmbilix i chaꞌan pejtelel israelob wen yujil 
guerra a tat yicꞌot pejtelel i winicob. 11 Jini chaꞌan mic subeñet, 
laꞌ i tempañob i bʌ pejtelel israelob ti a tojlel, jini añoꞌ bʌ ti 
Dan cꞌʌlʌl ti Beerseba. Yom wen cabʌl jini winicob cheꞌ bajcheꞌ 
i jiꞌil colem jaꞌ. Cheꞌ jini mi caj a pʌyob majlel jatet, cheꞌen. 
12  Mi caj lac tajob baqui jach añob. Mux caj lac pam ñumel 
tiꞌ tojlelob cheꞌ bajcheꞌ miꞌ yajlel yeꞌeb ti pañimil. Cheꞌ jini 
maꞌanix mi caj i colel David yicꞌot i piꞌʌlob mi juntiquilic. 13  Mi 
tsaꞌ ochi i tajob i coltʌntel ti jumpꞌejl tejclum, cheꞌ jini pejtelel 
israelob mi caj i chꞌʌmob tilel lazo chaꞌan miꞌ jexbañob majlel 

i tsꞌajquil tejclum. Mux i chojquel ti joctʌl jinto cheꞌ jocholix 
miꞌ cʌytʌl jini otot tac. Cheꞌ tsiꞌ yʌlʌ Husai. 14 Absalón yicꞌot 
pejtelel jini israelob tsiꞌ yʌlʌyob: Utsꞌat bajcheꞌ tsiꞌ ñaꞌta Husai 
jini arquita. Mach utsꞌatic tsiꞌ cʌn ñaꞌta Ahitofel, cheꞌob. Come 
lac Yum tsiꞌ ñaꞌta i jem jini utsꞌat bʌ i tꞌan Ahitofel chaꞌan miꞌ 
yʌcꞌ ti wocol Absalón.

15 Jini chaꞌan Husai tsaꞌ majli i laj suben jini motomaj Sadoc 
yicꞌot Abiatar: Cheꞌʌch tsiꞌ chaꞌle tꞌan jini Ahitofel tiꞌ tojlel 
Absalón yicꞌot tiꞌ tojlel jini xñoxoꞌ bʌ. Pero mach cheꞌic tsac 
subeyob. Absalón yicꞌot xꞌeꞌtelob i chaꞌan tsiꞌ ñopoyoñob, 
cheꞌen. 16  Tsiꞌ yʌlʌ jaꞌel: Jini chaꞌan yom mi laꞌ seꞌñun laꞌ bʌ 
chaꞌan mi laꞌ choc majlel suboñel tiꞌ tojlel David, chaꞌan 
maꞌanic miꞌ cʌytʌl yaꞌ tiꞌ tiꞌ jini jaꞌ. Wʌle ti acꞌʌlel yom miꞌ 
cꞌaxel ti ora chaꞌan maꞌanic miꞌ tsʌnsʌntel yicꞌot pejtelel woli 
bʌ i piꞌleñob majlel, cheꞌen.

17 Ti jim bʌ ora Jonatán yicꞌot Ahimaas woliꞌ pijtañob suboñel 
yaꞌ tiꞌ tojel jini jaꞌ i cꞌabaꞌ Rogel. Juntiquil criada tsaꞌ majli i 
tsictesʌbeñob jini tꞌan, ame anic majch miꞌ qꞌuelob ti tejclum. 
Cheꞌ bʌ tsiꞌ yubiyob jini chaꞌtiquilob, ti ora jach tsaꞌ majli i 
subeñob David. 18  Pero juntiquil chꞌiton tsiꞌ qꞌueleyob. Tsaꞌ 
majli i bʌcꞌ suben Absalón, pero jini chaꞌtiquilob ti ora jach 
tsiꞌ chucuyob loqꞌuel i yajñel. Tsaꞌ cꞌotiyob tiꞌ yotot juntiquil 
winic am bʌ ti Bahurim. Yaꞌan tocbil bʌ pozo ti patio tiꞌ tꞌejl 
i yotot. Yaꞌ tsaꞌ bʌcꞌ ochiyob Ahimaas yicꞌot Jonatán. 19 Cheꞌ 
jini tsaꞌ loqꞌui ti otot i yijñam jini winic. Tsaꞌ tili i mʌcben i 
tiꞌ jini pozo. Tsiꞌ tsꞌitaꞌ pꞌujpꞌu trigo yaꞌ tiꞌ pam. Jini chaꞌan 
maꞌanic tsiꞌ wis ñaꞌtayob mi an majqui ochem yaꞌi. 20 Cheꞌ bʌ 
tsaꞌ cꞌotiyob i winicob Absalón yaꞌ ti otot, tsiꞌ cꞌajtibeyob jini 
xꞌixic: ¿Baqui tsaꞌ majliyob Ahimaas yicꞌot Jonatán? cheꞌen. 
Jini xꞌixic tsiꞌ jacꞌʌ: Tsaꞌix cꞌaxiyob yaꞌ tiꞌ junwejl jaꞌ, cheꞌen. Ti 
ora jach tsaꞌ majliyob jini winicob chaꞌan miꞌ sʌclañob. Cheꞌ 
maꞌanic tsiꞌ tajayob tsaꞌ chaꞌ sujtiyob ti Jerusalén. 21 Cheꞌ chaꞌ 
sujtemobix i winicob Absalón, tsaꞌ chaꞌ loqꞌuiyob Ahimaas 
yicꞌot Jonatán. Tsaꞌ majli i tsictesʌbeñob David chuqui woliꞌ 
yujtel. Tsiꞌ subeyob: Yom mi laꞌ seꞌñun laꞌ bʌ chaꞌan mi laꞌ 
cꞌaxel ti jaꞌ, come Ahitofel woliꞌ suben Absalón chaꞌan miꞌ 
bʌcꞌ tilel i contrajiñet, cheꞌob. 22  Ti ora tsaꞌ cajiyob ti cꞌaxel 
ti Jordán jaꞌ David yicꞌot pejtelel i winicob. Cheꞌ ti sʌcꞌajel 
maꞌanix majch tsaꞌ cʌle mi juntiquilic.

23  Cheꞌ bʌ tsiꞌ qꞌuele Ahitofel maꞌanic woliꞌ jacꞌbeñob i tꞌan, 
tsaꞌ chaꞌ sujti majlel tiꞌ yotot yaꞌ tiꞌ tejclum. Tsaꞌ ujti i wʌn 
qꞌuel pejtel chuqui an tiꞌ yotot. Cheꞌ jini tsiꞌ jichꞌi i bʌ. Tsaꞌ 
chʌmi. Tsiꞌ mucuyob yaꞌ baꞌ tsaꞌ mujqui i tat.

Guerra tiꞌ tojlel David yicꞌot Absalón
24 Cheꞌ bʌ tsaꞌ cꞌaxi Absalón yicꞌot israelob yaꞌ ti Jordán jaꞌ, 

cꞌotemix David cꞌʌlʌl ti Mahanaim. 25 Absalón tsiꞌ waꞌchoco 
ti eꞌtel Amasa tiꞌ qꞌuexol Joab chaꞌan miꞌ cʌntan soldadojob. 
I tat Joab jiñʌch Itra jini ismael tsaꞌ bʌ i pʌyʌ Abigail (i 
yalobil Nahas). Tsiꞌ piꞌle jaꞌel Sarvia (i ñaꞌ Joab). Jini Sarvia i 
yijtsꞌiñʌch Abigail. 26  Tsaꞌ cꞌoti Absalón ti Galaad yicꞌot pejtelel 
jini israelob. 27 Cheꞌ bʌ tsaꞌ cꞌoti David ti Mahanaim, tsaꞌ tili i 
taj Sobi (i yalobil Nahas chꞌoyol bʌ ti Rabá baꞌan jini amoñob), 
yicꞌot Maquir (i yalobil Amiel chꞌoyol bʌ ti Lodebar), yicꞌot 
Barzilai jini am bʌ ti Galaad ti Rogelim. 28-29 Tsiꞌ chꞌʌmbeyob 
tilel i majtan David, pojp tac, yicꞌot tsuts, yicꞌot taza tac, 
yicꞌot pocꞌ tac, yicꞌot trigo, yicꞌot cebada, yicꞌot harina, yicꞌot 
buꞌul, yicꞌot lenteja, yicꞌot chab, yicꞌot lew, yicꞌot queso. Tsiꞌ 
yʌqꞌueyob David yicꞌot i piꞌʌlob chaꞌan miꞌ cꞌuxob, come tsiꞌ 
ñaꞌtayob mux i chʌmelob ti wiꞌñal yicꞌot tiquin tiꞌ chaꞌan cabʌl 
xʌmbal.

Tsaꞌ chʌmi Absalón

18  David tsiꞌ tsolo i soldadojob. Tsiꞌ waꞌchoco jini muꞌ bʌ 
i qꞌuelob soldadojob. Tsiꞌ tꞌoxoyob tac ti jujumpꞌejl 

mil yicꞌot ti joꞌjoꞌcꞌal. 2  Tsiꞌ tꞌoxoyob ti uxmojt. Tsaꞌ caji i 
chocob majlel ti guerra. Jini junmojt tsaꞌ majli yicꞌot Joab. I 
chaꞌmojtlel tsaꞌ majli yicꞌot Abisai i yʌscun Joab (i yalobil 
Sarvia). I yuxmojtlel tsaꞌ majli yicꞌot Itai jini geteo. Tsiꞌ yʌlʌ 
jini rey: Muqꞌuix c majlel jaꞌel ti guerra laꞌ wicꞌot, cheꞌen. 
3  Pero jini winicob tsiꞌ subeyob: Mach yomic maꞌ majlel, come 
mi tsaꞌ putsꞌiyon lojon maꞌanic mi caj i pꞌison lojon ti wenta 
jini laj contrajob. Anquese mic chʌmel lojon ti ojlil, maꞌanic 
chuqui miꞌ chaꞌlen. Pero jatet wen ñuc a cꞌʌjñibal cheꞌ bajcheꞌ 
lujumpꞌejl mil winicob. Jini chaꞌan yom maꞌ cʌytʌl ti tejclum 
chaꞌan maꞌ chocbeñon lojon tilel j coltʌntel lojon yaꞌ baqui 
mic majlel lojon, cheꞌob. 4 Jini chaꞌan jini rey tsiꞌ yʌlʌ: Utsꞌat 
bajcheꞌ mi laꞌ wʌl. Muqꞌuix c jacꞌbeñetla, cheꞌen. Cheꞌ jini 

tsaꞌ waꞌle jini rey yaꞌ tiꞌ tiꞌ jini tejclum. Tsaꞌ loqꞌuiyob jini 
soldadojob ti mojt ti mojt, ti joꞌjoꞌcꞌal, yicꞌot ti jujumpꞌejl mil 
tac. 5 Jini rey tsiꞌ sube Joab, yicꞌot Abisai, yicꞌot Itai: Yom 
tsajiletla ame anic majqui miꞌ yʌcꞌ ti wocol chꞌiton bʌ calobil 
Absalón, cheꞌen. Pejtelel jini soldadojob tsiꞌ yubiyob cheꞌ bʌ tsiꞌ 
subeyob jini rey chaꞌan maꞌanic miꞌ tsʌnsañob Absalón. 6 Tsaꞌ 
tejchi guerra ti teꞌel tac i cꞌabaꞌ Efraín. 7 Pejtelel i winicob 
David tsaꞌ wen mʌjli i chaꞌañob. Cabʌl israelob tsaꞌ jiliyob 
ti jini guerra. Ti pejtelel tsaꞌ chʌmiyob cheꞌ bajcheꞌ juncꞌal 
mil winicob. 8  Tsaꞌ ñumi jini guerra cꞌʌlʌl ti ñajtʌl. Cabʌl jini 
winicob tsaꞌ jiliyob yaꞌ ti teꞌel. Mach cabʌlobic tsaꞌ jiliyob ti 
espada.

9 I winicob David tsaꞌ bʌcꞌ cꞌoti i qꞌuelob Absalón. Cꞌʌchʌcña 
woliꞌ tilel Absalón ti mula. Tsaꞌ caji ti putsꞌel Absalón, pero 
cheꞌ bʌ tsaꞌ ñumi jini mula ti yebal juntejc teꞌ baꞌ cabʌl jax i 
cꞌʌb, tsaꞌ jocꞌ cʌle i tsutsel i jol tiꞌ xʌcꞌ jini teꞌ. Tsaꞌ tsꞌuy cʌle 
cheꞌ ñumenix jini mula. 10 Juntiquil soldado tsaꞌ bʌ i qꞌuele 
Absalón yaꞌ baꞌ jocꞌol tsaꞌ majli i suben Joab: Yaꞌ tsaꞌ jocꞌ cʌle 
Absalón tiꞌ xʌcꞌ jini teꞌ, cheꞌen. 11 Joab tsiꞌ sube: Mi tsaꞌ qꞌuele, 
¿chucoch maꞌanic tsaꞌ bʌcꞌ tsʌnsa? cheꞌen. Tsaꞌic a tsʌnsa tsa 
cʌqꞌueyet lujumpꞌis plata yicꞌot jumpꞌejl cajchꞌiñʌcꞌ, cheꞌen. 
12  Jini winic tsiꞌ jacꞌbe Joab: Tsaꞌic a lon aqꞌueyon mil sʌcʌc 
taqꞌuin, maꞌanic tsac tsʌnsʌbe i yalobil rey, come tsa cubi 
lojon i mandar jini rey cheꞌ bʌ tsiꞌ subeyet jicꞌot Abisai, yicꞌot 
Itai: “A wocolic pʌsbenla i yutslel laꞌ pusicꞌal jini chꞌiton bʌ 
calobil Absalón”, cheꞌen David. 13  Tsaꞌic c tsʌnsa, muqꞌuix c 
wersa tsictiyel come mach mejlic lac wis lotin lac rey. Tsaꞌic c 
mele bajcheꞌ jini, tsaꞌ wʌcꞌʌyon ti wocol jatet. Cheꞌ tsiꞌ yʌlʌ jini 
soldado. 14 Joab tsiꞌ sube: Wolic lon ñusan qꞌuin ti tꞌan, cheꞌen. 
Ti ora jach tsiꞌ locꞌsa uxtsꞌijt i teꞌel i jalʌjb. Tsiꞌ tsꞌʌp julu tiꞌ 
pusicꞌal Absalón cheꞌ mero cuxul to yaꞌ ti xʌcꞌ jini teꞌ. 15 Ti 
ora jach tsaꞌ tiliyob lujuntiquil i soldadojob Joab chaꞌan miꞌ 
junyajlel tsʌnsañob Absalón.

16  Joab tsiꞌ wusu jini trompeta chaꞌan miꞌ cʌy i tsʌcleñob 
majlel i contrajob. 17 Tsiꞌ chocoyob i bʌcꞌtal Absalón ti joctʌl 
yaꞌ ti teꞌel. Tsiꞌ mʌcʌyob ti wen colem tac bʌ xajlel. Pejtelel 
jini israelob tsaꞌ cajiyob ti putsꞌel majlel chaꞌan miꞌ sujtelob 
tiꞌ yototob. 18  Cheꞌ cuxul to Absalón, tsiꞌ waꞌchoco jumpꞌejl 
tsꞌajc yaꞌ ti joctʌl i chaꞌan bʌ rey come tsiꞌ yʌlʌ: Maꞌanic 

calobil chaꞌan miꞌ chʌn ñaꞌtʌntel j cꞌabaꞌ, cheꞌen. Jini chaꞌan 
tsiꞌ yotsʌbe i cꞌabaꞌ jini tsꞌajc, I tsꞌajc Absalón. Cꞌʌlʌl ti ili ora 
cheꞌʌch miꞌ pejcʌntel.

19 Ahimaas (i yalobil Sadoc) tsiꞌ yʌlʌ: Laꞌ majlicon ti ora 
chaꞌan mic tsictesʌben lac rey, come lac Yum tsaꞌix i yʌcꞌʌ ti 
jilel laj contrajob, cheꞌen. 20 Joab tsiꞌ yʌlʌ: Mach yomic maꞌ 
majlel jatet. Ti yanto bʌ ora mi mejlel a chꞌʌm majlel tꞌan pero 
mach wʌleyic, come chʌmenix i yalobil rey, cheꞌen. 21 Joab 
tsiꞌ sube juntiquil winic etíope: Cucux, suben jini rey chuqui 
tsaꞌ qꞌuele, cheꞌen. Jini winic tsiꞌ cꞌuchchoco i bʌ tiꞌ tojlel Joab. 
Tsaꞌ caji ti majlel ti ajñel baꞌan rey. 22  Ahimaas i yalobil Sadoc 
tsiꞌ chaꞌ sube Joab: Laꞌ ujtic chuqui tac yom ujtel tic tojlel, 
pero wersa com majlel tiꞌ pat jini etíope, cheꞌen. Joab tsiꞌ sube: 
Calobil, ¿chucoch maꞌ lon majlel ti ajñel? Cʌxti wenic jini tꞌan 
muꞌ bʌ caj a sub, cheꞌen. 23  Jini Ahimaas tsiꞌ jacꞌʌ: Laꞌ ujtic 
chuqui miꞌ caj ti ujtel. Wersa mic majlel, cheꞌen. Joab tsiꞌ sube: 
Cucu cheꞌ jini, cheꞌen. Jini chaꞌan ti ajñel tsaꞌ majli Ahimaas ti 
bij muꞌ bʌ i ñumel ti joctʌl baꞌan jini Jordán jaꞌ. Tsiꞌ chaꞌ ñusa 
jini etíope tsaꞌ bʌ ñaxan chojqui majlel.

24 Ti jim bʌ ora buchul David yaꞌ tiꞌ tojel i tiꞌ tejclum. Yaꞌ 
waꞌal jini xcʌntaya tiꞌ jol i yotot am bʌ ti chañelal jini tsꞌajc. 
Cheꞌ bʌ tsiꞌ letsa i wut, tsiꞌ can qꞌuele woliꞌ tilel ti ajñel 
juntiquil winic. 25 Jini xcʌntaya ora jach tsiꞌ tsictesbe jini rey. 
Jini rey tsiꞌ yʌlʌ: Mi juntiquil jach jini tal bʌ ti ajñel an chuqui 
yom i tsictesan, cheꞌen. Woliꞌ lʌcꞌtesan tilel i bʌ. 26  Ti ora jini 
xcʌntaya tsiꞌ qꞌuele woliꞌ tilel ti ajñel yambʌ. Tsiꞌ bʌcꞌ sube jini 
muꞌ bʌ i cʌntan i tiꞌ tejclum: Woliꞌ tilel yambʌ winic, cheꞌen. 
Jini rey tsiꞌ yʌlʌ: An chuqui yom i sub jini winic jaꞌel, cheꞌen. 
27 Jini xcʌntaya tsiꞌ yʌlʌ: Wolij qꞌuel bajcheꞌ miꞌ chaꞌlen ajñel 
jini ñaxan bʌ. Lajal yilal bajcheꞌ Ahimaas (i yalobil Sadoc), 
cheꞌen. Jini rey tsiꞌ yʌlʌ: Utsꞌat jini winic. Woliꞌ chꞌʌmbeñonla 
tilel wen bʌ tꞌan, cheꞌen.

28  Ahimaas cꞌam tsiꞌ pejca jini rey: Laj utsꞌat ti pejtelel, 
cheꞌen. Tsiꞌ cꞌuchchoco i bʌ tiꞌ tojlel jini rey. Tsiꞌ yʌlʌ: Laꞌ 
sujbic i ñuclel lac Yum Dios, come tsaꞌix mʌjli lac chaꞌan ti 
guerra tiꞌ tojlel jini tsaꞌ bʌ i contrajiyet, c yum, cheꞌen. 29 Jini 
rey tsiꞌ cꞌajtibe: ¿Utsꞌat ba an Absalón? cheꞌen. Ahimaas tsiꞌ 
jacꞌʌ: Cheꞌ bʌ tsiꞌ chocoyon tilel a winic Joab, tsaj qꞌuele 
jomolob winicob, pero mach cujilic chuqui tsaꞌ ujti, cheꞌen. 

30 Jini rey tsiꞌ yʌlʌ: Waꞌi to ilayi, cheꞌen. Tsaꞌ caji ti waꞌtʌl tiꞌ 
tsꞌejtʌl jini rey. 31 Ti wiꞌil tsaꞌ cꞌoti jini etíope. Tsiꞌ yʌlʌ: C rey 
utsꞌat bajcheꞌ tsaꞌ ujti. Lac Yum tsaꞌix i laj jisa pejtelel jini 
tsaꞌ bʌ i contrajiyetob, cheꞌen. 32  Jini rey tsiꞌ cꞌajtibe: ¿Utsꞌat 
ba an Absalón? cheꞌen. Jini winic tsiꞌ jacꞌʌ: Laꞌ tsʌnsʌnticob 
pejtelel a contrajob cheꞌ bajcheꞌ tsaꞌ tsʌnsʌnti Absalón, 
cheꞌen.

33  Tsaꞌ toj sajti i pusicꞌal David. Ti ora tsaꞌ letsi majlel ti 
jini otot am bʌ tiꞌ chañelal tsꞌajc. Tsiꞌ chaꞌle uqꞌuel. Tsiꞌ yʌlʌ: 
¡Bajcheꞌ tsaꞌ ujtiyet calobil Absalón, calobil Absalón! cheꞌen. 
Utsꞌat tsaꞌic chʌmiyon chaꞌañet chaꞌan maꞌanic maꞌ chʌmel, 
calobil. Cheꞌ tsaꞌ uqꞌui David.

Joab tsiꞌ tojꞌesa David

19  An majqui tsiꞌ sube Joab: Jini rey woli ti wen 
uqꞌuel chaꞌan tsaꞌ tsʌnsʌnti Absalón, cheꞌen. 

2  Ti jim bʌ qꞌuin tsaꞌ wen caji i melob i pusicꞌal pejtelel 
winicob, come tsiꞌ yubiyob woli ti wen uqꞌuel jini rey 
chaꞌan tsaꞌ tsʌnsʌnti Absalón. 3  Ti mojt ti mojt tsaꞌ cajiyob 
ti sujtel jini winicob yaꞌ ti tejclum, cheꞌ bajcheꞌ soldadojob 
muꞌ bʌ i chaꞌleñob bʌqꞌuen cheꞌ miꞌ putsꞌelob ti guerra. 
4 Pero jini rey tsiꞌ mucu i wut. Cꞌam tsiꞌ chʌn ucꞌta Absalón: 
¡Bajcheꞌ tsaꞌ ujtiyet, calobil, bajcheꞌ tsaꞌ ujtiyet, Absalón, 
calobil! cheꞌen David. 5  Joab tsaꞌ majli baꞌan jini rey. Tsiꞌ 
sube: Wʌle tsaꞌix a quisintesayob pejtelel a winicob tsaꞌ 
bʌ i coltayetob yicꞌot a walobilob, jini xchꞌoc tac bʌ a 
walobilob, yicꞌot jaꞌel winicob, yicꞌot a wijñamob, yicꞌot 
a wixicob, cheꞌen. 6  Wolix a chaꞌ cꞌuxbin jini tsaꞌ bʌ i 
contrajiyetob, pero wolix a tsꞌaꞌlen jini muꞌ bʌ i cꞌuxbiñetob. 
Wolix a pʌsbeñon lojon, utsꞌat tsaꞌic chʌmiyon lojon tic 
pejtelel lojon, jini yumʌlob yicꞌot pejtel a winicob. Pero 
mach utsꞌatic cheꞌ chʌmen Absalón. Muꞌ jach a cꞌuxbin 
Absalón. Maꞌanic maꞌ wis pꞌison lojon ti ñuc. 7 Jini chaꞌan 
yom maꞌ majlel ti ora chaꞌan maꞌ pejcan jini winicob ti 
utsꞌat, come mic subeñet mi maꞌanic maꞌ bʌcꞌ loqꞌuel a 
pejcañob tiꞌ tojlel lac Yum, wʌle jach mi caj i laj majlelob. 
Maꞌanic majqui mi caj i cʌytʌl a wicꞌot. Cheꞌ jini cabʌl jax 
mi caj a wubin wocol. Mero tsꞌitaꞌ tsaꞌ wubi cheꞌ chꞌitoñet 
to cꞌʌlʌl wʌle. Cheꞌ tsiꞌ yʌlʌ Joab.

Tsaꞌ sujti David ti Jerusalén
8  Jini chaꞌan jini rey tsaꞌ majli ti buchtʌl tiꞌ tiꞌ jini tejclum. 

Tsaꞌ subentiyob jini winicob chaꞌan yaꞌix buchul jini rey yaꞌ tiꞌ 
tiꞌ tejclum. Tsaꞌ chaꞌ tiliyob baꞌan jini rey. Pero jini israelob 
tsaꞌ bʌ i tsʌcleyob majlel Absalón laj putsꞌemobix majlel tiꞌ 
yotot ti jujuntiquil. 9 Pejtelel jini tejclumob woliyob ti aꞌleya. 
Woliꞌ yʌlob: Jini lac rey tsaꞌix mejli i coltañonla tiꞌ tojlel laj 
contrajob yicꞌot tiꞌ tojlel jini filisteojob, pero wʌle tsaꞌix putsꞌi 
tiꞌ tojlel i yalobil Absalón chaꞌan bʌqꞌuen. 10 Tsaꞌ lac yajca 
Absalón pero tsaꞌix chʌmi ti guerra. ¿Chucoch maꞌanic mi lac 
chaꞌ pʌy tilel jini rey? cheꞌob.

11 David tsiꞌ choco majlel tꞌan baꞌan jini motomajob Sadoc 
yicꞌot Abiatar. Tsiꞌ subeyob majlel i cꞌajtibeñob jini xñoxob ti 
Judá: ¿Mach ba yomix mi laꞌ chaꞌ pʌy ochel jini rey tiꞌ yotot? 
Come pejtel laꞌ piꞌʌlob ti Israel yomobix i chaꞌ otsañob tiꞌ yotot. 
12  Jatetla querañetla, c bʌcꞌtaletla, c bʌqueletla. ¿Chucoch 
wiꞌilix mi laꞌ wʌcꞌ laꞌ tꞌan chaꞌan mi laꞌ wotsan tiꞌ yotot? 
cheꞌetla. 13  Pejcanla Amasa ti uts bʌ tꞌan. Suben: “Lac piꞌʌl 
lac bʌ. Junlajal lac bʌcꞌtal yicꞌot lac bʌquel. Laꞌ qꞌuicꞌot. Mux 
awilan chaꞌan cuxul lac Yum, mi caj a wochel ti a weꞌtel tiꞌ 
wenta Joab. Mach loqꞌuiquet ti a weꞌtel ti pejtelel ora”, cheꞌen 
David. 14 Cheꞌ jini Amasa tsiꞌ wersa acꞌʌyob i ñopben i tꞌan 
David ti junsujm jach i pusicꞌal. Tsiꞌ chocbeyob majlel tꞌan jini 
rey chaꞌan miꞌ sujtel yicꞌot pejtelel i winicob. 15 Tsaꞌ chaꞌ cꞌoti 
jini rey yaꞌ ti Jordán jaꞌ. Jini chumuloꞌ bʌ ti Judá tsaꞌ tiliyob 
cꞌʌlʌl ti Gilgal chaꞌan miꞌ piꞌleñob ti cꞌaxel jini rey ti Jordán.

16  Simei (i yalobil Gera), jini benjamín chꞌoyol bʌ ti Bahurim, 
tsaꞌ tili ti ajñel yicꞌot jini loqꞌuemoꞌ bʌ ti Judá chaꞌan miꞌ taj 
jini rey David. 17 Jumpꞌejl mil winicob chꞌoyoloꞌ bʌ ti Benjamín 
tsaꞌ tiliyob yicꞌot Simei. Tsaꞌ tili Siba jaꞌel, i winic Saúl, yicꞌot 
chꞌiton bʌ i yalobilob ti joꞌlujunticlel, yicꞌot juncꞌal i yaj 
eꞌtelob. Ti ajñel tsaꞌ tili i tajob jini rey yaꞌ ti Jordán. 18  Tsaꞌ caji 
i tꞌumob jaꞌ chaꞌan miꞌ cꞌaxtesañob ñumel ti jaꞌ i piꞌʌlob, yicꞌot 
i chubʌꞌan jini rey. Simei (i yalobil Gera) tsaꞌ caxi ti jaꞌ tiꞌ tojel 
i pasibal qꞌuin. 19 Tsaꞌ caji i suben jini rey: Awocolic mach a 
chʌn cꞌajatesan c jontolil tsaꞌ bʌ c mele cheꞌ bʌ tsaꞌ loqꞌuiyet 
ti Jerusalén. Mach a chʌn pꞌis ti wenta. 20 Come ti isujm 
mulilʌch jini tsaꞌ bʌ c mele. Jini chaꞌan ti pejtelel i pꞌolbal 

José ñaxañon tsaꞌ tili c tajet majlel, cheꞌen. 21 Pero Abisai (i 
yalobil Sarvia) tsiꞌ yʌlʌ: ¿Mach ba yomic miꞌ wersa tsʌnsʌntel 
Simei chaꞌan tsaꞌix i pꞌaja jini yajcʌbil bʌ i chaꞌan lac Yum? 
cheꞌen. 22  David tsiꞌ jacꞌʌ: Mach cheꞌic yom maꞌ subeñon, i 
yalobil Sarvia. Leco bajcheꞌ wolaꞌ ñaꞌtan. J contrajet yilal. 
¿Jim ba i yorajlel wʌle chaꞌan miꞌ chʌmel juntiquil israel? 
¿Mach ba cujilic reyon ti Israel? cheꞌen. 23  Jini rey tsiꞌ sube 
Simei: Mach chʌmiquet, cheꞌen. Tsiꞌ waꞌchoco i tꞌan jini rey.

24 Mefiboset (i buts Saúl) tsaꞌ tili i taj David cheꞌ woliꞌ sujtel 
tiꞌ yotot. Maxto anic tsiꞌ poco i yoc. Maxto jujchibilic i tsuctiꞌ. 
Maxto qꞌuextʌyemic i pislel cꞌʌlʌl ti jini qꞌuin cheꞌ bʌ tsaꞌ 
loqꞌui David ti Jerusalén tiꞌ tejchibal guerra cꞌʌlʌl tsaꞌ sujti 
ti utsꞌat. 25 Tsaꞌ loqꞌui Mefiboset ti Jerusalén chaꞌan miꞌ tilel 
i taj jini rey. David tsiꞌ sube: ¿Chucoch maꞌanic tsajniyet 
quicꞌot, Mefiboset? cheꞌen. 26  Mefiboset tsiꞌ jacꞌʌ: Maꞌanic tsaꞌ 
mejliyon c rey, come c winic tsiꞌ lotiyon. Tsac sube chaꞌan 
miꞌ chajpʌbeñon juncojt burro, chaꞌan mic majlel baꞌan c rey, 
come mach mejlicon ti xʌmbal. 27 Tsiꞌ wulwul aꞌleyon ti a tojlel, 
c yum. Pero cujil lajalet c rey bajcheꞌ juntiquil i yángel Dios. 
Jini chaꞌan yom maꞌ mel cheꞌ bajcheꞌ a wom. 28  Come machic 
tsaꞌ pꞌuntayon lojon cheꞌ bʌ tsaꞌ chʌmi c tat laj chʌmeñonix 
lojon, pero maꞌanic tsaꞌ wʌcꞌʌyon lojon ti chʌmel. Tsaꞌ pʌyʌyon 
chaꞌan mic ten chaꞌlen weꞌel a wicꞌot ti a mesa. ¿Mach ba 
cabʌlic i yutslel a pusicꞌal? Jasʌlon, cheꞌen Mefiboset. 29 Jini 
rey tsiꞌ jacꞌbe: ¿Chuqui i yeꞌtel cabʌl tꞌan? cheꞌen. Cujilix 
bajcheꞌ yom melol. Jatet yicꞌot Siba mi caj laꞌ tꞌoxben laꞌ bʌ 
jini lum, cheꞌen. 30 Mefiboset tsiꞌ sube: Laꞌ i laj chꞌʌm Siba, 
come tijicñayon chaꞌan tsaꞌ chaꞌ tiliyet ti utsꞌat ti a yumʌntel 
ila ti a wotot, cheꞌen.

31 Cheꞌ jaꞌel Barzilai jini chumul bʌ ti Galaad tsaꞌ loqꞌui ti 
Rogelim. Tsaꞌ jubi majlel i taj jini rey. Tsiꞌ piꞌle majlel cꞌʌlʌl ti 
Jordán jaꞌ. 32  Anix chʌncꞌal i jabilel Barzilai. Jiñʌch tsaꞌ bʌ i laj 
aqꞌue chuqui yom jini rey cheꞌ yaꞌan ti Mahanaim, come wen 
chumul jini winic. 33  Jini rey tsiꞌ sube Barzilai: Laꞌ cꞌaxiconla. 
Mux caj cʌntañet ti cotot ti Jerusalén, cheꞌen. 34 Pero Barzilai 
tsiꞌ sube: Wen ñoxonix. Mach jalix mi caj c chʌmel. Mach 
mejlonix ti majlel a wicꞌot ti Jerusalén. 35 Come anix chʌncꞌal 
c jabilel. Mach mejlix j cʌn chuqui tac utsꞌat yicꞌot jini mach 
bʌ utsꞌatic. Mach mejlic cubin i sumuclel chuqui mij cꞌux, 

yicꞌot chuqui mic jap. Mach mejlix cubiben i cꞌay jini xcꞌayob. 
¿Chucoch mic toꞌo aqꞌuen i yeꞌtel c rey? 36 Muꞌ to c tsꞌitaꞌ xʌn 
majlel jini bij yaꞌ ti junwejl Jordán jaꞌ chaꞌan mij cʌyet. Mach 
yomic mic chꞌʌm c chobejtʌbal ti a tojlel. 37 A wocolic laꞌ chaꞌ 
sujticon ti cotot tic tejclum yaꞌ baꞌ muculob c tat yicꞌot c ñaꞌ. 
Yaꞌix mic mujquel jaꞌel. Pero wʌꞌan jini calobil Quimam. Pʌyʌ 
a wicꞌot. Yom maꞌ melben bajcheꞌ jach a wom chaꞌan miꞌ taj 
i cꞌʌjñibal. Cheꞌ tsiꞌ yʌlʌ Barzilai. 38  Jini rey tsiꞌ yʌlʌ: Yom cu 
mic pʌy majlel quicꞌot. Mi caj j cosan ti utsꞌat cheꞌ bajcheꞌ a 
wom. Pejtelel chuqui maꞌ cꞌajtibeñon mi caj c mel, cheꞌen 
David.

39 Tsaꞌ laj cꞌaxiyob winicob ti Jordán jaꞌ. Cheꞌ bʌ cꞌaxemix 
jaꞌel jini rey, tsiꞌ tsꞌujtsꞌu Barzilai. Cheꞌ jini tsiꞌ choco sujtel 
tiꞌ yotot yicꞌot i yutslel i tꞌan. 40 Jini rey tsaꞌ majli ti Gilgal. 
Quimam tsiꞌ piꞌle majlel. Ti pejtelel i winicob Judá yicꞌot 
lamital i winicob Israel tsiꞌ piꞌleyob majlel.

41 Tsaꞌ cajiꞌ tilel jini yambʌ ojlil israelob baꞌan David. Tsiꞌ 
yʌlʌyob: ¿Chucoch ñuc woliꞌ pʌsob i bʌ ti a tojlel jini winicob 
ti Judá? Tsajni i pʌyetob tilel yicꞌot a piꞌʌlob, yicꞌot a waj 
eꞌtelob chaꞌan miꞌ yotsañob i bʌ ti ñuc ti a wut, cheꞌob. 
42  Pejtelel i winicob Judá tsiꞌ jacꞌbeyob israelob: ¿Mach ba 
yomic mic pʌy lojon tilel? ¿Mach ba i piꞌʌlonic lojon jini rey? 
¿Chuqui i yeꞌtel mi laꞌ chaꞌlen michꞌ bajcheꞌ jini? ¿Tsaꞌ ba j 
cꞌuxbe lojon i chubʌꞌan jini rey? ¿Am ba chuqui tsac chꞌʌmbe 
lojon? cheꞌob. 43  Jini israelob tsaꞌ caji i yʌꞌleñob: Joñon lojon 
lujunmojton lojon. Jatet junmojtet jach la. Jini chaꞌan yom 
mij qꞌuejlel lojon ti ñuc ti tojlel David, pero tsaꞌ la ñusayon. 
¿Chucoch maꞌanic tsaꞌ pꞌisiyon lojon ti wenta? Joñon lojon 
ñaxan tsaꞌ caji c chaꞌ pʌy lojon tilel jini rey tiꞌ yotot, cheꞌob. 
Michꞌatax tsiꞌ jacꞌʌyob jini chumuloꞌ bʌ ti Judá. Tsiꞌ cʌlʌx 
chaꞌleyob aꞌleya.

Tsiꞌ chanꞌesa i bʌ Seba

20  Ti jim bʌ ora yaꞌan juntiquil chꞌaplon bʌ winic i 
cꞌabaꞌ Seba (i yalobil Bicri). Jiñʌch benjamín. Tsiꞌ 

wusu trompeta. Tsiꞌ subeyob israelob: Maꞌanic chuqui mi caj 
la cʌqꞌuentel tiꞌ tojlel David (i yalobil Isaí). Jini chaꞌan conla 
ti sujtel ti la cotot, cheꞌen Seba. 2  Jini israelob tsaꞌ caji i laj 
cʌyob David chaꞌan miꞌ tsʌcleñob Seba. Pero jini chumuloꞌ 

bʌ ti Judá tsiꞌ chʌn tsʌcleyob David. Tsiꞌ piꞌleyob ti xʌmbal 
cꞌʌlʌl ti Jordán jaꞌ, cꞌʌlʌl tsaꞌ cꞌotiyob ti Jerusalén. 3  Cheꞌ bʌ 
tsaꞌ cꞌoti David ti Jerusalén, tsiꞌ pʌyʌ tilel jini lujuntiquil i 
yixicob tsaꞌ bʌ i cʌyʌyob ti cʌn otot. Tsiꞌ yʌcꞌʌyob ti cʌntʌntel. 
Tsiꞌ yʌqꞌueyob chuqui tac yom, pero maꞌanix tsiꞌ chʌn piꞌleyob. 
Cheꞌ jax joy ñupꞌulob ti pejtelel qꞌuin tsaꞌ ajniyob cheꞌ bajcheꞌ 
xmebaꞌob jinto tsaꞌ chʌmiyob.

4 Jini rey tsiꞌ sube Amasa: Yom maꞌ tempan tilel pejtelel 
jini soldadojob ti Judá. Ila ti uxpꞌejl qꞌuin yom laj wʌꞌ añob 
a wicꞌot, cheꞌen. 5 Jini chaꞌan tsaꞌ majli Amasa chaꞌan miꞌ 
tempañob tilel, pero tsaꞌ jalꞌa. Maꞌanic tsaꞌ tiliyob cheꞌ tiꞌ 
yorajlel. 6 Jini chaꞌan David tsiꞌ sube Abisai: Jini Seba i 
yalobil Bicri muqꞌuix cajel i ñumen pꞌol lac wocol cheꞌ bajcheꞌ 
Absalón. Ti ora yom maꞌ pʌy majlel jini xcʌntayajob c chaꞌan, 
chaꞌan mi laꞌ wajñesan Seba ame ochic ti tsꞌajquibil bʌ tejclum 
tac baꞌ mi caj i coltan i bʌ, cheꞌen David. 7 Abisai yicꞌot Joab 
tsaꞌ majliyob ti ajñel yicꞌot jini yajcʌbiloꞌ bʌ xcʌntayajob i 
chaꞌañoꞌ bʌ Joab, yicꞌot pejtel jini chꞌejloꞌ bʌ winicob i chaꞌañoꞌ 
bʌ David. Tsaꞌ loqꞌuiyob ti Jerusalén chaꞌan miꞌ chucob Seba 
(i yalobil Bicri). 8  Cheꞌ cꞌotemobix yaꞌ baꞌan colem xajlel ti 
Gabaón, tsaꞌ cꞌoti jaꞌel Amasa. Jini Joab lʌpbil i chaꞌan i bujc 
soldado, cʌchbil alʌ machit yaꞌ tiꞌ pat. Cheꞌ bʌ tsaꞌ majli i 
yʌqꞌuen cortesía Amasa, Joab tsiꞌ locꞌsa jini machit tiꞌ yotot. 
9-10 Joab tsiꞌ sube: ¿Utsꞌat ba añet? cheꞌen. Joab tsiꞌ ñewbe 
majlel i tsuctiꞌ Amasa tiꞌ tojel i ñoj chaꞌan miꞌ tsꞌujtsꞌun. Pero 
Amasa maꞌanic tsiꞌ tsaji i bʌ. Maꞌanic tsiꞌ qꞌuele jini alʌ machit 
chucbil bʌ i chaꞌan Joab ti tsꞌej bʌ i cꞌʌb. Joab tsiꞌ jeqꞌue 
tiꞌ ñʌcꞌ. Tsaꞌ caji ti loqꞌuel i soytaꞌ. Tsaꞌ ñol yajli yaꞌ ti lum. 
Chʌmen tsaꞌ junyajlel cʌle. Joab yicꞌot Abisai i yijtsꞌin tsaꞌ 
majliyob chaꞌan miꞌ sʌclañob Seba.

11 Joab tsiꞌ sube waꞌtʌl juntiquil i winic baꞌan chꞌujlelʌl. Jini 
winic tsiꞌ chaꞌle oñel: Majqui jach miꞌ cꞌuxbin David laꞌ ñumic 
majlel yicꞌot Joab, cheꞌen. 12  Awilan yaꞌ ñolol Amasa tiꞌ yojlil 
bij, wen pʌjqꞌuem tiꞌ chꞌichꞌel. Pejtelel xñumelob ya jach tsaꞌ 
waꞌleyob. I winic Joab cheꞌ bʌ tsiꞌ qꞌuele ya jach waꞌalob woliꞌ 
qꞌuelob jini xchʌmel, tsiꞌ tʌtsꞌʌ yaꞌ ti bij. Tsiꞌ moso ti pisil. 
13  Cheꞌ bʌ locꞌsʌbilix ti bij, tsaꞌ ñumiyob pejtelel jini woli bʌ 
i tsʌcleñob Joab chaꞌan miꞌ majlel i chucob Seba (i yalobil 
Bicri).

14 Pero jini Seba laj ñumenix ti Israel cꞌʌlʌl ti tejclum i 
cꞌabaꞌ Abel am bʌ ti Betmaaca. Cabʌl woliꞌ tempan majlel i 
piꞌʌlob. 15 Cheꞌ bʌ tsaꞌ cꞌotiyob i soldadojob Joab yaꞌ ti Abel 
Betmaaca, tsiꞌ joy mʌctayob jini tejclum. Tsiꞌ chaꞌleyob wersa 
chaꞌan miꞌ melob i letsib, chaꞌan miꞌ letselob tiꞌ tsꞌajquil 
jini tejclum. 16  Juntiquil xꞌixic am bʌ cabʌl i ñaꞌtʌbal yaꞌ ti 
tejclum cꞌam tsaꞌ caji ti tꞌan: Laꞌ wocolic pʌyla tilel Joab ilayi 
chaꞌan mic chaꞌlen lojon tꞌan, cheꞌen. 17 Cheꞌ lʌcꞌʌlix yom 
cꞌotel Joab yaꞌ baꞌan, jini xꞌixic tsiꞌ cꞌajtibe: ¿Jatet ba jini 
Joab? cheꞌen. Tsiꞌ jacꞌʌ: Joñon cu, cheꞌen. Jini xꞌixic tsaꞌ caji 
i suben: Ñichꞌtañon, cheꞌen. Joab tsiꞌ jacꞌʌ: Wolic ñichꞌtañet, 
cheꞌen. 18  Jini xꞌixic tsiꞌ sube Joab: Ti wajali tsiꞌ yʌlʌyob 
winicob: “Majqui jach yom i tojꞌesʌntel, laꞌ majlic ti Abel”, 
cheꞌob. Cheꞌ jini tsaꞌ mejli ti tojꞌesʌntel, come cabʌl c ñaꞌtibal 
lojon. 19 Wʌꞌ chumulon lojon ila tiꞌ lumal Israel. Pecꞌon lojon. 
Mic wen bʌcꞌñan lojon lac Yum. Pero jatet wolix a ñaꞌtan 
a jisan jini tejclum muꞌ bʌ i cabʌl coltan Israel. ¿Chuqui i 
yeꞌtel mi caj a lon jisañon lojon i chaꞌañon bʌ lac Yum? Cheꞌ 
tsiꞌ yʌlʌ jini xꞌixic. 20-21 Joab tsiꞌ jacꞌʌ: Maꞌanic wolic ñaꞌtan 
c jisañetla i chaꞌañet bʌ la lac Yum. Pero woli jach c sʌclan 
lojon juntiquil winic i cꞌabaꞌ Seba (i yalobil Bicri) chꞌoyol 
bʌ ti bujtʌl yaꞌ ti Efraín, come tsaꞌix i mele chuqui leco tiꞌ 
contra jini rey David. Jini chaꞌan yom mi laꞌ wʌcꞌ tic wenta 
lojon. Cheꞌ jini muqꞌuix c chaꞌ sujtel lojon, cheꞌen. Jini xꞌixic 
tsiꞌ sube Joab: Pijtanla yaꞌi. Muqꞌuix cajel c wox chocbeñet 
lojon loqꞌuel i jol tiꞌ pat jini tsꞌajc, cheꞌen. 22  Ti ora tsaꞌ majli 
jini xꞌixic baꞌan i piꞌʌlob. Tsiꞌ pejcayob ti utsꞌat bʌ i ñaꞌtʌbal. 
Cheꞌ jini tsiꞌ setꞌ tꞌojbeyob i jol Seba. Tsaꞌ wox chocbenti 
loqꞌuel i jol yaꞌ baqui woliꞌ pijtan Joab. Tsiꞌ chaꞌ wusu i 
trompeta Joab chaꞌan miꞌ cʌyob i contrajin jini tejclum. Tsaꞌ 
chaꞌ sujtiyob jini soldadojob baꞌ chumulob ti jujuntiquil. Joab 
tsaꞌ majli ti Jerusalén baꞌan jini rey.

Jini i yaj eꞌtelob David 
(2 S. 8.15-18; 1 Cr. 18.14-17)

23  Joab jiñʌch ñuc bʌ yumʌl tiꞌ tojlel pejtelel soldadojob. 
Benaía jiñʌch i yum xcʌntayajob i chaꞌan rey. 24 Adoram 
jiñʌch am bʌ tiꞌ wenta chaꞌan miꞌ qꞌuel pejtelel jini xicꞌbil bʌ 
xꞌeꞌtelob. Josafat (i yalobil Ahilud) jiñʌch secretario. 25 Seva 

jiñʌch stsꞌijbujel. Sadoc yicꞌot Abiatar jiñobʌch motomajob. 
26  Ira jini jaireo jiñʌch i motomaj David.

Wocol tiꞌ caj gabaoñob

21  Cheꞌ woli ti yumʌntel David, tsaꞌ caji wiꞌñal uxpꞌejl 
jab yaꞌ tiꞌ lumal. David cabʌl tsiꞌ cajtibe lac Yum 

chuqui i sujmlel. Awilan, lac Yum tsiꞌ sube chaꞌan tiꞌ caj i mul 
Saúl, come jini tsiꞌ becꞌbeyob i chꞌichꞌel jini gabaoñob. 2  Jini 
rey tsiꞌ choco ti pʌyol jini gabaoñob chaꞌan miꞌ pejcañob. 
Awilan mach israelobic jini gabaoñob. Jiñobʌch amorreojob. 
Jini israelob tsiꞌ cʌn waꞌchocoyob i tꞌan ti yambʌ ora yicꞌotob, 
pero Saúl tsiꞌ ñopo i jisañob. Tsiꞌ ñaꞌta i ñuqꞌuesan i lumal 
Israel yicꞌot Judá.

3  David tsiꞌ subeyob jini gabaoñob: ¿Bajcheꞌ mi mejlel ti tojtʌl 
i mul Saúl chaꞌan mi laꞌ cꞌajtiben Dios i yutslel i tꞌan tiꞌ tojlel 
pejtel Israel? cheꞌen. 4 Jini gabaoñob tsiꞌ jacꞌʌyob: Maꞌanic 
mij cꞌajtin lojon oro mi plata chaꞌan i qꞌuexol jini wocol tsaꞌ 
bʌ i melbeyon lojon Saúl. Mach comic lojon miꞌ chʌmel mi 
juntiquilic israel, cheꞌob. David tsiꞌ jacꞌʌ: ¿Chuqui laꞌ wom 
mic melbeñet? Muqꞌuix c mel, cheꞌen. 5-6 Jini gabaoñob tsiꞌ 
jacꞌbeyob: Saúl tsiꞌ ñopo i jisañon lojon quicꞌot c piꞌʌlob lojon. 
Jini chaꞌan yom mi laꞌ wʌqꞌueñon lojon wuctiquil i yalobilob 
chaꞌan mic jichꞌe lojon tiꞌ tojlel lac Yum yaꞌ ti Gabaa i tejclum 
Saúl, cheꞌob. Jini rey tsiꞌ jacꞌbeyob: Muqꞌuix cʌqꞌueñetla, 
cheꞌen.

7 David maꞌanic tsiꞌ choco majlel Mefiboset (i yalobil Jonatán 
i yalobil bʌ Saúl), chaꞌan jini tꞌan tsaꞌ bʌ i yʌqꞌue Jonatán tiꞌ 
tojlel lac Yum. 8  Pero tsiꞌ pʌybeyob chaꞌtiquil i yalobilob Saúl 
tsaꞌ bʌ i cʌnta Rizpa (i yalobil Aja), i cꞌabaꞌob Armoni yicꞌot 
Mefiboset. Tsiꞌ pʌybeyob jaꞌel joꞌtiquil i yalobilob Mical, i 
yixicꞌal Saúl. Jini joꞌtiquil i yalobilobʌch Adriel (i yalobil bʌ 
Barzilai chumul bʌ ti Meholat). 9 Jini rey tsiꞌ choco majlel jini 
wuctiquil i yalobilob Saúl baꞌ añob jini gabaoñob. Tsiꞌ jichꞌiyob 
yaꞌ ti bujtʌl tiꞌ tojlel lac Yum. Cheꞌʌch tsaꞌ chʌmiyob jini 
wuctiquilob cheꞌ ti ñaxan bʌ qꞌuin cheꞌ miꞌ tucꞌob cebada.

10 Rizpa (i yalobil Aja) tsiꞌ lichꞌi jumpꞌejl coxtal yaꞌ tiꞌ pam 
xajlel chaꞌan miꞌ wʌytan cheꞌ bʌ tsaꞌ tejchi i tucꞌ cebada. Yaꞌ 
tsaꞌ cʌle jinto tsaꞌ yajli ñaxan bʌ jaꞌal. Maꞌanic tsiꞌ wis acꞌʌ 
ti tꞌuchtʌl miꞌ juncojtic teꞌlemut yaꞌ ti chꞌujlelʌl tac. Maꞌanic 

tsiꞌ yʌcꞌʌ ti ochel bʌteꞌel ti acꞌʌlel. 11 An majqui tsiꞌ sube David 
chuqui woliꞌ mel Rizpa. 12-14 David tsiꞌ yʌcꞌʌ i tꞌan chaꞌan miꞌ 
mujquel i bʌquel jini winicob yaꞌ tiꞌ tꞌejl i mucoñib Cis jini i tat 
Saúl. Tsiꞌ cꞌajtibeyob jini winicob ti Jabes Galaad i bʌquel Saúl 
yicꞌot Jonatán. Come tsaꞌix i chiliyob jini chꞌujlelʌl tac yaꞌ baꞌ 
jocꞌchocobilob ti Betsan cheꞌ bʌ tsiꞌ tsʌnsayob jini filisteojob 
yaꞌ ti Gilboa. Jini winicob ti Jabes Galaad tsiꞌ chꞌʌmbeyob 
sujtel i bʌquel Saúl, yicꞌot i bʌquel Jonatán, yicꞌot i bʌquel 
pejtelel tsaꞌ bʌ jijchꞌiyob. Tsiꞌ mucuyob i bʌquel Saúl yicꞌot 
i bʌquel Jonatán tiꞌ lumal benjamiñob ti Zela yaꞌ baqui tsaꞌ 
mujqui i tat i cꞌabaꞌ Cis. Cheꞌʌch tsiꞌ laj meleyob cheꞌ bajcheꞌ 
tsiꞌ subeyob jini rey. Cheꞌ jini Dios tsaꞌ caji i jacꞌben i yoración 
chaꞌan miꞌ chaꞌ acꞌ i wut jini lum.

Tsiꞌ jisayob jini filisteojob 
(1 Cr. 20.4-8)

15 Jini filisteojob tsaꞌ chaꞌ cajiyob ti guerra yicꞌot israelob. 
Jini chaꞌan David tsaꞌ majli ti guerra yicꞌot i soldadojob, pero 
ti jim bʌ ora David tsaꞌ lujbꞌa. 16  Juntiquil colem bʌ filisteo 
i cꞌabaꞌ Isbibenob chucbil bʌ i lanza am bʌ i yalel joꞌpꞌejl 
kilo bronce, tsꞌitaꞌ colel i tsʌnsan David. 17 Pero ti jim bʌ ora 
Abisai (i yalobil Sarvia) tsaꞌ cꞌoti i coltan David. Tsiꞌ tsʌnsa 
jini filisteo. Jini chaꞌan jini winicob tsaꞌ caji i subeñob David: 
Mach yomix maꞌ chʌn loqꞌuel ti guerra ti pejtelel ora ame a 
wʌcꞌ ti jisʌntel i ñuclel israelob, cheꞌob.

18  Mach jalic tsaꞌ chaꞌ ujti guerra tiꞌ contra jini filisteojob yaꞌ 
ti Gob. Sibecai jini husat tsiꞌ tsʌnsa Saf, juntiquil wen colem 
bʌ winic. 19 Cheꞌ bʌ tsaꞌ chaꞌ ujti guerra yaꞌ ti Gob tiꞌ contra 
jini israelob, jini Elhanán (i yalobil Jaare Oregim chꞌoyol 
bʌ ti Belén) tsiꞌ tsʌnsa Goliat jini geteo, chucbil bʌ i chaꞌan 
wen colem bʌ lanza. Cheꞌʌch bontʌl i cꞌʌb lanza bajcheꞌ teꞌ 
muꞌ bʌ i cꞌʌñob ti jalbal. 20-21 Cheꞌ bʌ tsaꞌ chaꞌ ujti yambʌ 
guerra yaꞌ ti Gat, yaꞌan juntiquil winic wen chan bʌ, am bʌ 
wʌctsꞌijt i yal i cꞌʌb ti jujuntsꞌijt i cꞌʌb, yicꞌot wʌctsꞌijt i yal i 
yoc ti jujunwejl. Ili winic tsiꞌ techbe i michꞌajel israelob. Pero 
Jonatán (i yalobil i yeran David, i cꞌabaꞌ Simea) tsiꞌ tsʌnsa jini 
colem winic. 22  Ili chʌncticlelob yaꞌ luꞌ chꞌoyolob baꞌan colem 
winicob yaꞌ ti Gat. Pejtel ili winicob tsaꞌ yajliyob tiꞌ cꞌʌb i 
winicob David.

I cꞌay David 
(Sal. 18)

22  Jiñʌch i cꞌay David tsaꞌ bʌ i cꞌʌyibe lac Yum cheꞌ ti 
jini qꞌuin cheꞌ bʌ lac Yum tsiꞌ colta loqꞌuel tiꞌ pꞌʌtʌlel 

pejtelel i contrajob yicꞌot tiꞌ pꞌʌtʌlel Saúl:
 2 Lajalʌch lac Yum bajcheꞌ chꞌentun baꞌ mi lac putsꞌel.

Jiñʌch cotot tsꞌajquibil bʌ yilal. Jiñʌch caj coltaya.
 3 Lajal Dios bajcheꞌ wen xucꞌul bʌ xajlel baqui mic majlel ti 

putsꞌel.
Jiñʌch c mʌctʌjib, jini pꞌʌtʌl bʌ muꞌ bʌ i coltañon.
Lajalʌch lac Yum bajcheꞌ chan bʌ tsꞌajc baꞌ mi cochel.
Jiñʌch xcoltaya c chaꞌan muꞌ bʌ i coltañon loqꞌuel tiꞌ 

pꞌʌtʌlel jini jontoloꞌ bʌ.
 4 Mic pejcan lac Yum chaꞌan utsꞌat.

Coltʌbilonix tiꞌ tojlel j contrajob.

 5 Cheꞌ colel c chʌmel tsaꞌ ochiyon ti jaꞌ yilal.
Yom i jisañon jini cꞌax bʌbʌqꞌuen bʌ cheꞌ bajcheꞌ colem jaꞌ.

 6 Cheꞌ colel c chʌmel tsaꞌ cʌn chujquiyon yilal.
Jini yom bʌ i chucon tiꞌ pꞌʌtʌlel tsiꞌ tajayon.

 7 Cheꞌ añon ti wocol tsac pejca c Yum.
Tsac chaꞌle oñel tiꞌ tojlel Dios.
Tsiꞌ yubibeyon c tꞌan yaꞌ tiꞌ Templo.
Tsaꞌ cꞌoti coñel yaꞌ baꞌan Dios.

 8 Tsiꞌ nijca i bʌ jini lum, tsaꞌ tili i yujquel lum.
Baꞌ buchul jini panchan tsaꞌ bujchi.
Tsiꞌ nijca i bʌ chaꞌan i michꞌajel Dios.

 9 Wusiña i niꞌ Dios yilal chaꞌan i michꞌajel,
Cheꞌ bajcheꞌ cꞌajc woli bʌ ti lejmel tsaꞌ loqꞌui ti yej yilal.
Tsiꞌ tsucꞌu xutunteꞌ.

 10 Lac Yum tsiꞌ juꞌsa tilel tocal, tsiꞌ pʌsʌ i pꞌʌtʌlel.
Wen iꞌicꞌ yaꞌ tiꞌ yebal i yoc.

 11 Tsaꞌ wejli tilel yicꞌot querubín,
Tsaꞌ wejli tilel ti icꞌ.

 12 Joyol lac Yum baꞌ wen pim tocal.
Wen iꞌicꞌ jax, wen pim jini tocal cuchul bʌ i chaꞌan jaꞌal.

 13 Jini i cꞌʌcꞌal i wut lac Yum miꞌ tsucꞌ cꞌajc tiꞌ tojel.

 14 Lac Yum tsiꞌ yʌcꞌʌ i tꞌan chajc ti panchan,
Jini cꞌax ñuc bʌ tsiꞌ yʌcꞌʌ i tꞌan.

 15 Tsiꞌ choco tac tilel chajc,
Tsiꞌ yajñesa i contrajob David.

 16 Cheꞌ jini tsaꞌ tsictiyi i bijlel tac jaꞌ, tsaꞌ tsictiyi i buchlib tac 
wits.

Cheꞌ bʌ tsiꞌ chaꞌle ticꞌoñel lac Yum, wusiña jax i niꞌ yilal.

 17 Tsaꞌ loqꞌui lac Yum ti panchan,
Tsiꞌ chucuyon, tsiꞌ locꞌoyon ti colem jaꞌ.

 18 Tsiꞌ chucuyon loqꞌuel tiꞌ pꞌʌtʌlel j contra,
Tiꞌ tojlelob muꞌ bʌ i tsꞌaꞌleñoñob.
Ñumen i pꞌʌtʌlel j contrajob bajcheꞌ c pꞌʌtʌlel.

 19 Tsaꞌ tiliyob i contrajiñon tiꞌ yorajlel c wocol,
Pero tsiꞌ xucꞌchocoyon lac Yum.

 20 Tsiꞌ yʌcꞌʌyon ti colel chaꞌan mi cajñel ti xucꞌul.
Tsiꞌ pʌyʌyon loqꞌuel ti wocol,
Come cꞌux miꞌ yubiñon.

 21 Lac Yum tsiꞌ yʌqꞌueyon c chobejtʌbal chaꞌan tojon.
Chaꞌan toj c melbal, jini chaꞌan tsiꞌ yʌqꞌueyon c chobejtʌbal.

 22 Come tsaꞌix c tsajcʌbe majlel i bijlel lac Yum.
Maꞌanic tsac chaꞌle mulil, maꞌanic tsaj cʌyʌ Dios.

 23 Tsaꞌix cʌcꞌʌ tic pusicꞌal pejtelel i meloñel.
Maꞌanic tsac chocbe tsꞌijbubil bʌ i mandar.

 24 Tsaꞌ ajniyon ti toj tiꞌ tojlel lac Yum.
Tsaj cʌnta c bʌ chaꞌan maꞌanic mic chaꞌlen mulil.

 25 Jini chaꞌan lac Yum tsiꞌ yʌqꞌueyon c chobejtʌbal chaꞌan 
tojon,

Chaꞌan toj c melbal tiꞌ wut Dios.

 26 Maꞌ pʌsben a wutslel jini winic utsꞌat bʌ i pusicꞌal,
Maꞌ pʌsben i xucꞌtilel a pusicꞌal jini xucꞌul bʌ i pusicꞌal.

 27 Jini sʌc bʌ mi caj i ñaꞌtan sʌquet,
Pero michꞌ maꞌ pʌsben a bʌ jini jontol bʌ.

 28 Maꞌ coltan jini ticꞌlʌbiloꞌ bʌ,
Maꞌ peqꞌuesan jini chan bʌ miꞌ lon mel i bʌ.

 29 C Yum Dios, maꞌ wʌqꞌueñon j cꞌʌcꞌal cheꞌ añon ti icꞌchꞌipan 
bʌ pañimil.

 30 Chaꞌan ti a pꞌʌtʌlel miꞌ mʌjlel c chaꞌan, anquese cabʌl j 
contrajob.

Chaꞌan ti jatet c Dios mi mejlel c tijpꞌel ñumel ti junwejl i 
tsꞌajquil j contrajob.

 31 Tsꞌʌcʌlʌch chuqui miꞌ mel Dios,
Isujmʌch i tꞌan lac Yum.
I mʌctʌjibʌch pejtel muꞌ bʌ i yʌcꞌob i bʌ tiꞌ wenta.

 32 ¿Majqui Dios? ¿Mach ba jinic lac Yum? Jincuyi.
¿Am ba yambʌ xucꞌul bʌ bajcheꞌ Dios? Maꞌanic.

 33 Jiñʌch Dios muꞌ bʌ i yʌqꞌueñon c pꞌʌtʌlel.
Miꞌ tojꞌesan majlel jini xucꞌul bʌ i pusicꞌal yicꞌot lac Yum.

 34 Sejb miꞌ mel coc cheꞌ bajcheꞌ i yoc meꞌ.
Dios miꞌ cʌntañon baꞌ bʌbʌqꞌuen mic yajlel.

 35 Miꞌ cʌntesañon chaꞌan chꞌejl mic chaꞌlen guerra,
Miꞌ yʌqꞌueñon c sʌtsꞌ pꞌʌtʌl bʌ jalʌjb.

 36 Jatet tsaꞌix a wʌqꞌueyon j coltʌntel i wenta c mʌctʌjib.
Maꞌ ñuqꞌuesañon tiꞌ yutslel a pusicꞌal.

 37 Tsaꞌ chajpʌbeyon i yajñib coc.
Tsaꞌ pꞌʌtesa coc.

 38 Tsa cajñesa j contrajob, tsac tajayob.
Jinto tsac laj jisayob tsaꞌ sujtiyon.

 39 Tsac lowoyob, maꞌanic tsaꞌ chʌn mejliyob ti tejchel.
Tsaꞌ yajliyob tiꞌ tꞌejl coc.

 40 Tsaꞌix a wʌqꞌueyon c pꞌʌtʌlel chaꞌan guerra.
Tsaꞌ jatsꞌʌ jini tsaꞌ bʌ tejchiyob tij contra.

 41 Jatet tsaꞌ bʌcꞌtesa j contrajob jinto tsaꞌ putsꞌiyob majlel.
Tsac jisa jini muꞌ bʌ i tsꞌaꞌleñoñob.

 42 Tsiꞌ lon chaꞌleyob oñel. Maꞌanic majch tsiꞌ coltayob.
Tsiꞌ pejcayob lac Yum, pero maꞌanic tsiꞌ jacꞌbeyob.

 43 Tsac bicꞌtesa j contrajob cheꞌ bajcheꞌ tsꞌubejn muꞌ bʌ i 
wujtan letsel icꞌ.

Tsac tꞌuchtayob cheꞌ bajcheꞌ i bibiꞌlel calle.

 44 Tsaꞌix a coltayon loqꞌuel tiꞌ tojlel jini winicob woliyoꞌ bʌ ti 
leto.

Tsaꞌix a wotsayon ti yumʌl tiꞌ tojlel jujumpejt colem 
tejclum.

Winicob xꞌixicob mach bʌ j cʌñʌyobic ti yambʌ ora wolix i 
melbeñoñob queꞌtel.

 45 Cheꞌ miꞌ yubibeñoñob c tꞌan, mi caj i jacꞌbeñoñob.
Jini ñajt bʌ chꞌoyolob mi caj i yumañoñob.

 46 Jini ñajt bʌ chꞌoyolob tsiꞌ chaꞌleyob bʌqꞌuen.
Tsiltsilña tsaꞌ loqꞌuiyob baꞌ mʌcʌlob.

 47 Cuxul lac Yum. Wocolix i yʌlʌ come jiñʌch xucꞌul bʌ Xajlel.
Laꞌ sujbic i ñuclel Dios muꞌ bʌ i coltañon.

 48 Diosʌch muꞌ bʌ i qꞌuextʌbeñob i mul j contrajob,
Jiñʌch muꞌ bʌ i jultesʌbeñob i pusicꞌal winicob xꞌixicob 

chaꞌan miꞌ jacꞌbeñoñob.
 49 Jatet maꞌ coltañon loqꞌuel tiꞌ pꞌʌtʌlel j contrajob.

Melel maꞌ chanꞌesañon tiꞌ tojlel jini muꞌ bʌ i tejchelob tij 
contra.

Tsaꞌ pʌyʌyon loqꞌuel tiꞌ pꞌʌtʌlel jini jontoloꞌ bʌ.

 50 Jini chaꞌan, c Yum, mux c sub a ñuclel yaꞌ ti jujumpejt 
colem tejclum tac.

Mi caj j cꞌʌyibeñet a cꞌabaꞌ.
 51 Chaꞌan ti jatet miꞌ mʌjlel i chaꞌan jini tsaꞌ bʌ a waꞌchoco ti 

rey.
Maꞌ pʌsben a wutslel jini yajcʌbil bʌ a chaꞌan,
Jiñʌch David yicꞌot i pꞌolbal ti pejtelel ora.

Jini cojix bʌ i tꞌan David

23  Jiñʌch cojix bʌ i tꞌan David:
Jiñʌch i tꞌan David (i yalobil Isaí), jini winic tsaꞌ bʌ 

waꞌchoconti ti ñuc bʌ i yeꞌtel.
Jini yajcʌbil bʌ chaꞌan i Dios Jacob, jini wen yujil bʌ cꞌay tiꞌ 

tojlel israelob.
 2 Jini Chꞌujul bʌ i Chꞌujlel lac Yum tsaꞌix i chaꞌle tꞌan tic 

tojlel.
Anix i tꞌan ti quej.

 3 Jini i Dios Israel tsaꞌix i yʌlʌ jini tꞌan.
Jini xucꞌul bʌ tiꞌ tojlel israelob tsaꞌix i pejcayon:
“Jini muꞌ bʌ i chaꞌlen yumʌl ti toj mi caj i chꞌʌm i yeꞌtel tiꞌ 

tojlel winicob.

An i yumʌntel come miꞌ bʌcꞌñan Dios.
 4 Mi caj i tilel cheꞌ bajcheꞌ i sʌclel pañimil cheꞌ ti sʌcꞌajel,

Cheꞌ miꞌ loqꞌuel qꞌuin cheꞌ maꞌanic tocal,
Cheꞌ miꞌ pasel jam ti lum cheꞌ ñumenix jaꞌal”, cheꞌen.

 5 Melelʌch, xucꞌchocobilʌch cotot ti Dios,
Come tsaꞌix i mele pacto quicꞌot ti pejtelel ora.
Tsaꞌix ñaꞌtʌnti. Tsaꞌix ochi i sellojlel.
Jiñʌch muꞌ bʌ i coltañon.
Jiñʌch muꞌ bʌ i yʌqꞌueñon c wenlel.

 6 Pero jini xjontolilob mi caj i chojquelob cheꞌ bajcheꞌ chꞌix.
Maꞌanic majqui miꞌ lot.

 7 Cheꞌ an majqui yom i chuc chꞌix, muqꞌuix i cꞌʌn tsucul 
taqꞌuin o mi yambʌ eꞌtijibʌl.

Mi caj i laj pulelob ti cꞌajc yaꞌ baꞌ chumulob.
Cheꞌ tsiꞌ yʌlʌ David.

Jini chꞌejl bʌ i winicob David 
(1 Cr. 11.10-47)

8  Jiñʌch i cꞌabaꞌob jini chꞌejl bʌ winicob tsaꞌ bʌ i piꞌleyob ti 
guerra David: Joseb Basebet jini tacmon, jini ñuc bʌ i yeꞌtel 
tiꞌ tojlel i yumob soldadojob. An i chaꞌpꞌejlel i cꞌabaꞌ Adino jini 
ezne. Tsiꞌ tsʌnsa chaꞌbajcꞌ winicob ti junyajl jach, 9 yicꞌot jaꞌel 
Eleazar (i yalobil Dodo, i buts Ahohi), yicꞌot Sama, jiñobʌch 
uxtiquil chꞌejl bʌ i winicob David. Cheꞌ bʌ tsaꞌ putsꞌiyob jini 
israelob, David yicꞌot ili uxtiquilob tsiꞌ bajñel contrajiyob 
jini filisteojob. 10 Ti jini jach bʌ ora Eleazar tsiꞌ chʌn tsʌnsa 
filisteojob jinto cheꞌ mochꞌol jax tsaꞌ cʌle i cꞌʌb yaꞌ tiꞌ yoc i 
machit. Lac Yum tsiꞌ wen colta. Tsaꞌ chaꞌ sujtiyob tilel pejtelel 
yañoꞌ bʌ soldadojob, pero chaꞌan jach miꞌ chilbeñob i chubʌꞌan 
jini filisteojob tsaꞌ bʌ tsʌnsʌntiyob. 11-12  Yambʌ chꞌejl bʌ winic i 
chaꞌan David jiñʌch Sama (i yalobil Age, jini arar). Cheꞌ bʌ tsiꞌ 
techeyob guerra jini filisteojob, jini israelob tsaꞌ laj putsꞌiyob. 
Pero jini Sama tsaꞌ waꞌle tiꞌ bajñelil ti pʌcꞌʌb baꞌan lentejas. 
Tsiꞌ lowo cabʌl filisteojob. Lac Yum tsiꞌ colta chaꞌan miꞌ mʌjlel 
i chaꞌan.

13  Añob lujuntiquil i chaꞌcꞌal jini ñucoꞌ bʌ i yeꞌtel. Cheꞌ tiꞌ 
yorajlel cꞌajbal tsaꞌ tiliyob uxtiquil baꞌan David yaꞌ ti chꞌen 
i cꞌabaꞌ Adulam am bʌ ti joctʌl i cꞌabaꞌ Refaim. 14 Ti jim bʌ 
qꞌuin yaꞌan David ti chꞌen baꞌ mach mejlic i tajob i contrajob, 

come jini filisteojob tsiꞌ chꞌʌmʌyob jini tejclum Belén. 15 David 
tsiꞌ yʌlʌ: Tijicñayon aniquix to bajcheꞌ mic taj c chaꞌ jap jaꞌ 
am bʌ ti pozo ti Belén, cheꞌen. 16  Jini uxtiquil wen chꞌejloꞌ bʌ 
tsaꞌ wersa ñumiyob yaꞌ baꞌ añob filisteojob. Tsaꞌ ochiyob ti 
tejclum chaꞌan miꞌ luchob jini jaꞌ am bʌ tiꞌ tojel i tiꞌ Belén. Tsiꞌ 
chꞌʌmbeyob tilel David, pero maꞌanic tsiꞌ jacꞌʌ i jap. Tsiꞌ beqꞌue 
cheꞌ bajcheꞌ i wentajlel i majtan lac Yum. 17 David tsiꞌ yʌlʌ: 
C Yum, mach mejlic c jap ili jaꞌ. ¿Muꞌ ba mejlel c japbeñob i 
chꞌichꞌel jini winicob tsajniyoꞌ bʌ baꞌ bʌbʌqꞌuen miꞌ chʌmelob? 
cheꞌen. Jini chaꞌan maꞌanic tsiꞌ japʌ David. Cheꞌʌch tsiꞌ 
chaꞌleyob ili uxtiquil chꞌejl bʌ winicob.

18  Abisai i yeran Joab (i yalobil Sarvia), jiñʌch ñuc bʌ yumʌl 
tiꞌ tojlel jini lujuntiquil i chꞌacꞌal. Tsiꞌ tsʌnsa joꞌlujuncꞌal (300) i 
contrajob ti junyajlel. Ñuc tsaꞌ qꞌuejli yicꞌot jini uxtiquil chꞌejloꞌ 
bʌ. 19 Jini chaꞌan tsaꞌ aqꞌuenti i yeꞌtel tiꞌ tojlel jini lujuntiquil i 
chaꞌcꞌal, pero maꞌanic tsiꞌ taja i ñuclel jini uxtiquilob.

20 Jini Benaía (i yalobil Joiada), jiñʌch wen chꞌejl bʌ winic 
jaꞌel. Chꞌoyol ti Cabseel. Tsiꞌ tsʌnsa jini chaꞌtiquil wen 
pꞌʌtʌloꞌ bʌ (i yalobiloꞌ bʌ Adriel am bʌ ti Moab). Tsiꞌ tsʌnsa 
jaꞌel juncojt bajlum am bʌ ti chꞌen cheꞌ bʌ tsaꞌ yajli i ñaꞌal 
tsʌñal. 21 Tsiꞌ tsʌnsa jaꞌel juntiquil soldado chꞌoyol bʌ ti 
Egipto. Ti jim bʌ qꞌuin chucbil i chaꞌan i lanza tiꞌ cꞌʌb jini 
egipto, pero Benaía cojach tsiꞌ chꞌʌmʌ majlel i teꞌ tiꞌ cꞌʌb. Tsaꞌ 
mejli i chilben i lanza. Tsiꞌ cꞌʌñʌ i wʌlʌc tsʌnsan jini winic 
chꞌoyol bʌ ti Egipto. 22-23  Cheꞌʌch tsiꞌ mele Benaía (i yalobil 
Joiada). Jini chaꞌan ñumen ñuc tsaꞌ caji ti qꞌuejlel tiꞌ tojlel 
jini lujuntiquil i chaꞌcꞌal, pero maꞌanic tsiꞌ taja i ñuclel jini 
uxtiquilob. Jini chaꞌan tsaꞌ waꞌchoconti tiꞌ yeꞌtel chaꞌan miꞌ 
qꞌuel jini xcʌntayajob i chaꞌan David. 24 Jini Asael i yeran Joab, 
i chaꞌañʌch jini lujuntiquil i chaꞌcꞌal. Yañoꞌ bʌ jiñobʌch:

Elhanán (i yalobil Dodo) chꞌoyol bʌ ti Belén, 25 Sama yicꞌot 
Elica chꞌoyoloꞌ bʌ ti Harod, 26  Heles chꞌoyol bʌ ti Palti, yicꞌot 
Ira (i yalobil Iques) chꞌoyol bʌ ti Tecoa, 27 Abiezer chꞌoyol 
bʌ ti Anatot, yicꞌot Mebunai chꞌoyol bʌ ti Husat, 28  Salmón 
chꞌoyol bʌ ti Ahohi, yicꞌot Maharai chꞌoyol bʌ ti Netofat, 
29 Heleb (i yalobil Baana) chꞌoyol bʌ ti Netofat, yicꞌot Itai 
(i yalobil Ribai) chꞌoyol bʌ ti Gabaa am bʌ ti Benjamín, 
30 Benaía chꞌoyol bʌ ti Piratón, yicꞌot Hidai chꞌoyol bʌ ti jaꞌ 
am bʌ ti Gaas, 31 Abialbón chꞌoyol bʌ ti Arbat, yicꞌot Azmavet 

chꞌoyol bʌ ti Bahurim, 32  Eliaba chꞌoyol bʌ ti Saalbón, yicꞌot 
Jonatán (i yalobil Jasén), 33  Sama yicꞌot Ahíam (i yalobil 
Sarar) chꞌoyoloꞌ bʌ ti Arar, 34 Elifelet (i yalobil Ahasbai, i 
yalobil Maaca), yicꞌot Eliam (i yalobil Ahitofel) chꞌoyoloꞌ bʌ 
ti Gilón, 35 Hezrai chꞌoyol bʌ ti Carmel, yicꞌot Paarai chꞌoyol 
bʌ ti Arba, 36 Igal (i yalobil Natán), chꞌoyol bʌ ti Soba, yicꞌot 
Bani chꞌoyol bʌ ti Gad, 37 Selec chꞌoyol bʌ ti Amón, yicꞌot 
Naharai chꞌoyol bʌ ti Beerot, i yaj cʌñan Joab (i yalobil 
Sarvia), 38  Ira yicꞌot Gareb chꞌoyoloꞌ bʌ ti Itra, 39 Urías jini 
heteo. Ti pejtelelob añob wuclujuntiquil i chaꞌcꞌal (37).

David tsiꞌ tsiqui winicob 
(1 Cr. 21.1-27)

24  Tsaꞌ chaꞌ caji ti michꞌ lac Yum yicꞌot pejtelel israelob. 
Tsiꞌ ñaꞌta i yʌqꞌueñob wocol. Tsiꞌ yotsa tiꞌ pusicꞌal 

David chaꞌan miꞌ choc ñumel xꞌeꞌtelob i chaꞌan, chaꞌan miꞌ 
melob censo ti tejclum tac. 2  Jini chaꞌan jini rey tsiꞌ sube Joab 
yicꞌot jini soldadojob ñucoꞌ bʌ i yeꞌtel chaꞌan miꞌ ñumelob ti 
pejtelel i lumal Israel cꞌʌlʌl ti Dan cꞌʌlʌl ti Beerseba, chaꞌan 
miꞌ qꞌuelob jaytiquilob jini winicob chaꞌan yom i ñaꞌtan David. 
3  Joab tsiꞌ jacꞌbe jini rey: Laꞌ i pꞌojlesan lac Yum Dios i yonlel 
a winicob ti joꞌjoꞌcꞌal cheꞌ bajcheꞌ añonla cheꞌ cuxulet to, pero 
¿chucoch wersa a wom ili censo? cheꞌen. 4 Pero tsaꞌ wersa 
chojqui majlel Joab yicꞌot jini ñuc tacoꞌ bʌ i yeꞌtel chaꞌan miꞌ 
tsicob jini winicob. Tsaꞌ loqꞌuiyob tiꞌ tojlel jini rey. 5 Cheꞌ bʌ 
tsaꞌ cꞌaxiyob yaꞌ ti Jordán jaꞌ, tsaꞌ cꞌoti i techob i tsicol winicob 
yaꞌ ti joctʌl i cꞌabaꞌ Aroer. Tsaꞌ majliyob ti Gad yicꞌot ti Jazer. 
6 Cheꞌ bʌ tsaꞌ ujti yaꞌi, tsa majliyob ti Galaad yicꞌot ti tejclum 
i cꞌabaꞌ Hodsi. Tsaꞌ ñumiyob yaꞌ ti Danjaán yicꞌot tiꞌ joytʌlel 
Sidón. 7 Tsaꞌ majliyob ti Tiro jini tsꞌajquibil bʌ tejclum. Tsaꞌ 
ñumiyob baꞌan pejtelel i lumalob jini heveojob yicꞌot jini 
cananeojob. Cheꞌ jini tsaꞌ cꞌotiyob cꞌʌlʌl ti Neguev ti Judá 
cꞌʌlʌl ti Beerseba. 8  Cheꞌ ujtemobix ti laj ñumel yaꞌ ti tejclum 
tac, tsaꞌ chaꞌ sujtiyob ti Jerusalén. Bolompꞌejl uw yicꞌot juncꞌal 
qꞌuin tsiꞌ xʌñʌyob ti pejtelel jini tejclum tac. 9 Joab tsaꞌ cꞌoti 
i yʌqꞌuen jini rey i juñilel jini winicob tsaꞌ bʌ chujquiyob ti 
censo. Ti pejtelel Israel añob chaꞌbajcꞌ mil (800,000) winicob 
chꞌejloꞌ bʌ chaꞌan guerra. Jini añoꞌ bʌ ti Judá añob joꞌcꞌal i 
chaꞌbajcꞌ mil (500,000) winicob ti pejtelelob.

10 Cheꞌ bʌ tsaꞌix ujti i tsicob jini winicob, David tsaꞌ cajiꞌ 
ñaꞌtan i mul. Tsiꞌ sube lac Yum: C Yum tsaꞌix c taja c mul ti 
a tojlel. Leco chuqui tsac mele. Ti wocol tꞌan mij cꞌajtibeñet 
chaꞌan maꞌ ñusʌbeñon c mul, come tsaꞌix c lon ñusa a tꞌan, 
cheꞌen. 11 Cheꞌ bʌ tejchemix chꞌojyel ti wʌyel David cheꞌ ti 
sʌcꞌajel, tsaꞌ tili i tꞌan lac Yum baꞌan jini xꞌaltꞌan Gad, jini am 
bʌ i ñaꞌtʌbal tiꞌ tojlel David. Tsaꞌ subenti: 12  Cucu suben David: 

“Cheꞌʌch woliꞌ yʌl lac Yum: An uxchajp jini wocol woli bʌ cʌcꞌ. 
Wersa mi caj a yajcan junchajp chaꞌan mic chocbeñet tilel”, 
cheꞌen. 13  Jini chaꞌan Gad tsaꞌ tili baꞌan David chaꞌan miꞌ suben 
jini tꞌan. Tsiꞌ sube: ¿A wom ba miꞌ tilel wiꞌñal wucpꞌejl jab ila 
ti lac lumal? ¿A wom ba putsꞌel uxpꞌejl uw tiꞌ tojlel a contrajob 
muꞌ bʌ i contrajiñetob? ¿A wom ba miꞌ yujtel chʌmel uxpꞌejl 
qꞌuin ti lac lumal? Yom maꞌ wen ñaꞌtan bajcheꞌ yom, chaꞌan 
mic chaꞌ suben lac Yum tsaꞌ bʌ i chocoyon tilel, cheꞌen Gad. 
14 David tsiꞌ jacꞌbe Gad: Wen cabʌl jax wolic mel c pusicꞌal. Laꞌ 
i yʌqꞌueñonla wocol lac Yum come cabʌlʌch i cꞌuxbiya. Pero 
mach yomic mic yajlel tiꞌ pꞌʌtʌlel j contrajob, cheꞌen.

15 Cheꞌ jini lac Yum tsiꞌ choco tilel cꞌamʌjel tsaꞌ bʌ i tsʌnsa 
israelob. Tsaꞌ tejchi ti sʌcꞌajel. Tsaꞌ jalꞌa uxpꞌejl qꞌuin. Tsaꞌ 
chʌmiyob lujumpꞌejl i chʌncꞌal mil (70,000) winicob ti Dan 
cꞌʌlʌl ti Beerseba. 16  Cheꞌ bʌ tsiꞌ chajpa i bʌ jini ángel chaꞌan 
miꞌ jisan jini añoꞌ bʌ ti Jerusalén, lac Yum tsiꞌ chaꞌ mele i 
pusicꞌal. Tsiꞌ sube jini ángel: Jasʌlix wʌle. Cʌyʌx a jisan jini 
winicob, cheꞌen. Awilan yaꞌix waꞌal jini ángel i chaꞌan lac Yum 
ti patio baꞌ miꞌ jajtsꞌel trigo. Jini patio i chaꞌañʌch Arauna jini 
jebuseo. 17 David tsiꞌ qꞌuele jini ángel. Tsiꞌ sube lac Yum: Tsac 
chaꞌle mulil joñon, pero ili tiñʌmeꞌob, ¿chuqui tsiꞌ meleyob? 
Yom maꞌ jisañon quicꞌot c piꞌʌlob, cheꞌen David.

18  Gad tsaꞌ tili baꞌan David ti jini jach bʌ qꞌuin chaꞌan miꞌ 
suben: Yom maꞌ majlel chaꞌan maꞌ tsꞌʌlben letsel i pulʌntib 
lac Yum yaꞌ ti patio i chaꞌan bʌ Arauna jini jebuseo, yaꞌ baꞌ 
miꞌ jajtsꞌel trigo, cheꞌen. 19 Jini chaꞌan tsaꞌ majli David chaꞌan 
miꞌ meleꞌ cheꞌ bajcheꞌ tsiꞌ sube lac Yum. 20 Cheꞌ bʌ tsiꞌ qꞌuele 
Arauna, yaꞌix woliꞌ tilel jini rey yicꞌot pejtelel jini xꞌeꞌtelob i 
chaꞌan, tsaꞌ tili i tajob. Tsiꞌ pʌcchoco i bʌ ti lum tiꞌ tojel jini rey. 
21 Arauna tsiꞌ sube jini rey: ¿Chucoch tsaꞌ tiliyet? cheꞌen. David 
tsiꞌ jacꞌbe: Tsaꞌ tili c mʌn a patio baꞌ maꞌ jatsꞌ jini trigo chaꞌan 
com c melben lac Yum jumpꞌejl pulʌntib, chaꞌan miꞌ lajmel 

jini cꞌamʌjel woliꞌ bʌ i tsʌnsan winicob, cheꞌen. 22  Arauna 
tsiꞌ sube David: Yom maꞌ cꞌʌn pejtelel chuqui tac a wom am 
bʌ tic wenta. Wʌꞌan wacax chaꞌan miꞌ pulel, yicꞌot jaꞌel jini 
teꞌ am bʌ i cꞌʌjñibal chaꞌan mic jatsꞌ trigo yicꞌot chaꞌan mic 
topꞌ lum. Yom maꞌ luꞌ chꞌʌm chaꞌan i siꞌil jini majtañʌl, cheꞌen. 
23  Muqꞌuix cʌqꞌueñet pejtelel iliyi. Laꞌ i qꞌuel jini majtañʌl ti 
utsꞌat lac Yum Dios, cheꞌen. 24 Pero jini rey tsiꞌ sube Arauna: 
Maꞌanic mic chꞌʌm ti che jach cheꞌ bajcheꞌ c majtan. Muqꞌuix 
c tojbeñet, come mach comic c pulben i majtan lac Yum Dios 
mach bʌ anic i tojol, cheꞌen. Jini chaꞌan David tsiꞌ tojo jini 
patio yicꞌot jini tat wacax. Tsiꞌ tojo lujumpꞌejl i yuxcꞌal (50) 
plata. 25 Cheꞌ jini David tsiꞌ waꞌchocobe i pulʌntib lac Yum. Tsiꞌ 
pulbe i majtan tac lac Yum. Tsiꞌ yʌqꞌue majtañʌl jaꞌel chaꞌan 
miꞌ yutsꞌesʌben i pusicꞌal. Cheꞌ jini tsaꞌ lajmi jini cꞌamʌjel woli 
bʌ i tsʌnsañob. 

2 SAMUEL 24

El Antiguo Testament en el ch'ol de Tumbalá  ©Liga Bíblica Internacional, 2011 



616

Abisag tsiꞌ melbe chuqui yom David

1  Cheꞌ cabʌlix i jabilel David, cꞌuñix pañimil chaꞌan i 
ñoxlel. Cabʌl tsiꞌ yubi tsʌñal anquese wen bʌcꞌbil ti 

cabʌl i mosil. 2  Jini chaꞌan winicob tsiꞌ subeyob: C yum rey, laꞌ 
sʌclʌntic juntiquil xchꞌoc chaꞌan miꞌ coltañet ti pejtelel chuqui 
a wom. Mi caj i qꞌuixñesañet cheꞌ miꞌ wʌyel awicꞌot. Cheꞌ jini 
mi caj a qꞌuixñan, cheꞌob. 3  Jini chaꞌan tsiꞌ sʌclayob xchꞌoc 
wen i tꞌojol bʌ tiꞌ lumal Israel, jinto tsiꞌ tajayob yaꞌ ti Sunem 
juntiquil xchꞌoc i cꞌabaꞌ Abisag. Tsiꞌ pʌybeyob tilel jini rey. 
4 Jini xchꞌoc wen i tꞌojol jax. Tsaꞌ caji ti eꞌtel tiꞌ tojlel rey. Tsiꞌ 
cʌnta jini rey, pero maꞌanic tsiꞌ piꞌle.

Adonías tsiꞌ mula i yochel ti rey
5 Juntiquil i yalobil David i cꞌabaꞌ Adonías (am bʌ i ñaꞌ i 

cꞌaba Haguit) tsaꞌ caji i chañꞌesan i bʌ. Tsiꞌ yʌlʌ: Joñon mi caj 
cochel ti yumʌl i qꞌuexol c tat, cheꞌen. Tsiꞌ chꞌʌmʌ tilel carreta 
tac, yicꞌot winicob cꞌʌchʌloꞌ bʌ ti caballo, yicꞌot lujuntiquil i 
yuxcꞌal (50) winicob tsaꞌ bʌ i piꞌleyob ti xʌmbal. 6 I tat Adonías 
maꞌanic tsiꞌ juꞌsʌbe i pusicꞌal i yalobil cheꞌ alob to. Maꞌanic 
tsiꞌ sube: ¿Chucoch tsaꞌ mele tac bajcheꞌ iliyi? cheꞌen. Ili winic 
wen i tꞌojol jax ti qꞌuelol, jiñʌch i yijtsꞌin Absalón. 7 Adonías 
tsaꞌ cajiꞌ pʌy Joab (i yalobil Sarvia) yicꞌot jini motomaj i cꞌabaꞌ 
Abiatar. Tsiꞌ temeyob i tꞌan Joab yicꞌot Abiatar chaꞌan miꞌ 
coltañob, chaꞌan miꞌ yotsañob ti rey. 8  Pero xucꞌulob to yicꞌot 
David jini motomaj Sadoc, yicꞌot Benaía (i yalobil Joiada), 
yicꞌot jini xꞌaltꞌan i cꞌabaꞌ Natán, yicꞌot Simei, yicꞌot Rei, yicꞌot 
jini chꞌejl bʌ winicob i chaꞌan bʌ David. Maꞌanic tsiꞌ cʌyʌyob 

i yum. 9 Adonías tsaꞌ majli yaꞌ tiꞌ tꞌejl jini colem xajlel i cꞌabaꞌ 
Zohelet am bʌ tiꞌ tojel Rogel. Tsiꞌ tsʌnsa tiñʌmeꞌ yicꞌot wacax 
yicꞌot jujpꞌem bʌ alʌcꞌʌl. Tsiꞌ pʌyʌ pejtelel i yerañob, i yalobiloꞌ 
bʌ jini rey David, yicꞌot pejtelel añoꞌ bʌ i yeꞌtel chꞌoyoloꞌ bʌ ti 
Judá. 10 Pero maꞌanic tsiꞌ pʌyʌ ti qꞌuiñijel jini xꞌaltꞌan i cꞌabaꞌ 
Natán, mi Benaía, mi Salomón, mi xcʌntayajob i chaꞌan rey.

11 Jini xꞌaltꞌan Natán tsaꞌ majli i suben Betsabé i ñaꞌ Salomón: 
¿Mach ba anic tsaꞌ wubi tsaꞌix ochi ti rey Adonías i yalobil 
Haguit? Mach yujilic jaꞌel c yum David, cheꞌen. 12  Jini chaꞌan 
mi caj c subeñet bajcheꞌ yom maꞌ mel mi a wom a cʌntan a bʌ 
yicꞌot a walobil Salomón, ame chʌmiquetla. 13  Cucuñun ti ora 
chaꞌan maꞌ suben jini rey David: “¿Mach ba anic tsaꞌ subeyon 
mi caj i chaꞌlen yumʌl calobil Salomón cheꞌ chʌmeñetix? Jini 
mi caj i yochel ti a qꞌuexol. ¿Mach ba isujmic? Jini chaꞌan 
¿chucoch woli ti yumʌl jini Adonías?” Cheꞌ yom maꞌ suben 
David. 14 Cheꞌ wolaꞌ pejcan jini rey, joñon mi caj cochel tiꞌ 
tojlel rey chaꞌan mic suben i sujmʌch a tꞌan, cheꞌen Natán.

15 Natán yicꞌot Betsabé tsaꞌ ochiyob baꞌ ñolol jini rey. Wen 
ñoxix jini rey. Abisag jini chꞌoyol bʌ ti Sunem woliꞌ cʌntan. 
16 Betsabé tsiꞌ ñochchoco i bʌ baꞌan jini rey. Tsiꞌ yʌqꞌue cortesía. 
Jini rey tsiꞌ cꞌajtibe: ¿Chuqui a wom? cheꞌen. 17 Betsabé tsiꞌ 
jacꞌʌ: C yum, mi cʌl cꞌajal to a chaꞌan chuqui tsaꞌ subeyon 
tiꞌ tojlel lac Yum Dios. La calobil Salomón mi caj i yochel ti 
yumʌl cheꞌ maꞌ chʌmel. Salomón mi caj i chaꞌlen yumʌntel ti 
a qꞌuexol. ¿Mach ba isujmic? 18  Pero wʌle tsaꞌix ochi Adonías 
ti yumʌl. Maxto anic ubibil a chaꞌan. 19 Tsaꞌix i tsʌnsa cabʌl 
wacax, yicꞌot jujpꞌem bʌ alʌcꞌʌl, yicꞌot cabʌl tiñʌmeꞌ. Tsaꞌix i 
pʌyʌ pejtelel a walobilob, yicꞌot jini motomaj Abiatar, yicꞌot 
Joab i yum soldadojob. Jini jach Salomón maꞌanic tsiꞌ pʌyʌ. 
20 Wʌle c yum, pejtelel jini israelob woliꞌ pijtañob a tꞌan. Yom 
maꞌ tsictesan majqui mi caj i chaꞌlen yumʌntel ti a qꞌuexol 
cheꞌ chʌmeñetix. 21 Machiqui mi caj c taj lojon c wocol, 
joñon quicꞌot la calobil Salomón, cheꞌ chʌmeñetix. Mi caj i 
contrajiñon lojon. Cheꞌ jini mi caj c tsʌnsʌntel lojon, cheꞌen 
Betsabé.

22  Cheꞌ woli to ti tꞌan Betsabé yicꞌot jini rey, tsaꞌ cꞌoti jini 
xꞌaltꞌan Natán baꞌ añob. 23  I winic jini rey tsiꞌ sube: Wʌꞌan jini 
xꞌaltꞌan Natán, cheꞌen. Natán tsiꞌ lʌcꞌtesa i bʌ baꞌan jini rey. 
Tsiꞌ ñocchoco i bʌ tiꞌ tojlel. 24 Tsiꞌ sube: C yum rey, ¿tsaꞌ ba a 

wʌcꞌʌ a tꞌan chaꞌan miꞌ yochel ti rey Adonías cheꞌ chʌmeñetix, 
chaꞌan miꞌ chꞌʌm i yeꞌtel ti a qꞌuexol? 25 Come sajmʌl tsaꞌ majli 
i tsʌnsan wacax, yicꞌot cabʌl jujpꞌem bʌ alʌcꞌʌl, yicꞌot cabʌl 
tiñʌmeꞌ. Tsiꞌ pʌyʌ majlel pejtelel a walobilob, yicꞌot Joab i 
yum soldadojob, yicꞌot jaꞌel jini motomaj Abiatar. Wʌle temel 
woliyob ti cꞌux waj. Wolix i yʌlob: “Laꞌ qꞌuejlic ti ñuc jini rey 
Adonías. Laꞌ jalꞌac tiꞌ yeꞌtel”, cheꞌob. 26 Cojach joñon quicꞌot 
jini motomaj Sadoc, yicꞌot Benaía (i yalobil Joiada), yicꞌot 
Salomón a walobil maꞌanic tsiꞌ pʌyʌyon lojon. 27 ¿Cheꞌ ba tsaꞌ 
wʌcꞌʌ a tꞌan chaꞌan miꞌ mel cheꞌ bajcheꞌ iliyi? Come maꞌanic 
tsiꞌ yubiyob a winicob majqui mi caj i chꞌʌm a weꞌtel cheꞌ 
chʌmeñetix, cheꞌen Natán.

David tsiꞌ tsictesa mi caj i yochel ti rey Salomón
28  Jini rey David tsiꞌ yʌlʌ: Pʌyʌ tilel Betsabé, cheꞌen. Jini 

chaꞌan Betsabé tsaꞌ chaꞌ ochi ti mal baꞌan jini rey. Tsaꞌ waꞌle tiꞌ 
tojel i wut. 29 Jini rey David tsiꞌ yʌlʌ: Isujm chuqui tsac subeyet, 
come mic bʌcꞌñan lac Yum tsaꞌ bʌ i coltayon ti pejtelel c wocol. 
30 Tsaꞌix c subu tiꞌ tojlel lac Yum i Dios Israel: “Jini la calobil 
Salomón mi caj i chaꞌlen yumʌl cheꞌ mic chʌmel. Salomón mi 
caj i yumʌntel tij qꞌuexol cheꞌ bajcheꞌ tsa cʌlʌ”. Jini chaꞌan laꞌ 
ujtic ti ora cheꞌ bajcheꞌ tsac subeyet, cheꞌen David. 31 Betsabé 
tsiꞌ ñocchoco i bʌ ti lum tiꞌ tojlel. Tsiꞌ yʌlʌ: Cuxul yom miꞌ 
yajñel ti pejtelel ora jini rey David, cheꞌen.

32  Jini rey tsiꞌ yʌlʌ: Pʌyʌla tilel jini motomaj Sadoc, yicꞌot jini 
xꞌaltꞌan Natán, yicꞌot Benaía (i yalobil Joiada), cheꞌen. Cheꞌ bʌ 
tsaꞌ pʌjyiyob, tsaꞌ tiliyob ti ora baꞌan jini rey David. 33  David 
tsiꞌ subeyob: Pʌyʌla majlel Salomón yicꞌot jini xcʌntayajob 
c chaꞌan. Yom cꞌʌchʌl miꞌ majlel Salomón tic mula. Pʌyʌla 
majlel ti Gihón. 34 Come yaꞌ añob jini motomaj Sadoc yicꞌot 
jini xꞌaltꞌan Natán. Mi caj i waꞌchocoñob Salomón chaꞌan miꞌ 
yochel ti rey tiꞌ tojlel pejtelel israelob. Wusula jini trompeta. 
Chaꞌlenla cꞌam bʌ tꞌan chaꞌan cuxul miꞌ yajñel ti pejtelel 
ora jini rey Salomón. Cheꞌʌch yom mi laꞌ mel. 35 Yom mi laꞌ 
pʌy sujtel chaꞌan miꞌ laꞌ buchchocon tic buchlib chaꞌan miꞌ 
yumʌntel tij qꞌuexol, come tsaꞌix c yajca chaꞌan miꞌ chaꞌlen 
yumʌl tiꞌ tojlel Israel yicꞌot tiꞌ tojlel Judá. Cheꞌ tsiꞌ yʌlʌ David. 
36 Benaía (i yalobil Joiada) tsiꞌ sube: Cheꞌʌch yom. Laꞌ ujtic 
cheꞌ bajcheꞌ yom lac Yum Dios, i Dios jini c rey. 37 Laꞌ i coltan 

Salomón lac Yum cheꞌ bajcheꞌ tsiꞌ coltayet. Laꞌ utsi pꞌojlic i 
ñuclel Salomón ñumen bajcheꞌ i ñuclel i tat, cheꞌen Benaía.

38  Jini chaꞌan tsiꞌ pʌyʌyob majlel Salomón, yicꞌot jini motomaj 
Sadoc, yicꞌot jini xꞌaltꞌan Natán, yicꞌot Benaía, yicꞌot jini 
xcʌntayajob i chaꞌan David. Cꞌʌchʌl tsaꞌ majli Salomón tiꞌ 
mula i tat. Tsiꞌ pʌyʌyob majlel ti Gihón. 39 Jini motomaj Sadoc 
tsiꞌ chꞌʌmʌ jini xulub am bʌ ti Tabernáculo butꞌul bʌ ti aceite. 
Tsiꞌ mulbe i jol Salomón. Tsiꞌ wusuyob trompeta. Pejtelel jini 
xꞌajñelob tsiꞌ yʌlʌyob: Cuxul yom miꞌ yajñel jini rey Salomón 
ti pejtelel ora, cheꞌob. 40 Cheꞌ jini tsaꞌ caji i laj tsajcañob majlel 
ti Jerusalén. Tsiꞌ wusuyob flauta. Wen tijicñayob ti pejtelelob. 
Juꞌucñayob ti tꞌan cheꞌ bajcheꞌ i yujquel lum.

41 Yaꞌ baꞌ ujtemobix ti weꞌel Adonías yicꞌot jini winicob woli 
bʌ i tsʌcleñob, tsaꞌ caji i yubiñob chuqui woli ti ujtel. Joab 
tsiꞌ yubibe i tꞌan trompeta. Tsiꞌ yʌlʌ: ¿Chuqui woliꞌ melob yaꞌ 
ti tejclum cheꞌ juꞌucñayob jax? cheꞌen. 42  Cheꞌ woli to ti tꞌan, 
tsaꞌ ochi Jonatán (i yalobil jini motomaj Abiatar). Adonías 
tsiꞌ sube: Ochen come wen winiquet. Anix a pusicꞌal. Mi cʌl 
mi caj a subeñon lojon wen bʌ tꞌan, cheꞌen. 43  Jonatán tsaꞌ 
cꞌoti i suben Adonías: Maꞌanic, come lac rey David tsaꞌix i 
waꞌchoco ti rey Salomón. 44 Tsiꞌ choco majlel ti Gihón, yicꞌot 
jini motomaj Sadoc, yicꞌot jini xꞌaltꞌan Natán, yicꞌot Benaía 
(i yalobil Joiada), yicꞌot jini xcʌntayajob i chaꞌan rey. Cꞌʌchʌl 
tsaꞌ majli Salomón tiꞌ mula jini rey David. 45 Jini motomaj 
Sadoc yicꞌot jini xꞌaltꞌan Natán tsiꞌ waꞌchocoyob ti rey yaꞌ ti 
Gihón. Sujtelix woliyob. Wen tijicñayob i pusicꞌal. Juꞌucñayob 
ti pejtelel jini tejclum. 46-47 Wʌle tsaꞌix buchle Salomón tiꞌ 
qꞌuexol i tat chaꞌan miꞌ mel i yumʌntel. Pejtelel i winicob 
rey tsaꞌ majli i yʌqꞌueñob i yutslel i tꞌan jini rey David chaꞌan 
ñuc woliꞌ qꞌuelbeñob i yalobil. Tsiꞌ yʌlʌyob: “Lac Yum Dios 
laꞌ i ñumen aqꞌuen i ñuclel a walobil Salomón cheꞌ bajcheꞌ 
tsiꞌ yʌqꞌueyet. Laꞌ i ñumen coltan tiꞌ yeꞌtel cheꞌ bajcheꞌ tsiꞌ 
coltayet”, cheꞌob. Jini rey David tsiꞌ licchoco i bʌ tiꞌ tojlel Dios 
yaꞌ tiꞌ wʌyib. 48  David tsiꞌ yʌlʌ: “Laꞌ sujbic i ñuclel lac Yum i 
Dios Israel, come wʌle tsaꞌix i yʌqꞌueyon j qꞌuexol muꞌ bʌ caj i 
chaꞌlen yumʌntel cheꞌ cuxulon to”, cheꞌen David. Cheꞌ tsiꞌ yʌlʌ 
Jonatán.

49 Cheꞌ bʌ tsiꞌ yubiyob jini tꞌan, tsaꞌ cajiyob ti bʌqꞌuen pejtelel 
jini pʌybiloꞌ bʌ i chaꞌan Adonías ti cꞌux waj. Ti ora jach tsaꞌ 

chꞌojyiyob. Ti jujuntiquil tsaꞌ loqꞌuiyob majlel. 50 Adonías 
tsiꞌ wen bʌcꞌña Salomón. Tsaꞌ majli ti putsꞌel ti Tabernáculo 
chaꞌan miꞌ chucben i xulub jini pulʌntib. 51 Tsaꞌ tsictesʌbenti 
Salomón chaꞌan tsaꞌ majli Adonías i chucben i xulub jini 
pulʌntib chaꞌan bʌqꞌuen. Adonías tsiꞌ yʌlʌ: Subenla jini rey 
Salomón chaꞌan maꞌanic miꞌ tsʌnsañon, cheꞌen. Cheꞌʌch tsaꞌ 
subenti. 52  Salomón tsiꞌ jacꞌʌ: Mi xucꞌul miꞌ yajñel tic tojlel, 
maꞌanic mi caj i ticꞌlʌntel, pero mi tsaꞌ caji i mel chuqui jontol, 
wersa mi caj i chʌmel, cheꞌen. 53  Jini rey Salomón tsiꞌ choco ti 
pʌyol cheꞌ yaꞌan tiꞌ tꞌejl jini pulʌntib. Cheꞌ bʌ tsaꞌ cꞌoti baꞌan 
Salomón, tsiꞌ cꞌuchchoco i bʌ Adonías. Salomón tsiꞌ sube: 
Cucux ti a wotot, cheꞌen.

I mandar David tiꞌ tojlel Salomón

2  Cheꞌ lʌcꞌʌlix i yorajlel chaꞌan miꞌ chʌmel David, tsiꞌ wen 
cʌntesa Salomón i yalobil. Tsiꞌ yʌlʌ: 2  Joñon muqꞌuix 

cajel c chʌmel cheꞌ bajcheꞌ i tilel mi lac chʌmel. Chꞌejlꞌesan 
a bʌ, yom pꞌʌtʌlet. 3  Jacꞌben i mandar a Yum Dios. Yom maꞌ 
chʌn chaꞌlen xʌmbal ti pejtelel i bijlel. Yom maꞌ chʌn jacꞌben 
i tꞌan yicꞌot i cʌntesa, yicꞌot i ticꞌojel, cheꞌ bajcheꞌ tsꞌijbubil i 
chaꞌan Moisés. Cheꞌ jini utsꞌat mi caj i yujtel pejtel chuqui maꞌ 
ñaꞌtan a mel ila ti pañimil. 4 Mi cheꞌʌch maꞌ mel, lac Yum mi 
caj i tsꞌʌctesan i tꞌan tsaꞌ bʌ i subeyon. Mi xucꞌul miꞌ chaꞌleñob 
i yeꞌtel jini calobilob yicꞌot c pꞌolbal ti pejtelel i pusicꞌal, 
maꞌanic mi caj i chilbentel i yeꞌtel tiꞌ tojlel israelob.

5 Tsaꞌix a qꞌuele chuqui tsiꞌ tumbeyon Joab (i yalobil Sarvia). 
Tsiꞌ tsʌnsa jini chaꞌtiquil ñuc bʌ yumʌlob añoꞌ bʌ i yeꞌtel tiꞌ 
tojlel soldadojob ti Israel. Jiñobʌch Abner (i yalobil Ner) yicꞌot 
Amasa (i yalobil Jeter). Anquese maꞌanic guerra, tsiꞌ chaꞌle cheꞌ 
bajcheꞌ ti guerra. Jini chaꞌan an tiꞌ wenta Joab chaꞌan miꞌ toj 
i mul. 6 Jini chaꞌan yom maꞌ melben cheꞌ bajcheꞌ an i melbal. 
Mach yomic maꞌ toꞌol ñusʌben i mul ili winic. Mach yomic 
yilol jach miꞌ chʌmel cheꞌ sʌquix i jol. 7 Pero coltan i yalobilob 
Barzilai jini galaad. Laꞌ i cꞌuxob waj yicꞌot a piꞌʌlob, come 
tsiꞌ pʌsbeyon i yutslel i pusicꞌal cheꞌ bʌ tsaꞌ putsꞌiyon tiꞌ tojlel 
a wʌscun Absalón. 8  Mach miꞌ ñajiyel a chaꞌan i mul Simei (i 
yalobil Gera), jini benjamín chꞌoyol bʌ ti Bahurim. Simei tsiꞌ 
pꞌajayon ti jontol bʌ tꞌan cheꞌ wolic majlel ti Mahanaim. Cheꞌ 
sujtel woliyon, tsiꞌ tajayon tiꞌ tiꞌ Jordán. Tsac sube tiꞌ tojlel lac 

Yum: “Maꞌanic mi caj c tsʌnsañet”, choꞌon. 9 Jini chaꞌan mach 
maꞌ toꞌol ñusʌben i mul, come a wujilix bajcheꞌ yom maꞌ mel. 
Laꞌ chʌmic chaꞌan i mul anquese ñoxix. Cheꞌ tsiꞌ yʌlʌ David.

Tsaꞌ chʌmi David 
(1 Cr. 29.26-30)

10 Tsaꞌ chʌmi David. Tsaꞌ mujqui yaꞌ ti Jerusalén. 11 Chaꞌcꞌal 
jab tsiꞌ chaꞌle yumʌl David ti Israel. Wucpꞌejl jab tsiꞌ chaꞌle 
yumʌl ti Hebrón. Uxlujumpꞌejl i chaꞌcꞌal (33) jab tsiꞌ chaꞌle 
yumʌl ti Jerusalén. 12  Salomón tsaꞌ ochi ti rey i qꞌuexol i tat. 
Jini rey Salomón tsaꞌ qꞌuejli ti ñuc ti pejtelel Israel.

Salomón tsaꞌ xucꞌle tiꞌ yeꞌtel
13  Adonías (i yalobil Haguit) tsaꞌ majli baꞌan Betsabé i ñaꞌ 

Salomón. Betsabé tsiꞌ cꞌajtibe: ¿Tsaꞌ ba tili a tech wocol? 
cheꞌen. Adonías tsiꞌ yʌlʌ: Maꞌanic, cheꞌen. 14 An chuqui com 
j cꞌajtibeñet, cheꞌen. Betsabé tsiꞌ yʌlʌ: Subeñon, cheꞌen. 
15 Adonías tsiꞌ yʌlʌ: Awujil tsaꞌ cajiyon ti yumʌntel i qꞌuexol c 
tat. Pejtelel jini israelob tsiꞌ lon ñaꞌtayob reyon, pero tsaꞌ laj 
qꞌuextiyi cheꞌ bʌ tsaꞌ ochi ti rey queran, come cheꞌʌch yom 
lac Yum. 16 An jach junchajp com bʌ cꞌajtibeñet. Mach cabʌlic. 
Mach a ticꞌon, cheꞌen. Betsabé tsiꞌ yʌlʌ: ¿Chuqui a wom? 
cheꞌen. 17 Adonías tsiꞌ yʌlʌ: Suben jini rey Salomón chaꞌan miꞌ 
yʌqꞌueñon Abisag jini chꞌoyol bʌ ti Sunam chaꞌan quijñam. Mi 
caj i jacꞌbeñet come i ñaꞌet, cheꞌen. 18  Betsabé tsiꞌ yʌlʌ: Mi caj c 
mel cheꞌ bajcheꞌ wolaꞌ cꞌajtibeñon, cheꞌen.

19 Jini chaꞌan tsaꞌ majli Betsabé baꞌan jini rey Salomón 
chaꞌan miꞌ tsictesʌben i tꞌan Adonías. Jini rey tsaꞌ tejchi tiꞌ 
buchlib. Tsiꞌ licchoco i bʌ tiꞌ tojlel i ñaꞌ. Tsaꞌ chaꞌ buchle tiꞌ 
buchlib rey. Tsaꞌ chꞌʌjmi tilel yambʌ buchlibʌl chaꞌan i ñaꞌ. 
Tsaꞌ buchle tiꞌ ñoj. 20 Betsabé tsiꞌ yʌlʌ: An junchajp com bʌ j 
cꞌajtibeñet. Jacꞌbeñon, cheꞌen. Jini rey tsiꞌ yʌlʌ: Cꞌajtibeñon, c 
ñaꞌ. Mi caj cʌqꞌueñet, cheꞌen. 21 Jini i ñaꞌ tsiꞌ sube: Aqꞌuen a 
wʌscun Adonías jini xchꞌoc Abisag chꞌoyol bʌ ti Sunam chaꞌan 
i yijñam, cheꞌen. 22  Jini rey Salomón tsiꞌ sube i ñaꞌ: ¿Chucoch 
wolaꞌ cꞌajtiben i yijñam Adonías? Mi tsa cʌqꞌue Abisag chaꞌan i 
yijñam, mux i chilbeñon c yumʌntel jaꞌel come cʌscun. Mi caj 
i coltañob jini motomaj Abiatar yicꞌot Joab (i yalobil Sarvia), 
cheꞌen. 23-24 Jini rey Salomón tsiꞌ waꞌchoco i tꞌan tiꞌ tojlel lac 

Yum. Tsiꞌ yʌlʌ: Laꞌ i coltañon Dios. Adonías mi caj i chʌmel 
ti wʌle jach chaꞌan tsiꞌ teche i bʌ tij contra. Melel chuqui mic 
subeñet, come mic bʌcꞌñan lac Yum tsaꞌ bʌ i waꞌchocoyon 
ti queꞌtel tiꞌ qꞌuexol c tat David. Tsaꞌix i waꞌchocoyon tic 
yumʌntel cheꞌ bajcheꞌ tsiꞌ yʌlʌ, cheꞌen. 25 Jini rey Salomón tsiꞌ 
sube Benaía (i yalobil Joiada) chaꞌan miꞌ tsʌnsan Adonías. Cheꞌ 
jini tsaꞌ chʌmi.

26  Jini rey Salomón tsiꞌ sube jini motomaj Abiatar: Cucu ti 
Anatot ti a wotot. Mi mejlel c tsʌnsañet chaꞌan a mul chaꞌan 
tsaꞌ colta Adonías, pero maꞌanic mi caj c tsʌnsañet wʌle, come 
tsaꞌ chꞌʌmʌ tilel jini Arca* i chaꞌan bʌ lac Yum tiꞌ tojel c tat. 
Tsaꞌ ñusa wocol jaꞌel tiꞌ yeꞌtel c tat David cheꞌ bʌ tsiꞌ ñusa 
wocol, cheꞌen. 27 Salomón tsiꞌ locꞌsa Abiatar tiꞌ motomajil. 
Cheꞌ jini tsaꞌ tsꞌʌctʌyi i tꞌan lac Yum tsaꞌ bʌ i yʌlʌ yaꞌ ti Silo tiꞌ 
contra i pꞌolbal Elí.

28  Cheꞌ bʌ tsiꞌ yubi Joab bajcheꞌ tsaꞌ ujti Abiatar, tsaꞌ majli 
ti putsꞌel yaꞌ ti mal Tabernáculo, come tsiꞌ xʌꞌ tsajca Adonías 
anquese maꞌanic tsiꞌ tsajca Absalón. Tsiꞌ chucbe i xulub jini 
pulʌntib*. 29 Tsaꞌ subenti Salomón chaꞌan tsaꞌ putsꞌi Joab 
baꞌan jini pulʌntib am bʌ ti Tabernáculo i chaꞌan bʌ lac 
Yum. Salomón tsiꞌ sube Benaía: Cucuñun ti ora chaꞌan maꞌ 
tsʌnsan Joab, cheꞌen. 30 Cheꞌ bʌ tsaꞌ ochi Benaía yaꞌ ti mal i 
Tabernáculo lac Yum, tsiꞌ sube: Jini rey tsiꞌ yʌlʌ loqꞌuen yaꞌi, 
cheꞌen. Pero Joab tsiꞌ yʌlʌ: Maꞌanic. Laꞌ chʌmicon ilayi, cheꞌen. 
Ti ora jach tsaꞌ majli Benaía i chaꞌ tsictesʌben jini rey chuqui 
tsiꞌ yʌlʌ Joab. 31 Jini rey tsiꞌ yʌlʌ: Laꞌ ujtic cheꞌ bajcheꞌ tsiꞌ yʌlʌ. 
Tsʌnsan, mucu. Laꞌ i toj i mul, come an i mul tic tojlel yicꞌot 
tiꞌ tojlel c tat chaꞌan tsiꞌ becꞌbeyob i chꞌichꞌel winicob mach bʌ 
anic i mul.

32  Lac Yum mi caj i qꞌuextʌben i jontolil chaꞌan tsiꞌ tsʌnsa 
chaꞌtiquil winicob ñumen utsꞌat bʌ i pusicꞌal yicꞌot i melbal. 
Maꞌanic tsiꞌ sube c tat David, pero Joab toꞌol jach tsiꞌ tsʌnsa 
Abner (i yalobil Ner), i yum soldadojob ti Israel, yicꞌot Amasa 
(i yalobil Jeter), i yum soldadojob ti Judá. 33  Laꞌ cʌlec tiꞌ 
wenta Joab i chꞌichꞌel ili winicob. Laꞌ cʌlec tiꞌ wenta i pꞌolbal 
Joab ti pejtelel ora. Pero yom sʌc miꞌ qꞌuelonla lac Yum. Laꞌ 
i qꞌuel ti toj c tat David, yicꞌot i pꞌolbal, yicꞌot i yumʌntel ti 
pejtelel ora. Cheꞌ tsiꞌ yʌlʌ Salomón. 34 Ti ora jach tsaꞌ majli 
Benaía chaꞌan miꞌ tsʌnsan Joab. Tsiꞌ mucu yaꞌ tiꞌ tꞌejl i yotot 

am bʌ ti tiquiñal pañimil. 35 Awilan jini rey Salomón tsiꞌ 
waꞌchoco Benaía tiꞌ yum soldadojob tiꞌ qꞌuexol Joab. Cheꞌ jaꞌel 
tsiꞌ waꞌchoco ti motomajil jini Sadoc tiꞌ qꞌuexol jini motomaj 
Abiatar.

36-37 Jini rey tsiꞌ choco ti pʌyol Simei. Tsiꞌ sube: Yom maꞌ 
waꞌchocon a wotot wʌꞌ ti Jerusalén chaꞌan wʌꞌix maꞌ chumtʌl. 
Mach yomic maꞌ loqꞌuel ti tejclum mi junyajlic. Mi tsaꞌ 
loqꞌuiyet chaꞌan maꞌ cꞌaxel ti jini jaꞌ i cꞌabaꞌ Cedrón, mi caj 
cʌqꞌuet ti chʌmel. Cheꞌ jini mi caj a toj a mul, cheꞌen Salomón. 
38  Simei tsiꞌ jacꞌbe jini rey: Utsꞌat bajcheꞌ wolaꞌ wʌl. Cheꞌʌch mi 
caj c mel, cheꞌen. Jini chaꞌan cabʌl qꞌuin tsaꞌ chumle Simei ti 
Jerusalén.

39 Cheꞌ i yuxpꞌejlix jab i chumtʌl yaꞌi, tsaꞌ putsꞌiyob majlel 
chaꞌtiquil i winicob Simei baꞌan Aquis jini rey ti Gat. Tsaꞌ 
subenti Simei: Majlemobix ti Gat a winicob, cheꞌob. 40 Ti ora 
jach tsiꞌ chajpa i burro Simei. Tsaꞌ majli baꞌan Aquis yaꞌ ti Gat 
chaꞌan miꞌ taj i winicob. Yaꞌ tsiꞌ tajayob, tsiꞌ chaꞌ pʌyʌyob sujtel. 
41 Tsaꞌ subenti Salomón chaꞌan tsajnix ti Gat jini Simei, pero 
chaꞌ cꞌotemix ti Jerusalén. 42  Jini rey tsiꞌ choco ti pʌyol Simei. 
Tsiꞌ sube: ¿Mach ba anic tsac wʌn subeyet tiꞌ tojel lac Yum mi 
caj a tsʌnsʌntel cheꞌ maꞌ loqꞌuel ilayi? cheꞌen. Jatet tsaꞌ wʌlʌ 
mi caj a jacꞌ, come utsꞌat bajcheꞌ tsac subeyet. 43  ¿Chucoch 
mach cꞌajalic a chaꞌan, chaꞌan tsaꞌ wʌcꞌʌ a tꞌan tiꞌ tojlel lac 
Yum chaꞌan mi caj a mel cheꞌ bajcheꞌ tsac subeyet? 44 Jini rey 
tsiꞌ sube jaꞌel: Wen awujil ti a pusicꞌal jontol tsaꞌ melbe c tat 
David. Laꞌ i qꞌuextʌbeñet a jontolil lac Yum. 45 Pero laꞌ qꞌuejlic 
ti utsꞌat c yumʌntel tiꞌ wut lac Yum. Laꞌ jalꞌac ti pejtelel 
ora i yumʌntel c tat David tiꞌ tojlel lac Yum. 46 Jini chaꞌan 
jini rey tsiꞌ sube Benaía chaꞌan miꞌ pʌy loqꞌuel Simei chaꞌan 
miꞌ tsʌnsan. Cheꞌʌch tsiꞌ mele. Tsaꞌ wen chꞌejlꞌa i yumʌntel 
Salomón.

Tsaꞌ ñujpuñi Salomón yicꞌot i yalobil Faraón

3  Salomón tsiꞌ teme i tꞌan yicꞌot Faraón rey bʌ ti Egipto. 
Tsiꞌ pʌyʌ tiꞌ yijñam i yalobil Faraón. Tsiꞌ pʌyʌ ti chumtʌl 

ti Jerusalén, i tejclum David. Yaꞌ tsaꞌ chumleyob jinto tsaꞌ ujti 
i waꞌchocon i yotot, yicꞌot i Templo lac Yum, yicꞌot i tsꞌajquil 
Jerusalén. 2  Jini israelob tsiꞌ chʌn tsʌnsayob majtañʌl yaꞌ ti 
bujbujtʌl, come maxto melbilic i yotot lac Yum.

Tsiꞌ cꞌajti i ñaꞌtʌbal Salomón 
(2 Cr. 1.1-13)

3  Salomón tsiꞌ cꞌuxbi lac Yum. Tsiꞌ jacꞌbe i mandar David i 
tat. Tsiꞌ chʌn tsʌnsa majtañʌl yaꞌ ti bujtʌl tac. Tsiꞌ chʌn pulu 
pom yaꞌi. 4 Jini rey tsaꞌ majli ti Gabaón baꞌ waꞌchocobil jini 
ñuc bʌ pulʌntib ti bujtʌl baꞌ i tilel miꞌ yʌqꞌuen tsʌnsʌbil bʌ i 
majtan Dios. Jumpꞌejl mil tsʌnsʌbil bʌ i majtan tsiꞌ pulbe lac 
Yum ti jini pulʌntib. 5 Ti jumpꞌejl acꞌʌlel cheꞌ yaꞌan Salomón ti 
Gabaón, tsiꞌ qꞌuele lac Yum tiꞌ ñajal. Dios tsiꞌ sube: Cꞌajtibeñon 
chuqui a wom, cheꞌen. 6 Salomón tsiꞌ jacꞌbe: Cabʌl tsaꞌ pꞌunta 
jini c tat David. A winicʌch. Cheꞌ wʌꞌan ti pañimil tsiꞌ chʌn 
tsajcayet ti isujm ti pejtelel i pusicꞌal. Toj i pusicꞌal yicꞌot i 
melbal ti a tojlel. Jatet tsaꞌ wen pʌsbe i yutslel a pusicꞌal cheꞌ 
bʌ tsaꞌ wʌqꞌue i yalobil chaꞌan miꞌ chꞌʌmben i yeꞌtel tiꞌ qꞌuexol. 
7 Wʌle c Yum Dios, tsaꞌix a waꞌchocoyon chaꞌan mi cochel 
ti rey tiꞌ qꞌuexol c tat David, pero chꞌitoñon to. Mach cujilic 
bajcheꞌ mi caj c mel mi bajcheꞌ mi caj i yujtel. 8  Wʌꞌ añon tiꞌ 
tojlel a chaꞌañoꞌ bʌ yajcʌbiloꞌ bʌ a chaꞌan. Wen cabʌlob. Mach 
mejlicob ti tsijquel chaꞌan cabʌlob. 9 Yom maꞌ wʌqꞌueñon cabʌl 
c ñaꞌtʌbal chaꞌan mic chaꞌlen yumʌl tiꞌ tojlelob, chaꞌan mic 
wen yajcan chuqui utsꞌat, come maꞌanic majqui mi mejlel 
i bajñel chaꞌlen yumʌl tiꞌ tojlel pejtel a chaꞌañoꞌ bʌ, cheꞌen 
Salomón.

10 Lac Yum utsꞌatax tsiꞌ yubi iliyi cheꞌ bʌ tsiꞌ cꞌajtibe wen 
bʌ i ñaꞌtʌbal. 11 Dios tsiꞌ sube: Maꞌanic tsaꞌ cꞌajtibeyon 
cabʌl a jabilel ti pañimil, mi cabʌl a chubʌꞌan. Maꞌanic 
tsaꞌ cꞌajtibeyon chaꞌan mic jisan a contrajob. Tsaꞌ jach a 
cꞌajtibeyon a ñaꞌtʌbal chaꞌan maꞌ chaꞌlen meloñel ti utsꞌat. 
12  Jini chaꞌan mi caj c mel cheꞌ bajcheꞌ tsaꞌ cꞌajtibeyon. Mi caj 
cʌqꞌueñet i pꞌipꞌlel a pusicꞌal yicꞌot cabʌl a ñaꞌtʌbal. Ñumen 
ti pꞌis mi caj cʌqꞌueñet cheꞌ bajcheꞌ yañoꞌ bʌ. Maꞌanic yambʌ 
lajal bʌ i ñaꞌtʌbal ti oñiyi cꞌʌlʌl wʌle, mi ti talto bʌ ora. 13  Mi 
caj cʌqꞌueñet jaꞌel jini mach bʌ anic tsaꞌ cꞌajtibeyon, cabʌl 
a chubʌꞌan yicꞌot a ñuclel. Cheꞌ jini maꞌanic yambʌ rey ti 
pañimil lajal bʌ bajcheꞌ jatet. 14 Mi xucꞌul maꞌ chʌn tsajcañon, 
mi utsꞌat maꞌ jacꞌ pejtel c tꞌan yicꞌot c mandar cheꞌ bajcheꞌ tsiꞌ 
mele a tat David, mi caj cʌqꞌueñet cabʌl a jabilel ti pañimil. 
Cheꞌ tsiꞌ yʌlʌ Dios.

15 Cheꞌ bʌ tsaꞌ cajni i wut Salomón, tsiꞌ ñaꞌta chuqui tsiꞌ ñajle. 
Tsaꞌ sujti ti Jerusalén. Tsaꞌ cꞌoti yaꞌ ti tojel jini Arca baꞌ lotol 
jini xucꞌul bʌ tꞌan i chaꞌan lac Yum. Tsiꞌ yʌqꞌue lac Yum pulbil 
bʌ i majtan yicꞌot jini majtañʌl chaꞌan i ñʌchꞌtʌlel i pusicꞌal. 
Cheꞌ jaꞌel tsiꞌ mele ñuc bʌ qꞌuin. Tsiꞌ pʌyʌ pejtelel añoꞌ bʌ i 
yeꞌtel.

I ñaꞌtʌbal yicꞌot i ñuclel Salomón
16 Tsaꞌ cꞌotiyob chaꞌtiquil stsꞌiꞌlel bʌ xꞌixicob tiꞌ tojlel jini rey 

Salomón. 17 Juntiquil tsiꞌ yʌlʌ: C yum rey, chumulon lojon 
ti jumpꞌejl jach otot. Tsac meqꞌue calobil cheꞌ añon lojon 
chaꞌtiquil ti jumpꞌejl otot. 18  Cheꞌ i yuxpꞌejlix qꞌuin tsac meqꞌue 
calobil, ili c piꞌʌl jaꞌel tsiꞌ meqꞌue i yalobil yaꞌ baꞌ chumulon 
lojon. Maꞌanic yambʌ yaꞌ ti otot, c bajñel lojon. 19 Ti jumpꞌejl 
acꞌʌlel tsaꞌ chʌmi i yalobil, come tsiꞌ wʌyta. 20 Tsaꞌ chꞌojyi 
tiꞌ yojlil acꞌʌlel. Tsiꞌ chilbeyon calobil cheꞌ wen wʌyʌlon. Tsiꞌ 
yotsa jini chʌmen bʌ i yalobil tic wʌyib quicꞌot. 21 Cheꞌ bʌ tsaꞌ 
cajni c wut cheꞌ icꞌto chaꞌan mic tsuꞌsan calobil, tsaj qꞌuele 
chʌmenix. Jinto cheꞌ bʌ tsaꞌ wen sʌcꞌa pañimil, tsaꞌ caji j 
qꞌuel mach jinic calobil tsaꞌ bʌ cʌcꞌʌ ti pañimil, cheꞌen. 22  Jini 
yambʌ xꞌixic tsiꞌ yʌlʌ: Jiñʌch calobil ili cuxul bʌ. Jini chʌmen 
bʌ jiñʌch a walobil, cheꞌen. Pero jini ñaxan bʌ xꞌixic tsiꞌ yʌlʌ: 
Mach isujmic. Jiñʌch a walobil jini chʌmen bʌ. Jini cuxul bʌ 
jiñʌch calobil, cheꞌen. Tsiꞌ yʌꞌleyob i bʌ jini chaꞌtiquil xꞌixicob 
tiꞌ tojlel jini rey.

23  Jini rey tsiꞌ yʌlʌ: Ili xꞌixic miꞌ yʌl: “Jini calobil jiñʌch jini 
cuxul bʌ. Jini chʌmen bʌ jiñʌch a walobil”, cheꞌen. Yambʌ 
xꞌixic miꞌ yʌl: “Mach isujmic. Jiñʌch a walobil jini chʌmen bʌ. 
Jiñʌch calobil ili cuxul bʌ”, cheꞌen. 24 Jini rey tsiꞌ yʌcꞌʌ mandar: 
Chꞌʌmbeñon tilel juntsꞌijt espada, cheꞌen. Tsiꞌ chꞌʌmbeyob tilel. 
25 Jini rey tsiꞌ yʌlʌ: Setꞌ tꞌojo ti ojlil ili cuxul bʌ alʌl chaꞌan 
maꞌ wʌqꞌueñob ojlil ti jujuntiquil, cheꞌen. 26  Jini mero i ñaꞌ jini 
cuxul bʌ alʌl tsiꞌ pꞌunta i yalobil. Tsiꞌ yʌlʌ: Mach cheꞌic yom, c 
yum. Laꞌ i chꞌʌm calobil ili xꞌixic, pero mach a tsʌnsan, cheꞌen. 
Pero jini yambʌ xꞌixic tsiꞌ yʌlʌ: Laꞌ i tsep cheꞌ bajcheꞌ tsiꞌ yʌlʌ. 
Cheꞌ jini mach c chaꞌanic, mach a chaꞌanic jaꞌel, cheꞌen. 27 Jini 
rey Salomón tsiꞌ yʌlʌ: Aqꞌuen ili ñaxan bʌ xꞌixic jini cuxul bʌ 
alʌl. Mach a tsʌnsan, come i chaꞌañʌch, cheꞌen. 28  Tsaꞌ cajiꞌ 
yubiñob ti pejtelel i lumal bajcheꞌ tsiꞌ chaꞌle meloñel jini rey 

Salomón. Jini chaꞌan tsiꞌ bʌcꞌñayob, come tsiꞌ qꞌueleyob añʌch 
i ñaꞌtʌbal tilem bʌ ti Dios, come toj tsiꞌ chaꞌle meloñel.

Tsaꞌ waꞌchoconti añoꞌ bʌ i yeꞌtel

4  1-6 Jini rey Salomón tsaꞌ caji i chaꞌlen yumʌl ti pejtelel i 
lumal. Jiñʌch i cꞌabaꞌob jini añoꞌ bʌ i yeꞌtel tiꞌ tojlel:

Azarías (i yalobil Sadoc) jiñʌch ñuc bʌ motomaj. Elihoref 
yicꞌot Ahías (i yalobilob Sisa) jiñobʌch stsꞌijbayajob. Josafat 
(i yalobil Ahilud) jiñʌch xcʌntaya jun. Benaía (i yalobil 
Joiada) jiñʌch ñuc bʌ i yum soldadojob. Sadoc yicꞌot Abiatar, 
jiñobʌch motomajob. Azarías (i yalobil Natán) i yaj coltaya 
Salomón. Zabud (i yalobil Natán) jiñʌch i motomaj rey, i 
yamigo jaꞌel. Ahisar, jiñʌch xqꞌuel eꞌtel tiꞌ yotot jini rey. 
Adoniram (i yalobil Abda) jiñʌch am bʌ tiꞌ wenta chaꞌan miꞌ 
qꞌuel eꞌtel ti bij tac yicꞌot ti otot tac chaꞌan gobierno.
7 An tiꞌ wenta lajchʌntiquil añoꞌ bʌ i yeꞌtel chaꞌan miꞌ 

cꞌajtiñob tilel i bʌl i ñʌcꞌ jini rey tiꞌ tojlel jujunmojt israelob. 
Tsaꞌ tꞌoxbentiyob i yeꞌtel jini lajchʌntiquilob. Ti jujunmojt 
israelob an tiꞌ wenta chaꞌan miꞌ weꞌsañob jini rey jumpꞌejl uw 
ti jujumpꞌejl jab. 8-19 Jini lajchʌntiquilob jiñobʌch i cꞌabaꞌ:

I yalobil Hur, an i yeꞌtel tiꞌ tojlel jini añoꞌ bʌ ti wits Efraín. I 
yalobil Decar, tiꞌ tojlel jini añoꞌ bʌ ti Macaz, yicꞌot ti Saalbim, 
yicꞌot ti Betsemes, yicꞌot ti Elón, yicꞌot ti Bethanán. I yalobil 
Hesed, tiꞌ tojlel jini añoꞌ bʌ ti Arubot, yicꞌot ti Soco, yicꞌot 
tiꞌ pejtelel i lumal Hefer. I yalobil Abinadab (tsaꞌ bʌ i chaꞌle 
ñujpuñel yicꞌot Tafat i yalobil Salomón), tiꞌ tojlel jini añoꞌ 
bʌ tiꞌ lumal Dor. Baana (i yalobil Ahilud), tiꞌ tojlel jini añoꞌ 
bʌ ti Taanac, yicꞌot Meguido, yicꞌot pejtel Betseán lʌcꞌʌl bʌ 
ti Saretán, am bʌ tiꞌ yentʌlal Jezreel, yicꞌot pejtel i lumal 
Betseán cꞌʌlʌl ti Abelmehola cꞌʌlʌl ti Jocmeam. I yalobil 
Geber, tiꞌ tojlel jini añoꞌ bʌ ti Ramot am bʌ ti Galaad, yicꞌot 
i tejclum tac Jair (i yalobil Manasés) yaꞌ ti Galaad, yicꞌot i 
lumal Argob am bʌ ti Basán. An uxcꞌal tejclum joy tsꞌajquibil 
bʌ, an tac bʌ colem bʌ tranca melbil bʌ ti bronce. Ahinadab 
(i yalobil Iddo) an i yeꞌtel tiꞌ tojlel jini añoꞌ bʌ ti Mahanaim. 
Ahimaas, tsaꞌ bʌ i chaꞌle ñujpuñijel yicꞌot Basemat (i yalobil 
Salomón) an i yeꞌtel tiꞌ tojlel jini añoꞌ bʌ ti Neftalí. Baana 
(i yalobil Husai), tiꞌ tojlel jini añoꞌ bʌ ti Aser yicꞌot ti Alot. 
Josafat (i yalobil Parúa), tiꞌ tojlel jini añoꞌ bʌ ti Isacar. Simei 

(i yalobil Ela), tiꞌ tojlel jini añoꞌ bʌ ti Benjamín. Geber (i 
yalobil Uri), tiꞌ tojlel jini añoꞌ bʌ tiꞌ lumal Galaad, yicꞌot i 
lumal Sehón, i rey amorreojob, yicꞌot i lumal Og, i rey Basán. 
Ili lajchʌntiquilob añob tiꞌ wenta yambʌ yumʌl.

I ñaꞌtʌbal yicꞌot i chubʌꞌan Salomón
20 Ti ili ora cabʌlob jini winicob xꞌixicob ti Israel yicꞌot ti 

Judá. Cabʌl i chubʌꞌan jaꞌel. Wen tijicñayob jax. 21 Jini rey 
Salomón tsiꞌ chaꞌle yumʌl cꞌʌlʌl tiꞌ colem jaꞌ i cꞌabaꞌ Eufrates, 
cꞌʌlʌl baꞌ jaxʌl i lumal filisteojob, cꞌʌlʌl baꞌ jaxʌl i lumal 
egiptojob. Cheꞌ jaꞌel jini mach bʌ israelobic tsiꞌ yumayob 
Salomón ti pejtelel ili lum. Tsiꞌ yʌcꞌʌyob i tojoñel tiꞌ tojlel 
Salomón, anquese mach israelobic. Tsiꞌ melbeyob i yeꞌtel cꞌʌlʌl 
jinto tsaꞌ chʌmi.

22  Jini i bʌl ñʌcꞌʌl tsaꞌ bʌ i cꞌuxuyob tiꞌ yotot Salomón ti 
jujumpꞌejl qꞌuin jiñʌch: lujuncꞌal (200) ti cujch trigo chʌmen 
bʌ juchꞌbil, jumbajcꞌ ti cujch trigo ques bʌ juchꞌbil, 23 lujuncojt 
jujpꞌem bʌ wacax, juncꞌal anto bʌ ti potrero, joꞌcꞌal tiñʌmeꞌ, 
yicꞌot chijmay, yicꞌot meꞌ, yicꞌot gacela, yicꞌot mut tac. 
24 Salomón tsiꞌ chaꞌle yumʌl ti pejtelel i lumal am bʌ tiꞌ tojel 
jini Eufrates jaꞌ baꞌ miꞌ bʌjlel qꞌuin cꞌʌlʌl ti Tifsa, cꞌʌlʌl ti Gaza. 
Ñʌchꞌʌl i lumal, maꞌanic guerra. 25 Cheꞌ cuxul to Salomón 
wen xucꞌul tsaꞌ ajniyob jini añoꞌ bʌ ti Israel yicꞌot ti Judá 
cꞌʌlʌl ti Dan, cꞌʌlʌl ti Beerseba. Ti jujumpꞌejl xchumtʌl wen 
an i yotot yicꞌot i pʌcꞌʌb. 26 An i chaꞌan chaꞌcꞌal mil caballo 
muꞌ bʌ i tujcꞌan majlel carreta. An lajchʌmpꞌejl mil (12,000) 
xñijca carretajob. 27-28  Ti jujumpꞌejl uw jini añoꞌ bʌ i yeꞌtel ti 
jujunmojt israelob tsiꞌ yʌqꞌueyob i bʌl i ñʌcꞌ Salomón yicꞌot i 
piꞌʌlob. Tsiꞌ yʌqꞌueyob i bucꞌbal i caballo jaꞌel.

29 Dios tsiꞌ yʌqꞌue i ñaꞌtʌbal yicꞌot i pꞌipꞌlel i pusicꞌal Salomón. 
Tsiꞌ wen ñaꞌta pañimil Salomón. Wen cabʌl i pusicꞌal. 30 Ñumen 
an i ñaꞌtʌbal bajcheꞌ pejtel yambʌ winicob yaꞌ tiꞌ pasibal qꞌuin 
yicꞌot ti Egipto. 31 Ñumen an i ñaꞌtʌbal cheꞌ bajcheꞌ Etán jini 
ezra, yicꞌot Hemán, yicꞌot Calcol, yicꞌot Darda (i yalobilob 
Mahol). Pam cʌmbil i ñaꞌtʌbal ti pejtelel pañimil. 32  Salomón 
tsiꞌ tsꞌijba uxpꞌejl mil chꞌoꞌchꞌoc bʌ tꞌan ñuc bʌ i sujmlel, yicꞌot 
jumpꞌejl mil cꞌay yicꞌot joꞌpꞌejl i ñumel. 33 Tsiꞌ wen ñaꞌta bajcheꞌ 
an ti pañimil pejtel cuxul tac bʌ, jini bʌteꞌel, yicꞌot teꞌlemut, 
yicꞌot lucum, yicꞌot chʌy, yicꞌot teꞌ, jini colem chꞌujteꞌ am bʌ 

ti Líbano, yicꞌot jaꞌel pejtel chꞌoꞌchꞌoc tac bʌ cheꞌ bajcheꞌ jini 
hisopo muꞌ bʌ i ñot colel ti pam xajlel. 34 Ti pejtelel pañimil 
jini reyob yicꞌot i winicob tsaꞌ cꞌotiyob chaꞌan miꞌ yubibeñob i 
tꞌan Salomón chaꞌan cabʌl i ñaꞌtʌbal.

I trato Salomón yicꞌot Hiram 
(2 Cr. 2.1-18)

5  Jini rey ti Tiro i cꞌabaꞌ Hiram tsiꞌ choco tilel i winicob 
baꞌan Salomón cheꞌ bʌ tsiꞌ yubi waꞌchocobilix ti rey tiꞌ 

qꞌuexol i tat, come jini Hiram tsiꞌ wen cꞌuxbi David cheꞌ cuxul 
to. 2-3  Salomón tsiꞌ chocbe majlel tꞌan jini Hiram: Awujil tsiꞌ 
ñaꞌta i waꞌchocon otot tiꞌ cꞌabaꞌ lac Yum Dios jini c tat, pero 
maꞌanic tsaꞌ mejli come cabʌl jax tsaꞌ ujti guerra tiꞌ tojlel. 
Pero lac Yum tsiꞌ yʌqꞌue i tꞌuchtan pejtelel i contrajob. 4 Wʌle 
lac Yum Dios tsiꞌ yʌcꞌʌyon ti ajñel ti ñʌchꞌʌl tiꞌ tojlel winicob. 
Maꞌanic j contra lojon. Maꞌanic bʌqꞌuen. 5 Jini chaꞌan joñon 
mi caj c waꞌchocoben i yotot lac Yum Dios cheꞌ bajcheꞌ tsaꞌ 
subenti c tat David: “Jini a walobil muꞌ bʌ caj i chaꞌlen 
yumʌntel ti a qꞌuexol mi caj i waꞌchocobeñon cotot”. Cheꞌ tsiꞌ 
yʌlʌ c Yum. 6 Jini chaꞌan awocolic, Hiram, suben a winicob 
chaꞌan miꞌ secꞌbeñoñob chꞌujteꞌ am bʌ ti Líbano. C winicob mi 
caj i comol chaꞌleñob eꞌtel yicꞌot a winicob. Mi caj c tojbeñob 
i yeꞌtel a winicob cheꞌ bajcheꞌ cꞌamel a wom, come isujm 
maꞌanic majch yujil i pꞌelol teꞌ cheꞌ bajcheꞌ a winicob añoꞌ bʌ 
ti Sidón, cheꞌen Salomón.

7 Tijicña i pusicꞌal Hiram cheꞌ bʌ tsiꞌ yubibe i tꞌan jini rey 
Salomón. Tsiꞌ yʌlʌ: Wen ñuc lac Yum, come tsiꞌ yʌqꞌue David 
juntiquil i yalobil am bʌ cabʌl i ñaꞌtʌbal tiꞌ tojlel i piꞌʌlob. 
Cabʌlob woliꞌ yumañob, cheꞌen. 8  Hiram tsiꞌ chocbe majlel 
tꞌan jini rey Salomón: Tsaꞌix cubi a tꞌan tsaꞌ bʌ a chocbeyon 
tilel. Mi caj cʌqꞌueñet pejtelel jini teꞌ tsaꞌ bʌ a cꞌajtibeyon. 
9 C winicob mi caj i locꞌsañob jini teꞌ ila ti Líbano. Mi caj i 
chꞌʌmob majlel yaꞌ ti colem jaꞌ. Mi caj c bel cʌch lojon jini 
teꞌ chaꞌan mic chocbeñet jubel yaꞌ baqui a wom. Subeñon 
baqui a wom chaꞌan yaꞌi miꞌ chaꞌ jitob. Yaꞌ mi mejlel i 
locꞌob a winicob chaꞌan miꞌ chꞌʌmob majlel. Yom jach maꞌ 
wʌqꞌueñon i bʌl lojon c ñʌcꞌ chaꞌan mij cꞌux lojon. Jiñʌch c 
tojol. Cheꞌ tsiꞌ yʌlʌ Hiram. 10 Hiram tsiꞌ yʌqꞌue Salomón jini 
chꞌujteꞌ yicꞌot ciprés cheꞌ bajcheꞌ cꞌamel yom. 11 Salomón tsiꞌ 

yʌqꞌue i bʌl ñʌcꞌʌl chaꞌan i tojol, juncꞌal mil ti cujch trigo 
ti jujumpꞌejl jab, yicꞌot juncꞌal mil tambo olivo aceite. 12  Lac 
Yum tsiꞌ wen aqꞌue i ñaꞌtʌbal Salomón cheꞌ bajcheꞌ tsiꞌ sube. 
Tijicña tsaꞌ ajniyob Salomón yicꞌot Hiram, come junlajalob i 
tꞌan ti chaꞌticlelob.

13  Jini rey Salomón tsiꞌ wersa xiqꞌuiyob ti eꞌtel lujumpꞌejl i 
chaꞌcꞌal mil (30,000) winicob ti Israel. 14 Lujumpꞌejl mil tsiꞌ 
choco majlel yaꞌ ti Líbano ti jujumpꞌejl uw. Tsiꞌ qꞌuexeyob i bʌ 
jini uxmojt israelob. Jumpꞌejl uw yaꞌ añob ti Líbano, chaꞌpꞌejl 
uw tsaꞌ cʌleyob tiꞌ yotot. Tsaꞌ cʌle tiꞌ wenta Adoniram chaꞌan 
miꞌ qꞌuelob. 15 Salomón tsiꞌ waꞌchoco yambʌ lujumpꞌejl i 
chʌncꞌal mil (70,000) xcuchijelob, yicꞌot chʌncꞌal mil albañil, 
16  yicꞌot yambʌ uxpꞌejl mil yicꞌot joꞌlujuncꞌal (3,300) xqꞌuel 
eꞌtelob. 17 Tsiꞌ cꞌoloyob loqꞌuel jini colem tac bʌ xajlel letsem 
tac bʌ i tojol chaꞌan i cꞌʌcꞌlib jini Templo. Tsiꞌ wen tojꞌesayob 
jini xajlel. 18  Jini winicob chꞌoyoloꞌ bʌ ti Gebal tsiꞌ coltayob i 
winicob Salomón yicꞌot i winicob Hiram. Tsiꞌ pꞌeleyob tabla, 
tsiꞌ tojꞌesayob tabla, tsiꞌ cꞌoloyob loqꞌuel xajlel chaꞌan i Templo 
lac Yum.

Salomón tsiꞌ waꞌchoco jini Templo 
(2 Cr. 3.1-14)

6  Anix jumbajcꞌ yicꞌot chʌncꞌal jab cheꞌ bʌ loqꞌuemobix 
jini israelob ti Egipto. Wolix i majlel ti chʌmpꞌejl jab i 

yumʌntel jini rey Salomón. Ti jini jach bʌ jab Salomón tsaꞌ 
caji i waꞌchocon i yotot lac Yum. 2  Jini i pꞌisol Templo jiñʌch 
lujumpꞌejl i chaꞌcꞌal (30) metro i tamlel, yicꞌot lujumpꞌejl 
metro i xujc. Joꞌlujumpꞌejl (15) metro i chanlel. 3 An i lejchꞌ 
otot yaꞌ tiꞌ tojel jini Templo, lujumpꞌejl metro i tamlel lajal 
bajcheꞌ i xujc otot, yicꞌot joꞌpꞌejl metro i xujc jini coyerol. 4 Tsiꞌ 
mele qꞌueloñib ti Templo. Tsiꞌ yʌqꞌue tac i majc ti jumpat yicꞌot 
yambʌ ti mal. 5 Tsiꞌ mele jini tsalʌl tac ti jujunwejl i tamlel 
jini Templo, yicꞌot tiꞌ joytilel jini tsꞌajc ti jumpat. 6 I xujc jini 
tsalʌl tac am bʌ ti yebal jiñʌch ojlil i yuxpꞌejl metro. I xujc 
jini tsalʌl tac am bʌ tiꞌ chaꞌlajmlel otot jiñʌch uxpꞌejl metro. I 
xujc jini tsalʌl am bʌ tiꞌ yuxlajmlel otot jiñʌch ojlil i chʌmpꞌejl 
metro. I cucujlel tac jini otot bichbich ñumen tsꞌitaꞌ tac, chaꞌan 
yaꞌi miꞌ yʌcꞌob i cucujlel jini tsalʌl am bʌ tiꞌ chaꞌwejlel jini 
Templo.

7 Yaꞌ baqui tsiꞌ cꞌoloyob loqꞌuel jini xajlel tsiꞌ tojꞌesayob. Jini 
chaꞌan cheꞌ bʌ tsiꞌ waꞌchocoyob, maꞌanic tsiꞌ cꞌʌñʌyob martillo 
mi jacha mi yambʌ tsucul taqꞌuin.

8  Yaꞌ tiꞌ tojel i ñoj jini otot an i tiꞌ jini tsalʌl tac am bʌ ti 
yebal. Quejpʌctic jini letsibʌl tiꞌ chaꞌlajmlel otot yicꞌot tiꞌ 
yuxlajmlel. 9 Salomón tsaꞌ ujti i waꞌchocon jini otot. Puro 
chꞌujteꞌ jini cucujl tac yicꞌot i yoyel otot yicꞌot jini bojteꞌ tiꞌ mal 
tsꞌajc. 10 An ojlil i yuxpꞌejl metro i chanlel jini tsalʌl tac am bʌ 
tiꞌ chaꞌwejlel jini Templo. Lajal i chanlel ti jujunlajm. Yaꞌ jach 
ñotol jini chꞌujteꞌ bʌ i cucujlel yicꞌot i tsꞌajquil Templo.

11-12  Tsaꞌ tili i tꞌan lac Yum baꞌan Salomón cheꞌ woliꞌ 
waꞌchocon jini Templo. Tsiꞌ yʌlʌ: Mi xucꞌul maꞌ chʌn jacꞌbeñon 
c tꞌan yicꞌot j cʌntesa yicꞌot pejtel c mandar, mi caj c tsꞌʌctesan 
c tꞌan ti a tojlel cheꞌ bajcheꞌ tsac sube David a tat. 13 Mi caj c 
chʌn ajñel tiꞌ tojlel pejtelel israelob. Maꞌanic mi caj j cʌyob, 
cheꞌen.

14 Salomón tsaꞌ ujti i mel jini otot. 15 Tsiꞌ cꞌʌñʌ chꞌujteꞌ bʌ 
tabla tac chaꞌan miꞌ ñotben i mal jini otot, cꞌʌlʌl tiꞌ yebal 
cꞌʌlʌl tiꞌ cucujlel jini otot. Tsiꞌ cꞌʌñʌ ciprés bʌ tabla tac chaꞌan 
i pisojlel. 16  Cheꞌ jaꞌel tiꞌ mal jini otot tsiꞌ mele yambʌ tsalʌl 
lujumpꞌejl metro i tamlel, lujumpꞌejl metro i xujc, lujumpꞌejl 
metro i chanlel. Tsiꞌ yʌcꞌʌ jini chꞌujteꞌ bʌ tabla tac yaꞌ tiꞌ yebal 
i mal cꞌʌlʌl tiꞌ jol tsalʌl. Jiñʌch jini Cꞌax Chꞌujul bʌ Ajñibʌl. 
17 Jini ñaxan bʌ i mal jini Templo am bʌ ti tojel jini Cꞌax* 
Chꞌujul bʌ Ajñibʌl an juncꞌal (20) metro i tamlel. 18  Xot mʌcbil 
ti tabla jini chaꞌtsajlel i mal. Tꞌobil jini tabla baꞌ tsiꞌ meleyob 
i yejtal nich pimel yicꞌot nich teꞌ. Yaꞌ ti mal maꞌanic tsiquil 
jini xajlel, come xot mʌcbil ti chꞌujteꞌ. 19 Yaꞌ ti Cꞌax Chꞌujul bʌ 
Ajñibʌl miꞌ yajñel jini Arca baꞌ lotol jini xucꞌul bʌ i tꞌan lac 
Yum. 20 Lujumpꞌejl metro i tamlel jini Cꞌax Chꞌujul bʌ Ajñibʌl, 
lujumpꞌejl metro i xujc, lujumpꞌejl metro i chanlel. Laj tepꞌbil 
ti oro, cheꞌ jaꞌel tepꞌbil ti oro jini pulʌntib melbil bʌ ti chꞌujteꞌ. 
21-22  Salomón tsiꞌ tepꞌe ti oro i mal jini otot yicꞌot jini pulʌntib. 
Tsiꞌ ñupꞌu cʌytʌl i tiꞌ jini Cꞌax Chꞌujul bʌ Ajñibʌl ti cadena 
melbil bʌ ti oro.

23-28  Tsiꞌ mele chaꞌtiquil i yejtal ángelob ti olivoteꞌ. Jujuntiquil 
an i chanlel joꞌpꞌejl metro. Ti jujuntiquil añob i wichꞌ ojlil 
i yuxpꞌejl metro. Joꞌpꞌejl metro i tamlel cheꞌ tichꞌil i wichꞌ. 
Junlajalob ti chaꞌticlel. Lajal i chanlel, lajal i tamlel i wichꞌ. 

Tsiꞌ yotsayob jini melbil bʌ ángelob tiꞌ mal Templo. Ti junwejl 
i wichꞌ tsiꞌ tajayob bojteꞌ. Ti ojlil tsiꞌ tajayob i bʌ i wichꞌ. Laj 
tepꞌbil ti oro jini ángelob jaꞌel.

29 Tꞌobil tac i bojteꞌlel Templo ti chaꞌtsajlel i mal. Tsiꞌ meleyob 
i yejtal tac ángelob yicꞌot bonxan, yicꞌot i nich pimel. 30 Tsiꞌ 
tepꞌeyob jini piso ti oro ti chaꞌpꞌejl i mal.

31-32  Tsiꞌ meleyob chaꞌqꞌuejl ñujpꞌil i tiꞌ chaꞌan i puertajlel jini 
Cꞌax Chꞌujul bʌ Ajñibʌl. Yaꞌ tiꞌ chaꞌqꞌuejl bʌ i puerta melbil bʌ 
ti olivoteꞌ tsiꞌ meleyob i yejtal tac ángel yicꞌot bonxan yicꞌot i 
nich pimel. Tsiꞌ laj tepꞌeyob ti oro.

33 Tsiꞌ cꞌʌñʌyob olivoteꞌ chaꞌan i chumteꞌlel i tiꞌ Templo. 34 An 
chaꞌqꞌuejl i puertajlel Templo melbil ti cipresteꞌ. An bisagre ti 
jujunqꞌuejl i tiꞌ. 35 Yaꞌ tiꞌ puertajlel Templo tsiꞌ meleyob i yejtal 
tac ángel yicꞌot bonxan, yicꞌot i nich pimel. Tsiꞌ laj tepꞌeyob 
ti oro. 36 Uxlajm i pimlel i tsꞌajquil jini patio yicꞌot junlajm 
chꞌujteꞌ.

37 Tsiꞌ tsꞌʌlʌyob letsel i yebal Templo cheꞌ ti mayo cheꞌ wolix 
i majlel ti chʌmpꞌejl jab i yeꞌtel Salomón. 38  Tsaꞌ ujti i melob 
Templo cheꞌ ti noviembre cheꞌ ti junlujumpꞌejl jab i yeꞌtel 
Salomón. Tsaꞌ ñumi wucpꞌejl jab ti melol.

Yan tac bʌ otot tsaꞌ bʌ i mele Salomón

7  Salomón tsiꞌ ñusa uxlujumpꞌejl (13) jab chaꞌan i melol 
i yotot. 2  Jumpꞌejl i mal otot i cꞌabaꞌ Líbano. I tamlel 

jini tsalʌl jiñʌch lujumpꞌejl i yuxcꞌal (50) metro. I xujc 
jiñʌch joꞌpꞌejl i chaꞌcꞌal (25) metro. Joꞌlujumpꞌejl (15) metro i 
chanlel. An chʌntsolom i chunteꞌlel tac baꞌ tsaꞌ ajni i cucujlel 
chꞌujteꞌ tac bʌ. 3-4 An joꞌpꞌejl i yuxcꞌal (45) i ventanajlel. An 
joꞌlujumpꞌejl ventana ti jujumpꞌejl i xujc tiꞌ yuxpꞌejlel i xujc. 
An joꞌlujumpꞌejl ventana ti yebal. An yambʌ joꞌlujumpꞌejl 
ventana tiꞌ chaꞌpꞌejlel piso. An yambʌ joꞌlujumpꞌejl ventana 
tiꞌ yuxpꞌejlel piso. 5 An i marcajlel jujumpꞌejl ventana yicꞌot 
jujumpꞌejl i puertajlel, joy lajal i ñuclel. Junlajal miꞌ lajal 
qꞌuelob i bʌ jini ventana tac.

6  An yambʌ i mal i cꞌabaꞌ I Corredor Jini Oy Tac. An joꞌpꞌejl 
i chaꞌcꞌal metro i tamlel. An joꞌlujumpꞌejl metro i xujc. An i 
corredor yicꞌot i yoyel baꞌ tsaꞌ ajni i cucujlel chaꞌan i jol.

7 An yambʌ i mal baꞌ tsiꞌ chaꞌle meloñel. Yaꞌ tsaꞌ buchle 
Salomón chaꞌan miꞌ chaꞌlen meloñel. Joy ñotbil ti chꞌujteꞌ bʌ 

tabla i pisojlel cꞌʌlʌl tiꞌ jol. 8  Tsaꞌ chumle Salomón tiꞌ pat jini 
tsalʌl baꞌ tsiꞌ chaꞌle meloñel. An i patiojlel joy melbil bʌ yicꞌot 
tsalʌl tac. Jujumpꞌejl tsalʌl ñotbil ti tabla tac bʌ chꞌujteꞌ. Cheꞌ 
jaꞌel tsiꞌ mele yambʌ chaꞌan juntiquil i yijñam, i yalobil bʌ 
Faraón.

9 Tsiꞌ mele jini otot tac ti colem bʌ xajlel wen letsem tac 
bʌ i tojol, wʌn cꞌolbil taquix ti pꞌisol. Tsaꞌ cꞌʌjni tac cꞌʌlʌl tiꞌ 
patiojlel otot cꞌʌlʌl tiꞌ colem bʌ i patiojlel. 10 Jini xajlel tac tsaꞌ 
bʌ i cꞌʌñʌyob chaꞌan i buchlib jini otot tac jiñʌch chʌmpꞌejl 
yicꞌot joꞌpꞌejl metro i ñuclel tiꞌ jujunwejl i xujc tac. 11 Jini 
colem tac bʌ xajlel am bʌ ti tsꞌajc tac ti pꞌisol jach cꞌolbil tac. 
Ñotbebil tabla tac bʌ chꞌujteꞌ jaꞌel. 12  An uxlʌjts i tsꞌajquil jini 
colem bʌ patio. An i cucujlel jaꞌel puro chꞌujteꞌ tac, cheꞌ bajcheꞌ 
melbil i patiojlel Templo yicꞌot i corredor i yotot Salomón.

Tsaꞌ caji ti eꞌtel Hiram 
(2 Cr. 2.13-14; 3.15-17)

13  Salomón tsiꞌ pʌyʌ tilel winic chumul bʌ ti Tiro, i cꞌabaꞌ 
Hiram, wen yujil bʌ eꞌtel ti bronce. 14 I yalobilʌch mebaꞌ xꞌixic 
chꞌoyol bʌ ti Neftalí. Chꞌoyol ti Tiro i tat. Yujil eꞌtel i tat ti 
bronce. Jini chaꞌan tsaꞌ majli jini winic i melben i yeꞌtel 
Salomón.

15 Tsiꞌ mele chaꞌtejc i yoyel jini otot ti bronce. Bolompꞌejl 
metro i chanlel. Wʌcpꞌejl metro i bonticlel jini oy. Tocol i mal 
oy, an i pimlel cheꞌ bajcheꞌ chʌntsꞌijt i yal cꞌʌbʌl. 16-22  Wox 
melbil i ñiꞌ jini chaꞌpꞌejl oy melbil bʌ ti bronce. Wen utsꞌat 
melbil cheꞌ bajcheꞌ i nich pimel. Melbil ti bronce jaꞌel. I 
chanlel i chꞌʌjlil i ñiꞌ jiñʌch ojlil i yuxpꞌejl metro. I colemlel 
jiñʌch chaꞌpꞌejl metro. Ti jujumpꞌejl i chꞌʌjlil i ñiꞌ oy an 
wucpꞌejl wen utsꞌat bʌ cadena melbil ti bronce, yicꞌot jumbajcꞌ 
chꞌumacꞌ melbil bʌ ti bronce, chaꞌ tsolom melbil cheꞌ tiꞌ 
joytilel tac. Hiram tsiꞌ waꞌchoco jini chaꞌtejc i yoyel yaꞌ tiꞌ tojel 
i tiꞌ Templo. An i cꞌabaꞌ jini am bʌ ti sur jiñʌch Jaquín. I cꞌabaꞌ 
jini am bʌ ti norte jiñʌch Boaz.

Jini eꞌtijibʌl tac ti Templo 
(2 Cr. 4.1―5.1)

23  Hiram tsiꞌ xot mele i yajñib jaꞌ ti bronce, ojlil i yuxpꞌejl 
metro i tamlel, joꞌpꞌejl metro i pꞌisol i pam, cheꞌ joy pꞌisbil 

i tiꞌ jiñʌch joꞌlujumpꞌejl metro. 24 Joy chꞌʌlbil tac i tiꞌ tiꞌil, ti 
chaꞌtsolom, melbil ti bronce. 25 Buchul jini i yajñib jaꞌ ti 
lajchʌncojt melbil tac bʌ tat wacax, joy cotolob jini wacax tac. 
I ñej an ti mal. Uxcojt sujtem majlel ti norte, uxcojt sujtem 
majlel baꞌ miꞌ bʌjlel qꞌuin, uxcojt sujtem majlel ti sur, uxcojt 
sujtem majlel baꞌ miꞌ pasel qꞌuin. 26  I pimlel i yajñib jaꞌ jiñʌch 
cheꞌ bajcheꞌ diez centímetros. Xetel i tiꞌ. Miꞌ yochel jaꞌ yaꞌi 
chaꞌcꞌal mil litro.

27-30 Tsiꞌ mele yambʌ i yajñib jaꞌ yicꞌot lujumpꞌejl i buchlib. 
Chaꞌpꞌejl metro ti jujunwejl i xujc tac. Ojlil i chaꞌpꞌejl metro 
i chanlel. An i xijcꞌunteꞌel tac chaꞌan i tsʌtsijib. Chꞌʌlbil jini 
i xijcꞌunteꞌel tac tiꞌ yejtal tac bajlum yicꞌot ti wacax yicꞌot ti 
ángelob. Tiꞌ chañelal yicꞌot tiꞌ yebal jini i chꞌʌjlil tac an xotol 
tac bʌ i chꞌʌjlil. Ti jujumpꞌejl i buchlib an chʌmpꞌejl xotol tac 
bʌ i yoc melbil bʌ ti bronce. Ti jujumpꞌejl i xujc an jujuntsꞌijt 
i yoyel tac melbil bʌ ti bronce. Xot chꞌʌlbil tac ti jujuntsꞌijt. 
31 Tiꞌ pam jini i buchlib jaꞌ an xotol bʌ baꞌ miꞌ buchtʌl i yajñib 
jaꞌ. Loqꞌuem tac ojlil metro ti jujunwejl i xujc. An xotol tac bʌ 
i chꞌʌjlil tiꞌ pat baꞌ miꞌ buchtʌl i yajñib jaꞌ. I buchlib i yajñib 
jaꞌ mach xotolic, an tac i xujc junlajal i pꞌisol. 32  Ti jujumpꞌejl i 
yajñib jaꞌ an chʌmpꞌejl xotol tac bʌ i yoc. Cheꞌ ti chaꞌchaꞌpꞌejl 
i yoc an juntsꞌijt i teꞌel muꞌ bʌ i laj tajben i yojlil, melbil ti 
bronce. Ti jujumpꞌejl xotol tac bʌ i yoc an i chanlel cheꞌ bajcheꞌ 
joꞌlujumpꞌejl i chʌncꞌal (75) centímetro. 33  Cheꞌ yilal bajcheꞌ 
i yoc carreta muꞌ bʌ i cꞌʌñob ti guerra. Pejtelel tsaꞌ bʌ cꞌʌjni 
tac ti melol jini i yajñib jaꞌ puro bronce. 34 An xijcꞌunteꞌlel ti 
jujumpꞌejl i xujc melbil ti bronce. 35 An jumpꞌejl xit melbil bʌ 
tiꞌ chanelal i buchlib jaꞌ melbil bʌ ti bronce. An i welticlel cheꞌ 
bajcheꞌ joꞌpꞌejl i yuxcꞌal centímetro. 36  Yaꞌ tsuyul yicꞌot jini i 
buchlib jaꞌ melbil tac ti bronce jaꞌel i yejtal tac ángelob, yicꞌot 
bajlum, yicꞌot bonxan. 37 Jini lujumpꞌejl i buchlib jaꞌ junlajal 
melbil ti bronce, junlajal i pꞌisol jaꞌel.

38  Cheꞌ bʌ tsaꞌ ujti i mel pejtel iliyi, tsaꞌix caji i mel ti bronce 
lujumpꞌejl baꞌ miꞌ lʌmtʌl tac jaꞌ. Tsiꞌ buchchoco yaꞌ baꞌ tsiꞌ 
melbe tac i buchlib. Jini jujumpꞌejl i yajñib jaꞌ an chʌmpꞌejl 
i xujc. Jujumpꞌejl i xujc an cheꞌ bajcheꞌ chaꞌpꞌejl metro. Yaꞌ ti 
jujumpꞌejl i yajñib jaꞌ tsaꞌ ochi cheꞌ bajcheꞌ chaꞌbajcꞌ litro jaꞌ. 
39 Yaꞌ tiꞌ tsꞌejtʌlel jini otot tsiꞌ yʌcꞌʌ jini joꞌpꞌejl i yajñib jaꞌ tsaꞌ 
bʌ i mele. Yaꞌ tiꞌ yambʌ junwejlel jini otot tsiꞌ yʌcꞌʌ yambʌ 

joꞌpꞌejl i yajñib jaꞌ. Yaꞌ ti xoꞌtʌl tiꞌ tojel sureste tsiꞌ yʌcꞌʌ jini 
colem bʌ i yajñib jaꞌ jini bon melbil bʌ. 40 Hiram tsiꞌ mele 
jaꞌel jini pꞌejt tac, yicꞌot pala tac, yicꞌot poquicꞌʌbʌl. Cheꞌ jini 
tsaꞌ ujti i cꞌun mel pejtel jini eꞌtel tiꞌ Templo lac Yum tsaꞌ bʌ i 
yʌqꞌue Salomón tiꞌ wenta Hiram. 41-46  Iliyi jiñʌch tsaꞌ bʌ i mele 
Hiram:

Chaꞌtejc i yoyel, chaꞌpꞌejl i jol i yoyel, i chꞌʌjlil tac i jol, 
jumbajcꞌ chꞌumacꞌ chaꞌtsolom acꞌbil ti jol jujuntejc i yoyel, 
lujumpꞌejl i buchlib i yajnib jaꞌ muꞌ bʌ mejlel lac ñijcan 
majlel, yicꞌot lujumpꞌejl i yajñib jaꞌ, jumpꞌejl colem bʌ i 
yajñib jaꞌ, yicꞌot lajchʌncojt melbil bʌ tat wacax baꞌ miꞌ 
buchtʌl i yajñib jaꞌ, pꞌejt tac, yicꞌot pala tac, yicꞌot pocꞌ tac.

Pejtelel iliyi melbil tac ti bronce. Yaꞌ tsaꞌ mejli tiꞌ joctʌlel 
Jordán jaꞌ, xinlʌpʌl ti Sucot yicꞌot Saretán. 47 I pꞌisol i yalel cheꞌ 
ti pejtelel ñumen cheꞌ bajcheꞌ tsaꞌ mejli i pꞌisob.

48  Pejtel jini eꞌtijibʌl tsaꞌ bʌ i cꞌʌñʌyob ti Templo melbil tac ti 
puro oro. Tepꞌbil ti puro oro i pulʌntib pom yicꞌot jini mesa baꞌ 
miꞌ pʌsbentel waj lac Yum. 49-50 Melbil ti puro oro jaꞌel pejtelel 
iliyi:

Jini joꞌpꞌejl i buchlib jini lámpara* tac am bʌ ti ñoj yicꞌot 
joꞌpꞌejl am bʌ ti tsꞌej am bʌ yaꞌ tiꞌ tojel jini Cꞌax Chꞌujul bʌ 
Ajñibʌl, yicꞌot i yejtal i nich pimel, yicꞌot lechoꞌ cꞌajc, yicꞌot 
taza tac, yicꞌot muꞌ bʌ i cꞌʌñob i yʌp cꞌajc, yicꞌot pocꞌ tac, 
yicꞌot cuchara tac, yicꞌot semet tac baꞌ miꞌ yajlel i nich cꞌajc, 
yicꞌot i bisagrajlel i puertajlel jini Cꞌax Chꞌujul bʌ Ajñibʌl, 
yicꞌot i bisagrajlel i puertajlel jini Templo.
51 Cheꞌ bʌ tsaꞌ ujti i mel pejtelel jini eꞌtel ti Templo, Salomón 

tsiꞌ yʌcꞌʌ ti cʌntʌntel ti Templo pejtel jini letsem tac bʌ i tojol 
i chaꞌan bʌ i tat tsaꞌ bʌ i yʌqꞌue Dios: plata, yicꞌot oro, yicꞌot 
eꞌtijibʌl.

Salomón tsiꞌ cꞌaxtesa majlel Arca yaꞌ ti Templo 
(2 Cr. 5.2-14)

8  Salomón tsiꞌ tempa tilel ti Jerusalén pejtelel jini 
xñoxob yicꞌot ñucoꞌ bʌ i yeꞌtel tiꞌ tojlel israelob chaꞌan 

miꞌ locꞌsañob jini Arca baꞌ lotol jini Xucꞌul bʌ i Tꞌan lac Yum 
yaꞌ ti Tabernáculo am bʌ ti Sion, i tejclum David, chaꞌan miꞌ 
cꞌaxtesañob ti Templo. 2  Pejtelel jini israelob temel tsaꞌ cꞌotiyob 
baꞌan Salomón cheꞌ i yorajlel miꞌ melob jini qꞌuin chaꞌan 

Tabernáculo cheꞌ ti octubre. 3-4 Cheꞌ jini tsiꞌ chaꞌleyob qꞌuiñijel. 
Jini motomajob tsiꞌ chꞌʌmʌyob tilel jini Arca yicꞌot pejtel jini 
chꞌujul bʌ eꞌtijibʌl tac am bʌ tiꞌ mal jini Tabernáculo. 5 Jini rey 
Salomón yicꞌot pejtelel israelob tsiꞌ tempayob i bʌ yaꞌ tiꞌ tojel 
jini Arca. Tsiꞌ tsʌnsayob cabʌl tiñʌmeꞌ yicꞌot wacax chaꞌan i 
majtan Dios. Maꞌanic tsaꞌ mejli ti tsicol jini alʌcꞌʌl, come cꞌax 
cabʌl.

6 Jini motomajob tsaꞌ cꞌoti i yotsañob jini Arca yaꞌ tiꞌ mal jini 
Chꞌujul bʌ Templo yaꞌ ti Cꞌax Chꞌujul bʌ Ajñibʌl. Tsiꞌ yʌcꞌʌyob 
jini Arca ti ojlil i mal, tiꞌ yebal i wichꞌ jini ángelob. 7 Come 
laj bʌ lichꞌil i wichꞌob yaꞌ ti pam jini Arca. Yaꞌ tsaꞌ ajni jini 
Arca yicꞌot jini chaꞌtsꞌijt qꞌuechlintib tiꞌ yebal i wichꞌ ángelob. 
8  Wen tam jini chaꞌtsꞌijt teꞌ. Tsaꞌ tsꞌitaꞌ tsictiyi i ñiꞌ i teꞌel Arca 
yaꞌ ti Chꞌujul bʌ Ajñibʌl, pero mach tsiquilic ti jumpat. Yaꞌto 
an wʌle cheꞌ woliꞌ tsꞌijbuntel ili jun. 9 Maꞌanic yambʌ i bʌl 
jini Arca. Cojach an jini chaꞌqꞌuel xajlel tsaꞌ bʌ i yotsa Moisés 
cheꞌ bʌ tsiꞌ yʌcꞌʌ xucꞌul bʌ i tꞌan lac Yum ti Horeb tiꞌ tojlel 
jini israelob cheꞌ loqꞌuemobix tiꞌ lumal Egipto. 10 Cheꞌ bʌ tsaꞌ 
loqꞌuiyob jini motomajob yaꞌ ti Chꞌujul* bʌ Ajñibʌl, tsaꞌ bujtꞌi 
ti tocal i yotot lac Yum. 11 Jini chaꞌan jini motomajob maꞌanic 
tsaꞌ mejli i chʌn chaꞌleñob i yeꞌtel ti mal chaꞌan jini tocal. Tsaꞌ 
loqꞌuiyob ti jumpat, come tsaꞌ wen bujtꞌi otot tiꞌ ñuclel lac 
Yum.

Tsaꞌ aqꞌuenti ti wenta Dios jini Templo 
(2 Cr. 6.1―7.10)

12-13  Salomón tsiꞌ chaꞌle oración: C Yum, a melbalʌch jini 
qꞌuin ti panchan, pero tsaꞌ wʌlʌ jiñʌch a wajñib jini pim bʌ 
tocal. C Yum, tsaꞌix c waꞌchocobeyet wen utsꞌatax bʌ a wotot, 
a wajñib baꞌ mi mejlel a chumtʌl ti pejtelel ora. Cheꞌ tsiꞌ chaꞌle 
oración Salomón.

14 Tsiꞌ sutqꞌui i bʌ jini rey baꞌ waꞌalob winicob xꞌixicob. Tsiꞌ 
yʌqꞌueyob i yutslel i tꞌan pejtelel israelob. 15 Tsiꞌ yʌlʌ: Laꞌ sujbic 
i ñuclel lac Yum i Dios israelob tsaꞌ bʌ i pejca c tat David. 
Chaꞌan tiꞌ pꞌʌtʌlel tsaꞌix tsꞌʌctiyi pejtel iliyi. Dios tsiꞌ sube c 
tat David: 16  “C chaꞌañob jini israelob. Cheꞌ bʌ tsac locꞌsayob 
yaꞌ ti Egipto, maꞌanic tsac yajca i yajñib c Templo, pero tsac 
yajca winic chaꞌan miꞌ yochel tiꞌ yum israelob”, cheꞌen lac 
Yum. 17 Jini c tat David tsiꞌ wʌn ñaꞌta tiꞌ pusicꞌal i waꞌchocoben 

i yotot lac Yum i Dios Israel. 18  Pero lac Yum tsiꞌ sube c tat 
David: “Utsꞌat a pusicꞌal chaꞌan tsaꞌ ñaꞌta a waꞌchocobeñon 
cotot. 19 Pero yambʌ mi caj i waꞌchocobeñon cotot, mach 
jatetic. Jini a walobil mi caj i waꞌchocobeñon cotot”, cheꞌen 
lac Yum. 20 Lac Yum tsaꞌix i mele cheꞌ bajcheꞌ tsiꞌ yʌlʌ, come 
tsac taja queꞌtel tiꞌ qꞌuexol c tat David chaꞌan mic chaꞌlen 
yumʌl tiꞌ tojlel israelob. Tsaꞌix ujti c melben i yotot lac Yum 
i Dios israelob. 21 Tsaꞌix c mele jaꞌel i yajñib Arca baꞌ lotol jini 
xucꞌul bʌ i tꞌan lac Yum tsaꞌ bʌ i yʌqꞌue lac ñojteꞌelob cheꞌ bʌ 
tsiꞌ locꞌsayob yaꞌ ti Egipto. Cheꞌ tsiꞌ yʌlʌ Salomón.

22-23  Tsaꞌ waꞌle Salomón tiꞌ tojel jini pulʌntib i chaꞌan lac Yum. 
Tiꞌ wutob pejtelel israelob tsiꞌ letsa i cꞌʌb ti panchan. Tsiꞌ yʌlʌ: 
C Yum i Dioset israelob, maꞌanic yambʌ Dios cheꞌ bajcheꞌ jatet, 
mi ti panchan mi tiꞌ yebal panchan. Come xucꞌulet yicꞌot a 
tꞌan. Maꞌ chʌn cꞌuxbin a chaꞌañoꞌ bʌ muꞌ bʌ i chʌn tsajcañetob 
ti pejtelel i pusicꞌal. 24 Tsaꞌix a tsꞌʌctesa a tꞌan ti cabʌl a pꞌʌtʌlel 
cheꞌ bajcheꞌ tsaꞌ sube c tat David. Wolij qꞌuel lojon ti ili ora. 
25 Wʌle, c Yum i Dioset bʌ israelob, tsꞌʌctesan jaꞌel yambʌ a 
tꞌan tsaꞌ bʌ a sube c tat David, come tsaꞌ sube: “Mi xucꞌul miꞌ 
chʌn jacꞌob c mandar a walobilob mi caj cʌqꞌueñet a qꞌuexol 
muꞌ bʌ caj i chaꞌlen yumʌl ti pejtelel ora tiꞌ tojlel israelob. 
Yom xucꞌul miꞌ ñopoñob cheꞌ bajcheꞌ tsaꞌ ñopoyon”, cheꞌet. 
26  Jini chaꞌan wʌle, c Yum, i Dioset bʌ israelob, tsꞌʌctesan a 
tꞌan tsaꞌ bʌ a sube a winic David.

27 ¿Isujm ba miꞌ caj ti ajñel Dios ti pañimil? Awilan mach 
ñuquic maꞌ qꞌuel panchan chaꞌan yaꞌ maꞌ chumtʌl. Chꞌoꞌchꞌoc 
jax jini otot tsaꞌ bʌ c waꞌchocobeyet. 28  Ubibeñon coración tiꞌ 
yutslel a pusicꞌal, c Yum Dios, come a winicon. Ti wocol tꞌan 
mic pejcañet. 29 Qꞌuele ili Templo ti qꞌuiñil ti acꞌʌlel, come tsaꞌ 
wʌlʌ mi caj a wajñel ilayi. Jini chaꞌan yom maꞌ wubibeñon 
coración wʌꞌ tiꞌ tojel a wotot. 30 A chaꞌañon. A chaꞌañob 
jaꞌel pejtelel israelob. Jini chaꞌan yom maꞌ wubibeñon lojon 
coración cheꞌ an chuqui mij cꞌajtibeñet lojon tiꞌ tojel a wotot. 
Yaꞌ baꞌ chumulet ti panchan yom maꞌ ñichꞌtañon lojon. Cheꞌ 
maꞌ wubiñon lojon yom maꞌ ñusʌbeñon lojon c mul.

31 Cheꞌ an juntiquil muꞌ bʌ i taj i mul tiꞌ tojlel i piꞌʌlob, mi 
tsaꞌ tili i tsictesan i bʌ tiꞌ tojel a pulʌntib, mi tsiꞌ yʌcꞌʌ i tꞌan ti 
a tojlel chaꞌan maꞌanic i mul, 32  cheꞌ jini yom maꞌ ñichꞌtʌben 
i tꞌan ti panchan. Yom maꞌ mel cheꞌ bajcheꞌ an i melbal. Mi 

an i mul jini winic, laꞌ ajnic tiꞌ wenta chaꞌan miꞌ toj. Mi isujm 
maꞌanic i mul, laꞌ ajnic ti utsꞌat.

33-34 Cheꞌ miꞌ yubiñob wocol a chaꞌañoꞌ bʌ tiꞌ tojlel i contrajob 
chaꞌan tsiꞌ ñusayob a tꞌan, mi tsiꞌ chaꞌ sutqꞌuiyob i bʌ ti a tojlel 
chaꞌan miꞌ cꞌajtiñob i ñusʌntel i mul wʌꞌ tiꞌ tojel a wotot, yom 
maꞌ ñichꞌtʌbeñob i tꞌan yaꞌ ti panchan. Yom maꞌ ñusʌbeñob 
i mul. Chaꞌ pʌyʌyob tilel ti jini lum tsaꞌ bʌ a wʌqꞌueyob i 
ñojteꞌelob.

35 Mi tsaꞌ mʌjqui jini panchan chaꞌan maꞌanic miꞌ chʌn tilel 
jaꞌal tiꞌ caj i mul, pꞌuntañob cheꞌ miꞌ chaꞌ sutqꞌuiñob i bʌ tiꞌ 
tojel ili Templo chaꞌan miꞌ pejcañetob ti wocol tꞌan. Mi tsiꞌ 
cʌyʌyob i mul cheꞌ bʌ tsaꞌ juꞌsʌbeyob i pusicꞌal, 36 ñichꞌtʌbeñob 
i tꞌan yaꞌ ti panchan. Ñusʌbeñob i mul a winicob israelob. 
Cʌntesañob ti jini wen bʌ bij. Chaꞌ choco tilel jaꞌal ti ili lum 
tsaꞌ bʌ a wʌqꞌueyob.

37 Cheꞌ an wiꞌñal ila ti pañimil, o mi jontol tac bʌ cꞌamʌjel, 
o mi i chʌnil pʌcꞌʌbʌl cheꞌ bajcheꞌ jini sajcꞌ muꞌ bʌ i mʌctan 
pañimil, o mi an i ticꞌlʌntel a chaꞌañoꞌ bʌ ti jumpꞌejl tejclum 
chaꞌan i contrajob, o mi tal bʌbʌqꞌuen bʌ cꞌamʌjel, 38  cheꞌ jini 
yom maꞌ ñichꞌtʌbeñob i yoración majqui jach miꞌ pejcañet cheꞌ 
miꞌ yubin i ñijcʌntel i pusicꞌal. Mi tsiꞌ sʌtsꞌbeyet i cꞌʌb ti tojel 
ili Templo, 39 yom maꞌ ñichꞌtʌben i tꞌan yaꞌ ti panchan. Yom 
maꞌ ñusʌben i mul. Aqꞌuen cheꞌ bajcheꞌ yom i melbal, come 
jatet maꞌ cʌmbeñob i pusicꞌal pejtelel winicob xꞌixicob ti 
pañimil. 40 Cheꞌ jini mi caj i bʌcꞌñañetob ti pejtelel ora ti jini 
lum tsaꞌ bʌ a wʌqꞌue c ñojteꞌel lojon.

41-42  Jini ñajt bʌ chumulob mach bʌ israelobic mi caj i 
yubiñob wen ñucʌch a cꞌabaꞌ, ñuc a melbal. Cheꞌ miꞌ tilelob 
i pejcañetob tiꞌ tojel ili Templo, 43  yom maꞌ qꞌuelob yaꞌ baꞌ 
chumulet ti panchan. Ubibeñob i tꞌan jini ñajt bʌ chumulob. 
Mele cheꞌ bajcheꞌ miꞌ cꞌajtibeñet chaꞌan miꞌ laj cʌñob a cꞌabaꞌ 
ti pejtelel pañimil chaꞌan miꞌ bʌcꞌñañetob cheꞌ bajcheꞌ mic 
bʌcꞌñañet lojon. Laꞌ i ñaꞌtañob maꞌ wʌcꞌ a bʌ ti cʌjñel wʌꞌ ti 
Templo tsaꞌ bʌ c waꞌchoco.

44 Cheꞌ maꞌ subeñob majlel ti guerra jini israelob tiꞌ tojlel i 
contrajob, mi tsiꞌ sutqꞌuiyob i wut tiꞌ tojel a tejclum Jerusalén, 
tiꞌ tojel ili Templo tsaꞌ bʌ c waꞌchoco chaꞌan i cꞌuxbintel a 
cꞌabaꞌ, mi tsiꞌ pejcayetob ti oración, 45 yom maꞌ wubibeñob i 
yoración yaꞌ ti panchan. Coltañob ti jini wocol.

46 Mi tsiꞌ chaꞌleyob mulil ti a tojlel, come an lojon c mul tic 
pejtelel lojon, mach maꞌ cʌyob cheꞌ michꞌet cheꞌ maꞌ wʌcꞌob 
tiꞌ cꞌʌb i contrajob chaꞌan miꞌ cʌjchelob majlel ti yambʌ lum, 
mi ti ñajt mi ti lʌcꞌʌl. 47 Mi tsaꞌ caji i chaꞌ ñaꞌtañetob yaꞌ ti 
yambʌ lum baqui miꞌ majlelob, mi tsiꞌ chaꞌ sutqꞌuiyob i bʌ 
chaꞌan miꞌ pejcañetob ti oración, mi tsiꞌ yʌlʌyob: “Tsac chaꞌle 
lojon mulil ti a contra. Tsac mele lojon chuqui jontol”, mi 
cheꞌob, 48  ubibeñob i tꞌan cheꞌ miꞌ chaꞌ sutqꞌuiñob i bʌ ti a 
tojlel ti pejtelel i pusicꞌal. Mi tsiꞌ pejcayetob ti oración cheꞌ 
woliꞌ ñajti qꞌuelob jini lum tsaꞌ bʌ a wʌqꞌue i ñojteꞌelob, yicꞌot 
jini tejclum tsaꞌ bʌ a yajca, yicꞌot a wotot tsaꞌ bʌ c waꞌchoco, 
49 yom maꞌ ñichꞌtʌbeñob i tꞌan yaꞌ baꞌ chumulet ti panchan. 
Yom maꞌ wʌqꞌueñob chuqui woliꞌ cꞌajtiñob. 50 Ñusʌbeñob i mul 
jini winicob tsaꞌ bʌ i chaꞌleyob mulil ti a tojlel yicꞌot jini tsaꞌ 
bʌ i ñusʌbeyetob a tꞌan. Chaꞌ utsesʌbeñob i pusicꞌal i yumob 
tsaꞌ bʌ i cʌchʌyob majlel, chaꞌan miꞌ pꞌuntañob. 51 Come i 
pꞌolbalobʌch jini tsaꞌ bʌ a locꞌsayob ti Egipto baꞌ tsiꞌ yubiyob 
cabʌl wocol. 52  Ubin coración yicꞌot i yoración a tejclum Israel. 
Ubibeñob i tꞌan cheꞌ miꞌ pejcañetob ti wocol tꞌan. 53  Come 
tsaꞌ yajcayob tiꞌ tojlel pejtel winicob, c Yum Dios, chaꞌan a 
chaꞌañʌch miꞌ yajñelob cheꞌ bajcheꞌ tsaꞌ sube Moisés cheꞌ bʌ 
tsaꞌ locꞌsa c ñojteꞌel lojon ti Egipto.

54 Tsaꞌ ujti ti oración Salomón. Tsaꞌ chꞌojyi yaꞌ baꞌ ñocol 
tiꞌ tꞌejl jini pulʌntib i chaꞌan lac Yum, sʌtsꞌʌl i cꞌʌb tiꞌ tojel 
panchan. 55 Ti cꞌam bʌ tꞌan tsiꞌ yʌqꞌue i yutslel i tꞌan pejtelel 
israelob: 56 Laꞌ sujbic i ñuclel lac Yum, come tsiꞌ yʌqꞌueyob 
i ñʌchꞌtʌlel i pusicꞌal israelob cheꞌ bajcheꞌ tsiꞌ subeyob. 
Maꞌanic mi jumpꞌejlic i tꞌan mach bʌ tsꞌʌctʌyemic ti pejtelel 
i tꞌan tsaꞌ bʌ i sube Moisés i yaj eꞌtel. 57 Laꞌ ajnic lac Yum 
Dios la quicꞌot cheꞌ bajcheꞌ tsaꞌ ajni yicꞌot lac ñojteꞌelob. 
Mach yomic miꞌ cʌyonla ti pejtelel ora. 58  Laꞌ i ñijcʌbeñonla 
lac pusicꞌal cheꞌ bajcheꞌ tsiꞌ melbeyob lac ñojteꞌelob chaꞌan 
mi lac chʌn chaꞌlen xʌmbal tiꞌ tojlel, chaꞌan mi lac jacꞌben 
i mandar yicꞌot i tꞌan yicꞌot i cʌntesa. 59 Jini chaꞌan laꞌ i 
chꞌʌm tiꞌ wenta lac Yum ti qꞌuiñil ti acꞌʌlel pejtel chuqui 
tsaj cꞌajtibe chaꞌan miꞌ chʌn coltañon yicꞌot pejtelel israelob. 
60 Cheꞌ jini pejtel winicob ti pañimil mi caj i ñaꞌtañob 
Yumʌlʌch Dios. Maꞌanic yambʌ Dios. 61 Jini chaꞌan yom 
jumpꞌejl jach lac pusicꞌal tiꞌ tojlel lac Yum Dios chaꞌan mi lac 

chʌn jacꞌben pejtel i tꞌan yicꞌot i mandar cheꞌ bajcheꞌ woli lac 
mel wʌle. Cheꞌ tsiꞌ yʌlʌ Salomón.

62-63  Jini chaꞌan jini rey yicꞌot pejtelel israelob tsaꞌ caji i 
tsʌnsʌbeñob i majtan lac Yum chaꞌan miꞌ chꞌʌm ti wenta 
jini Templo. Jiñʌch majtañʌl tac muꞌ bʌ i yʌcꞌ i ñʌchꞌtilel 
lac pusicꞌal. Tsiꞌ tsʌnsayob chaꞌpꞌejl i chaꞌcꞌal mil tat wacax 
(22,000) yicꞌot wʌccꞌal mil (120,000) tiñʌmeꞌ. Cheꞌʌch tsiꞌ 
meleyob i qꞌuiñilel i yotot lac Yum jini rey yicꞌot pejtelel 
israelob. 64 Ti jini jach bʌ qꞌuin jini rey tsiꞌ yʌqꞌue lac Yum jini 
patio am bʌ tiꞌ tojel i yotot lac Yum chaꞌan yaꞌ miꞌ pulbentel i 
majtan, come chꞌoꞌchꞌoc jax jini pulʌntib melbil bʌ ti bronce 
am bʌ tiꞌ tojel lac Yum. Mach ochic ti pejtelel. Tsiꞌ yʌqꞌue 
lac Yum jaꞌel jini majtañʌl melbil bʌ ti trigo, yicꞌot chaꞌan i 
ñʌchꞌtilel i pusicꞌal. Wen on jini majtañʌl.

65 Ti jim bʌ ora Salomón tsiꞌ mele ñuc bʌ qꞌuiñijel temel 
yicꞌot pejtelel israelob. Cabʌl winicob tsiꞌ tempayob i bʌ 
tilemoꞌ bʌ tiꞌ joytilel Israel. Chaꞌpꞌejl semana tsiꞌ chaꞌleyob 
qꞌuiñijel tiꞌ tojlel lac Yum Dios chaꞌan jini Templo. 66 Cheꞌ tiꞌ 
waxʌcpꞌejlel qꞌuin Salomón tsiꞌ subeyob sujtel jini israelob tiꞌ 
yotot. Pejtelel jini israelob tsiꞌ yʌqꞌueyob i yutslel i tꞌan jini rey. 
Wen tijicñayob i pusicꞌal tsaꞌ sujtiyob majlel tiꞌ yotot, come 
tsiꞌ qꞌueleyob i yutslel i pusicꞌal lac Yum tiꞌ tojlel David yicꞌot 
pejtelel israelob.

I trato lac Yum tiꞌ tojlel Salomón 
(2 Cr. 7.11-22)

9  Cheꞌ jini Salomón tsaꞌ ujti i mel jini Templo yicꞌot 
utsꞌatax bʌ i yotot, yicꞌot pejtel yan tac bʌ tsaꞌ bʌ i ñaꞌta 

i mel. 2-3  Lac Yum tsiꞌ chaꞌ pʌsʌ i bʌ tiꞌ tojlel cheꞌ bajcheꞌ tsiꞌ 
pʌsʌ i bʌ yaꞌ ti Gabaón. Lac Yum tsiꞌ sube: Tsaꞌix cubibeyet 
a woración. Chꞌujul jini Templo tsaꞌ bʌ a mele, come tsac 
chꞌʌmʌ tic wenta. Wʌꞌ mi caj cajñel ti pejtelel ora. Mi caj c 
chʌn cʌntan. Tijicña mij qꞌuel. 4 Mi xucꞌul maꞌ chʌn tsajcañon 
cheꞌ bajcheꞌ tsiꞌ tsajcayon a tat David, mi ti jumpꞌejl jach a 
pusicꞌal maꞌ jacꞌ pejtel jini c tꞌan yicꞌot j cʌntesa, 5 mi caj c 
xucꞌchocobeñet a yumʌntel tiꞌ tojlel israelob ti pejtelel ora cheꞌ 
bajcheꞌ tsac sube a tat David: “Mi caj cʌqꞌueñet a qꞌuexol tilem 
bʌ ti a pꞌolbal chaꞌan miꞌ chaꞌlen yumʌl ti pejtelel ora tiꞌ tojlel 
israelob”, choꞌon tsac sube.

6 Pero mi tsaꞌ cʌyʌyon, jatet yicꞌot a walobilob, mi maꞌanic 
mi laꞌ jacꞌbeñon c mandar yicꞌot c tꞌan tsaꞌ bʌ c subeyetla, 
mi cheꞌʌch mi laꞌ mel chaꞌan laꞌ wom laꞌ chꞌujutesan yan tac 
bʌ dios, 7 cheꞌ jini mi caj c locꞌsan israelob wʌꞌ tiꞌ lumal tsaꞌ 
bʌ cʌqꞌueyob. Mi caj c sʌc jisan ili chꞌujul bʌ Templo baꞌ tsa 
cʌcꞌʌ c bʌ ti cʌjñel. Cheꞌ jini mi caj i wajlentelob israelob. 8  Ili 
Templo mi caj i jejmel. Majqui jach miꞌ ñumel ilayi baꞌ pꞌul 
jembil ili xajlel mi caj i yʌl: “¿Chucoch tsaꞌ jejmi? Jini lac 
Yum ¿mach ba anic tsiꞌ cꞌuxbi i lum yicꞌot i Templo?” cheꞌob. 
9 Mi caj i yʌlob: “I mulʌch i winicob chaꞌan tsiꞌ cʌyʌyob i 
Yum Dios tsaꞌ bʌ i locꞌsa i ñojteꞌelob yaꞌ tiꞌ lumal Egipto. Tsiꞌ 
chꞌujutesayob diosteꞌ tac, tsiꞌ yumayob. Jini chaꞌan lac Yum tsiꞌ 
yʌqꞌueyob pejtel ili wocol”. Cheꞌ mi caj i yʌlob. Cheꞌ tsiꞌ yʌlʌ 
lac Yum.

Yambʌ i melbal Salomón 
(2 Cr. 8.1-18)

10 Juncꞌal jab tsaꞌ jalꞌa ti melol jini Templo yicꞌot i yotot 
Salomón. Cheꞌ ujtemix i mel, 11-12  Salomón tsiꞌ yʌqꞌue jini 
rey Hiram am bʌ ti Tiro juncꞌal tejclum an tac bʌ ti Galilea. 
Jiñʌch i tojol jini chꞌujteꞌ yicꞌot ciprés yicꞌot oro tsaꞌ bʌ i yʌcꞌʌ 
Hiram. Tsaꞌ cꞌʌjni pejtel iliyi chaꞌan i melol jini Templo yicꞌot 
i yotot Salomón. Hiram tsaꞌ tili i qꞌuel jini tejclum tac, pero 
maꞌanic tsiꞌ mula. 13  Tsiꞌ yʌlʌ: Mach utsꞌatic mij qꞌuel iliyi, 
queran. Maꞌanix i cꞌʌjñibal ili tejclum tac, cheꞌen. Jini chaꞌan 
tsaꞌ pejcʌnti jini lum ti jumpejt lum mach bʌ anic i cꞌʌjñibal. 
14 Pejtel jini oro tsaꞌ bʌ i yʌqꞌue Salomón an i tojol cheꞌ bajcheꞌ 
chaꞌcꞌal millón ti peso.

15 Salomón tsiꞌ wersa wetsꞌe tilel winicob chaꞌan miꞌ melob 
Templo, yicꞌot i yotot, yicꞌot Milo, yicꞌot i tsꞌajquilel Jerusalén, 
yicꞌot uxpꞌejl tejclum i cꞌabaꞌ Hazor, yicꞌot Meguido, yicꞌot 
Gezer. 16  Gezer jiñʌch tejclum tsaꞌ bʌ puli ti cꞌajc ti guerra ti 
oñiyi. Tsaꞌ mʌjli i chaꞌan jini rey am bʌ ti Egipto. Tsiꞌ tsʌnsa 
jini israelob. Ti wiꞌil tsiꞌ yʌcꞌʌ jini tejclum tiꞌ wenta xchꞌoc bʌ 
i yalobil. Jiñʌch i majtan cheꞌ bʌ tsaꞌ ñujpuñi yicꞌot Salomón. 
17-18  Salomón tsiꞌ chaꞌ mele jini Gezer, yicꞌot Bethorón am 
bʌ ti entʌl, yicꞌot Baalat, yicꞌot Tadmor am bʌ ti colem bʌ i 
tiquiñal pañimil tiꞌ lumal Judá. 19 Tsiꞌ mele jaꞌel cabʌl tejclum 
baꞌ miꞌ lojtel trigo yicꞌot carreta tac chaꞌan guerra. Tsiꞌ mele 

tejclum tac baꞌ miꞌ yajñelob soldadojob muꞌ bʌ i cꞌʌchtañob 
caballo, yicꞌot xñijca carretajob. Tsiꞌ mele cabʌl otot jaꞌel yaꞌ 
ti Jerusalén yicꞌot ti Líbano yicꞌot ti pejtelel i lumal. 20-21 Ti 
jujumpꞌejl lum baꞌ tsaꞌ mʌjli i chaꞌan, Salomón tsiꞌ wetsꞌe tilel 
winicob ti eꞌtel. Jiñobʌch tsaꞌ bʌ colobajiyob tiꞌ tojlel i piꞌʌlob, 
amorreojob, yicꞌot heteojob, yicꞌot ferezeojob, yicꞌot heveojob, 
yicꞌot jebuseojob. Come jini israelob maꞌanic tsiꞌ luꞌ jisayob 
cheꞌ bʌ tsiꞌ chaꞌleyob guerra ti Canaán. Cꞌʌlʌl wʌle cheꞌʌch miꞌ 
melob israelob. 22  Salomón maꞌanic tsiꞌ yotsayob ti mozo jini 
israelob. Tsaꞌ ochiyob ti soldadojob, tiꞌ yumob soldadojob, ti 
xcꞌʌchta caballojob, yicꞌot ti xñijca carretajob. Laj añob i yeꞌtel.

23  An lujumpꞌejl i waxʌccꞌal i chaꞌbajcꞌ (550) winicob ti Israel 
tsaꞌ bʌ ochiyob tiꞌ yumob xꞌeꞌtelob. 24 Tsaꞌ chumle i yixicꞌal 
Faraón yaꞌ tiꞌ tejclum David. Cheꞌ melbilix i yotot Salomón tsiꞌ 
cꞌaxtesa tilel i yijñam ti tsijib bʌ i yotot tsaꞌ bʌ i melbe yaꞌ ti 
Jerusalén. Ti wiꞌil tsiꞌ mele tsꞌajquibil bʌ i yotot tac soldadojob 
i cꞌabaꞌ Milo.

25 Cheꞌ ujtemix ti mejlel jini Templo, Salomón tsaꞌ caji i 
yʌqꞌuen i majtan tac lac Yum uxyajl ti jujumpꞌejl jab yaꞌ baꞌ 
tsiꞌ mele pulʌntib. Tsiꞌ yʌqꞌue lac Yum pulbil tac bʌ i majtan, 
yicꞌot majtañʌl chaꞌan i tijicñʌyel i pusicꞌal, yicꞌot pom.

26  Salomón tsiꞌ mele cabʌl colem barco yaꞌ ti Ezión Geber 
lʌcꞌʌl ti Elot am bʌ tiꞌ tiꞌ Chʌchʌc bʌ Colem Ñajb yaꞌ tiꞌ lumal 
Edom. 27-28  Hiram tsiꞌ choco tilel xꞌeꞌtelob yujiloꞌ bʌ i ñijcʌntel 
barco chaꞌan miꞌ coltañob i winicob Salomón. Tsajniyob ti Ofir 
chaꞌan miꞌ chꞌʌmbeñob tilel oro jini Salomón. I tojol ti pejtelel 
jiñʌch cheꞌ bajcheꞌ lujumpꞌejl i waxʌcꞌal (150) millón ti peso.

Xꞌixic bʌ yumʌl ti Sabá tsiꞌ julaꞌta Salomón 
(2 Cr. 9.1-12)

10  Jini xꞌixic bʌ yumʌl chumul bʌ ti Sabá tsiꞌ yubi an 
cabʌl i ñuclel Salomón chaꞌan ñuc bʌ i yeꞌtel tiꞌ tojlel 

lac Yum. Jini chaꞌan tsaꞌ tili i cʌmben i ñaꞌtʌbal chaꞌan yom 
i chꞌʌmben isujm jini wocol tac bʌ ti ñaꞌtʌntel. 2  Tsaꞌ cꞌoti ti 
Jerusalén jini xꞌixic bʌ yumʌl yicꞌot cabʌl camello tac. Tsiꞌ 
pꞌʌtbeyob i cuch camello chaꞌan miꞌ chꞌʌm tilel xojocña bʌ 
perfume, yicꞌot cabʌl oro, yicꞌot wen utsꞌat tac bʌ xajlel. Cheꞌ 
bʌ tsaꞌ cꞌoti baꞌan Salomón jini xꞌixic, tsiꞌ sube pejtelel chuqui 
tsiꞌ ñaꞌta tiꞌ pusicꞌal. 3  Salomón tsiꞌ jacꞌbe pejtelel chuqui tsiꞌ 

cꞌajtibe. Maꞌanic mi junchajpic mach bʌ anic tsaꞌ mejli i jacꞌ 
jini rey Salomón. 4 Cheꞌ jini tsiꞌ ñaꞌta jini xꞌixic wen cabʌl i 
ñaꞌtʌbal Salomón. Tsiꞌ qꞌuele jaꞌel wen i tꞌojol jax jini otot 
tsaꞌ bʌ i mele. 5 Tsiꞌ qꞌuele jaꞌel pejtelel chuqui tac miꞌ cꞌuxob 
yicꞌot bajcheꞌ tsiꞌ chaꞌleyob eꞌtel i yaj eꞌtelob, yicꞌot i pislel muꞌ 
bʌ i lʌpob, yicꞌot bajcheꞌ tsiꞌ ñusʌbeyob i bʌl i ñʌcꞌ jini rey. 
Tsiꞌ qꞌuele bajcheꞌ tsiꞌ yʌqꞌueyob cabʌl i majtan tac Dios yaꞌ tiꞌ 
yotot. Tsaꞌ toj sajti i pusicꞌal.

6 Jini xꞌixic bʌ yumʌl tsiꞌ sube Salomón: Isujm cheꞌ bajcheꞌ 
tsa cubi tic lumal. An cabʌl a ñaꞌtʌbal. 7 Maꞌanic tsac ñopo 
jinto tsaꞌ tili j qꞌuel. Cujil wʌle maꞌanic tsaꞌ subentiyon lamital, 
come cabʌl jax a ñaꞌtʌbal yicꞌot a chubʌꞌan ñumen bajcheꞌ tsa 
cubi. 8  Tijicñayob jax jini israelob. Tijicñayob jini xꞌeꞌtelob a 
chaꞌan muꞌ bʌ i ñichꞌtañob a tꞌan chaꞌan cabʌl a ñaꞌtʌbal. 9 Laꞌ 
sujbic i ñuclel a Yum Dios tsaꞌ bʌ i yajcayet chaꞌan maꞌ wochel 
tiꞌ yum israelob. Tsiquil cabʌl jax i cꞌuxbiya lac Yum ti pejtelel 
ora come tsiꞌ yʌqꞌueyet a ñaꞌtʌbal chaꞌan maꞌ chaꞌlen meloñel 
ti toj. Utsꞌat bajcheꞌ maꞌ chaꞌlen yumʌntel tiꞌ tojlel i chaꞌañoꞌ 
bʌ, cheꞌen. 10 Tsiꞌ yʌqꞌue i majtan jini rey Salomón, chaꞌcꞌal 
millón peso ti oro, yicꞌot cabʌl xojocña bʌ perfume, yicꞌot wen 
i tꞌojol tac bʌ xajlel. Maꞌanic baꞌ ora tsaꞌ cꞌoti cabʌl xojocña bʌ 
perfume baꞌan Salomón cheꞌ bajcheꞌ tsiꞌ chꞌʌmʌ tilel jini xꞌixic 
bʌ yumʌl chꞌoyol bʌ ti Sabá.

11 I barco tac Hiram tsiꞌ chꞌʌmʌyob cꞌotel oro tilem bʌ ti Ofir 
yicꞌot wen tac bʌ teꞌ i cꞌabaꞌ sándalo yicꞌot wen i tꞌojol tac bʌ 
xajlel. 12  Jini rey Salomón tsiꞌ cꞌʌñʌ jini teꞌ chaꞌan miꞌ melben 
i yoyel i yotot lac Yum. Tsiꞌ cꞌʌñʌ jaꞌel tiꞌ melol jini arpa tac 
yicꞌot yan tac bʌ música am bʌ i chꞌajñal muꞌ bʌ i cꞌʌñob 
xcꞌayob. Maꞌanic yambʌ i tꞌojol bʌ teꞌ lajal bajcheꞌ jini sándalo 
cꞌʌlʌl wʌle.

13  Salomón tsiꞌ qꞌuextʌbe i majtan xꞌixic bʌ yumʌl chꞌoyol bʌ 
ti Sabá. Tsiꞌ yʌqꞌue pejtel chuqui yom i pusicꞌal yicꞌot yan tac 
bʌ majtañʌl tsaꞌ bʌ i yajcʌbe tiꞌ yutslel i pusicꞌal. Tijicña tsaꞌ 
chaꞌ sujti majlel tiꞌ lumal yicꞌot i winicob.

I ñuclel Salomón yicꞌot i chubʌꞌan 
(2 Cr. 9.13-24)

14 Ti jujumpꞌejl jab Salomón tsaꞌ aqꞌuenti oro am bʌ i tojol 
cheꞌ bajcheꞌ lujuncꞌal yicꞌot lujumpꞌejl i yuxcꞌal (250) millón 

ti peso. 15 Cheꞌ jaꞌel tsiꞌ chꞌʌmbeyob i tojoñel jini xchoñoñelob. 
Tsiꞌ chaꞌle ganar ti choñoñel tiꞌ tojlel jini reyob ti Arabia. An 
jaꞌel chuqui tsiꞌ chꞌʌmbeyob tilel jini añoꞌ bʌ i yeꞌtel ti Israel 
yicꞌot ti Judá. 16-17 Salomón tsiꞌ cꞌʌñʌ lamital chaꞌan miꞌ mel 
lujuncꞌal mʌctijibʌl tac chaꞌan guerra. Ti jujumpꞌejl mʌctijibʌl 
tsiꞌ cꞌʌñʌ oro am bʌ i tojol cheꞌ bajcheꞌ joꞌlujumpꞌejl i chʌncꞌal 
mil peso. Tsiꞌ mele jaꞌel joꞌlujuncꞌal (300) yambʌ eꞌtijibʌl 
chaꞌan guerra. Ti jujumpꞌejl tsiꞌ cꞌʌñʌ oro am bʌ i tojol cheꞌ 
bajcheꞌ juncꞌal mil peso. Tsiꞌ loto ti colem bʌ i yotot i cꞌabaꞌ 
Líbano. 18  Tsiꞌ mele ti marfil i buchlib chaꞌan i yeꞌtel. Tsiꞌ tepꞌe 
ti oro. 19 An wʌcquejp letsibʌl yaꞌ ti buchlib. Xotol i pat, an 
i cꞌʌb jaꞌel. Ti jujunwejl an i yejtal tac bajlum. 20 Cheꞌ jaꞌel ti 
jujumpꞌejl letsibʌl an chaꞌcojt i yejtal tac bajlum, lajchʌncojt 
ti pejtelel. Ti pejtelel pañimil maꞌanic yambʌ i tꞌojol jax bʌ 
buchlibʌl cheꞌ bajcheꞌ iliyi. 21 Pejtelel i vaso Salomón puro oro. 
Pejtel latu tac am bʌ ti tsalʌl i cꞌabaꞌ Líbano melbil tac ti puro 
oro. Maꞌanic tsiꞌ cꞌʌñʌyob plata come mach letsemic i tojol. 
22  Cabʌlʌch i barco Salomón yicꞌot Hiram. Tsiꞌ coltayob i bʌ tiꞌ 
yeꞌtel ti colem ñajb. Uꞌuxpꞌejl jab tsaꞌ cꞌoti cabʌl colem barco. 
Tsiꞌ cuchu tilel cabʌl oro, yicꞌot plata, yicꞌot marfil, yicꞌot 
colem batsꞌ, yicꞌot chʌc mut.

23  Cabʌl i ñaꞌtʌbal Salomón yicꞌot i chubʌꞌan, ñumen bajcheꞌ 
yañoꞌ bʌ reyob ti pañimil. 24 Winicob tilemoꞌ bʌ ti cabʌl lum 
ti pañimil tsaꞌ cꞌotiyob chaꞌan miꞌ yubibeñob i tꞌan Salomón 
chaꞌan cabʌl i ñaꞌtʌbal tilem bʌ ti Dios. 25 Ti jujuntiquilob 
tsiꞌ yʌqꞌueyob tojoñel ti jujumpꞌejl jab, plata, yicꞌot oro, yicꞌot 
utsꞌatax bʌ pisil, perfume, yicꞌot i tsꞌʌcal i bʌl ñʌcꞌʌl, yicꞌot 
caballo yicꞌot mula.

Caballo yicꞌot carreta tac 
(2 Cr. 1.14-17; 9.25-28)

26 Salomón tsiꞌ tempa cabʌl caballo yicꞌot carreta tac, yicꞌot 
cabʌl xcꞌʌchta caballojob. An lujuncꞌal i chʌmbajcꞌ (1,400) 
carreta tac ti pejtelel, yicꞌot lajchʌmpꞌejl mil xcꞌʌchta 
caballojob. Ojlil tsaꞌ chumleyob yaꞌ ti tejclum baꞌ lotol carreta 
tac. Ojlil tsaꞌ chumleyob ti Jerusalén lʌcꞌʌl baꞌan jini rey. 
27 Ti jim bʌ ora lajal i yonlel plata cheꞌ bajcheꞌ xajlel yaꞌ ti 
Jerusalén. On jini chꞌujteꞌ. Tsaꞌ caji ti qꞌuejlel cheꞌ bajcheꞌ i 
yonlel sicómoro. 28  I winicob Salomón tsiꞌ mʌmbeyob tilel 

caballo tac ti Egipto yicꞌot ti Turquía. 29 Juncojt carreta melbil 
bʌ ti Egipto an i tojol yaꞌ ti Jerusalén cheꞌ bajcheꞌ joꞌpꞌejl mil 
peso. I tojol caballo jiñʌch lujuncꞌal i joꞌbajcꞌ (1,800) peso. 
Salomón tsiꞌ chaꞌ choño lamital jini caballo tiꞌ tojlel jini reyob, 
heteojob yicꞌot siriajob.

I mul Salomón

11  Salomón mach cojic jach tsiꞌ pʌyʌ tiꞌ yijñam i 
yalobil Faraón. Tsiꞌ chaꞌle ñujpuñel yicꞌot yañoꞌ bʌ 

chꞌoyoloꞌ bʌ ti Moab, yicꞌot ti Amón, yicꞌot ti Edom, yicꞌot 
ti Sidón, yicꞌot ti Het, 2  anquese ticꞌbil chaꞌan miꞌ pʌyob tiꞌ 
yijñam jini chꞌoyoloꞌ bʌ ti yan tac bʌ lum. Come i tilel jini 
xꞌixicob miꞌ subeñob i ñoxiꞌal chaꞌan miꞌ chꞌujutesan diosteꞌ 
tac. Pero Salomón maꞌanic tsiꞌ jacꞌʌ i ticꞌol. 3  An joꞌlujuncꞌal i 
chaꞌbajcꞌ (700) i yijñam Salomón ti pejtelelob. Cheꞌ jaꞌel an 
joꞌlujuncꞌal (300) i majan ijñam. I yijñamob Salomón tsaꞌ caji i 
socbeñob i pusicꞌal chaꞌan miꞌ cʌy lac Yum. 4 Cheꞌ anix i jabilel 
Salomón, i yijñamob tsiꞌ xiqꞌuiyob chaꞌan miꞌ chꞌujutesan i 
diosob. Maꞌanic tsiꞌ ñopo lac Yum Dios cheꞌ bajcheꞌ tsiꞌ ñopo 
i tat David. 5 Salomón tsiꞌ chꞌujutesa Astoret jini xꞌixic bʌ 
dios muꞌ bʌ i cꞌuxbiñob sidoñob, yicꞌot Milcom, jini leco bʌ 
i dios amoñob. 6 Cheꞌ jini mach tojic tsiꞌ mele. Tsiꞌ cʌyʌ lac 
Yum. Maꞌanic tsiꞌ tsajca cheꞌ bajcheꞌ David i tat. 7 Tsiꞌ melbe i 
yotlel diosteꞌ i cꞌabaꞌ Quemos yaꞌ ti Olivo wits am bʌ tiꞌ tojel 
Jerusalén. Jiñʌch leco bʌ i dios moabob. Tsiꞌ melbe i yotlel 
Moloc, i dios amoñob. 8  Tsiꞌ mele jaꞌel pulʌntib tac baꞌ miꞌ 
pulob pom i yijñamob, baꞌ miꞌ tsʌnsʌbeñob i majtan tac i 
diosob.

9-10 Lac Yum tsiꞌ wen michꞌle Salomón, come tsiꞌ tʌtsꞌʌ 
loqꞌuel i bʌ baꞌan lac Yum i Dios Israel. Chaꞌyajl tsiꞌ wʌn sube 
chaꞌan maꞌanic miꞌ chꞌujutesan yambʌ diosob. Pero maꞌanic 
tsiꞌ jacꞌʌ i ticꞌol. 11 Jini chaꞌan lac Yum tsiꞌ sube Salomón: 
Tsaꞌ ñusʌbeyon c mandar. Jini chaꞌan mi caj c chilbeñet a 
yumʌntel chaꞌan tiꞌ caj a mul. Mi caj cʌqꞌuen juntiquil xꞌeꞌtel 
a chaꞌan. 12-13  Chaꞌan i cꞌuxbintel a tat maꞌanic mi caj c mel 
cheꞌ cuxulet to. Mi caj c chilben i yumʌntel a walobil. Mi 
caj j cʌyben a walobil junmojt israelob chaꞌan cꞌux mi cubin 
David yicꞌot Jerusalén, jini tejclum tsaꞌ bʌ c yajca. Cheꞌ tsiꞌ 
yʌlʌ lac Yum.

14 Lac Yum tsiꞌ yʌqꞌue i pꞌʌtʌlel Hadad chaꞌan miꞌ contrajin 
Salomón. Hadad i yalobilʌch jini rey ti Edom. 15 Cheꞌ cuxul 
to David tsajni ti Edom yicꞌot Joab chaꞌan miꞌ mucob jini 
soldadojob israeloꞌ bʌ tsaꞌ bʌ chʌmiyob ti guerra. Ti jim bʌ 
ora jini israelob tsaꞌ yʌlʌ i laj jisañob jini winicob añoꞌ bʌ 
ti Edom. 16 Tsaꞌ cʌleyob jini soldadojob israeloꞌ bʌ wʌcpꞌejl 
uw cheꞌ bʌ tsiꞌ jisayob jini winicob ti Edom. 17 Pero cuxul tsaꞌ 
cʌle Hadad yicꞌot chaꞌtiquil uxtiquil añoꞌ bʌ i yeꞌtel tsaꞌ bʌ 
putsꞌiyob. Jini añoꞌ bʌ i yeꞌtel tsiꞌ pʌyʌyob majlel Hadad ti 
Egipto come alob to. 18  Tsaꞌ loqꞌuiyob ti Madián, tsaꞌ cꞌotiyob ti 
Parán. Yaꞌi tsiꞌ tajayob yañoꞌ bʌ. Temel tsaꞌ majliyob ti Egipto. 
Faraón tsiꞌ yʌqꞌueyob otot yicꞌot i bʌl i ñʌcꞌ. 19 Hadad tsaꞌ ajni 
ti jumpꞌejl i pusicꞌal yicꞌot Faraón. Faraón tsiꞌ yʌqꞌue i muꞌ 
chaꞌan i yijñam. Jiñʌch i yijtsꞌin Tahpenes i yijñam bʌ Faraón. 
20 Tsaꞌ tili ti pañimil chꞌiton bʌ i yalobil i cꞌabaꞌ Genubat. Tsaꞌ 
caji ti colel tiꞌ yotot Faraón yicꞌot i yalobilob Faraón. 21 Yaꞌ ti 
Egipto Hadad tsaꞌ caji i yubin chʌmenix David yicꞌot Joab. Tsiꞌ 
cꞌajtibe wocol tꞌan Faraón chaꞌan miꞌ sujtel ti Edom. 22  Faraón 
tsiꞌ cꞌajtibe: ¿Chucoch a wom majlel? ¿Chuqui anto yom ilayi? 
cheꞌen Faraón. Hadad tsiꞌ jacꞌʌ: Maꞌanic chuqui anto yom. Cheꞌ 
jach com majlel baꞌan c piꞌʌlob, cheꞌen Hadad.

23  Dios tsaꞌ caji i yʌqꞌuen i pꞌʌtʌlel yambʌ i contra Salomón, i 
cꞌabaꞌ Rezón (i yalobil Eliada) tsaꞌ bʌ putsꞌi loqꞌuel tiꞌ tojlel i 
yum. I yum jiñʌch Hadadezer rey ti Soba. 24 Rezón tsaꞌ ochi tiꞌ 
yum xujchꞌob. Cheꞌ bʌ David tsiꞌ jisa Soba, tsaꞌ putsꞌiyob majlel 
ti Damasco. Yaꞌi tsiꞌ yotsa i bʌ ti rey Rezón. 25 Ti pejtelel i 
jabilel Salomón, jini Rezón yicꞌot Hadad tsiꞌ contrajiyob, come 
tsiꞌ tsꞌaꞌleyob israelob. Rezón tsiꞌ chaꞌle yumʌl ti Siria.

26 Jeroboam (i yalobil Nabat) jiñʌch yambʌ i contra Salomón 
chꞌoyol bʌ ti Sereda am bʌ ti Efraín. Mebaꞌ i ñaꞌ i cꞌabaꞌ 
Zerúa. 27-28  Jeroboam tsaꞌ caji i contrajin Salomón. Salomón 
tsiꞌ waꞌchoco jini Milo i tejclum soldadojob. Tsiꞌ chaꞌ weñꞌesa 
i tsꞌajquil jini tejclum tsaꞌ bʌ i mele David i tat. Tsiꞌ yʌqꞌue 
i yeꞌtel Jeroboam cheꞌ bʌ tsiꞌ qꞌuele chꞌejl i pusicꞌal, cabʌl 
i ñaꞌtʌbal. Tsiꞌ yʌqꞌue i yeꞌtel chaꞌan miꞌ qꞌuel xꞌeꞌtelob, i 
pꞌolbaloꞌ bʌ José, junmojt bʌ israelob.

29 Ti jumpꞌejl qꞌuin cheꞌ woliꞌ loqꞌuel majlel ti Jerusalén 
Jeroboam, tsiꞌ taja jini xꞌaltꞌan i cꞌabaꞌ Ahías chꞌoyol bʌ ti 
Silón, lʌpbil bʌ i chaꞌan tsijiꞌ bʌ i bujc. Tsaꞌ caji i pejcañob 

i bʌ yaꞌ ti bij. I bajñel jach yaꞌ añob. 30 Ahías tsiꞌ wʌcꞌ tsili i 
bujc lʌpbil bʌ i chaꞌan, lajchʌntsijl i bujc. 31 Ahías tsiꞌ sube 
Jeroboam: Chꞌʌmʌ lujuntsijl, come lac Yum i Dios Israel 
woliꞌ yʌl: “Mi caj c chilben i yumʌntel Salomón. Mi caj 
cʌqꞌueñet lujunmojt israelob. 32  Junmojt jach mi caj i cʌytʌl 
tiꞌ wenta Salomón chaꞌan tiꞌ caj David yicꞌot Jerusalén. Come 
tsac yajca Jerusalén tiꞌ tojlel pejtelel Israel. 33  Cheꞌʌch mic 
mel chaꞌan tsiꞌ cʌyʌyon Salomón. Tsiꞌ chꞌujutesa Astoret, 
jini xꞌixic bʌ dios i chaꞌan sidoñajob, yicꞌot Quemos i dios 
moabob, yicꞌot Milcom i dios amoñob. Maꞌanic tsiꞌ jacꞌʌ c 
mandar. Maꞌanic woliꞌ mel chuqui toj tic wut. Maꞌanic woliꞌ 
jacꞌbeñon c tꞌan cheꞌ bajcheꞌ David i tat. 34 Pero maꞌanic 
mi caj c chilben i yumʌntel cheꞌ cuxul to chaꞌan tiꞌ caj mij 
cꞌuxbin c winic David tsaꞌ bʌ c yajca, come tsiꞌ jacꞌbeyon c 
tꞌan yicꞌot c mandar.

35 Cheꞌ woli ti yumʌntel i yalobil, mi caj c chilben lujunmojt 
israelob. Mi caj cʌqꞌueñet. 36 Mi caj cʌqꞌuen junmojt israelob 
chaꞌan cꞌux mi cubin c winic David tsaꞌ bʌ c yajca. Jini 
chaꞌan maꞌanic mi caj i yajpel i cꞌʌcꞌal David yaꞌ baꞌ tsa cʌcꞌʌ 
j cꞌabaꞌ ti Jerusalén. 37 Mi caj c waꞌchocoñet ti rey tiꞌ tojlel 
israelob. 38  Mi xucꞌul maꞌ jacꞌ pejtel c mandar chaꞌan maꞌ mel 
chuqui utsꞌat tic wut cheꞌ bajcheꞌ tsiꞌ mele c winic David, cheꞌ 
jini mi caj cajñel a wicꞌot. Mi caj cʌqꞌueñob i yumʌntel a 
walobilob tiꞌ tojlel Israel ti pejtelel ora cheꞌ bajcheꞌ tsac sube 
David. 39 Pero mi caj c poj peqꞌuesan i pꞌolbal David chaꞌan 
tiꞌ caj i mul Salomón, pero mach ti pejtelelic ora”, cheꞌen 
lac Yum Dios. Cheꞌ tsiꞌ yʌlʌ jini xꞌaltꞌan Ahías. 40 Cheꞌ bʌ tsiꞌ 
ñaꞌta Salomón tsiꞌ ñopo i tsʌnsan Jeroboam, pero tsaꞌ putsꞌi 
baꞌan Sisac jini rey am bʌ ti Egipto. Yaꞌ tsaꞌ jalꞌa jinto tsaꞌ 
chʌmi Salomón.

Tsaꞌ chʌmi Salomón 
(2 Cr. 9.29-31)

41 An i juñilel Salomón baꞌ tsꞌijbubil pejtel i melbal yicꞌot 
pejtel i subal muꞌ bʌ i tsictesan i ñaꞌtʌbal. 42  Chaꞌcꞌal jab 
tsiꞌ chaꞌle yumʌl Salomón yaꞌ ti Jerusalén tiꞌ tojlel pejtelel 
israelob. 43  Tsaꞌ chʌmi cheꞌ bajcheꞌ i ñojteꞌelob. Tsaꞌ mujqui yaꞌ 
ti Jerusalén tiꞌ tejclum David i tat. Cheꞌ jini tsaꞌ caji i chaꞌlen 
yumʌl Roboam i yalobil.

Xñusa tꞌañob jini israelob 
(2 Cr. 10.1―11.4)

12  Roboam tsaꞌ majli ti Siquem baꞌ tsaꞌ majliyob pejtelel 
israelob chaꞌan miꞌ waꞌchocoñob ti rey. 2  Ti jim bʌ ora 

Jeroboam (i yalobil Nabat) tsiꞌ yubi chuqui tsaꞌ ujti. Yaꞌto an ti 
Egipto baꞌ tsaꞌ putsꞌi cheꞌ bʌ tsiꞌ bʌcꞌña jini rey Salomón. 3  Pero 
jini israelob tsiꞌ chocoyob ti pʌyol. Cheꞌ jini tsaꞌ chaꞌ sujti 
Jeroboam tiꞌ lumal. Tsaꞌ majli yicꞌot bajcꞌʌl i piꞌʌlob chaꞌan 
miꞌ pejcañob Roboam. Tsiꞌ subeyob: 4 A tat tsiꞌ teñeyon lojon ti 
cabʌl eꞌtel. Yomix maꞌ tꞌox c wocol lojon. Mach yomic lajal maꞌ 
mel cheꞌ bajcheꞌ a tat. Cheꞌ jini mi caj c yumañet lojon, cheꞌob. 
5 Roboam tsiꞌ jacꞌbeyob: Mi caj c ñaꞌtan bajcheꞌ yom. Cucuxla. 
Cheꞌ ñumenix uxpꞌejl qꞌuin mi caj c subeñetla, cheꞌen. Cheꞌ 
jini tsaꞌ chaꞌ sujtiyob tiꞌ yotot.

6 Jini rey Roboam tsiꞌ cꞌajtibeyob jini xñoxob tsaꞌ bʌ i 
piꞌleyob ti eꞌtel jini rey Salomón: ¿Chuqui yom mic suben 
ili winicob? cheꞌen. 7 Jini xñoxob tsiꞌ jacꞌbeyob: Mi mux a 
mel cheꞌ bajcheꞌ miꞌ yʌlob ili winicob, mi uts maꞌ pʌs a bʌ tiꞌ 
tojlelob, cheꞌ jini mi caj i yumañetob ti pejtelel ora, cheꞌob. 
8  Pero Roboam maꞌanic tsiꞌ mula ili tꞌan. Cheꞌ jini tsiꞌ pejca 
chꞌitoñob to bʌ i piꞌʌlob tsaꞌ bʌ coliyob yicꞌot. 9 Tsiꞌ cꞌajtibeyob: 
¿Chuqui yom mic subeñob ili winicob tsaꞌ bʌ i subeyon chaꞌan 
mic tꞌoxbeñob i wocol chaꞌan maꞌanic mic mel cheꞌ bajcheꞌ c 
tat? cheꞌen Roboam. 10 I piꞌʌloꞌ bʌ ti colel tsiꞌ subeyob: Yom 
maꞌ suben ili winicob: “Mi tsaꞌ laꞌ wubi wocol tiꞌ tojlel c tat, 
ñumen mi caj laꞌ wubin tic tojlel. 11 Isujm, c tat tsiꞌ yʌqꞌueyetla 
wocol bʌ eꞌtel, pero ñumen cabʌl mi caj cʌqꞌueñetla. C tat 
tsiꞌ jatsꞌʌyetla ti asiyal, pero joñon mi caj cʌqꞌuetla ti cꞌuxtʌl 
ti siñan”. Cheꞌ yom maꞌ subeñob, cheꞌob jini chꞌitoñob to bʌ i 
piꞌʌlob.

12  Cheꞌ tiꞌ yuxpꞌejlel qꞌuin tsaꞌ chaꞌ cꞌoti Jeroboam yicꞌot i 
winicob baꞌan Roboam cheꞌ bajcheꞌ tsiꞌ yʌcꞌʌ i tꞌan Roboam: 
Cheꞌ ñumenix uxpꞌejl qꞌuin mi caj c subeñetla, cheꞌen. 13  Jini 
rey tsʌts tsiꞌ pejca jini winicob. Maꞌanic tsiꞌ jacꞌbeyob i 
tꞌan jini xñoxob. 14 Tsiꞌ jacꞌbeyob i tꞌan jini chꞌitoñob to 
bʌ i piꞌʌlob ti colel. Tsiꞌ yʌlʌ: Isujm tsiꞌ yʌqꞌueyetla wocol 
eꞌtel c tat, pero ñumen cabʌl mi caj cʌqꞌueñetla. C tat tsiꞌ 
jatsꞌʌyetla ti asiyal, pero joñon mi caj cʌqꞌuetla ti cꞌuxtʌl 

ti siñan, cheꞌen Roboam. 15  Jini rey maꞌanic tsiꞌ jacꞌbeyob i 
wocol tꞌan jini winicob. Cheꞌʌch tsaꞌ ujti chaꞌan miꞌ tsꞌʌctiyel 
i tꞌan lac Yum cheꞌ bajcheꞌ tsiꞌ yʌlʌ jini xꞌaltꞌan Ahías chꞌoyol 
bʌ ti Silón.

16-17 Cheꞌ bʌ tsiꞌ ñaꞌtayob jini israelob maꞌanic woliꞌ jacꞌbeñob 
i wocol tꞌan jini rey, tsiꞌ yʌlʌyob: ¿Chuqui tsac taja lojon tiꞌ 
yumʌntel David? ¿Chuqui to i yeꞌtel mi lac yuman i pꞌolbal 
David? Israelob, chaꞌ conla ti la cotot. Laꞌ i bajñel yumañob 
Roboam i piꞌʌlob. Cheꞌ tsiꞌ yʌlʌyob. Tsiꞌ chocbeyob majlel ili 
tꞌan. Cheꞌ jini tsaꞌ laj sujtiyob jini israelob tiꞌ yotot. Roboam 
tsiꞌ chaꞌle yumʌl tiꞌ tojlel junmojt israelob chumuloꞌ bʌ ti 
Judá. 18  Jini rey Roboam tsiꞌ choco majlel Adoram i yum jini 
xꞌeꞌtelob chaꞌan miꞌ wetsꞌob tilel winicob. Pero jini israelob 
tsiꞌ juluyob ti xajlel. Cheꞌ jini tsaꞌ chʌmi. Jini chaꞌan jini 
rey Roboam ti ora jach tsaꞌ letsi ti carreta chaꞌan miꞌ majlel 
ti putsꞌel ti Jerusalén. 19 Jini chaꞌan tꞌoxolob to jini israelob 
tiꞌ tojlel i pꞌolbal David cꞌʌlʌl wʌle. 20 Cheꞌ bʌ tsiꞌ yubiyob 
pejtelel israelob chaꞌ cꞌotemix Jeroboam yaꞌ baꞌan israelob, tsiꞌ 
chocoyob majlel winicob chaꞌan miꞌ pʌyob tilel. Cheꞌ jini tsiꞌ 
waꞌchocoyob ti rey tiꞌ tojlel pejtelel israelob. Cojach junmojt 
tsiꞌ chʌn tsajcayob i pꞌolbal David yaꞌ ti Judá.

21 Cheꞌ bʌ tsaꞌ juli Roboam ti Jerusalén, tsiꞌ pʌyʌ tilel pejtel 
i pꞌolbal Judá yicꞌot pejtel i pꞌolbal Benjamín, boloncꞌal mil 
(180,000) winicob yujiloꞌ bʌ guerra. Tsiꞌ ñaꞌta wersa mi caj 
i chaꞌlen guerra tiꞌ contra jini lujunmojt israelob chaꞌan miꞌ 
chꞌʌmob tiꞌ wenta. 22  Pero lac Yum tsiꞌ pejca Semaías i winic 
Dios. Tsiꞌ sube: 23  Suben jini rey Roboam (i yalobil Salomón) 
yicꞌot i winicob yaꞌ ti Judá yicꞌot ti Benjamín yicꞌot yañoꞌ 
bʌ: 24 “Mach yomic mi laꞌ wʌlʌc majlel ti guerra tiꞌ contra laꞌ 
piꞌʌlob israeloꞌ bʌ. Chaꞌ cucuxla ti laꞌ wotot come joñon tsac 
tꞌoxoyob”, cheꞌen lac Yum. Cheꞌ tsiꞌ yʌlʌ jini xꞌaltꞌan Semaías. 
Jini winicob tsiꞌ jacꞌbeyob i tꞌan lac Yum. Tsaꞌ chaꞌ sujtiyob tiꞌ 
yotot cheꞌ bajcheꞌ tsaꞌ subentiyob.

I mul Jeroboam
25 Jeroboam tsiꞌ chaꞌ wen mele jini tsꞌajquibil bʌ tejclum 

Siquem am bʌ ti Efraín wits yaꞌ baꞌ chumul. Ti wiꞌil tsiꞌ chaꞌ 
mele jini tsꞌajquibil bʌ tejclum i cꞌabaꞌ Penuel. 26 Jeroboam 
tsaꞌ caji i ñaꞌtan tiꞌ pusicꞌal: Bʌbʌqꞌuen mi caj i chaꞌ chilbeñon 

c yumʌntel i piꞌʌlob David. 27 Cheꞌ miꞌ letselob pejtel c 
winicob yaꞌ ti Jerusalén chaꞌan miꞌ pulbeñob i majtan* lac 
Yum, bʌbʌqꞌuen mi caj i ñaꞌtañob tiꞌ pusicꞌal chaꞌan miꞌ chaꞌ 
tsajcañob jini rey Roboam. Cheꞌ jini mi caj i tsʌnsañoñob 
chaꞌan miꞌ chaꞌ yumañob jini Roboam i rey judíojob. Cheꞌ tsiꞌ 
ñaꞌta Jeroboam. 28  Jini chaꞌan tsiꞌ teme i tꞌan yicꞌot añoꞌ bʌ i 
yeꞌtel chaꞌan miꞌ mel chaꞌcojt i yejtal alʌ tat wacax melbil bʌ ti 
oro. Tsiꞌ sube pejtel winicob: Mach wersajix mi laꞌ chʌn letsel 
majlel ti Jerusalén, come awilan wʌꞌix an laꞌ dios tsaꞌ bʌ i 
locꞌsayetla tiꞌ lumal Egipto, cheꞌen.

29 Tsiꞌ yʌcꞌʌ juncojt i yejtal alʌ tat wacax yaꞌ ti Betel. Tsiꞌ yʌcꞌʌ 
yambʌ ti Dan. 30 Cheꞌ jini tsiꞌ xiqꞌui ti mulil jini israelob. Tsiꞌ 
ñopbeyob i tꞌan. Tsiꞌ chꞌujutesayob i yejtal wacax yaꞌ ti Betel 
yicꞌot ti Dan. 31 Jeroboam tsiꞌ mele jaꞌel i yotlel diosob yaꞌ ti 
bujbujtʌl. Tsiꞌ waꞌchoco motomajob* mach bʌ levíjobic. 32  Cheꞌ 
tiꞌ tejchibal noviembre Jeroboam tsiꞌ mele ñuc bʌ qꞌuin chaꞌan 
Tabernáculo, lajal bajcheꞌ miꞌ melob yaꞌ ti Jerusalén. Tsaꞌ majli 
ti Betel baꞌ lotol i yejtal alʌ tat wacax chaꞌan miꞌ yʌqꞌuen 
i majtan i dios tac yaꞌ ti pulʌntib. Cheꞌ jaꞌel tsiꞌ waꞌchoco 
motomajob chaꞌan miꞌ melob i yeꞌtel yaꞌ ti bujbujtʌl am bʌ ti 
Betel. 33  Leco tsiꞌ mele Jeroboam cheꞌ bajcheꞌ tsiꞌ bajñel ñaꞌta 
tiꞌ pusicꞌal. Tsiꞌ pʌyʌ jini israelob ti qꞌuiñijel yaꞌ ti Betel. Tsiꞌ 
tsʌnsa alʌcꞌʌl ti pulʌntib. Tsiꞌ pulbe pom.

Juntiquil xꞌaltꞌan tsiꞌ tiqꞌui Jeroboam

13  Cheꞌ yaꞌ waꞌal Jeroboam tiꞌ tꞌejl i pulʌntib wacax baꞌ 
woliꞌ pulben pom, tsaꞌ tili winic chꞌoyol bʌ ti Judá, 

chocbil tilel ti Dios. Tsaꞌ cꞌoti ti Betel. 2  Cʌntesʌbil ti lac Yum 
tsiꞌ chaꞌle tꞌan tiꞌ contra jini pulʌntib. Tsiꞌ yʌlʌ: Ubin i tꞌan lac 
Yum: “Mi caj i yilan pañimil juntiquil i pꞌolbal David i cꞌabaꞌ 
Josías. Josías mi caj i yʌcꞌ ti ili pulʌntib i bʌquel jini payxo 
motomajob muꞌ bʌ i pulob pom ilayi. Mi caj i pulben i bʌquel 
jini payxo bʌ motomajob ti ili pulʌntib”, cheꞌen lac Yum. Cheꞌ 
tsiꞌ yʌlʌ jini xꞌaltꞌan. 3  Tsiꞌ subu jaꞌel bajcheꞌ mi caj i ñaꞌtañob 
mi tilem ti lac Yum ili tꞌan: “Mi caj i jajwel ili pulʌntib. Mi 
caj i pujquel majlel i tʌñil cꞌajc am bʌ ti mal”, cheꞌen. Cheꞌ tsiꞌ 
yʌlʌ jini xꞌaltꞌan.

4 Jini rey Jeroboam tsiꞌ yubibe i tꞌan i winic Dios tiꞌ contra 
jini pulʌntib am bʌ ti Betel. Jeroboam tsiꞌ tuchꞌu jini xꞌaltꞌan. 

Tsiꞌ yʌlʌ: Chucu jini winic, cheꞌen. Ti ora jach tsaꞌ tuchꞌ señꞌa 
i cꞌʌb. 5 Tsaꞌ jajwi jini pulʌntib. Tsaꞌ pam pujqui i tʌñil cꞌajc 
am bʌ ti mal. Cheꞌi tsaꞌ tsꞌʌctiyi i tꞌan i winic lac Yum cheꞌ 
bajcheꞌ tsiꞌ yʌlʌ lac Yum. 6 Jini rey tsiꞌ cꞌajtibe jini xꞌaltꞌan 
chaꞌan miꞌ pejcan i Dios chaꞌan miꞌ qꞌuejlel ti utsꞌat: Chaꞌlen 
oración chaꞌan miꞌ chaꞌ lajmel j cꞌʌb, cheꞌen. I winic Dios tsiꞌ 
mele cheꞌ bajcheꞌ tsaꞌ cꞌajtibenti. Cheꞌ jini tsaꞌ chaꞌ lajmi i cꞌʌb 
jini rey. Tsaꞌ chaꞌ ajni cheꞌ bajcheꞌ ti ñaxan. 7 Jini rey tsiꞌ sube 
i winic Dios: Conla ti cotot chaꞌan maꞌ cꞌux waj quicꞌot. Mi 
caj cʌqꞌueñet a majtan, cheꞌen. 8  Pero i winic Dios tsiꞌ jacꞌʌ: 
Anquese mux a wʌqꞌueñon ojlil a wotot, maꞌanic mic majlel a 
wicꞌot. Maꞌanic mi caj c chaꞌlen weꞌel uchꞌel ilayi. 9 Come lac 
Yum tsiꞌ tiqꞌuiyon ame anic chuqui mij cꞌux mic jap ilayi. Tsiꞌ 
subeyon jaꞌel chaꞌan mach yaꞌic mic chaꞌ sujtel baꞌ tsaꞌ tiliyon. 
Cheꞌ tsiꞌ yʌlʌ jini xꞌaltꞌan. 10 Jini chaꞌan tsaꞌ sujti majlel ti 
yambʌ bij, mach yaꞌic baꞌ tsaꞌ tili.

11 Yaꞌ chumul ti Betel ñoxix bʌ xꞌaltꞌan. I yalobilob tsiꞌ 
subeyob pejtel chuqui tsiꞌ chaꞌle i winic Dios yaꞌ ti Betel ti jim 
bʌ qꞌuin yicꞌot pejtel chuqui tsiꞌ sube rey jini xꞌaltꞌan. 12  I tat tsiꞌ 
cꞌajtibeyob: ¿Baqui bʌ bij tsaꞌ chaꞌ sujti? cheꞌen. Tsiꞌ pʌsʌyob 
tiꞌ cꞌʌb yaꞌ baꞌ tsaꞌ majli i winic Dios tilem bʌ ti Judá. 13-14 Jini 
ñoxix bʌ xꞌaltꞌan tsiꞌ sube i yalobilob: Chajpʌbeñon jini burro, 
cheꞌen. Tsiꞌ chajpʌbeyob. Cꞌʌchʌl tsaꞌ majli i taj i winic Dios 
yaꞌ baꞌ woliꞌ sujtel. Tsaꞌ cꞌoti i taj yaꞌ baꞌ buchul tiꞌ yebal cꞌolol 
teꞌ. Tsiꞌ cꞌajtibe: ¿I winiquet ba Dios tilemet bʌ ti Judá? cheꞌen. 
Tsiꞌ jacꞌʌ: Joñon cu, cheꞌen. 15-16 Jini ñoxix bʌ xꞌaltꞌan tsiꞌ sube: 
Conla ti cotot ti cꞌux waj, cheꞌen. Jini yambʌ tsiꞌ jacꞌʌ: Mach 
mejlicon come ticꞌbilon ti weꞌel uchꞌel ilayi. Jini chaꞌan 
maꞌanic mic majlel awicꞌot, 17 come lac Yum tsiꞌ subeyon: 

“Mach yomic maꞌ chaꞌlen weꞌel uchꞌel yaꞌi. Mach yomic maꞌ 
chaꞌ sujtel majlel baꞌ tsaꞌ tiliyet”, cheꞌen lac Yum. Cheꞌ tsiꞌ 
yʌlʌ xꞌaltꞌan. 18  Jini ñoxix bʌ winic tsiꞌ sube: Xꞌaltꞌañon jaꞌel 
cheꞌ bajcheꞌet. Juntiquil i yángel lac Yum tsiꞌ subeyon chaꞌan 
mic pʌyet ti cotot ti weꞌel uchꞌel, cheꞌen. 19 Jiñʌch lot pero jini 
winic chꞌoyol bʌ ti Judá tsiꞌ ñopo. Tsaꞌ majli yicꞌot. Tsiꞌ chaꞌle 
weꞌel uchꞌel.

20 Cheꞌ buchulob to ti mesa, tsaꞌ cꞌoti i tꞌan lac Yum tiꞌ 
tojlel jini ñoxix bʌ xꞌaltꞌan. 21 Ti cꞌam bʌ tꞌan tsiꞌ sube i winic 
Dios tilem bʌ ti Judá: Jiñʌch i tꞌan lac Yum: “Tsaꞌ ñusʌbe 

i tꞌan a Yum Dios. Maꞌanic tsaꞌ jacꞌbe i mandar. 22  Come 
tsaꞌix chaꞌ sujtiyet tilel ti weꞌel uchꞌel wʌꞌ baꞌ ticꞌbilet. Jini 
chaꞌan maꞌanic mi caj a mujquel ti a lumal baꞌ muculob 
a ñojteꞌelob”, cheꞌen lac Yum. Cheꞌ tsiꞌ yʌlʌ jini ñoxix bʌ 
xꞌaltꞌan.

23  Cheꞌ bʌ ujtemix ti weꞌel jini ñoxix bʌ xꞌaltꞌan, tsiꞌ chajpʌbe 
i burro jini xꞌaltꞌan tsaꞌ bʌ i jacꞌʌ i pʌyol tiꞌ yotot. 24 Cheꞌ 
woliꞌ majlel ti bij i winic Dios, tsiꞌ taja bajlum. Jini bajlum 
tsiꞌ tsʌnsa. Tsaꞌ chʌmi jini xꞌaltꞌan. Cotol jini burro yicꞌot jini 
bajlum tiꞌ tꞌejl jini chꞌujlelʌl yaꞌ baꞌ ñolol ti bij. 25 Chaꞌtiquil 
uxtiquil xñumelob tsaꞌ cꞌoti i tajob ti bij. Yaꞌ cotocña jini 
bajlum tiꞌ tꞌejl chꞌujlelʌl. Tsaꞌ majli i subob ti tejclum baꞌ 
chumul jini ñoxix bʌ xꞌaltꞌan. 26 Jiñʌch tsaꞌ bʌ i chaꞌ pʌyʌ tilel 
tiꞌ yotot. Cheꞌ bʌ tsiꞌ yubi, tsiꞌ yʌlʌ: Jiñʌch i winic Dios tsaꞌ bʌ 
i ñusʌbe i tꞌan lac Yum. Lac Yum tsiꞌ sube jini bajlum chaꞌan 
miꞌ tsʌnsan. Tsiꞌ tsʌnsa chaꞌan miꞌ tsꞌʌctiyel i tꞌan lac Yum, 
cheꞌen jini ñoxix bʌ xꞌaltꞌan.

27-28  Tsiꞌ sube i yalobilob chaꞌan miꞌ chajpʌbeñob i burro. 
Cꞌʌchʌl tsaꞌ majli. Tsiꞌ taja jini chꞌujlelʌl ti bij. Cotol jini 
burro yicꞌot jini bajlum tiꞌ tꞌejl chꞌujlelʌl. Jini bajlum 
maꞌanic tsiꞌ cꞌuxu jini chꞌujlelʌl. Maꞌanic tsiꞌ ticꞌla burro 
jaꞌel. 29 Jini xꞌaltꞌan tsiꞌ chꞌuybe letsel i bʌcꞌtal i winic Dios. 
Tsiꞌ yʌcꞌʌ tiꞌ pat burro chaꞌan miꞌ chꞌʌm majlel ti tejclum 
chaꞌan miꞌ yucꞌtañob. 30 Tsiꞌ mucu yaꞌ ti mucoñibʌl i chaꞌan 
bʌ. Tsiꞌ yucꞌtayob. Tsiꞌ yʌlʌyob: Mach chaꞌleyajix, quijtsꞌin, 
quijtsꞌin, cheꞌob. 31 Cheꞌ jini tsiꞌ mucuyob. Jini xꞌaltꞌan tsiꞌ 
sube i yalobilob: Cheꞌ mic chʌmel, yom mi laꞌ mucon wʌꞌ 
baꞌ mucul i winic Dios. Yom maꞌ wʌcꞌ c bʌquel tiꞌ tꞌejl i 
bʌquel i winic Dios, 32  come mi caj i tsꞌʌctiyel i tꞌan lac 
Yum tsaꞌ bʌ ajli tiꞌ contra jini pulʌntib am bʌ ti Betel, tiꞌ 
contra jini bujbujtʌl baꞌ miꞌ chꞌujutesañob diosteꞌ tac ti 
pejtelel tejclum ti Samaria. Cheꞌ tsiꞌ yʌlʌ jini ñoxix bʌ 
xꞌaltꞌan.

33  Jeroboam maꞌanic tsiꞌ cʌyʌ i mel jontolil bajcheꞌ jach 
yom i pusicꞌal. Tsiꞌ chʌn waꞌchoco motomajob loqꞌuemoꞌ bʌ 
ti jujunmojt israelob chaꞌan miꞌ chaꞌleñob chꞌujutesaya ti 
bujbujtʌl. Tsaꞌ ochiyob ti motomaj jini mach bʌ levíjobic. 
34 Jini chaꞌan Dios tsiꞌ jisa i pꞌolbal Jeroboam. Cheꞌ jini tsaꞌ 
chilbenti i yumʌntel.

Ahías tsiꞌ subu tꞌan tiꞌ contra Jeroboam

14  Tsaꞌ cꞌamꞌa i yalobil Jeroboam i cꞌabaꞌ Abías. 
2  Jeroboam tsiꞌ sube i yijñam: Yʌñʌ a wut, lʌpʌ yambʌ 

a bujc chaꞌan maꞌanic miꞌ cʌñetob winicob xꞌixicob, chaꞌan 
maꞌanic miꞌ tsictiyel mi quijñamet. Cucu ti Silo baꞌan jini 
xꞌaltꞌan i cꞌabaꞌ Ahías. Jiñʌch tsaꞌ bʌ i subeyon mi caj cochel 
ti rey tiꞌ tojlel israelob. 3  Chꞌʌmʌ majlel lujunlʌjts pan yicꞌot 
tiquin bʌ tsꞌusub yicꞌot junwojl chab. Aqꞌuen jini xꞌaltꞌan. Jini 
mi caj i subeñet mi muꞌto i cꞌocꞌan la calobil. Cheꞌ tsiꞌ yʌlʌ 
Jeroboam.

4 Cheꞌʌch tsiꞌ mele i yijñam Jeroboam. Tsaꞌ majli tiꞌ yotot 
Ahías yaꞌ ti Silo. Ñoxix Ahías. Maꞌanix miꞌ cꞌotel i wut. 5 Lac 
Yum tsiꞌ sube: Tal i yijñam Jeroboam chaꞌan miꞌ cꞌajtibeñet mi 
muꞌto i cꞌocꞌan i yalobil come cꞌam, cheꞌen lac Yum. Tsiꞌ sube 
jaꞌel bajcheꞌ yom miꞌ jacꞌben.

6 Cheꞌ bʌ tsaꞌ cꞌoti jini xꞌixic yʌñʌl bʌ i wut yicꞌot i pislel 
chaꞌan mach yomic i yʌcꞌ i bʌ ti cʌjñel, Ahías tsiꞌ yubi yaꞌ 
chꞌojchꞌojña tilel i yoc tiꞌ tiꞌ otot. Tsiꞌ pejca: Ochen, i yijñam 
Jeroboam. ¿Chucoch tsaꞌ yʌñʌ a bʌ? Mi caj c subeñet chꞌijiyem 
bʌ tꞌan. 7 Cucu suben Jeroboam: “Jiñʌch i tꞌan lac Yum i 
Dios Israel: Tsac yajcayet tiꞌ tojlel israelob. Tsac waꞌchocoyet 
chaꞌan maꞌ chaꞌlen yumʌl tiꞌ tojlel c chaꞌañoꞌ bʌ. 8  Tsac chilbe 
i yumʌntel i pꞌolbal David chaꞌan mi cʌqꞌueñet. Pero maꞌanic 
tsaꞌ jacꞌbeyon c mandar cheꞌ bajcheꞌ tsiꞌ jacꞌʌ c winic David. 
David tsiꞌ tsajcayon ti pejtelel i pusicꞌal. Tsiꞌ chaꞌle chuqui toj 
tic wut. 9 Ñumen jontolet cheꞌ bajcheꞌ pejtel yumʌlob. Cʌlʌx 
jax c michꞌajel, come tsaꞌ mele i yejtal dios tac. Tsaꞌ chꞌujutesa. 
Tsaꞌ cʌyʌyon. 10 Jini chaꞌan mi caj cʌqꞌueñob wocol añoꞌ bʌ 
tiꞌ yotot Jeroboam. Mi caj c jisan pejtel chꞌiton bʌ i yalobilob 
chaꞌan maꞌanic miꞌ cʌytʌl mi juntiquilic. Mi caj c misun 
loqꞌuel ti Israel pejtel i chaꞌañoꞌ bʌ Jeroboam cheꞌ bajcheꞌ miꞌ 
misuntel loqꞌuel i taꞌ alʌcꞌʌl. 11 Jini muꞌ bʌ i chʌmel ti mal 
tejclum mi caj i cꞌuxtʌl ti tsꞌiꞌ. Jini muꞌ bʌ i chʌmel ti bij mi 
caj i cꞌuxtʌl ti xtaꞌjol. Jiñʌch i tꞌan lac Yum. 12  Cucux ti a wotot. 
Cheꞌ maꞌ wochel ti tejclum, mi caj i chʌmel a walobil. 13  Mi 
caj i yucꞌtañob pejtelel israelob. Mi caj i mucob. Pero cojach 
jini mi caj i mujquel. Come tiꞌ tojlel pejtelel a piꞌʌlob tiꞌ yotot 
Jeroboam cojach jini tsaꞌ qꞌuejli ti utsꞌat tiꞌ wut Dios. 14 Lac 

Yum mi caj i waꞌchocon yambʌ rey tiꞌ tojlel israelob. Jini mi 
caj i tsʌnsan pejtel i pꞌolbal Jeroboam. 15 Lac Yum mi caj i 
yʌqꞌuen wocol Israel cheꞌ bajcheꞌ amʌy jatsꞌbil bʌ ti jaꞌ. Mi caj 
i boc loqꞌuel cheꞌ bajcheꞌ teꞌ. Mi caj i locꞌsañob ti jini utsꞌat bʌ 
lum tsaꞌ bʌ i yʌqꞌueyob i ñojteꞌelob. Mi caj i laj pucob majlel 
ti junwejl Eufrates, come tsiꞌ meleyob i yejtal dios tac. Tsiꞌ 
techbeyob i michꞌajel lac Yum. 16 Jini chaꞌan lac Yum mi caj i 
cʌy israelob chaꞌan tiꞌ caj i mul Jeroboam, chaꞌan tsiꞌ xiqꞌui ti 
mulil jini israelob”. Cheꞌ yom maꞌ suben, cheꞌen Ahías.

17 Jini chaꞌan tsaꞌ sujti ti Tirsa i yijñam Jeroboam. Cheꞌ 
woliꞌ cꞌotel tiꞌ tiꞌ i yotot, tsaꞌ chʌmi i yalobil. 18  Tsiꞌ mucuyob. 
Pejtelel israelob tsiꞌ yucꞌtayob cheꞌ bajcheꞌ lac Yum tsiꞌ sube 
jini xꞌaltꞌan Ahías. 19 Tsꞌijbubil tiꞌ juñilel i reyob Israel yan tac 
bʌ i melbal Jeroboam yicꞌot bajcheꞌ tsaꞌ ujti guerra tiꞌ tojlel. 
20 Jeroboam tsiꞌ chaꞌle yumʌntel chaꞌpꞌejl i chaꞌcꞌal jab. Cheꞌ 
bʌ tsaꞌ chʌmi Jeroboam, tsiꞌ chꞌʌmbe i yeꞌtel i yalobil i cꞌabaꞌ 
Nadab.

I yumʌntel Roboam 
(2 Cr. 12.1-16)

21 Yaꞌ ti Judá tsiꞌ chaꞌle yumʌl Roboam (i yalobil Salomón). 
Anix jumpꞌejl i yuxcꞌal (41) i jabilel cheꞌ bʌ tsaꞌ caji ti 
yumʌntel. Wuclujumpꞌejl (17) jab tsiꞌ chaꞌle yumʌl yaꞌ ti 
Jerusalén, jini tejclum tsaꞌ bʌ i yajca lac Yum tiꞌ tojlel 
pejtel Israel chaꞌan miꞌ cʌjñel i cꞌabaꞌ. I ñaꞌ Roboam jiñʌch 
Naama chꞌoyol bʌ ti Amón. 22  Jini añoꞌ bʌ ti Judá jaꞌel tsiꞌ 
chaꞌleyob jontolil tiꞌ wut lac Yum. Tsiꞌ techbeyob i michꞌajel 
lac Yum chaꞌan cabʌl i mul, ñumen bajcheꞌ i ñojteꞌelob. 23  Tsiꞌ 
waꞌchocoyob oy baꞌ miꞌ chaꞌleñob chꞌujutesaya yaꞌ ti bujbujtʌl. 
Tsiꞌ meleyob dios tac. Tsiꞌ yʌcꞌʌyob ti jujumpꞌejl chan bʌ bujtʌl 
yicꞌot ti yebal jujuntejc jupul bʌ teꞌ. 24 An winicob ti Judá tsaꞌ 
bʌ i piꞌleyob i bʌ tiꞌ tsꞌiꞌlel. Jini chumuloꞌ bʌ ti Judá leco tsiꞌ 
meleyob cheꞌ bajcheꞌ tsiꞌ meleyob jini ñaxan bʌ i yumob jini 
lum. Lac Yum tsiꞌ chocoyob loqꞌuel chaꞌan i mul chaꞌan miꞌ 
chꞌʌmob i lum jini israelob.

25 Cheꞌ tiꞌ joꞌpꞌejlel i jabilel i yumʌntel Roboam, jini rey ti 
Egipto i cꞌabaꞌ Sisac tsiꞌ teche guerra tiꞌ contra Jerusalén. 26 Tsiꞌ 
locꞌsa jini letsem tac bʌ i tojol am bʌ tiꞌ yotot lac Yum yicꞌot 
tiꞌ yotot jini rey. Tsiꞌ luꞌ xujchꞌi majlel yicꞌot jini mʌctʌjibʌl 

chaꞌan guerra tsaꞌ bʌ i mele Salomón ti oro. 27 Roboam 
tsiꞌ mele yambʌ mʌctʌjibʌl ti bronce chaꞌan i qꞌuexol. Tsiꞌ 
yʌqꞌueyob i yumob xcʌntayajob muꞌ bʌ i cʌntañob i tiꞌ i 
yotot rey. 28  Cheꞌ bʌ tsaꞌ majli jini rey tiꞌ yotot lac Yum, jini 
xcʌntayajob tsiꞌ yeꞌeyob majlel jini mʌctʌjib. Cheꞌ bʌ tsaꞌ sujti 
tsiꞌ chaꞌ lotoyob tiꞌ yajñib.

29 Tsꞌijbubil tiꞌ juñilel i reyob Judá jini yan tac bʌ i melbal 
Roboam yicꞌot pejtel tsaꞌ bʌ ujti cheꞌ woliꞌ mel i yeꞌtel. 30 Tsiꞌ 
contrajiyob i bʌ Roboam yicꞌot Jeroboam cheꞌ cuxulob to. 31 (I 
ñaꞌ Roboam jiñʌch Naama jini chꞌoyol bʌ ti Amón.) Cheꞌ bʌ 
tsaꞌ chʌmi Roboam, tsaꞌ mujqui baꞌ mucul i ñojteꞌelob yaꞌ ti 
Jerusalén. I yalobil i cꞌabaꞌ Abiam tsiꞌ chꞌʌmbe i yeꞌtel.

I yumʌntel Abiam 
(2 Cr. 13.1-22)

15  Cheꞌ tiꞌ waxʌclujumpꞌejl (18) i jabilel i yumʌntel 
Jeroboam (i yalobil Nabat), Abiam tsaꞌ waꞌchoconti 

ti rey ti Judá. 2  Uxpꞌejl jab tsiꞌ chaꞌle yumʌl ti Jerusalén. I ñaꞌ 
Abiam jiñʌch Maaca, i yixicꞌal Abisalom. 3  Abiam tsiꞌ chaꞌle 
mulil lajal bajcheꞌ i tat. Maꞌanic tsiꞌ ñopo lac Yum Dios ti 
jumpꞌejl i pusicꞌal cheꞌ bajcheꞌ David i ñojteꞌel. 4 Pero chaꞌan 
tiꞌ caj David, lac Yum Dios tsiꞌ yʌqꞌue i pꞌolbal tsaꞌ bʌ i chaꞌle 
i yeꞌtel tiꞌ qꞌuexol yaꞌ ti Jerusalén, come David tsiꞌ cꞌuxbi lac 
Yum. 5 Tsiꞌ chaꞌle chuqui utsꞌat tiꞌ wut lac Yum. Maꞌanic tsiꞌ 
ñusʌbe i tꞌan lac Yum ti pejtelel i jabil, cojach tsiꞌ ñusa cheꞌ 
bʌ tsiꞌ taja i mul tiꞌ tojlel Urías jini heteo. 6 Cheꞌ yumʌlʌch 
Abiam ti Judá, tsiꞌ chʌn contrajiyob i bʌ ti guerra jini israelob. 
7 Tsꞌijbubil tiꞌ juñilel i reyob Judá yan tac bʌ i melbal Abiam 
yicꞌot pejtel tsaꞌ bʌ ujti tiꞌ yumʌntel. 8  Cheꞌ bʌ tsaꞌ chʌmi 
Abiam, tsaꞌ mujqui yaꞌ ti Jerusalén. I yalobil i cꞌabaꞌ Asa tsiꞌ 
chꞌʌmbe i yeꞌtel.

I yumʌntel Asa 
(2 Cr. 14.1-5; 15.16-19)

9 Cheꞌ ñumenix bolonlujumpꞌejl (19) i jabilel i yumʌntel 
Jeroboam jini rey ti Israel, Asa tsaꞌ waꞌchoconti ti rey ti Judá. 
10 Tsiꞌ chaꞌle yumʌl ti Jerusalén jumpꞌejl i yuxcꞌal (41) jab. 
11 Asa tsiꞌ mele chuqui utsꞌat tiꞌ wut lac Yum cheꞌ bajcheꞌ David 
i ñojteꞌel. 12  Tsiꞌ choco loqꞌuel tiꞌ lumal jini winicob tsaꞌ bʌ i 

laj bʌ piꞌleyob i bʌ. Tsiꞌ choco pejtel jini diosteꞌ tac tsaꞌ bʌ i 
meleyob i tatob. 13  Tsiꞌ chilbe i yeꞌtel xꞌixic bʌ yumʌl i cꞌabaꞌ 
Maaca, i chuchuꞌ, come tsiꞌ mele diosteꞌ i cꞌabaꞌ Asera. Asa 
tsiꞌ tsepe. Tsiꞌ pulu yaꞌ tiꞌ bijlel jaꞌ i cꞌabaꞌ Cedrón. 14 Maꞌanic 
tsiꞌ jisa i yajñib tac diosteꞌ ti bujbujtʌl, pero xucꞌul tsiꞌ ñopo 
lac Yum ti pejtelel i jabilel. 15 Asa tsiꞌ loto jini mʌctʌjibʌl tac 
ti Templo chaꞌan miꞌ qꞌuejlel. Jiñʌch mʌctʌjibʌl melbil bʌ ti 
bronce tsaꞌ bʌ i yʌqꞌue lac Yum i tatuch. Yaꞌ tsiꞌ loto jaꞌel jini 
pꞌejt tac melbil bʌ ti plata yicꞌot ti oro.

Asa yicꞌot Benadad tsiꞌ coltayob i bʌ 
(2 Cr. 16.1-10)

16 Asa tsiꞌ chʌn chaꞌle guerra yicꞌot Baasa jini rey ti Israel. 
17 Baasa tsiꞌ wen ñupꞌu jini tejclum i cꞌabaꞌ Ramá chaꞌan mach 
chʌn mejlix ti ñumel jini añoꞌ bʌ ti Judá. 18  Jini chaꞌan Asa 
tsiꞌ chꞌʌmʌ pejtel jini oro yicꞌot plata tsaꞌ bʌ cʌle tiꞌ yotot lac 
Yum yicꞌot tiꞌ yotot rey. Tsiꞌ yʌcꞌʌ tiꞌ cꞌʌb i winicob chaꞌan 
miꞌ chꞌʌmbeñob majlel Benadad yaꞌ baꞌ chumul ti Damasco. 
Benadad jiñʌch i yalobil Tabrimón, i yalobil bʌ Hezión jini 
rey ti Siria. 19 Asa tsiꞌ choco ti subentel jaꞌel: Laꞌ lac lajeꞌ lac 
tꞌan cheꞌ bajcheꞌ lac tatob. Wolic chocbeñet majlel plata yicꞌot 
oro chaꞌan a majtan. Yom maꞌ jem a tꞌan yicꞌot Baasa jini rey 
ti Israel chaꞌan miꞌ cʌy i contrajiñon ti guerra, cheꞌen Asa. 
20 Benadad utsꞌat tsiꞌ yubibe i tꞌan jini rey Asa. Tsiꞌ yʌqꞌue 
mandar i yumob soldadojob chaꞌan miꞌ majlelob ti guerra 
tiꞌ contra i tejclum tac Israel. Cheꞌ jini tsiꞌ chaꞌleyob guerra 
tiꞌ contra Ijón, yicꞌot Dan, yicꞌot Abelbet Maaca, yicꞌot pejtel 
Cineret, yicꞌot pejtel tejclum tac am bʌ ti Neftalí. 21 Cheꞌ bʌ tsiꞌ 
yubi Baasa, tsiꞌ cʌyʌ i chaꞌ mel jini tejclum i cꞌabaꞌ Ramá. Tsaꞌ 
sujti ti Tirsa. 22  Jini rey Asa tsiꞌ yʌcꞌʌ i tꞌan chaꞌan miꞌ pʌjyelob 
tilel pejtelel winicob ti Judá. Tsiꞌ comol jemeyob jini xajlel 
tac yicꞌot teꞌ yaꞌ ti Ramá tsaꞌ bʌ i cꞌʌñʌyob israelob chaꞌan i 
mʌjquil Ramá. Asa tsiꞌ cꞌʌñʌ chaꞌan miꞌ wen mel ti utsꞌat jini 
tejclum Geba am bʌ ti Benjamín yicꞌot Mizpa.

Tsaꞌ chʌmi Asa 
(2 Cr. 16.11-14)

23  Tsꞌijbubil tiꞌ juñilel i reyob Judá pejtel yan tac bʌ i melbal 
Asa yicꞌot bajcheꞌ tsiꞌ mele tejclum tac. Cheꞌ ñoxix tsaꞌ caji 

i tejchel i cꞌamʌjel i yoc. 24 Tsaꞌ chʌmi Asa. Tsaꞌ mujqui baꞌ 
mucul i ñojteꞌelob yaꞌ tiꞌ tejclum David. Josafat i yalobil tsiꞌ 
chꞌʌmbe i yeꞌtel i tat.

I yumʌntel Nadab
25 Cheꞌ ñumenix jumpꞌejl jab i yumʌntel Asa, tsaꞌ waꞌchoconti 

ti rey Nadab i yalobil Jeroboam yaꞌ ti Israel. Tsiꞌ chaꞌle yumʌl 
chaꞌpꞌejl jab. 26 Tsiꞌ chaꞌle jontolil tiꞌ wut lac Yum cheꞌ bajcheꞌ i 
tat. Tsiꞌ chꞌujutesa dios tac. Tsiꞌ xiqꞌui ti mulil jini israelob.

27 Baasa (i yalobil Ahías i pꞌolbal Isacar) tsaꞌ caji i contrajin 
Nadab. Nadab tsiꞌ pʌyʌ majlel jini israelob ti guerra yaꞌ ti 
Gibetón, jumpꞌejl tejclum i chaꞌan bʌ filisteojob. Cheꞌ woli ti 
guerra tiꞌ contra Gibetón, 28  Baasa tsiꞌ tsʌnsa Nadab. Tsiꞌ chilbe 
i yumʌntel cheꞌ i yuxpꞌejlel jab i yumʌntel Asa, jini rey ti 
Judá. 29 Cheꞌ bʌ ochemix ti rey, Baasa tsiꞌ tsʌnsa pejtel i piꞌʌlob 
Jeroboam. Maꞌanic tsaꞌ cʌle mi juntiquilic. Cheꞌi tsaꞌ tsꞌʌctiyi 
i tꞌan lac Yum tsaꞌ bʌ subenti jini xꞌaltꞌan Ahías chꞌoyol bʌ ti 
Silo. 30 Cheꞌʌch tsaꞌ ujti chaꞌan tiꞌ caj i mul Jeroboam, chaꞌan 
tsiꞌ xiqꞌui ti mulil jini israelob. Tsiꞌ techbe i michꞌajel lac Yum i 
Dios Israel.

31 Laj tsꞌijbubil tiꞌ juñilel i reyob israelob chuqui tsaꞌ ujti cheꞌ 
bʌ tsiꞌ chaꞌle yumʌl Nadab. 32  Maꞌanic tsaꞌ lajmi guerra tiꞌ tojlel 
Asa yicꞌot Baasa jini rey ti Israel.

I yumʌntel Baasa
33  Cheꞌ tiꞌ yuxpꞌejlel jab i yumʌntel Asa, rey bʌ ti Judá, tsaꞌ 

waꞌchoconti Baasa (i yalobil Ahías) tiꞌ rey jini israelob yaꞌ ti 
Tirsa. Tsiꞌ chaꞌle yumʌl chʌmpꞌejl i chaꞌcꞌal (24) jab. 34 Tsiꞌ 
chaꞌle jontolil tiꞌ wut lac Yum. Tsiꞌ mele cheꞌ bajcheꞌ i melbal 
Jeroboam. Tsiꞌ xiqꞌui jini israelob chaꞌan miꞌ chꞌujutesañob 
diosteꞌ tac.

16  Lac Yum tsiꞌ sube jini xꞌaltꞌan Jehú (i yalobil Hanani) 
chaꞌan miꞌ chaꞌ suben Baasa: 2  Tsa cʌqꞌueyet a ñuclel, 

Baasa, cheꞌ mach cʌmbiletic. Tsac waꞌchocoyet tiꞌ yum 
israelob, pero lajal tsaꞌ mele cheꞌ bajcheꞌ Jeroboam. Tsaꞌ 
xiqꞌui ti mulil israelob. Tsaꞌ techbeyon c michꞌajel chaꞌan 
cabʌl a mul. 3  Wʌle mi caj c jisan a pꞌolbal cheꞌ bajcheꞌ tsac 
jisʌbe i pꞌolbal Jeroboam. 4-7 Jini a piꞌʌlob muꞌ bʌ i chʌmelob 
ti tejclum mi caj i cꞌuxtʌlob ti tsꞌiꞌ. Jini muꞌ bʌ i chʌmelob 

ti jochol bʌ lum, jini xtaꞌjol mi caj i cꞌuxob, cheꞌen lac Yum. 
Cheꞌʌch tsaꞌ subenti Baasa come tsiꞌ techbe i michꞌajel lac 
Yum chaꞌan tiꞌ caj i jontolil. Anquese lac Yum tsiꞌ jisa i pꞌolbal 
Jeroboam chaꞌan tiꞌ caj i mul, lajal tsiꞌ chaꞌle jontolil Baasa 
cheꞌ bajcheꞌ Jeroboam. Tsaꞌ chʌmi Baasa. Yaꞌ tsaꞌ mujqui 
ti Tirsa. Tsꞌijbubil tiꞌ juñilel i reyob Israel jini yan tac bʌ i 
melbal Baasa yicꞌot chuqui tsaꞌ ujti tiꞌ tojlel. Tsaꞌ ochi ti rey i 
yalobil i cꞌabaꞌ Ela.

I yumʌntel Ela yicꞌot Zimri
8  Cheꞌ ti wʌcpꞌejl i chaꞌcꞌal (26) jab i yeꞌtel Asa i rey Judá, 

tsaꞌ caji ti yumʌntel Ela (i yalobil Baasa) ti Israel. Tsiꞌ chaꞌle 
yumʌl chaꞌpꞌejl jab yaꞌ ti Tirsa. 9 An i winic Ela i cꞌabaꞌ Zimri 
am bʌ tiꞌ wenta lamital jini xñijca carretajob. Zimri tsaꞌ caji 
i tem i tꞌan yicꞌot i winicob chaꞌan miꞌ chilben i yeꞌtel Ela. Ti 
jumpꞌejl qꞌuin yaꞌan jini rey tiꞌ yotot Arsa yaꞌ ti Tirsa. Jini Arsa 
jiñʌch jini xꞌacꞌ eꞌtel tiꞌ yotot rey. Cheꞌ woliꞌ yʌcꞌan jini rey, 
10 tsaꞌ cꞌoti Zimri i loweꞌ. Tsiꞌ tsʌnsa. Cheꞌ jini tsiꞌ yotsa i bʌ ti 
rey ti Israel cheꞌ tiꞌ wucpꞌejl i chaꞌcꞌal (27) i jabilel i yumʌntel 
jini Asa am bʌ ti Judá.

11 Zimri tsiꞌ tsʌnsa pejtel i piꞌʌlob jini rey Ela, yicꞌot pejtelel 
i cʌñʌ bʌ jaꞌel. Maꞌanic tsaꞌ cʌle mi juntiquilic winic. 12  Zimri 
tsiꞌ laj jisa pejtelel i piꞌʌlob Baasa cheꞌ bajcheꞌ lac Yum tsiꞌ 
sube jini xꞌaltꞌan Jehú. 13  Tsaꞌ ujti pejtel iliyi chaꞌan tiꞌ caj i mul 
Baasa, tiꞌ caj i mul i yalobil i cꞌabaꞌ Ela. Tsiꞌ xiqꞌuiyob ti mulil 
israelob chaꞌan miꞌ chꞌujutesañob diosteꞌ tac. Tsiꞌ techbeyob i 
michꞌajel lac Yum i Dios Israel. 14 Tsꞌijbubil tiꞌ juñilel i reyob 
Israel pejtel i melbal Ela.

15-16 Wucpꞌejl jach qꞌuin tsiꞌ chaꞌle yumʌntel Zimri. Jini 
soldadojob israeloꞌ bʌ woliyob ti guerra tiꞌ contra Gibetón, 
jumpꞌejl tejclum i chaꞌan filisteojob, cheꞌ bʌ tsiꞌ yubiyob 
chʌmenix i rey come Zimri tsiꞌ tsʌnsa. Tsiꞌ temeyob i tꞌan 
chaꞌan miꞌ yotsañob ti rey Omri, i yum soldadojob. 17 Jini 
chaꞌan Omri tsiꞌ pʌyʌ majlel jini soldadojob añoꞌ bʌ ti Gibetón. 
Tsaꞌ majli i joy mʌctañob Tirsa i tejclum jini rey. 18  Cheꞌ bʌ tsiꞌ 
qꞌuele Zimri tsaꞌix chijli jini tejclum, tsaꞌ ochi ti mal jini colem 
bʌ i yotot. Tsiꞌ tsucꞌu ti cꞌajc. Yaꞌ tsaꞌ chʌmi ti cꞌajc. 19 Come 
Zimri tsiꞌ chaꞌle jontolil cheꞌ bajcheꞌ Jeroboam jaꞌel. Tsiꞌ 
chꞌujutesa diosteꞌ tac. Tsiꞌ xiqꞌui ti mulil jini israelob. 20 Ochem 

tiꞌ juñilel i reyob israelob yan tac bʌ i melbal Zimri yicꞌot 
bajcheꞌ tsiꞌ mele tiꞌ tojlel Ela.

I yumʌntel Omri
21 Tsiꞌ tꞌoxoyob i bʌ jini israelob ti chaꞌmojt. Ojlil tsiꞌ 

tsajcayob Omri. Ojlil tsiꞌ tsajcayob Tibni (i yalobil Ginat). 22  I 
winicob Omri tsaꞌ mʌjliyob i chaꞌan. Tsaꞌ tsʌnsʌnti Tibni. Tsaꞌ 
ochi ti rey Omri. 23-24 Cheꞌ ñumenix lujumpꞌejl i chaꞌcꞌal (30) 
jab i yumʌntel Asa ti Judá, tsaꞌ caji ti yumʌntel Omri ti Israel. 
Wʌcpꞌejl jab tsiꞌ chaꞌle yumʌl yaꞌ ti Tirsa. Wʌcpꞌejl jab tsiꞌ 
chaꞌle yumʌl ti Samaria. Tsiꞌ mʌñʌ jini wits i cꞌabaꞌ Samaria 
am bʌ i yum i cꞌabaꞌ Semer. Tsiꞌ tojbe lujumpꞌejl i yuxcꞌal 
mil (50,000) peso. Tsiꞌ mele tejclum yaꞌi. Tsiꞌ yotsʌbe i cꞌabaꞌ 
Samaria chaꞌan miꞌ ñaꞌtʌntel i cꞌabaꞌ Semer.

25 Cabʌl tsiꞌ chaꞌle jontolil Omri ñumen bajcheꞌ yambʌ reyob. 
26 Tsiꞌ chꞌujutesa diosteꞌ tac cheꞌ bajcheꞌ Jeroboam. Tsiꞌ xiqꞌui 
jini israelob ti lajal bʌ mulil. Tsiꞌ techbeyob i michꞌajel lac 
Yum i Dios Israel. 27 Tsꞌijbubil tiꞌ juñilel i reyob israelob jini 
yan tac bʌ i melbal Omri. 28  Cheꞌ bʌ tsaꞌ chʌmi Omri tsaꞌ 
mujqui yaꞌ ti Samaria. I yalobil i cꞌabaꞌ Acab tsiꞌ chꞌʌmbe i 
yeꞌtel ti rey.

I yumʌntel Acab
29 Cheꞌ ñumenix waxʌclujumpꞌejl i chaꞌcꞌal (38) jab i 

yumʌntel Asa ti Judá, tsaꞌ caji ti yumʌntel Acab. Acab tsiꞌ 
chaꞌle yumʌntel chaꞌpꞌejl i chaꞌcꞌal (22) jab ti Samaria. 30 Pero 
tsiꞌ mele jontolil tiꞌ wut lac Yum ñumen bajcheꞌ pejtelel i reyob 
Israel. 31 Mach jinic jach, pero tsiꞌ chaꞌle ñuc bʌ mulil cheꞌ bʌ 
tsiꞌ pʌyʌ Jezabel chaꞌan i yijñam. Jiñʌch i yixicꞌal Etbaal i rey 
sidoñob. Acab tsaꞌ caji i chꞌujutesan Baal. 32  Ñaxan tsiꞌ melbe i 
yotlel yicꞌot i pulʌntib Baal yaꞌ ti Samaria. 33  Ti wiꞌil tsaꞌ caji i 
mel yan tac bʌ diosteꞌ. Ñumen tsiꞌ techbe i michꞌajel lac Yum 
i Dios Israel cheꞌ bajcheꞌ yañoꞌ bʌ i reyob Israel. 34 Cheꞌ woli ti 
yumʌntel Acab, juntiquil winic chꞌoyol bʌ ti Betel i cꞌabaꞌ Hiel 
tsiꞌ chaꞌ mele Jericó. Cheꞌ bʌ tsiꞌ melbe i tsꞌajquil i yebal otot, 
tsaꞌ chʌmi Abiram jini ascuñʌl bʌ i yalobil. Cheꞌ bʌ tsiꞌ melbe 
i tiꞌ tac tejclum, tsaꞌ chʌmi Segub, jini ijtsꞌiñʌl bʌ i yalobil. 
Cheꞌ jini tsaꞌ ujti cheꞌ bajcheꞌ lac Yum tsiꞌ sube Josué (i yalobil 
Nun).

Elías tsiꞌ wʌn subu jini jajmel

17  Elías jini xꞌaltꞌan chꞌoyol bʌ ti Galaad tsiꞌ sube jini 
rey Acab: Melel mic subeñet come mic bʌcꞌñan lac 

Yum i Dios Israel, jini cuxul bʌ Dios muꞌ bʌ c chꞌujutesan. Mic 
melben i yeꞌtel. Maꞌanic miꞌ cajel ti chʌn tilel jaꞌal mi yeꞌebic 
ti ili jabil tac jinto mic chaꞌ acꞌ c tꞌan. Cheꞌ tsiꞌ yʌlʌ Elías. 
2-3  Lac Yum tsiꞌ sube Elías: Tʌtsꞌʌ a bʌ ilayi. Cucu tiꞌ tojel i 
pasibal qꞌuin. Ajñen baꞌan i xʌcꞌ jini Jordán jaꞌ i cꞌabaꞌ Querit. 
4 Japben i yaꞌlel jini paꞌ. Cꞌuxu chuqui miꞌ chꞌʌmbeñet cꞌotel 
jini xꞌacꞌxiꞌ, come tsaꞌix cʌqꞌue mandar chaꞌan miꞌ weꞌsañet, 
cheꞌen lac Yum. 5 Cheꞌʌch tsiꞌ mele Elías cheꞌ bajcheꞌ lac Yum 
tsiꞌ sube. Yaꞌ tsaꞌ ajni lʌcꞌʌl tiꞌ tiꞌ paꞌ i cꞌabaꞌ Querit tiꞌ tojel 
Jordán baꞌ miꞌ pasel qꞌuin. 6 Jini xꞌacꞌxiꞌ tsiꞌ chꞌʌmbe cꞌotel waj 
yicꞌot weꞌelʌl ti sʌcꞌajel ti icꞌajel. Tsiꞌ japʌ jaꞌ yaꞌ ti paꞌ. 7 Cheꞌ 
ñumenix cabʌl qꞌuin tsaꞌ tiqui jini paꞌ, come jamʌl to pañimil. 
Tsaꞌ lajmi jaꞌal cheꞌ bajcheꞌ tsiꞌ yʌlʌ Elías.

Elías yicꞌot jini mebaꞌ xꞌixic
8-9 Lac Yum tsiꞌ sube Elías: Cucu ti tejclum yaꞌ ti Sidón i cꞌabaꞌ 

Sarepta. Ajñen yaꞌi. Tsaꞌix c sube juntiquil mebaꞌ xꞌixic chaꞌan 
miꞌ weꞌsañet, cheꞌen lac Yum. 10 Jini chaꞌan tsaꞌ majli Elías ti 
Sarepta. Cheꞌ bʌ tsaꞌ cꞌoti ti ochibʌl ti Sarepta, yaꞌan mebaꞌ 
xꞌixic woli bʌ i tempan siꞌ. Tsiꞌ cꞌajtibe jumpꞌejl tsima jaꞌ. 11 Cheꞌ 
woliꞌ majlel jini xꞌixic chaꞌan miꞌ chꞌʌmben tilel jaꞌ, Elías tsiꞌ 
sube: Awocolic chꞌʌmbeñon tilel jaꞌel tsꞌitaꞌ waj chaꞌan mij 
cꞌux, cheꞌen. 12  Jini xꞌixic tsiꞌ jacꞌʌ: Melel chuqui mic subeñet 
come mic bʌcꞌñan a Yum Dios. Maꞌanic mi tsꞌitaꞌic waj ti 
cotot. Cojach an c chaꞌan junmujchꞌ harina yaꞌ tiꞌ poqꞌuil c waj, 
yicꞌot tsꞌitaꞌ aceite yaꞌ tiꞌ yajñib. Tsaꞌ tili c tempan majlel tsꞌitaꞌ 
siꞌ chaꞌan mic mel jini waj chaꞌan mij cꞌux junyajl jach yicꞌot 
calobil. Cheꞌ jini mi caj c chʌmel lojon ti wiꞌñal, cheꞌen jini 
mebaꞌ xꞌixic.

13  Pero Elías tsiꞌ sube: Mach a chaꞌlen bʌqꞌuen. Cucu, 
melbeñon tsꞌitaꞌ waj. Chꞌʌmbeñon tilel chaꞌan mij cꞌux. 
Ñaxañon, ti wiꞌil jatetla. 14 Come lac Yum i Dios Israel tsiꞌ yʌlʌ 
maꞌanic miꞌ caj ti sʌjlel jini harina am bʌ tiꞌ poqꞌuil. Maꞌanic 
miꞌ caj ti jilel jini aceite yaꞌ tiꞌ yajñib jinto miꞌ chaꞌ choc tilel 
jaꞌal lac Yum, cheꞌen Elías. 15 Jini chaꞌan jini xꞌixic tsiꞌ mele 

cheꞌ bajcheꞌ tsiꞌ sube Elías. Cabʌl qꞌuin tsiꞌ chaꞌle weꞌel Elías tiꞌ 
yotot jini xꞌixic yicꞌot i yalobil. 16 Maꞌanic tsaꞌ sʌjli jini harina 
am bʌ tiꞌ poqꞌuil. Maꞌanic tsaꞌ jili jini aceite am bʌ tiꞌ yajñib, 
cheꞌ bajcheꞌ tsiꞌ sube Elías.

17 Pero ti jumpꞌejl qꞌuin tsaꞌ caji ti cꞌamꞌan i yalobil jini mebaꞌ 
xꞌixic. Tsaꞌ jujchꞌi. Tsaꞌ chʌmi. 18  Jini xꞌixic tsiꞌ sube Elías: Jatet 
i winiquet bʌ Dios, ¿chuqui tsac melbeyet? ¿Tsaꞌ ba tiliyet 
chaꞌan maꞌ tsictesʌbeñon c mul, chaꞌan maꞌ wʌcꞌ ti chʌmel jini 
calobil? cheꞌen. 19 Elías tsiꞌ jacꞌʌ: Aqꞌueñon a walobil, cheꞌen. 
Elías tsiꞌ lochꞌ mecꞌbe i yalobil jini xꞌixic. Tsiꞌ meqꞌue majlel yaꞌ 
tiꞌ chaꞌlajmlel otot baꞌ miꞌ wʌyel. Tsiꞌ ñolchoco jini chꞌujlelʌl 
tiꞌ wʌyib. 20 Ti cꞌam bʌ tꞌan tsiꞌ pejca lac Yum ti oración: C 
Yum Dios, ¿chucoch tsaꞌ tsʌnsʌbe i yalobil ili xꞌixic wʌꞌ baꞌ 
jijlemon? cheꞌen. 21 Uxyajl tsiꞌ pʌcchoco i bʌ tiꞌ pam jini alob. 
Ti cꞌam bʌ tꞌan tsiꞌ chaꞌ pejca lac Yum: C Yum Dios, awocolic 
mij cꞌajtibeñet, chaꞌ otsʌben i chꞌujlel tiꞌ bʌcꞌtal, cheꞌen. 22  Lac 
Yum tsiꞌ yubibe i yoración Elías. Tsaꞌ chaꞌ juli i chꞌujlel. Tsaꞌ 
chaꞌ cuxtiyi jini alob. 23  Cheꞌ jini Elías tsiꞌ chaꞌ pʌyʌ jubel 
baꞌan i ñaꞌ. Tsiꞌ yʌlʌ: Qꞌuele a walobil, chaꞌ cuxulix, cheꞌen. 
24 Jini mebaꞌ tsiꞌ jacꞌʌ: Wʌle cujil i winiquet Dios. Tilem ti Dios 
chuqui maꞌ wʌl, cheꞌen.

Elías tsaꞌ sujti i qꞌuel Acab

18  Ñumenix uxpꞌejl jab lac Yum tsiꞌ sube Elías: Cucu 
baꞌan Acab. Suben mi caj c chaꞌ choc tilel jaꞌal, cheꞌen. 

2  Jini chaꞌan Elías tsaꞌ majli i suben Acab. Ti jim bʌ ora wen 
woli wiꞌñal yaꞌ ti Samaria. 3-4 Abdías jiñʌch xꞌacꞌ eꞌtel tiꞌ yotot 
Acab. Abdías tsiꞌ wen tsajca lac Yum. Cheꞌ bʌ tsiꞌ ñopo i 
tsʌnsan jini xꞌaltꞌañob i chaꞌan lac Yum jini Jezabel, Abdías tsiꞌ 
colta joꞌcꞌal xꞌaltꞌañob. Tsiꞌ tꞌoxoyob ti chaꞌmojt, ti lujuntiquil i 
yuxcꞌal (50) tac. Tsiꞌ mucuyob ti chꞌen. Tsiꞌ yʌqꞌueyob chuqui 
miꞌ cꞌuxob yicꞌot chuqui miꞌ japob. 5 Tsaꞌ tili Elías chaꞌan miꞌ 
qꞌuel Acab ti jini jach bʌ qꞌuin cheꞌ woliꞌ loqꞌuel i sʌclañob jaꞌ. 
Jini rey tsiꞌ sube Abdías: Cucu ti ñumel ti pejtelel lum. Yom 
maꞌ sʌclan jam baꞌan paꞌ am bʌ i yaꞌlel, ame laj chʌmic cʌlacꞌ 
ti wiꞌñal. 6 Tsiꞌ tꞌoxoyob i bʌ chaꞌan miꞌ pam ñumelob ti lum. 
Tsaꞌ majli Acab ti jumpꞌejl bij. Abdías tsaꞌ majli ti yambʌ bij.

7 Cheꞌ woliꞌ majlel Abdías tsaꞌ cꞌoti Elías i taj. Abdías tsiꞌ 
cʌñʌ ti ora. Tsiꞌ ñocchoco i bʌ tiꞌ tojel. Tsiꞌ yʌlʌ: ¿Mach ba 

jatetic, c yum Elías? cheꞌen. 8  Elías tsiꞌ jacꞌʌ: Joñon cu. Cucu, 
suben a yum: “Wʌꞌix an Elías”. Cheꞌ yom maꞌ suben, cheꞌen. 
9 Pero Abdías tsiꞌ jacꞌʌ: ¿Chuqui c mul chaꞌan maꞌ chocon 
majlel baꞌan Acab chaꞌan miꞌ tsʌnsañon? 10 Melel chuqui mic 
subeñet, come mic bʌcꞌñan lac Yum Dios. Jini rey tsiꞌ choco 
majlel winicob ti pejtelel colem tejclum ti pejtelel i lumal 
chaꞌan miꞌ sʌclañet. Cheꞌ bʌ tsiꞌ subeyob: “Mach wʌꞌic an 
Elías ilayi”, cheꞌob, jini rey Acab tsiꞌ wersa subeyob chaꞌan miꞌ 
waꞌchocoñob i tꞌan tiꞌ tojlel Dios. 11 Awilan wolix a subeñon: 

“Cucu, suben a yum: Wʌꞌix an Elías”, cheꞌet. 12  Pero cheꞌ mic 
majlel, jini i yEspíritu lac Yum mi caj i pʌyet majlel baꞌ 
maꞌanic mic ñaꞌtan. Cheꞌ miꞌ tilel Acab i sʌclañet, cheꞌ maꞌanic 
miꞌ tajet, mi caj i tsʌnsañon, anquese cꞌʌlʌl cheꞌ chꞌitoñon 
to tsac wen tsajca lac Yum. 13  ¿Maxto ba anic tsaꞌ subentiyet 
chuqui tsac mele cheꞌ bʌ tsiꞌ tsʌnsa jini xꞌaltꞌañob i chaꞌan 
lac Yum jini Jezabel? Tsac subeyob putsꞌel yaꞌ ti chꞌen. Tsac 
tꞌoxoyob ti lujuntiquil i yuxcꞌal. Tsac weꞌsayob ti waj. Tsa 
cʌqꞌueyob jaꞌ. 14 Wʌle wolaꞌ subeñon: “Cucu, suben jini rey: 
Wʌꞌix an Elías”, cheꞌet. Mi tsac mele bajcheꞌ jini, mi caj i 
tsʌnsañon. Cheꞌ tsiꞌ yʌlʌ Abdías. 15 Pero Elías tsiꞌ jacꞌʌ: Mi cʌcꞌ 
c tꞌan tiꞌ cꞌabaꞌ lac Yum Dios am bʌ ti panchan come mi cajñel 
tiꞌ tojlel. Ti wʌle jach mi caj c pʌsben c bʌ Acab, cheꞌen Elías. 
16 Jini chaꞌan Abdías tsaꞌ majli i suben Acab. Ti ora tsaꞌ tili 
Acab baꞌan Elías.

17 Cheꞌ bʌ tsiꞌ qꞌuele, Acab tsiꞌ sube: ¿Jatet ba woli bʌ a ticꞌlan 
Israel? cheꞌen. 18  Elías tsiꞌ jacꞌʌ: Mach joñonic. Maꞌanic wolic 
ticꞌlan Israel. Jatet yicꞌot a piꞌʌlob woli laꞌ ticꞌlan Israel, come 
tsaꞌix laꞌ ñusʌbe i tꞌan lac Yum. Tsaꞌix laꞌ tsajca jini dios Baal. 
19 Wʌle tempan pejtelel israelob. Pʌyʌyob majlel yaꞌ ti wits i 
cꞌabaꞌ Carmelo, yicꞌot jini lujuntiquil i yuxcꞌal i chaꞌbajcꞌ (450) 
xꞌaltꞌañob i chaꞌan Baal, yicꞌot jini jumbajcꞌ xꞌaltꞌañob i chaꞌan 
Asera muꞌ bʌ i cꞌuxob waj tiꞌ wenta Jezabel.

Elías yaꞌ ti Carmelo
20 Cheꞌ jini Acab tsiꞌ pʌyʌ majlel pejtelel israelob yicꞌot jini 

xꞌaltꞌañob. Tsiꞌ tempayob yaꞌ ti wits i cꞌabaꞌ Carmelo. 21 Elías tsiꞌ 
cꞌajtibeyob: ¿Jaypꞌejl to qꞌuin mi caj laꞌ chʌn ajñel ti chaꞌchajp 
laꞌ pensar? Mi jiñʌch Dios jini lac Yum, tsajcanla. Mi jiñʌch 
lac Yum jini Baal, tsajcanla, cheꞌen. Maꞌanic tsaꞌ mejli i jacꞌob. 

22  Elías tsiꞌ chaꞌ subeyob: Maꞌanic yambʌ xꞌaltꞌan i chaꞌan 
lac Yum, cojachix joñon, pero an jumbajcꞌ yicꞌot lujuntiquil 
i yuxcꞌal xꞌaltꞌañob i chaꞌan Baal. 23  Pʌyʌla tilel chaꞌcojt tat 
wacax. Jini xꞌaltꞌañob i chaꞌan bʌ Baal laꞌ i yajcañob juncojt. 
Laꞌ i bicꞌti tꞌojob. Laꞌ i yʌcꞌob ti pam siꞌ, pero mach yomic miꞌ 
yotsʌbeñob cꞌajc tiꞌ yebal. Jini yambʌ juncojt mi caj c chajpan 
joñon. Mi caj cʌcꞌ ti pam siꞌ, pero maꞌanic mi caj cotsʌben 
cꞌajc, cheꞌen. 24 Yom mi laꞌ pejcan laꞌ dios. Mi caj c pejcan c 
Yum jaꞌel. Jini dios muꞌ bʌ i jacꞌ, muꞌ bʌ i choc tilel cꞌajc jiñʌch 
Dios, cheꞌen. Ti pejtelelob tsiꞌ yʌlʌyob cheꞌʌch yom.

25 Elías tsiꞌ subeyob jini xꞌaltꞌañob i chaꞌan bʌ Baal: Yajcanla 
juncojt wacax, chajpanla. Ñaxañetla, come cabʌletla. Pejcan 
laꞌ dios Baal, pero mach yomic mi laꞌ wotsan cꞌajc tiꞌ yebal i 
majtan, cheꞌen. 26 Cheꞌ jini tsiꞌ chꞌʌmʌyob jini tat wacax tsaꞌ bʌ 
i yʌqꞌueyob. Tsiꞌ pejcayob Baal ti sʌcꞌajel cꞌʌlʌl ti xinqꞌuiñil. 
Tsiꞌ yʌlʌyob: Baal, jacꞌbeñon lojon, cheꞌob. Pero maꞌanic tsiꞌ 
jacꞌʌ. Tsiꞌ chaꞌleyob tijpꞌel tiꞌ joytilel i pulʌntib i majtan Baal. 
27 Cheꞌ xinqꞌuiñilix, Elías tsa caji i wajleñob: Ñumen tsʌts yom 
mi laꞌ pejcan, come jiñʌch a dios. Ticꞌʌl mi woli ti tꞌan yicꞌot i 
piꞌʌlob o woliꞌ mel i yeꞌtel o majlem ti bij, o wʌyʌl. Yom mi laꞌ 
ñijcan chꞌojyel, cheꞌen Elías. 28  Tsaꞌ utsi cajiyob ti cꞌam bʌ tꞌan. 
Tsiꞌ lowoyob i bʌ ti cuchillo yicꞌot lanza tac cheꞌ bajcheꞌ i tilel 
miꞌ melob jinto tsaꞌ bejqꞌui i chꞌichꞌel. 29 Tsaꞌ ñumi xinqꞌuiñil. 
Tsiꞌ chʌn chaꞌleyob oñel cꞌʌlʌl tsaꞌ bʌjli qꞌuin cheꞌ tiꞌ yorajlel 
puloꞌ majtañʌl. Maꞌanic tsiꞌ jacꞌʌ. Maꞌanic tꞌan. Maꞌanic cꞌajc.

30 Tsiꞌ yʌlʌ Elías: Lʌcꞌtesan laꞌ bʌ tic tojlel, cheꞌen. Tsiꞌ 
lʌcꞌtesayob i bʌ. Elías tsiꞌ chaꞌ melbe i pulʌntib i majtan Dios, 
come jejmenix. 31 Tsiꞌ chꞌʌmʌ lajchʌmpꞌejl xajlel jujumpꞌejl 
i wentajlel jujunmojt i pꞌolbal Jacob, jini Jacob tsaꞌ bʌ chaꞌ 
otsʌbenti i cꞌabaꞌ Israel cheꞌ bajcheꞌ tsiꞌ yʌlʌ Dios. 32  Elías 
tsiꞌ cꞌʌñʌ jini xajlel tac tiꞌ melol jumpꞌejl pulʌntib chaꞌan 
miꞌ cꞌuxbintel i cꞌabaꞌ lac Yum. Tsiꞌ mele i bijlel yoc jaꞌ tiꞌ 
joytʌlel cheꞌ bajcheꞌ i tamlel chaꞌcujch pacꞌ. 33  Tsiꞌ tsꞌʌlʌ jini 
siꞌ. Tsiꞌ jacu jini tat wacax. Tsiꞌ yʌcꞌʌ ti pam siꞌ. 34 Tsiꞌ cꞌajti tilel 
chʌmpꞌejl ucꞌum jaꞌ. Tsiꞌ subeyob: Mulu jini majtañʌl am bʌ 
ti pam siꞌ, cheꞌen. Cheꞌʌch tsiꞌ chaꞌleyob. Tsiꞌ yʌlʌ: Chaꞌ mele, 
cheꞌen. Tsiꞌ chaꞌ meleyob. Tsiꞌ yʌlʌ: Chaꞌ mele, cheꞌen. Tsiꞌ 
chaꞌ meleyob tiꞌ yuxyajlel. 35 Tsaꞌ tsꞌʌjmi jini jaꞌ tiꞌ joytʌlel i 
pulʌntib majtañʌl. Tsaꞌ bujtꞌi i yoc jaꞌlel.

36 Cheꞌ bʌ tsaꞌ cꞌoti i yorajlel chaꞌan miꞌ pulbentel i majtan 
lac Yum, tsiꞌ lʌcꞌtesa i bʌ Elías. Tsiꞌ yʌlʌ: C Yum, i Dioset bʌ 
Abraham yicꞌot Isaac yicꞌot Israel, laꞌ tsictiyic wʌle a winicon 
ti isujm. Tsac laj mele cheꞌ bajcheꞌ tsaꞌ subeyon. 37 Jacꞌbeñon c 
tꞌan. Laꞌ i cʌñetob ili winicob, come jatet jach Dioset, c Yumet 
lojon. Laꞌ ñijcʌbenticob i pusicꞌal chaꞌan miꞌ chaꞌ sutqꞌuiñob i 
bʌ baꞌañet, cheꞌen. 38  Tsaꞌ bʌcꞌ tili cꞌajc chocbil tilel ti lac Yum. 
Tsaꞌ puli i majtan Dios yicꞌot siꞌ yicꞌot xajlel yicꞌot lum. Jini 
jaꞌ tsaꞌ laj tsʌcꞌmi. 39 Cheꞌ bʌ tsiꞌ qꞌueleyob pejtel jini winicob, 
tsiꞌ pʌcchocoyob i bʌ. Tsiꞌ yʌlʌyob: Lac Yum jiñʌch Dios, lac 
Yum jiñʌch Dios, cheꞌob. 40 Elías tsiꞌ yʌlʌ: Chucula i winicob 
Baal chaꞌan maꞌanic miꞌ putsꞌelob mi juntiquilic, cheꞌen. Tsiꞌ 
chucuyob. Elías tsiꞌ pʌyʌ majlel jini xꞌaltꞌañob i chaꞌan Baal yaꞌ 
ti paꞌ i cꞌabaꞌ Cisón baꞌ tsiꞌ tsʌnsayob ti pejtelelob.

Elías tsiꞌ cꞌajti jaꞌal
41 Elías tsiꞌ sube Acab: Cucux ti a wotot. Chaꞌlen weꞌel uchꞌel, 

come tsiquil i tꞌan jaꞌal woli bʌ tilel, cheꞌen. 42  Acab tsaꞌ majli 
ti weꞌel uchꞌel. Elías tsaꞌ letsi ti wits i cꞌabaꞌ Carmelo. Tsiꞌ 
ñocchoco i bʌ ti lum ti oración. Tsiꞌ yʌcꞌʌ i wut tiꞌ pix. 43  Tsiꞌ 
sube jini xꞌeꞌtel i chaꞌan: Cucu, qꞌuele yaꞌ baꞌ miꞌ bʌjlel qꞌuin, 
cheꞌen. Tsaꞌ majli i qꞌuel. Maꞌanic chuqui tsiquil. Wucyajl tsiꞌ 
sube Elías chaꞌan miꞌ majlel i qꞌuel. Wucyajl tsaꞌ majli. 44 Tsiꞌ 
yʌlʌ: Tsaj qꞌuele cheꞌʌch wistʌl tocal cheꞌ bajcheꞌ i patstilel 
i cꞌʌb winic. Woliꞌ loqꞌuel letsel ti colem ñajb, cheꞌen. Jini 
chaꞌan tsiꞌ sube: Cucu suben Acab: “Chajpan a carreta. Cucu 
ti ora, ame i mʌctañet ti bij jini colem jaꞌal”. Cheꞌʌch yom maꞌ 
suben, cheꞌen Elías. 45 Ti ora tsaꞌ mʌjqui jini panchan ti tocal 
wetsꞌbil tilel ti ñuqui icꞌ. Tsaꞌ wen tili jaꞌal. Acab tsaꞌ majli 
ti carreta tiꞌ bijlel Jezreel. 46 Lac Yum tsiꞌ wen pꞌʌtesa Elías. 
Tsiꞌ cʌchʌ i bʌ. Ñaxan tsiꞌ chaꞌle ajñel majlel Elías tiꞌ tojlel i 
carreta Acab cꞌʌlʌl tsaꞌ cꞌoti ti Jezreel.

Elías tsaꞌ putsꞌi majlel ti Horeb

19  Acab tsiꞌ sube Jezabel pejtel chuqui tsiꞌ mele Elías 
yicꞌot bajcheꞌ tsiꞌ tsʌnsa ti espada jini xꞌaltꞌañob i 

chaꞌan Baal. 2  Cheꞌ jini Jezabel tsiꞌ choco majlel xꞌacꞌjun baꞌan 
Elías. Tsiꞌ yʌlʌ: Mi caj c tsʌnsañet cheꞌ bajcheꞌ tsaꞌ tsʌnsa yañoꞌ 
bʌ. Ijcꞌʌl chʌmeñetix cheꞌ bajcheꞌ ili ora. Machic jini, joñon 

mic chꞌʌm tic wenta chaꞌan mic toj tiꞌ tojlel c dios, cheꞌen. 
3  Elías tsiꞌ bʌcꞌña. Tsaꞌ putsꞌi chaꞌan maꞌanic miꞌ tsʌnsʌntel. Tsaꞌ 
cꞌoti ti Beerseba am bʌ ti Judá. Yaꞌ tsiꞌ cʌyʌ i winic.

4 Tsaꞌ majli ti ñajt bʌ i tiquiñal pañimil jumpꞌejl qꞌuin ti 
xʌñol. Tsaꞌ cꞌoti ti buchtʌl tiꞌ yebal juntejc teꞌ i cꞌabaꞌ enebro. 
Tsiꞌ chaꞌle oración chaꞌan miꞌ chʌmel. Tsiꞌ yʌlʌ: Jasʌlix, c Yum, 
tsʌnsañonix, come mach ñumen weñonic bajcheꞌ c ñojteꞌel, 
cheꞌen. 5 Tsaꞌ ñole tiꞌ yebal jini enebro. Tsaꞌ wʌyi. Juntiquil 
ángel tsiꞌ ñijca. Tsiꞌ sube: Chꞌojyen, cꞌuxu a waj, cheꞌen. 6 Tsiꞌ 
qꞌuele yaꞌan tiꞌ tojel i jol junqꞌuejl colem bʌ waj ticꞌan bʌ yicꞌot 
jumpꞌejl tsima jaꞌ. Tsiꞌ cꞌuxu, tsiꞌ japʌ, tsaꞌ chaꞌ wʌyi. 7 I yángel 
lac Yum tsaꞌ chaꞌ tili baꞌan. Tsiꞌ sube: Chꞌojyen, cꞌuxu a waj, 
come wen ñajt baqui maꞌ majlel, cheꞌen. 8  Tsaꞌ chaꞌ chꞌojyi. Tsiꞌ 
cꞌuxu waj, tsiꞌ japʌ jaꞌ. Tsaꞌ wen pꞌʌtꞌa cheꞌ bʌ tsiꞌ cꞌuxu waj. 
Tsiꞌ xʌñʌ majlel chaꞌcꞌal qꞌuin chaꞌcꞌal acꞌʌlel cꞌʌlʌl tsaꞌ cꞌoti ti 
Horeb, i wits Dios.

9 Yaꞌ tsaꞌ ochi ti chꞌen baꞌ tsiꞌ ñusa jumpꞌejl acꞌʌlel. Tsaꞌ cꞌoti i 
tꞌan lac Yum tiꞌ tojlel: ¿Chuqui woli a mel ilayi? cheꞌen. 10 Elías 
tsiꞌ jacꞌʌ: Tsac wen melbeyet a weꞌtel i Yumet bʌ Panchan 
yicꞌot Pañimil. Jini israelob tsiꞌ laj tsʌnsayob jini xꞌaltꞌañob 
a chaꞌan ti oñiyi cꞌʌlʌl wʌle. Tsiꞌ cʌyʌyob jini xucꞌul bʌ a tꞌan. 
Tsiꞌ jemeyob i pulʌntib a majtan. Tsiꞌ tsʌnsayob xꞌaltꞌañob 
a chaꞌan. C bajñel jach tsaꞌ cʌleyon. Woliꞌ sʌclañoñob jaꞌel 
chaꞌan miꞌ tsʌnsañoñob, cheꞌen. 11 Lac Yum tsiꞌ jacꞌʌ: Loqꞌuen 
ti pam lum. Waꞌiꞌ ti jini wits tiꞌ tojel c wut, cheꞌen. Awilan tsaꞌ 
ñumi lac Yum yaꞌi. Jumpꞌejl tsʌts bʌ icꞌ tsiꞌ jawʌ jini wits. Tiꞌ 
pꞌʌtʌlel Dios tsaꞌ tojpꞌi xajlel, pero mach yaꞌic an lac Yum yaꞌ 
ti jini icꞌ. Tsaꞌ tili i yujquel lum, pero mach yaꞌic an lac Yum 
ti jini yujquel. 12  Tsaꞌ tili cꞌajc, pero mach yaꞌic an lac Yum ti 
cꞌajc. Cheꞌ bʌ tsaꞌ ujti jini, tsaꞌ tili cꞌun bʌ tꞌan. 13  Cheꞌ bʌ tsiꞌ 
yubi Elías, tsiꞌ mʌcʌ i wut ti pisil. Tsaꞌ waꞌle tiꞌ tiꞌ jini chꞌen. 
Cheꞌ jini tsaꞌ cajiꞌ yubiben i tꞌan juntiquil: ¿Chuqui woli a mel 
ilayi, Elías? cheꞌen. 14 Tsiꞌ jacꞌʌ: Tsac wen melbe i yeꞌtel c Dios 
i Yum Panchan yicꞌot Pañimil, pero jini israelob tsiꞌ cʌyʌyob 
jini xucꞌul bʌ a tꞌan. Tsiꞌ jemeyob i pulʌntib a majtan. Tsiꞌ 
tsʌnsayob jini xꞌaltꞌañob a chaꞌan. C bajñel jax tsaꞌ cʌleyon. 
Woliꞌ sʌclañoñob jaꞌel chaꞌan miꞌ tsʌnsañoñob, cheꞌen.

15 Lac Yum tsiꞌ sube: Chaꞌ sujten majlel tiꞌ bijlel Damasco 
baꞌ tiquin pañimil. Cheꞌ maꞌ cꞌotel mi caj a waꞌchocon 

jini Hazael chaꞌan miꞌ yochel ti rey ti Siria. 16 Yom maꞌ 
waꞌchocon jaꞌel Jehú (i yalobil Nimsi) chaꞌan miꞌ yochel tiꞌ 
rey israelob. Waꞌchocon jaꞌel Eliseo (i yalobil Safat) chꞌoyol 
bʌ ti Abelmehola chaꞌan miꞌ yochel ti xꞌaltꞌan ti a qꞌuexol. 
17 Mi caj i chʌmelob cabʌl winicob. Jini mach bʌ anic miꞌ 
tsʌnsʌntel tiꞌ yespada Hazael, Jehú mi caj i tsʌnsan. Jini muꞌ 
bʌ i putsꞌel tiꞌ tojlel Jehú, Eliseo mi caj i tsʌnsan. 18  Pero joñon 
mi caj j cʌntan jini wucpꞌejl mil israelob mach bʌ anic tsiꞌ 
ñocchocoyob i bʌ tiꞌ tojlel Baal, mach bʌ anic tsiꞌ tsꞌujtsꞌuyob, 
cheꞌen.

Tsaꞌ pʌjyi Eliseo
19 Cheꞌ bʌ tsaꞌ majli Elías, tsiꞌ taja Eliseo (i yalobil Safat). 

Woliꞌ cꞌʌn chʌncojt i chaꞌcꞌal (24) tat wacax chaꞌan miꞌ topꞌ 
lum. Eliseo an ti wiꞌipat. Woliꞌ tojꞌesan majlel. Elías tsiꞌ moso 
tiꞌ bʌjqꞌuil. 20 Eliseo tsiꞌ cʌyʌ jini tat wacax. Ti ajñel tsiꞌ tsajca 
majlel Elías. Tsiꞌ yʌlʌ: Awocolic laꞌ ñaxan majlic c tsꞌujtsꞌun 
c tat c ñaꞌ. Ti wiꞌil mi caj c tsajcañet majlel, cheꞌen. Elías tsiꞌ 
yʌlʌ: Cucu. Maꞌanic wolic mʌctañet, cheꞌen Elías. 21 Cheꞌ bʌ 
tsaꞌ sujti Eliseo, tsiꞌ pʌyʌ majlel chaꞌcojt tat wacax chaꞌan miꞌ 
tsʌnsan. Tsiꞌ pulu jini arado. Tsiꞌ cꞌʌñʌ chaꞌan miꞌ tiqꞌuesan 
jini weꞌelʌl. Tsiꞌ yʌqꞌueyob chaꞌan miꞌ cꞌuxob jini añoꞌ bʌ ti 
tejclum. Ti wiꞌil tsaꞌ caji i tsajcan majlel Elías. Cheꞌ jini Eliseo 
tsaꞌ ochi ti xcʌntꞌan tiꞌ tojlel Elías.

Acab tsiꞌ jisa jini siriajob

20  Benadad jini rey ti Siria tsiꞌ tempa pejtelel i 
soldadojob. Tsiꞌ pʌyʌyob majlel yicꞌot lajchʌntiquil 

i chaꞌcꞌal (32) reyob, yicꞌot caballo, yicꞌot carreta. Cheꞌ jini 
tsiꞌ joy mʌctayob Samaria chaꞌan miꞌ jisañob. 2  Benadad tsiꞌ 
choco majlel suboñel ti Samaria chaꞌan miꞌ subeñob Acab jini 
rey ti Israel: 3  Ubin chuqui miꞌ yʌl Benadad: “C chaꞌañʌch a 
plata, yicꞌot a woro, yicꞌot i tꞌojol jax bʌ a wijñamob, yicꞌot 
jini utsꞌat bʌ chꞌiton bʌ a walobilob”, cheꞌen. 4 Acab jini rey 
ti Israel tsiꞌ jacꞌʌ: C yumet, c reyet, isujm bajcheꞌ maꞌ wʌl. A 
chaꞌañon. A chaꞌañʌch pejtel c chubʌꞌan jaꞌel, cheꞌen Acab. 
5 Tsaꞌ chaꞌ cꞌotiyob i subeñob Acab: Ubin chuqui miꞌ yʌl 
Benadad: “Aqꞌueñon a plata, yicꞌot a woro, yicꞌot a wijñamob, 
yicꞌot chꞌiton bʌ a walobilob. 6 Ijcꞌʌl cheꞌ bajcheꞌ ti ili ora mi 

caj c choc tilel c winicob chaꞌan miꞌ tsajiñob a wotot yicꞌot i 
yototob a winicob. Mi caj i chꞌʌmbeñon tilel pejtel jini ñuc tac 
bʌ i cꞌʌjñibal”. Cheꞌ tsiꞌ yʌlʌ Benadad, cheꞌen jini suboñel.

7 Cheꞌ jini i rey Israel tsiꞌ pʌyʌ tilel pejtel xñoxob añoꞌ bʌ ti 
Israel. Tsiꞌ subeyob: Awilan, Benadad woliꞌ tech leto. Maꞌanic 
tsac letsa c tꞌan cheꞌ bʌ tsiꞌ cꞌajtibeyon quijñamob, yicꞌot 
calobilob, yicꞌot c plata, yicꞌot coro, cheꞌen Acab. 8  Pejtelel jini 
xñoxob yicꞌot winicob xꞌixicob tsiꞌ jacꞌʌyob: Mach maꞌ wʌcꞌ a 
tꞌan. Mach yomic maꞌ jacꞌ, cheꞌob. 9 Jini chaꞌan Acab tsiꞌ sube 
jini suboñel i chaꞌan bʌ Benadad: Yom maꞌ suben Benadad: 

“Tsa cʌcꞌʌ c tꞌan cheꞌ ti ñaxan. Pero jini woli bʌ a cꞌajtibeñon 
wʌle maꞌanic mi caj i yujtel”. Cheꞌ yom mi laꞌ suben, cheꞌen 
Acab. Jini suboñel tsaꞌ sujti i suben i yum chuqui tsiꞌ yʌlʌ 
Acab. 10 Benadad tsiꞌ chaꞌ choco ti subentel Acab: Laꞌ i pꞌajoñob 
c diosob mi maꞌanic tsaꞌ mejli c jisan Samaria, cheꞌen. 11 Acab 
jini rey ti Israel tsiꞌ choco majlel i qꞌuexol i tꞌan: Yom maꞌ 
suben Benadad: “¿Yom ba maꞌ chañꞌesan a bʌ cheꞌ maxto 
tsiquilic mi mux i mʌjlel a chaꞌan?” cheꞌen. 12  Tsaꞌ subenti 
Benadad ili tꞌan cheꞌ woliꞌ jap lembal yicꞌot i reyob yaꞌ ti 
lejchempat. Ti ora tsiꞌ chaꞌle mandar chaꞌan miꞌ majlelob 
jini soldadojob i techob guerra tiꞌ contra Samaria. Cheꞌi tsiꞌ 
meleyob.

13  Awilan juntiquil xꞌaltꞌan tsaꞌ cꞌoti baꞌan Acab jini rey ti 
Israel. Tsiꞌ sube: Jiñʌch i tꞌan lac Yum: “¿Muꞌ ba a qꞌuel jini 
motocña bʌ soldadojob? Mi caj cotsañob ti a wenta chaꞌan 
miꞌ yumañetob. Cheꞌ jini mi caj a ñaꞌtan joñon a Yumon”, 
cheꞌen lac Yum. Cheꞌ tsiꞌ yʌlʌ jini xꞌaltꞌan. 14 Acab tsiꞌ cꞌajtibe: 
¿Majqui mi caj i chaꞌlen guerra yicꞌotob? cheꞌen. Jini xꞌaltꞌan 
tsiꞌ jacꞌʌ: Jini chꞌiton winicob muꞌ bʌ i coltañob añoꞌ bʌ i yeꞌtel, 
cheꞌen. Acab tsiꞌ yʌlʌ: ¿Majqui mi caj i tech guerra? cheꞌen. 
Jini xꞌaltꞌan tsiꞌ jacꞌʌ: Jatet mi caj a tech guerra, cheꞌen. 15 Cheꞌ 
jini Acab tsiꞌ pʌyʌ lujuncꞌal yicꞌot lajchʌntiquil i chaꞌcꞌal (232) 
chꞌiton winicob. Ti wiꞌil tsaꞌ tili jini winicob israelob, wucpꞌejl 
mil ti pejtelel.

16  Benadad woliꞌ jap lembal yicꞌot jini lajchʌntiquil i chaꞌcꞌal 
(32) reyob tsaꞌ bʌ i temeyob i tꞌan chaꞌan miꞌ coltañob. Cheꞌ 
ti xinqꞌuiñil tsaꞌ loqꞌuiyob majlel ti guerra i soldadojob Acab. 
17 Ñaxan tsaꞌ loqꞌuiyob ti Samaria jini chꞌiton winicob. Tsaꞌ 
subenti Benadad chaꞌan tsaꞌix loqꞌui junmojt ti Samaria. 

18  Benadad tsiꞌ yʌlʌ: Mi tsaꞌ loqꞌuiyob tilel chaꞌan mach 
yomobic guerra, chucula. Mi tsaꞌ loqꞌuiyob tilel chaꞌan guerra, 
chucula. Mach laꞌ tsʌnsañob, cheꞌen.

19-20 Ñaxan tsaꞌ loqꞌuiyob ti Samaria jini chꞌiton winicob. Tsaꞌ 
majliyob soldadojob tiꞌ pat chꞌiton winicob. Ti jujuntiquilob tsiꞌ 
tsʌnsayob i contra. Tsaꞌ putsꞌiyob jini siriajob. Jini israelob tsiꞌ 
yajñesayob. Benadad jini rey ti Siria tsaꞌ putsꞌi ti caballo yicꞌot 
lamital xcꞌʌchta caballojob. 21 Cheꞌ jini Acab tsaꞌ cꞌoti i chucben 
i caballo yicꞌot carreta tac. Tsiꞌ wen jisa jini siriajob.

22  Tsaꞌ cꞌoti jini xꞌaltꞌan baꞌan Acab. Tsiꞌ sube: Yom maꞌ wen 
chajpan a soldadojob yicꞌot a lumal. Wen ñaꞌtan bajcheꞌ yom 
maꞌ mel. Cheꞌ bajcheꞌ ili ora ti yambʌ jabil jini rey ti Siria mi 
caj i chaꞌ tilel i tech guerra ti a contra, cheꞌen.

23  I winicob Benadad tsiꞌ subeyob i yum: I dios israelob miꞌ 
yajñel ti bujtʌl tac. Jini chaꞌan tsaꞌ mʌjli i chaꞌañob. Yom mi 
lac majlel ti guerra yaꞌ ti joctʌl chaꞌan miꞌ mʌjlel lac chaꞌan. 
24 Anto yambʌ yom bʌ maꞌ mel. Chilbeñob i yeꞌtel jini reyob 
tiꞌ tojlel soldadojob a chaꞌan. Waꞌchocon yambʌ yumʌlob 
tiꞌ qꞌuexol chaꞌan miꞌ chꞌʌmbeñob i yeꞌtel. 25 Pʌyʌ tilel yambʌ 
soldadojob i qꞌuexolob tsaꞌ bʌ sajtiyob chaꞌan chaꞌ cabʌlonla 
cheꞌ bajcheꞌ ti ñaxan. Pʌyʌ tilel jini yujiloꞌ bʌ cꞌʌchtʌl ti 
caballo. Chaꞌ mele carreta tac cheꞌ bajcheꞌ ti ñaxan. Yom mi 
lac majlel ti guerra ti joctʌl. Cheꞌ jini mux i mʌjlel lac chaꞌan, 
cheꞌob. Benadad tsiꞌ wen ubibeyob i tꞌan. Cheꞌʌch tsiꞌ mele.

26  Ti yambʌ jab Benadad tsiꞌ chaꞌ tempa jini siriajob. Tsiꞌ 
pʌyʌyob majlel ti Afec chaꞌan miꞌ techob guerra tiꞌ contra 
israelob. 27 Jini israelob jaꞌel tsiꞌ tempayob i bʌ ti mojt ti mojt. 
Tsoltsolña tsaꞌ caji ti majlel jini israelob cꞌʌlʌl tsiꞌ tajayob i 
bʌ yicꞌot siriajob. Cheꞌ yilalob israelob bajcheꞌ chaꞌmojt alʌ 
chivo tiꞌ tojlel i contrajob, come wen witsilob jini siriajob. 28  I 
winic Dios tsaꞌ chaꞌ cꞌoti baꞌan Acab jini rey ti Israel. Tsiꞌ sube: 
Chocbilon tilel ti Dios chaꞌan mic subeñet: “Jini siriajob miꞌ 
lon ñaꞌtañob yaꞌ jach miꞌ yajñel laꞌ Yum ti bujtʌl tac. Maꞌanic 
miꞌ yajñel ti joctʌl tac lon cheꞌob. Jini chaꞌan mi caj i mʌjlel 
a chaꞌan tiꞌ tojlel pejtel jini siriajob chaꞌan maꞌ wen ñaꞌtan 
Dioson”, cheꞌen lac Yum. Cheꞌ tsiꞌ yʌlʌ xꞌaltꞌan. 29 Wucpꞌejl 
qꞌuin laj bʌ añob jini soldadojob baꞌ woliꞌ ñajtʌ qꞌuelob i bʌ. 
Cheꞌ tiꞌ wucpꞌejlel qꞌuin tsaꞌ caji jini guerra. Jini israelob tsiꞌ 
jisayob joꞌcꞌal ti mil siriajob ti jumpꞌejl jach qꞌuin. 30 I colojbal 

tsaꞌ majliyob ti putsꞌel baꞌan i tsꞌajquil Afec. Pero tsaꞌ yajli i 
tsꞌajquil. Tsiꞌ tsʌnsa yambʌ wucpꞌejl i chaꞌcꞌal mil (27,000).

Benadad tsaꞌ putsꞌi majlel ti jumpꞌejl tejclum baꞌ tsaꞌ ochi 
tiꞌ mal jumpꞌejl otot. 31 I winicob tsiꞌ subeyob Benadad: Tsaꞌix 
la cubi miꞌ chaꞌleñob pꞌuntaya jini reyob ti Israel. Laꞌ lac 
lʌp coxtal. Laꞌ laj cʌch lac bʌ ti lazo, i yejtal i chꞌijiyemlel 
lac pusicꞌal. Conla baꞌan Acab chaꞌan mi laj qꞌuel mi muꞌto 
i yʌqꞌuet ti colel, cheꞌob. 32  Jini chaꞌan tsaꞌ majliyob baꞌan i 
rey Israel. Tsiꞌ cꞌajtibeyob: Awocolic laꞌ colic jini rey Benadad, 
mach a tsʌnsan, cheꞌob. Acab tsiꞌ jacꞌʌ: ¿Cuxul to ba? Jiñʌch 
queran, cheꞌen. 33  Ora jach jini winicob tsiꞌ ñaꞌtayob maꞌanic 
mi caj i yʌcꞌ ti chʌmel Benadad. Tsiꞌ chaꞌ jacꞌʌyob ti ora: Cuxul 
cu a weran Benadad, cheꞌob. Acab tsiꞌ subeyob: Cucula, pʌyʌla 
tilel, cheꞌen. Cheꞌ bʌ tsaꞌ cꞌoti Benadad, Acab tsiꞌ pʌyʌ letsel 
ti carreta i chaꞌan. 34 Benadad tsiꞌ sube Acab: Mi caj c chaꞌ 
aqꞌueñet jini tejclum tac tsaꞌ bʌ i chilbeyet c tat. Cheꞌ jaꞌel mi 
mejlel a waꞌchocon choñoñibʌl tac yaꞌ ti Damasco cheꞌ bajcheꞌ 
tsiꞌ mele c tat ti Samaria, cheꞌen. Acab tsiꞌ sube: Mux caj j 
colet, cheꞌ jini, cheꞌen. Cheꞌ bʌ tsiꞌ temeyob i tꞌan, Acab tsiꞌ 
colo.

35 Cheꞌ ujtemix iliyi lac Yum tsiꞌ sube juntiquil xꞌaltꞌan chaꞌan 
miꞌ suben i piꞌʌl ti eꞌtel chaꞌan miꞌ loweꞌ. Cheꞌʌch tsiꞌ sube i 
piꞌʌl, pero maꞌanic tsiꞌ jacꞌʌ. 36 Jini chaꞌan jini xꞌaltꞌan tsiꞌ sube: 
Tsaꞌ ñusʌbe i mandar lac Yum. Jini chaꞌan mi caj i tsʌnsañet 
bajlum cheꞌ maꞌ cʌyon, cheꞌen. Cheꞌʌch tsaꞌ ujti. Cheꞌ bʌ tsaꞌ 
majli, tsiꞌ cꞌuxu bajlum. 37 Jini xꞌaltꞌan tsiꞌ sube yambʌ winic: 
Lowoyon ti a wespada, cheꞌen. Tsiꞌ jacꞌʌ, tsiꞌ lowo.

38  Jini xꞌaltꞌan tsiꞌ pijta jini rey yaꞌ ti bij. Tsiꞌ mʌc cʌchʌ i 
wut ti pisil chaꞌan maꞌanic miꞌ cʌjñel. 39 Cheꞌ woli ti ñumel 
jini rey, jini xꞌaltꞌan tsiꞌ pejca: C yum, cheꞌ bʌ tsajniyon baꞌ 
wen woliꞌ yujtel guerra, juntiquil soldado tsiꞌ pʌybeyon tilel 
juntiquil xcʌjchel. Tsiꞌ subeyon: “Cʌntʌbeñon jini xcʌjchel 
ame putsꞌic. Mi tsaꞌ putsꞌi, mi caj a tsʌnsʌntel jatet, o mux caj 
a tojbeñon joꞌpꞌejl i chaꞌcꞌal mil (25,000) peso”, cheꞌen. 40 Pero 
cheꞌ woliyon ti eꞌtel, tsaꞌ putsꞌi jini xcʌjchel, cheꞌen xꞌaltꞌan. 
Jini rey tsiꞌ jacꞌʌ: Jiñʌch a mul. Wersa mi caj a toj, cheꞌen jini 
rey Acab. 41 Jini xꞌaltꞌan tsiꞌ locꞌsa jini pisil am bʌ tiꞌ wut. Jini 
rey tsiꞌ cʌñʌ jiñʌch xꞌaltꞌan. 42  Jini xꞌaltꞌan tsiꞌ sube: Lac Yum 
woliꞌ yʌl: “Tsac ñaꞌta wersa mi caj i chʌmel jini winic Benadad. 

Pero jatet tsaꞌ colo. Jini chaꞌan wersa mi caj a tsʌnsʌntel tiꞌ 
qꞌuexol jini winic. A winicob mi caj i tsʌnsʌntelob tiꞌ qꞌuexol 
i winicob”, cheꞌen lac Yum. Cheꞌ tsiꞌ yʌlʌ jini xꞌaltꞌan. 43  Jini 
rey Acab michꞌ tsaꞌ sujti tiꞌ yotot yaꞌ ti Samaria. Wʌlwʌlña i 
pusicꞌal.

Acab tsiꞌ chilbe i tsꞌusubil Nabot

21  Tsaꞌ cajiꞌ taj i mul Acab tiꞌ tojlel Nabot chꞌoyol bʌ ti 
Jezreel. An i tsꞌusubil Nabot yaꞌ tiꞌ tojel i yotot jini rey 

Acab ti Samaria. 2  Acab tsiꞌ sube Nabot: Aqꞌueñon a tsꞌusubil 
chaꞌan mic pʌqꞌue yan tac bʌ pimel, come lʌcꞌʌl jach an cotot 
tiꞌ tꞌejl. Mi caj cʌqꞌueñet yambʌ a tsꞌusubil ñumen wem bʌ, o 
mic toj ti taqꞌuin mi a wom, cheꞌen Acab. 3  Nabot tsiꞌ jacꞌbe 
Acab: Laꞌ i coltañon lac Yum. Maꞌanic mi caj cʌqꞌueñet i lum 
c ñojteꞌel, cheꞌen. 4 Wen chꞌijyem jax i pusicꞌal Acab. Wen 
michꞌ tsaꞌ chaꞌ sujti tiꞌ yotot chaꞌan maꞌanic tsiꞌ jacꞌʌ i chon 
Nabot jini chꞌoyol bʌ ti Jezreel, come tsiꞌ sube: Maꞌanic mi caj 
cʌqꞌueñet i lum c ñojteꞌel, cheꞌen. Maꞌanix tsiꞌ chʌn cꞌuxu waj 
Acab. Tsaꞌ majli ti ñoltʌl tiꞌ wʌyib. Tsiꞌ mʌyʌ majlel i wut tiꞌ 
ñʌcꞌ bojteꞌ.

5 Jezabel, i yijñam, tsaꞌ cꞌoti baꞌ ñolol. Tsiꞌ cꞌajtibe: 
¿Chuqui woli a pensarin? ¿Chucoch mach a womix weꞌel? 
cheꞌen. 6 Acab tsiꞌ jacꞌbe i yijñam: Chaꞌan maꞌanic tsiꞌ jacꞌʌ i 
chombeñon i tsꞌusubil Nabot cheꞌ bʌ tsaj cꞌajtibe. Tsac sube 
mi caj cʌqꞌuen i qꞌuexol mi yom, pero tsaꞌ jach i subeyon: 

“Maꞌanic mi caj cʌqꞌueñet c tsꞌusubil”, cheꞌen. Cheꞌ tsiꞌ yʌlʌ 
Acab. 7 Jezabel tsiꞌ jacꞌbe: ¿Isujm ba i reyet israelob? Chꞌojyen, 
cꞌuxu a waj. Tijicñesan a pusicꞌal, come joñon mi caj cʌqꞌueñet 
i tsꞌusubil Nabot chꞌoyol bʌ ti Jezreel, cheꞌen.

8  I yijñam Acab tsiꞌ mele jumpꞌejl carta tiꞌ cꞌabaꞌ Acab i 
ñoxiꞌal. Tsiꞌ yʌqꞌue i sellojlel. Cheꞌ jini tsiꞌ choco majlel jini 
carta baꞌan jini xñoxob yicꞌot añoꞌ bʌ i yeꞌtel yaꞌ tiꞌ tejclum 
Nabot. 9 Jezabel tsiꞌ yʌlʌ ti carta: Yom mi laꞌ tem chaꞌlen chꞌajb. 
Yom mi laꞌ pʌy tilel Nabot chaꞌan mi laꞌ waꞌchocon tiꞌ tojlel 
i piꞌʌlob. 10 Laꞌ tilicob chaꞌtiquil jontol bʌ winicob chaꞌan miꞌ 
jopꞌbeñob i mul Nabot. Laꞌ i yʌlob tiꞌ tojel i wut: “Tsaꞌix a pꞌaja 
Dios yicꞌot jini rey”. Cheꞌ yom miꞌ yʌlob. Cheꞌ jini yom mi laꞌ 
choc loqꞌuel Nabot ti tejclum chaꞌan mi laꞌ jul ti xajlel chaꞌan 
miꞌ chʌmel, cheꞌen. 11 Jini xñoxob yicꞌot jini añoꞌ bʌ i yeꞌtel ti 

tejclum tsiꞌ jacꞌbeyob i tꞌan Jezabel cheꞌ bajcheꞌ tsiꞌ subeyob ti 
jun. 12  Tsiꞌ yʌcꞌʌyob i tꞌan chaꞌan miꞌ chaꞌleñob chꞌajb. Cheꞌ jini 
tsiꞌ pʌyʌyob tilel Nabot chaꞌan miꞌ waꞌchocoñob. 13  Tsaꞌ cꞌotiyob 
jini chaꞌtiquil jontol bʌ winicob. Tsaꞌ buchleyob tiꞌ tojlel i wut 
Nabot. Jini chaꞌtiquil tsiꞌ yʌlʌyob: Nabot tsiꞌ pꞌaja Dios. Tsiꞌ 
pꞌaja jini rey, cheꞌob. Tsiꞌ pʌyʌyob loqꞌuel ti jini tejclum. Tsiꞌ 
juluyob ti xajlel. Cheꞌ jini tsaꞌ chʌmi Nabot. 14 Cheꞌ bʌ ujtemix 
iliyi tsiꞌ chocbeyob majlel tꞌan Jezabel: Chʌmenix Nabot 
chaꞌan tsaꞌ jujli ti xajlel, cheꞌob.

15 Cheꞌ bʌ tsiꞌ yubi Jezabel chʌmenix Nabot, ti ora jach tsiꞌ 
sube Acab: Tejchen ti ora. Cucu chꞌʌmben i tsꞌusubil Nabot 
chꞌoyol bʌ ti Jezreel, come chʌmenix i yum jini lum mach bʌ 
yomic i chon, cheꞌen. 16  Cheꞌ bʌ tsiꞌ yubi Acab chʌmenix Nabot, 
ti ora jach tsaꞌ majli i chꞌʌmben i tsꞌusubil chaꞌan miꞌ chꞌʌm tiꞌ 
wenta.

17-18  Pero ti jim bʌ ora lac Yum tsiꞌ pejca jini xꞌaltꞌan Elías: 
Tejchen ti ora. Cucu qꞌuele Acab i rey Israel am bʌ ti Samaria, 
come yaꞌix an tiꞌ tsꞌusubil jini Nabot. Tsaꞌ majli i chꞌʌm tiꞌ 
wenta. 19 Yom maꞌ suben ili tꞌan: “Lac Yum woliꞌ yʌl: Tsaꞌ 
tsʌnsa winic. Tsaꞌ chilbe i lum. Yaꞌ baꞌ tsiꞌ lembe i chꞌichꞌel 
Nabot jini tsꞌiꞌ yaꞌ talob tsꞌiꞌ i lembeñet a chꞌichꞌel jaꞌel”. Cheꞌ 
yom maꞌ suben, cheꞌen lac Yum. Cheꞌʌch tsiꞌ mele Elías.

20 Acab tsiꞌ sube Elías: Tsaꞌix a chaꞌ tajayon, j contrajet, 
cheꞌen. Elías tsiꞌ jacꞌbe: Tsaꞌ cu c tajayet, come tsaꞌix a wʌcꞌʌ a 
bʌ chaꞌan maꞌ mel chuqui jontol tiꞌ wut lac Yum. 21 Awilan lac 
Yum mi caj i chocbeñet tilel tsʌts bʌ wocol. Mi caj i wetsꞌet 
majlel cheꞌ bajcheꞌ misujelʌl. Mi caj i laj jisan pejtel chꞌiton 
bʌ a walobilob añoꞌ bʌ ti Israel. 22  Lajal mi caj i melbeñet cheꞌ 
bajcheꞌ tsiꞌ melbe Jeroboam (i yalobil Nabat), cheꞌ bajcheꞌ 
tsiꞌ melbe Baasa (i yalobil Ahías) chaꞌan tiꞌ caj tsaꞌ techbe 
i michꞌajel lac Yum. Tsaꞌ xiqꞌui ti mulil jini israelob. 23  Lac 
Yum tsiꞌ yʌlʌ mi caj i toj i mul Jezabel jaꞌel. Jini tsꞌiꞌ mi caj i 
cꞌuxben i bʌcꞌtal a wijñam yaꞌ ti Jezreel. 24 Mi caj i cꞌuxbeñob 
i bʌcꞌtal a walobilob muꞌ bʌ i chʌmelob ti tejclum. Jini xtaꞌjol 
mi caj i cꞌuxbeñob i bʌcꞌtal a piꞌʌlob muꞌ bʌ i chʌmelob ti 
jochol bʌ lum, cheꞌen Elías.

25 Come ti isujm maꞌanic yambʌ bajcheꞌ Acab tsaꞌ bʌ i yʌcꞌʌ 
i bʌ chaꞌan miꞌ mel chuqui jontol tiꞌ wut lac Yum, come i 
yijñam tsiꞌ xiqꞌui ti maña jax bʌ i melbal. 26  Wen jontol bajcheꞌ 

tsiꞌ mele. Tsiꞌ chꞌujutesa jini dios tac cheꞌ bajcheꞌ tsiꞌ meleyob 
jini amorreojob tsaꞌ bʌ i jisayob lac Yum tiꞌ tojlel israelob.

27 Acab tsiꞌ yubibe i tꞌan Elías. Tsiꞌ jetꞌ tsili i pislel. Tsaꞌ caji 
i lʌp coxtal ti qꞌuiñil yicꞌot ti acꞌʌlel. Tsiꞌ chaꞌle chꞌajb. Wen 
chꞌijiyem tsaꞌ caji ti ajñel. 28  Ti jim bʌ ora lac Yum tsiꞌ chaꞌ 
pejca jini xꞌaltꞌan Elías: 29 ¿Tsaꞌ ba a qꞌuele bajcheꞌ woliꞌ 
peqꞌuesan i bʌ Acab tic tojlel? Chaꞌan tiꞌ caj tsiꞌ peqꞌuesa i bʌ 
tic tojlel, maꞌanic mi caj cʌqꞌuen ili wocol cheꞌ cuxul to. Mux 
caj cʌqꞌuen wocol i yalobilob Acab, cheꞌen lac Yum.

Micaías tsiꞌ wʌn tsictesa bajcheꞌ mi caj i jisʌntel Acab 
(2 Cr. 18.1-34)

22  Uxpꞌejl jab maꞌanic tsaꞌ ujti guerra tiꞌ tojlelob siriajob 
yicꞌot israelob. 2  Cheꞌ ti yuxpꞌejlel jab, Josafat, jini 

rey ti Judá, tsaꞌ jubi majlel baꞌan jini rey ti Israel. 3  Jini rey 
ti Israel tsaꞌ caji i suben i yaj eꞌtelob: ¿Mach ba laꞌ wujilic 
lac chaꞌañʌch jini tejclum Ramot am bʌ ti Galaad? Maꞌanic 
chuqui woli lac wis chaꞌlen chaꞌan mi lac chilben jini rey ti 
Siria, cheꞌen. 4 Jini chaꞌan i rey israelob tsiꞌ sube Josafat: ¿A 
wom ba majlel ti guerra quicꞌot chaꞌan mi lac chaꞌ chꞌʌm 
Ramot am bʌ ti Galaad? cheꞌen. Josafat tsiꞌ jacꞌʌ: Junlajalonla. 
C winicob mi mejlel i coltañetob yicꞌot j caballo jaꞌel, cheꞌen. 
5 Josafat tsiꞌ yʌlʌ: Ñaxan cꞌajtiben lac Yum bajcheꞌ yom mi lac 
mel, cheꞌen.

6 I rey israelob tsaꞌ caji i tempan jumbajcꞌ xꞌaltꞌañob. Tsiꞌ 
cꞌajtibeyob: Subeñon mi yom mic majlel ti guerra tiꞌ contra 
Ramot ti Galaad, o mi mach yomic, cheꞌen. Jini payxo bʌ 
xꞌaltꞌañob tsiꞌ jacꞌbeyob: Yomcu maꞌ majlel, come lac Yum 
mi caj i yʌcꞌ ti a cꞌʌb, cheꞌob. 7 Pero Josafat tsiꞌ yʌlʌ: ¿Mach 
ba anic juntiquil xꞌaltꞌan i chaꞌan lac Yum ilayi chaꞌan mi 
mejlel laj cꞌajtiben? cheꞌen. 8  Jini rey ti Israel tsiꞌ jacꞌbe: Ancu 
juntiquil xꞌaltꞌan i chaꞌan lac Yum, jiñʌch Micaías (i yalobil 
Imla). Muꞌcu mejlel laj cꞌajtiben, pero tsꞌaꞌ mij qꞌuel jini winic, 
come ti pejtelel ora maꞌanic miꞌ subeñon chuqui wen. Jini 
jach tsʌts tac bʌ miꞌ subeñon, cheꞌen. Josafat tsiꞌ sube Acab: 
Mach maꞌ chaꞌlen tꞌan cheꞌ bajcheꞌ jini. Pʌyʌ, cheꞌen. 9 Acab 
tsiꞌ pʌyʌ tilel juntiquil i yaj eꞌtel. Tsiꞌ sube: Cucu pʌyʌ tilel ti 
ora Micaías (i yalobil Imla), cheꞌen. 10 Yaꞌ buchul Acab i rey 
israelob temel yicꞌot Josafat jujuntiquil tiꞌ buchlib chaꞌan i 

yeꞌtel, lʌpbil i chaꞌañob i pislel rey. Yaꞌ tsaꞌ cꞌajpan buchleyob 
tiꞌ tojel jini patio baꞌ miꞌ jajtsꞌel trigo yaꞌ tiꞌ tiꞌ tejclum. Pejtelel 
jini payxo bʌ xꞌaltꞌañob tsiꞌ chʌn chaꞌleyob altꞌan tiꞌ tojlelob. 
11 Jini Sedequías (i yalobil Quenaana) tsiꞌ chajpa chaꞌtsꞌijt 
xulub melbil bʌ ti tsucu taqꞌuin. Tsiꞌ yʌlʌ: Lac Yum tsiꞌ yʌlʌ: 

“Ili xulub i yejtalʌch a pꞌʌtʌlel tiꞌ contra jini siriajob. An i 
cꞌʌjñibal chaꞌan mi laꞌ laj jisañob”, cheꞌen. 12  Pejtelel jini payxo 
bʌ xꞌaltꞌañob tsiꞌ temeyob i tꞌan. Tsiꞌ yʌlʌyob: Cucula ti Ramot 
ti Galaad, come mux i mʌjlel a chaꞌan, come lac Yum tsaꞌix i 
yʌcꞌʌ ti laꞌ cꞌʌb, cheꞌob.

13  Jini winic tsaꞌ bʌ cꞌoti i pʌy Micaías tsiꞌ sube: Pejtel jini 
yambʌ xꞌaltꞌañob wen utsꞌat bajcheꞌ woliyob ti tꞌan tiꞌ tojlel 
jini rey. Jini chaꞌan yom maꞌ laj a tꞌan yicꞌotob chaꞌan utsꞌat 
miꞌ qꞌuelet jini rey, cheꞌen. 14 Jini Micaías tsiꞌ jacꞌbe: Joñon mi 
caj c suben cheꞌ bajcheꞌ miꞌ subeñon Dios, come mic bʌcꞌñan 
lac Yum, cheꞌen. 15 Cheꞌ bʌ tsaꞌ cꞌoti Micaías baꞌan Acab, jini 
rey tsiꞌ cꞌajtibe: ¿Yom ba mic majlel ti guerra yaꞌ ti Ramot ti 
Galaad, o mach ba yomic? cheꞌen. Micaías tsiꞌ pejca ti wajal 
bʌ tꞌan: Yomcu. Cucu ti guerra, come mi caj i mʌjlel a chaꞌan, 
come lac Yum mi caj i yʌcꞌ ti a cꞌʌb, cheꞌen. 16  Jini rey tsiꞌ sube: 
¿Jayyajl yom mic subeñet chaꞌan maꞌ tsictesʌbeñon ti isujm 
chuqui tsiꞌ yʌlʌ lac Yum? cheꞌen. 17 Jini xꞌaltꞌan Micaías tsiꞌ 
jacꞌʌ: Tsaj qꞌuele pejtelel jini israelob pam pujquemob ti wits 
cheꞌ bajcheꞌ tiñʌmeꞌ mach bʌ anic i yaj cʌntaya. Tsa cubi i 
tꞌan lac Yum: “Maꞌañobix i yum ili winicob. Laꞌix chaꞌ sujticob 
tiꞌ yotot tiꞌ ñʌchꞌtilel i pusicꞌal”, cheꞌen lac Yum. Cheꞌ tsiꞌ yʌlʌ 
Micaías.

18  I rey israelob tsiꞌ sube Josafat i rey Judá: ¿Mach ba anic 
tsac subeyet? Maꞌanic miꞌ subeñon chuqui utsꞌat ili winic, jini 
jach tsʌts bʌ tꞌan miꞌ subeñon, cheꞌen. 19 Pero Micaías tsiꞌ chaꞌ 
alʌ: Yom maꞌ ñichꞌtʌben i tꞌan lac Yum. Tsaj qꞌuele lac Yum 
yaꞌ buchul ti panchan. Pejtelel yaꞌ bʌ añob ti panchan junlajal 
waꞌalob tiꞌ ñoj tiꞌ tsꞌej. 20 Lac Yum tsiꞌ yʌlʌ: “¿Majqui mi caj i 
pʌy majlel jini rey Acab chaꞌan miꞌ majlel ti Ramot ti Galaad 
chaꞌan miꞌ tsʌnsʌntel?” cheꞌen. Tsaꞌ cajiꞌ jacꞌob ti jujuntiquilob 
ti chajp ti chajp. 21 Juntiquil ángel tsaꞌ tili ti waꞌtʌl tiꞌ tojel lac 
Yum. Tsiꞌ sube: “Joñon mi caj c pʌy majlel”, cheꞌen. 22  Lac Yum 
tsiꞌ cꞌajtibe: “¿Bajcheꞌ mi caj a pʌy majlel?” cheꞌen. Jini ángel 
tsiꞌ jacꞌʌ: “Mi caj cotsan tiꞌ pusicꞌal i winicob Acab espíritu 

yujil bʌ lot”, cheꞌen. Jini chaꞌan lac Yum tsiꞌ sube: “Utsꞌat mi 
mejlel. Cucu, cheꞌ jini. Mele cheꞌ bajcheꞌ wolaꞌ ñaꞌtan”, cheꞌen 
lac Yum. 23  Isujm lac Yum tsiꞌ yotsa tiꞌ pusicꞌal jini xꞌaltꞌañob 
a chaꞌan jini espíritu yujil bʌ lot. Cheꞌ jini lac Yum mi caj i 
chocbeñet tilel wocol, cheꞌen Micaías.

24 Sedequías (i yalobil Quenaana) tsaꞌ tili i poꞌchꞌin Micaías. 
Tsiꞌ yʌlʌ: ¿Bajcheꞌ tsaꞌ mejli i bajñel pejcañet i yEspíritu lac 
Yum cheꞌ maꞌanic chuqui tsac wis ubi? cheꞌen. 25 Micaías tsiꞌ 
jacꞌʌ: Muꞌto caj a qꞌuel cheꞌ miꞌ yujtel. Ti jim bʌ ora mi caj a 
wochel ti xoꞌtʌl ti putsꞌel, cheꞌen. 26  Acab, i rey israelob, tsiꞌ 
yʌlʌ: Pʌyʌla majlel jini Micaías baꞌan jini ajcal Amón yaꞌ baꞌan 
calobil Joás. 27 Yom mi laꞌ subeñob: “Jini rey tsiꞌ yʌcꞌʌ mandar 
chaꞌan mi laꞌ wotsan ti mʌjquibʌl. Aqꞌuen tsꞌitaꞌ jach chuqui 
miꞌ jap chuqui miꞌ cꞌux jinto mic chaꞌ sujtel ti utsꞌat”. Cheꞌ 
yom mi laꞌ suben, cheꞌen Acab. 28  Micaías tsiꞌ jacꞌʌ: Mi utsꞌat 
maꞌ chaꞌ sujtel cheꞌ ujtemet ti guerra, mi caj laꞌ ñaꞌtan cheꞌ jini, 
mach jinic lac Yum tsaꞌ bʌ i pejcayon, cheꞌen. Micaías tsiꞌ yʌlʌ 
tiꞌ tojlel pejtelel jini waꞌaloꞌ bʌ: Yom mi laꞌ pꞌis ti wenta jini 
tsaꞌ bʌ cʌlʌ, cheꞌen.

29 Pero i rey israelob yicꞌot Josafat i rey Judá temel 
tsaꞌ majliyob ti guerra tiꞌ contra Ramot ti Galaad. 30 I rey 
israelob tsiꞌ sube Josafat: Mi caj c lʌp i pislel soldado cheꞌ 
mic majlel ti guerra, pero jatet lʌpʌ a pislel ti rey, cheꞌen. 
Cheꞌ jini mucul jach tsaꞌ majli ti guerra Acab i rey israelob. 
31 Pero i rey siriajob tsiꞌ yʌqꞌue mandar jini lajchʌntiquil 
i chaꞌcꞌal (32) i yum soldadojob ti carreta tac: Mach laꞌ 
chaꞌlen contra yicꞌot winicob mi soldadojob mi i yumob. 
Cojach yom maꞌ tsʌnsan i rey israelob, cheꞌen. 32-33  I yum 
soldadojob cheꞌ bʌ tsiꞌ qꞌueleyob yaꞌan Josafat, tsiꞌ yʌlʌyob: 
Jiñʌch i yum jini israelob, cheꞌob. Cheꞌ bʌ tsaꞌ cꞌotiyob 
chaꞌan miꞌ contrajiñob, Josafat tsiꞌ bʌcꞌ chaꞌle cꞌam bʌ oñel 
chaꞌan miꞌ tsictesan i bʌ. Jini chaꞌan maꞌanic chuqui tsiꞌ 
tumbeyob Josafat, come tsiꞌ qꞌueleyob mach jinic Acab. 
34 Pero juntiquil winic tsiꞌ choco majlel i teꞌel jalʌjb cheꞌ 
maꞌanic tsiꞌ tojbi. Toj tsiꞌ taja Acab i rey israelob yaꞌ baꞌ 
tsuyul i bujc melbil bʌ ti tsucu taqꞌuin. Jini rey tsiꞌ sube 
i piꞌʌl woli bʌ i ñijcan carreta: Yom maꞌ sutqꞌuin carreta 
chaꞌan maꞌ locꞌsañon ti guerra, come lojwemonix. Mach 
chʌn mejlicon, cheꞌen.

35 Ti jim bʌ qꞌuin cheꞌ cabʌl woliꞌ jatsꞌob i bʌ ti guerra, jini 
i rey israelob tsaꞌ mejli i qꞌuel jini siriajob yaꞌ bʌ ñʌc buchul 
ti carreta. Tsaꞌ bejqꞌui cabʌl i chꞌichꞌel. Yaꞌ tsaꞌ tsꞌʌm cʌle ti 
mal carreta. 36-37 Cheꞌ bʌjlemix jini qꞌuin, tsaꞌ caji ti ñumel tiꞌ 
tojlel israelob juntiquil soldado tsaꞌ bʌ i yʌlʌ ti cꞌam bʌ tꞌan: 
Chaꞌ sujtenla ti laꞌ wotot ti jujuntiquiletla, come chʌmenix jini 
rey, cheꞌen. Tsiꞌ chꞌʌmbeyob sujtel i bʌcꞌtal jini rey chaꞌan miꞌ 
mucob ti Samaria. 38  Tsiꞌ pocoyob jini carreta yaꞌ ti jaꞌ am bʌ ti 
Samaria baꞌ miꞌ chaꞌleñob tsꞌʌmel stsꞌiꞌlel bʌ xꞌixicob. Tsaꞌ cꞌoti 
tsꞌiꞌ i lemben i chꞌichꞌel. Cheꞌʌch tsaꞌ tsꞌʌctiyi i tꞌan lac Yum 
cheꞌ bajcheꞌ tsiꞌ yʌlʌ. 39 Jini yan tac bʌ i melbal Acab, yicꞌot 
pejtel tsaꞌ bʌ ujti, yicꞌot jini otot melbil bʌ ti marfil tsaꞌ bʌ i 
waꞌchoco, yicꞌot pejtel jini tejclum tac tsaꞌ bʌ i waꞌchoco, laj 
tsꞌijbubilix tiꞌ juñilel i reyob israelob. 40 Yaꞌ tsaꞌ mujqui Acab baꞌ 
tsaꞌ mujquiyob i ñojteꞌelob. Tsaꞌ caji i chaꞌlen yumʌl Ocozías i 
yalobil Acab.

I yumʌntel Josafat 
(2 Cr. 20.31-37)

41 Wolix i majlel ti chʌmpꞌejl jab i yumʌntel Acab jini rey ti 
Israel cheꞌ bʌ tsaꞌ waꞌchoconti ti rey Josafat (i yalobil Asa) yaꞌ 
ti Judá. 42  Anix joꞌlujumpꞌejl i chaꞌcꞌal (35) i jabilel Josafat cheꞌ 
bʌ tsaꞌ caji ti yumʌl. Tsiꞌ chaꞌle yumʌl yaꞌ ti Jerusalén joꞌpꞌejl 
i chaꞌcꞌal (25) jab. I ñaꞌ jiñʌch Azuba (i yalobil Silhi). 43  Josafat 
tsiꞌ mele chuqui wen cheꞌ bajcheꞌ Asa i tat. Tsiꞌ jacꞌbe i tꞌan lac 
Yum. Pero maꞌanic tsiꞌ jisa i yotlel tac diosteꞌ yaꞌ ti bujbujtʌl. 
Jini winicob xꞌixicob tsiꞌ chʌn tsʌnsayob alʌcꞌʌl tac. Tsiꞌ 
puluyob pom yaꞌ ti bujbujtʌl. 44 Josafat tsiꞌ teme i tꞌan yicꞌot 
jini rey ti Israel.

45 Tsꞌijbubil tiꞌ juñilel i reyob Judá pejtel chuqui tsaꞌ ujti tiꞌ 
yumʌntel Josafat, yicꞌot jini guerra tac. 46 Josafat tsiꞌ choco 
loqꞌuel ti jini lum pejtel jini winicob muꞌ bʌ i laj bʌ piꞌleñob i 
bʌ, mach bʌ anic tsaꞌ chojquiyob loqꞌuel cheꞌ woli ti yumʌntel 
Asa i tat.

47-48  Maꞌanic i rey jini añoꞌ bʌ ti Edom. An jach i gobernador 
am bʌ tiꞌ wenta Josafat. Josafat tsiꞌ mele cabʌl colem barco 
tac chaꞌan miꞌ majlel i cuch tilel oro loqꞌuem bʌ ti Ofir. Pero 
maꞌanic tsaꞌ cꞌoti tac, come tsaꞌ laj jejmi barco yaꞌ ti Ezión 
Geber. 49 Ocozías (i yalobil Acab) tsiꞌ sube Josafat: Laꞌ majlicob 

c winicob yicꞌot a winicob chaꞌan temel miꞌ majlelob ti colem 
barco tac, cheꞌen. Pero Josafat maꞌanic tsiꞌ jacꞌʌ. 50 Tsaꞌ chʌmi 
Josafat. Tsaꞌ mujqui baꞌ muculob i ñojteꞌelob yaꞌ tiꞌ tejclum 
David. Joram i yalobil tsiꞌ chꞌʌmbe i yeꞌtel.

I yumʌntel Ocozías ti Israel
51 Cheꞌ tiꞌ wuclujumpꞌejl (17) jab i yumʌntel Josafat ti Judá, 

tsaꞌ waꞌchoconti Ocozías (i yalobil Acab) ti rey ti Israel. Tsiꞌ 
chaꞌle i yumʌntel yaꞌ ti tejclum i cꞌabaꞌ Samaria. 52  Ocozías tsiꞌ 
mele chuqui jontol tiꞌ wut lac Yum. Lajal tsiꞌ mele cheꞌ bajcheꞌ 
i tat i ñaꞌ, cheꞌ bajcheꞌ Jeroboam (i yalobil Nabat), tsaꞌ bʌ i 
xiqꞌui ti mulil jini israelob. 53  Ocozías tsiꞌ chꞌujutesa Baal. Tsiꞌ 
techbe i michꞌajel lac Yum i Dios Israel cheꞌ bajcheꞌ tsiꞌ mele i 
tat. 

Tsaꞌ chʌmi Ocozías

1  Cheꞌ chʌmenix Acab, jini moabob tsaꞌ cajiꞌ contrajiñob 
Israel. Tsiꞌ cʌyʌ i yʌcꞌob i tojoñel. 2  Tsaꞌ yajli Ocozías yaꞌ 

tiꞌ ventanajlel i yotot am bʌ tiꞌ chaꞌlajmlel. Tsaꞌ wen lojwi. 
Yaꞌan i yotot ti Samaria. Tsiꞌ choco majlel i winicob ti Ecrón 
baꞌan Baalzebub i dios chaꞌan miꞌ cꞌajtiben mi muꞌto i lajmel. 
3  Pero i yángel lac Yum tsiꞌ sube jini xꞌaltꞌan Elías: Cucu taja 
i winicob jini rey chumul bʌ ti Samaria. Subeñob: “Lac Yum 
tsiꞌ yʌlʌ: ¿Mach ba anic Dios ti Israel? ¿Chucoch mi laꞌ majlel 
laꞌ pejcan Baalzebub, i dios Ecrón? 4-5 Jini chaꞌan maꞌanix mi 
caj i chʌn tejchel jini rey tiꞌ wʌyib. Wersa mi caj i chʌmel”, 
cheꞌen lac Yum. Cheꞌ yom maꞌ subeñob, cheꞌen. Jini chaꞌan 
Elías tsaꞌ majli i subeñob. I winicob Ocozías tsaꞌ chaꞌ sujtiyob 
baꞌan i rey. ¿Chucoch tsaꞌ chaꞌ sujtiyetla ti ora? cheꞌen jini rey. 
6 I winicob tsiꞌ yʌlʌyob: Tsac taja lojon juntiquil yaꞌ ti bij. Tsiꞌ 
subeyon lojon: “Chaꞌ sujtenla baꞌan jini rey tsaꞌ bʌ i chocoyetla 
tilel. Subenla: Lac Yum Dios woliꞌ yʌl: ¿Chucoch woli a pejcan 
Baalzebub i dios Ecrón? ¿Mach ba anic Dios ti Israel? Jini 
chaꞌan maꞌanix mi caj a chʌn tejchel ti a wʌyib. Wersa mi caj 
a chʌmel, cheꞌen lac Yum”. Cheꞌ tsiꞌ subeyon lojon jini winic, 
cheꞌob. 7 Jini rey tsiꞌ cꞌajtibeyob: ¿Bajcheꞌ yilal jini winic tsaꞌ 
bʌ laꞌ taja? cheꞌen. 8  Tsiꞌ jacꞌʌyob: Jiñʌch winic am bʌ cabʌl i 
tsutsel, cʌchbil tiꞌ cajchiñʌcꞌ melbil bʌ ti pʌchi, cheꞌob. Jini 
rey tsiꞌ yʌlʌ: Cujil jiñʌch xꞌaltꞌan Elías, cheꞌen.

9 Jini rey tsiꞌ choco majlel lujuntiquil i yuxcꞌal (50) 
soldadojob yicꞌot i yum chaꞌan miꞌ chucob Elías. Tsiꞌ tajayob 
yaꞌ baꞌ buchul ti bujtʌl. I yum soldadojob tsiꞌ sube Elías: 

2 REYOB
 

El Antiguo Testament en el ch'ol de Tumbalá  ©Liga Bíblica Internacional, 2011 



677

Jatet xꞌeꞌtelet i chaꞌan Dios. Jini rey tsiꞌ yʌcꞌʌ mandar. Wersa 
maꞌ majlel quicꞌot lojon, cheꞌen. 10 Pero Elías tsiꞌ yʌlʌ: Mi 
xꞌeꞌtelon i chaꞌan Dios, laꞌ loqꞌuic cꞌajc ti panchan chaꞌan miꞌ 
jisañetla, cheꞌen. Ti ora tsaꞌ loqꞌui tilel chajc. Tsiꞌ laj jisayob. 
11 Ti wiꞌil jini rey tsiꞌ chaꞌ choco majlel yambʌ lujuntiquil i 
yuxcꞌal soldadojob yicꞌot i yum. Jini yumʌl tsiꞌ sube Elías: 
Jatet xꞌeꞌtelet i chaꞌan Dios. Jini rey tsiꞌ yʌcꞌʌ mandar. Wersa 
mi caj a majlel quicꞌot lojon ti ora, cheꞌen. 12  Elías tsiꞌ yʌlʌ: 
Mi xꞌeꞌtelon i chaꞌan Dios, laꞌ loqꞌuic cꞌajc ti panchan chaꞌan 
miꞌ jisañetla, cheꞌen. Ti ora tsaꞌ loqꞌui tilel chajc. Dios tsiꞌ laj 
jisayob. 13  Jini rey tsiꞌ chaꞌ choco majlel yambʌ lujuntiquil i 
yuxcꞌal soldadojob yicꞌot i yum. Cheꞌ bʌ tsaꞌ cꞌotiyob, i yum 
soldadojob tsiꞌ ñocchoco i bʌ tiꞌ tojlel Elías. Tsiꞌ sube: Jatet 
xꞌeꞌtelet i chaꞌan Dios. Ti wocol tꞌan mij cꞌajtibeñet, pꞌuntañon 
lojon. Pʌsbeñon lojon i yutslel a pusicꞌal, yicꞌot ili lujuntiquil i 
yuxcꞌal a winicob. 14 Come chaꞌyajl tsaꞌ loqꞌui cꞌajc ti panchan. 
Tsiꞌ jisa jini chaꞌmojt soldadojob yicꞌot i yumob. Jini chaꞌan a 
wocolic pꞌuntañon lojon, cheꞌen. 15 Cheꞌ jini, i yángel lac Yum 
tsiꞌ sube Elías: Yom maꞌ majlel a wicꞌot ili winicob. Mach a 
bʌcꞌñañob, cheꞌen. Jini chaꞌan Elías tsaꞌ majli baꞌan jini rey 
Ocozías. 16 Elías tsiꞌ sube jini rey: Tsiꞌ yʌlʌ lac Yum Dios: “Tsaꞌ 
choco majlel a winicob baꞌan jini Baalzebub i dios Ecrón. Jini 
chaꞌan maꞌanix mi caj a chʌn tejchel ti a wʌyib wʌꞌ baꞌ ñololet. 
Wersa mi caj a chʌmel”. Cheꞌʌch tsiꞌ yʌlʌ lac Yum, cheꞌen 
Elías.

17 Tsaꞌ chʌmi Ocozías rey bʌ ti Israel cheꞌ bajcheꞌ tsiꞌ yʌlʌ 
Elías chaꞌan miꞌ tsꞌʌctiyel i tꞌan lac Yum. Tsaꞌ caji i chaꞌlen i 
yumʌntel Joram, i yeran Ocozías, come maꞌanic chꞌiton bʌ i 
yalobil Ocozías. Tsiꞌ teche i yeꞌtel Joram cheꞌ woliꞌ majlel tiꞌ 
chaꞌpꞌejlel jab i yumʌntel Joram i yalobil Josafat yaꞌ ti Judá. 
18  Tsꞌijbubil yaꞌ tiꞌ juñilel i reyob Israel pejtelel i melbal jini rey 
Ocozías.

Tsaꞌ pʌjyi letsel Elías ti panchan

2  Lac Yum tsiꞌ ñaꞌta cꞌotemix i yorajlel chaꞌan miꞌ pʌy 
letsel Elías ti panchan ti sutujt icꞌ. Tsaꞌ loqꞌuiyob ti Gilgal 

Elías yicꞌot Eliseo. 2  Elías tsiꞌ sube Eliseo: Cʌlejen ilayi, come 
lac Yum tsiꞌ subeyon majlel ti Betel, cheꞌen. Eliseo tsiꞌ yʌlʌ: 
Tiꞌ cꞌabaꞌ jini cuxul bʌ lac Yum mic subeñet maꞌanic mi caj j 

cʌyet cheꞌ cuxulet to, cheꞌen. Jini chaꞌan temel tsaꞌ majliyob 
ti Betel. 3  Tsaꞌ loqꞌuiyob ti Betel chꞌiton xꞌaltꞌañob chaꞌan miꞌ 
pejcañob Eliseo: ¿Tsaꞌ ba a wubi? Lac Yum mi caj i pʌy letsel 
a yum, cheꞌob. Eliseo tsiꞌ jacꞌʌ: Tsaꞌ cu, chꞌʌbixla, cheꞌen. 
4 Elías tsiꞌ sube Eliseo: Poj cʌlejen ila ti Betel, come lac Yum 
tsiꞌ chocoyon majlel ti Jericó, cheꞌen. Eliseo tsiꞌ yʌlʌ: Tiꞌ cꞌabaꞌ 
jini cuxul bʌ Dios maꞌanic mi caj j cʌyet, cheꞌen. Jini chaꞌan 
temel tsaꞌ majliyob ti Jericó. 5 Tsaꞌ loqꞌuiyob ti Jericó chꞌiton 
xꞌaltꞌañob chaꞌan miꞌ pejcañob Eliseo: ¿Tsaꞌ ba a wubi? Lac 
Yum mi caj i pʌy letsel Elías, cheꞌob. Eliseo tsiꞌ jacꞌʌ: Tsaꞌ 
cu, chꞌʌbixla, cheꞌen. 6-7 Elías tsiꞌ chaꞌ sube Eliseo: A wocolic 
cʌlejen ilayi, come lac Yum woliꞌ chocon majlel ti Jordán jaꞌ, 
cheꞌen. Eliseo tsiꞌ yʌlʌ: Tiꞌ cꞌabaꞌ jini cuxul bʌ Dios, maꞌanic 
mi caj j cʌyet chaꞌan maꞌ bajñel chaꞌlen xʌmbal, cheꞌen. Jini 
chaꞌan temel tsaꞌ majliyob ti Jordán jaꞌ. Cheꞌ bʌ tsaꞌ majliyob, 
tsiꞌ tsajcayob majlel lujuntiquil i yuxcꞌal (50) chꞌiton xꞌaltꞌañob. 
Tsaꞌ ñajti waꞌ cʌleyob i qꞌuelob Elías yicꞌot Eliseo yaꞌ tiꞌ tiꞌ 
Jordán jaꞌ. 8  Elías tsiꞌ chꞌʌmʌ i bʌjqꞌuil. Tsiꞌ pʌcula. Tsiꞌ cꞌʌñʌ 
i jatsꞌ jini jaꞌ. Cheꞌ jini tsiꞌ tꞌoxo i bʌ jini jaꞌ. Tsaꞌ cꞌaxiyob baꞌ 
tiquin.

9 Cheꞌ cꞌaxemobix ti jaꞌ, Elías tsiꞌ sube Eliseo: Cꞌajtibeñon 
chuqui yom mic melbeñet cheꞌ wʌꞌto añon, come lac Yum mi 
caj i pʌyon majlel, cheꞌen. Eliseo tsiꞌ jacꞌʌ: Aqꞌueñon i pꞌʌtʌlel 
quespíritu lajal bajcheꞌ a chaꞌan, pero chaꞌyajl i ñumel com, 
cheꞌen. 10 Elías tsiꞌ jacꞌʌ: Wocol jini woli bʌ a cꞌajtin, pero mi 
tsaꞌ qꞌueleyon baꞌ ora mic pʌjyel majlel, mux a wʌqꞌuentel. Mi 
maꞌanic tsaꞌ qꞌueleyon, maꞌanic mi caj a wʌqꞌuentel, cheꞌen. 
11 Cheꞌ temel woliyob ti xʌmbal, woliyob ti tꞌan. Ti ora tsaꞌ 
jubi tilel carreta tujcꞌʌbil bʌ i chaꞌan caballo, cheꞌ yilal bajcheꞌ 
cꞌajc. Yaꞌ tsaꞌ cꞌoti tiꞌ yojlilob. Cheꞌ jini tsaꞌ tꞌoxleyob. Jini 
sutujt icꞌ tsiꞌ pʌyʌ majlel Elías ti panchan. 12  Cheꞌ bʌ tsiꞌ can 
qꞌuele Eliseo, cꞌam tsiꞌ chaꞌle tꞌan: C tat, c tat. Awilan i carreta 
Israel yicꞌot xñijca carretajob, cheꞌen. Tsaꞌ sʌc jili. Maꞌanix tsiꞌ 
chʌn qꞌuele. Tsiꞌ chꞌʌmʌ i bʌjqꞌuil. Tsiꞌ jetꞌ tsili ti ojlil.

Eliseo tsiꞌ chꞌʌmbe i yeꞌtel Elías
13-14 Tsiꞌ lotbe i bʌjqꞌuil Elías tsaꞌ bʌ yajli ti lum. Cheꞌ jini tsaꞌ 

chaꞌ majli tiꞌ tiꞌ Jordán jaꞌ. Tsiꞌ cꞌʌñʌ i bʌjqꞌuil Elías chaꞌan miꞌ 
jatsꞌ jini jaꞌ. Tsiꞌ yʌlʌ: ¿Baqui an lac Yum i Dios Elías? cheꞌen. 

Cheꞌ bʌ tsiꞌ jatsꞌʌ jini jaꞌ, tsiꞌ tꞌoxo i bʌ. Cheꞌ jini tsaꞌ cꞌaxi 
Eliseo. 15 Cheꞌ bʌ tsiꞌ qꞌueleyob jini chꞌiton xꞌaltꞌañob chꞌoyoloꞌ 
bʌ ti Jericó, tsiꞌ yʌlʌyob: Tsaꞌix cʌybenti Eliseo i chꞌujlel Elías, 
cheꞌob. Tsaꞌ cꞌoti i tajob. Tsiꞌ ñocchocoyob i bʌ tiꞌ tojlel. 16 Tsiꞌ 
yʌlʌyob: Wʌꞌan quicꞌot lojon lujuntiquil i yuxcꞌal chꞌejl bʌ 
winicob. Yom maꞌ wʌcꞌ a tꞌan chaꞌan miꞌ majlel i sʌclañob a 
yum Elías. Ticꞌʌl mi lac Yum tsiꞌ pʌyʌ majlel Elías yaꞌ ti chan 
bʌ wits o mi yaꞌ baꞌ japal lum, cheꞌob. Pero Eliseo tsiꞌ yʌlʌ: 
Mach laꞌ chocob majlel, cheꞌen. 17 Pero jini winicob wersa tsiꞌ 
chʌn xiqꞌuiyob. Cheꞌ jini tsaꞌ caji i yubin quisin Eliseo. Jini 
chaꞌan tsiꞌ jacꞌbeyob: Chocoyob majlel cheꞌ jini, cheꞌen. Jini 
chaꞌan tsaꞌ majliyob jini lujuntiquil i yuxcꞌal winicob. Uxpꞌejl 
qꞌuin tsiꞌ lon ñopoyob i sʌclan, pero maꞌanic tsiꞌ tajayob. 
18  Yaꞌto an Eliseo ti Jericó cheꞌ bʌ tsaꞌ sujtiyob. Tsiꞌ subeyob: 
¿Mach ba anic tsac subeyetla mach yomic mi laꞌ majlel? cheꞌen.

19 Jini añoꞌ bʌ i yeꞌtel ti Jericó tsaꞌ cꞌoti i subeñob Eliseo: 
Wen utsꞌatax ili tejclum baꞌ chumulon lojon cheꞌ bajcheꞌ maꞌ 
qꞌuel wʌle, pero jini jaꞌ mach wenic. Jini chaꞌan woliꞌ chocob i 
yalobilob jini xꞌixicob cheꞌ maxto i yorajlelic miꞌ yilan pañimil, 
cheꞌob. 20 Eliseo tsiꞌ subeyob: Chꞌʌmbeñonla tilel jumpꞌejl 
tsijiꞌ bʌ pocꞌ. Yaꞌ tiꞌ mal yom mi laꞌ wotsan atsꞌam, cheꞌen. Tsiꞌ 
chꞌʌmbeyob tilel. 21 Tsaꞌ majli Eliseo tiꞌ jol jini jaꞌ. Tsiꞌ yotsa 
atsꞌam. Tsiꞌ yʌlʌ: Lac Yum tsaꞌix i wenꞌesa ili jaꞌ. Maꞌanix i 
chʌmel. Maꞌanix mi caj i chocob i yalobilob chaꞌan tiꞌ caj jini 
jaꞌ, cheꞌen. 22  Wen utsꞌat tsaꞌ cʌle jini jaꞌ cheꞌ bajcheꞌ tsiꞌ yʌlʌ 
jini xꞌaltꞌan Eliseo. 23  Tsaꞌ loqꞌui ti Jericó, tsaꞌ majli ti Betel. 
Cheꞌ woli to ti xʌmbal majlel, tsiꞌ taja chꞌitoñob chꞌoyoloꞌ bʌ ti 
Betel. Tsaꞌ cajiꞌ wajleñob chaꞌan maꞌanic i tsutsel i jol. 24 Eliseo 
tsiꞌ sutqꞌui i wut chaꞌan miꞌ qꞌuelob. Tsiꞌ subeyob tiꞌ cꞌabaꞌ 
lac Yum mi caj i tajob wocol. Tsaꞌ bʌcꞌ loqꞌui tilel ti mateꞌel 
chaꞌcojt ñaꞌ oso. Tsiꞌ jisayob chaꞌtiquil i yuxcꞌal (42) chꞌitoñob. 
25 Eliseo tsaꞌ loqꞌui yaꞌi; tsaꞌ majli ti wits i cꞌabaꞌ Carmelo. Ti 
wiꞌil tsaꞌ chaꞌ sujti ti Samaria.

I yumʌntel Joram ti Israel

3  Joram, i yalobil Acab, tsaꞌ caji i tech i yumʌntel tiꞌ tojlel 
israelob, cheꞌ woliꞌ majlel ti waxʌclujumpꞌejl (18) jab 

i yeꞌtel Josafat rey bʌ ti Judá. Lajchʌmpꞌejl jab tsiꞌ chaꞌle 
i yumʌntel Joram yaꞌ ti Samaria. 2  Wen jontol jini Joram, 

pero ñumen jontol i tat i ñaꞌ, come Joram tsiꞌ locꞌsa i yejtal 
Baal tsaꞌ bʌ i waꞌchoco i tat. 3  Pero lajal tsiꞌ mele cheꞌ bajcheꞌ 
Jeroboam i yalobil Nabat, come tsiꞌ xiqꞌui jini israelob chaꞌan 
miꞌ chꞌujutesañob diosteꞌ tac.

Eliseo tsiꞌ wʌn subu mi caj i jisʌntel Moab
4 Jini rey Mesa am bʌ ti Moab wen yujil i cosʌntel tiñʌmeꞌ. 

Ti jujumpꞌejl jab wersa tsiꞌ chocbe majlel jocꞌal mil alʌ tiñʌmeꞌ 
jini rey ti Israel, yicꞌot i tsutsel jocꞌal mil tat tiñʌmeꞌ, jiñʌch 
i tojoñel. 5 Cheꞌ bʌ tsaꞌ chʌmi Acab, jini rey ti Moab tsaꞌ caji 
i chañꞌesan i bʌ tiꞌ tojlel israelob. Mach chʌn yomix i yʌcꞌ i 
tojoñel. 6-8  Jini chaꞌan Joram tsaꞌ caji i tempan pejtelel jini 
soldadojob israelob. Tsiꞌ chocbe majlel tꞌan jini Josafat rey bʌ 
ti Judá. Tsiꞌ sube: Jini rey ti Moab woliꞌ contrajiñon. Awocolic 
laꞌ coltañon ti guerra tiꞌ contra Moab, cheꞌen. Jini rey ti Judá 
tsiꞌ jacꞌʌ: Talon chaꞌan mij coltañet, come lac piꞌʌlʌch lac bʌ. 
Mi cʌqꞌueñet pejtelel c winicob yicꞌot j caballo tac chaꞌan miꞌ 
coltañetob. Subeñon baqui yom mi lac majlel ti guerra, cheꞌen 
Josafat. Jini rey ti Israel tsiꞌ jacꞌʌ: Yaꞌ yom mi lac ñumel majlel 
tiꞌ bijlel colem bʌ i tiquiñal lum am bʌ ti Edom, cheꞌen Joram. 
9 Jini chaꞌan tsaꞌ loqꞌuiyob ti guerra jini israelob, yicꞌot jini 
añoꞌ bʌ ti Judá, yicꞌot jini añoꞌ bʌ ti Edom jaꞌel. Tsiꞌ chaꞌleyob 
xʌmbal wucpꞌejl qꞌuin yaꞌ ti colem bʌ i tiquiñal lum. Tsaꞌ 
jiliyob i yaꞌal jini xguerrajob. Maꞌanix jaꞌ chaꞌan i yʌlacꞌob jaꞌel. 
10 Joram jini rey bʌ ti Israel cꞌam tsiꞌ yʌlʌ: Mach chaꞌleyajix. 
¿Tsaꞌ ba i pʌyʌyonla tilel lac Yum chaꞌan miꞌ yʌcꞌonla tiꞌ cꞌʌb 
jini moabob? cheꞌen. 11 Josafat tsiꞌ jacꞌʌ: ¿Mach ba anic ilayi 
juntiquil xꞌaltꞌan i chaꞌan lac Yum muꞌ bʌ mejlel i coltañonla? 
cheꞌen. Juntiquil winic israel bʌ tsiꞌ jacꞌʌ: Wʌꞌan Eliseo i 
yalobil Safat, jini tsaꞌ bʌ i tem chaꞌle eꞌtel yicꞌot Elías, cheꞌen. 
12  Josafat tsiꞌ jacꞌʌ: Utsꞌat Eliseo. Mi mejlel i subeñonla i tꞌan 
lac Yum, cheꞌen. Jini chaꞌan tsaꞌ majli i pejcañob Eliseo jini 
uxtiquil reyob, i rey israelob, yicꞌot i rey Judá, yicꞌot i rey 
Edom.

13  Eliseo tsiꞌ sube i rey israelob: ¿Chucoch maꞌ tilel a pejcañon? 
Cucu baꞌan jini xlot bʌ xꞌaltꞌañob tsaꞌ bʌ i ñopoyob a tat a ñaꞌ, 
cheꞌen. Joram i rey israelob tsiꞌ yʌlʌ: Mach cheꞌic yom come 
jiñʌch lac Yum tsaꞌ bʌ i pʌyʌyon lojon tilel chaꞌan miꞌ jisañon 
lojon tiꞌ cꞌʌb jini moabob, cheꞌen. 14 Eliseo tsiꞌ jacꞌʌ: Cuxul Dios 

muꞌ bʌ c Yuman. Machic wʌꞌan Josafat i rey Judá, maꞌanic 
mic pꞌiset ti wenta. 15 Wʌle pʌybeñon tilel juntiquil yujil bʌ i 
ñijcʌntel música, cheꞌen. Tsaꞌ tili juntiquil i ñijcan. Cheꞌ bʌ 
woliꞌ ñijcʌntel música, lac Yum tsiꞌ pejca Eliseo. Eliseo tsiꞌ 
yʌlʌ: 16-17 Miꞌ yʌl lac Yum: “Piquila cabʌl bej yoc jaꞌ ila ti colem 
bʌ i tiquiñal lum baꞌ mi mejlel i tempʌyel jaꞌ. Maꞌanic mi caj 
laꞌ wubin icꞌ, mi jaꞌal, pero ili joctʌl mi caj i bujtꞌel ti jaꞌ. Mi 
caj laꞌ jap jatetla yicꞌot laꞌ wʌlacꞌ”, cheꞌen. 18  Cabʌl to mi caj i 
pʌsbeñetla i yutslel i pusicꞌal lac Yum Dios. Mi caj i yʌcꞌ ti laꞌ 
cꞌʌb jini moabob. 19 Mi caj laꞌ jisan pejtelel pꞌʌtʌl tac bʌ i tejclum 
yicꞌot wen melbil bʌ i bijlel, yicꞌot pejtelel wen tac bʌ teꞌ, yicꞌot 
i yajñib i yaꞌal. Mi caj laꞌ luꞌ tsꞌibubeñob i lumal ti xajlel, cheꞌen 
Eliseo. 20 Ti yijcꞌʌlal cheꞌ bʌ tsaꞌ sʌcꞌa pañimil, cheꞌ tiꞌ yorajlel 
jini majtañʌl, tsaꞌ caji i qꞌuelob wolix i loqꞌuel tilel jaꞌ yaꞌ tiꞌ 
bijlel Edom. Pejtel jini lum tsaꞌ bujtꞌi ti jaꞌ baꞌ tsiꞌ piquiyob.

21 Jini añoꞌ bʌ ti Moab tsiꞌ yubiyob talob uxtiquil reyob ti 
guerra. Ti ora jach tsiꞌ tempayob i bʌ pejtel winicob yujiloꞌ bʌ 
i cꞌʌñol espada. Tsaꞌ majli i tsolob i bʌ yaꞌ baꞌ jaxʌl i lumal. 
22  Cheꞌ ti wen sʌcꞌajel tsaꞌ caji ti tsꞌʌjyel qꞌuin yaꞌ ti jaꞌ. Jini 
añoꞌ bʌ ti Moab tsiꞌ ñajtʌ qꞌueleyob jini jaꞌ. Cheꞌ yilal bajcheꞌ 
chꞌichꞌ. 23  Tsiꞌ yʌlʌyob: Jiñʌch chꞌichꞌ. Jini reyob tsaꞌix sujti i 
wʌlʌc tsʌnsañob i bʌ. Jini chaꞌan conla wʌle chaꞌan mi lac 
chꞌʌmbeñob i chubʌꞌan, cheꞌob. 24 Pero cheꞌ bʌ tsaꞌ cꞌotiyob 
baꞌ tempʌbilob jini israelob, jini israelob tsaꞌ loqꞌuiyob ti ora 
chaꞌan miꞌ tsʌnsañob jini moabob. Tsaꞌ putsꞌiyob jini loqꞌuemoꞌ 
bʌ ti Moab. Pero jini israelob tsiꞌ yajñesayob majlel cꞌʌlʌl tiꞌ 
lumal Moab. 25 Tsiꞌ jisayob jini tejclum tac. Tsiꞌ tsꞌibubeyob jini 
wen bʌ lum ti xajlel. Tsiꞌ laj mʌcbeyob i bijlel tac i yaꞌal. Tsiꞌ 
secꞌbeyob wen tac bʌ i teꞌ yujil bʌ acꞌol i wut. Tsiꞌ laj jisayob. 
Cojax tsaꞌ cʌle jini tejclum Kir Hareset. Pero ti wiꞌil tsiꞌ jisayob 
jaꞌel. 26  Jini rey ti Moab tsiꞌ qꞌuele wolix i mʌjlel i chaꞌan i 
contrajob. Tsiꞌ pʌyʌ tilel joꞌlujuncꞌal i chaꞌbajcꞌ (700) winicob 
wen yujiloꞌ bʌ i cꞌʌñol espada chaꞌan miꞌ wersa ñumelob baꞌan 
i rey Edom, pero maꞌanic tsaꞌ mejliyob. 27 Jini chaꞌan i rey 
Moab tsiꞌ pʌyʌ tilel jini ñoj ascuñʌl bʌ i yalobil i tilel bʌ miꞌ 
yochel ti rey tiꞌ qꞌuexol i tat. Tsiꞌ tsʌnsa chaꞌan majtañʌl tiꞌ 
pam jini chan bʌ tsꞌajc. Tsaꞌ toj sajtiyob i pusicꞌal jini israelob 
cheꞌ bʌ tsiꞌ ñajtʌ qꞌueleyob ili leco bʌ i melbal. Tsaꞌ cajiyob ti 
sujtel tiꞌ lumal.

Jini aceite i chaꞌan bʌ mebaꞌ xꞌixic

4  I yijñam juntiquil xꞌaltꞌan tsaꞌ cꞌoti i pejcan Eliseo. Tsiꞌ 
yʌlʌ: Tsaꞌix chʌmi c ñoxiꞌal. Cheꞌ cuxul to tsiꞌ wen bʌcꞌña 

lac Yum Dios. Cheꞌ bʌ tsaꞌ chʌmi, an i bet. Tsaꞌ tili i yum jini 
taqꞌuin chaꞌan miꞌ cꞌajtin. Mi maꞌanic mic tojben, mi caj i pʌy 
majlel jini chaꞌtiquil calobil tiꞌ mozo, cheꞌen. 2  Eliseo tsiꞌ yʌlʌ: 
Subeñon chuqui a wom mic melbeñet. ¿Bajcheꞌ to cꞌamel an 
i bʌl laꞌ ñʌcꞌ ti laꞌ wotot? cheꞌen. Jini mebaꞌ xꞌixic tsiꞌ jacꞌʌ: 
Maꞌanic chuqui an c chaꞌan, cojach jumpꞌejl pꞌejt olivo aceite, 
cheꞌen. 3 Eliseo tsiꞌ sube: Cucu baꞌan a piꞌʌlob. Cꞌajtibeñob 
pꞌejt ti majan. Yom maꞌ tempan cabʌl jochol bʌ pꞌejt. 4 Cheꞌ 
maꞌ sujtel ti a wotot, ochen ti mal yicꞌot a walobilob. Ñupꞌu i 
tiꞌ. Otsan jini aceite a chaꞌan ti jochol bʌ pꞌejt. Cheꞌ miꞌ bujtꞌel 
jujumpꞌejl pꞌejt, yom maꞌ lot, cheꞌen Eliseo. 5 Cheꞌʌch tsiꞌ mele 
jini xꞌixic. Jini chꞌiton bʌ i yalobilob tsiꞌ chꞌʌmbeyob tilel 
jochol tac bʌ pꞌejt. Jini xꞌixic tsiꞌ yotsa aceite ti jujumpꞌejl pꞌejt. 
6 Cheꞌ laj bujtꞌemix jini pꞌejt, tsiꞌ sube i yalobilob: Chꞌʌmbeñon 
tilel yambʌ pꞌejt, cheꞌen. Tsiꞌ yʌlʌyob: Maꞌanix yambʌ pꞌejt, 
cheꞌob. Cheꞌ jini tsaꞌ lajmi ti pꞌojlel jini aceite. 7 Jini xmebaꞌ tsaꞌ 
majli i suben jini xꞌaltꞌan chuqui tsaꞌ ujti. Eliseo tsiꞌ sube: Cucu 
choño jini aceite chaꞌan maꞌ tojben i bet a ñoxiꞌal. I tojol jini 
aceite mi caj i jastʌyel chaꞌan maꞌ cꞌʌn jatet yicꞌot a walobilob, 
cheꞌen.

Eliseo yicꞌot xꞌixic chꞌoyol bʌ ti Sunem
8  Ti jumpꞌejl qꞌuin tsaꞌ majli Eliseo ti Sunem. Yaꞌan juntiquil 

wen chumul bʌ xꞌixic. Jini xꞌixic tsiꞌ pʌyʌ ochel ti weꞌel yaꞌ tiꞌ 
yotot. Cheꞌ bajcheꞌ jayjayajl tsaꞌ ñumi yaꞌi tsaꞌ ochi ti weꞌel. 
9 Jini xꞌixic tsiꞌ sube i ñoxiꞌal: Cujil jiñʌch chꞌujul bʌ xꞌetel i 
chaꞌan Dios jini winic muꞌ bʌ i ñumel ilayi. 10 Laꞌ lac chajpʌben 
i mal otot yaꞌ tiꞌ chaꞌlajmlel chaꞌan yaꞌ miꞌ julel i cꞌaj i yo. Laꞌ 
laj cꞌaxtesʌben wʌyibʌl yicꞌot mesa, yicꞌot buchlibʌl, yicꞌot 
candil. Cheꞌ miꞌ jijlel ti la cotot, yaꞌ mi mejlel i cꞌaj i yo, cheꞌen. 
11 Junyajl cheꞌ woliꞌ ñumel Eliseo, tsa poj jalꞌa chaꞌan miꞌ cꞌaj i 
yo baꞌ chajpʌbil. 12  Eliseo tsiꞌ sube i yaj eꞌtel i cꞌabaꞌ Giezi: Pʌyʌ 
tilel jini xꞌixic, cheꞌen. Cheꞌ bʌ tsaꞌ pʌjyi jini xꞌixic, tsaꞌ tili 
baꞌan jini xꞌaltꞌan. 13 Eliseo tsiꞌ sube jini xꞌeꞌtel i chaꞌan: Suben 
ili xꞌixic: “Wʌle tsaꞌix a wen mele ili ñuc bʌ eꞌtel tic tojlel lojon. 

Tsaꞌ pʌsbeyon i yutslel a pusicꞌal. Jini chaꞌan subeñon lojon 
chuqui mi mejlel cʌqꞌueñet lojon. ¿Am ba chuqui mi mejlel j 
cꞌajtiben lojon jini rey yicꞌot jini capitán chaꞌan soldadojob?” 
cheꞌen. Jini xꞌixic tsiꞌ jacꞌbe: Maꞌanic chuqui anto yom c 
chaꞌan tiꞌ tojlel c piꞌʌlob, cheꞌen. 14 Eliseo tsiꞌ cꞌajtibe Giezi: 
¿Chuqui mi mejlel la cʌqꞌuen? cheꞌen. Giezi tsiꞌ jacꞌʌ: Maꞌanic i 
yalobil ili xꞌixic. Wen ñoxix i ñoxiꞌal, cheꞌen. 15 Eliseo tsiꞌ sube 
Giezi: Chaꞌ pʌyʌ tilel jini xꞌixic, cheꞌen. Giezi tsaꞌ chaꞌ majli i 
pʌy tilel jini xꞌixic. Cheꞌ bʌ tsaꞌ chaꞌ cꞌoti, yaꞌ jax tsaꞌ waꞌle yaꞌ 
tiꞌ tiꞌ jini tsalʌl. 16 Eliseo tsiꞌ sube: Cheꞌ bajcheꞌ ili ora ti yambʌ 
jab, mi caj a mecꞌ a walobil, cheꞌen. Jini xꞌixic tsiꞌ yʌlʌ: Mach 
a lotiñon, c yum. I winiquet Dios, cheꞌen. 17 Awilan jini xꞌixic 
tsaꞌ caji i cʌntan i yalobil. Tsiꞌ yila pañimil cheꞌ bajcheꞌ tsiꞌ 
sube Eliseo.

18  Cheꞌ ñuquix jini chꞌiton tsaꞌ majli yicꞌot i tat baꞌ woliyob 
ti cꞌajbal. 19 Jini chꞌiton tsaꞌ caji i suben i tat: Wen cꞌuxix c jol. 
Wen cꞌux, cheꞌen. I tat tsiꞌ sube jini xꞌeꞌtel i chaꞌan: Cuchbeñon 
majlel calobil baꞌan i mamá, cheꞌen. 20 Tsiꞌ cuchu majlel. I 
mamá tsiꞌ meqꞌue cꞌʌlʌl tsaꞌ chañꞌa qꞌuin. Cheꞌ xinqꞌuiñilix, 
tsaꞌ chʌmi jini chꞌiton. 21 Ti ora jach tsaꞌ letsi majlel jini 
xꞌixic baꞌan i wʌyib jini xꞌeꞌtel i chaꞌan lac Yum Dios. Yaꞌ tsiꞌ 
ñolchoco jini chꞌiton. Tsiꞌ ñupꞌu i tiꞌ tsalʌl. Tsaꞌ loqꞌui majlel. 
22  Tsiꞌ choco ti pʌyol i ñoxiꞌal. Tsiꞌ sube: Awocolic chocbeñon 
tilel winic yicꞌot burro. Come mi caj c majlel ti ora chaꞌan 
mic pejcan jini xꞌaltꞌan i chaꞌan lac Yum Dios. Muꞌ jach c chaꞌ 
sujtel wʌle, cheꞌen. 23 I ñoxiꞌal tsiꞌ jacꞌbe: ¿Chucoch maꞌ majlel 
a qꞌuel wʌle? Mach i yorajlelic qꞌuiñijel, mach i yorajlelic cꞌaj 
o, cheꞌen. Pero jini xꞌixic tsiꞌ yʌlʌ: Laꞌ majlicon come cheꞌʌch 
yom, cheꞌen. 24 Cheꞌ chajpʌbilix jini burro tsiꞌ sube jini winic: 
Conla ti ajñel. Mach yomic maꞌ cʌy xʌmbal jinto cheꞌ mic 
subeñet, cheꞌen.

25 Cheꞌ jini tsaꞌ majli jinto tsaꞌ cꞌoti yaꞌ baꞌan i winic Dios 
yaꞌ ti wits i cꞌabaꞌ Carmelo. Eliseo tsaꞌ caji i qꞌuel cheꞌ ñajt 
to i tilel. Ti ora tsiꞌ sube Giezi i yaj eꞌtel: Ixix tilel jini xꞌixic 
chꞌoyol bʌ ti Sunem, cheꞌen. 26 Cucu taja tilel. Cꞌajtiben mi 
utsꞌat an yicꞌot i ñoxiꞌal yicꞌot i yalobil, cheꞌen. Cheꞌ bʌ tsaꞌ 
cꞌoti Giezi baꞌan jini xꞌixic, tsiꞌ cꞌajtibe. Jini xꞌixic tsiꞌ yʌlʌ: 
Utsꞌat cu, cheꞌen. 27 Cheꞌ bʌ tsaꞌ cꞌoti baꞌan Eliseo, tsiꞌ ñocchoco 
i bʌ chaꞌan miꞌ mecꞌben i yoc. Pero tsaꞌ tili Giezi chaꞌan miꞌ 

ticꞌ. Eliseo tsiꞌ sube: Laꞌ to ajnic, come wen chꞌijiyem jax i 
pusicꞌal. Lac Yum maꞌanic tsiꞌ tsictesʌbeyon i wocol, cheꞌen. 
28  Jini xꞌixic tsaꞌ caji ti uqꞌuel. Tsiꞌ yʌlʌ: ¿Tsaꞌ ba j cꞌajtibeyet 
calobil? ¿Mach ba anic tsac subeyet mach yomic maꞌ lon 
aqꞌueñon c pijtan jini tijicña bʌ? cheꞌen.

29 Eliseo tsiꞌ sube Giezi i yaj eꞌtel: Chajpan a bʌ chaꞌan maꞌ 
majlel ti ajñel. Chꞌʌmʌ majlel jini c barateꞌ a wicꞌot. Mi tsaꞌ 
taja winic ti bij mach a pejcan. Mi an majqui miꞌ yʌqꞌueñet 
cortesía ti bij, mach a jacꞌben. Cheꞌ cꞌotemetix yom maꞌ wʌcꞌ 
jini barateꞌ tiꞌ wut jini chꞌiton, cheꞌen. 30 I ñaꞌ jini chꞌiton 
tsiꞌ sube Eliseo: Tiꞌ cꞌabaꞌ jini cuxul bʌ lac Yum mic subeñet, 
wersa maꞌ majlel quicꞌot, cheꞌen. Eliseo tsiꞌ jacꞌʌ. Ti ora jach 
tsaꞌ cajiꞌ tsajcan majlel jini xꞌixic. 31 Pero ñaxan tsaꞌ majli i 
yaj eꞌtel Eliseo. Tsiꞌ yʌcꞌʌ jini barateꞌ tiꞌ wut jini chꞌiton, pero 
maꞌanic tsaꞌ chaꞌ cuxtʌyi. Jini chaꞌan tsaꞌ chaꞌ sujti i taj i 
yum. Tsiꞌ sube: Maꞌanic tsaꞌ chaꞌ chꞌojyi jini chꞌiton, cheꞌen. 
32  Cheꞌ bʌ tsaꞌ cꞌoti Eliseo, tsiꞌ qꞌuele yaꞌ sʌtsꞌ ñolol i bʌcꞌtal 
jini alob tiꞌ wʌyib. 33 Tsaꞌ ochi yaꞌ baꞌ sʌtsꞌʌl jini chꞌujlelʌl. Tsiꞌ 
ñupꞌu i tiꞌ tsalʌl. Tsiꞌ pejca ti oración lac Yum Dios. 34 Tsaꞌ letsi 
yaꞌ ti wʌyibʌl baꞌ ñolol jini chꞌujlelʌl. Tsaꞌ pʌcle tiꞌ pam jini 
chꞌiton. Tsiꞌ yʌcꞌʌ i yej baꞌan i yej. Tsiꞌ yʌcꞌʌ i cꞌʌb baꞌan i cꞌʌb 
jini chꞌiton, cheꞌ jini tsaꞌ caji ti cꞌunteꞌ qꞌuixñan i bʌcꞌtal jini 
chꞌiton. 35 Cheꞌ bʌ tsaꞌ chꞌojyi Eliseo, tilel ñumel tsiꞌ chaꞌle 
xʌmbal yaꞌ ti mal. Tsaꞌ chaꞌ majli i pʌcchocon i bʌ tiꞌ pam jini 
chꞌiton. Wucyajl tsiꞌ chaꞌle jaꞌtsin jini chꞌiton. Tsaꞌ chaꞌ cajni i 
wut. 36 Eliseo tsiꞌ pʌyʌ Giezi. Tsiꞌ sube: Pʌyʌx tilel i ñaꞌ, cheꞌen. 
Cheꞌ jini tsaꞌ majli i pʌy tilel. Cheꞌ woli jax to i yochel i ñaꞌ, 
Eliseo tsiꞌ sube: Pʌyʌx a walobil, cheꞌen. 37 Jini xꞌixic tsaꞌ ochi. 
Tsiꞌ pʌcchoco i bʌ ti lum. Tsiꞌ meqꞌue i yalobil. Tsiꞌ pʌyʌ majlel.

Eliseo tsiꞌ colta xꞌaltꞌañob
38  Eliseo tsaꞌ chaꞌ majli yaꞌ ti Gilgal cheꞌ woli cabʌl wiꞌñal ti 

jini lum. Ti jumpꞌejl qꞌuin cheꞌ woliꞌ cʌntesan xꞌaltꞌañob, tsiꞌ 
sube Giezi: Yom maꞌ chꞌʌm tilel pꞌejt chaꞌan maꞌ melbeñob 
chuqui miꞌ cꞌuxob jini xꞌaltꞌañob, cheꞌen. 39 Juntiquil tsaꞌ loqꞌui 
majlel ti cholel chaꞌan miꞌ chꞌʌm tilel pimel. Tsiꞌ taja mateꞌel 
chꞌum. Tsiꞌ tempa tiꞌ pislel. Cheꞌ bʌ tsaꞌ cꞌoti, tsaꞌ caji i bicꞌti 
tsep yaꞌ ti pꞌejt, pero maꞌanic tsiꞌ ñaꞌta mach cꞌuxbilic. 40 Tsaꞌ 
caji i yʌcꞌob yaꞌ ti mesa chaꞌan miꞌ cꞌuxob jini winicob, pero 

cheꞌ woli to i cꞌuxob, tsaꞌ caji i subeñob Eliseo: I winiquet Dios, 
an veneno wʌꞌ ti pꞌejt, cheꞌob. Maꞌanix tsiꞌ chʌn cꞌuxuyob. 
41 Eliseo tsiꞌ subeyob: Chꞌʌmʌla tilel harina, cheꞌen. Tsiꞌ 
chꞌʌmbeyob tilel. Eliseo tsiꞌ chꞌʌmʌ. Tsiꞌ pꞌujpꞌu ochel yaꞌ tiꞌ 
mal pꞌejt. Tsiꞌ subeyob: Chaꞌ luchula chaꞌan miꞌ cꞌuxob, cheꞌen. 
Chaꞌ utsꞌatix jini chꞌujm.

42  Ti jumpꞌejl qꞌuin tsaꞌ cꞌoti winic chꞌoyol bʌ ti Baal Salisa. 
Tsiꞌ chꞌʌmbe tilel Eliseo juncujch tsijib to bʌ ixim, yicꞌot 
juncꞌal pan melbil bʌ ti tsijib harina. Eliseo tsiꞌ sube Giezi: 
Aqꞌueñob i cꞌux jini xꞌaltꞌañob, cheꞌen. 43 Giezi tsiꞌ yʌlʌ: ¿Bajcheꞌ 
mi caj i jastʌyel chaꞌan miꞌ cꞌuxob joꞌcꞌal winicob? cheꞌen. 
Eliseo tsiꞌ chaꞌ alʌ: Aqꞌueñob chaꞌan miꞌ cꞌuxob, come lac Yum 
tsiꞌ yʌlʌ: “Mi caj i cꞌuxob tiꞌ pejtelelob. Mi caj i colobajel”, 
cheꞌen lac Yum. Cheꞌ tsiꞌ yʌlʌ Eliseo. 44 Jini chaꞌan Giezi tsiꞌ 
yʌcꞌʌ yaꞌ baꞌ woliyob ti weꞌel. Tiꞌ pejtelelob tsaꞌ cajiꞌ cꞌuxob. 
Cheꞌ bʌ tsaꞌ ujtiyob ti weꞌel tsaꞌ colobaji cheꞌ bajcheꞌ tsiꞌ yʌlʌ 
lac Yum.

Eliseo yicꞌot Naamán

5  Naamán jiñʌch i yum soldadojob yaꞌ ti Siria. Tsiꞌ qꞌuele ti 
ñuc jini rey. Lac Yum tsiꞌ colta Naamán ti guerra chaꞌan 

miꞌ mʌjlel i chaꞌan. Wen ñuc Naamán, pero tsaꞌ coli leco bʌ 
i cꞌamʌjel tiꞌ pʌchʌlel. 2  Junmojt soldadojob tsaꞌ loqꞌuiyob 
ti Siria. Cheꞌ bʌ tsaꞌ sujtiyob, tsiꞌ xujchꞌiyob majlel xchꞌocob 
chꞌoyoloꞌ bʌ ti Israel. Juntiquil xchꞌoc tsaꞌ caji ti eꞌtel tiꞌ 
yotot Naamán yicꞌot i yijñam. 3  Jini xchꞌoc tsiꞌ sube i yijñam 
Naamán: Muqꞌuic i majlel c yum Naamán baꞌan jini xꞌaltꞌan 
yaꞌ ti Samaria, mi mejlel i lajmesʌben leco bʌ i tsoy, cheꞌen. 
4 Naamán tsaꞌ majli i suben jini rey chuqui tsiꞌ yʌlʌ jini xchꞌoc 
chꞌoyol bʌ ti Israel. 5 Jini rey ti Siria tsiꞌ sube Naamán: Yom 
maꞌ majlel a qꞌuel jini xꞌaltꞌan. Mi caj c chocben majlel jun jini 
rey ti Israel, cheꞌen. Cheꞌ jini tsaꞌ loqꞌui majlel Naamán. Tsiꞌ 
chꞌʌmʌ majlel plata am bʌ i tojol cheꞌ bajcheꞌ lujuncꞌal yicꞌot 
lujumpꞌejl i yuxcꞌal mil (250,000) peso, yicꞌot oro am bʌ i tojol 
joꞌlujuncꞌal i chaꞌbajcꞌ yicꞌot lujumpꞌejl i yuxcꞌal mil (750,000) 
peso, yicꞌot lujumpajc bujcʌl.

6 Cheꞌ jaꞌel tsiꞌ chꞌʌmʌ majlel jini jun chaꞌan miꞌ yʌqꞌuen 
jini rey ti Israel. Yaꞌ ti jun tsiꞌ yʌlʌ: Com maꞌ ñaꞌtan wolic 
chocbeñet tilel ili c winic Naamán chaꞌan maꞌ lajmesʌben 

leco bʌ i tsoy, cheꞌen. 7 Cheꞌ bʌ tsaꞌ ujti i qꞌuel jini jun jini rey 
ti Israel, tsiꞌ jetꞌ tsili i bujc. Tsiꞌ yʌlʌ: ¿Dioson ba chaꞌan mi 
cʌqꞌuen i cuxtʌlel winicob, chaꞌan mi cʌcꞌob ti chʌmel jaꞌel? 
¿Chucoch miꞌ choc tilel baꞌ añon juntiquil winic am bʌ leco bʌ 
i tsoy? Qꞌuelela bajcheꞌ woliꞌ ñaꞌtan i jopꞌbeñon c mul chaꞌan 
miꞌ contrajiñon. Cheꞌ tsiꞌ yʌlʌ jini rey ti Israel.

8  Tsiꞌ tsili i bujc. Cheꞌ bʌ tsiꞌ yubi Eliseo, tsiꞌ choco ti subentel 
jini rey: ¿Chucoch tsaꞌ tsili a bujc? Laꞌ tilic Naamán baꞌ añon 
chaꞌan miꞌ ñaꞌtan añʌch xꞌaltꞌan ti Israel, cheꞌen Eliseo. 9 Tsaꞌ 
majli Naamán yicꞌot i caballo tac yicꞌot carreta tac. Tsaꞌ cꞌoti 
ti waꞌtʌl tiꞌ tiꞌ i yotot Eliseo. 10 Eliseo tsiꞌ choco majlel i winic 
chaꞌan miꞌ suben: Cucu ti tsꞌʌmel ti Jordán. Wucyajl yom maꞌ 
choc ochel a bʌ ti jaꞌ. Cheꞌ jini mi caj i lajmel a tsoy. Sʌc mi 
caj a cʌytʌl, cheꞌen. 11 Tsaꞌ wen michꞌa Naamán. Tsaꞌ caji ti 
majlel. Tsiꞌ yʌlʌ: Tsac lon ñaꞌta mi cajel i tilel i qꞌuelon. Mi 
caj i pejcan i Yum Dios. Mi caj i tichꞌ i cꞌʌb tic pam yaꞌ baꞌ 
waꞌalon. Cheꞌ jini miꞌ caj ti lajmel jini c tsoy, cheꞌen. 12  Jini 
Abana jaꞌ yicꞌot Farfar jaꞌ muꞌ bʌ i ñumel ti Damasco, ¿mach 
ba ñumen wenic cheꞌ bajcheꞌ pejtelel jaꞌ ti Israel? Mi tsaꞌ majli 
c poc c bʌ yaꞌ ti jini jaꞌ, ¿mach ba anic mic lajmel jaꞌel? cheꞌen. 
Jini chaꞌan wen michꞌ tsaꞌ caji ti majlel. 13  Pero jini xꞌeꞌtelob i 
chaꞌan tsiꞌ subeyob: C yum lojon, tsaꞌic i subeyet jini xꞌaltꞌan 
chuqui wocol ti melol, ¿mach ba anic tsaꞌ mele? Jini chaꞌan 
yom maꞌ mel anquese mach wocolic jini tsaꞌ bʌ i subeyet. Tsaꞌ 
jach i subeyet chaꞌan maꞌ poc a bʌ yaꞌ ti jaꞌ. Cheꞌ jini mi caj a 
lajmel, cheꞌob. 14 Jini chaꞌan tsaꞌ majli Naamán yaꞌ ti Jordán. 
Wucyajl tsiꞌ choco ochel i bʌ cheꞌ bajcheꞌ tsiꞌ sube jini xꞌaltꞌan 
Eliseo. Cheꞌ jini tsaꞌ junyajlel lajmi jini leco bʌ i tsoy am bʌ tiꞌ 
bʌcꞌtal. Lajal tsaꞌ cʌle cheꞌ bajcheꞌ i pʌchʌlel alʌl.

15 Cheꞌ lajmenix, tsaꞌ chaꞌ majli baꞌan i winic Dios. Tsaꞌ 
cꞌotiyob ti waꞌtʌl tiꞌ tojlel jini xꞌaltꞌan. Naamán tsiꞌ sube Eliseo: 
Cujilix maꞌanix yambʌ Dios ti pañimil, cojach ti Israel. Jini 
chaꞌan a wocolic yom maꞌ chꞌʌm a majtan woli bʌ c pʌsbeñet, 
come a winicon, cheꞌen Naamán. 16  Eliseo tsiꞌ jacꞌʌ: Tiꞌ cꞌabaꞌ 
jini cuxul bʌ lac Yum am bʌ quicꞌot, maꞌanic mi caj c chꞌʌm, 
cheꞌen. Naamán tsiꞌ wersa sube chaꞌan miꞌ chꞌʌm, pero Eliseo 
maꞌanic tsiꞌ jacꞌʌ. 17 Naamán tsiꞌ sube: Awocolic aqꞌueñon 
chaꞌcujch a lum cheꞌ jini, chaꞌan mic mel pulʌntib. Come 
maꞌanix mi caj cʌqꞌuen i majtan yambʌ dios, cojach mi caj 

cʌqꞌuen i majtan jini cuxul bʌ Dios. 18  Laꞌ i ñusʌbeñon c mul 
lac Yum Dios cheꞌ wersa mij coltan c rey baꞌ ora miꞌ yochel tiꞌ 
templo Rimón chaꞌan miꞌ chꞌujutesan i dios. Cheꞌ miꞌ licchocon 
i bʌ tij quejlab, laꞌ i ñusʌbeñon c mul lac Yum Dios cheꞌ mij 
cꞌuchchocon c bʌ jaꞌel quicꞌot c rey yaꞌ tiꞌ templo Rimón. 
19 Eliseo tsiꞌ sube: Cucu tiꞌ ñʌchꞌtʌlel a pusicꞌal, cheꞌen. Tsaꞌ 
majli Naamán.

20 Giezi jini xꞌeꞌtel i chaꞌan Eliseo, i winic Dios, tsaꞌ caji 
i ñaꞌtan tiꞌ pusicꞌal: Maꞌanic chuqui tsiꞌ chꞌʌmʌ c yum ti 
pejtelel majtañʌl tsaꞌ bʌ i chꞌʌmʌ tilel Naamán. Wʌle mi caj 
c majlel ti ajñel chaꞌan mic chꞌʌmben tsꞌitaꞌ jini majtañʌl, 
cheꞌen. 21 Jini chaꞌan Giezi tsaꞌ majli ti ajñel baꞌan Naamán. 
Cheꞌ bʌ tsiꞌ sutqꞌui i wut Naamán, tsiꞌ can qꞌuele woliꞌ tilel 
ti ajñel. Cheꞌ jini tsaꞌ jubi tiꞌ carreta chaꞌan miꞌ pejcan: 
¿Chuqui tsaꞌ ujti? ¿Utsꞌat ba? cheꞌen. 22  Giezi tsiꞌ jacꞌʌ: Utsꞌat 
cu, cheꞌen. Jini c yum tsiꞌ chocoyon tilel chaꞌan mic subeñet 
tsaꞌ cꞌotiyob chaꞌtiquil chꞌiton xꞌaltꞌañob chꞌoyoloꞌ bʌ ti Efraín 
wits. Jini chaꞌan a wocolic aqꞌueñon plata joꞌpꞌejl i chaꞌcꞌal 
mil (25,000) peso, yicꞌot chaꞌpajc jini bujcʌl, cheꞌen Giezi. 
23  Naamán tsiꞌ yʌlʌ: Utsꞌat, a wocolic chꞌʌmʌ lujumpꞌejl i 
yuxcꞌal mil (50,000) peso jini plata, cheꞌen. Tsiꞌ xiqꞌui chaꞌan 
miꞌ chꞌʌm. Cheꞌ jini tsiꞌ butꞌbe jini plata ti chaꞌpꞌejl mucujc. 
Tsiꞌ cʌchbe i tiꞌ. Tsiꞌ yʌqꞌue jaꞌel chaꞌpajc bujcʌl. Tsiꞌ choco 
majlel chaꞌtiquil i winic chaꞌan miꞌ cuchbeñob majlel tiꞌ tojel 
i wut. 24 Cheꞌ bʌ tsaꞌ cꞌoti ti bujtʌl cheꞌ ñajt to i yotot Eliseo, 
Giezi tsiꞌ chꞌʌmʌ jini majtañʌl. Tsiꞌ subeyob jini winicob 
chaꞌan miꞌ chaꞌ majlelob baꞌan i yum. Giezi tsiꞌ loto jini 
chaꞌpꞌejl mucujc plata yaꞌ tiꞌ mal i yotot. 25 Cheꞌ jini tsaꞌ majli 
baꞌan i yum. Cheꞌ bʌ tsaꞌ ochi tiꞌ yotot, Eliseo tsiꞌ cꞌajtibe: 
¿Baqui tsajniyet? cheꞌen. Giezi tsiꞌ jacꞌʌ: Maꞌanic baꞌ tsajniyon, 
cheꞌen. 26  Eliseo tsiꞌ sube: ¿Mach ba tsaꞌic j qꞌueleyet tic 
chꞌujlel cheꞌ bʌ tsajniyet baꞌan Naamán, cheꞌ bʌ tsaꞌ jubi tiꞌ 
carreta chaꞌan miꞌ pejcañet? Mach i yorajlelic wʌle chaꞌan 
miꞌ chꞌʌjmel plata, yicꞌot bujcʌl, yicꞌot aceite, yicꞌot tsꞌusub, 
yicꞌot tiñʌmeꞌ, yicꞌot wacax, yicꞌot mozojob. 27 Jini chaꞌan mi 
caj i cꞌaxel ti a bʌcꞌtal i tsoy Naamán chaꞌan miꞌ toyet yicꞌot 
a pꞌolbalob ti pejtelel ora, cheꞌen. Cheꞌ bʌ tsaꞌ majli Giezi, tsaꞌ 
loqꞌui leco bʌ i tsoy tiꞌ pʌchʌlel, wen sʌsʌc bajcheꞌ i ñaꞌal 
tsʌñal.

Eliseo tsiꞌ yʌcꞌʌ ti letsel jacha ti jaꞌ

6  1-2  Jini xꞌaltꞌañob tsiꞌ subeyob Eliseo: Chꞌoꞌchꞌoc jax jini 
otot baꞌ mic wʌyel lojon ila baꞌ chumulonla. Com maꞌ 

wʌcꞌ a tꞌan chaꞌan mic mel lojon yambʌ. Laꞌ majlicon lojon ti 
Jordán. Yom mic locꞌ lojon jujuntsꞌijt teꞌ ti jujuntiquilon lojon 
chaꞌan mic mel lojon c chumlib, cheꞌob. Eliseo tsiꞌ subeyob: 
Cucula cheꞌ jini, cheꞌen. 3 Juntiquil tsiꞌ yʌlʌ: Conla quicꞌot 
lojon, a wocolic, cheꞌen. Eliseo tsiꞌ jacꞌʌ: Yom cu, mic majlel 
laꞌ wicꞌot, cheꞌen. 4 Cheꞌ bʌ tsaꞌ cꞌotiyob yaꞌ ti Jordán, tsaꞌ caji i 
secꞌob jini teꞌ. 5 Cheꞌ woliꞌ secꞌ teꞌ juntiquil, tsiꞌ tꞌʌn colo i jacha. 
Tsaꞌ pech yajli majlel ti jaꞌ. Cꞌam tsiꞌ chaꞌle tꞌan jini winic. Tsiꞌ 
yʌlʌ: C yum, tsaꞌix yajli ochel jacha ti jaꞌ. Mach c chaꞌanic, c 
majan jach jini jacha, cheꞌen. 6 I winic Dios tsiꞌ cꞌajtibe: ¿Baqui 
tsaꞌ ochi? cheꞌen. Jini winic tsaꞌ majli i pʌsben baqui tsaꞌ ochi. 
Eliseo tsiꞌ tsepe juntsꞌijt teꞌ. Tsiꞌ choco ochel baꞌ tsaꞌ yajli jacha. 
Ti ora jach tsiꞌ chꞌuyu letsel jini jacha ti jaꞌ. 7 Eliseo tsiꞌ sube: 
Chꞌʌmʌ ti ora, cheꞌen. Jini winic tsiꞌ chꞌʌmʌ.

Eliseo yicꞌot siriajob
8  Jini rey ti Siria tsiꞌ chʌn chaꞌle guerra tiꞌ contra Israel. I 

tilel miꞌ suben i winicob chaꞌan miꞌ tempañob i bʌ yaꞌ baꞌ woliꞌ 
ñaꞌtan i tech. 9 Pero i winic Dios tsiꞌ choco ti subentel jini 
rey ti Israel. Tsiꞌ sube: Mach yomic mi laꞌ ñumel yaꞌi, come 
jini siriajob mi caj i cꞌotelob yaꞌi, cheꞌen. 10 Jini rey tsiꞌ choco 
majlel winic chaꞌan miꞌ qꞌuel mi isujm cheꞌ bajcheꞌ tsiꞌ yʌlʌ 
Eliseo. Tsiꞌ qꞌuele isujm. Chaꞌyajl uxyajl Eliseo tsiꞌ colta jini rey 
cheꞌ bajcheꞌ jini.

11 Jini rey ti Siria tsiꞌ mele i pusicꞌal chaꞌan chuqui woliꞌ 
yujtel. Tsiꞌ pʌyʌ tilel xꞌeꞌtelob i chaꞌan. Tsiꞌ cꞌajtibeyob: 
Juntiquil wʌꞌ ti lac tojlel an i mul. ¿Majqui woliꞌ mucu pejcan 
jini israelob? ¿Majqui woliꞌ suben i rey Israel jini woli bʌ c 
mel? cheꞌen. 12  Juntiquil xꞌeꞌtel i chaꞌan tsiꞌ jacꞌʌ: Mach joñonic 
lojon. Jini woli bʌ i tsictesʌben i rey Israel chuqui wolaꞌ mel, 
jiñʌch Eliseo yaꞌ bʌ an ti Israel. Pejtel a tꞌan muꞌ bʌ a mucu 
al ti a wotot, Eliseo miꞌ chaꞌ suben jini rey ti Israel, cheꞌen. 
13 Jini rey ti Siria tsiꞌ sube: Cucula, qꞌuelela baqui an chaꞌan 
cʌchʌl mi laꞌ pʌybeñon tilel, cheꞌen. Tsaꞌ subenti yaꞌan Eliseo 
ti Dotán. 14 Jini rey ti Siria tsiꞌ choco majlel cabʌl winicob 

cꞌʌchʌloꞌ bʌ ti caballo, yicꞌot ti carreta, yicꞌot cabʌl soldadojob. 
Tsaꞌ majli i joy mʌctañob jini tejclum cheꞌ ti acꞌʌlel. 15 Cheꞌ bʌ 
tsaꞌ sʌcꞌa pañimil, tsaꞌ chꞌojyi i winic Eliseo. Tsiꞌ can qꞌuele 
pañimil. Awilan joyol jini tejclum ti soldadojob, yicꞌot cabʌl 
caballo yicꞌot carreta tac. Jini xꞌeꞌtel tsiꞌ sube i winic Dios: ¡C 
yum! ¿Chuqui mi caj lac mel wʌle? cheꞌen. 16  Eliseo tsiꞌ jacꞌʌ: 
Mach a chaꞌlen bʌqꞌuen, come ñumen cabʌlob jini muꞌ bʌ i 
coltañonla cheꞌ bajcheꞌ i yonlel laj contrajob, cheꞌen. 17 Eliseo 
tsiꞌ chaꞌle oración: C Yum, camben i wut c winic chaꞌan miꞌ 
qꞌuelob, cheꞌen. Lac Yum tsiꞌ cambe i wut i winic Eliseo. Tsaꞌ 
cajiꞌ qꞌuel, awilan joyolob ti cabʌl cꞌajc. Cheꞌ yilal tac bajcheꞌ 
caballo yicꞌot carreta, pam pujquem yaꞌ ti wits. 18  I soldadojob 
siriajob tsaꞌ cajiyob ti xʌmbal tilel chaꞌan miꞌ yochelob 
ti Dotán. Eliseo tsiꞌ chaꞌ pejca lac Yum ti oración: C Yum, 
otsañob ti xpotsꞌ ili soldadojob, cheꞌen. Cheꞌ jini lac Yum Dios 
tsiꞌ yotsayob ti xpotsꞌ jini soldadojob cheꞌ bajcheꞌ Eliseo tsiꞌ 
cꞌajtibe. 19 Cheꞌ jini Eliseo tsaꞌ caji i subeñob jini soldadojob 
chꞌoyoloꞌ bʌ ti Siria: Mach jinic bij iliyi, mach jinic ili tejclum. 
Tsajcañonla tilel. Joñon mi caj c pʌyetla majlel baꞌan jini winic 
woli bʌ laꞌ sʌclan, cheꞌen. Cheꞌ jini Eliseo tsiꞌ pʌyʌyob majlel ti 
Samaria.

20 Cheꞌ bʌ tsaꞌ cꞌotiyob ti Samaria, Eliseo tsiꞌ sube lac Yum: 
Cambeñob i wut ili winicob chaꞌan miꞌ qꞌuelob pañimil, 
cheꞌen. Lac Yum tsiꞌ cambeyob i wut jini winicob. Cheꞌ cañal 
i wut, tsiꞌ qꞌueleyob yaꞌ añob ti Samaria. 21 Jini rey ti Israel 
tsiꞌ cꞌajtibe Eliseo: ¿Yom ba mic tsʌnsañob? cheꞌen. 22  Eliseo 
tsiꞌ jacꞌʌ: Mach yomic. ¿Muꞌ ba lac tsʌnsan xcʌjchelob cheꞌ miꞌ 
yujtel guerra? cheꞌen. Wʌle ñusʌbenla waj yicꞌot jaꞌ. Chocoyob 
sujtel tiꞌ lumal, cheꞌen. 23 Jini chaꞌan tsaꞌ caji i chajpʌbeñob 
cabʌl chuqui miꞌ cꞌuxob. Cheꞌ ujtemobix ti weꞌel ti uchꞌel, tsiꞌ 
chocoyob sujtel tiꞌ lumal baꞌan i rey. Cheꞌ jini maꞌanix tsaꞌ 
chʌn cꞌotiyob jini siriajob ti guerra tiꞌ contra Israel.

Tsaꞌ joy mʌctʌnti Samaria
24 Cheꞌ ti yanto bʌ jab Benadad i rey Siria tsiꞌ tempa bajcꞌʌl 

soldadojob. Tsaꞌ letsiyob tilel ti Samaria chaꞌan miꞌ joy 
mʌctañob jini israelob. 25 Tiꞌ caj jini guerra tsaꞌ cajiyob ti cabʌl 
wiꞌñal yaꞌ ti Samaria, come cabʌl qꞌuin tsiꞌ joy mʌctayob 
tejclum jini soldadojob. Tsaꞌ laj sʌjli chuqui tac miꞌ cꞌuxob. 

Cheꞌ jini tsaꞌix caji ti chojñel i jol burro ti lujuncꞌal i chaꞌbajcꞌ 
(600) peso chaꞌan miꞌ cꞌuxob. Tsaꞌ chojni ojlil litro i taꞌ xꞌujcuts 
ti lujumpꞌejl i chaꞌcꞌal (30) peso. 26  Ti jumpꞌejl qꞌuin i rey Israel 
woliꞌ ñumel yaꞌ tiꞌ ñʌcꞌ jini tsꞌajc. Juntiquil xꞌixic tsiꞌ pʌyʌ. Tsiꞌ 
sube: Coltañon c rey, cheꞌen. 27 Jini rey tsiꞌ yʌlʌ: Mi maꞌanic 
miꞌ coltañet lac Yum, ¿bajcheꞌ mi caj j coltañet joñon? Maꞌanic 
c chaꞌan vino, maꞌanic i bʌl c ñʌcꞌ jaꞌel. 28  ¿Chuqui a wom? 
cheꞌen. Jini xꞌixic tsiꞌ yʌlʌ: Ili xꞌixic tsiꞌ subeyon: “Pʌyʌ tilel 
a walobil chaꞌan mi laj cꞌux wʌle. Ijcꞌʌl mi caj laj cꞌux calobil 
jaꞌel”, cheꞌen. 29 Jini chaꞌan tsac chꞌʌxʌ lojon calobil. Tsaj 
cꞌuxu lojon. Cheꞌ ti yijcꞌʌlal tsac sube jini xꞌixic: “Pʌyʌx tilel a 
walobil chaꞌan mi laj cꞌux”, choꞌon. Pero jini xꞌixic tsiꞌ mucu 
i yalobil, cheꞌen. 30 Jini rey tsiꞌ jetꞌ tsili i bujc cheꞌ bʌ tsiꞌ yubi. 
Jini winicob yaꞌ bʌ añob tsiꞌ qꞌueleyob cheꞌ bʌ tsiꞌ tsili i bujc. 
Lʌpʌl i chaꞌan coxtal yaꞌ tiꞌ mal i bujc jini rey. 31 Jini rey tsiꞌ 
yʌlʌ: Laꞌ i tsʌnsañon Dios mi maꞌanic tsac setꞌ tꞌojbe loqꞌuel i 
jol Eliseo wʌle, cheꞌen.

32  Ti jim bʌ ora yaꞌ buchul Eliseo tiꞌ yotot yicꞌot jini xñoxob 
ti Israel. Jini rey tsiꞌ choco majlel i winic chaꞌan miꞌ pʌy. Pero 
cheꞌ maxto cꞌotemic jini winic, Eliseo tsiꞌ sube jini xñoxob: 
Awilan jini stsʌnsa tsiꞌ choco tilel i winic chaꞌan miꞌ setꞌ 
tꞌojbeñon c jol. Cheꞌ miꞌ julel jini winic, yom tsʌts ñupꞌul i 
tiꞌ otot. Mach laꞌ wʌcꞌ ti ochel, come tal i yum tiꞌ pat, cheꞌen 
Eliseo. 33 Cheꞌ woli to ti tꞌan Eliseo, tsaꞌ cꞌoti jini winic. Ti wiꞌil 
pat tsaꞌ tili jini rey. Michꞌ tsiꞌ chaꞌle tꞌan jini rey. Tsiꞌ yʌlʌ: 
Chꞌoyol ti lac Yum pejtelel ili wocol. Lolom jach mic chʌn 
pijtan j coltʌntel tiꞌ tojlel lac Yum, cheꞌen.

7  Eliseo tsiꞌ jacꞌʌ: Ubin i tꞌan lac Yum: “Ijcꞌʌl cheꞌ bajcheꞌ 
ili ora mi caj i tojtʌl jini ojlil lata harina yicꞌot jumpꞌejl 

lata cebada ti lajchʌmpꞌejl peso yaꞌ tiꞌ tiꞌ Samaria”, cheꞌen. 
2  Juntiquil am bʌ i yeꞌtel muꞌ bʌ i coltan jini rey tsiꞌ sube i 
winic Dios: A lot. Muqꞌuic i yʌcꞌ i tꞌan lac Yum ti panchan 
chaꞌan miꞌ yujtel cheꞌ bajcheꞌ jini, mach tsꞌʌctiyic, cheꞌen. 
Eliseo tsiꞌ sube: Muꞌto caj a qꞌuel cheꞌ miꞌ yujtel, pero jatet 
maꞌanic mi caj a cꞌux, cheꞌen.

3  Yaꞌ tiꞌ tiꞌ jini tejclum Samaria tsiꞌ pejcayob i bʌ chʌntiquil 
winicob añoꞌ bʌ leco bʌ i tsoy. Tsiꞌ yʌlʌyob: ¿Chucoch mi lac 
toꞌol ñusan qꞌuin ilayi cꞌʌlʌl mi lac chʌmel ti wiꞌñal? 4 Muqꞌuic 
la cochel ti tejclum, mi lac chʌmel jaꞌel ti wiꞌñal. Conla baꞌ 

tempʌbilob jini siriajob. Laꞌix la cʌcꞌ lac bʌ tiꞌ wenta. Mi 
maꞌanic miꞌ tsʌnsañonla, cuxul mi la cajñel, pero mi tsiꞌ 
tsʌnsayonla, laꞌix chʌmiconla, cheꞌob. 5 Cheꞌ wolix i yochel 
acꞌʌlel, tsaꞌ cajiyob ti majlel yaꞌ baꞌ tempʌbilob jini siriajob. 
Cheꞌ bʌ tsaꞌ cꞌotiyob, maꞌanic majqui yaꞌan mi juntiquilic. 
6  Come lac Yum tsiꞌ yʌqꞌueyob jini siriajob i yubiñob i tꞌan tac 
carreta yicꞌot i yuqꞌuel caballo, yicꞌot i tꞌan bajcꞌʌl winicob. 
Cheꞌ bʌ tsiꞌ yubiyob tsaꞌ caji i subeñob i bʌ jini siriajob: 
Awilan jini rey ti Israel tsaꞌix i pʌyʌ tilel jini heteojob yicꞌot 
jini egiptojob chaꞌan miꞌ jisañonla ti guerra, cheꞌob. 7 Tsaꞌ toj 
sajtiyob i pusicꞌal. Tsaꞌ putsꞌiyob. Tsiꞌ laj cʌyʌyob jini pisil 
bʌ i yototob, yicꞌot i caballo, yicꞌot i burro, yicꞌot pejtelel i 
chubʌꞌan. Ñajt tsaꞌ majliyob ti putsꞌel. 8  Cheꞌ bʌ tsaꞌ cꞌotiyob 
jini stsoyob yaꞌ baꞌ tsaꞌ jijliyob jini siriajob, tsaꞌ cajiyob ti 
ochel ti jujumpꞌejl pisil bʌ otot. Tsiꞌ chaꞌleyob weꞌel uchꞌel. Tsiꞌ 
chꞌʌmʌyob loqꞌuel oro yicꞌot plata yicꞌot bujcʌl tac. Tsaꞌ majli i 
mucob jini chubʌꞌañʌl. Tsaꞌ chaꞌ sujtiyob chaꞌan yambʌ i cuch.

9 Cheꞌ jini tsaꞌ caji i yʌlob: Mach utsꞌatic chuqui woli lac 
mel. Wolix lac bajñel taj i tijicñʌyel lac pusicꞌal. Yom mi lac 
tꞌoxben lac piꞌʌlob. Mi tsaꞌ lac mucu cꞌʌlʌl miꞌ sʌcꞌan, cheꞌ jini 
bʌbʌqꞌuen mi lac taj wocol. Jini chaꞌan conla c suben jini 
rey chuqui tsaꞌ ujti, cheꞌob. 10 Jini chaꞌan tsaꞌ majli i subeñob 
jini xcʌnta tejclumob. Tsiꞌ yʌlʌyob: Tsajniyonix lojon yaꞌ baꞌ 
tsaꞌ jijliyob jini siriajob. Awilan maꞌanic tsiquil mi juntiquilic 
soldado. Cojach yaꞌ cʌchʌl jini caballo yicꞌot burro. Tsiꞌ laj 
cʌyʌyob i chubʌꞌan tiꞌ yotot. Ñʌchꞌʌcña pañimil, cheꞌob. 11 Jini 
xcʌnta tejclumob tsaꞌ majli i tsictesʌbeñob rey ti cꞌam bʌ tꞌan. 
12  Wen icꞌto tsaꞌ chꞌojyi jini rey. Cheꞌ bʌ tsiꞌ yubi chuqui tsaꞌ 
ujti, tsiꞌ sube jini xꞌeꞌtelob i chaꞌan: Mux caj c subeñetla chuqui 
tsiꞌ melbeyonla jini siriajob. Yujilob woliyonla ti wiꞌñal. Jini 
chaꞌan tsaꞌix poj loqꞌuiyob tiꞌ yotot. Tsaꞌix majliyob ti mateꞌel 
baꞌ woliꞌ chijtañonla. Baꞌ ora mi lac loqꞌuel majlel mi caj i 
tsʌnsañonla. Cheꞌ jini mi caj i yochelob ti lac tejclum, cheꞌen. 
13  Juntiquil xꞌeꞌtel i chaꞌan tsiꞌ sube: Yom mi lac choc majlel 
xqꞌuelojelob yicꞌot joꞌcojt caballo anto bʌ lac chaꞌan wʌꞌ ti 
tejclum. Mi maꞌanic miꞌ tsʌnsʌntelob, cheꞌ jini junlajalob cheꞌ 
bajcheꞌ joñonla, pero mi tsaꞌ jiliyob junlajalob cheꞌ bajcheꞌ 
jini israelob tsaꞌ bʌ chʌmiyob. Jini chaꞌan laꞌ lac chocob 
majlel chaꞌan mi laj qꞌuel mi isujm, cheꞌen. 14 Jini chaꞌan tsiꞌ 

chocoyob majlel chaꞌtiquil xñijca carretajob yicꞌot chʌncojt 
caballo chaꞌan miꞌ qꞌuelob mi isujm tsaꞌix majliyob jini siriajob. 
15 Tsajni i sajcañob majlel cꞌʌlʌl ti Jordán jaꞌ. Pejtelel jini 
bij pam pujquem ti bujcʌl tac yicꞌot ti chubʌꞌañʌl tsaꞌ bʌ i 
chocoyob jini siriajob. Cheꞌ bʌ tsiꞌ qꞌueleyob, tsaꞌ bʌcꞌ sujtiyob 
chaꞌan miꞌ subeñob jini rey.

16  Tsaꞌ cajiꞌ loqꞌuelob majlel pejtelel chumuloꞌ bʌ ti Samaria. 
Tsiꞌ laj cuchbeyob sujtel i chubʌꞌan jini siriajob. Tsaꞌ caji i 
choñob ojlil lata i nich harina ti lajchʌmpꞌejl peso yicꞌot 
jumpꞌejl lata cebada ti lajchʌmpꞌejl peso cheꞌ bajcheꞌ tsiꞌ yʌlʌ 
lac Yum. 17 Jini rey tsiꞌ waꞌchoco cʌytʌl tiꞌ tiꞌ jini tejclum 
jini winic am bʌ i yeꞌtel chaꞌan miꞌ coltan. Cheꞌ jini tsaꞌ cajiꞌ 
cʌntan i trancajlel jini tejclum. Jini xñumelob ñetꞌecña bʌ 
woliꞌ loqꞌuelob ti tejclum tsiꞌ chocoyob. Tsiꞌ tꞌuchtayob yaꞌ tiꞌ 
tiꞌ tejclum. Cheꞌ jini tsaꞌ chʌmi. Tsaꞌ tsʌnsʌnti cheꞌ bajcheꞌ 
tsiꞌ subu i winic Dios cheꞌ bʌ tsaꞌ majli i chuc. 18  Cheꞌ jini tsaꞌ 
tsꞌʌctiyi i tꞌan jini xꞌaltꞌan tsaꞌ bʌ i yʌlʌ: “Juben i tojol mi caj 
i chojñel jini harina yicꞌot cebada cheꞌ ti yijcꞌʌlal”. 19 Jini am 
bʌ i yeꞌtel chaꞌan miꞌ coltan jini rey tsiꞌ jacꞌʌ, pero maꞌanic 
tsiꞌ ñopo. Tsiꞌ yʌlʌ: “Muqꞌuic i yʌcꞌ i tꞌan lac Yum ti panchan 
chaꞌan miꞌ yujtel cheꞌ bajcheꞌ jini, mach tsꞌʌctiyic”, cheꞌen. 
Pero Eliseo tsiꞌ sube: “Muꞌto caj a qꞌuel cheꞌ miꞌ yujtel, pero 
jatet maꞌanix mi caj a cꞌux”, cheꞌen. 20 Cheꞌʌch tsaꞌ ujti, come 
jini winicob tsiꞌ chocoyob cheꞌ woliyob ti loqꞌuel yaꞌ tiꞌ tiꞌ jini 
tejclum. Cheꞌ jini tsaꞌ chʌmi.

Tsaꞌ chaꞌ aqꞌuenti i chubʌꞌan jini chꞌoyol bʌ ti Sunem

8  Eliseo tsiꞌ sube i ñaꞌ jini chꞌiton tsaꞌ bʌ chaꞌ cuxtiyi: Pʌyʌ 
majlel a piꞌʌlob. Yom maꞌ majlel ti chumtʌl baꞌ utsꞌat 

maꞌ qꞌuel pañimil, come lac Yum mi caj i choc tilel wiꞌñal. 
Wucpꞌejl jab mi caj i jalꞌan, cheꞌen. 2  Jini chaꞌan jini xꞌixic 
tsiꞌ mele cheꞌ bajcheꞌ tsiꞌ sube i winic Dios. Tsiꞌ pʌyʌ majlel 
i piꞌʌlob. Wucpꞌejl jab tsaꞌ chumleyob yaꞌ tiꞌ lum filisteojob. 
3  Cheꞌ ñumenix wucpꞌejl jab, tsaꞌ chaꞌ tili jini xꞌixic tiꞌ lumal. 
Tsaꞌ majli i pejcan jini rey chaꞌan miꞌ chaꞌ chꞌʌm tiꞌ wenta i 
yotot yicꞌot i lum tsaꞌ bʌ i cʌyʌ. 4 Cheꞌ bʌ tsaꞌ ochi jini xꞌixic 
baꞌan rey, yaꞌ woli ti tꞌan jini rey yicꞌot Giezi i winic Eliseo. 
Jini rey woliꞌ cꞌajtiben Giezi: Subeñon pejtelel chuqui tac ñuc 
tsiꞌ mele Eliseo, cheꞌen. 5 Cheꞌ woli to i suben bajcheꞌ tsiꞌ chaꞌ 

teche jini chꞌiton tsaꞌ bʌ chʌmi, awilan ticꞌʌl tsaꞌ cꞌoti i ñaꞌ jini 
chꞌiton tsaꞌ bʌ chaꞌ aqꞌuenti i cuxtʌlel. Jini chaꞌan jini Giezi 
tsiꞌ yʌlʌ: C yum rey, jiñʌch i ñaꞌ jini chꞌiton tsaꞌ bʌ i chaꞌ teche 
Eliseo, cheꞌen. 6 Jini rey tsiꞌ cꞌajtibe jini xꞌixic: ¿Isujm ba tsaꞌ 
chaꞌ aqꞌuenti i cuxtʌlel a walobil? cheꞌen. Isujm cu, cheꞌen 
jini xꞌixic. Jini rey tsiꞌ pʌyʌ tilel juntiquil i yaj eꞌtel. Tsiꞌ sube 
chaꞌan miꞌ chaꞌ aqꞌuen i lum jini xꞌixic yicꞌot i pʌcꞌʌb yicꞌot 
pejtelel chuqui an i chaꞌan.

I yumʌntel Hazael ti Siria
7 Ti wiꞌil Eliseo tsaꞌ majli ti Damasco, colem tejclum ti 

Siria. Ti jim bʌ ora tsaꞌ cꞌamꞌa Benadad rey bʌ ti Siria. Tsaꞌ 
subenti jini rey cꞌotemix Eliseo. 8  Jini rey tsiꞌ sube Hazael: 
Cucu chꞌʌmben majlel i majtan i winic Dios. Suben chaꞌan 
miꞌ cꞌajtiben i Yum mi muꞌto c lajmel ti ili cꞌamʌjel, cheꞌen. 
9 Hazael tsiꞌ chꞌʌmbe majlel cabʌl i majtan, wen utsꞌat bʌ 
ti chajp ti chajp loqꞌuem bʌ ti Damasco. Tsiꞌ pʌyʌ majlel 
chaꞌcꞌal camello yicꞌot i cuch. Cheꞌ jini tsaꞌ cꞌoti baꞌan 
Eliseo. Tsiꞌ sube: A walobil Benadad rey bʌ ti Siria tsiꞌ 
chocoyon tilel chaꞌan mij cꞌajtibeñet mi muꞌto i lajmel ti 
jini cꞌamʌjel woli bʌ i yubin. Cheꞌ tsiꞌ yʌlʌ Hazael. 10 Eliseo 
tsiꞌ yʌlʌ: Cucu suben: “Muꞌ cu caj a lajmel”, cheꞌet. Pero 
c Yum tsaꞌix i subeyon mi caj i wersa chʌmel, cheꞌen jini 
Eliseo. 11 I winic Dios tsaꞌ caji i tꞌojtꞌoj qꞌuelben i wut Hazael. 
Cheꞌ jini tsaꞌ caji ti chʌcꞌan i wut Hazael. Tsaꞌ caji ti uqꞌuel 
Eliseo. 12  Tsiꞌ yʌlʌ Hazael: C yum, ¿chucoch maꞌ chaꞌlen 
uqꞌuel? cheꞌen. Eliseo tsiꞌ yʌlʌ: Come cujil mi caj a ticꞌlan 
jini israelob. Mi caj a pulben wen melbil bʌ i yototob. Mi 
caj a tsʌnsʌbeñob chꞌiton bʌ i yalobilob. Mi caj a pajqꞌuiñob 
ti xajlel jini alobob. Mi caj a pꞌoꞌob jini xꞌixicob cʌntʌbiloꞌ 
bʌ i chaꞌan i yalobil, cheꞌen. 13  Hazael tsiꞌ jacꞌʌ: ¿Tsꞌiꞌon ba 
chaꞌan mic mel cheꞌ bajcheꞌ jini? cheꞌen. Eliseo tsiꞌ yʌlʌ: 
Lac Yum tsiꞌ subeyon mi caj a wochel ti rey ti Siria, cheꞌen. 
14 Tsaꞌ chaꞌ sujti Hazael baꞌan i yum. Jini rey Benadad tsiꞌ 
cꞌajtibe: ¿Chuqui tsiꞌ subeyet Eliseo? cheꞌen. Hazael tsiꞌ 
yʌlʌ: Tsiꞌ subeyon mi caj a lajmel, cheꞌen. 15  Pero cheꞌ ti 
yijcꞌʌlal Hazael tsiꞌ chꞌʌmʌ jumpꞌejl tsuts. Tsiꞌ tsꞌaja ti jaꞌ. Tsiꞌ 
mʌcbe i wut Benadad jinto tsaꞌ chʌmi. Cheꞌ jini tsaꞌ caji ti 
yumʌntel Hazael.

I yumʌntel Joram ti Judá 
(2 Cr. 21.1-20)

16  Cheꞌ woliꞌ majlel ti joꞌpꞌejl jab i yumʌntel Joram i 
yalobil Acab yaꞌ ti Israel, tsaꞌ caji i tech i yumʌntel yambʌ 
Joram i yalobil bʌ Josafat yaꞌ ti Judá. 17 Anix lajchʌmpꞌejl i 
chaꞌcꞌal i jabilel jini Joram cheꞌ bʌ tsaꞌ caji i tech i yumʌntel. 
Waxʌcpꞌejl jab tsiꞌ chaꞌle yumʌl yaꞌ ti Jerusalén. 18  Pero lajal 
tsiꞌ mele cheꞌ bajcheꞌ Acab, cheꞌ bajcheꞌ yañoꞌ bʌ reyob ti 
Israel, come tsiꞌ pʌybe xchꞌoc bʌ i yalobil Acab. Tsiꞌ chaꞌle 
jontolil tiꞌ wut lac Yum. 19 Anquese jontol i melbal Joram, 
lac Yum maꞌanic tsiꞌ jisa Judá, come cꞌajal i chaꞌan chuqui 
tsiꞌ sube David chaꞌan mi caj i cʌntan i pꞌolbal ti pejtelel ora. 
20 Cheꞌ ti yorajlel i yumʌntel Joram, tsaꞌ caji i chañꞌesañob i 
bʌ jini añoꞌ bʌ ti Edom. Tsiꞌ cʌyʌyob i yuman jini rey ti Judá. 
Tsaꞌ cajiꞌ bajñel waꞌchocoñob i rey. 21 Jini chaꞌan Joram tsaꞌ 
cꞌaxi ti Jordán chaꞌan miꞌ tech guerra tiꞌ contra Zair. Pero jini 
soldadojob chꞌoyoloꞌ bʌ ti Edom ti ora jach tsiꞌ joy mʌctayob 
Joram. Cheꞌ ti ojlil acꞌʌlel tsaꞌ mejli ti chaꞌ cꞌaxel ñumel jini 
Joram yicꞌot i soldadojob. Cheꞌ jini tsaꞌ loqꞌuiyob baꞌan i 
contrajob. Pero i soldadojob Joram tsiꞌ cʌyʌyob. Tsaꞌ putsꞌiyob. 
22  Jini chaꞌan cꞌʌlʌl wʌle maꞌanix woliꞌ yumañob Judá jini añoꞌ 
bʌ ti Edom. Ti jim bʌ ora Libna tsiꞌ cʌyʌ i yuman Judá jaꞌel. 
23  Tsꞌijbubil tiꞌ jun i reyob Judá pejtelel yan tac bʌ i melbal 
jini Joram. 24-25 Tsaꞌ chʌmi Joram. Tsaꞌ mujqui yaꞌ baꞌ mucul i 
ñojteꞌelob yaꞌ tiꞌ tejclum David, jiñʌch Jerusalén.

I yumʌntel Ocozías ti Judá 
(2 Cr. 22.1-6)

Cheꞌ tiꞌ lajchʌmpꞌejlel jab i yumʌntel Joram i yalobil bʌ 
Acab jini rey ti Israel, tsaꞌ ochi ti rey Ocozías i yalobil Joram 
rey bʌ ti Judá. 26  Anix chaꞌpꞌejl i chaꞌcꞌal (22) i jabilel Ocozías 
cheꞌ bʌ tsaꞌ caji i tech i yumʌntel. Jumpꞌejl jach jab tsiꞌ chaꞌle 
i yeꞌtel yaꞌ ti Jerusalén. I cꞌabaꞌ i ñaꞌ jiñʌch Atalía, i buts jini 
Omri rey bʌ ti Israel. 27 Wen jontol jini Ocozías. Tsiꞌ mele cheꞌ 
bajcheꞌ pejtelel i pꞌolbal Acab, come tsiꞌ chaꞌle ñujpuñijel yicꞌot 
i yixicꞌal Acab. 28  Ocozías tsiꞌ laja i tꞌan yicꞌot Joram jini rey ti 
Israel chaꞌan comol miꞌ majlelob ti guerra tiꞌ contra Hazael rey 
bʌ ti Siria. Tsiꞌ chaꞌleyob guerra yaꞌ ti Ramot am bʌ ti Galaad. 

Jini siriajob tsiꞌ lowoyob Joram. 29 Tsaꞌ majli Joram ti Jezreel 
chaꞌan miꞌ tsꞌʌcʌntel. Cheꞌ yaꞌan Joram ti Jezreel, Ocozías jini 
rey ti Judá tsaꞌ majli i julaꞌtan, come i jaꞌan.

Tsaꞌ waꞌchoconti Jehú ti rey ti Israel

9  Jini xꞌaltꞌan Eliseo tsiꞌ pʌyʌ tilel i yalobil juntiquil 
xꞌaltꞌan. Tsiꞌ sube: Yom maꞌ chajpan a bʌ chaꞌan maꞌ 

majlel ti Ramot am bʌ ti Galaad. Chꞌʌmʌ majlel ili aceite a 
wicꞌot. 2  Cheꞌ maꞌ cꞌotel mi caj a taj Jehú (i yalobil Josafat i 
yalobil bʌ Nimsi). Yom maꞌ pʌy ochel tiꞌ mal otot. 3  Cheꞌ jini 
mulben i jol yicꞌot jini aceite am bʌ ti a cꞌʌb. Suben: “Lac Yum 
tsaꞌix i waꞌchocoyet ti rey ti Israel”, cheꞌet. Cheꞌ miꞌ yujtel a 
mel jini, yom maꞌ sujtel ti ora. Cheꞌ tsiꞌ yʌlʌ Eliseo.

4 Jini chaꞌan tsaꞌ majli jini xꞌaltꞌan ti Ramot ti Galaad cheꞌ 
bajcheꞌ tsiꞌ sube Eliseo. 5 Cheꞌ bʌ tsaꞌ cꞌoti, tsiꞌ taja Jehú baꞌ 
buchul yicꞌot i yumob soldadojob. Jini xꞌaltꞌan tsiꞌ sube: C 
yum, com c subeñet jumpꞌejl tꞌan, cheꞌen. Jini Jehú tsiꞌ jacꞌʌ: 
¿Majqui mi caj a suben jini tꞌan? cheꞌen. Tsiꞌ sube: Jatet, 
cheꞌen. 6 Jini chaꞌan Jehú tsiꞌ cʌyʌ i piꞌʌlob. Tsaꞌ ochi ti otot 
yicꞌot jini xꞌaltꞌan. Cheꞌ jini, jini xꞌaltꞌan tsiꞌ mulbe i jol ti 
aceite. Tsiꞌ sube: Jiñʌch i tꞌan lac Yum i Dios Israel: “Joñon 
tsaꞌix c waꞌchocoyet ti rey ti Israel. 7 Yom maꞌ tsʌnsan pejtel 
i piꞌʌlob Acab chaꞌan maꞌ qꞌuextʌben i mul Jezabel, come tsiꞌ 
tsʌnsa jini xꞌaltꞌañob c chaꞌan yicꞌot cabʌl c winicob. 8  Yom 
miꞌ laj jilelob jini añoꞌ bʌ tiꞌ yotot Acab, pejtelel winicob yicꞌot 
pejtelel chꞌiton winicob jaꞌel. 9 Mi caj c jisan jini añoꞌ bʌ tiꞌ 
yotot Acab cheꞌ bajcheꞌ tsac jisa jini añoꞌ bʌ tiꞌ yotot Jeroboam 
(i yalobil Nabat), yicꞌot jini añoꞌ bʌ tiꞌ yotot Baasa (i yalobil 
Ahía). 10 Maꞌanix mi caj i mujquel i bʌcꞌtal Jezabel. Mi caj i 
cꞌuxtʌl ti tsꞌiꞌ yaꞌ ti Jezreel”. Cheꞌ tsiꞌ yʌlʌ lac Yum, cheꞌen jini 
xꞌaltꞌan. Tsiꞌ jamʌ i tiꞌ otot. Tsaꞌ loqꞌui ti ajñel.

11 Jehú tsaꞌ chaꞌ majli baꞌan i winicob jini rey. Juntiquil tsiꞌ 
cꞌajtibe: ¿Chuqui tsaꞌ tili i mel jini winic sojquem bʌ i jol? 
cheꞌen. Pero Jehú tsiꞌ jacꞌʌ: Laꞌ cʌñʌyʌch jini winic. Laꞌ wujil 
chuqui i yeꞌtel, cheꞌen. 12  Jini winicob tsiꞌ jacꞌʌyob: Mach cujilic 
lojon. Subeñon lojon, cheꞌob. Jehú tsiꞌ subeyob: Tsiꞌ subeyon: 

“Lac Yum tsiꞌ yʌlʌ: Joñon tsac waꞌchocoyet ti rey ti Israel”. 
Cheꞌ tsiꞌ yʌlʌ jini xꞌaltꞌan, cheꞌen Jehú. 13  Ti ora jach tsaꞌ caji i 
chꞌʌmob tilel i pislel chaꞌan miꞌ tajsibeñob i buchlib Jehú yaꞌ 

baꞌ quejpʌctic. Tsaꞌ caji i wusob trompeta. Tsiꞌ yʌlʌyob ti cꞌam 
bʌ tꞌan: Jehú jiñʌch rey, cheꞌob.

Jehú tsiꞌ tsʌnsa Joram
14 Jehú (i yalobil Josafat, i yalobil Nimsi) tsaꞌ caji i contrajin 

jini rey Joram. Jini Joram tsajni ti Ramot ti Galaad yicꞌot 
soldadojob israeloꞌ bʌ chaꞌan miꞌ coltañob i lumal, come jini 
Hazael rey bʌ ti Siria tsiꞌ choco tilel soldadojob chaꞌan miꞌ 
chilbeñob i lumal Joram. 15 Cheꞌ bʌ tsaꞌ lojwi Joram ti guerra, 
tsaꞌ sujti ti Jezreel chaꞌan miꞌ lajmel.

Jehú tsiꞌ sube i winicob yaꞌ bʌ añob yicꞌot: Mi mach laꞌ 
womic chʌmel, tsajaletme la. Bʌbʌqꞌuen mi an majqui mi 
majlel i suben jini rey ti Jezreel, cheꞌen. 16  Ti ora jach tsaꞌ ochi 
Jehú ti carreta chaꞌan miꞌ majlel ti Jezreel chaꞌan miꞌ taj jini 
rey Joram.

Ti jim bʌ ora ñolol to Joram, come maxto lajmenic i lojwel. 
Yaꞌan jaꞌel Ocozías i rey Judá woli bʌ i julaꞌtan Joram. 17 Yaꞌan 
jini xcʌnta tejclum ti chan bʌ tsꞌajc ti Jezreel. Tsiꞌ ñajti qꞌuele 
woliꞌ tilel Jehú yicꞌot i soldadojob. Jini xcʌntaya cꞌam tsaꞌ caji 
i yʌl: Talob soldadojob. Wolic ñajti qꞌuelob, cheꞌen. Joram tsiꞌ 
yʌlʌ: Choco majlel winic tiꞌ cꞌʌchlib. Ti ajñel yom miꞌ majlel 
chaꞌan miꞌ cʌn majqui. Ticꞌʌl mi laj cʌñʌyʌch. Bʌbʌqꞌuen 
mi jiñʌch laj contra, cheꞌen. 18  Jini chaꞌan cꞌʌchʌl tsaꞌ majli 
winic chaꞌan miꞌ cʌn majquiyob. Cheꞌ bʌ tsaꞌ cꞌoti i tajob, 
tsiꞌ subeyob: Jini rey woliꞌ cꞌajtin majquiyetla. Subeñon mi j 
contrajet lojon, o mi jumpꞌejl laꞌ pusicꞌal quicꞌot lojon, cheꞌen. 
Jehú tsiꞌ jacꞌʌ: Mach a wentajic. Tsajcañon tilel tic pat, cheꞌen.

Jini xcʌnta tejclum tsiꞌ sube Joram: Tsaꞌix cꞌoti jini xqꞌuelojel, 
pero maꞌanic miꞌ sujtel, cheꞌen. 19 Ti ora jach tsiꞌ choco majlel 
yambʌ xqꞌuelojel. Cheꞌ bʌ tsaꞌ cꞌoti jini winic tsiꞌ subeyob: 
Jini rey yom i ñaꞌtan mi j contrajet lojon o mi jumpꞌejl laꞌ 
pusicꞌal quicꞌot lojon, cheꞌen. Jehú tsiꞌ jacꞌʌ: Mach a wentajic. 
Tsajcañon tilel tic pat, cheꞌen. 20 Jini xcʌntaya tsiꞌ bʌcꞌ sube 
rey: Tsaꞌix lon cꞌoti yambʌ xqꞌuelojel, pero maꞌanic miꞌ sujtel. 
Cheꞌʌch yilal jini woli bʌ i tilel bajcheꞌ Jehú i yalobil Nimsi, 
come wen ajñel yujil xʌmbal ti carreta, cheꞌen.

21 Joram tsiꞌ yʌlʌ: Chajpʌbeñon carreta ti ora, cheꞌen. Cheꞌ 
chajpʌbilix carreta tsaꞌ majli ti ajñel Joram rey bʌ ti Israel 
yicꞌot Ocozías rey bʌ ti Judá chaꞌan miꞌ tajob Jehú. Tsaꞌ cꞌoti 

i tajob yaꞌ tiꞌ lum Nabot am bʌ ti Jezreel. 22  Joram tsiꞌ sube: 
¿Chuqui wolaꞌ ñaꞌtan Jehú? ¿Jumpꞌejl ba a pusicꞌal quicꞌot 
lojon? cheꞌen Joram. Jehú tsiꞌ jacꞌʌ: ¿Bajcheꞌca jumpꞌejl lac 
pusicꞌal cheꞌ cabʌl tsiꞌ pꞌojlesa jontolil a ñaꞌ Jezabel ti Israel? 
cheꞌen Jehú. 23  Joram tsiꞌ sutꞌqui i caballo. Tsaꞌ caji ti putsꞌel. 
Tsiꞌ sube jini rey Ocozías: Yomix i tsʌnsañonla, cheꞌen. 24 Jehú 
tsiꞌ bʌcꞌ sʌtsꞌʌ i jalʌjb chaꞌan miꞌ jul. Toj tsaꞌ cꞌoti i ñiꞌ i teꞌel 
jalʌjb tiꞌ pat Joram. Tsiꞌ jecꞌbe i pusicꞌal. Cheꞌ jini tsaꞌ chʌmi 
Joram. Tsaꞌ yajli yaꞌ tiꞌ mal carreta. 25 Jehú tsiꞌ sube Bidcar i 
yum jini soldadojob: Lotben i bʌcꞌtal Joram. Choco yaꞌ tiꞌ lum 
Nabot yaꞌ ti Jezreel. Ñaꞌtan chuqui tsiꞌ yʌlʌ lac Yum cheꞌ bʌ 
tsaꞌ lac tsajca majlel Acab i tat Joram. Lac Yum tsiꞌ yʌlʌ: 26  “Wʌꞌ 
tiꞌ lum Nabot mi caj j qꞌuextʌbeñet a mul Acab, chaꞌan tsaꞌ 
tsʌnsa Nabot yicꞌot i yalobilob”, cheꞌen lac Yum. Jini chaꞌan 
wʌle chocben i bʌcꞌtal Joram yaꞌ tiꞌ lum Nabot cheꞌ bajcheꞌ tsiꞌ 
yʌlʌ lac Yum, cheꞌen Jehú.

Jehú tsiꞌ tsʌnsa Ocozías 
(2 Cr. 22.7-9)

27 Jini rey Ocozías tsiꞌ qꞌuele chuqui tsaꞌ ujti. Tsaꞌ putsꞌi 
majlel tiꞌ bijlel Bethagaan. Jehú tsiꞌ yajñesa. Tsiꞌ sube i 
soldadojob: Julula jaꞌel, cheꞌen. Cheꞌ jini tsiꞌ juluyob yaꞌ tiꞌ mal 
i carreta cheꞌ woliꞌ letsel majlel tiꞌ bijlel Gur lʌcꞌʌl ti Ibleam. 
Pero Ocozías tsaꞌ to putsꞌi majlel cꞌʌlʌl ti Meguido baꞌ tsaꞌ 
chʌmi. 28  Jini xꞌeꞌtelob i chaꞌan tsiꞌ chꞌʌmbeyob majlel i bʌcꞌtal 
ti Jerusalén baꞌ tsiꞌ mucuyob yaꞌ baꞌ muculob i ñojteꞌelob tiꞌ 
tejclum David. 29 Tsiꞌ teche i yumʌntel jini rey Ocozías yaꞌ ti 
Judá cheꞌ junlujumpꞌejl jab i yumʌntel jini rey Joram am bʌ ti 
Israel.

Tsaꞌ tsʌnsʌnti jini Jezabel
30 Tsaꞌ cꞌoti Jehú ti Jezreel. Jezabel tsiꞌ yubi chuqui woliꞌ 

yujtel. Cheꞌ jini tsaꞌ caji i bon i wut. Tsiꞌ wen chꞌʌlʌ i jol. Tsaꞌ 
buchle yaꞌ ti qꞌueloñib. 31 Tsiꞌ qꞌuele Jehú cheꞌ bʌ tsaꞌ cꞌoti 
tiꞌ yotot rey. Jezabel tsiꞌ pejca ti cꞌam bʌ tꞌan: ¿Chuqui wolaꞌ 
ñaꞌtan stsʌnsa? Lajalet bajcheꞌ Zimri tsaꞌ bʌ i tsʌnsa i yum, 
cheꞌen Jezabel. 32  Jehú tsiꞌ letsa i wut. Tsiꞌ qꞌuele Jezabel yaꞌ 
baꞌ buchul ti qꞌueloñib. Jehú tsiꞌ yʌlʌ: ¿Majqui yom i coltañon? 
cheꞌen. Chaꞌtiquil uxtiquil xꞌeꞌtelob i chaꞌañoꞌ bʌ rey, tsiꞌ 

pʌsʌyob i bʌ yaꞌ ti ventana. 33  Jehú tsiꞌ yʌlʌ ti cꞌam bʌ tꞌan: 
Chocola jubel ti lum, cheꞌen. Cheꞌ jini tsiꞌ xit chocoyob jubel 
Jezabel yaꞌ ti ventana. Chʌcpacꞌan tsaꞌ cʌle i chꞌichꞌel yaꞌ tiꞌ 
ñʌcꞌ jini tsꞌajc yicꞌot ti lum. Yaꞌ tsiꞌ tꞌuchtayob jini cꞌʌchʌloꞌ 
bʌ tsaꞌ bʌ ñumiyob. 34 Tsaꞌ ochi Jehú tiꞌ mal jini otot chaꞌan 
miꞌ chaꞌlen weꞌel uchꞌel. Cheꞌ ñajix Jehú tsiꞌ yʌlʌ: Yomix mi laꞌ 
qꞌuel jini xꞌixic tsꞌaꞌlebil bʌ ti Dios. Mucula come i yalobilʌch 
rey, cheꞌen. 35 Cheꞌ bʌ tsaꞌ majli i mucob, maꞌanix chʌn tsiquil 
i bʌcꞌtal, cojax i bʌquel i jol yicꞌot i yoc yicꞌot jini pachꞌal bʌ 
i cꞌʌb. 36 Tsaꞌ chaꞌ sujtiyob chaꞌan miꞌ subeñob i yum. Jehú tsiꞌ 
subeyob: Jiñʌch tsaꞌ bʌ i yʌlʌ lac Yum cheꞌ bʌ tsiꞌ chaꞌle tꞌan 
tiꞌ tojlel jini xꞌaltꞌan Elías. Come tsiꞌ yʌlʌ: “Yaꞌ tiꞌ lum Nabot 
ti Jezreel mi caj i cꞌuxtʌl ti tsꞌiꞌ i bʌcꞌtal Jezabel. 37 I bʌcꞌtal 
Jezabel mi caj i jilel cheꞌ bajcheꞌ taꞌ ti pam lum yaꞌ ti Jezreel. 
Maꞌanic majqui mi caj i cʌmben i bʌcꞌtal Jezabel cheꞌ miꞌ 
qꞌuel”. Cheꞌ tsiꞌ yʌlʌ Elías, cheꞌen Jehú.

Jehú tsiꞌ laj jisa jini añoꞌ bʌ tiꞌ yotot Acab

10  Yaꞌ ti Samaria an lujuntiquil i chʌncꞌal (70) 
i yalobilob jini rey Acab. Jini chaꞌan Jehú tsiꞌ 

tsꞌijbubeyob majlel carta jini añoꞌ bʌ i yeꞌtel yaꞌ ti Jezreel 
yicꞌot jini añoꞌ bʌ tiꞌ wenta chaꞌan miꞌ cosañob i yalobilob 
Acab yaꞌ ti Samaria. Tsiꞌ yʌlʌ ti jun: 2-3  Cheꞌ mi laꞌ qꞌuel ili 
jun, ñaꞌtanla an ti laꞌ wenta chaꞌan mi laꞌ yajcan jini wen 
chajpʌbil bʌ i yalobil Acab, chaꞌan mi laꞌ buchchocon tiꞌ yeꞌtel 
tiꞌ qꞌuexol i tat. Cheꞌ jini mi caj laꞌ chaꞌlen guerra chaꞌan mi 
laꞌ coltan jini muꞌ bʌ laꞌ waꞌchocon. Come an laꞌ chaꞌan cabʌl 
carreta yicꞌot caballo yicꞌot wen melbil bʌ laꞌ tejclum, yicꞌot 
eꞌtijibʌl chaꞌan guerra. Cheꞌ tsaꞌ subentiyob ti carta. 4 Tsaꞌ 
cajiyob ti cabʌl bʌqꞌuen. Tsiꞌ yʌlʌyob: Awilan, tsiꞌ tsʌnsa 
chaꞌtiquil reyob. Mi maꞌanic tsaꞌ mejli i coltañob i bʌ jini 
reyob, ¿bajcheꞌ mi caj i mʌjlel lac chaꞌan? cheꞌob. 5 Jini xqꞌuel 
eꞌtelob tiꞌ yotot rey, yicꞌot jini yumʌl ti Samaria yicꞌot jini añoꞌ 
bʌ i yeꞌtel, yicꞌot jini añoꞌ bʌ tiꞌ wenta chaꞌan miꞌ cosañob 
i yalobilob Acab, tsiꞌ chocoyob majlel winicob chaꞌan miꞌ 
subeñob Jehú: A winicon lojon. Mucꞌʌch c mel lojon pejtel 
chuqui maꞌ subeñon lojon. Mach comic c bajñel waꞌchocon 
lojon c rey. Chaꞌlen yumʌl jatet, muꞌto c yumañet lojon, 
cheꞌob.

6 Jehú tsiꞌ chaꞌ chocbeyob tilel i qꞌuexol jini jun. Tsiꞌ yʌlʌ: 
Mi jumpꞌejl laꞌ pusicꞌal quicꞌot, mi utsꞌat mi laꞌ jacꞌbeñon c 
tꞌan, yom mi laꞌ wojwox chꞌʌmbeñon tilel i jolob i yalobilob laꞌ 
yum. Laꞌla ti Jezreel ijcꞌʌl cheꞌ bajcheꞌ ti ili ora, cheꞌen Jehú. 
Yaꞌ añob ti Samaria jini lujuntiquil i chʌncꞌal chꞌitoñob yicꞌot 
jini xñoxob am bʌ tiꞌ wenta chaꞌan miꞌ cosañob. 7 Cheꞌ bʌ tsaꞌ 
cꞌoti jini carta, tsiꞌ pʌyʌyob tilel i yalobilob rey. Tsiꞌ tsʌnsayob 
jini lujuntiquil i chʌncꞌal chꞌitoñob. Pejtelel i jolob tsiꞌ wojwox 
otsayob ti cabʌl chiquib. Cheꞌ jini tsiꞌ chocoyob majlel ti 
Jezreel. 8  Jini suboñel tsaꞌ cꞌoti i suben Jehú: Tsaꞌix juli i jolob 
i yalobilob jini rey, cheꞌen. Jehú tsiꞌ yʌlʌ: Pꞌulchoconla ti 
chaꞌpꞌujch yaꞌ tiꞌ tiꞌ jini tejclum cꞌʌlʌl miꞌ sʌcꞌan, cheꞌen. 9 Cheꞌ 
bʌ tsaꞌ sʌcꞌa tsaꞌ tili i qꞌuel. Tsiꞌ sube pejtelel winicob: Mach 
laꞌ mulic. Joñon tsaj contraji c yum Joram. Tsac tsʌnsa. Pero 
¿majqui tsiꞌ tsʌnsa pejtel i yalobilob? 10 Lac Yum tsiꞌ tsʌnsayob, 
come yom mi laꞌ ñaꞌtan wersa miꞌ tsꞌʌctiyel pejtel i tꞌan lac 
Yum tsaꞌ bʌ i yʌlʌ tiꞌ tojlel Acab. Tsiꞌ jisa pejtel i pꞌolbalob cheꞌ 
bajcheꞌ tsiꞌ yʌlʌ jini xꞌaltꞌan Elías. Cheꞌ tsiꞌ yʌlʌ Jehú. 11 Cheꞌ 
jaꞌel tsiꞌ laj tsʌnsa i piꞌʌlob Acab añoꞌ bʌ ti Jezreel yicꞌot pejtel 
añoꞌ bʌ i yeꞌtel, yicꞌot pejtel i cʌñʌyoꞌ bʌ, yicꞌot motomajob. 
Jehú tsiꞌ laj jisayob ti pejtelelob.

12  Tsaꞌ loqꞌui yaꞌi chaꞌan miꞌ majlel ti Samaria. Cheꞌ woli 
ti xʌmbal majlel ti bij, tsaꞌ cꞌoti ti jumpꞌejl alʌ otot baꞌ miꞌ 
jijlelob xcʌnta tiñʌmeꞌob. 13  Yaꞌ ti bij tsiꞌ taja i piꞌʌlob Ocozías 
rey bʌ ti Judá. Jehú tsiꞌ cꞌajtibeyob: ¿Majquiyetla? cheꞌen. 
Jini winicob tsiꞌ jacꞌʌyob: I piꞌʌlon lojon jini rey Ocozías. Mic 
majlel cʌqꞌueñob cortesía i yalobilob Acab yicꞌot i yalobilob 
Jezabel, cheꞌob. 14 Jehú tsiꞌ sube i winicob: Chucula, cheꞌen. 
Tsiꞌ laj tsʌnsayob ti pejtelelob, chaꞌtiquil i yuxcꞌal (42) winicob. 
Tsiꞌ chocoyob jini chꞌujlelʌl ti chꞌen. Maꞌanic tsiꞌ pꞌunta mi 
juntiquilic.

15 Jehú tsaꞌ loqꞌui yaꞌi. Yaꞌ ti bij tsiꞌ taja Jonadab (i yalobil 
Recab). Jehú tsiꞌ yʌqꞌue cortesía. Tsaꞌ caji i suben: ¿Jumpꞌejl 
ba a pusicꞌal quicꞌot? cheꞌen. Jonadab tsiꞌ jacꞌʌ: Cheꞌcuyi, 
cheꞌen. Jehú tsiꞌ sube: Mi cheꞌʌchi, laꞌ lac chucben lac bʌ laj 
cꞌʌb, cheꞌen. Tsiꞌ yʌqꞌue i cꞌʌb. Temelix tsaꞌ majliyob ti carreta. 
16 Jehú tsiꞌ sube: Conla. Yom maꞌ qꞌuel jini tsaꞌ bʌ c melbe lac 
Yum, cheꞌen. Cheꞌ jini Jonadab tsiꞌ piꞌle majlel yaꞌ ti carreta. 
17 Cheꞌ bʌ tsaꞌ cꞌoti Jehú yaꞌ ti Samaria, tsaꞌ caji i jisan i piꞌʌlob 

Acab tsaꞌ bʌ cʌleyob. Tsiꞌ laj jisayob cheꞌ bajcheꞌ tsiꞌ yʌlʌ lac 
Yum, cheꞌ bajcheꞌ tsiꞌ yʌlʌ jini xꞌaltꞌan Elías.

Jehú tsiꞌ laj jisa i winicob Baal
18  Jehú tsiꞌ laj tempa winicob. Tsaꞌ caji i subeñob: Acab 

tsꞌitaꞌ jach tsiꞌ chꞌujutesa Baal, pero joñon cabʌl mi caj c 
chꞌujutesan. 19 Jini chaꞌan pʌyʌla tilel ti ora pejtelel jini 
xꞌaltꞌañob i chaꞌan Baal, yicꞌot i winicob, yicꞌot i motomajob. 
Mach yomic miꞌ cʌytʌl mi juntiquilic, come ñuc jini majtañʌl 
muꞌ bʌ caj cʌqꞌuen Baal. Majqui jach miꞌ cʌy i bʌ, wersa mi 
caj i chʌmel, cheꞌen. Jehú tsiꞌ yʌlʌ ili tꞌan chaꞌan miꞌ yʌc jini 
winicob, chaꞌan miꞌ jisan pejtelel muꞌ bʌ i chꞌujutesañob Baal. 
20-21 Jehú tsiꞌ choco majlel suboñelob ti pejtelel Israel. Tsiꞌ 
pʌyʌ tilel pejtelel muꞌ bʌ i chꞌujutesañob Baal. Cheꞌ jini tsaꞌ 
cꞌotiyob pejtelel jini xꞌeꞌtelob i chaꞌan Baal. Maꞌanic majch 
tsaꞌ cʌle mi juntiquilic. Tsaꞌ ochiyob yaꞌ tiꞌ templo Baal, jinto 
tsaꞌ wen bujtꞌi ti jujunwejl i mal jini templo. 22  Jehú tsiꞌ sube 
jini am bʌ tiꞌ wenta jini bujcʌl tac: Chꞌʌmʌla tilel jini bujcʌl 
chaꞌan miꞌ lʌpob jini xꞌeꞌtelob i chaꞌan Baal, cheꞌen. 23  Cheꞌ 
jini Jehú yicꞌot Jonadab (i yalobil Recab) temel tsaꞌ ochiyob 
tiꞌ templo Baal. Tsiꞌ subeyob jini xꞌeꞌtelob i chaꞌan Baal: 
Wʌle yom mi laꞌ wen qꞌuel, ame ochic juntiquil mach bʌ 
anic miꞌ ñop Baal. Jini jach yom miꞌ yochelob jini xꞌeꞌtelob 
i chaꞌan Baal, cheꞌen. 24 Jini xꞌaltꞌañob i chaꞌan Baal tsaꞌ cajiꞌ 
tsʌnsañob alʌcꞌʌl tac. Tsaꞌ cajiꞌ pulob chaꞌan majtañʌl. Jehú 
tsiꞌ waꞌchoco chʌncꞌal winicob chaꞌan miꞌ joy waꞌtʌlob yaꞌ tiꞌ 
joytʌlel templo. Tsiꞌ subeyob: An ti laꞌ wenta chaꞌan mi laꞌ laj 
tsʌnsañob. Mi tsaꞌ coli juntiquil, wersa miꞌ chʌmel jini tsaꞌ 
bʌ i colo, cheꞌen. 25 Jehú tsaꞌ ujti i pul majtañʌl chaꞌan miꞌ 
yʌc jini winicob i chaꞌañoꞌ bʌ Baal. Tsaꞌ loqꞌui i pejcan jini 
xcʌntayajob i chaꞌan yicꞌot i yum soldadojob. Tsiꞌ subeyob: 
Ochenixla ti mal chaꞌan mi laꞌ tsʌnsañob ti pejtelelob. Mach 
laꞌ cʌy mi juntiquilic, cheꞌen. Cheꞌ jini tsiꞌ laj tsʌnsayob ti 
espada. Cheꞌ ujtemix i laj tsʌnsañob, tsaꞌ caji i jexbañob 
loqꞌuel jini chꞌujlelʌlob. Tsaꞌ ochiyob ti yambʌ i mal i templo 
Baal. 26 Tsaꞌ caji i locꞌsañob pejtelel oy tac i yejtal bʌ Baal am 
bʌ tiꞌ templo. Tsiꞌ laj puluyob. 27 Tsiꞌ xuluyob i yejtal tac Baal. 
Tsiꞌ jisʌbeyob i cꞌʌjñibal i templo Baal. Tsaꞌ sujti tiꞌ yotlel 
taꞌjibʌl cꞌʌlʌl wʌle.

28  Jehú cheꞌʌch tsiꞌ laj jisa i chꞌujutesʌntel Baal yaꞌ ti 
Israel. 29 Pero mach tojic i melbal, come lajal tsiꞌ mele cheꞌ 
bajcheꞌ Jeroboam (i yalobil bʌ Nabat), tsaꞌ bʌ i yʌsa ti mulil 
israelob. Tsiꞌ chʌn chꞌujutesa jini alʌ tat wacax melbil tac 
bʌ ti oro am bʌ ti Betel yicꞌot ti Dan. 30 Lac Yum tsiꞌ sube 
Jehú: Tsaꞌ wen jacꞌʌ chuqui tsac subeyet. Tsaꞌ laj jisa jini añoꞌ 
bʌ tiꞌ yotot Acab cheꞌ bajcheꞌ tsac ñaꞌta. Jini chaꞌan mi caj 
i waꞌchocontelob ti rey tiꞌ tojlel Israel a walobilob, yicꞌot a 
buts, yicꞌot i yalobil a buts, cheꞌen. 31 Pero Jehú maꞌanic tsiꞌ 
pejca lac Yum ti pejtelel i pusicꞌal, come tsiꞌ chʌn chꞌujutesa 
jini wacax tsaꞌ bʌ i mele Jeroboam, tsaꞌ bʌ i yʌsa ti mulil jini 
israelob. 32-33  Ti jim bʌ ora lac Yum tsaꞌ cajiꞌ tꞌoxben i lumal 
Israel. Hazael tsaꞌ tili i ticꞌlan Israel. Tsaꞌ mʌjli i chaꞌan yaꞌ ti 
junwejl Jordán. Tsiꞌ chilbeyob pejtel i lumal Galaad, yicꞌot 
Gad, yicꞌot Rubén, yicꞌot lamital Manasés, cꞌʌlʌl tiꞌ tiꞌ Aroer 
am bʌ tiꞌ tojel jini paꞌ i cꞌabaꞌ Arnón, yicꞌot pejtel i lum Galaad 
yicꞌot Basán. 34 Tsꞌijbubil tiꞌ juñilel i reyob Israel pejtel yan tac 
bʌ i melbal Jehú. 35 Tsaꞌ chʌmi Jehú cheꞌ bajcheꞌ i tatob. Tsiꞌ 
mucuyob yaꞌ ti Samaria. Tsaꞌ caji i chaꞌlen i yumʌntel Joacaz 
i yalobil Jehú. 36 Waxʌcpꞌejl i chaꞌcꞌal (28) jab tsiꞌ chaꞌle yumʌl 
tiꞌ tojlel israelob yaꞌ ti Samaria.

Tsiꞌ cajata yumʌntel jini Atalía 
(2 Cr. 22.10―23.21)

11  Cheꞌ bʌ tsiꞌ qꞌuele Atalía chʌmenix i yalobil i cꞌabaꞌ 
Ocozías, tsaꞌ caji i tsʌnsan pejtelel i yalobilob Ocozías. 

2  Jini Josaba i yixicꞌal jini rey Joram, i chich Ocozías, tsiꞌ 
mucu pʌyʌ loqꞌuel Joás i yalobil Ocozías ame tsʌnsʌntic yicꞌot 
i piꞌʌlob. Tsiꞌ mucu yicꞌot i yaj mecꞌ alʌl yaꞌ tiꞌ yotlel cuchʌl ti 
Templo baꞌ maꞌanic tsaꞌ mejli ti ochel Atalía. 3  Yaꞌ tsaꞌ coli baꞌ 
mujcubil. Wʌcpꞌejl jab tsaꞌ ajni baꞌ maꞌanic tsaꞌ mejli i tsʌnsan 
i chuchuꞌ. Wʌcpꞌejl jab tsiꞌ chaꞌle yumʌl Atalía.

4 Cheꞌ tiꞌ wucpꞌejlel jab i yumʌntel Atalía, jini motomaj i 
cꞌabaꞌ Joiada tsiꞌ tempa i yumob xcʌntayajob yicꞌot i yumob 
jini soldadojob. Joiada tsiꞌ subeyob chaꞌan miꞌ yochelob ti 
Templo. Yaꞌ tsiꞌ temeyob i tꞌan. Joiada tsiꞌ pʌsbeyob chꞌiton bʌ 
i yalobil jini rey. 5 Tsiꞌ subeyob: Yom mi laꞌ tꞌox laꞌ bʌ ti uxmojt. 
Jini muꞌ bʌ i chaꞌleñob cʌntaya cheꞌ tiꞌ yorajlel cꞌaj o mi caj 
i qꞌuelbeñob i yotot rey. 6-8  Yambʌ chaꞌmojt mi caj i qꞌuel jini 

Templo. Xinlʌpʌl yom mi laꞌ wʌcꞌ jini rey. Ti jujuntiquiletla 
yom mi laꞌ chꞌʌm tilel laꞌ wespada. Mi tsiꞌ ñopo ochel juntiquil 
yaꞌ baꞌ waꞌal jini chꞌiton, an ti laꞌ wenta chaꞌan mi laꞌ tsʌnsan. 
Yom mi laꞌ cʌntan majlel jini rey baqui jach miꞌ majlel, cheꞌen 
Joiada. 9 I yum soldadojob tsiꞌ mele cheꞌ bajcheꞌ tsiꞌ yʌlʌ jini 
motomaj Joiada. Ti jujuntiquilob tsaꞌ caji i chaꞌleñob cʌntaya 
cheꞌ tiꞌ yorajlel. Jini tsaꞌ bʌ ochiyob ti cʌntaya tiꞌ yorajlel 
cꞌaj o yicꞌot jini tsaꞌ bʌ loqꞌuiyob ti cʌntaya tiꞌ qꞌuiñilel cꞌaj 
o tsaꞌ tiliyob baꞌan jini motomaj. 10 Joiada tsiꞌ yʌqꞌueyob i 
lanza yicꞌot i mʌctijib jini xcʌntayajob. Jiñʌch jini eꞌtijibʌl tac 
chaꞌan guerra tsaꞌ bʌ i cꞌʌñʌ jini rey David, lotbil bʌ ti Templo. 
11 Tsiꞌ tsoloyob i bʌ jini xcʌntayajob tiꞌ tojel jini Templo. Ti 
jujuntiquilob tsiꞌ chꞌʌmʌyob majlel i yeꞌtijib chaꞌan guerra. Tsiꞌ 
joy mʌctayob jini rey chaꞌan miꞌ cʌntañob. 12  Joiada tsiꞌ pʌyʌ 
loqꞌuel jini chꞌiton bʌ rey. Tsiꞌ yʌqꞌue i corona tiꞌ jol. Tsiꞌ yʌqꞌue 
i copiajlel jini lujumpꞌejl mandar. Tsiꞌ bombe i jol ti aceite 
chaꞌan miꞌ waꞌchocon ti rey. Ti pejtelelob tsiꞌ jatsꞌʌyob i cꞌʌb. 
Tsiꞌ yʌlʌyob ti cꞌam bʌ tꞌan: Yom jal cuxul jini rey, cheꞌob.

13  Cheꞌ bʌ tsiꞌ yubi Atalía cheꞌ wen juꞌucñayob jini winicob 
ti tejclum, tsaꞌ tili baꞌ tempʌbilob tiꞌ tojel jini Templo. 14 Tsaꞌ 
cꞌoti i qꞌuel jini rey baꞌ waꞌal tiꞌ tojel i yoyel Templo cheꞌ 
bajcheꞌ i tilel miꞌ melob jini reyob. Yaꞌ añob xcʌntayajob yicꞌot 
jini muꞌ bʌ i wusob trompeta tac tiꞌ tꞌejl jini rey. Pejtelel jini 
winicob xꞌixicob wen tijicñayob woliꞌ yubiñob. Woliꞌ wusob 
jini trompeta tac. Cheꞌ bʌ tsiꞌ qꞌuele Atalía, tsiꞌ jetꞌ tsili i pislel. 
Cꞌam tsaꞌ caji i yʌl: Tsaꞌix i juchꞌ teqꞌueyoñob, cheꞌen. 15 Jini 
motomaj Joiada tsiꞌ sube i yumob xcʌntayajob: Chocola loqꞌuel 
jini xꞌixic ila ti Templo. Mach yomic mi laꞌ tsʌnsan wʌꞌ tiꞌ mal 
Templo. Mi an majqui miꞌ ñop i coltan, tsʌnsanla ti espada, 
cheꞌen. 16 Jini chaꞌan tsiꞌ wersa pʌyʌyob loqꞌuel. Tsiꞌ pʌyʌyob 
majlel baꞌan i yotlel caballo i chaꞌan rey. Yaꞌi tsiꞌ tsʌnsayob 
Atalía.

17 Joiada tsiꞌ mele trato tiꞌ tojlel lac Yum. Tsiꞌ yʌcꞌʌ i tꞌan jini 
rey chaꞌan mi caj i jacꞌben lac Yum. Cheꞌ jaꞌel tsiꞌ yʌlʌyob 
pejtelel winicob. Mi caj i jacꞌbeñob lac Yum. Mi caj i cꞌuxbiñob 
jini rey. 18  Pejtelel jini winicob tsaꞌ majliyob baꞌan i templo 
Baal. Tsaꞌ caji i jemob i templo Baal. Tsiꞌ bicꞌti xuluyob i yejtal 
tac diosteꞌ. Cheꞌ jaꞌel tsiꞌ tsʌnsayob jini motomaj i cꞌabaꞌ Matán 
yaꞌ tiꞌ tꞌejl i pulʌntib i majtan Baal. Jini motomaj Joiada tsiꞌ 

waꞌchoco xcʌntayajob yaꞌ tiꞌ Templo Dios. 19 Tsiꞌ pʌyʌ tilel i 
yumob xcʌntayajob yicꞌot pejtelel winicob. Tsiꞌ comol pʌyʌyob 
loqꞌuel jini rey tiꞌ Templo lac Yum. Tsaꞌ ñumiyob majlel tiꞌ tiꞌ 
i yotot jini xcʌntayajob. Cheꞌ jini tsiꞌ pʌyʌyob ochel jini rey tiꞌ 
yotot i ñojteꞌel. Tsaꞌ letsi ti buchtʌl yaꞌ tiꞌ buchlib rey. 20 Wen 
tijicña tsiꞌ yubiyob pejtelel winicob xꞌixicob. Ñʌchꞌʌl tsaꞌ ajni 
tejclum tac cheꞌ bʌ tsaꞌ chʌmi Atalía. 21 An jax to wucpꞌejl i 
jabilel jini Joás cheꞌ bʌ tsaꞌ caji ti yumʌl.

I yumʌntel Joás ti Judá 
(2 Cr. 24.1-27)

12  Cheꞌ tiꞌ wucpꞌejlel jab i yeꞌtel Jehú, tsaꞌ caji i tech i 
yumʌntel jini rey Joás. Chaꞌcꞌal (40) jab tsiꞌ chaꞌle i 

yumʌntel yaꞌ ti Jerusalén. I cꞌabaꞌ i ñaꞌ jiñʌch Sibia chꞌoyol bʌ 
ti Beerseba. 2  Wen utsꞌat chuqui tsiꞌ mele Joás tiꞌ wut lac Yum, 
come jini motomaj Joiada tsiꞌ wen cʌntesa. 3  Pero maꞌanic 
tsiꞌ junyajlel jisa jini pulʌntib tac am bʌ ti bujbujtʌl, come 
jini winicob yaꞌto tsiꞌ chʌn puluyob majtañʌl yicꞌot pom yaꞌi. 
4-5 Joás tsaꞌ caji i suben jini motomajob chaꞌan miꞌ tempañob 
ofrenda, chaꞌan miꞌ chaꞌ wen mejlel jini Templo. Tsiꞌ yʌlʌ: Yom 
mi laꞌ tempan jini taqꞌuin muꞌ bʌ i yʌcꞌob wʌꞌ tiꞌ Templo lac 
Yum yicꞌot jini taqꞌuin muꞌ bʌ i yʌcꞌob tilemoꞌ bʌ tiꞌ pusicꞌal 
chaꞌan miꞌ chaꞌ wen mejlel i Templo Dios baꞌ wolix i jejmel tac, 
cheꞌen Joás. 6 Cheꞌ ñumenix uxpꞌejl i chaꞌcꞌal (23) jab i yeꞌtel 
jini rey Joás, jini motomajob maxto anic tsiꞌ yʌcꞌʌyob ti wen 
melol jini Templo. 7 Jini chaꞌan jini rey tsiꞌ pʌyʌ tilel jini ñuc 
bʌ motomaj Joiada yicꞌot yañoꞌ bʌ motomajob. Tsiꞌ subeyob: 
¿Chucoch maꞌanic tsaꞌ laꞌ chaꞌ mele jini Templo baꞌ jejmen tac? 
Maꞌanix mi caj laꞌ chʌn cꞌʌn jini taqꞌuin i chaꞌan bʌ Templo 
cheꞌ bajcheꞌ woli laꞌ bajñel jisan. Yom mi laꞌ cꞌʌn pejtelel jini 
ofrenda tac chaꞌan miꞌ chaꞌ mejlel jini Templo, cheꞌen.

8  Jini chaꞌan jini motomajob tsiꞌ temeyob i tꞌan chaꞌan 
maꞌanix miꞌ caj i chʌn chꞌʌmob jini taqꞌuin muꞌ bʌ i chꞌʌmob 
tilel xñoptꞌañob. Tsiꞌ ñaꞌtayob mi caj i chaꞌ wen melob jini 
Templo i chaꞌan lac Yum. 9 Jini cꞌax ñuc bʌ motomaj Joiada 
tsiꞌ mele jumpꞌejl cajón. Tsiꞌ melbe i majc. Tsiꞌ yʌcꞌʌ yaꞌ tiꞌ 
tꞌejl jini pulʌntib tiꞌ tojlel lac ñoj baꞌ mi la cochel tiꞌ Templo 
lac Yum Dios. Jini xcʌnta templojob tsiꞌ yotsayob ti cajón 
pejtelel jini taqꞌuin tsaꞌ bʌ i yʌcꞌʌyob winicob xꞌixicob. 10 Cheꞌ 

bʌ tsaꞌ onꞌa jini taqꞌuin ti cajón, tsiꞌ pʌyʌyob tilel i yaj 
tsꞌijbaya rey yicꞌot jini ñuc bʌ motomaj. Tsiꞌ tsiquiyob jini 
taqꞌuin tsaꞌ bʌ tempʌyi yaꞌ tiꞌ yotot lac Yum. Tsiꞌ lotoyob. 
11-12  Tsiꞌ cꞌaxtesayob jini taqꞌuin baꞌan jini xqꞌuel eꞌtelob tiꞌ 
yotot lac Yum. Tsiꞌ cꞌʌñʌyob chaꞌan miꞌ tojob jini xjucꞌteꞌob, 
yicꞌot albañilob, yicꞌot jini tsaꞌ bʌ i pʌsʌ bajcheꞌ miꞌ chaꞌ 
wen mejlel i Templo lac Yum. Tsiꞌ cꞌʌñʌyob jaꞌel chaꞌan miꞌ 
mʌñob teꞌ yicꞌot wen melbil bʌ xajlel yicꞌot pejtel chuqui 
anto yom chaꞌan miꞌ chaꞌ mejlel ti utsꞌat i yotot lac Yum. 
13-14 Jini taqꞌuin tsaꞌ bʌ chꞌʌjmi tilel tiꞌ yotot Dios maꞌanic 
tsaꞌ cꞌʌjni chaꞌan miꞌ mejlel jini taza tac ti tsucu taqꞌuin, mi 
cuchillojic, mi colem taza tac, mi trompeta tac, mi yambʌ 
eꞌtijibʌl melbil bʌ ti oro yicꞌot ti plata. Pero ti pejtelel jini 
taqꞌuin tsaꞌ cꞌʌjñi chaꞌan i melol i yotot Dios. Come jini 
taqꞌuin tsaꞌ aqꞌuenti tiꞌ wenta jini woli bʌ i melob jini eꞌtel. 
15  Maꞌanic majch tsiꞌ chaꞌ cꞌajtibeyob xqꞌuel eꞌtelob mi anto 
jini taqꞌuin, come tsiꞌ laj cꞌʌñʌyob chaꞌan miꞌ chaꞌ wen 
melob i yotot lac Yum, come weñob i pusicꞌal. 16  Pero jini 
taqꞌuin tsaꞌ bʌ i yʌcꞌʌyob winicob chaꞌan majtañʌl chaꞌan miꞌ 
ñusʌbentelob i mul maꞌanic tsaꞌ otsʌnti yaꞌ ti cajón chaꞌan i 
melol Templo. Tsaꞌ aqꞌuenti tiꞌ wenta jini motomajob chaꞌan 
miꞌ cꞌʌñob.

17 Ti jim bʌ ora Hazael jini rey ti Siria tsaꞌ tili ti guerra 
tiꞌ contra Gat. Tsiꞌ chꞌʌmʌ tiꞌ wenta jini tejclum. Tsaꞌ caji i 
contrajin Jerusalén jaꞌel. 18  Jini chaꞌan Joás jini rey ti Judá tsiꞌ 
laj chꞌʌmʌ loqꞌuel jini letsem tac bʌ i tojol tsaꞌ bʌ i yʌqꞌueyob 
Dios jini reyob Josafat yicꞌot Joram yicꞌot Ocozías, tsaꞌ bʌ i 
chaꞌleyob yumʌl ti Judá. Tsiꞌ chꞌʌmʌ jaꞌel jini oro am bʌ tiꞌ 
yotot lac Yum yicꞌot tiꞌ yotot rey. Tsiꞌ chocbe majlel jini rey 
Hazael yaꞌ ti Siria. Cheꞌ jini Hazael tsaꞌ chaꞌ sujti majlel tiꞌ 
lumal.

19 Tsꞌijbubil tiꞌ juñilel i reyob Judá pejtelel i melbal Joás 
yicꞌot yan tac bʌ tsaꞌ bʌ ujti cheꞌ bʌ tsiꞌ chaꞌle yumʌntel. 20 Jini 
xꞌeꞌtelob i chaꞌan tsiꞌ lajayob i tꞌan tiꞌ contra. Tsiꞌ tsʌnsayob 
Joás yaꞌ tiꞌ yotot ti Milo am bʌ tiꞌ bijlel Sila. 21 Jini tsaꞌ bʌ i 
tsʌnsayob jiñobʌch Josacar (i yalobil Simeat) yicꞌot Jozabad 
(i yalobil Somer). Tsaꞌ mujqui Joás yaꞌ baꞌ mucul i ñojteꞌelob 
ti Jerusalén, i tejclum David. Cheꞌ jini tsaꞌ caji i chaꞌlen 
yumʌntel Amasías tiꞌ qꞌuexol i tat.

I yumʌntel Joacaz

13  Cheꞌ tiꞌ yuxpꞌejlel i chaꞌcꞌal (23) jab i yeꞌtel jini 
Joás (i yalobil Ocozías), rey bʌ ti Judá, tsiꞌ teche i 

yumʌntel jini rey Joacaz (i yalobil Jehú) ti Israel. Tsiꞌ chaꞌle 
yumʌl wuclujumpꞌejl (17) jab. 2  Pero tsiꞌ mele jontolil tiꞌ 
wut lac Yum Dios cheꞌ bajcheꞌ tsiꞌ mele Jeroboam (i yalobil 
Nabat) tsaꞌ bʌ i yʌsa ti mulil israelob. 3  Jini chaꞌan lac Yum 
tsiꞌ michꞌle jini israelob. Tsiꞌ yʌcꞌʌyob tiꞌ cꞌʌb Hazael rey 
bʌ ti Siria yicꞌot tiꞌ cꞌʌb Benadad (i yalobil Hazael). 4 Pero 
Joacaz tsaꞌ caji i pejcan lac Yum ti oración. Lac Yum tsiꞌ 
yubibe i yoración, come tsiꞌ qꞌuele cabʌl i wocol israelob 
chaꞌan i ticꞌlʌntel tiꞌ tojlel jini rey ti Siria. 5 Jini chaꞌan lac 
Yum tsiꞌ colta jini israelob. Tsiꞌ coloyob tiꞌ pꞌʌtʌlel Siria. 
Jini israelob tsaꞌ chaꞌ cajiyob ti wen chumtʌl ti ñʌchꞌʌl cheꞌ 
bajcheꞌ ti ñaxan. 6 Pero maꞌanic tsiꞌ cʌyʌyob i mel chuqui 
leco cheꞌ bajcheꞌ tsiꞌ mele Jeroboam tsaꞌ bʌ i yʌsa ti mulil 
jini israelob. Tsiꞌ chʌn chꞌujutesayob jini dios Asera am bʌ 
ti Samaria. 7 Hazael tsiꞌ wen jisʌbe i pꞌʌtʌlel Israel. Tsaꞌ jach 
cʌleyob tiꞌ wenta Joacaz lujuntiquil i yuxcꞌal (50) winicob 
yujiloꞌ bʌ cꞌʌchtʌl ti caballo, yicꞌot lujuncojt carreta, yicꞌot 
lujumpꞌejl ti mil soldadojob. Jini rey ti Siria tsiꞌ jisa cabʌl 
israelob. Tsiꞌ tꞌuchtayob cheꞌ bajcheꞌ jini tsꞌubejn am bʌ ti 
lum. 8  Tsꞌijbubil tiꞌ juñilel i reyob Israel yan tac bʌ i melbal 
Joacaz. 9 Tsaꞌ chʌmi Joacaz cheꞌ bajcheꞌ i tatob. Tsiꞌ mucuyob 
yaꞌ ti Samaria.

I yumʌntel Joás ti Israel
10 Joás tsaꞌ caji ti yumʌntel tiꞌ qꞌuexol i tat. Joás tsaꞌ caji i 

chaꞌlen i yumʌntel ti Samaria cheꞌ wuclujumpꞌejl i chaꞌcꞌal 
(37) jab i yumʌntel Joás am bʌ ti Judá. Wʌclujumpꞌejl (16) 
jab tsiꞌ chaꞌle i yeꞌtel. 11 Joás tsiꞌ mele chuqui jontol tiꞌ wut 
lac Yum. Maꞌanic tsiꞌ cʌyʌ i mel chuqui leco cheꞌ bajcheꞌ tsiꞌ 
mele Jeroboam tsaꞌ bʌ i yʌsa ti mulil jini israelob. Tsiꞌ chʌn 
chꞌujutesa diosteꞌ. 12  Tsꞌijbubil tiꞌ juñilel i reyob Israel pejtel 
i melbal Joás, yicꞌot i ñuclel, yicꞌot bajcheꞌ tsaꞌ ujti guerra 
tiꞌ contra Amasías rey bʌ ti Judá. 13  Tsaꞌ chʌmi Joás cheꞌ 
bajcheꞌ i tatob. Tsaꞌ mujqui yaꞌ ti Samaria. Tsaꞌ caji i yumʌntel 
Jeroboam tiꞌ qꞌuexol i tat.

I yujtibal i yeꞌtel Eliseo
14 Ti jim bʌ ora tsaꞌ cꞌamꞌa jini xꞌaltꞌan Eliseo. Lʌcꞌʌlix i 

yorajlel chaꞌan miꞌ chʌmel. Tsaꞌ cꞌoti Joás i rey Israel baꞌan 
Eliseo. Tsaꞌ caji ti uqꞌuel. Tsiꞌ yʌlʌ: C tat, c tat, i pꞌʌtʌlelet 
Israel, cheꞌen. 15  Eliseo tsiꞌ sube: Chꞌʌmʌ tilel a jalʌjb yicꞌot 
i teꞌel, cheꞌen. Joás tsiꞌ chꞌʌmʌ tilel i jalʌjb yicꞌot i teꞌel. 
16-17 Eliseo tsiꞌ sube jini rey: Jamʌ jini qꞌueloñib am bʌ tiꞌ 
pasibal qꞌuin, cheꞌen. Cheꞌ jini tsiꞌ jamʌ. Eliseo tsiꞌ chaꞌ 
sube: Sʌtsꞌʌ jini jalʌjb, cheꞌen. Eliseo tsiꞌ yʌcꞌʌ i cꞌʌb baꞌan 
i cꞌʌb jini rey. Eliseo tsiꞌ sube: Choco i teꞌel jalʌjb, cheꞌen. 
Jini rey tsiꞌ choco. Eliseo tsiꞌ yʌlʌ: Jiñʌch i jalʌjb lac Yum 
muꞌ bʌ caj i coltañetla tiꞌ contra jini siriajob, come mi caj i 
mʌjlel a chaꞌan yaꞌ ti Afec. 18  Wʌle yom maꞌ chꞌʌm i teꞌel tac 
jalʌjb tsaꞌ bʌ cʌle. Jatsꞌʌ ti lum, cheꞌen. Jini rey tsiꞌ chꞌʌmʌ 
i teꞌel tac jalʌjb. Uxyajl jach tsiꞌ jatsꞌʌ ti lum. Tsiꞌ cʌyʌ i 
jatsꞌ. 19 Pero i winic Dios tsiꞌ michꞌle jini rey. Tsiꞌ sube: Tsaꞌic 
a jatsꞌʌ joꞌyajl wʌcyajl, cheꞌ jini tsaꞌ mejli a laj jisan jini 
siriajob. Pero wʌle cojach uxyajl mi caj i mʌjlel a chaꞌan. 
Cheꞌ tsiꞌ yʌlʌ Eliseo.

20 Tsaꞌ chʌmi Eliseo. Tsaꞌ mujqui. Ti jujumpꞌejl jab tsaꞌ 
ñumiyob tiꞌ lumal Israel xujchꞌob chꞌoyoloꞌ bʌ ti Moab. 
21 Junyajl cheꞌ bʌ tsaꞌ majli israelob i mucob chꞌujlelʌl, tsiꞌ 
can qꞌueleyob woliꞌ tilelob jini xujchꞌob. Cheꞌ jini tsiꞌ bʌcꞌ 
chocoyob cʌytʌl jini chꞌujlelʌl yaꞌ baꞌ tsaꞌ mujqui Eliseo. 
Cheꞌ bʌ tsaꞌ cꞌoti ti yajlel jini chꞌujlelʌl yaꞌ tiꞌ mal baꞌ mucul 
Eliseo, tsaꞌ chaꞌ cuxtiyi jini xchʌmel. Ti ora jach tsaꞌ chaꞌ 
chꞌojyi. 22  Cheꞌ woli ti yumʌntel Joacaz maꞌanic tsaꞌ lajmi 
wocol ti Israel. Hazael jini rey ti Siria tsiꞌ wen ticꞌla jini 
israelob. 23  Pero lac Yum tsiꞌ pʌsbeyob i yutslel i pusicꞌal jini 
israelob. Maꞌanic tsaꞌ laj jiliyob. Tsiꞌ pꞌuntayob Dios come 
tsiꞌ qꞌuele ti ñuc jini xucꞌul* bʌ i tꞌan yicꞌot i tatob. Tsiꞌ chʌn 
ñaꞌta Abraham yicꞌot Isaac yicꞌot Jacob. Jini chaꞌan maꞌanic 
tsiꞌ junyajlel cʌyʌyob cꞌʌlʌl wʌle. 24 Tsaꞌ chʌmi Hazael jini rey 
ti Siria. Tsaꞌ ochi ti rey Benadad tiꞌ qꞌuexol i tat. 25 Joás jini 
rey ti Israel (i yalobil Joacaz), tsiꞌ chaꞌ chꞌʌmʌ tiꞌ wenta jini 
tejclum tac tsaꞌ bʌ cʌn chilbenti i tat cheꞌ bʌ tsiꞌ chaꞌle guerra 
Hazael tiꞌ contra Joacaz. Uxyajl tsaꞌ mʌjli i chaꞌan Joás tiꞌ 
tojlel jini siriajob.

I yumʌntel Amasías 
(2 Cr. 25.1-28)

14  Cheꞌ tiꞌ chaꞌpꞌejlel jab i yeꞌtel jini rey Joás yaꞌ ti Israel, 
tsaꞌ caji i tech i yumʌntel jini rey Amasías ti Judá. 

2  An joꞌpꞌejl i chaꞌcꞌal (25) i jabilel cheꞌ bʌ tsaꞌ ochi ti rey 
Amasías. Tsiꞌ chaꞌle i yeꞌtel bolompꞌejl i chaꞌcꞌal (29) jab yaꞌ ti 
Jerusalén. I cꞌabaꞌ i ñaꞌ jiñʌch Joadán chꞌoyol bʌ ti Jerusalén. 
3  Amasías tsiꞌ mele chuqui wen tiꞌ tojlel lac Yum, anquese 
mach wen lajalic tsiꞌ mele bajcheꞌ i ñojteꞌel David. Pero tsiꞌ 
mele cheꞌ bajcheꞌ Joás i tat. 4 Pero maꞌanic tsiꞌ junyajlel jeme 
jini pulʌntib tac am bʌ ti bujbujtʌl. Jini chaꞌan jini israelob 
tsiꞌ chʌn puluyob majtañʌl tac yicꞌot pom yaꞌ ti pulʌntib. 
5 Cheꞌ wen anix tiꞌ yeꞌtel Amasías, tsiꞌ tsʌnsa jini winicob tsaꞌ 
bʌ i tsʌnsa Joás i tat. 6 Maꞌanic tsiꞌ tsʌnsʌbeyob i yalobilob, 
come yaꞌ tiꞌ juñilel i mandar Moisés tsiꞌ yʌlʌ Lac Yum mach 
yomic miꞌ tsʌnsʌntel jini tatʌl chaꞌan i mul i yalobilob, mi 
jinic alobob miꞌ tsʌnsʌntelob chaꞌan i mul tatʌlob, pero ti 
jujuntiquil miꞌ chʌmel chaꞌan i bajñel mul. Cheꞌʌch tsꞌijbubil. 
7 Amasías tsiꞌ tsʌnsa lujuntiquil ti mil añoꞌ bʌ ti Edom yaꞌ ti 
joctʌl i cꞌabaꞌ Atsꞌam. Tsiꞌ chꞌʌmʌ jini tejclum Sela cheꞌ bʌ 
tsaꞌ mʌjli i chaꞌan ti guerra. Tsiꞌ chaꞌ otsʌbe i cꞌabaꞌ Jocteel. 
Cheꞌʌch i cꞌabaꞌ cꞌʌlʌl wʌle.

8  Amasías tsiꞌ choco majlel suboñel baꞌan Joás jini rey ti 
Israel. Tsiꞌ sube: Laꞌ laj contrajin lac bʌ ti guerra, cheꞌen. 9 Joás 
rey bʌ ti Israel tsiꞌ chocbe ili lajiya Amasías rey bʌ ti Judá. 
Tsiꞌ sube: Jini chꞌix am bʌ ti Líbano tsiꞌ sube jini chꞌujteꞌ: 
“Aqꞌueñon xchꞌoc bʌ a walobil”, cheꞌen jini chꞌix. Pero tsaꞌ 
ñumi majlel jini jontol bʌ bʌteꞌel yaꞌ ti Líbano. Tsiꞌ laj jisa 
jini chꞌix. 10 Isujm tsaꞌ jisa Edom. Wʌle chan wolaꞌ mel a bʌ 
chaꞌan tsaꞌ mʌjli a chaꞌan. Pero ajñen ti a wotot baꞌ tijicñayet. 
¿Chucoch maꞌ bajñel sajcan a wocol, chaꞌan maꞌ jilel yicꞌot 
pejtel a piꞌʌlob ti Judá? cheꞌen Joás rey bʌ ti Israel. 11 Pero 
Amasías maꞌanic tsiꞌ jacꞌʌ i ticꞌol. Jini chaꞌan tsaꞌ letsi tilel Joás 
rey bʌ ti Israel chaꞌan miꞌ contrajin. Tsiꞌ tajayob i bʌ ti guerra 
ti jumpꞌejl i tejclum ti Judá i cꞌabaꞌ Betsemes. 12  Tsaꞌ wen mʌjli 
i chaꞌan israelob. Jini añoꞌ bʌ ti Judá tsaꞌ putsꞌiyob tiꞌ tojlel 
jini israelob. Ti jujuntiquilob tsaꞌ sujtiyob tiꞌ yotot. 13  Joás rey 
bʌ ti Israel tsiꞌ wersa chucu Amasías rey bʌ ti Judá. Tsaꞌ majli 

yicꞌot i soldadojob ti Jerusalén. Tsiꞌ jemeyob jini tsꞌajc am bʌ 
tiꞌ tiꞌ jini puerta i cꞌabaꞌ Efraín cꞌʌlʌl ti puerta i cꞌabaꞌ i Xujc, 
lujuncꞌal metro ti pejtelel. 14 Joás tsiꞌ wersa pʌyʌ majlel lamital 
judíojob ti cʌjchel. Tsiꞌ laj chꞌʌmʌ jini oro yicꞌot plata, yicꞌot 
pejtelel muꞌ bʌ i cꞌʌjñel tiꞌ yotot lac Yum, yicꞌot i chubʌꞌan tac 
jini rey Amasías. Tsaꞌ chaꞌ sujti majlel ti Samaria.

15 Tsꞌijbubil tiꞌ juñilel i reyob Israel pejtelel i yeꞌtel tsaꞌ bʌ i 
mele Joás, yicꞌot bajcheꞌ tsaꞌ ujti guerra tiꞌ contra Amasías 
rey bʌ ti Judá. 16 Tsaꞌ chʌmi Joás cheꞌ bajcheꞌ i tatob. Tsaꞌ 
mujqui yaꞌ baꞌ mucul i reyob Israel yaꞌ ti Samaria. Tsaꞌ caji 
i chaꞌlen yumʌl Jeroboam tiꞌ qꞌuexol i tat. 17 Amasías jini 
rey bʌ ti Judá cuxul to tsaꞌ ajni yambʌ joꞌlujumpꞌejl jab 
cheꞌ chʌmenix Joás. 18  Tsꞌijbubil tiꞌ juñilel i reyob Judá 
pejtelel i melbal Amasías. 19 I winicob Amasías tsaꞌ caji i 
contrajiñob yaꞌ ti Jerusalén. Jini chaꞌan tsaꞌ putsꞌi majlel 
Amasías ti Laquis. Pero jini winicob tsiꞌ yajñesayob majlel. 
Tsiꞌ tsʌnsayob yaꞌ ti Laquis. 20 Tsiꞌ chꞌʌmbeyob sujtel i 
bʌcꞌtal ti caballo. Tsaꞌ mujqui yaꞌ baꞌ muculob i tatob yaꞌ ti 
Jerusalén i tejclum David. 21 Pejtelel jini winicob ti Judá tsiꞌ 
waꞌchocoyob ti rey Azarías (i yalobil Amasías) tiꞌ qꞌuexol i 
tat. An wʌclujumpꞌejl (16) i jabilel Azarías cheꞌ bʌ tsaꞌ ochi ti 
rey. 22  Azarías tsiꞌ chaꞌ wen mele jini tejclum i cꞌabaꞌ Elat. Tsiꞌ 
chaꞌ otsa tiꞌ wenta Judá.

I yumʌntel jini Jeroboam
23  Cheꞌ tiꞌ joꞌlujumpꞌejlel jab i yeꞌtel Amasías rey bʌ ti Judá, 

tsaꞌ caji ti yumʌntel Jeroboam (i yalobil Joás) ti Israel. 
Jeroboam tsiꞌ chaꞌle yumʌl jumpꞌejl i yuxcꞌal (41) jab yaꞌ ti 
Samaria. 24 Tsiꞌ mele jontolil tiꞌ wut lac Yum cheꞌ bajcheꞌ 
tsiꞌ mele jini ñaxan bʌ rey Jeroboam (i yalobil bʌ Nabat) 
tsaꞌ bʌ i yʌsa ti mulil israelob. 25 Jeroboam tsiꞌ chaꞌ chꞌʌmʌ 
tiꞌ wenta i lumal Israel cꞌʌlʌl tiꞌ yochib Hamat cꞌʌlʌl ti jini 
colem ñajb i cꞌabaꞌ Atsꞌam, cheꞌ bajcheꞌ tsiꞌ yʌlʌ lac Yum i 
Dios Israel, cheꞌ bajcheꞌ tsiꞌ yʌlʌ jini xꞌeꞌtel i chaꞌan Dios i 
cꞌabaꞌ Jonás i yalobil Amitai. Jiñʌch jini xꞌaltꞌan chꞌoyol bʌ 
ti Gathefer. 26  Lac Yum Dios tsiꞌ qꞌuele wen cabʌl i wocol 
jini israelob. Maꞌanic mi juntiquilic winic tsaꞌ bʌ mejli i 
coltañob. 27 Pero lac Yum maꞌanic tsiꞌ ñaꞌta i junyajlel jisan 
jini israelob. Tsiꞌ pꞌʌtesa Jeroboam chaꞌan miꞌ coltañob. 

28  Tsꞌijbubil tiꞌ juñilel i reyob Israel pejtelel i melbal 
Jeroboam, yicꞌot pejtelel i ñuclel yicꞌot bajcheꞌ tsaꞌ ujti 
guerra baꞌ ora Israel tsiꞌ chaꞌ chꞌʌmʌ tiꞌ wenta jini Damasco 
yicꞌot Hamat, jini tejclum tac tsaꞌ bʌ cʌn ochi tiꞌ wenta 
Judá. 29 Tsaꞌ chʌmi Jeroboam. Tsaꞌ mujqui yaꞌ baꞌ muculob 
jini reyob ti Israel. Tsaꞌ caji i chaꞌlen yumʌntel Zacarías tiꞌ 
qꞌuexol i tat.

I yumʌntel Azarías 
(2 Cr. 26.3-5, 16-23)

15  1-2  An wʌclujumpꞌejl (16) i jabilel Azarías cheꞌ bʌ tsaꞌ 
caji i yumʌntel ti Judá tiꞌ qꞌuexol Amasías i tat. I ñaꞌ 

jiñʌch Jecolías chꞌoyol bʌ ti Jerusalén. Lajchʌmpꞌejl i yuxcꞌal 
(52) jab tsiꞌ chaꞌle i yumʌntel yaꞌ ti Jerusalén. Tsiꞌ teche i 
yeꞌtel cheꞌ wucpꞌejl i chaꞌcꞌal (27) jab i yeꞌtel Jeroboam yaꞌ ti 
Israel.

3  Azarías tsiꞌ mele chuqui utsꞌat tiꞌ wut lac Yum Dios cheꞌ 
bajcheꞌ tsiꞌ mele Amasías i tat. 4 Pero maꞌanic tsiꞌ junyajlel 
jisa jini pulʌntib tac am bʌ ti bujbujtʌl. Jini winicob tsiꞌ chʌn 
puluyob majtañʌl tac yicꞌot jini pom ti pulʌntib. 5 Jini chaꞌan 
lac Yum tsiꞌ yʌqꞌue i chʌmel Azarías. Tsaꞌ caji ti leco bʌ tsoy. 
Maꞌanic tsaꞌ lajmi i tsoy cꞌʌlʌl jinto tsaꞌ chʌmi. Jini chaꞌan 
parte i yotot baꞌ tsaꞌ chumle. Jotam i yalobil tsaꞌ caji i melben 
i yeꞌtel cheꞌ cuxul to Azarías i tat. Tsiꞌ chaꞌle yumʌl ti Judá. 
6 Tsꞌijbubil tiꞌ juñilel i reyob Judá pejtelel i melbal Azarías. 
7 Tsaꞌ chʌmi Azarías. Tsaꞌ mujqui yaꞌ baꞌ mucul i ñojteꞌelob yaꞌ 
tiꞌ tejclum David. Cheꞌ jini tsaꞌ waꞌchoconti ti rey jini Jotam tiꞌ 
qꞌuexol i tat.

I yumʌntel Zacarías
8  Zacarías, i yalobil Jeroboam, tsiꞌ teche i yeꞌtel ti Israel cheꞌ 

ti waxʌclujumpꞌejl i yuxcꞌal (38) jab i yeꞌtel Azarías rey bʌ ti 
Judá. Wʌcpꞌejl jach uw tsiꞌ chaꞌle i yeꞌtel.

9 Tsiꞌ mele jontolil tiꞌ wut lac Yum cheꞌ bajcheꞌ tsiꞌ mele 
i ñojteꞌelob. Maꞌanic tsiꞌ cʌyʌ i mel cheꞌ bajcheꞌ tsiꞌ mele 
Jeroboam tsaꞌ bʌ i yʌsa ti mulil israelob. 10 Salum, i yalobil 
Jabes, tsaꞌ caji i michꞌlen Zacarías. Tsiꞌ teme i tꞌan yicꞌot 
yañoꞌ bʌ. Tsiꞌ tsʌnsa yaꞌ ti Ibleam. Cheꞌ jini tsiꞌ chilbe i yeꞌtel. 
11 Tsꞌijbubil tiꞌ juñilel i reyob Israel pejtelel i melbal Zacarías. 

12  Cheꞌ jini tsaꞌ tsꞌʌctiyi i tꞌan lac Yum Dios tsaꞌ bʌ i sube Jehú: 
“Mi caj i yumʌntelob ti Israel a walobilob cꞌʌlʌl tiꞌ chʌnlajmlel 
a pꞌolbal”, cheꞌen. Cheꞌʌch tsaꞌ ujti.

I yumʌntel Salum
13  Salum, i yalobil Jabes, tsaꞌ caji ti yumʌntel ti Israel cheꞌ 

bolonlujumpꞌejl i chaꞌcꞌal (39) jab i yeꞌtel Uzías rey bʌ ti Judá. 
Jumpꞌejl jach uw tsiꞌ chaꞌle i yeꞌtel yaꞌ ti Samaria. 14 Manahem, 
i yalobil Gadi, tsaꞌ loqꞌui ti Tirsa, tsaꞌ cꞌoti ti Samaria. Tsiꞌ 
tsʌnsa Salum. Tsiꞌ chaꞌle yumʌntel tiꞌ qꞌuexol Salum tsaꞌ 
bʌ i tsʌnsa. 15 Tsꞌijbubil tiꞌ juñilel i reyob Israel pejtelel i 
melbal Salum yicꞌot bajcheꞌ tsiꞌ chilbe i yumʌntel Zacarías. 
16 Manahem tsiꞌ laj jisa jini chumuloꞌ bʌ ti Tifsa yicꞌot ti jini 
xchumtʌl tac tiꞌ joytʌlel Tirsa. Wen jontol tsiꞌ ticꞌla jini mach 
bʌ anic tsiꞌ pꞌisiyob tiꞌ wenta. Tsiꞌ pulbeyob i tejclum. Tsiꞌ laj 
pꞌoꞌoyob xꞌixicob cʌntʌbil bʌ i chaꞌan i yalobil.

I yumʌntel Manahem
17 Manahem tsiꞌ teche i yeꞌtel ti Israel cheꞌ bolonlujumpꞌejl i 

yuxcꞌal (39) jab i yeꞌtel Azarías yaꞌ ti Judá. Lujumpꞌejl jab tsiꞌ 
chaꞌle i yeꞌtel yaꞌ ti Samaria. 18  Pero Manahem tsiꞌ mele jontolil 
tiꞌ wut lac Yum. Tsiꞌ chꞌujutesa diosteꞌ tac cheꞌ bajcheꞌ tsiꞌ 
mele Jeroboam tsaꞌ bʌ i yʌsa ti mulil jini israelob. 19 Jini rey 
ti Asiria i cꞌabaꞌ Pul tsaꞌ tili ti guerra yaꞌ ti Israel. Manahem 
tsiꞌ yʌqꞌue Pul joꞌpꞌejl i chaꞌcꞌal (25) millón jini taqꞌuin 
chaꞌan miꞌ taj i coltʌntel tiꞌ tojlel. Cheꞌ jini Pul tsaꞌ chaꞌ sujti 
tiꞌ lumal. 20 Manahem tsaꞌ caji i xicꞌbeñob pejtelel jini wen 
chumuloꞌ bʌ ti Israel chaꞌan miꞌ yʌcꞌob i tojoñel. Ti jujuntiquil 
tsiꞌ wersa aqꞌueyob joꞌpꞌejl i chaꞌcꞌal mil (25,000) peso tojoñel. 
21 Tsꞌijbubil tiꞌ juñilel i reyob Israel pejtelel i melbal Manahem. 
22  Tsaꞌ chʌmi Manahem. Tsaꞌ mujqui yaꞌ baꞌ mucul i ñojteꞌelob. 
Tsaꞌ caji ti yumʌntel i yalobil i cꞌabaꞌ Pekaía.

I yumʌntel Pekaía
23  Pekaía i yalobil Manahem tsiꞌ teche i yeꞌtel ti Israel 

cheꞌ lujumpꞌejl i yuxcꞌal (50) jab i yeꞌtel Azarías. Uxpꞌejl jab 
tsiꞌ chaꞌle i yeꞌtel yaꞌ ti Samaria. 24 Pekaía tsiꞌ mele jontolil 
tiꞌ wut lac Yum, come maꞌanic tsiꞌ cʌyʌ i mel cheꞌ bajcheꞌ 
Jeroboam tsaꞌ bʌ i yʌsa ti mulil jini israelob. 25 Peka (i 

yalobil Remalías, i yumʌch i soldadojob Pekaía) tsiꞌ laja i 
tꞌan yicꞌot lujuntiquil i yuxcꞌal (50) winicob chꞌoyoloꞌ bʌ ti 
Galaad. Tsiꞌ tsʌnsayob jini rey Pekaía yaꞌ tiꞌ yotot ti Samaria. 
Tsaꞌ tsʌnsʌntiyob jaꞌel Argob yicꞌot Arie. Cheꞌ jini tsaꞌ caji i 
chaꞌlen i yumʌntel Peka. 26  Tsꞌijbubil tiꞌ juñilel i reyob Israel 
pejtelel i melbal Pekaía.

I yumʌntel Peka
27 Peka, i yalobil Remalías, tsiꞌ teche i yeꞌtel ti Israel cheꞌ 

lajchʌmpꞌejl i yuxcꞌal (52) jab i yeꞌtel Azarías yaꞌ ti Judá. 
Juncꞌal jab tsiꞌ chaꞌle i yeꞌtel yaꞌ ti Samaria. 28  Peka tsiꞌ mele 
jontolil tiꞌ wut lac Yum. Maꞌanic tsiꞌ cʌyʌ i mel cheꞌ bajcheꞌ tsiꞌ 
mele Jeroboam i yalobil Nabat, jini tsaꞌ bʌ i yʌsa ti mulil jini 
israelob. 29 Cheꞌ woli ti yumʌntel Peka, tsaꞌ tili Tiglat Pileser 
i rey asiriajob. Tsiꞌ chilbe cabʌl tejclum: Ijón, Abel Betmaaca, 
Janoa, Cedes, Hazor, Galaad, Galilea, yicꞌot pejtelel i lumal 
Neftalí. Cʌchʌl tsiꞌ pʌyʌyob majlel jini israelob ti Asiria. 
30 Oseas (i yalobil Ela) tsiꞌ tsʌnsa Peka. Cheꞌ jini tsiꞌ chilbe i 
yumʌntel. Tsiꞌ teche i yeꞌtel ti Israel cheꞌ juncꞌalix jab i yeꞌtel 
Jotam i yalobil Uzías rey bʌ ti Judá. 31 Tsꞌijbubil tiꞌ juñilel i 
reyob Israel pejtelel i melbal Peka.

I yumʌntel Jotam 
(2 Cr. 27.1-9)

32-33  Jotam, i yalobil jini rey Uzías, tsiꞌ teche i yeꞌtel ti 
Judá cheꞌ chaꞌpꞌejlix jab i yeꞌtel Peka i yalobil Remalías 
yaꞌ ti Israel. An joꞌpꞌejl i chaꞌcꞌal jab (25) cheꞌ bʌ tsaꞌ ochi 
ti rey Jotam. Wʌclujumpꞌejl (16) jab tsiꞌ chaꞌle yumʌl ti 
Jerusalén. I ñaꞌ jiñʌch Jerusa (i yalobil Sadoc). 34 Jotam tsiꞌ 
mele chuqui utsꞌat tiꞌ wut lac Yum cheꞌ bajcheꞌ tsiꞌ mele 
Uzías i tat. 35 Pero maꞌanic tsiꞌ jisa jini pulʌntib tac am bʌ 
ti bujbujtʌl baꞌ tsiꞌ chʌn chaꞌleyob chꞌujutesaya jini winicob 
xꞌixicob. Ti jim bʌ ora Jotam tsiꞌ mele i tiꞌ Templo am bʌ 
ti chan. 36  Tsꞌijbubil tiꞌ juñilel i reyob Judá pejtelel i melbal 
Jotam. 37 Ti jim bʌ ora lac Yum tsaꞌ caji i choc tilel Rezín 
i rey Siria, yicꞌot Peka i rey Israel chaꞌan miꞌ contrajiñob 
Judá. 38  Tsaꞌ chʌmi Jotam. Tsaꞌ mujqui yaꞌ baꞌ muculob jini 
reyob tiꞌ tejclum David. Acaz tsaꞌ caji ti yumʌntel tiꞌ qꞌuexol 
i tat.

2 REYES 15

El Antiguo Testament en el ch'ol de Tumbalá  ©Liga Bíblica Internacional, 2011 



712

I yumʌntel Acaz 
(2 Cr. 28.1-27)

16  Acaz i yalobil Jotam tsiꞌ teche i yeꞌtel ti Judá cheꞌ anix 
wuclujumpꞌejl (17) jab i yeꞌtel Peka, i yalobil Remalías, 

yaꞌ ti Israel. 2  Juncꞌal i jabilel Acaz cheꞌ bʌ tsaꞌ waꞌchoconti ti 
rey. Wʌclujumpꞌejl jab tsiꞌ chaꞌle i yeꞌtel ti Jerusalén. Jontol i 
melbal. Maꞌanic tsiꞌ tsajca lac Yum cheꞌ bajcheꞌ tsiꞌ mele David 
i ñojteꞌel. 3  Tsiꞌ mele jontolil cheꞌ bajcheꞌ tsiꞌ meleyob i reyob 
Israel. Tsiꞌ pulu i yalobil chaꞌan i majtan jini diosteꞌ tac cheꞌ 
bajcheꞌ tsiꞌ meleyob jini chocbiloꞌ bʌ loqꞌuel tiꞌ lumal Israel 
chaꞌan tiꞌ caj leco bʌ i melbal. 4 Tsiꞌ pulu majtañʌl tac yicꞌot 
pom yaꞌ ti bujbujtʌl, ti pulʌntib am bʌ ti yebal colem teꞌ.

5 Rezín rey bʌ ti Siria, yicꞌot Peka (i yalobil Remalías) rey 
bʌ ti Israel, tsaꞌ caji i contrajiñob Acaz ti guerra. Tsiꞌ joy 
mʌctayob Jerusalén, pero maꞌanic tsaꞌ mejli i chꞌʌmob. 6 Ti 
jim bʌ ora jini rey Rezín tsiꞌ chaꞌ chꞌʌmʌ jini tejclum i cꞌabaꞌ 
Elat. Tsiꞌ yʌcꞌʌ tiꞌ wenta Siria. Tsiꞌ choco loqꞌuel jini judíojob. 
Jini edomob tsaꞌ tiliyob ti chumtʌl ti Elat. Cꞌʌlʌl wʌle yaꞌ 
chumulob. 7 Acaz tsiꞌ chocbe majlel tꞌan Tiglat Pileser rey bʌ ti 
Asiria. Tsiꞌ yʌlʌ: Awocolic coltañon loqꞌuel tiꞌ cꞌʌb i rey Siria, 
yicꞌot tiꞌ cꞌʌb i rey Israel, come woliꞌ contrajiñoñob ti guerra. 
Cheꞌ tsiꞌ yʌlʌ Acaz. 8  Acaz tsiꞌ chꞌʌmʌ jini plata yicꞌot oro yaꞌ 
baꞌ lotol tiꞌ Templo lac Yum, yicꞌot jini taqꞌuin am bʌ tiꞌ yotot 
reyob. Tsiꞌ chocbe majlel jini rey am bʌ ti Asiria. 9 I rey Asiria 
tsiꞌ jacꞌʌ. Tsaꞌ majli i contrajin Damasco yaꞌ ti Siria. Tsiꞌ chili 
ti guerra. Tsiꞌ choco loqꞌuel jini yaꞌ bʌ chumulob. Tsiꞌ pʌyʌyob 
majlel ti Kir. Tsiꞌ tsʌnsa Rezín i rey Siria.

10 Acaz tsaꞌ majli i taj Tiglat Pileser rey bʌ ti Asiria yaꞌ ti 
Damasco. Cheꞌ yaꞌan Acaz ti Damasco tsiꞌ qꞌuele jumpꞌejl 
pulʌntib chaꞌan diosteꞌ. Tsiꞌ wen qꞌuele bajcheꞌ melbil yicꞌot i 
pꞌisol. Tsiꞌ chocbe majlel i yejtal pulʌntib jini motomaj i cꞌabaꞌ 
Urías chaꞌan miꞌ yʌcꞌ ti melol yambʌ lajal bʌ. 11-12  Jini chaꞌan 
jini motomaj Urías tsiꞌ mele puloꞌ majtañʌl. Lajal tsiꞌ mele 
cheꞌ bajcheꞌ tsaꞌ subenti, lajal i pꞌisol, mero lajal bajcheꞌ jini 
am bʌ ti Damasco. Urías tsiꞌ mele cheꞌ yaꞌto an jini rey Acaz ti 
Damasco. Cheꞌ bʌ tsaꞌ cꞌoti Acaz tsiꞌ qꞌuele melbilix. Tsaꞌ caji 
i tech i cꞌʌn. 13  Acaz tsiꞌ pulu alʌcꞌʌl yicꞌot majtañʌl melbil bʌ 
ti harina. Tsiꞌ becꞌbe jini japbil tac bʌ majtañʌl. Tsiꞌ tsijcʌbe 

i chꞌichꞌel jini alʌcꞌʌl yaꞌ ti puloꞌ majtañʌl. 14 Tsiꞌ locꞌsa jini 
puloꞌ majtañʌl melbil bʌ ti bronce am bʌ tiꞌ tojel Templo. 
Tsiꞌ yʌcꞌʌ tiꞌ tꞌejl jini tsijiꞌ bʌ pulʌntib yaꞌ ti norte. 15 Jini rey 
Acaz tsiꞌ sube jini motomaj Urías: Mi caj a cꞌʌn jini tsijiꞌ bʌ 
pulʌntib chaꞌan pejtelel ili majtañʌl tac i chaꞌan bʌ rey yicꞌot 
i chaꞌan bʌ winicob xꞌixicob: jini pulbil bʌ majtañʌl cheꞌ ti 
sʌcꞌajel, yicꞌot jini majtañʌl bʌ harina cheꞌ ti icꞌajel, yicꞌot jini 
japbil tac bʌ majtañʌl. Yom maꞌ tsijcan jini tsijiꞌ bʌ pulʌntib tiꞌ 
chꞌichꞌel jini majtañʌl tac. Cʌybeñon jini pulʌntib melbil bʌ ti 
bronce chaꞌan mic bajñel cꞌʌn cheꞌ an chuqui com j cꞌajtiben. 
Cheꞌ tsiꞌ yʌlʌ jini Acaz.

16 Cheꞌʌch tsiꞌ mele jini motomaj Urías cheꞌ bajcheꞌ tsiꞌ sube 
jini rey Acaz. 17 Jini rey tsiꞌ laj bicꞌtesa i buchlib tac i yajñib jaꞌ 
yaꞌ ti Templo. Tsiꞌ locꞌsa jini colem bʌ i yajñib jaꞌ. Tsiꞌ yʌcꞌʌ ti 
pam xajlel. 18  Cheꞌ jaꞌel tsiꞌ locꞌsa i yopol i bijlel Templo baꞌ miꞌ 
ñumelob cheꞌ tiꞌ yorajlel cꞌaj o, yicꞌot ochibʌl ti Templo muꞌ 
bʌ i bajñel cꞌʌn jini rey. Cheꞌʌch tsiꞌ mele chaꞌan miꞌ yʌqꞌuen 
i majtan jini rey ti Asiria. 19 Tsꞌijbubil tiꞌ juñilel i reyob Judá 
pejtelel i melbal Acaz. 20 Tsaꞌ chʌmi Acaz. Tsaꞌ mujqui yaꞌ baꞌ 
muculob i ñojteꞌelob tiꞌ tejclum David am bʌ ti Jerusalén. 
Ezequías tsaꞌ caji ti yumʌntel tiꞌ qꞌuexol i tat.

Tsaꞌ jisʌnti Samaria

17  Oseas, i yalobil Ela, tsiꞌ teche i yeꞌtel ti Israel cheꞌ 
lajchʌmpꞌejlix jab i yeꞌtel Acaz yaꞌ ti Judá. Bolompꞌejl 

jab tsiꞌ chaꞌle i yumʌntel ti Samaria. 2  Tsiꞌ mele jontolil, pero 
mach lajalic bajcheꞌ tsiꞌ meleyob yambʌ reyob ti Israel.

3  Salmanasar jini rey ti Asiria tsaꞌ tili i contrajin Oseas ti 
guerra. Oseas tsaꞌ caji i yuman Salmanasar. Tsiꞌ chocbe majlel 
tojoñel. 4 Salmanasar, jini yumʌl ti Asiria, tsiꞌ yubi bajcheꞌ 
woliꞌ ñaꞌtan i tʌtsꞌ i bʌ Oseas tiꞌ wenta Asiria. Oseas tsiꞌ choco 
majlel suboñel baꞌan So jini rey bʌ ti Egipto. Maꞌanix tsiꞌ chʌn 
chocbe majlel tojoñel jini rey ti Asiria cheꞌ bajcheꞌ tsiꞌ mele ti 
yan tac bʌ jab. Jini chaꞌan jini rey ti Asiria tsiꞌ chucu Oseas. 
Tsiꞌ yotsa ti mʌjquibʌl.

5 Jini rey ti Asiria tsiꞌ chaꞌle xʌmbal ñumel ti pejtelel i lumal 
Israel yicꞌot i soldadojob. Uxpꞌejl jab tsiꞌ joy mʌcta Samaria. 
6 Cheꞌ bolompꞌejl jab i yeꞌtel Oseas, tsaꞌ mʌjli i chaꞌan jini rey 
ti Asiria. Tsaꞌ ochi ti Samaria. Cʌchʌl tsiꞌ pʌyʌ majlel jini 

israelob cꞌʌlʌl ti Asiria. Tsiꞌ yotsayob yaꞌ ti Halah, yicꞌot ti 
Habor tiꞌ tojel jini colem jaꞌ i cꞌabaꞌ Gozán, yicꞌot yaꞌ ti colem 
tejclum tac am bʌ ti Media.

7 Tsaꞌ ujti pejtelel iliyi chaꞌan tiꞌ caj i mul jini israelob tiꞌ wut 
lac Yum Dios tsaꞌ bʌ i locꞌsayob tiꞌ lumal egiptojob tiꞌ pꞌʌtʌlel 
Faraón rey bʌ ti Egipto. Tsiꞌ cʌyʌyob Dios. Tsiꞌ chꞌujutesayob 
jini melbil tac bʌ mach bʌ Diosic. 8  Tsiꞌ ñopoyob i mel cheꞌ 
bajcheꞌ tsiꞌ meleyob jini winicob xꞌixicob tsꞌaꞌlebiloꞌ bʌ ti lac 
Yum tsaꞌ bʌ wʌn chojquiyob loqꞌuel ti jini lum. 9 An cabʌl 
chuqui tsiꞌ meleyob ti mucul jach tiꞌ contra lac Yum Dios. Tsiꞌ 
melbeyob i pulʌntib i diosteꞌ ti pejtelel i lumal Israel. 10 Tsiꞌ 
meleyob waꞌal bʌ xajlel tac yicꞌot diosteꞌ tac yaꞌ ti bujbujtʌl, 
yicꞌot ti yebal jini yʌxteꞌ ti pejtelel i lumal. 11 Tsiꞌ pulbeyob i 
majtan diostac yaꞌ ti bujbujtʌl cheꞌ bajcheꞌ tsiꞌ meleyob jini 
winicob tsaꞌ bʌ i jisayob lac Yum tiꞌ tojlel Israel. Cabʌl tsiꞌ 
techbeyob i michꞌajel lac Yum tiꞌ caj pejtelel i jontolil. 12  Tsiꞌ 
chꞌujutesayob dios tac, anquese ticꞌbil i chaꞌan lac Yum.

13  Pero lac Yum tsiꞌ chʌn tsictesʌbeyob i mul jini israelob 
yicꞌot Judá. Tsiꞌ chocbeyob tilel jini xꞌaltꞌañob yicꞌot jini 
cʌntesʌbiloꞌ bʌ ti Dios tsaꞌ bʌ i subeyob: “Cʌyʌx laꞌ mul. 
Jacꞌbenla c tꞌan yicꞌot c mandar cheꞌ bajcheꞌ tsac subeyob laꞌ 
ñojteꞌelob tiꞌ tojlel jini xꞌaltꞌañob. Cheꞌʌch woli yʌl lac Yum”, 
cheꞌob. 14 Pero maꞌanic tsiꞌ jacꞌbeyob. Wen tsʌtsob jax i pusicꞌal 
cheꞌ bajcheꞌ i ñojteꞌelob mach bʌ anic tsiꞌ ñopoyob lac Yum 
Dios. 15 Tsiꞌ ñusʌbeyob i mandar lac Yum yicꞌot jini xucꞌul bʌ 
tꞌan tsaꞌ bʌ i mele yicꞌot i ñojteꞌelob. Maꞌanic tsiꞌ jacꞌbeyob 
i tꞌan. Tsaꞌ jach i bajñel sajcayob jini lolom tac bʌ am bʌ ti 
pañimil. Tsaꞌ sojquiyob. Lajal tsiꞌ meleyob cheꞌ bajcheꞌ i tilel 
miꞌ melob jini mach bʌ i cʌñʌyobic Dios, anquese ticꞌbilob ti 
Dios. 16 Tsiꞌ ñusʌbeyob pejtelel i mandar i Yum Dios. Tsiꞌ bajñel 
meleyob i diosob ti oro, chaꞌcojt wacax yicꞌot yantac bʌ dios 
quisintic jax bʌ ti qꞌuelol. Tsiꞌ chꞌujutesayob jini qꞌuin, yicꞌot 
uw, yicꞌot ecꞌ. Tsiꞌ chꞌujutesayob Baal jaꞌel. 17 Tsiꞌ puluyob ti 
cꞌajc jini chꞌiton bʌ yicꞌot xchꞌoc bʌ i yalobilob chaꞌan i majtan 
Moloc. Tsiꞌ pejcayob jini xchꞌʌcojelob yicꞌot xticꞌlayajob. Tsiꞌ 
junyajlel cʌyʌyob i bijlel Dios chaꞌan miꞌ melob chuqui leco tiꞌ 
wut lac Yum chaꞌan miꞌ techbeñob i michꞌajel. 18  Jini chaꞌan 
lac Yum tsiꞌ chocoyob loqꞌuel tiꞌ tojlel. Cojach tsaꞌ cʌle jini 
junmojt am bʌ ti Judá.

19 Pero jini añoꞌ bʌ ti Judá jaꞌel maꞌanic tsiꞌ jacꞌbeyob i 
mandar lac Yum Dios. Lajal tsiꞌ meleyob cheꞌ bajcheꞌ tsiꞌ 
meleyob jini israelob. 20 Jini chaꞌan lac Yum tsiꞌ cʌyʌ jini 
israelob. Tsiꞌ chocbeyob tilel wocol. Tsiꞌ yʌcꞌʌyob tiꞌ cꞌʌb i 
contrajob chaꞌan miꞌ chojquelob loqꞌuel tiꞌ tojlel. 21 Come 
tsiꞌ tꞌoxoyob i bʌ jini israelob tiꞌ tojlel i pꞌolbal David. Jini 
lujunmojt israelob tsiꞌ waꞌchocoyob ti rey Jeroboam (i yalobil 
Nabat) tsaꞌ bʌ i xiqꞌuiyob ti mulil chaꞌan miꞌ cʌyob i bijlel 
lac Yum. Tsiꞌ yʌsayob ti ñuc bʌ i sajtemal. 22  Jini israelob tsiꞌ 
tsajcʌbeyob pejtelel i sajtemal Jeroboam. Maꞌanic tsiꞌ cʌyʌyob 
i mul. 23  Jini chaꞌan lac Yum tsiꞌ wetsꞌeyob loqꞌuel cheꞌ bajcheꞌ 
tsiꞌ subeyob jini xꞌaltꞌañob i chaꞌan. Jini chaꞌan tsaꞌ cʌjchiyob 
majlel jini israelob cꞌʌlʌl ti Asiria baꞌ chumulob cꞌʌlʌl wʌle.

Jini asiriajob tsiꞌ chaꞌleyob chumtʌl yaꞌ ti Samaria
24 Jini rey ti Asiria tsiꞌ pʌyʌ tilel winicob chꞌoyoloꞌ bʌ ti 

Babilonia, yicꞌot ti Cuta, yicꞌot ti Ava, yicꞌot ti Hamat, yicꞌot 
ti Sefarvaim, chaꞌan miꞌ yʌcꞌob ti chumtʌl yaꞌ ti Samaria tiꞌ 
qꞌuexol jini israelob. Tsiꞌ chꞌʌmʌyob tiꞌ wenta Samaria yicꞌot 
pejtel i tejclum tac Israel. 25 Cheꞌ bʌ tsaꞌ cajiyob ti chumtʌl yaꞌi, 
maꞌanic tsiꞌ chꞌujutesayob lac Yum. Jini chaꞌan tsiꞌ choco tilel 
bajlum tiꞌ tojlelob chaꞌan miꞌ lamital jisañob. 26 Jini winicob tsiꞌ 
chocbeyob ti subentel jini rey yaꞌ ti Asiria: Tsaꞌ tiliyon lojon 
ti chumtʌl ti Samaria, pero mach j cʌñʌyic lojon i dios jini 
lum yicꞌot i mandar. Tsiꞌ choco tilel bajlum chaꞌan miꞌ jisañon 
lojon, come maꞌanic wolic chꞌujutesan lojon, cheꞌob. 27 Jini 
rey ti Asiria tsiꞌ yʌcꞌʌ i tꞌan chaꞌan miꞌ chaꞌ chojquel sujtel ti 
Samaria motomaj tsaꞌ bʌ pʌjyi loqꞌuel ti Samaria chaꞌan miꞌ 
cʌntesañob bajcheꞌ an i dios jini lum yicꞌot i mandar. 28  Jini 
chaꞌan tsaꞌ cꞌoti ti Samaria juntiquil motomaj tsaꞌ bʌ cʌjchi 
majlel. Tsaꞌ caji i chumtʌl yaꞌ ti Betel. Tsaꞌ caji i cʌntesan 
winicob bajcheꞌ yom miꞌ chꞌujutesañob lac Yum.

29 Pero jini winicob chꞌoyoloꞌ bʌ ti Asiria tsiꞌ chʌn 
chꞌujutesayob i dios tac. Tsiꞌ yʌcꞌʌyob yaꞌ tiꞌ yotlel tsa bʌ i 
meleyob jini samaritanojob ti bujbujtʌl. 30 Jini babiloniajob tsiꞌ 
diosiyob jini Sucotbenot. Jini chꞌoyoloꞌ bʌ ti Cuta tsiꞌ diosiyob 
jini Nergal. Jini chꞌoyoloꞌ bʌ ti Hamat tsiꞌ diosiyob Asima. 
31 Jini aveojob tsiꞌ diosiyob Nibhaz yicꞌot Tartac. Jini chꞌoyoloꞌ 
bʌ ti Sefarvaim tsiꞌ puluyob ti cꞌajc i yalobilob chaꞌan miꞌ 

chꞌujutesañob jini dios Adramelec yicꞌot Anamelec. Jiñʌch tsaꞌ 
bʌ i diosiyob Sefarvaim.

32  Tsiꞌ chꞌujutesayob lac Yum jaꞌel. Pero tsiꞌ bajñel 
waꞌchocoyob i motomaj chaꞌan miꞌ pulbeñob i majtan yaꞌ 
ti pulʌntib tac am bʌ ti bujbujtʌl. 33  Tsiꞌ chꞌujutesayob lac 
Yum, pero tsiꞌ chʌn chꞌujutesayob i diosob jaꞌel cheꞌ bajcheꞌ 
i tilel tiꞌ lumal baꞌ chꞌoyolob. 34 Cꞌʌlʌl ti ili ora miꞌ chʌn 
melob cheꞌ bajcheꞌ jini. Maꞌanic miꞌ bʌcꞌñañob lac Yum. 
Maꞌanic miꞌ jacꞌbeñob i tꞌan yicꞌot i mandar cheꞌ bajcheꞌ lac 
Yum tsiꞌ cʌntesa i pꞌolbal Jacob tsaꞌ bʌ otsʌbenti i cꞌabaꞌ 
Israel. 35 Come lac Yum tsiꞌ yʌqꞌueyob xucꞌul bʌ i tꞌan. Tsiꞌ 
subeyob: Mach laꞌ bʌcꞌñan yambʌ dios. Mach laꞌ chꞌujutesan. 
Mach yomic mi laꞌ pulben i majtan. 36 Chꞌujutesañon, come 
laꞌ Yumon tsaꞌ bʌ c locꞌsayetla ti Egipto ti cabʌl c pꞌʌtʌlel. 
Bʌcꞌñañon. Pulbeñon c majtan. 37 Yom chʌn cꞌajal laꞌ chaꞌan 
ti pejtelel ora jini c mandar yicꞌot c tꞌan yicꞌot laꞌ ticꞌol, yicꞌot 
laꞌ cʌntesʌntel tsaꞌ bʌ cʌcꞌʌ ti tsꞌijbuntel chaꞌan mi laꞌ jacꞌ. 
Mach yomic mi laꞌ bʌcꞌñan yambʌ dios. 38  Mach yomic miꞌ 
wis ñajʌyel laꞌ chaꞌan ti pejtelel ora jini xucꞌul bʌ c tꞌan tsaꞌ 
bʌ cʌqꞌueyetla. Mach mi laꞌ chꞌujutesan yambʌ dios. 39 Pero 
yom mi laꞌ chʌn bʌcꞌñañon, come laꞌ Yumon laꞌ Dioson. 
Tsaj coltayetla loqꞌuel tiꞌ tojlel pejtelel laꞌ contrajob, cheꞌen. 
40 Pero maꞌanic tsiꞌ jacꞌʌyob. Tsiꞌ chaꞌleyob cheꞌ bajcheꞌ ti 
ñaxan. 41 Jini winicob chꞌoyoloꞌ bʌ ti Babilonia tsiꞌ bʌcꞌñayob 
lac Yum, pero tsiꞌ chʌn chꞌujutesayob i diosob jaꞌel. Cꞌʌlʌl 
wʌle cheꞌʌch miꞌ chʌn melob i pꞌolbalob cheꞌ bajcheꞌ tsiꞌ 
meleyob i ñojteꞌelob.

I yumʌntel Ezequías 
(2 Cr. 29.1-2)

18  1-3  Ezequías (i yalobil Acaz) tsiꞌ teche i yeꞌtel ti Judá 
cheꞌ uxpꞌejlix jab i yeꞌtel Oseas rey bʌ ti Israel. 

Bolompꞌejl i chaꞌcꞌal (29) jab tsiꞌ chaꞌle i yumʌntel ti Jerusalén. 
An joꞌpꞌejl i chaꞌcꞌal (25) i jabilel cheꞌ bʌ tsiꞌ teche i yeꞌtel. I ñaꞌ 
jiñʌch Abi (i yalobil Zacarías). Utsꞌat chuqui tsiꞌ mele tiꞌ wut 
lac Yum cheꞌ bajcheꞌ tsiꞌ mele i ñojteꞌel David.

4 Ezequías tsiꞌ jeme jini pulʌntib am bʌ ti bujbujtʌl. Tsiꞌ laj 
topꞌo jini waꞌal tac bʌ i yejtal tac Asera. Tsiꞌ cꞌʌsʌ jini lucum 
melbil bʌ ti bronce tsaꞌ bʌ i mele Moisés, come jini israelob 

tsaꞌ caji i chꞌujutesañob. Tsiꞌ pulbeyob pom ti tojlel, anquese 
bronce jach. 5 Ezequías tsiꞌ ñopo lac Yum i Dios Israel ti 
pejtelel i pusicꞌal. Maꞌanic yambʌ rey ti Judá ti pejtelel ora 
lajal bʌ bajcheꞌ Ezequías. Maꞌanic mi juntiquilic i pꞌolbal tsaꞌ 
bʌ i mele cheꞌ bajcheꞌ jini. 6 Tsiꞌ chʌn tsajca lac Yum. Maꞌanic 
tsiꞌ tʌtsꞌʌ i bʌ tiꞌ tojlel. Tsiꞌ wen jacꞌbe i mandar lac Yum cheꞌ 
bajcheꞌ tsiꞌ subu Moisés. 7 Lac Yum tsiꞌ colta ti pejtelel chuqui 
tsiꞌ ñaꞌta i mel Ezequías. Tsiꞌ cʌyʌ i yʌqꞌuen i tojoñel jini rey ti 
Asiria. Maꞌanic tsiꞌ chʌn jacꞌbe i mandar. 8  Tsaꞌ mʌjli i chaꞌan 
ti guerra tiꞌ tojlel filisteojob cꞌʌlʌl ti Gaza yicꞌot tiꞌ joytʌlel. Tsiꞌ 
jisa jini xchumtʌl tac yicꞌot jini colem tejclum wen tsꞌajquibil 
bʌ.

Tsaꞌ pujchꞌi Samaria
9 Cheꞌ chaꞌpꞌejl jab i yumʌntel Ezequías, cheꞌ wucpꞌejl 

jab i yumʌntel jini rey ti Israel, tsaꞌ caji i chaꞌlen guerra 
Salmanasar i rey asiriajob tiꞌ contra Israel. Jini asiriajob tsiꞌ 
joy mʌctayob Samaria. 10 Cheꞌ ñumenix uxpꞌejl jab guerra, tsaꞌ 
mʌjli i chaꞌañob. Tsaꞌ jili i yumʌntel Israel cheꞌ wʌcpꞌejl jab i 
yumʌntel Ezequías, cheꞌ bolompꞌejl jab i yumʌntel Oseas am 
bʌ ti Israel. 11 Jini rey ti Asiria tsiꞌ cʌchʌ majlel jini israelob 
yaꞌ ti Asiria. Tsiꞌ yotsayob yaꞌ ti Halah yicꞌot ti Habor am bʌ tiꞌ 
tꞌejl colem jaꞌ i cꞌabaꞌ Gozán yicꞌot tiꞌ tejclum tac jini mediajob. 
12  Come maꞌanic tsiꞌ jacꞌbeyob i tꞌan lac Yum Dios. Tsiꞌ juchꞌ 
tꞌuchtayob jini xucꞌul bʌ i tꞌan lac Yum, yicꞌot pejtelel i tꞌan lac 
Yum cheꞌ bajcheꞌ tsiꞌ yʌcꞌʌ mandar Moisés i winic Dios.

Senaquerib tsiꞌ chili Judá 
(2 Cr. 32.1-19; Is. 36.1-22)

13  Cheꞌ chʌmpꞌejl jab i yumʌntel Ezequías am bʌ ti Judá, 
tsaꞌ tili Senaquerib i rey Asiria chaꞌan miꞌ chaꞌlen guerra tiꞌ 
contra Judá. Tsiꞌ chꞌʌmʌ pejtelel jini wen pꞌʌtʌl bʌ tejclum 
tac ti Judá. 14 Ezequías i rey Judá tsiꞌ chocbe majlel tꞌan 
i rey Asiria cheꞌ yaꞌan ti Laquis. Tsiꞌ yʌlʌ: Tsaꞌix c taja c 
mul. Mach a chʌn ticꞌlañon. Pejtelel chuqui maꞌ subeñon 
mucꞌʌch c mel, cheꞌen. Senaquerib i rey asiriajob tsiꞌ cꞌajtibe 
Ezequías juncꞌal ti millón peso. 15  Ezequías tsiꞌ yʌqꞌue 
pejtelel jini plata am bʌ ti Templo yicꞌot jini lotol bʌ tiꞌ 
yotot rey. 16  Tsiꞌ locꞌsa jaꞌel jini oro tepꞌbil bʌ tiꞌ puertajlel 

jini Templo yicꞌot jini tepꞌbil bʌ oro am bʌ tiꞌ yoyel. Tsiꞌ 
laj locꞌsa chaꞌan miꞌ yʌqꞌuen i rey Asiria. 17 Cheꞌ bʌ tsiꞌ 
chꞌʌmʌ pejtel iliyi, i rey Asiria tsaꞌ caji ti guerra tiꞌ contra 
Ezequías. Tsiꞌ choco tilel jini ñuc bʌ i yum soldadojob 
yicꞌot jini ñuc bʌ tesorero, yicꞌot jini añoꞌ bʌ i yeꞌtel, yicꞌot 
cabʌl soldadojob. Tsaꞌ loqꞌuiyob ti Laquis chaꞌan miꞌ tilel i 
contrajiñob Jerusalén. Tsaꞌ jijliyob ti tꞌejl colem bij ti jini 
jamil baꞌ tsiꞌ sʌqꞌuesayob pisil jini tejclumob, lʌcꞌʌl tiꞌ bijlel 
jaꞌ. 18  Jini chꞌoyoloꞌ bʌ ti Asiria tsiꞌ pʌyʌ jini rey Ezequías, 
pero maꞌanic tsaꞌ tili. Tsiꞌ choco majlel añoꞌ bʌ i yeꞌtel 
chaꞌan miꞌ pejcañob. Jiñʌch Eliaquim (i yalobil Hilcías) jini 
xqꞌuel eꞌtel, yicꞌot Sebna jini stsꞌijbujel, yicꞌot Joa am bʌ i 
yeꞌtel tiꞌ tojlel Ezequías.

19 I yum soldadojob i chaꞌan jini rey ti Asiria tsiꞌ chocbe 
majlel tꞌan Ezequías. Tsiꞌ yʌlʌ: Jini wen ñuc bʌ rey ti Asiria 
woliꞌ yʌl: “¿Chuqui to woli a pijtan? Maꞌanix majqui mi caj i 
coltañet. 20-21 Mach yomic maꞌ lon ñopben i tꞌan a piꞌʌlob come 
toꞌo tꞌan. Mach mejlic i coltañet. ¿Majqui mi caj i coltañet 
ti guerra? ¿Jim ba Egipto maꞌ wʌl? Mach jiniqui come lajal 
Egipto bajcheꞌ xujlem bʌ amʌy. Majqui jach miꞌ lon ñaꞌtan 
i coltan i bʌ ti cꞌʌscujem bʌ barateꞌ, mi caj i sʌl jecꞌben i 
cꞌʌb. Mach a ñopben i tꞌan jini Faraón rey bʌ ti Egipto. Mach 
mejlic i coltañet. 22  Mi tsaꞌ subeyon: Mi caj i coltañon lojon 
c Yum Dios, mi cheꞌet, lolom jach maꞌ ñop Dios come jiñʌch 
tsaꞌ bʌ jisʌbenti i pulʌntib am bʌ ti bujbujtʌl, come Ezequías 
tsiꞌ wersa subeyetla chaꞌan mi laꞌ chꞌujutesan wʌꞌ ti Jerusalén. 
23  Wʌle teme laꞌ tꞌan yicꞌot c yum, jini rey ti Asiria. Muꞌto 
cʌqꞌueñet chaꞌpꞌejl mil caballo mi añʌch a winicob muꞌ bʌ 
i cꞌʌchtañob. 24 Maꞌanic jaytiquil a soldadojob. Mach mejlic 
a chaꞌlen guerra mi tiꞌ tojlel junmojt soldadojob i chaꞌan bʌ 
c rey, come woli laꞌ pijtan laꞌ coltʌntel ti Egipto. 25 ¿Mach 
ba tsaꞌic i subeyon tilel lac Yum Dios chaꞌan mic jisañetla? 
Lac Yum Dios tsiꞌ subeyon: Cucu jisan jini tejclum, cheꞌen”. 
Cheꞌʌch woliꞌ yʌl jini ñuc bʌ rey Senaquerib, cheꞌen i yum 
soldadojob.

26 Eliaquim (i yalobil Hilcías) yicꞌot Sebna yicꞌot Joa tsiꞌ 
subeyob jini winic: A wocolic pejcañon lojon tiꞌ tꞌan arameo, 
come jini mic chꞌʌmben lojon isujm. Mach a pejcañon lojon 
tic tꞌan lojon chaꞌan miꞌ yubiñob ili tejclumob añoꞌ bʌ tiꞌ pam 

tsꞌajc, cheꞌob. 27 Jini i yum soldadojob tsiꞌ yʌlʌ: Mach chaꞌanic 
jach mic pejcañet yicꞌot a yum tsiꞌ chocoyon tilel c yum, 
pero chaꞌan mic pejcañob jaꞌel jini winicob añoꞌ bʌ tiꞌ pam 
tsꞌajc. Come temel mi caj laꞌ mʌcꞌ laꞌ taꞌ. Mi caj laꞌ jap laꞌ pich, 
cheꞌen jini yumʌl chꞌoyol bʌ ti Asiria.

28  Cheꞌ jini, i yum soldadojob tilem bʌ ti Asiria tsaꞌ caji ti 
cꞌam bʌ tꞌan tiꞌ tꞌan jini winicob ti Judá. Tsiꞌ yʌlʌ: Ubinla i tꞌan 
jini rey, jini wen ñuc bʌ rey ti Asiria: 29 “Mach laꞌ ñopben i lot 
Ezequías, come mach mejlic i coltañetla. 30 Mach laꞌ jacꞌben i 
tꞌan cheꞌ miꞌ lon subeñetla chaꞌan mi laꞌ ñop laꞌ Yum muꞌ bʌ 
caj i coltañetla loqꞌuel tiꞌ cꞌʌb i rey Asiria. 31-32  Mach laꞌ jacꞌben 
i tꞌan jini Ezequías. Acꞌʌ laꞌ bʌ tic wenta. Cheꞌ jini ñʌchꞌʌl mi 
caj laꞌ chʌn ajñel ti laꞌ lumal. Ti wiꞌil mi caj c pʌyetla majlel 
ti yambʌ lum utsꞌat bʌ cheꞌ bajcheꞌ iliyi baꞌan wen bʌ cꞌajbal, 
yicꞌot trigo, yicꞌot i yaꞌlel tsꞌusub, yicꞌot olivoteꞌ, yicꞌot chab. 
Mi utsꞌat mi laꞌ jacꞌ c tꞌan, maꞌanic mi caj laꞌ chʌmel. Mach laꞌ 
jacꞌben i tꞌan Ezequías come woliꞌ lotiñetla cheꞌ miꞌ subeñetla: 
Lac Yum mi caj i coltañonla, lon cheꞌen. 33  ¿Am ba juntiquil 
dios ti pañimil tsaꞌ bʌ mejli i coltan loqꞌuel i chaꞌañoꞌ bʌ 
tiꞌ cꞌʌb jini rey ti Asiria? Maꞌanic. 34 ¿Baqui an i dios Hamat 
yicꞌot i dios Arfad? ¿Baqui an i dios Sefarvaim, yicꞌot i dios 
Hena yicꞌot i dios Iva? ¿Tsaꞌ ba mejli i coltañob jini añoꞌ bʌ 
ti Samaria? 35 Ti pejtelel i diosob maꞌanic mi juntiquilic ti 
pañimil tsaꞌ bʌ mejli i coltan i winicob cheꞌ bʌ tsac chilbeyob 
i lum. Laꞌ Yum jaꞌel mach mejlic i coltan Jerusalén”, cheꞌen. 
36 Ñʌchꞌʌl tsaꞌ cʌleyob jini winicob waꞌaloꞌ bʌ tiꞌ pam tsꞌajc, 
come tsiꞌ yʌcꞌʌ mandar jini rey Ezequías chaꞌan miꞌ ñʌjchꞌelob. 
37 Eliaquim (i yalobil Hilcías) jini xqꞌuel eꞌtel yicꞌot Sebna jini 
stsꞌijbujel, yicꞌot Joa (i yalobil Asaf) am bʌ i yeꞌtel tiꞌ tojlel 
Ezequías, tsaꞌ majliyob baꞌan Ezequías. Tsiꞌ tsiliyob i bujc. Tsaꞌ 
cꞌoti i subeñob chuqui tsiꞌ yʌlʌ jini chꞌoyol bʌ ti Asiria.

Tsaꞌ cꞌoti Judá tiꞌ cꞌʌb Senaquerib 
(2 Cr. 32.20-23; Is. 37.1-38)

19  Jini rey Ezequías tsiꞌ wʌcꞌ tsili i bujc cheꞌ bʌ tsiꞌ 
yubi jini tꞌan. Tsiꞌ lʌpʌ coxtal i yejtal i chꞌijiyemlel 

i pusicꞌal. Tsaꞌ majli tiꞌ yotot lac Yum. 2  Ezequías tsiꞌ sube 
Eliaquim jini xqꞌuel eꞌtel, yicꞌot Sebna jini stsꞌijbujel, yicꞌot 
jini xñoxob motomajob tsaꞌ bʌ i lʌpʌyob coxtal chaꞌan 

miꞌ majlelob baꞌan jini xꞌaltꞌan Isaías. Subenla: 3  “Woliꞌ 
yʌl Ezequías: Wʌle an cabʌl wocol ti lac tojlel, cabʌl lac 
wajlentel, lac tsꞌaꞌlentel. Cheꞌʌch añonla bajcheꞌ xꞌixic woli 
bʌ ti bajqꞌuel mach bʌ anic i pꞌʌtʌlel chaꞌan miꞌ yʌcꞌ ti 
pañimil i yalobil. 4-5 Mi tsiꞌ yubi a Yum Dios, ticꞌʌl mi caj i 
jacꞌben i tꞌan jini winic chocbil bʌ tilel chaꞌan i rey Asiria 
tsaꞌ bʌ i pꞌaja jini cuxul bʌ Dios. Awocolic cꞌajtiben a Yum ti 
oración chaꞌan miꞌ coltan jini winicob xꞌixicob cuxulob to bʌ”. 
Cheꞌʌch yom maꞌ suben, cheꞌen Ezequías. Cheꞌ tsiꞌ yʌlʌyob 
jini suboñelob cheꞌ bʌ tsaꞌ cꞌotiyob baꞌan Isaías. 6 Isaías tsiꞌ 
jacꞌʌ: Lac Yum woliꞌ yʌl: “Subenla laꞌ yum: Mach a chaꞌlen 
bʌqꞌuen chaꞌan jini tꞌan tsaꞌ bʌ a wubi cheꞌ bʌ tsiꞌ pꞌajayoñob 
jini chꞌoyoloꞌ bʌ ti Asiria. 7 Joñon mi caj c bʌcꞌtesan jini rey 
ti Asiria. Mi caj i mel i pusicꞌal chaꞌan chꞌijiyem bʌ tꞌan tilem 
bʌ tiꞌ yotot. Mi caj i sujtel majlel tiꞌ lumal. Cheꞌ miꞌ cꞌotel 
tiꞌ lumal, mi caj cʌcꞌ ti tsʌnsʌntel”, cheꞌen lac Yum. Cheꞌ tsiꞌ 
yʌlʌ Isaías.

8  Jini yumʌl tilem bʌ ti Asiria tsaꞌ majli i taj i rey baꞌ woli 
ti guerra ti Libna, come tsiꞌ yubi loqꞌuemix ti Laquis. 9 I rey 
Asiria tsiꞌ yubi talix Tirhaca i rey Etiopía chaꞌan miꞌ contrajin 
Asiria ti guerra. Jini chaꞌan tsiꞌ chocbe majlel jun Ezequías. 
10 Tsiꞌ sube: Mach maꞌ ñopben i tꞌan a Yum Dios cheꞌ miꞌ 
subeñet mach mejlic c chꞌʌm Jerusalén, come i lot. 11 Tsaꞌix a 
wen ubin bajcheꞌ tsiꞌ jisayob cabʌl tejclum tac i reyob Asiria. 
Jixcu jatet, ¿muꞌto ba caj a bajñel colel maꞌ wʌl? 12  C tatob 
tsiꞌ jisayob Gozán, Harán, Resef, yicꞌot Edén am bʌ tiꞌ lumal 
Telasar. ¿Tsaꞌ ba mejli i coltañob i diosob? 13  ¿Baqui an i rey 
Hamat, yicꞌot i rey Arfad, yicꞌot i reyob jini colem tejclum tac 
i cꞌabaꞌ Sefarvaim, Hena yicꞌot Iva? cheꞌen.

14 Ezequías tsiꞌ chꞌʌmʌ jini jun chocbil bʌ tilel chaꞌan jini 
rey ti Asiria. Cheꞌ bʌ tsaꞌ ujti i qꞌuel, tsaꞌ majli tiꞌ yotot lac 
Yum. Tsiꞌ tꞌichi jini jun tiꞌ tojlel lac Yum. 15 Cheꞌ jini tsaꞌ caji 
ti oración Ezequías. Tsiꞌ yʌlʌ: C Yum i Dioset bʌ Israel, muꞌ 
bʌ a yumʌntel ti tojlel ángelob, jatet jach i Dioset jini reyob 
ti pejtelel pañimil. Jatet tsaꞌ mele panchan yicꞌot pañimil. 
16 C Yum, cꞌuchchocon a bʌ chaꞌan maꞌ ñichꞌtʌbeñon c 
tꞌan. Caña a wut c Yum. Qꞌueleyon. Ñichꞌtʌben jaꞌel i tꞌan 
Senaquerib. Woliꞌ pꞌajet cuxul bʌ Dios. 17 I sujmʌch c Yum, 
tsiꞌ jisayob cabʌl colem tejclum jini reyob ti Asiria. 18  Tsaꞌix 

i yotsayob ti cꞌajc i diosob, come mach mero diosobic. I 
melbal jach winicob, melbil bʌ ti teꞌ yicꞌot ti xajlel. Jini 
chaꞌan tsiꞌ jisayob. 19 Wʌle c Yum, c Dios lojon, a wocolic 
coltañon lojon chaꞌan miꞌ ñaꞌtañob jini yumʌlob ti pejtelel 
pañimil jatet jach Dioset, c Yum. Cheꞌ tsiꞌ chaꞌle oración 
Ezequías.

20 Jini xꞌaltꞌan Isaías tsiꞌ chocbe majlel tꞌan Ezequías: Lac 
Yum i Dios Israel tsiꞌ yʌlʌ: “Tsaꞌix cubi chuqui tsaꞌ cꞌajtibeyon 
yicꞌot chuqui tsiꞌ yʌlʌ Senaquerib jini rey ti Asiria”, cheꞌen. 
21 Jiñʌch woli bʌ i yʌl lac Yum tiꞌ contra Senaquerib: “Jini 
xchꞌoc bʌ calobil Sion woliꞌ tsꞌaꞌleñet. Woliꞌ juchꞌ tꞌuchtan a 
tꞌan. 22  Come jiñʌch Dios tsaꞌ bʌ a wʌꞌle tsaꞌ bʌ a pꞌaja. Tsaꞌ 
chañꞌesa a bʌ tiꞌ tojlel jini Chꞌujul Bʌ ti Israel. 23  Tsaꞌ wʌlʌ: 
Chaꞌan ti cabʌl carreta tsaꞌ mejliyon ti letsel ila ti chan bʌ 
wits yicꞌot ti Líbano. Tsac seqꞌue jubel jini chan bʌ chꞌujteꞌ 
yicꞌot wen tac bʌ cipresteꞌ. Tsac chili lum yicꞌot pʌcꞌʌbʌl cꞌʌlʌl 
ti ñajt bʌ i cayajonlel. 24 Tsac japʌ jaꞌ ti cabʌl pozo tsaꞌ bʌ c 
chilbeyob i yum. Tsac jisʌbe i pꞌʌtʌlel Egipto cheꞌ bʌ tsac 
chaꞌle xʌmbal ñumel, cheꞌet. Cheꞌ jini wolaꞌ chañꞌesan a bʌ. 
25 ¿Mach ba a wujilic, joñon tsa cʌqꞌueyet a pꞌʌtʌlel ti jisaya? 
Ti oñiyi tsac chajpayet chaꞌan maꞌ mel iliyi. Wʌle woli cʌcꞌ ti 
melol cheꞌ bajcheꞌ tsac ñaꞌta. Joñon tsa cʌcꞌʌ c tꞌan chaꞌan maꞌ 
chil jini pꞌʌtʌl tac bʌ tejclum. 26 Jini chaꞌan tsaꞌ jili i pꞌʌtʌlel 
jini tejclum tac. Tsaꞌ sajti i pusicꞌal ti bʌqꞌuen. Lajalʌch tsaꞌ 
sujtiyob bajcheꞌ pimel muꞌ bʌ i pulel ti qꞌuin, cheꞌ bajcheꞌ 
jamil muꞌ bʌ i pulel ti ticʌw icꞌ. 27 Wen cujil bajcheꞌ añet ti a 
lumal. Cujil bajcheꞌ maꞌ mel tiꞌ tojlel yan tac bʌ tejclum. Cujil 
bajcheꞌ maꞌ tsꞌaꞌleñon, maꞌ pꞌajon. 28  Chaꞌan tiꞌ caj tsaꞌ chañꞌesa 
a bʌ tic tojlel mi caj cotsʌbeñet c mʌtcꞌʌb ti a ñiꞌ yicꞌot freno ti 
a wej. Mi caj c chaꞌ aqꞌuet ti sujtel yaꞌ baꞌ tsaꞌ tiliyet.

29 An chuqui mi caj c melbeñet chaꞌan maꞌ ñaꞌtan isujm mi 
caj i yujtel cheꞌ bajcheꞌ wolic subeñet. Ti ili jabil jini winicob 
xꞌixicob c chaꞌañoꞌ bʌ mi caj i cꞌuxob jini toꞌol pasem bʌ trigo. 
Ti yambʌ jab mi caj i lotob i wut jini toꞌol pasem bʌ trigo 
chaꞌan pacꞌ. Cheꞌ tiꞌ yuxpꞌejlel jab wen on mi caj i yʌcꞌ i wut. 
30 C chaꞌañoꞌ bʌ chumuloꞌ bʌ ti Judá mi caj i chaꞌ pꞌʌtañob. 
Xucꞌul mi caj i chumtʌlob tiꞌ lum. Mi caj i chaꞌ acꞌob i wut 
chaꞌan Dios cheꞌ bajcheꞌ teꞌ wen tsꞌʌpʌl bʌ ti lum. 31 Anquese 
i colojbaletla c winicob xꞌixicob, mi caj laꞌ wen pꞌʌtan ti 

Jerusalén wʌꞌ ti Sion wits. Chajpʌbil laꞌ Yum chaꞌan miꞌ yʌcꞌ ti 
ujtel iliyi. 32  Woli cʌqꞌuen mandar jini rey ti Asiria. Maꞌanic 
mi caj i yochel ila ti Jerusalén. Maꞌanic mi caj i contrajin ti 
guerra mi ti juntsꞌijtic i teꞌel i jalʌjb mi yambʌ eꞌtijibʌl chaꞌan 
guerra. 33  Ti jini jach bʌ bij baꞌ tsaꞌ tili mi caj i chaꞌ sujtel 
tiꞌ lumal”. Jiñʌch i tꞌan lac Yum: 34 “Joñon mi caj j coltan 
Jerusalén chaꞌan cꞌux mi cubin David. Jini chaꞌan mi caj c 
pꞌuntan”. Cheꞌ tsiꞌ yʌlʌ lac Yum, cheꞌen Isaías.

35 Ti jini jach bʌ acꞌʌlel i yángel lac Yum tsaꞌ cꞌoti yaꞌ baꞌ 
jijlemob jini asiriajob. Tsiꞌ jisayob. Cheꞌ bʌ tsaꞌ sʌcꞌa pañimil 
chʌmeñobix joꞌtiquil i lujuncꞌal mil (185,000) asiriajob. 36 Jini 
chaꞌan tsaꞌ chaꞌ majli jini rey Senaquerib ti Asiria. Tsaꞌ sujti 
ti Nínive. 37 Tsaꞌ ochi tiꞌ templo i dios i cꞌabaꞌ Nisroc. Cheꞌ bʌ 
woliꞌ chꞌujutesan i dios, tsaꞌ tili chaꞌtiquil i yalobilob i cꞌabaꞌ 
Adramelec yicꞌot Sarezer. Tsiꞌ wʌlʌc tsʌnsayob i tat. Tsaꞌ 
putsꞌiyob majlel tiꞌ lumal Ararat. Yambʌ i yalobil Senaquerib i 
cꞌabaꞌ Esarhadón tsiꞌ chaꞌle yumʌl tiꞌ qꞌuexol i tat.

I cꞌamʌjel Ezequías 
(2 Cr. 32.24-26; Is. 38.1-22)

20  Ti jim bʌ ora tsaꞌ cꞌama Ezequías. Colelix i chʌmel. 
Jini xꞌaltꞌan Isaías (i yalobil Amoz) tsaꞌ cꞌoti i suben: 

Woliꞌ yʌl lac Yum: “Mele chuqui anto yom melol ti a wotot, 
come mux caj a chʌmel”, cheꞌen. 2-3  Ezequías tsiꞌ mʌyʌ i wut 
tiꞌ ñʌcꞌ bojteꞌ. Tsaꞌ caji i pejcan lac Yum ti oración. Tsiꞌ cꞌajti 
ti wocol tꞌan: Awocolic ñaꞌtañon, c Yum. Xucꞌul tsac chaꞌle 
xʌmbal ti a tojlel ti pejtelel c pusicꞌal. Tsac mele chuqui 
utsꞌat ti a wut, cheꞌen. Tsaꞌ caji ti cabʌl uqꞌuel Ezequías. Wen 
chꞌijiyem i pusicꞌal. 4 Cheꞌ woliꞌ loqꞌuel Isaías yaꞌ ti patio, lac 
Yum tsiꞌ chaꞌ sube: 5 Cucu baꞌan Ezequías jini yumʌl bʌ tiꞌ 
tojlel c tejclum. Suben: “Lac Yum, i Dios a ñojteꞌel David, 
woliꞌ yʌl: Tsaꞌix cubi a woración. Tsaꞌix j qꞌuele jaꞌel i yaꞌlel 
a wut. Awilan mi caj c lajmesañet. Ti yuxpꞌejlel qꞌuin mi 
caj a chaꞌ ochel tic Templo. 6 Mi caj c ñajtesʌbeñet a jabilel. 
Mi caj cʌqꞌueñet yambʌ joꞌlujumpꞌejl jab. Mi caj c wen 
coltañet yicꞌot ili tejclum. Maꞌanic mi caj cʌqꞌuetla tiꞌ cꞌʌb 
jini asiriajob. Mi caj c mel pejtelel iliyi chaꞌan i cꞌuxbintel 
j cꞌabaꞌ, chaꞌan cꞌux mi cubin c winic David jaꞌel”. Cheꞌ tsiꞌ 
yʌlʌ lac Yum, cheꞌen Isaías. 7 Isaías tsiꞌ sube Ezequías chaꞌan 

miꞌ cꞌajtin tilel saꞌ melbil bʌ ti higo. Tsiꞌ chʌcꞌ mulbe i tsoy. 
Cheꞌ jini tsaꞌ lajmi.

8  Cheꞌ maxto lajmenic Ezequías, tsiꞌ cꞌajtibe Isaías i yejtal i 
pꞌʌtʌlel chaꞌan miꞌ ñaꞌtan mi isujm muꞌto i lajmesan lac Yum 
chaꞌan miꞌ majlel ti Templo cheꞌ ti yuxpꞌejlel qꞌuin. 9 Isaías 
tsiꞌ jacꞌʌ: Lac Yum mi caj i pʌsbeñet i yejtal i pꞌʌtʌlel ti qꞌueloꞌ 
qꞌuin. ¿A wom ba miꞌ sujtel jini axñal lujunquejp, o a wom 
ba miꞌ ñumel lujunquejp? cheꞌen. 10 Ezequías tsiꞌ jacꞌʌ: Mach 
wocolic miꞌ ñumel lujunquejp. Mach cheꞌic yom. Laꞌ sujtic 
lujunquejp, cheꞌen. 11 Jini xꞌaltꞌan Isaías tsiꞌ cꞌajtibe lac Yum ti 
oración. Lac Yum tsiꞌ jacꞌʌ. Tsaꞌ chaꞌ sujti lujunquejp ti qꞌueloꞌ 
qꞌuin.

Tsaꞌ tiliyob winicob chꞌoyoloꞌ bʌ ti Babilonia 
(2 Cr. 32.27-31; Is. 39.1-8)

12  Ti jim bʌ ora Merodac Baladán (i yalobil Baladán) rey 
bʌ ti Babilonia, tsiꞌ choco tilel winicob chaꞌan miꞌ yʌqꞌueñob 
Ezequías jun yicꞌot majtañʌl, come tsiꞌ yubi cꞌamʌch. 13  Cheꞌ 
bʌ tsaꞌ cꞌotiyob baꞌan Ezequías, tsiꞌ pʌyʌyob ochel ti mal. Tsiꞌ 
pʌsbeyob pejtel jini letsem tac bʌ i tojol, plata yicꞌot oro, 
yicꞌot xojocña bʌ tsꞌac, yicꞌot i yotlel tac juloñib. Tsiꞌ wen 
qꞌueleyob bajcheꞌ cꞌamel an i chubʌꞌan Ezequías. Tsiꞌ laj 
pʌsbeyob Ezequías. 14 Jini xꞌaltꞌan Isaías tsaꞌ cꞌoti baꞌan jini 
rey Ezequías. Tsiꞌ cꞌajtibe: ¿Chuqui tsiꞌ subeyetob jini winicob? 
¿Baqui chꞌoyolob? cheꞌen. Ezequías tsiꞌ jacꞌʌ: ¡Ah! wen ñajt 
baꞌ tsaꞌ tiliyob. Chꞌoyolob ti Babilonia, cheꞌen. 15 Isaías tsiꞌ 
cꞌajtibe: ¿Chuqui tsiꞌ qꞌueleyob ti a wotot? cheꞌen. Ezequías 
tsiꞌ jacꞌʌ: Tsiꞌ qꞌueleyob pejtel chuqui an c chaꞌan. Tsac 
pʌsbeyob pejtelel c chubʌꞌan, cheꞌen. 16  Jini xꞌaltꞌan Isaías tsiꞌ 
sube Ezequías: Ubiben i tꞌan lac Yum: 17 “Tal jumpꞌejl qꞌuin, 
cheꞌ mi caj i cuchob majlel ti Babilonia pejtel jini am bʌ ti a 
wotot yicꞌot pejtelel chuqui tsiꞌ tempayob a tatob cꞌʌlʌl wʌle. 
Maꞌanic chuqui miꞌ caj ti wis cʌytʌl. 18  Lamital a walobilob 
mi caj i pʌjyelob majlel. Mi caj i yotsañob ti capon chaꞌan 
miꞌ chaꞌleñob eꞌtel yaꞌ ti yotot jini rey ti Babilonia”, cheꞌen 
Isaías. 19 Ezequías tsiꞌ sube: Utsꞌat bajcheꞌ wolaꞌ wʌl mi cheꞌʌch 
yom lac Yum, cheꞌen. Mach wocolic tsiꞌ yubi come tsiꞌ yʌlʌ 
tiꞌ pusicꞌal: Utsꞌat cu mi tijicñayon cꞌʌlʌl mic chʌmel. Cheꞌ tsiꞌ 
ñaꞌta Ezequías.

Tsaꞌ chʌmi Ezequías 
(2 Cr. 32.32-33)

20 Tsꞌijbubil tiꞌ juñilel i reyob Judá pejtelel i melbal Ezequías, 
yicꞌot bajcheꞌ tsiꞌ tsꞌajqui jini colem bʌ i yajñib jaꞌ, yicꞌot 
bajcheꞌ tsiꞌ pʌyʌ ochel jaꞌ yaꞌ ti colem tejclum. 21 Tsaꞌ chʌmi 
Ezequías. Tsaꞌ mujqui baꞌ muculob i ñojteꞌelob. Tsaꞌ caji ti 
yumʌntel Manasés tiꞌ qꞌuexol i tat.

I yumʌntel Manasés ti Judá 
(2 Cr. 33.1-20)

21  1-2  Manasés tsaꞌ caji ti yumʌntel ti Judá cheꞌ 
lajchʌmpꞌejl i jabilel. Joꞌlujumpꞌejl i yuxcꞌal (55) jab 

tsiꞌ chaꞌle yumʌl ti Jerusalén. I ñaꞌ jiñʌch Hepsiba. Jontol i 
melbal Manasés. Lajal tsiꞌ mele cheꞌ bajcheꞌ jini tejclumob 
tsaꞌ bʌ i chocoyob loqꞌuel lac Yum chaꞌan miꞌ yochelob jini 
israelob.

3-5 Tsiꞌ chaꞌ melbe i pulʌntib i diosob yaꞌ ti bujbujtʌl baꞌ 
jembil i chaꞌan Ezequías i tat. Tsiꞌ chaꞌ melbe i pulʌntib 
tac Baal. Tsiꞌ waꞌchoco jaꞌel i yejtal i dios i cꞌabaꞌ Asera cheꞌ 
bajcheꞌ tsiꞌ mele Acab i rey Israel. Tsiꞌ waꞌchoco pulʌntib tac 
yaꞌ tiꞌ Templo lac Yum baꞌ tsiꞌ chꞌujutesayob jini qꞌuin, yicꞌot 
uw, yicꞌot ecꞌ. Jiñʌch i Templo lac Yum tsaꞌ bʌ i yajca chaꞌan 
miꞌ tsictesan i ñuclel. 6 Tsiꞌ pulu juntiquil chꞌiton bʌ i yalobil 
ti pulʌntib chaꞌan i majtan diosteꞌ. Tsiꞌ pejca xchꞌʌcojelob. Tsiꞌ 
waꞌchoco xwujtob yicꞌot jini añoꞌ bʌ i ñaꞌtʌbal tilem bʌ ti xiba. 
Tsiꞌ yutsi mele chuqui tac leco tiꞌ wut lac Yum. Tsiꞌ techbe i 
michꞌajel lac Yum. 7 Tsiꞌ yotsa ti Templo jini quisintic jax bʌ i 
yejtal jini dios Asera tsaꞌ bʌ i mele. Yaꞌ tiꞌ Templo lac Yum tsiꞌ 
yotsa. Tsaꞌ wʌn subentiyob David yicꞌot Salomón i yalobil: “Mi 
caj cʌcꞌ j cꞌabaꞌ ti ili Templo wʌꞌ ti Jerusalén ti pejtelel ora. 
Jiñʌch c tejclum tsaꞌ bʌ c yajca tiꞌ tojlel pejtelel jini tejclum 
tac ti Israel. 8  Mi xucꞌul miꞌ jacꞌbeñoñob c mandar cheꞌ bajcheꞌ 
tsiꞌ subeyob Moisés, maꞌanic mi caj c chocob loqꞌuel ti ili lum 
tsaꞌ bʌ cʌqꞌueyob i ñojteꞌelob”. Cheꞌ tsaꞌ subentiyob. 9 Pero 
maꞌanic tsiꞌ jacꞌʌyob. Manasés tsiꞌ yutsi xiqꞌuiyob ti jontolil. 
Ñumen an i mul bajcheꞌ jini tejclumob tsaꞌ bʌ chojquiyob 
loqꞌuel tiꞌ tojlelob.

10 Jini chaꞌan lac Yum tsiꞌ sube jini xꞌaltꞌañob: 11 Leco bajcheꞌ 
woliꞌ mel Manasés jini rey ti Judá. Biꞌiticax i melbal. Ñumen 
jontol bajcheꞌ jini amorreojob wʌꞌ bʌ chumulob ti ñaxan. 
Cabʌl tsiꞌ yʌsa ti mulil jini añoꞌ bʌ ti Judá, come tsiꞌ xiqꞌuiyob 
tiꞌ cꞌuxbintel jini melbil tac bʌ diosob. 12  Jini chaꞌan mi caj c 
chocbeñob tilel wen bʌbʌqꞌuen tac bʌ wʌꞌ ti Jerusalén yicꞌot 
ti Judá. Majqui jach miꞌ yubin mi caj i chaꞌlen bʌqꞌuen. 13  Mi 
caj c jisañob cheꞌ bajcheꞌ tsac jisa Samaria yicꞌot pejtel i 
pꞌolbal Acab. Mi caj c junyajlel jisan Jerusalén cheꞌ bajcheꞌ 
ti butꞌjaꞌ. 14 Mi caj c choc loqꞌuel i colojbal winicob muꞌ bʌ i 
cʌytʌlob. Mi caj cʌcꞌob tiꞌ cꞌʌb i contra. Mi caj i chilbentelob 
i chubʌꞌan. 15 Chaꞌan tiꞌ caj tsiꞌ meleyob chuqui tac leco tic 
wut tsiꞌ techbeyoñob c michꞌajel cꞌʌlʌl cheꞌ bʌ tsaꞌ loqꞌuiyob 
i ñojteꞌelob ti Egipto cꞌʌlʌl wʌle. Cheꞌʌch tsiꞌ yʌlʌ lac Yum tiꞌ 
tojlel jini xꞌaltꞌañob.

16  Lac Yum tsiꞌ yʌlʌ jaꞌel: Manasés tsiꞌ tsʌnsa cabʌl i piꞌʌlob 
mach bʌ añobic i mul. Tsaꞌ bujtꞌi Jerusalén ti tsʌnsʌbiloꞌ bʌ i 
chaꞌan. Tsiꞌ xiqꞌui ti mulil jini añoꞌ bʌ ti Judá. 17 Tsꞌijbubil tiꞌ 
juñilel i reyob Judá pejtelel i melbal Manasés, yicꞌot i mul tsaꞌ 
bʌ i mele. 18  Tsaꞌ chʌmi Manasés. Tsaꞌ mujqui baꞌ muculob i 
ñojteꞌelob yaꞌ ti pʌcꞌʌbʌl am bʌ ti pat i yotot yaꞌ tiꞌ pʌcꞌʌb Uza. 
Tsaꞌ caji ti yumʌl Amón tiꞌ qꞌuexol i tat.

I yumʌntel Amón 
(2 Cr. 33.21-25)

19-20 An chaꞌpꞌejl i chaꞌcꞌal (22) i jabilel Amón cheꞌ bʌ tsiꞌ 
teche i yumʌntel ti Judá. Chaꞌpꞌejl jab tsiꞌ chaꞌle i yeꞌtel ti 
Jerusalén. I ñaꞌ jiñʌch Mesulemet i yalobil Haruz chꞌoyol bʌ 
ti Jotba. Amón tsiꞌ mele jontolil tiꞌ wut lac Yum cheꞌ bajcheꞌ 
Manasés i tat. 21 Lajal tsiꞌ mele cheꞌ bajcheꞌ i tat. Tsiꞌ chꞌujutesa 
jini quisintic jax bʌ diosteꞌ tac. 22  Tsiꞌ cʌyʌ lac Yum, i Dios i 
ñojteꞌelob. Maꞌanic tsiꞌ ñopbe i bijlel lac Yum Dios. 23  I winicob 
jini rey Amón tsiꞌ wʌlʌc tsʌnsayob yaꞌ tiꞌ yotot. 24 Jini chumuloꞌ 
bʌ ti jini lum tsiꞌ tsʌnsayob jini winicob tsaꞌ bʌ i contrajiyob 
jini rey Amón. Tsiꞌ waꞌchocoyob ti rey Josías tiꞌ qꞌuexol i tat. 
25 Tsꞌijbubil tiꞌ juñilel i reyob Judá pejtel i melbal Amón. 26  Tsaꞌ 
mujqui yaꞌ ti pʌcꞌʌbʌl i chaꞌan Uza. Tsaꞌ caji ti yumʌntel i 
yalobil i cꞌabaꞌ Josías.

I yumʌntel Josías 
(2 Cr. 34.1-2)

22  1-2  An waxʌcpꞌejl i jabilel Josías cheꞌ bʌ tsiꞌ teche i 
yumʌntel ti Judá. Junlujumpꞌejl i chaꞌcꞌal (31) jab tsiꞌ 

chaꞌle i yumʌntel. I ñaꞌ jiñʌch Jedida (i yalobil Adaía chꞌoyol 
bʌ ti Boscat). Utsꞌat chuqui tsiꞌ mele Josías tiꞌ wut lac Yum. Tsiꞌ 
tsajcʌbe i melbal jini rey David i ñojteꞌel. Tsꞌʌcʌl tsiꞌ jacꞌbe i 
tꞌan lac Yum.

Tsaꞌ tajle i juñilel mandar 
(2 Cr. 34.8-33)

3-4 Cheꞌ waxʌcpꞌejl jab i yeꞌtel Josías, tsiꞌ choco majlel Safán 
jini stsꞌijbujel yaꞌ ti Templo. Safán jiñʌch i yalobil Azalía i 
yalobil bʌ Mesulam. Tsaꞌ chojqui majlel chaꞌan miꞌ suben jini 
ñuc bʌ motomaj Hilcías: “Yom abi maꞌ tempan jini taqꞌuin 
tsaꞌ bʌ i yʌcꞌʌyob winicob xꞌixicob yaꞌ tiꞌ tiꞌ Templo chaꞌan 
i majtan Dios. Ulmesan. 5-6 Aqꞌueñob jini añoꞌ bʌ tiꞌ wenta 
chaꞌan miꞌ chaꞌ wen mejlel jini Templo, chaꞌan miꞌ tojob jini 
xjucꞌteꞌob yicꞌot albañilob. Laꞌ i mʌñob teꞌ jaꞌel yicꞌot xajlel. 
7 Mach maꞌ chaꞌ cꞌajtibeñob bajcheꞌ tsaꞌ jili jini taqꞌuin muꞌ bʌ 
a wʌqꞌueñob, come toj miꞌ melob, utsꞌatob i pusicꞌal”. Cheꞌʌch 
yom maꞌ suben jini ñuc bʌ motomaj, cheꞌen Josías.

8  Safán tsiꞌ mele cheꞌ bajcheꞌ tsaꞌ subenti. Jini ñuc bʌ 
motomaj Hilcías tsiꞌ sube jini stsꞌijbujel Safán: Tsac taja jun 
ti Templo baꞌ tsꞌijbubil i mandar Dios, cheꞌen. Hilcías tsiꞌ 
yʌqꞌue jini jun. Safán tsiꞌ wen qꞌuele. 9-10 Tsaꞌ majli baꞌan jini 
rey chaꞌan miꞌ suben bajcheꞌ woliꞌ yujtel jini eꞌtel ti Templo. 
Tsiꞌ sube: Jini taqꞌuin tsaꞌ bʌ i yʌcꞌʌyob winicob xꞌixicob 
tsaꞌix ajqꞌui tiꞌ wenta jini xꞌeꞌtelob. Jini ñuc bʌ motomaj tsiꞌ 
yʌqꞌueyon jun tsaꞌ bʌ i taja ti Templo, cheꞌen. Cheꞌ jini Safán 
tsaꞌ caji i pejcan jini jun tiꞌ tojlel jini rey.

11 Jini rey tsiꞌ wen ubi pejtel jini tꞌan am bʌ tiꞌ juñilel jini 
mandar. Tsiꞌ jetꞌ tsili i bujc chaꞌan bʌqꞌuen. 12  Jini rey tsiꞌ 
yʌqꞌue mandar jini motomaj Hilcías, yicꞌot jini stsꞌijbaya Safán 
yicꞌot Asaía i yaj eꞌtel rey yicꞌot Ahicam (i yalobil Safán) yicꞌot 
Acbor (i yalobil Micaías). 13  Tsiꞌ subeyob: Cucula cꞌajtiben lac 
Yum chuqui yom mic mel chaꞌan miꞌ coltʌntelob pejtel jini 
tejclumob ti pejtelel Judá. Maꞌanic tsaꞌ lac jacꞌbe i mandar 

2 REYES 22

El Antiguo Testament en el ch'ol de Tumbalá  ©Liga Bíblica Internacional, 2011 



727

ili jun. Maꞌanic tsiꞌ jacꞌʌyob lac ñojteꞌel jaꞌel. Jini chaꞌan wen 
michꞌ lac Yum. Cheꞌ tsiꞌ yʌlʌ Josías.

14 Jini chaꞌan tsaꞌ majli jini motomaj: Hilcías, Ahicam, Acbor, 
Safán yicꞌot Asaía chaꞌan miꞌ pejcañob jini xꞌixic bʌ xꞌaltꞌan 
i cꞌabaꞌ Hulda. Jiñʌch i yijñam Salum (i yalobil Ticva, i 
yalobil bʌ Harhas) jini xcʌnta bujcʌl tiꞌ yotot rey. Tsiꞌ tajayob 
ti Jerusalén ti junwejl Templo baꞌ miꞌ bʌjlel qꞌuin. 15-16 Hulda 
tsiꞌ subeyob i tꞌan lac Yum, i Dios Israel: Subenla laꞌ rey tsaꞌ 
bʌ i chocoyetla tilel baꞌ añon: “Lac Yum woliꞌ yʌl: Joñon mi 
caj c jisan ili tejclum yicꞌot ili winicob xꞌixicob cheꞌ bajcheꞌ 
tsꞌijbubil ti jini jun, cheꞌ bajcheꞌ tsiꞌ qꞌuele ti jun jini rey ti 
Judá. 17 Come tsiꞌ cʌyʌyoñob. Tsiꞌ pulbeyob pom jini mach bʌ 
Diosic. Tsiꞌ techbeyoñob c michꞌajel. Mach lajmic c michꞌajel. 
18-19 Pero mi caj c pꞌuntañet, come tsaꞌ qꞌuexta a pusicꞌal. Tsaꞌ 
peqꞌuesa a bʌ tic tojlel cheꞌ bʌ tsaꞌ qꞌuele jini jun, cheꞌ bʌ tsaꞌ 
wubi chuqui mi caj i yujtel tiꞌ contra ili tejclum. Tsaꞌ jetꞌ tsili 
a bujc. Tsaꞌ cajiyet ti uqꞌuel tic tojlel. Joñon jaꞌel tsa cubi a 
tꞌan. 20 Jini chaꞌan maꞌanic mi caj i yujtel ili wocol cheꞌ cuxulet 
to. Maꞌanic mi caj a qꞌuel ili wocol muꞌ bʌ caj c choc tilel ti ili 
lum. Cheꞌ tsiꞌ yʌlʌ lac Yum”. Cheꞌʌch yom mi laꞌ suben jini rey, 
cheꞌen Hulda.

Wen bʌx Josías tiꞌ tojlel Dios 
(2 Cr. 34.3-7)

23  1-2  Cheꞌ bʌ tsiꞌ yubi jini rey, tsiꞌ choco ti pʌyol pejtelel 
jini xñoxob añoꞌ bʌ ti Judá yicꞌot ti Jerusalén. Temel 

tsaꞌ majliyob yaꞌ tiꞌ Templo lac Yum, jini rey yicꞌot motomajob 
yicꞌot xꞌaltꞌañob, yicꞌot pejtelel tejclum tac, jini chꞌoꞌchꞌoc 
bʌ yicꞌot jini ñucoꞌ bʌ. Cheꞌ tempʌbilob, jini rey tsaꞌ caji i 
pejcañob pejtel jini xucꞌul bʌ tꞌan am bʌ ti jun tsaꞌ bʌ tajle yaꞌ 
tiꞌ yotot lac Yum. 3  Tsaꞌ waꞌle jini rey yaꞌ tiꞌ tojel oy tiꞌ tojlel 
winicob xꞌixicob. Ti pejtelelob tsiꞌ yʌcꞌʌyob i tꞌan tiꞌ tojlel lac 
Yum chaꞌan mi caj i wen tsajcañob, mi caj i wen jacꞌbeñob 
pejtel i mandar.

4 Jini rey tsiꞌ sube jini ñuc bʌ motomaj Hilcías yicꞌot yambʌ 
motomajob yicꞌot xcʌntayajob ti Templo chaꞌan miꞌ jisañob 
pejtelel jini eꞌtijibʌl tac tsaꞌ bʌ i melbeyob Baal, yicꞌot jini dios 
Asera, yicꞌot jini qꞌuin, yicꞌot uw, yicꞌot ecꞌ tac. Tsiꞌ laj puluyob 
yaꞌ ti junwejl Jerusalén yaꞌ ti joctʌl i cꞌabaꞌ Cedrón. Tsiꞌ 

chꞌʌmbeyob majlel i tʌñil yaꞌ ti Betel. 5 Josías tsiꞌ choco loqꞌuel 
jini motomajob tsaꞌ bʌ i chꞌujutesayob diosteꞌ tac. Yambʌ 
reyob ti Judá tsiꞌ waꞌchocoyob chaꞌan miꞌ pulob pom yaꞌ ti 
bujbujtʌl ti pejtelel Judá yicꞌot ti Jerusalén. Tsiꞌ pulbeyob 
pom Baal, yicꞌot jini qꞌuin, yicꞌot jini uw, yicꞌot pejtel jini 
ecꞌ. 6 Josías tsiꞌ locꞌsa tiꞌ Templo lac Yum jini melbil bʌ dios 
Asera quisintic jax bʌ ti qꞌuelol. Tsiꞌ chꞌʌmʌ majlel ti jaꞌ i cꞌabaꞌ 
Cedrón baꞌ tsiꞌ pulu yaꞌ ti junwejl Jerusalén. Tsiꞌ cuju jinto tsaꞌ 
sujti ti tsꞌubejn. Tsiꞌ choco i tsꞌubeñal yaꞌ ti campo santo baꞌ 
muculob jini mach bʌ i piꞌʌlobic. 7 Tsiꞌ jisa jaꞌel pejtel otot an 
tac bʌ tiꞌ joytʌlel Templo baꞌ tsiꞌ chaꞌleyob i tsꞌiꞌlel winicob yaꞌ 
baꞌ miꞌ jalbeñob i mosil jini dios Asera xꞌixicob.

8  Tsiꞌ choco ti pʌyol i motomajob lac Yum pujquemoꞌ bʌ tiꞌ 
tejclum tac Judá chaꞌan miꞌ tilelob ti chumtʌl ti Jerusalén. 
Tsiꞌ jeme jini bujbujtʌl baꞌ tsiꞌ puluyob pom jini motomajob 
ti Geba cꞌʌlʌl ti Beerseba. Tsiꞌ jeme jaꞌel jini pulʌntib tac yaꞌ 
tiꞌ yochibʌl i yotot Josué jini gobernador ti jini tejclum. An ti 
lac tsꞌej cheꞌ mi la cochel tiꞌ tiꞌ jini tejclum. 9 Jini motomajob 
maꞌanic tsiꞌ chaꞌleyob i yeꞌtel yaꞌ baꞌ miꞌ pulbentel i majtan lac 
Yum ti Jerusalén, pero tsiꞌ piꞌleyob ti cꞌux waj jini motomajob 
ti Jerusalén.

10 Josías tsiꞌ jembe i pulʌntib jini dios Tofet, am bʌ ti joctʌl 
i chaꞌan bʌ i yalobilob Hinom. Cheꞌ jini maꞌanix majch tsaꞌ 
chʌn mejli i pul i yalobil chaꞌan i majtan Moloc. 11 Tsiꞌ jisa 
jini caballo yicꞌot carreta tac tsaꞌ bʌ i yʌcꞌʌyob jini reyob ti 
Judá chaꞌan i chꞌujutesʌntel jini qꞌuin yaꞌ baꞌ mi la cochel tiꞌ 
Templo lac Yum, lʌcꞌʌl baꞌ miꞌ wʌyel Natán Melec juntiquil 
xꞌeꞌtel i chaꞌan rey. Tsiꞌ pulu jini carreta tac. 12  Josías tsiꞌ jeme 
jaꞌel jini pulʌntib tac tsaꞌ bʌ i meleyob i reyob Judá yaꞌ tiꞌ jol i 
yotot rey tiꞌ chañelal i tsalʌl Acaz. Tsiꞌ jeme jaꞌel jini chaꞌpꞌejl 
pulʌntib tsaꞌ bʌ i waꞌchoco Manasés am bʌ ti jini chaꞌpꞌejl 
patio tiꞌ Templo lac Yum. Tsiꞌ bicꞌti topꞌo. Tsiꞌ choco majlel i 
xejtꞌil tac yaꞌ ti joctʌl i cꞌabaꞌ Cedrón.

13  Tsiꞌ jisa jaꞌel i yotlel diosteꞌ tac am bʌ ti bujbujtʌl tiꞌ tojel 
Jerusalén yaꞌ baꞌ miꞌ pasel qꞌuin yicꞌot yaꞌ ti sur. Salomón tsiꞌ 
melbe i yotlel Astoret i dios jini sidoñob tsꞌaꞌlebil bʌ ti Dios, 
yicꞌot i yotlel Quemos i dios Moab, tsꞌaꞌlebil bʌ ti Dios, yicꞌot 
i yotlel Milcom i dios amoñob, tsꞌaꞌlebil bʌ ti Dios. 14 Josías tsiꞌ 
laj xulu pejtel i yoyel tac yicꞌot i yejtal tac dios quisintic jax 

bʌ ti qꞌuelol. Yaꞌ baꞌ tsiꞌ boco loqꞌuel ti lum tsiꞌ choco ochel i 
bʌquel chꞌujlelʌl.

15 Tsiꞌ jeme jini pulʌntib am bʌ ti bujtʌl yaꞌ ti Betel tsaꞌ bʌ i 
waꞌchoco Jeroboam, i rey Israel tsaꞌ bʌ i yʌsa ti mulil israelob. 
Josías tsiꞌ sutqꞌui ti tsꞌubejn jini xajlel tac. Tsiꞌ pulu i yejtal tac 
Asera jini quisintic jax bʌ dios. 16 Cheꞌ bʌ tsiꞌ sutqꞌui i bʌ Josías, 
tsiꞌ qꞌuele mucoñibʌl yaꞌ ti wits. Tsiꞌ choco ti chꞌʌjmel tilel jini bac 
tac. Tsiꞌ pulu yaꞌ ti pulʌntib am bʌ ti Betel. Cheꞌ jini tsaꞌ tsꞌʌctiyi 
i tꞌan lac Yum cheꞌ bajcheꞌ tsiꞌ wʌn subu i winic Dios. 17 Josías tsiꞌ 
cꞌajti: ¿Majqui i chaꞌan jini mucoñibʌl am bʌ i tsꞌajquil? cheꞌen. 
Jini chumuloꞌ bʌ ti tejclum tsiꞌ jacꞌʌyob: Jiñʌch i mucoñibʌl i 
winic Dios chꞌoyol bʌ ti Judá. Tsiꞌ wʌn subu cheꞌʌch mi caj a 
mel cheꞌ bajcheꞌ tsaꞌ ujti a mel tiꞌ tojlel i pulʌntib Jeroboam wʌꞌ 
ti Betel, cheꞌen. 18  Josías tsiꞌ jacꞌʌ: Laꞌ to ajnic. Mach laꞌ ñijcan i 
bʌquel, cheꞌen. Jini chaꞌan maꞌanic tsiꞌ ticꞌlayob i bʌquel yaꞌ baꞌ 
mucul yicꞌot i bʌquel jini xꞌaltꞌan chꞌoyol bʌ ti Samaria. 19 Josías 
tsiꞌ jisa pejtelel i yotlel diosteꞌ tac am bʌ ti bujbujtʌl ti Samaria, i 
melbal i reyob Israel tsaꞌ bʌ i techbeyob i michꞌajel lac Yum. Lajal 
tsiꞌ mele Josías ti Samaria cheꞌ bajcheꞌ ti Betel. 20 Tsiꞌ tsʌnsa pejtel 
i motomajob dios tac yaꞌ tiꞌ pulʌntib i dios. Yaꞌ tsiꞌ pulbeyob i 
bʌquel winicob. Cheꞌ ujtemix tsaꞌ chaꞌ sujti ti Jerusalén.

Josías tsiꞌ mele i qꞌuiñilel Pascua 
(2 Cr. 35.1-19)

21 Josías tsiꞌ yʌcꞌʌ mandar chaꞌan miꞌ melob i qꞌuiñilel Pascua* 
cheꞌ bajcheꞌ tsꞌijbubil tiꞌ juñilel jini xucꞌul bʌ tꞌan. 22  Maꞌanic 
yambʌ Pascua lajal bajcheꞌ jini tiꞌ tojlel jini juezob ti Israel 
mi tiꞌ tojlel yambʌ rey ti Judá cꞌʌlʌl wʌle. 23  Tsiꞌ meleyob jini 
Pascua yaꞌ ti Jerusalén cheꞌ tiꞌ waxʌclujumpꞌejlel (18) jab i 
yumʌntel Josías.

I michꞌajel lac Yum tiꞌ contra Judá
24 Josías tsiꞌ laj jisa jini xwujtob, yicꞌot xchꞌʌcojelob yicꞌot 

xticꞌlayajob, yicꞌot diosteꞌ tac, yicꞌot pejtelel chuqui bibiꞌ jax 
ti qꞌuelol yaꞌ ti Judá yicꞌot ti Jerusalén. Come Josías tsiꞌ ñopo 
i mel pejtel jini mandar tsꞌijbubil bʌ ti jini jun tsaꞌ bʌ i taja tiꞌ 
Templo lac Yum jini ñuc bʌ motomaj Hilcías. 25 Maꞌanic yambʌ 
rey cheꞌ bajcheꞌ Josías tsaꞌ bʌ i yʌcꞌʌ i bʌ tiꞌ wenta lac Yum ti 
pejtelel i pusicꞌal, ti pejtelel i ñaꞌtʌbal, ti pejtelel i pꞌʌtʌlel, cheꞌ 

bajcheꞌ tsꞌijbubil tiꞌ mandar Moisés. Maꞌanic yambʌ lajal bʌ tiꞌ 
tojlel i ñojteꞌelob mi tiꞌ tojlel i yalobilob.

26  Pero maꞌanic tsaꞌ lajmi i michꞌajel lac Yum tiꞌ contra Judá, 
chaꞌan tiꞌ caj pejtel jini leco tac bʌ i melbal Manasés. 27 Come lac 
Yum tsiꞌ yʌlʌ: Mi caj c choc loqꞌuel Judá tic tojlel cheꞌ bajcheꞌ 
tsac choco loqꞌuel Israel. Mi caj c junyajlel cʌy Jerusalén tsaꞌ bʌ 
c yajca yicꞌot jini Templo baꞌ tsac tsictesa i ñuclel j cꞌabaꞌ.

Tsaꞌ chʌmi Josías 
(2 Cr. 35.20-27)

28  Tsꞌijbubil tiꞌ juñilel i reyob Judá pejtel i melbal Josías. 
29 Ti jim bʌ ora Necao jini rey ti Egipto tsaꞌ majli i contrajin 
jini rey ti Asiria yaꞌ ti colem jaꞌ i cꞌabaꞌ Eufrates. Josías tsaꞌ 
majli i taj jini rey ti Egipto tiꞌ bijlel Asiria. Jini rey Necao tsiꞌ 
tsʌnsa yaꞌ ti Meguido cheꞌ bʌ tsiꞌ qꞌuele. 30 I winicob Josías 
tsiꞌ ñolchocobeyob i bʌcꞌtal tiꞌ mal carreta baꞌ tsaꞌ chʌmi. Tsiꞌ 
pʌyʌyob sujtel ti Jerusalén. Tsiꞌ mucuyob ti mucoñibʌl yajcʌbil 
bʌ i chaꞌan. Jini tejclumob tsiꞌ yajcayob Joacaz i yalobil Josías. 
Tsiꞌ waꞌchocoyob ti rey tiꞌ qꞌuexol i tat.

I yumʌntel Joacaz 
(2 Cr. 36.1-4)

31-32  An uxpꞌejl i chaꞌcꞌal (23) i jabilel Joacaz cheꞌ bʌ tsaꞌ caji 
ti yumʌntel ti Judá. Uxpꞌejl uw tsiꞌ chaꞌle yumʌl ti Jerusalén. 
I cꞌabaꞌ i ñaꞌ jiñʌch Hamutal i yalobil Jeremías chꞌoyol bʌ 
ti Libna. Tsiꞌ mele jontolil tiꞌ wut lac Yum cheꞌ bajcheꞌ tsiꞌ 
meleyob i ñojteꞌelob. 33  Jini Faraón Necao tsiꞌ chilbe i yeꞌtel 
Joacaz yaꞌ ti Jerusalén. Cʌchʌl tsiꞌ pʌyʌ majlel yaꞌ ti Ribla tiꞌ 
lumal Hamat. Necao tsiꞌ cꞌajtibeyob multa jini añoꞌ bʌ ti Judá, 
uxpꞌejl millón peso. 34 Necao jini rey ti Egipto, tsiꞌ yotsa ti 
rey ti Jerusalén jini Eliaquim (i yalobil Josías). Tsiꞌ qꞌuextʌbe 
i cꞌabaꞌ ti Joacim. Joacaz jini ascuñʌl bʌ tsaꞌ pʌjyi majlel 
ti Egipto baꞌ tsaꞌ chʌmi. 35 Joacim tsiꞌ cꞌajtibeyob tojoñel i 
winicob ti pejtelel Judá chaꞌan miꞌ yʌqꞌuen Faraón Necao.

I yumʌntel Joacim 
(2 Cr. 36.5-8)

36-37 An joꞌpꞌejl i chaꞌcꞌal (25) i jabilel Joacim cheꞌ bʌ tsaꞌ caji 
ti yumʌntel ti Judá. Junlujumpꞌejl jab tsiꞌ chaꞌle yumʌl ti 

Jerusalén. I ñaꞌ jiñʌch Zebuda i yalobil Pedaías chꞌoyol bʌ ti 
Ruma. Joacim tsiꞌ mele jontolil tiꞌ wut lac Yum cheꞌ bajcheꞌ tsiꞌ 
meleyob i ñojteꞌelob.

24  Cheꞌ woli ti yumʌl Joacim tsaꞌ tili ti guerra 
Nabucodonosor rey bʌ ti Babilonia. Joacim tsaꞌ ochi 

tiꞌ wenta. Pero cheꞌ ñumenix uxpꞌejl jab, tsaꞌ caji i tʌtsꞌ i bʌ 
tiꞌ contra Nabucodonosor. 2  Lac Yum tsiꞌ choco tilel cabʌl 
soldadojob: caldeojob, siriajob, moabob yicꞌot amoñob chaꞌan 
miꞌ jisañob Judá, chaꞌan miꞌ tsꞌʌctiyel i tꞌan lac Yum cheꞌ 
bajcheꞌ tsiꞌ subeyob jini xꞌaltꞌañob. 3  Isujm tsaꞌ tili ili wocol tiꞌ 
tojlel Judá chaꞌan tiꞌ tꞌan lac Yum, come tsiꞌ ñaꞌta i jisan jini 
añoꞌ bʌ ti Judá chaꞌan tiꞌ caj i mul Manasés. 4 Come Manasés 
tsiꞌ tsʌnsa cabʌl winicob mach bʌ añobic i mul yaꞌ ti Jerusalén. 
Lac Yum maꞌanic tsiꞌ ñusʌbe i mul. 5 Tsꞌijbubil tiꞌ juñilel i 
reyob Judá pejtel i melbal Joacim. 6 Tsaꞌ chʌmi Joacim. Tsaꞌ 
caji ti yumʌntel Joaquín tiꞌ qꞌuexol i tat. 7 Jini rey ti Egipto 
maꞌanix tsaꞌ chʌn tili ti guerra tiꞌ contra Judá. Come jini rey ti 
Babilonia tsiꞌ jisʌbe i pꞌʌtʌlel. Tsiꞌ chꞌʌmʌ pejtelel jini lum am 
bʌ tiꞌ wenta Egipto yaꞌ ti colem jaꞌ ti Egipto cꞌʌlʌl ti colem jaꞌ i 
cꞌabaꞌ Eufrates.

Tsaꞌ pʌjyiyob majlel ti Babilonia 
(2 Cr. 36.9-10)

8  An waxʌclujumpꞌejl (18) i jabilel Joaquín cheꞌ bʌ tsaꞌ caji ti 
yumʌntel ti Judá. Uxpꞌejl uw tsiꞌ chaꞌle yumʌl ti Jerusalén. I 
ñaꞌ jiñʌch Nehusta i yalobil Elnatán, chꞌoyol bʌ ti Jerusalén. 
9 Wen jontol chuqui tsiꞌ chaꞌle tiꞌ wut lac Yum cheꞌ bajcheꞌ tsiꞌ 
mele i tat.

10 Tsaꞌ tili i contrajiñob Jerusalén i soldadojob jini rey 
Nabucodonosor rey bʌ ti Babilonia. Tsiꞌ joy mʌctayob 
Jerusalén. 11-12  Cheꞌ joyol Jerusalén ti soldadojob tsaꞌ cꞌoti jini 
rey Nabucodonosor loqꞌuem bʌ ti Babilonia. Joaquín, jini 
rey ti Judá, yicꞌot i ñaꞌ, yicꞌot xꞌeꞌtelob i chaꞌan, yicꞌot jini 
ñucoꞌ bʌ i yeꞌtel, tsiꞌ yʌcꞌʌyob i bʌ tiꞌ wenta i rey Babilonia. 
Cheꞌ waxʌcpꞌejl jab i yeꞌtel jini rey ti Babilonia, tsaꞌ cʌjchi 
majlel Joaquín. 13  Tsiꞌ locꞌsa pejtel letsem tac bʌ i tojol am bʌ 
tiꞌ yotot lac Yum, yicꞌot jini taqꞌuin am bʌ tiꞌ yotot rey. Tsiꞌ 
laj bicꞌti xutꞌu jini oro am bʌ tiꞌ yotot lac Yum tsaꞌ bʌ i mele 
Salomón i rey israelob. 14 Nabucodonosor tsiꞌ pʌyʌ majlel 

pejtel jini añoꞌ bʌ ti Jerusalén, pejtel ñucoꞌ bʌ i yeꞌtel, yicꞌot 
jini chꞌejl bʌ soldadojob, yicꞌot pejtel wen yujiloꞌ bʌ eꞌtel. 
Lujumpꞌejl mil ti pejtelob. Cojach tsaꞌ cʌleyob jini pꞌumpꞌuñoꞌ 
bʌ winicob xꞌixicob. 15 Tsiꞌ cʌchʌ majlel Joaquín ti Babilonia 
yicꞌot i ñaꞌ, yicꞌot i yijñam, yicꞌot i piꞌʌlob ti eꞌtel, yicꞌot 
ñucoꞌ bʌ i yeꞌtel ti jini lum. 16  Tsiꞌ pʌyʌ majlel jaꞌel wucpꞌejl 
mil soldadojob wen chꞌejloꞌ bʌ yicꞌot lujuncꞌal i yuxbajcꞌ 
(1,000) yujiloꞌ bʌ eꞌtel ti teꞌ yicꞌot ti tsucu taqꞌuin. Jini rey 
ti Babilonia tsiꞌ laj pʌyʌyob majlel. 17 Tsiꞌ waꞌchoco ti rey 
yambʌ i yalobil Josías i cꞌabaꞌ Matanías tiꞌ qꞌuexol Joaquín. 
Tsiꞌ qꞌuextʌbe i cꞌabaꞌ ti Sedequías. Sedequías i yumijelʌch 
Joaquín.

Tsaꞌ jisʌnti i yumʌntel Judá 
(2 Cr. 36.11-16; Jer. 52.1-3)

18-19 An jumpꞌejl i chaꞌcꞌal (21) i jabilel Sedequías cheꞌ bʌ 
tsaꞌ caji ti yumʌntel. Junlujumpꞌejl jab tsiꞌ chaꞌle yumʌl ti 
Jerusalén. I cꞌabaꞌ i ñaꞌ jiñʌch Hamutal i yixicꞌal Jeremías am 
bʌ ti Libna. Tsiꞌ mele jontolil tiꞌ tojlel lac Yum cheꞌ bajcheꞌ tsiꞌ 
mele jini rey Joacim. 20 Cabʌl tsaꞌ tejchi i michꞌajel lac Yum 
tiꞌ tojlel jini añoꞌ bʌ ti Jerusalén yicꞌot ti Judá. Jini chaꞌan 
tsiꞌ chocoyob loqꞌuel tiꞌ tojlel. Jini rey Sedequías tsaꞌ caji i 
contrajin jini rey am bʌ ti Babilonia.

Tsaꞌ jisʌnti Jerusalén 
(Jer. 39.1-7; 52.3-11)

25  Cheꞌ bolompꞌejl jab i yeꞌtel Sedequías, cheꞌ ti 25 de 
marzo, tsaꞌ cꞌoti ti Jerusalén Nabucodonosor rey bʌ 

ti Babilonia yicꞌot cabʌl soldadojob. Tsiꞌ joyoyob Jerusalén. 
Tsiꞌ meleyob chan tac bʌ tsꞌajc chaꞌan miꞌ contrajiñob 
jini añoꞌ bʌ ti tejclum. 2  Chaꞌpꞌejl jab tsiꞌ joy mʌctayob 
jini tejclum. 3  Tsaꞌ wen pꞌojli wiꞌñal yaꞌ ti tejclum jinto 
tsaꞌ jili i bʌlob i ñʌcꞌ ti pejtel jini lum. 4 Cheꞌ ti 24 de julio 
tsiꞌ jemeyob jini tsꞌajc am bʌ tiꞌ joytʌlel jini tejclum. Tsaꞌ 
putsꞌi Sedequías jini rey ti Judá cheꞌ bʌ tsiꞌ qꞌuele jamʌlix 
jini tejclum. Tsaꞌ putsꞌi yicꞌot i soldadojob cheꞌ ti acꞌʌlel. 
Tsaꞌ loqꞌuiyob tiꞌ tiꞌ tejclum am bʌ tiꞌ tsꞌej jini pʌcꞌʌbʌl 
baꞌan chaꞌpꞌejl tsꞌajc. Anquese joyol jini tejclum i chaꞌan 
babiloniajob, jini rey tsaꞌ wersa putsꞌi majlel tiꞌ bijlel Arabá. 

5 Jini soldadojob chꞌoyoloꞌ bʌ ti Babilonia tsiꞌ yajñesayob 
majlel. Tsiꞌ tajayob yaꞌ ti joctʌl lʌcꞌʌl ti Jericó. Tsaꞌ pam 
pujquiyob i soldadojob jini rey Sedequías. I bajñel tsaꞌ cʌle. 
Tsaꞌ putsꞌiyob. 6 Tsaꞌ cꞌoti i chucob jini rey. Tsiꞌ pʌyʌyob majlel 
ti Ribla tiꞌ tojlel jini yumʌl chꞌoyol bʌ ti Babilonia. Tsiꞌ mele 
i bʌ tiꞌ tojlel. 7 Tsiꞌ tsʌnsʌbeyob i yalobilob Sedequías tiꞌ tojel 
i wut i tat. Tsiꞌ locꞌsʌbeyob i bʌcꞌ i wut Sedequías. Cʌchbil ti 
cadena tsiꞌ pʌyʌyob majlel ti Babilonia.

Tsaꞌ wersa pʌjyiyob majlel ti Babilonia 
(2 Cr. 36.17-21; Jer. 39.8-10; 52.12-30)

8  Tsaꞌ cꞌoti ti Jerusalén jini Nabuzaradán cheꞌ ti 22 de julio 
cheꞌ bolonlujumpꞌejl (19) jab i yeꞌtel Nabucodonosor, jini 
rey ti Babilonia. 9 Tsiꞌ pulbe i yotot lac Yum yicꞌot i yotot jini 
rey. Pejtelel jini otot tac ti tejclum tsaꞌ laj puli, yicꞌot jaꞌel i 
yototob jini añoꞌ bʌ i yeꞌtel. 10 Pejtel jini soldadojob chꞌoyoloꞌ 
bʌ ti Babilonia yicꞌot jini capitán tsiꞌ jemeyob jini tsꞌajc am 
bʌ tiꞌ joytilel Jerusalén. 11 Jini Nabuzaradán tsiꞌ yʌcꞌʌ i tꞌan 
chaꞌan miꞌ pʌyob majlel jini winicob xꞌixicob tsaꞌ bʌ cʌleyob 
ti tejclum, yicꞌot jini tsaꞌix bʌ i yʌcꞌʌyob i bʌ tiꞌ wenta i rey 
Babilonia, yicꞌot pejtelel jini wen yujiloꞌ bʌ eꞌtel ti chajp tiꞌ 
chajp. 12  Tsiꞌ cʌyʌyob jini pꞌumpꞌuñoꞌ bʌ chaꞌan miꞌ chaꞌleñob 
eꞌtel ti tsꞌusubil yicꞌot ti lum. 13  Jini chꞌoyoloꞌ bʌ ti Babilonia 
tsiꞌ buchbeyob i yoyel Templo melbil bʌ ti bronce. Tsiꞌ laj 
xuluyob. Cheꞌ jaꞌel tsiꞌ laj jemeyob jini colem bʌ i yajñib jaꞌ 
melbil bʌ ti bronce yicꞌot i buchlib. Tsiꞌ chꞌʌmʌyob majlel ti 
Babilonia pejtelel jini bronce. 14 Tsiꞌ chꞌʌmʌyob majlel jaꞌel jini 
chꞌejew tac yicꞌot alʌ pala tac, yicꞌot yambʌ eꞌtijibʌl melbil bʌ 
ti bronce, 15 yicꞌot jini tsucu taqꞌuin letsem bʌ i tojol, yicꞌot oro, 
yicꞌot plata, am bʌ i cꞌʌjñibal chaꞌan eꞌtel ti Templo. 16  Mach 
pꞌisbilic i yalel jini chaꞌtsꞌijt i yoyel Templo melbil bʌ ti bronce, 
yicꞌot jini colem bʌ i yajñib jaꞌ, yicꞌot i buchlib tsaꞌ bʌ i mele 
Salomón tiꞌ yotot lac Yum. 17 I chanlel i yoyel Templo jiñʌch 
waxʌcpꞌejl metro. I tamlel i jol jini oy jiñʌch ojlil i chaꞌpꞌejl 
metro. Melbil ti bronce jini oy yicꞌot i jol. An i chꞌʌjlib i jol cheꞌ 
bajcheꞌ chim yilal joyol bʌ tiꞌ yejtal tac granada melbil bʌ ti 
bronce. Junlajal jini chaꞌtsꞌijt oy, junlajal i jol.

18  I yum soldadojob tsiꞌ cʌchʌ majlel jini ñuc bʌ motomaj 
i cꞌabaꞌ Seraías yicꞌot jini motomaj i cꞌabaꞌ Sofonías, yicꞌot 

uxtiquil xcʌntayajob. 19 Yaꞌ ti tejclum tsiꞌ cʌchʌ jaꞌel jini ñuc 
bʌ i yum soldadojob yicꞌot joꞌtiquil tsaꞌ bʌ i piꞌleyob ti ñumel 
jini rey Sedequías, yicꞌot jini ñuc bʌ stsꞌijbaya am bʌ tiꞌ wenta 
chaꞌan miꞌ pʌy loqꞌuel pejtel añoꞌ bʌ i yeꞌtel ti guerra, yicꞌot 
uxcꞌal winicob tilemoꞌ bʌ ti Judá tsaꞌ bʌ tajleyob ti tejclum. 
20 Jini capitán Nabuzaradán tsiꞌ pʌyʌyob majlel ti Ribla baꞌan 
i rey Babilonia. 21 Jini rey tsiꞌ bajbeyob ti asiyal. Tsiꞌ yʌcꞌʌyob 
ti tsʌnsʌntel tiꞌ lumal Hamat. Cheꞌʌch tsaꞌ pʌjyiyob majlel jini 
winicob xꞌixicob añoꞌ bʌ ti Judá.

Jini tsaꞌ bʌ cʌleyob tsaꞌ putsꞌiyob ti Egipto
22  Nabucodonosor, rey bʌ ti Babilonia, tsiꞌ yotsa ti 

gobernador jini Gedalías (i yalobil Ahicam, i yalobil bʌ 
Safán). Tsaꞌ aqꞌuenti i yeꞌtel Gedalías tiꞌ tojlel jini tsaꞌ bʌ 
cʌleyob ti Judá. 23  Cheꞌ bʌ tsiꞌ yubiyob i yumob soldadojob 
woli ti gobernador Gedalías, tsaꞌ majli i qꞌuelob yaꞌ ti Mizpa. 
Jiñobʌch Ismael (i yalobil Netanías), Johanán (i yalobil Carea), 
Seraías (i yalobil Tanhumet jini chꞌoyol bʌ ti Netofat), yicꞌot 
Jaazanías (i yalobil winic chꞌoyol bʌ ti Maaca) yicꞌot pejtelel 
i piꞌʌlob ili winicob. 24 Gedalías tsiꞌ pejcayob ti uts bʌ tꞌan: 
Mach yomic mi laꞌ bʌcꞌñan laꞌ yuman jini chꞌoyoloꞌ bʌ ti 
Caldea. Chumlenla wʌꞌi. Yumanla jini rey ti Babilonia. Cheꞌ 
jini utsꞌat mi caj laꞌ wajñel, cheꞌen. 25 Pero cheꞌ tiꞌ wucpꞌejlel 
uw tsaꞌ tili Ismael i pꞌolbal bʌ jini reyob ti Judá yicꞌot 
lujuntiquil winicob. Tsiꞌ tsʌnsayob Gedalías yicꞌot pejtel i 
piꞌʌlob yaꞌ ti Mizpa, yicꞌot babiloniajob. 26  Cheꞌ jini pejtelel 
jini añoꞌ bʌ ti tejclum, chꞌoꞌchꞌocoꞌ bʌ yicꞌot ñucoꞌ bʌ, yicꞌot 
i yumob soldadojob tsaꞌ putsꞌiyob majlel ti Egipto chaꞌan tsaꞌ 
caji i bʌcꞌñañob jini babiloniajob.

Tsaꞌ loqꞌui ti libre Joaquín 
(Jer. 52.31-34)

27 Cheꞌ wuclujumpꞌejl i chaꞌcꞌal (37) jab cʌchʌl ti Babilonia 
Joaquín i rey Judá, tsaꞌ cajiꞌ pꞌuntʌntel chaꞌan jini rey ti 
Babilonia i cꞌabaꞌ Evil Merodac. Cheꞌ tiꞌ wucpꞌejlel i chaꞌcꞌal 
(27) tsic tiꞌ lajchʌmpꞌejlel uw, ti jini jach bʌ jab cheꞌ bʌ tsiꞌ 
teche i yeꞌtel jini rey ti Babilonia, tsiꞌ yʌcꞌʌ ti libre jini rey 
Joaquín. Tsiꞌ locꞌsa yaꞌ ti cárcel. 28  Tsiꞌ pʌsbe Joaquín i cꞌuxbiya. 
Ñumen ñuc tsaꞌ qꞌuejli Joaquín cheꞌ bajcheꞌ pejtelel yambʌ 

reyob tsaꞌ bʌ cʌjchiyob majlel ti Babilonia. 29 Tsaꞌ qꞌuextʌbenti 
i pislel tsaꞌ bʌ i lʌpʌ ti cárcel. Tsiꞌ cꞌuxu waj yicꞌot jini rey am 
bʌ ti Babilonia cꞌʌlʌl jinto tsaꞌ chʌmi. 30 Jini rey ti Babilonia 
tsiꞌ yʌqꞌue pejtelel chuqui yom ti jujumpꞌejl qꞌuin cꞌʌlʌl jinto 
tsaꞌ chʌmi. 

I pꞌolbal Adán 
(Gn. 5.1-32; 10.1-32; 11.10-26)

1  1-4 Jiñobʌch winicob tsaꞌ bʌ ajniyob ti cajibal pañimil:
Adán, Set, Enós, Cainán, Mahalaleel, Jared, Enoc, 

Matusalén, Lamec, Noé, Sem, Cam, Jafet.
5-7 Jini chꞌiton bʌ i yalobilob Jafet jiñobʌch:
Gomer, Magog, Madai, Javán, Tubal, Mesec, Tiras. Jini 
chꞌiton bʌ i yalobilob Gomer: Askenaz, Rifat, Togarma. Jini 
chꞌiton bʌ i yalobilob Javán: Elisa, Tarsis, Quitim, Dodanim.
8  Jini chꞌiton bʌ i yalobilob Cam: Cus, Mizraim, Fut, Canaán. 

9 Jini chꞌiton bʌ i yalobilob Cus: Seba, Havila, Sabta, Raama, 
Sabteca. Jini chꞌiton bʌ i yalobilob Raama: Seba yicꞌot Dedán. 
10 Yambʌ i yalobil Cus jiñʌch Nimrod tsaꞌ bʌ wen qꞌuejli ti ñuc 
ti pañimil. 11-12  I pꞌolbalob Mizraim jiñobʌch:

Jini ludimob, jini anamimob, jini lehabimob, jini naftuhimob, 
jini patrusimob, jini caftorimob jini casluhimob. Jini 
casluhimob jiñobʌch i ñojteꞌelob jini filisteojob.
13-16  Jini chꞌiton bʌ i yalobilob Canaán jiñobʌch Sidón jini 

ascuñʌl bʌ yicꞌot Het.
Canaán jiñʌch i ñojteꞌel jaꞌel jini jebuseojob, jini amorreojob, 
jini gergeseojob, jini heveojob, jini araceojob, jini sineojob, 
jini arvadeojob, jini zemareojob, yicꞌot jini hamateojob.
17 Jini chꞌiton bʌ i yalobilob Sem jiñobʌch:
Elam, Asur, Arfaxad, Lud, Aram, Uz, Hul, Geter, Mesec. 18  I 
yalobil Arfaxad jiñʌch Sela. I yalobil Sela jiñʌch Heber. 19 An 
chaꞌtiquil chꞌiton bʌ i yalobilob Heber, Peleg yicꞌot Joctán. 
An i sujmlel i cꞌabaꞌ Peleg, tꞌoxbil, come tsaꞌ tꞌoxleyob 

winicob xꞌixicob añoꞌ bʌ ti pañimil ti tꞌan tac cheꞌ cuxul 
to Peleg. 20-23  Jini chꞌiton bʌ i yalobilob Joctán jiñobʌch 
Almodad, Selef, Hazarmavet, Jera, Adoram, Uzal, Dicla, 
Ebal, Abimael, Seba, Ofir, Havila, Jobab.
24-27 I yalobil Sem jiñʌch Arfaxad. I yalobil Arfaxad jiñʌch 

Sela.
I yalobil Sela jiñʌch Heber. I yalobil Heber jiñʌch Peleg. I 
yalobil Peleg jiñʌch Reu. I yalobil Reu jiñʌch Serug. I yalobil 
Serug jiñʌch Nacor. I yalobil Nacor jiñʌch Taré. I yalobil 
Taré jiñʌch Abram (ti wiꞌil tsaꞌ otsʌbenti i cꞌabaꞌ Abraham).

I pꞌolbalob Ismael, yicꞌot Cetura, yicꞌot Esaú 
(Gn. 25.1-6, 12-18; 36.1-43)

28-31 I yalobilob Abraham jiñobʌch Isaac yicꞌot Ismael. I 
yalobilob Ismael jiñobʌch:

Nebaiot jini ascuñʌl bʌ, yicꞌot Cedar, Adbeel, Mibsam, 
Misma, Duma, Massa, Hadad, Tema, Jetur, Nafis, Cedema.
32  Cheꞌ jaꞌel Cetura, i yixic Abraham, tsiꞌ yʌcꞌʌ ti pañimil:
Zimram, Jocsán, Medán, Madián, Isbac, Súa. Jini chꞌiton bʌ 
i yalobilob Jocsán jiñobʌch Seba yicꞌot Dedán. 33  Jini chꞌiton 
bʌ i yalobilob Madián jiñobʌch: Efa, Efer, Hanoc, Abida, 
Elda. Ti pejtelel iliyi jiñobʌch i yalobilob Cetura jini i yijñam 
Abraham.
34 I yalobil Abraham jiñʌch Isaac. An chaꞌtiquil chꞌiton bʌ i 

yalobilob Isaac, Esaú yicꞌot Israel.
35 Jini chꞌiton bʌ i yalobilob Esaú jiñobʌch Elifaz, Reuel, Jeús, 
Jaalam, Coré. 36 Jini chꞌiton bʌ i yalobilob Elifaz jiñobʌch 
Temán, Omar, Zefo, Gatam, Cenaz, Timna, Amalec. 37 Jini 
chꞌiton bʌ i yalobilob Reuel jiñobʌch Nahat, Zera, Sama, 
Miza.
38-39 An yambʌ chꞌiton bʌ i yalobilob Esaú: Lotán, Sobal, 
Zibeón, Aná, Disón, Ezer, Disán. An xchꞌoc bʌ i yalobil 
Esaú jiñʌch Timna. Jini chꞌiton bʌ i yalobilob Lotán 
jiñobʌch Hori yicꞌot Homam. 40 Jini chꞌiton bʌ i yalobilob 
Sobal jiñobʌch Alván, Manahat, Ebal, Sefo, Onam. Jini 
chꞌiton bʌ i yalobilob Zibeón jiñobʌch Aja yicꞌot Aná. 41 Jini 
chꞌiton bʌ i yalobil Aná jiñʌch Disón. Jini chꞌiton bʌ i 
yalobilob Disón jiñobʌch Amram, Esbán, Itrán, Querán. 
42  Jini chꞌiton bʌ i yalobilob Ezer jiñobʌch Bilhán, Zaaván, 

Jaacán. Jini chꞌiton bʌ i yalobilob Disán jiñobʌch Uz yicꞌot 
Arán.
43  Jini reyob tsaꞌ bʌ i chaꞌleyob i yumʌntel yaꞌ ti Edom cheꞌ 

maxto anic rey ti Israel jiñobʌch Bela i yalobil Beor tsaꞌ bʌ 
chumle ti tejclum i cꞌabaꞌ Dinaba. 44 Cheꞌ chʌmenix Bela, tsaꞌ 
caji ti yumʌntel Jobab i yalobil Zera, chꞌoyol bʌ ti Bosra. 
45 Cheꞌ chʌmenix Jobab, tsaꞌ caji ti yumʌntel jini Husam, 
chꞌoyol baꞌan temañob. 46 Cheꞌ chʌmenix Husam, tsaꞌ caji ti 
yumintel Hadad (i yalobil Bedad) jini tsaꞌ bʌ i jisa Madián yaꞌ 
tiꞌ lumal Moab. Hadad tsaꞌ caji ti yumʌntel ti tejclum i cꞌabaꞌ 
Avit. 47 Cheꞌ chʌmenix Hadad, tsaꞌ caji ti yumintel Samla 
chꞌoyol bʌ ti Masreca. 48  Cheꞌ chʌmenix Samla, tsaꞌ caji ti 
yumintel Saúl chꞌoyol bʌ ti Rehobot am bʌ tiꞌ tꞌejl jini colem jaꞌ 
i cꞌabaꞌ Eufrates. 49 Cheꞌ chʌmenix Saúl, tsaꞌ caji ti yumʌntel 
Baalhanán (i yalobil Acbor). 50 Cheꞌ chʌmenix Baalhanán, tsaꞌ 
caji ti yumintel Hadad yaꞌ ti tejclum i cꞌabaꞌ Pai. I cꞌabaꞌ i 
yijñam jiñʌch Mehetabel xchꞌoc bʌ i yalobil Matred, i yalobil 
bʌ Mezaab.

51-54 Cheꞌ bʌ tsaꞌ chʌmi Hadad, jiñobʌch reyob añoꞌ bʌ ti 
Edom: Timna, Alva, Jetet, Aholibama, Ela, Pinón, Cenaz, 
Temán, Mibzar, Magdiel, Iram.

I pꞌolbalob Israel 
(Gn. 35.22-26)

2  1-2  Jiñobʌch chꞌiton bʌ i yalobilob Israel: Rubén, Simeón, 
Leví, Judá, Isacar, Zabulón, Dan, José, Benjamín, Neftalí, 

Gad, Aser.

I pꞌolbalob Judá
3  An uxtiquil chꞌiton bʌ i yalobilob i yijñam Judá, i cꞌabaꞌ 

Batsúa chꞌoyol bʌ ti Canaán: Er, Onán, yicꞌot Sela. Er jiñʌch 
ñoj ñaxan bʌ i yalobil Judá. Jontol jax ili winic tiꞌ wut lac 
Yum. Jini chaꞌan tsiꞌ tsʌnsa. 4 Judá tsiꞌ piꞌle Tamar i yʌꞌlib. 
Tsiꞌ yʌcꞌʌ ti pañimil Fares yicꞌot Zera. An joꞌtiquil chꞌiton bʌ 
i yalobilob Judá ti pejtelel. 5 Jini chꞌiton bʌ i yalobilob Fares 
jiñobʌch Hezrón yicꞌot Hamul. 6 I yalobilob Zera jiñobʌch 
Zimri, Etán, Hemán, Calcol, Dara. 7 I yalobil Carmi, jiñʌch 
Acán. Jiñʌch tsaꞌ bʌ i ticꞌla israelob, come tsiꞌ xujchꞌibe i 
chubʌꞌan Dios. Cabʌl tsiꞌ ticꞌlayob israelob. 8  Azarías jiñʌch 

i yalobil Etán. 9 Jini chꞌiton bʌ i yalobilob Hezrón jiñobʌch 
Jerameel, Ram, yicꞌot Quelubai. 10 Ram i tatʌch Aminadab. 
Aminadab i tatʌch Naasón, juntiquil yumʌl bʌ ti Judá. 
11 Naasón i tatʌch Salmón. Salmón i tatʌch Booz.

12  Booz i tatʌch Obed. Obed i tatʌch Isaí. 13  Jini ascuñʌl 
bʌ i yalobil Isaí jiñʌch Eliab. I chaꞌticlel bʌ i yalobil jiñʌch 
Abinadab. I yuxticlel bʌ jiñʌch Simea. 14 I chʌnticlel bʌ jiñʌch 
Natanael. I joꞌticlel bʌ jiñʌch Radai. 15 I wʌcticlel bʌ jiñʌch 
Ozem. I wucticlel bʌ jiñʌch David. 16  An xchꞌoc bʌ i yalobilob 
jaꞌel, jiñobʌch Sarvia yicꞌot Abigail. An uxtiquil chꞌiton bʌ 
i yalobilob Sarvia, jiñobʌch Abisai, Joab, Asael. 17 I ñoxiꞌal 
Abigail jiñʌch Jeter chꞌoyol bʌ tiꞌ lumal Ismael. Abigail tsiꞌ 
yʌcꞌʌ ti pañimil Amasa.

18  Caleb (i yalobil Hezrón) tsiꞌ pʌyʌ chaꞌtiquil i yijñam, 
jiñobʌch Azuba yicꞌot Jeriot. I yalobilob Azuba jiñʌch Jeser, 
Sobab, Ardón. 19 Cheꞌ bʌ chʌmenix Azuba, Caleb tsiꞌ pʌyʌ 
Efrata chaꞌan i yijñam. Efrata tsiꞌ yʌcꞌʌ ti pañimil Hur. 20 Hur 
i tatʌch Uri. Uri i tatʌch Bezaleel. 21 Cheꞌ anix uxcꞌal i jabilel 
Hezrón, tsiꞌ pʌyʌ i yalobil Maquir chaꞌan i yijñam. Tsiꞌ yila 
pañimil Segub. (Maquir i tatʌch Galaad jaꞌel.) 22  Segub i tatʌch 
Jair. Jair tsiꞌ chaꞌle yumʌl tiꞌ tojlel uxpꞌejl i chaꞌcꞌal (23) 
tejclum tac an tac bʌ ti Galaad. 23  Pero Gesur yicꞌot Aram tsiꞌ 
chilbeyob Jair jini tejclum tac. Tsiꞌ chiliyob jaꞌel Kenat yicꞌot 
uxcꞌal colonia tac an tac bʌ tiꞌ joytʌlel. Ti pejtelel i pꞌolbalob 
Maquir (i tat Galaad). 24 Cheꞌ bʌ chʌmenix Hezrón, Caleb tsiꞌ 
pʌyʌ Efrata, jini cʌybil bʌ ti mebaꞌ cheꞌ bʌ tsaꞌ chʌmi i tat 
Caleb. Tsiꞌ yʌcꞌʌ ti pañimil Asur. Asur i tatʌch Tecoa.

25 Jiñʌch chꞌiton bʌ i yalobilob Jerameel jini ascuñʌl bʌ i 
yalobil Hezrón: Ram, Buna, Orén, Ozem, Ahías. 26  An yambʌ 
i yijñam Jerameel i cꞌabaꞌ Atara. Jiñʌch i ñaꞌ Onam. 27 Jini 
chꞌiton bʌ i yalobilob Ram jiñobʌch Maaz, Jamín, Equer. 28  Jini 
chꞌiton bʌ i yalobilob Onam jiñobʌch Samai yicꞌot Jada. Jini 
chꞌiton bʌ i yalobilob Samai jiñobʌch Nadab yicꞌot Abisur. 
29 Jini chꞌiton bʌ i yalobilob Abisur yicꞌot Abihail i yijñam 
jiñobʌch Ahbán yicꞌot Molid. 30 Jini chꞌiton bʌ i yalobilob 
Nadab jiñobʌch Seled yicꞌot Apaim. Seled tsaꞌ chʌmi cheꞌ ñoj 
maꞌanic i yalobil. 31 Pero an i yalobil Apaim i cꞌabaꞌ Isi. Isi i 
tatʌch Sesán. Sesán i tatʌch Ahlai. 32  An chaꞌtiquil i yalobilob 
Jada i yijtsꞌin bʌ Samai, jiñobʌch: Jeter yicꞌot Jonatán. Jeter 

tsaꞌ chʌmi cheꞌ ñoj maꞌanic i yalobil. 33  Pero an chaꞌtiquil 
chꞌiton bʌ i yalobilob Jonatán, jiñobʌch Pelet yicꞌot Zaza. I 
pꞌolbalʌch Jerameel.

34-35 Maꞌanic chꞌiton bʌ i yalobilob Sesán, pero an xchꞌoc bʌ 
i yalobilob. Sesán tsiꞌ siji juntiquil xchꞌoc bʌ i yalobil chaꞌan 
miꞌ yochel tiꞌ yijñam Jarha jini i winic chꞌoyol bʌ ti Egipto. 
Tsiꞌ yila pañimil i yalobil i cꞌabaꞌ Atai. 36-41 Atai i tatʌch Natán. 
Natán i tatʌch Zabad. Zabad i tatʌch Eflal. Eflal i tatʌch Obed. 
Obed i tatʌch Jehú. Jehú i tatʌch Azarías. Azarías i tatʌch 
Heles. Heles i tatʌch Elasa. Elasa i tatʌch Sismai. Sismai i 
tatʌch Salum. Salum i tatʌch Jecamías. Jecamías i tatʌch 
Elisama.

42  Jini ascuñʌl bʌ i yalobil Caleb i yeran Jerameel jiñʌch 
Mesa. Mesa i tatʌch Zif. Zif i tatʌch Maresa. Maresa i tatʌch 
Hebrón. 43  Jini chꞌiton bʌ i yalobilob Hebrón jiñobʌch Coré, 
Tapúa, Requem, Sema. 44 Sema i tatʌch Raham. Raham i 
tatʌch Jorcoam. Requem i tatʌch Samai. 45 Samai i tatʌch 
Maón. Maón i tatʌch Betsur. 46 Efa i yixic Caleb tsiꞌ yʌcꞌʌ ti 
pañimil Harán, yicꞌot Mosa, yicꞌot Gazez. Harán i tatʌch 
Gazez. 47 Jini chꞌiton bʌ i yalobilob Jahdai jiñobʌch Regem, 
Jotam, Gesam, Pelet, Efa, Saaf. 48-49 An yambʌ i yixic Caleb i 
cꞌabaꞌ Maaca. Tsiꞌ yʌcꞌʌ ti pañimil Seber, yicꞌot Tirhana, yicꞌot 
Saaf (i tat Madmana), yicꞌot Seva (i tat Macbena yicꞌot Gibea). 
An xchꞌoc bʌ i yalobil Caleb jaꞌel, i cꞌabaꞌ Acsa.

50 Jini chꞌiton bʌ i yalobilob Hur (jini ascuñʌl bʌ i yalobil 
Caleb yicꞌot Efrata) jiñʌch Sobal (i tat Quiriat Jearim), 51 yicꞌot 
Salma (i tat Belén), yicꞌot Haref (i tat Betgader). 52  Jini chꞌiton 
bʌ i yalobilob Sobal jiñobʌch Quiriat Jearim yicꞌot Haroe. 
Jiñʌch i ñojteꞌel lamital jini manahetob. 53  I piꞌʌlob jini quiriat 
jearimob jiñobʌch jini itrajob, yicꞌot jini futob, yicꞌot jini 
sumatob, yicꞌot jini misrajob. Jiñobʌch i ñojteꞌelob jini zoratob 
yicꞌot jini estaolob.

54 I pꞌolbalob Salma jiñobʌch Belén i yalobil, yicꞌot jini 
netofatob, yicꞌot jini Atrot Betjoab, yicꞌot ojlil jini manahetob, 
yicꞌot jini zoratob. Jini xtsꞌijbayajob chumuloꞌ bʌ ti Jabes 
i pꞌolbalʌch Salma. 55 Jiñobʌch jini tirateojob, yicꞌot jini 
simeatejob, yicꞌot jini sucateojob. Ti pejtelel jiñobʌch 
ceneojob i pꞌolbaloꞌ bʌ Hamat. Hamat i ñojteꞌel jaꞌel i piꞌʌlob 
Recab.

I yalobilob David 
(2 S. 3.2-5; 5.13-16; 1 Cr. 14.3-7)

3  Jiñʌch i yalobilob David tsaꞌ bʌ i yilayob pañimil ti 
Hebrón. Jini ñoj ñaxan bʌ i yalobil jiñʌch Amnón. I 

ñaꞌ jiñʌch Ahinoam jini chꞌoyol bʌ ti Jezreel. Jini i chaꞌticlel 
bʌ i yalobil David jiñʌch Daniel. I ñaꞌ jiñʌch Abigail jini 
chꞌoyol bʌ ti Carmel. 2  I yuxticlel i yalobil jiñʌch Absalón. I 
ñaꞌ jiñʌch Maaca i yixicꞌal bʌ jini Talmai rey bʌ yaꞌ ti Gesur. 
I chʌnticlel i yalobil jiñʌch Adonías. I ñaꞌ jiñʌch Haquit. 
3  Jini i joꞌticlel i yalobil jiñʌch Sefatías. I ñaꞌ jiñʌch Abital. 
Jini i wʌcticlel i yalobil jiñʌch Itream. I ñaꞌ jiñʌch Egla. 4 Tiꞌ 
wʌcticlel i yalobilob tsiꞌ yilayob pañimil yaꞌ ti Hebrón, come 
ojlil waxʌcpꞌejl jab tsiꞌ chaꞌle i reyintel yaꞌ ti Hebrón. Cheꞌ jini 
tsiꞌ qꞌuexta i tejclum. Tsaꞌ majli ti Jerusalén baꞌ tsiꞌ chaꞌle i 
reyintel yambʌ uxlujumpꞌejl i chaꞌcꞌal (33) jab.

5 Cheꞌ yaꞌix an ti Jerusalén i yijñam David i cꞌabaꞌ Betsúa (i 
yalobil bʌ Amiel) tsiꞌ yʌcꞌʌ ti pañimil chꞌiton bʌ i yalobilob. 
Jiñobʌch Simea, Sobab, Natán, yicꞌot Salomón. 6-8  Cheꞌ jaꞌel an 
yambʌ bolontiquil i yalobilob David. Jiñobʌch Ibhar, Elisama, 
Elifelet, Noga, Nefeg, Jafía, Elisama, Eliada, Elifelet. 9 An to 
yambʌ i yalobilob i yijñamob mach bʌ ñujpuñijemic yicꞌot. 
Mach ochemic ti ili jun i cꞌabaꞌ tac i yalobilob. An xchꞌoc bʌ i 
yalobil David jaꞌel. Jiñʌch Tamar.

I pꞌolbalob Salomón
10-14 I pꞌolbalob jini rey Salomón jiñobʌch:
Roboam, Abías, Asa, Josafat, Joram, Ocozías, Joás, Amasías, 
Azarías, Jotam, Acaz, Ezequías, Manasés, Amón, Josías. 
15 I yalobilob Josías jiñobʌch Johanán, Joacim, Sedequías, 
Salum. 16  I yalobilob Joacim jiñobʌch Jeconías yicꞌot 
Sedequías.
17-18  I yalobilob jini rey Jeconías cheꞌ cʌntʌbil ti otot chaꞌan 

soldado jiñobʌch iliyi: Asir, Salatiel, Malquiram, Pedaías, 
Senazar, Jecamías, Hosama, Nedabías.

19-20 I tat Zorobabel yicꞌot Simei jiñʌch Pedaías. I yalobilob 
Zorobabel jiñobʌch iliyi:

Mesulam, Hananías, Hasuba, Ohel, Berequías, Hasadías, 
Jusab Hesed, yicꞌot Selomit jini xchꞌoc bʌ i yalobil.

21-22  I yalobilob Hananías jiñobʌch Pelatías yicꞌot Jesaías. 
I yalobil Jesaías jiñʌch Refaías. I yalobil Refaías jiñʌch 
Arnán. I yalobil Arnán jiñʌch Abdías. I yalobil Abdías jiñʌch 
Secanías. I yalobil Secanías jiñʌch Semaías. I yalobilob 
Semaías jiñobʌch Hatús, Igal, Barías, Nearías, Safat.
23  An uxtiquil i yalobil Nearías: Elioenai, Ezequías, Azricam.
24 An wuctiquil i yalobil Elioenai: Hodavías, Eliasib, Pelaías, 
Acub, Johanán, Dalaías, Anani.

I pꞌolbalob Judá

4  Jini chꞌiton bʌ i yalobilob Judá jiñobʌch Fares, Hezrón, 
Carmi, Hur, Sobal. 2  I yalobil Sobal jiñʌch Reaía. I yalobil 

Reaía jiñʌch Jahat. I yalobil Jahat jiñʌch Ahumai yicꞌot Lahad. 
Jiñobʌch i piꞌʌlob jini zoratob. 3-4 I pꞌolbalob Etam jiñobʌch 
iliyi:

Jezreel, Isma, Ibdas, Hazelelponi jini xchꞌoc bʌ i yalobil, 
Penuel (i ñojteꞌel Gedor), Ezer (i ñojteꞌel Husa). Jini ascuñʌl 
bʌ i yalobil Hur jiñʌch Efrata jini tsaꞌ bʌ i teche Belén.
5 I tat Tecoa jiñʌch Asur. I yijñam Asur jiñʌch Hela yicꞌot 

Naara. 6 Naara tsiꞌ yʌcꞌʌ ti pañimil Ahuzam, Hefer, Temeni, 
Ahastari. 7 Hela tsiꞌ yʌcꞌʌ ti pañimil Zeret, Jezoar, Etnán. 8  I tat 
Anub yicꞌot Zobeba jiñʌch Cos. Jiñʌch i ñojteꞌel jaꞌel i piꞌʌlob 
Aharhel i yalobil bʌ Harum.

9 Ñumen an i ñaꞌtʌbal Jabes bajcheꞌ pejtelel i yerañob. I ñaꞌ 
tsiꞌ yotsʌbe i cꞌabaꞌ ti Jabes come wocol jax tsiꞌ yubi cheꞌ bʌ tsiꞌ 
yʌcꞌʌ ti pañimil. 10 Jini Jabes tsiꞌ pejca i Dios Israel ti oración: 
Awocolic aqꞌueñon i yutslel a pusicꞌal. Coltañon ti queꞌtel. Yom 
maꞌ wajñel quicꞌot ti pejtelel chuqui mic mel. Coltañon chaꞌan 
maꞌanic miꞌ tajon mulil mi wocol. Cheꞌʌch tsiꞌ cꞌajtibe Jabes. 
Cheꞌ jini lac Yum tsiꞌ yʌqꞌue jini tsaꞌ bʌ i cꞌajtibe.

11-12  I pꞌolbal Reca jiñobʌch iliyi: Quelub (i yeran Súa) 
i tatʌch Mehir. I yalobil Mehir jiñʌch Estón. I yalobilob 
Estón jiñʌch Betrafa, Paseah, Tehina. I yalobil Tehina 
jiñʌch Irnahas. 13  I yalobilob Cenaz jiñobʌch Otoniel yicꞌot 
Seraías. I yalobilob Otoniel jiñobʌch Hatat yicꞌot Meonotai. 
14 I yalobil Meonotai jiñʌch Ofra. I yalobil Seraías jiñʌch 
Joab. Joab jiñʌch i ñojteꞌel jini chumuloꞌ bʌ yaꞌ ti Carisim. 
Cheꞌʌch tsaꞌ otsʌbenti i cꞌabaꞌ come yujilob eꞌtel ti tsucu 
taqꞌuin.

1 CRONICAS 3 ,  4

El Antiguo Testament en el ch'ol de Tumbalá  ©Liga Bíblica Internacional, 2011 



743

15 I yalobilob Caleb (i yalobil Jefone) jiñobʌch Iru, Ela, Naam. 
I yalobil Ela jiñʌch Cenaz. 16 I yalobilob Jehalelel jiñobʌch Zif, 
Zifa, Tirías, Asareel.

17 I yalobilob Esdras jiñobʌch Jeter, Mered, Efer, Jalón. 
Mered tsiꞌ chaꞌle ñujpuñel yicꞌot Bitiah jini chꞌoyol bʌ ti Egipto. 
I yalobilob Bitiah jiñobʌch Miriam, Samai, Isba. Isba jiñʌch i 
ñojteꞌel Estemoa. 18  Jini i yijñam Estemoa chꞌoyol ti Judá. Tsiꞌ 
yʌcꞌʌ ti pañimil Jered (i ñojteꞌel jini gedorob), yicꞌot Heber (i 
ñojteꞌel jini socojob), yicꞌot Jecutiel (i ñojteꞌel jini zanoajob). 
19 I yijñam Hodías jiñʌch i yijtsꞌin Naham. Juntiquil i yalobil 
jiñʌch i tat Keila jini garm. Yambʌ i yalobil jiñʌch Estemoa 
jini maacateo.

20 I yalobilob Simón jiñobʌch Amnón, Rina, Benhanán, Tilón. 
I yalobilob Isi jiñobʌch Zohet yicꞌot Benzohet. 21-22  I yalobilob 
Sela (i yalobil bʌ Judá) jiñobʌch:

Er (i tat Leca), Laada (i tat Maresa), jini winicob xꞌixicob 
yaꞌ ti Betasbea muꞌ bʌ i jalob lino bʌ pisil, yicꞌot Joacim, 
yicꞌot i piꞌʌlob Cozeba, yicꞌot Joás, yicꞌot Saraf (jini tsaꞌ bʌ 
i chaꞌle yumʌl ti Moab cheꞌ maxto anic tsaꞌ sujti majlel 
ti Lehem). Loqꞌuemix pejtelel i cꞌabaꞌ ti jun an tac bʌ ti 
wajali.

I pꞌolbalob Simeón
23  Ili winicob wen yujilob melol jini pꞌejt tac melbil bʌ ti lum, 

yicꞌot eꞌtel ti pʌcꞌʌbʌl tac. Ti pejtelel tsiꞌ melbeyob i yeꞌtel jini 
reyob.

24 I yalobilob Simeón jiñobʌch Nemuel, Jamín, Jarib, Zera, 
Saúl. 25 I yalobil Saúl jiñʌch Salum. I yalobil Salum jiñʌch 
Mibsam. I yalobil Mibsam jiñʌch Misma. 26 Misma i tatʌch 
Hamuel (i tat Zacur; Zacur i tatʌch Simei). 27 An wʌclujuntiquil 
(16) chꞌiton bʌ i yalobilob Simei. Cheꞌ jaꞌel an wʌctiquil xchꞌoc 
bʌ i yalobilob. Pero mach tanto añobic i yalobilob i yerañob 
Simei bajcheꞌ i piꞌʌlob ti Judá. 28-31 Jini tejclum tac yaꞌ baꞌ tsaꞌ 
chumleyob jiñobʌch: Beerseba, Molada, Hazarsual, Bilha, 
Ezem, Tolad, Betuel, Horma, Siclag, Betmarcabot, Hazarsusim, 
Betbirai, Saaraim. Ili tejclum tac tsaꞌ ajniyob tiꞌ wentajob 
jinto cheꞌ tiꞌ yorajlel David. 32-33  Jini tejclum tac yaꞌ baꞌ tsaꞌ 
chumleyob i pꞌolbalob jiñobʌch Etam, Aín, Rimón, Toquén, 
Asán. An tac jaꞌel alʌ colonia tac tiꞌ joytʌlel ili tejclum tac 

cꞌʌlʌl ti Baal. Tsꞌijbubil i cꞌabaꞌ tac iliyi tiꞌ juñilel jini winicob 
ti mojt ti mojt.

34-39 Lamital jini yumʌlob tsaꞌ majliyob tiꞌ tojel jini Gedor 
baꞌ miꞌ pasel qꞌuin chaꞌan miꞌ sʌclañob potrero tac chaꞌan i 
yʌlacꞌob come tsaꞌ wen pꞌojliyob. Jiñobʌch i cꞌabaꞌob:

Mesobab, Jamlec, Josías, Joel, Jehú, Elioenai, Jaacoba, 
Jesohaía, Asaías, Adiel, Jesimiel, Benaía, Ziza (i yalobil Sifi, 
i yalobil Alón, i yalobil Jedaías, i yalobil Simri, i yalobil 
Semaías).
40-41 Tsiꞌ tajayob jini wen cꞌoc tac bʌ jamil baqui ñʌchꞌʌl 

pañimil, pero jini lum tac i chaꞌañʌch i pꞌolbalob Cam. Jini 
chaꞌan cheꞌ tiꞌ yorajlel jini rey Ezequías am bʌ ti Judá, jini 
yumʌlob tsiꞌ wersa chilbeyob i pꞌolbalob Cam jini lum tac. 
Tsiꞌ jisa tac i yotot. Tsiꞌ tsʌnsayob jini yaꞌ bʌ chumulob. Tsaꞌ 
ochiyob tiꞌ wenta. 42  Ti wiꞌil joꞌcꞌal i chaꞌbajcꞌ (500) i pꞌolbalob 
Simeón tsaꞌ majliyob ti wits i cꞌabaꞌ Seir (jini yumʌlob 
jiñobʌch i yalobilob Isi: Pelatías, Nearías, Refaías, Uziel). 
43 Cheꞌ jini tsiꞌ laj jisayob jini tsaꞌ bʌ cʌleyob tiꞌ tojlel Amalec. 
Tsaꞌ cajiyob ti chumtʌl yaꞌi cꞌʌlʌl wʌle.

I pꞌolbalob Rubén

5  Jini ascuñʌl bʌ i yalobil Israel jiñʌch Rubén. Pero tsiꞌ 
piꞌlʌbe juntiquil i yijñam i tat. Jini chaꞌan tsaꞌ aqꞌuenti 

José i yʌscunlel Rubén. Jini chaꞌan Rubén maꞌanic tsaꞌ ochi 
tiꞌ listajlel i pꞌolbal Israel cheꞌ bajcheꞌ ascuñʌl bʌ i yalobil. 
2  Anquese tsaꞌ aqꞌuenti i yʌscunlel José, ñumen pꞌʌtʌl tsaꞌ ajni 
Judá. Wen an i ñuclel ti Israel. Tsaꞌ tsictiyi juntiquil ñuc bʌ 
Yumʌl ti Judá. 3  Jini chꞌiton bʌ i yalobil Rubén jini ascuñʌl 
bʌ i yalobil Israel jiñobʌch Hanoc, Falú, Hezrón, Carmi. 4 I 
pꞌolbalob Joel jiñobʌch: Semaías i yalobil, yicꞌot Gog i buts, 
yicꞌot Simei i yalobil i buts. 5 I yalobil Simei jiñʌch Micaía. I 
yalobil Micaía jiñʌch Reaía. I yalobil Reaía jiñʌch Baal. 6  I 
yalobil Baal jiñʌch Beera jini yumʌl bʌ chaꞌan i tribu Rubén. 
Tsaꞌ wersa pʌjyi ti Asiria chaꞌan tiꞌ mandar jini rey i cꞌabaꞌ 
Tiglat Pileser. 7-8  I piꞌʌlob Beera tsaꞌ cajiyob ti ochel tiꞌ yumob 
ti jujunmojt i piꞌʌlob. Jiñobʌch tsaꞌ bʌ ochi tiꞌ listajlel i pꞌolbal 
Beera: Jeiel, Zacarías, Bela (i yalobil Azaz, i buts Sema, i 
yalobil i buts Joel). I pꞌolbalob Rubén tsaꞌ chumleyob yaꞌ ti 
Aroer cꞌʌlʌl ti Nebo wits yicꞌot ti Baalmeón. 9 Joel tsiꞌ pꞌolo 

wacax. Tsiꞌ yʌcꞌʌ tac ti bucꞌbal i wacax tiꞌ tojel baꞌ miꞌ pasel 
qꞌuin cꞌʌlʌl tiꞌ tiꞌ tiquin lum, cꞌʌlʌl ti colem jaꞌ i cabaꞌ Eufrates, 
come cabʌl wacax ti Galaad. 10 Cheꞌ an ti rey Saúl jini winicob 
i pꞌolbaloꞌ bʌ Rubén tsaꞌ mʌjliyob i chaꞌan ti guerra tiꞌ contra 
jini agareñob. Tsaꞌ cajiyob ti chumtʌl ti pisil tac bʌ i yotot yaꞌ 
ti Galaad tiꞌ tojel baꞌ miꞌ pasel qꞌuin.

I pꞌolbalob Gad
11 Jini i pꞌolbalob Gad tsaꞌ cajiyob ti chumtʌl tiꞌ tojel i pꞌolbal 

Rubén. Tsaꞌ ajniyob tiꞌ lumal Basán cꞌʌlʌl ti Salca. 12  Ñuc 
tsaꞌ qꞌuejli Joel tiꞌ lumal Basán. Ñuc jaꞌel jini Safán, pero 
mach lajalic yicꞌot Joel. Ñuc jaꞌel jini Jaanai yicꞌot Safat. 13  I 
piꞌʌlob tsaꞌ ochiyob ti yumʌlob ti jujumpꞌejl otot. Jiñobʌch 
Micael, Mesulam, Seba, Jorai, Jacán, Zía, Heber. 14 I pꞌolbalob 
Buz cheꞌ bajcheꞌ an i pꞌolbal jiñobʌch Jahdo, Jesisai, Micael, 
Galaad, Jaroa, Huri, Abihail. 15 Ahí (i yalobil Abdiel, i buts 
Guni) jiñʌch i yum i piꞌʌlob. 16  Tsaꞌ chumleyob ti Galaad 
yicꞌot ti Basán yicꞌot ti pejtelel jamil tac an tac bʌ ti Sarón. 
17 Pejtelel ili winicob tsaꞌ ochiyob tiꞌ listajlel i pꞌolbalob Gad 
cheꞌ tiꞌ yorajlel jini rey Jotam ti Judá yicꞌot tiꞌ yorajlel jini rey 
Jeroboam ti Israel.

Jini ojlil i yuxmojt i pꞌolbal Israel
18  Añob 44,760 soldadojob tiꞌ tojlelob i pꞌolbalob jini Rubén, 

yicꞌot Gad yicꞌot ojlil tribu* chaꞌan Manasés. Tiꞌ pejtelelob 
añob i yeꞌtijibob chaꞌan guerra, wen chajpʌbilob jaꞌel. 19 Ili 
winicob tsiꞌ chaꞌleyob guerra tiꞌ contra jini agareñob, yicꞌot 
tiꞌ contra Jetur, yicꞌot tiꞌ contra Nafis, yicꞌot tiꞌ contra Nodab. 
20 Cꞌam tsiꞌ cꞌajtibeyob Dios chaꞌan miꞌ coltʌntelob. Dios 
tsiꞌ coltayob, come tsiꞌ ñopoyob. Cheꞌ jini tsaꞌ jisʌntiyob jini 
agareñob yicꞌot pejtelel i piꞌʌlob ti guerra. 21 Tsiꞌ chilbeyob 
lujumpꞌejl i yuxcꞌal mil camello tac, yicꞌot lujuncꞌal mil yicꞌot 
lujumpꞌejl i yuxcꞌal mil tiñʌmeꞌ, yicꞌot chaꞌpꞌejl mil burro, 
yicꞌot joꞌcꞌal mil winicob. 22  Tsaꞌ chʌmiyob cabʌl i contrajob 
ti guerra, come Dios tsiꞌ coltayob. Jini chaꞌan i pꞌolbalob 
Rubén tsaꞌ chumleyob tiꞌ lumal jini agareñob jinto tsaꞌ wersa 
pʌjyiyob majlel ti Babilonia.

23  Tsaꞌ pꞌojli jini ojlil tribu chaꞌan Manasés cꞌʌlʌl ti Basán 
cꞌʌlʌl ti Baal Hermón, yicꞌot Senir, yicꞌot wits i cꞌabaꞌ Hermón. 

1 CRONICAS 5

El Antiguo Testament en el ch'ol de Tumbalá  ©Liga Bíblica Internacional, 2011 



746

24 Jini yumʌlob chaꞌan jujunmojt i piꞌʌlob jiñobʌch Efer, Isi, 
Eliel, Azriel, Jeremías, Hodavías, Jahdiel. Wen chꞌejlob ti 
guerra yicꞌot ti eꞌtel jini winicob ti jujuntiquilob. 25 Maꞌanic 
tsiꞌ tsajcʌbeyob i Dios i ñojteꞌelob. Jini jach tsiꞌ tsajcʌbeyob 
i diosteꞌ tac winicob tsaꞌ bʌ i jisa tac lac Yum. 26  Jini chaꞌan 
i Dios Israel tsiꞌ choco tilel Pul i rey asiriajob (jini yambʌ i 
cꞌabaꞌ jiñʌch Tiglat Pileser) chaꞌan miꞌ wersa ochel tiꞌ lumal 
Israel. Tsiꞌ wersa pʌyʌ majlel i pꞌolbalob Rubén, yicꞌot Gad, 
yicꞌot jini ojlil i pꞌolbal Manasés cꞌʌlʌl ti Halah, yicꞌot ti Habor, 
yicꞌot ti Hara, yicꞌot baꞌan jini colem jaꞌ i cꞌabaꞌ Gozán. Yaꞌ 
añob cꞌʌlʌl wʌle cheꞌ woli ti tsꞌijbuntel ili jun.

I pꞌolbalob Leví

6  Jini chꞌiton bʌ i yalobilob Leví jiñobʌch Gersón, Coat, 
Merari. 2  Jini chꞌiton bʌ i yalobilob Coat jiñobʌch Amram, 

Izhar, Hebrón, Uziel. 3 I yalobilob Amram jiñobʌch Aarón, 
Moisés, María. Jini chꞌiton bʌ i yalobilob Aarón jiñobʌch 
Nadab, Abiú, Eleazar, Itamar.

4-15 Jini ascuñʌl bʌ i pꞌolbalob Aarón ti jujunmojt i pꞌolbalob 
jiñobʌch:

Eleazar i tatʌch Finees, Finees i tatʌch Abisúa, Abisúa 
i tatʌch Buqui, Buqui i tatʌch Uzi, Uzi i tatʌch Zeraías, 
Zeraías i tatʌch Meraiot, Meraiot i tatʌch Amarías, Amarías 
i tatʌch Ahitob, Ahitob i tatʌch Sadoc, Sadoc i tatʌch 
Ahimaas, Ahimaas i tatʌch Azarías, Azarías i tatʌch 
Johanán, Johanán i tatʌch Azarías (jini ñuc bʌ motomaj 
tiꞌ Templo Salomón yaꞌ ti Jerusalén), Azarías i tatʌch 
Amarías, Amarías i tatʌch Ahitob, Ahitob i tatʌch Sadoc, 
Sadoc i tatʌch Salum, Salum i tatʌch Hilcías, Hilcías i 
tatʌch Azarías, Azarías i tatʌch Seraías, Seraías i tatʌch 
Josadac. (Tsaꞌ wersa pʌjyi majlel cheꞌ bʌ lac Yum tsiꞌ choco 
majlel ti cʌjchel jini añoꞌ bʌ ti Judá yicꞌot ti Jerusalén. 
Nabucodonosor tsiꞌ pʌyʌ majlel.)
16  I yalobilob Leví jiñobʌch Gersón, Coat, Merari. 17 Jini 

chꞌiton bʌ i yalobilob Gersón jiñobʌch Libni, Simei. 18  Jini 
chꞌiton bʌ i yalobilob Coat jiñobʌch Amram, Izhar, Hebrón, 
Uziel. 19-21 Jini chꞌiton bʌ i yalobilob Merari jiñobʌch Mahli, 
Musi. I pꞌolbalob Gersón ti jujumpꞌejl otot jiñobʌch Libni, 
Jahat, Zima, Joa, Iddo, Zera, Jeatrai. 22-24 I pꞌolbalob Coat 

jiñobʌch Aminadab, Coré, Asir, Elcana, Ebiasaf, Asir, Tahat, 
Uriel, Uzías, Saúl. 25-27 I pꞌolbalob Elcana jiñobʌch Amasai, 
Ahimot, Elcana, Zofai, Nahat, Eliab, Jeroham, Elcana. 28  Jini 
chꞌiton bʌ i yalobilob Samuel jiñobʌch Joel jini ascuñʌl bʌ, 
yicꞌot Abías. 29-30 Jini chꞌiton bʌ i yalobilob Merari jiñobʌch 
Mahli, Libni, Simei, Uza, Simea, Haguía, Asaías.

Jini xcꞌayob ti Templo
31 Jini rey David tsiꞌ waꞌchocoyob jini muꞌ bʌ i techob cꞌay 

tac ti Tabernáculo cheꞌ bʌ tsiꞌ yotsa Arca* yaꞌi. 32  Cheꞌ bʌ 
tsiꞌ mele jini Templo Salomón yaꞌ ti Jerusalén, jini xcꞌayob 
tsaꞌ caji i melob i yeꞌtel ti Templo. 33-38  Jini tsaꞌ bʌ i techeyob 
cꞌay tac yicꞌot i ñojteꞌelob jiñobʌch: Hemán jini yujil bʌ cꞌay i 
pꞌolbalʌch Coat. I ñojteꞌelob jiñobʌch:

Joel, Samuel, Elcana III, Jeroham, Eliel, Toa, Zuf, Elcana II, 
Mahat, Amasai, Elcana I, Joel, Azarías, Sofonías, Tahat, Asir, 
Ebiasaf, Coré, Izhar, Coat, Leví, Israel.

39-43  Jini tsaꞌ bʌ i colta Hemán jiñʌch Asaf. I ñojteꞌelob Asaf 
jiñobʌch:

Berequías, Simea, Micael, Baasías, Malquías, Etni, Zera, 
Adaía, Etán, Zima, Simei, Jahat, Gersón, Leví.

44-47 Jini i chaꞌticlel bʌ tsaꞌ bʌ i colta Hemán jiñʌch Etán, i 
pꞌolbal bʌ Merari tsaꞌ bʌ waꞌle tiꞌ tsꞌej. I ñojteꞌelob Merari 
jiñobʌch:

Quisi, Abdi, Maluc, Hasabías, Amasías, Hilcías, Amsi, Bani, 
Semer, Mahli, Musi, Merari, Leví.

48  I piꞌʌlob iliyi jiñobʌch pejtelel yañoꞌ bʌ levíjob. Tsaꞌ 
aqꞌuentiyob yambʌ eꞌtel ti Tabernáculo.

I pꞌolbalob Aarón
49 Cojach Aarón yicꞌot i pꞌolbalob tsaꞌ ochiyob ti motomajob. 

An tiꞌ wenta chaꞌan miꞌ tsʌnsañob alʌcꞌʌl tac chaꞌan miꞌ 
pulbeñob i majtan tac Dios. Tsiꞌ pulbeyob pom jaꞌel. An tiꞌ 
wenta jaꞌel pejtelel jini eꞌtel am bʌ ti Chꞌujul* bʌ Ajñibʌl, 
yicꞌot pejtelel jini eꞌtel chaꞌan jini qꞌuin cheꞌ miꞌ ñusʌbentelob 
i mul israelob. Tsiꞌ meleyob ti pejtelel cheꞌ bajcheꞌ tsiꞌ yʌcꞌʌ 
mandar Moisés i winic Dios. 50-53  I pꞌolbalob Aarón jiñobʌch 
Eleazar, Finees, Abisúa, Buqui, Uzi, Zeraías, Meraiot, Amarías, 
Ahitob, Sadoc, Ahimaas.

Jini tejclum tac i chaꞌan bʌ levíjob 
(Jos. 21.1-42)

54 Jini tejclum tac yicꞌot jini lum tsaꞌ bʌ aqꞌuentiyob tiꞌ wenta 
i pꞌolbalob Aarón yicꞌot Coat jiñʌch iliyi: 55-57 Hebrón am bʌ ti 
Judá yicꞌot jini lum am bʌ tiꞌ joytʌlel (jini lum tac tsaꞌ aqꞌuenti 
Caleb i yalobil Jefone). 58-59 Tsaꞌ aqꞌuentiyob i pꞌolbalob Aarón 
jaꞌel ili tejclum tac yicꞌot i lum tac: Libna, Jatir, Estemoa, Hilén, 
Debir, Asán, Betsemes. 60 Uxlujumpꞌejl (13) yambʌ tejclum tac 
yicꞌot i lum tsaꞌ aqꞌuentiyob jini motomajob chaꞌan i pꞌolbalob 
Benjamín. Tsaꞌ aqꞌuentiyob jaꞌel jini Geba, Alemet, Anatot.

61 Tsiꞌ chaꞌleyob yajcaya ti alas chaꞌan miꞌ yʌqꞌuentelob i 
lum yañoꞌ bʌ i pꞌolbalob Coat. Tsaꞌ aqꞌuentiyob lujumpꞌejl 
tejclum an tac bʌ tiꞌ lumal lamital i pꞌolbal Manasés. 62  Tsaꞌ 
aqꞌuentiyob i pꞌolbalob Gersón ti jujunmojt uxlujumpꞌejl 
tejclum tac yaꞌ ti Basán. Tsiꞌ chaꞌleyob yajcaya ti alas chaꞌan 
miꞌ chꞌʌmbeñob jini lum tiꞌ lumal Isacar, Aser, Neftalí, 
Manasés. 63 Tsaꞌ aqꞌuentiyob i pꞌolbalob Merari lajchʌmpꞌejl 
tejclum tac. Tsiꞌ chaꞌleyob yajcaya ti alas chaꞌan miꞌ tajob lum 
loqꞌuem tac bʌ tiꞌ lumal Rubén, Gad, Zabulón. 64-65 Cheꞌ jaꞌel tsiꞌ 
chaꞌleyob yajcaya ti alas chaꞌan miꞌ yʌqꞌuentelob i tejclum tac 
yicꞌot i lum tac jini levíjob. Tsiꞌ chꞌʌmʌyob tac tiꞌ lumal Judá, 
Simeón, Benjamín. Tsiꞌ chaꞌ otsabeyob i cꞌabaꞌ tac jini tejclum.

66-69 Jini i pꞌolbalob Efraín tsiꞌ yʌqꞌueyob i pꞌolbalob Coat 
jini tejclum tac yicꞌot i lum baꞌ miꞌ mejlelob ti putsꞌel majlel 
stsʌnsajob, jiñobʌch: Siquem am bʌ ti wits i cꞌabaꞌ Efraín, 
Gezer, Jocmeam, Bethorón, Ajalón, Gatrimón. 70 Lamital i 
pꞌolbal Manasés tsiꞌ yʌqꞌueyob i tejclum tac yicꞌot i lum i 
pꞌolbalob Coat ti jujunmojt. Jiñobʌch Aner, Bileam.

71 Lamital i pꞌolbal Manasés tsiꞌ yʌqꞌueyob i tejclum tac yicꞌot 
i lum i pꞌolbalob Gersón. Jiñobʌch Golán am bʌ ti Basán, 
Astarot. 72-73 Tsaꞌ aqꞌuentiyob i pꞌolbalob Gersón tejclum tac 
yicꞌot jini lum an tac bʌ tiꞌ joytʌlel jujumpꞌejl tejclum yaꞌ tiꞌ 
lumal Isacar. Jiñobʌch Cedes, Daberat, Ramot, Anem. 74-75 I 
pꞌolbalob Aser tsiꞌ yʌqꞌueyob tejclum tac yicꞌot jini lum an 
tac bʌ tiꞌ joytʌlel jujumpꞌejl tejclum. Jiñobʌch Masal, Abdón, 
Hucoc, Rehob. 76 I pꞌolbalob Neftalí tsiꞌ yʌqꞌueyob tejclum 
tac yicꞌot jini lum an tac bʌ tiꞌ joytʌlel jujumpꞌejl tejclum. 
Jiñobʌch iliyi: Cedes am bʌ ti Galilea, Hamón, Quiriataim.

77 I pꞌolbalob Zabulón tsiꞌ yʌqꞌueyob tejclum tac i pꞌolbalob 
Merari chaꞌan miꞌ putsꞌelob yaꞌi jini stsʌnsajob. Jiñobʌch 
Rimón, Tabor. 78-79 I pꞌolbalob Rubén añoꞌ bʌ tiꞌ junwejlel 
Jordán jaꞌ am bʌ tiꞌ tojel Jericó tsiꞌ yʌqꞌueyob tejclum tac 
yicꞌot i lum an tac bʌ tiꞌ joytʌlel jujumpꞌejl tejclum. Jiñobʌch 
Beser am bʌ ti potrero tac, Jaza, Cademot, Mefaat. 80-81 I 
pꞌolbalob Gad tsiꞌ yʌqꞌueyob tejclum tac yicꞌot i lum an tac 
bʌ tiꞌ joytʌlel jujumpꞌejl tejclum. Jiñobʌch Ramot am bʌ ti 
Galaad, Mahanaim, Hesbón, Jazer.

I pꞌolbalob Isacar

7  Jini chꞌiton bʌ i yalobilob Isacar jiñobʌch Tola, Fúa, 
Jasub, Simrón. 2  Jini chꞌiton bʌ i yalobilob Tola tsaꞌ bʌ 

ochiyob ti yumʌl ti jujunmojt i pꞌolbal jiñobʌch Uzi, Refaías, 
Jeriel, Jahmai, Jibsam, Semuel. Cheꞌ tiꞌ yorajlel jini rey David 
tsaꞌ loqꞌuiyob soldadojob (22,600) tiꞌ tojlelob i pꞌolbalob Tola. 
3  Jini chꞌiton bʌ i yalobilob Uzi jiñʌch Israhías. Jini chꞌiton 
bʌ i yalobilob Israhías jiñobʌch Micael, Obadías, Joel, Isías. 
4 Cheꞌ tiꞌ yorajlel David añob wʌclujumpꞌejl i chaꞌcꞌal mil 
(36,000) soldadojob i pꞌolbaloꞌ bʌ Uzi, come ti jujuntiquil añob 
chaꞌtiquil uxtiquil i yijñam yicꞌot cabʌl i yalobilob. 5 Tiꞌ tojlel 
i pꞌolbalob Isacar an wucpꞌejl i joꞌcꞌal mil (87,000) chꞌejloꞌ bʌ 
soldadojob chajpʌbiloꞌ bʌ chaꞌan guerra. Tsaꞌ laj ochiyob ti 
lista.

I pꞌolbalob Benjamín
6  Jini chꞌiton bʌ i yalobilob Benjamín jiñobʌch Bela, Bequer, 

Jediael. 7 Jini chꞌiton bʌ i yalobilob Bela jiñobʌch Ezbón, 
Uzi, Uziel, Jerimot, Iri. Ili joꞌtiquil soldado wen chꞌejlob. I 
yumobʌch i piꞌʌlob ti jujunmojt. Tsaꞌ ochiyob tiꞌ yumob jini 
chaꞌpꞌejl i chaꞌcꞌal mil yicꞌot chʌnlujumpꞌejl i chaꞌcꞌal (22,034) 
soldadojob. Ti pejtelel tsaꞌ ochiyob tiꞌ listajlel chaꞌan i pꞌolbalob 
Bela. 8  Jini chꞌiton bʌ i yalobilob Bequer jiñobʌch Zemira, Joás, 
Eliezer, Elioenai, Omri, Jerimot, Abías, Anatot, Alamet. 9 Cheꞌ 
tiꞌ yorajlel David añob juncꞌal mil yicꞌot lujuncꞌal (20,200) 
soldadojob tiꞌ tojlelob i pꞌolbalob Bequer. 10 Jini chꞌiton bʌ 
i yalobil Jediael jiñʌch Bilhán. Jini chꞌiton bʌ i yalobilob 
Bilhán jiñobʌch Jeús, Benjamín, Aod, Quenaana, Zetán, 
Tarsis, Ahisahar. 11 Ili winicob i yumobʌch i pꞌolbalob Jediael 

ti jujunmojt. Añob wuclujumpꞌejl mil yicꞌot lujuncꞌal (17,200) 
soldadojob tiꞌ tojlelob cheꞌ tiꞌ yorajlel David. 12  Jini chꞌiton bʌ i 
yalobilob Hir jiñobʌch Supim, Hupim. Aher jiñʌch i tat Husim.

I pꞌolbalob Neftalí
13  Neftalí jiñʌch i yalobil Bilha i yixic Jacob. Jini chꞌiton bʌ i 

yalobilob Neftalí jiñobʌch Jahzeel, Guni, Jezer, Salum.

I pꞌolbalob Manasés
14 Jini chꞌiton bʌ i yalobilob Manasés yicꞌot i yijñam mach 

bʌ ñujpujñemic yicꞌot, jiñobʌch iliyi: Asriel, Maquir. Maquir 
jiñʌch i tat Galaad. 15 Maquir tsiꞌ cꞌajtibeyob i yijñam Hupim 
yicꞌot Supim. I chich Maquir jiñʌch Maaca. Yambʌ i pꞌolbal 
Maquir jiñʌch Zelofehad. An jach xchꞌoc bʌ i yalobilob 
Zelofehad. 16  I yijñam Maquir am bʌ i cꞌabaꞌ jaꞌel Maaca tsiꞌ 
yʌcꞌʌ ti pañimil chꞌiton bʌ i yalobil jiñʌch Peres. I cꞌabaꞌ i 
yeran jiñʌch Seres. Jini chꞌiton bʌ i yalobilob jiñobʌch Ulam 
yicꞌot Requem. 17 Jini chꞌiton bʌ i yalobil Ulam jiñʌch Bedán. 
Laj i yalobilobʌch Galaad. I butsobʌch Maquir. I yalobilobʌch 
i buts Manasés. 18  I chich Maquir jiñʌch Hamolequet. Tsiꞌ yʌcꞌʌ 
ti pañimil Isod, Abiezer, Mahala. 19 Jini chꞌiton bʌ i yalobilob 
Semida jiñobʌch Ahián, Siquem, Likhi, Aniam.

I pꞌolbalob Efraín
20-21 Jini chꞌiton bʌ i yalobilob Efraín jiñobʌch Sutela, Bered, 

Tahat, Elada, Tahat, Zabad, Sutela, Ezer, Elad. Elad yicꞌot 
Ezer tsiꞌ ñopo i xujchꞌiñob wacax, pero jini winicob yaꞌi tsiꞌ 
tsʌnsayob. 22  Efraín i tat ili chatiquilob, jal tsiꞌ yucꞌtayob. I 
piꞌʌlob tsaꞌ caji i ñuqꞌuesʌbeñob i pusicꞌal. 23  Ti wiꞌil i yijñam 
tsaꞌ caji i cʌntan i yalobil. Tsiꞌ yʌcꞌʌ ti pañimil chꞌiton bʌ 
i yalobil. Efraín tsiꞌ yotsʌbe i cꞌabaꞌ Bería am bʌ i sujmlel 
chꞌijiyem bʌ, chaꞌan jini wocol tsaꞌ bʌ ujti. 24 Jini xchꞌoc bʌ i 
yalobil Efraín jiñʌch Seera. Tsiꞌ mele jini Bethorón am bʌ ti 
entʌl yicꞌot am bʌ ti chan. Tsiꞌ mele Uzenseera jaꞌel.

25-27 I pꞌolbalob Efraín jiñobʌch iliyi:
Refa i tatʌch Resef, Resef i tatʌch Telah, Telah i tatʌch 
Tahán, Tahán i tatʌch Laadán, Laadán i tatʌch Amiud, 
Amiud i tatʌch Elisama, Elisama i tatʌch Nun, Nun i tatʌch 
Josué.

28  Ili winicob yaꞌ jaxʌl tsaꞌ chumleyob ti junwejl i cayajonlel 
Betel yicꞌot ti yambʌ tejclum tac. Yaꞌ jaxʌl jaꞌel baꞌ miꞌ pasel 
qꞌuin baꞌan Naarán, yicꞌot baꞌ miꞌ bʌjlel qꞌuin baꞌan Gezer 
yicꞌot i colonia tac, yicꞌot ti yambʌ junwejl baꞌan Siquem 
yicꞌot i colonia tac cꞌʌlʌl ti Gaza yicꞌot i colonia tac. 29 Jini 
añoꞌ bʌ ti Manasés i pꞌolbalobʌch José i yalobil bʌ Israel. Tsaꞌ 
chumleyob ti ili tejclum tac: Betseán, Taanac, Meguido, Dor.

I pꞌolbalob Aser
30 Jini chꞌiton bʌ i yalobilob Aser jiñobʌch Imna, Isúa, Isúi, 

Bería, yicꞌot xchꞌoc bʌ i yalobil jiñʌch Sera. 31 Jini chꞌiton 
bʌ i yalobilob Bería jiñobʌch Heber, Malquiel. Malquiel i 
tatʌch Birzavit. 32  I yalobilob Heber jiñobʌch Jaflet, Somer, 
Hotam, yicꞌot xchꞌoc bʌ i yalobil i cꞌabaꞌ Súa. 33  Jini chꞌiton bʌ 
i yalobilob Jaflet jiñobʌch Pasac, Bimhal, Asvat. 34 Jini chꞌiton 
bʌ i yalobilob i yeran i cꞌabaꞌ Semer jiñobʌch Ahí, Rohga, 
Jehúba, Aram. 35 Jini chꞌiton bʌ i yalobilob i yeran i cꞌabaꞌ 
Hotam jiñobʌch Zofa, Imna, Seles, Amal. 36-37 Jini chꞌiton bʌ i 
yalobilob Zofa jiñobʌch Súa, Harnefer, Súal, Beri, Imra, Beser, 
Hod, Sama, Silsa, Itrán, Beera. 38  Jini chꞌiton bʌ i yalobilob 
Itrán jiñobʌch Jefone, Pispa, Ara. 39 Jini chꞌiton bʌ i yalobilob 
Ula jiñobʌch Ara, Haniel, Rezia.

40 Pejtelel iliyi i pꞌolbalobʌch Aser. I yumobʌch i piꞌʌlob ti 
jujunmojt. Wen yujilob guerra. Añob i yeꞌtel ti jujuntiquil. 
Añob wʌcpꞌejl i chaꞌcꞌal mil (26,000) i pꞌolbalob yujiloꞌ bʌ 
guerra ochemoꞌ bʌ ti lista.

I pꞌolbalob Benjamín

8  1-2  Jini chꞌiton bʌ i yalobilob Benjamín jiñobʌch iliyi:
Jini ñaxan bʌ jiñʌch Bela. I chaꞌticlel bʌ jiñʌch Asbel. I 

yuxticlel jiñʌch Ahara. I chʌnticlel jiñʌch Noha. I joꞌticlel 
jiñʌch Rafa.
3-5 Jini chꞌiton bʌ i yalobilob Bela jiñobʌch Adar, Gera, Abiud, 
Abisúa, Naamán, Ahoa, Gera, Sefufán, Hiram.
6-7 Jini chꞌiton bʌ i yalobilob Aod jiñobʌch yumʌlob chaꞌan 

jujunmojt i piꞌʌlob yaꞌ bʌ chumulob ti Geba. Tsaꞌ chujquiyob 
cheꞌ woliyob ti guerra. Tsaꞌ wersa pʌjyiyob majlel ti Manahat. 
Jiñobʌch Naamán, Ahías, Gera (tsaꞌ otsʌbenti i cꞌabaꞌ Heglam); 
Gera i tatʌch Uza yicꞌot Ahiud.

8-10 Saharaim tsiꞌ yʌqꞌueyob i juñilel chaꞌan mux i cʌyob i 
bʌ yicꞌot i yijñam i cꞌabaꞌ Husim yicꞌot Baara. Jini tsijiꞌ bʌ i 
yijñam i cꞌabaꞌ Hodes tsiꞌ yʌcꞌʌ ti pañimil i yalobilob yaꞌ ti 
Moab. Jiñobʌch Jobab, Sibia, Mesa, Malcam, Jeúz, Saquías, 
Mirma. Pejtelel iliyi tsaꞌ ochiyob ti yumʌlob i piꞌʌlob ti 
jujunmojt. 11 I yijñam i cꞌabaꞌ Husim tsiꞌ yʌcꞌʌ ti pañimil Abitob 
yicꞌot Elpaal. 12  Jini chꞌiton bʌ i yalobilob Elpaal jiñobʌch 
Heber, Misam, Semed (tsiꞌ mele Ono, Lod yicꞌot colonia tac).

13  Jini yambʌ i yalobilob jiñobʌch Bería yicꞌot Sema, jini 
yumʌlob chumuloꞌ bʌ ti Ajalón. Tsiꞌ chocoyob loqꞌuel jini 
chumuloꞌ bʌ ti Gat.

14 An yambʌ i yalobilob Elpaal jiñobʌch Ahío, Sasac, Jeremot. 
15-16  Jini chꞌiton bʌ i yalobilob Bería jiñobʌch Zebadías, Arad, 
Ader, Micael, Ispa, Joha. 17-18  An yambʌ i yalobilob Elpaal 
jiñobʌch Zebadías, Mesulam, Hizqui, Heber, Ismerai, Jezlías, 
Jobab. 19-21 Jini chꞌiton bʌ i yalobilob Simei jiñobʌch Jaquim, 
Zicri, Zabdi, Elienai, Ziletai, Eliel, Adaías, Beraías, Simrat. 
22-25 Jini chꞌiton bʌ i yalobilob Sasac jiñobʌch Ispán, Heber, 
Eliel, Abdón, Zicri, Hanán, Hananías, Elam, Anatotías, 
Ifdaías, Peniel. 26-27 Jini chꞌiton bʌ i yalobilob Jeroham 
jiñobʌch Samserai, Seharías, Atalías, Jaresías, Elías, Zicri. 
28  Ili winicob chumuloꞌ bʌ ti Jerusalén yumʌlobʌch tiꞌ 
tojlelob i piꞌʌlob ti jujunmojt.
29 Jehiel i tat bʌ Gabaón tsaꞌ chumle yaꞌ ti tejclum i cꞌabaꞌ 

Gibeon. I yijñam jiñʌch Maaca. 30-32  Jini ascuñʌl bʌ i yalobil 
Jehiel jiñʌch Abdón. Jini yambʌ i yalobilob jiñobʌch Zur, Cis, 
Baal, Nadab, Gedor, Ahío, Zequer, Miclot (Miclot i tatʌch 
Simea). Ti pejtelelob tsaꞌ chumleyob lʌcꞌʌl baꞌan i piꞌʌlob ti 
Jerusalén.

33  Ner i tatʌch Cis. Cis i tatʌch Saúl.
Jini chꞌiton bʌ i yalobilob Saúl jiñobʌch Jonatán, Malquisúa, 
Abinadab, Esbaal. 34 Jini chꞌiton bʌ i yalobil Jonatán 
jiñʌch Mefiboset (Merib Baal). Mefiboset i tatʌch Micaía. 
35 Jini chꞌiton bʌ i yalobilob Micaía jiñobʌch Pitón, Melec, 
Tarea, Acaz. 36  Acaz i tatʌch Joada. Joada i tatʌch: Alemet, 
Azmavet, Zimri. Zimri i tatʌch Mosa. 37 Mosa i tatʌch Bina. 
Bina i tatʌch Rafa; Rafa i tatʌch Elasa; Elasa i tatʌch Azel. 
38  An wʌctiquil chꞌiton bʌ i yalobilob Azel, jiñobʌch Azricam, 
Bocru, Ismael, Searías, Obadías, Hanán. 39 An uxtiquil 

chꞌiton bʌ i yalobilob i yeran Azel i cꞌabaꞌ Esec, jiñobʌch 
iliyi: jini ascuñʌl bʌ jiñʌch Ulam, i chaꞌticlel bʌ jiñʌch Jehús, 
i yuxticlel bʌ jiñʌch Elifelet.
40 Chꞌejlob ti guerra jini chꞌiton bʌ i yalobilob Ulam. Wen 

yujilob julbʌl ti jalʌjb. An lujumpꞌejl i waxʌccꞌal (150) 
chꞌiton bʌ i yalobilob yicꞌot i butsob ili winicob. Ti pejtelel i 
pꞌolbalobʌch Benjamín.

Jini tsaꞌ bʌ i chaꞌ sujtiyob ti Babilonia 
(Neh. 11.1-24)

9  Ochem tac tiꞌ jun i reyob Israel i cꞌabaꞌ tac pejtelel i 
ñojteꞌelob jini israelob. Tsaꞌ wersa pʌjyiyob majlel ti 

Babilonia jini añoꞌ bʌ ti Judá, come tsiꞌ chꞌujutesayob diosteꞌ 
tac. 2  Jini tsaꞌ bʌ ñaxan sujtiyob tilel chaꞌan miꞌ chaꞌ cajel ti 
chumtʌlob tiꞌ tejclum tac, jiñobʌch i pꞌolbalob Israel yicꞌot jini 
motomajob, jini levíjob, yicꞌot jini muꞌ bʌ i coltañob ti Templo.

3  Ti wiꞌil lamital jini tilemoꞌ bʌ ti Judá, Benjamín, Efraín 
yicꞌot Manasés tsaꞌ cꞌotiyob ti Jerusalén. Jiñobʌch iliyi: 4 I 
piꞌʌlob Utai (i yalobil bʌ Amiud, i yalobil bʌ Omri, i yalobil bʌ 
Imri, i yalobil bʌ Bani) loqꞌuemoꞌ bʌ tiꞌ piꞌʌlob Fares (i yalobil 
bʌ Judá).

5 Tsaꞌ sujtiyob jaꞌel Asaías, jiñʌch ascuñʌl bʌ i yalobil Silón, 
yicꞌot i yalobilob. 6 Tsaꞌ sujtiyob i yalobilob Zera, yicꞌot Jeuel, 
yicꞌot i piꞌʌlob. An lujuncꞌal i chaꞌbajcꞌ yicꞌot lujumpꞌejl i joꞌcꞌal 
(690) ti pejtelel.

7-8  Jini i pꞌolbalob Benjamín tsaꞌ bʌ sujtiyob jiñobʌch iliyi:
Salú (i yalobil bʌ Mesulam, i yalobil Hodavías, i yalobil 
Asenúa); Ibneías (i yalobil bʌ Jeroham); Ela (i yalobil bʌ 
Uzi, i yalobil Micri); Mesulam (i yalobil bʌ Sefatías, i yalobil 
Reuel, i yalobil Ibnías).

9 Ili winicob i yumobʌch i piꞌʌlob ti jujunmojt. Tsaꞌ sujtiyob 
joꞌcꞌal i yuxbajcꞌ yicꞌot wʌclujumpꞌejl i yuxcꞌal (956) ti 
pejtelelob tilemoꞌ bʌ ti Benjamín.

10-11 Jini motomajob tsaꞌ bʌ sujtiyob jaꞌel jiñobʌch iliyi:
Jedaías, Joiarib, Jaquín, Azarías (i yalobil bʌ Hilcías, i 
yalobil Mesulam, i yalobil Sadoc, i yalobil Meraiot, i yalobil 
Ahitob). Azarías jiñʌch ñuc bʌ xcʌntaya chaꞌan Templo.

12  Yambʌ motomaj tsaꞌ bʌ sujti jiñʌch Adaía i yalobil bʌ 
Jeroham, i yalobil Pasur, i yalobil Malquías. Yambʌ motomaj 

jiñʌch Masai (i yalobil bʌ Adiel, i yalobil Jazera, i yalobil 
Mesulam, i yalobil Mesilemit, i yalobil Imer). 13  Ti pejtelel jini 
motomajob tsaꞌ bʌ sujtiyob jiñobʌch joꞌcꞌal i joꞌbajcꞌ yicꞌot 
uxcꞌal (1,760), wen nucoꞌ bʌ i cꞌʌjñibal winicob. 14 Jini levíjob 
tsaꞌ bʌ sujtiyob jiñobʌch Semaías (i yalobil bʌ Hasub, i yalobil 
Azricam, i yalobil Hasabías, i pꞌolbal bʌ Merari). 15-16  Yambʌ 
levíjob tsaꞌ bʌ sujtiyob jiñobʌch iliyi:

Bacbacar, Heres, Galal, Matanías (i yalobil bʌ Micaía, i 
yalobil Zicri, i yalobil Asaf); Obadías (i yalobil bʌ Semaías, i 
yalobil Galal, i yalobil Jedutún); Berequías (i yalobil bʌ Asa, 
i yalobil Elcana, tsaꞌ bʌ chumle tiꞌ lumal netofatob).
17-18  Jini tsaꞌ bʌ i cʌntayob i tiꞌ tejclum jiñobʌch iliyi: Salum 

(jiñʌch ñuc bʌ xcʌntaya), Acub, Talmón, Ahimán. Levíjobʌch 
ti pejtelel. An to tiꞌ wenta chaꞌan miꞌ cʌntañob i tiꞌ i yotot jini 
rey am bʌ ti tojel baꞌ miꞌ pasel qꞌuin. 19 Salum jiñʌch i yalobil 
Coré, i yalobil Ebiasaf, i yalobil Coré. An tiꞌ wenta Salum 
yicꞌot i piꞌʌlob jini corejob chaꞌan miꞌ qꞌuelob jini majtañʌl tac 
ti Templo, chaꞌan miꞌ cʌntañob jini Chꞌujul bʌ Ajñibʌl, cheꞌ 
bajcheꞌ i ñojteꞌelob tsiꞌ cʌntayob jini Tabernáculo. 20 Jini ñaxan 
bʌ yumʌl chaꞌan jini corejob jiñʌch Finees i yalobil bʌ Eleazar. 
Lac Yum an yicꞌot.

21 Ti jimbʌ ora jini xcʌnta tiꞌ Tabernáculo jiñʌch Zacarías 
i yalobil Meselemías. 22  Ti jimbʌ ora an lujuncꞌal yicꞌot 
lajchʌntiquil (212) xcʌnta tiꞌ Tabernáculo. Tsaꞌ yajcʌntiyob 
tiꞌ tojlel colonia tac baꞌ chꞌoyolob i ñojteꞌelob. Tsaꞌ 
waꞌchocontiyob i chaꞌan David yicꞌot Samuel chaꞌan xucꞌulob. 
23  An tiꞌ wenta jini xcʌntayajob yicꞌot i pꞌolbalob chaꞌan miꞌ 
cʌntañob jini Tabernáculo. 24 Tsaꞌ aqꞌuentiyob i yeꞌtel chaꞌan 
miꞌ cʌntañob jini Templo ti jujunwejl yaꞌ baꞌ miꞌ pasel qꞌuin, 
yicꞌot baꞌ miꞌ bʌjlel qꞌuin, yicꞌot ti norte, yicꞌot ti sur. 25 I 
piꞌʌlob jini motomajob añoꞌ bʌ ti colonia tac miꞌ qꞌuex tacob i 
bʌ yaꞌ ti eꞌtel ti Tabernáculo. Ti jujunmojt miꞌ yajñel wucpꞌejl 
qꞌuin.

26  An chʌntiquil wen ñuc bʌ xcʌnta tiꞌ templojob, levíjob 
ti pejtelel. Añob tiꞌ wenta chaꞌan miꞌ cʌntañob jini tsalʌl 
tac baꞌ miꞌ wʌyelob yicꞌot baꞌ lotbil jini eꞌtijibʌl tac wen 
utsꞌatax bʌ am bʌ tiꞌ Tabernáculo Dios. 27 Jini ñuctacoꞌ bʌ i 
yeꞌtel tsaꞌ chumleyob ti lʌcꞌʌl Tabernáculo. Tsiꞌ jamʌyob i tiꞌ 
jujumpꞌejl sʌcꞌajel. 28  Lamital tsaꞌ aqꞌuentiyob i yeꞌtel chaꞌan 

miꞌ cʌntañob jini eꞌtijibʌl muꞌ bʌ i cꞌʌjñel chaꞌan majtañʌl 
yicꞌot chaꞌan chꞌujutesaya. Tsiꞌ tsiquiyob cheꞌ bʌ tsaꞌ cꞌʌjni 
jini eꞌtijibʌl tac. 29 Jini yañoꞌ bʌ añob tiꞌ wenta chaꞌan miꞌ 
cʌntañob i bʌl Templo yicꞌot pejtelel am bʌ i cꞌʌjñibal, cheꞌ 
bajcheꞌ harina, yicꞌot i yaꞌlel tsꞌusub, yicꞌot pom, yicꞌot 
aceite.

30 Yañoꞌ bʌ motomajob tsiꞌ chajpayob jini pom yicꞌot jini 
xojocña bʌ perfume. 31 Tsaꞌ aqꞌuenti tiꞌ wenta Matatías chaꞌan 
miꞌ mel jini waj chaꞌan majtañʌl tac. Matatías jiñʌch leví, 
ascuñʌl bʌ i yalobil Salum jini coré. 32  An tiꞌ wenta lamital i 
pꞌolbal Coat chaꞌan miꞌ chajpañob jini waj muꞌ bʌ i pʌsbentel 
lac Yum ti jujumpꞌejl semana cheꞌ i yorajlel cꞌaj o.

33-34 Jini xcꞌayob levíjobʌch ti pejtelel. Tsaꞌ chumleyob ti 
Templo yaꞌ ti Jerusalén. An i yeꞌtel ti qꞌuiñil ti acꞌʌlel. Maꞌanic 
yambʌ i yeꞌtel, cojach iliyi. Tsaꞌ yajcʌntiyob loqꞌuel tiꞌ yotot 
tac levíjob.

I ñojteꞌelob Saúl
35-37 I yijñam Jehiel jiñʌch Maaca. Tsaꞌ chumleyob ti Gabaón. 

Jini chꞌiton bʌ i yalobilob jiñobʌch iliyi:
Gabaón, Abdón (jini ascuñʌl bʌ), Zur, Cis, Baal, Ner, Nadab, 
Gedor, Ahío, Zacarías, Miclot. 38  Tsaꞌ chumle Miclot yaꞌ ti 
Jerusalén yicꞌot i yalobil i cꞌabaꞌ Simeam lʌcꞌʌl baꞌan i 
piꞌʌlob. 39 Ner i tatʌch Cis. Cis i tatʌch Saúl. Saúl i tatʌch 
Jonatán, yicꞌot Malquisúa, yicꞌot Abinadab, yicꞌot Esbaal. 
40 Jonatán jiñʌch i tat Merib Baal. Merib Baal jiñʌch i tat 
Micaía. 41 I yalobilob Micaía jiñobʌch iliyi: Pitón, Melec, 
Tarea, Acaz. 42  Acaz jiñʌch i tat Jara. Jara jiñʌch i tat Alemet, 
Azmavet, Zimri. Zimri jiñʌch i tat Mosa. 43  I yalobilob Mosa 
jiñobʌch iliyi: Bina, Refaías, Elasa, Azel. 44 Jini wʌctiquil 
chꞌiton bʌ i yalobilob Azel jiñobʌch Azricam, Bocru, Ismael, 
Searías, Obadías, Hanán.

Tsaꞌ chʌmi Saúl yicꞌot i yalobilob 
(1 S. 31.1-13)

10  Jini filisteojob tsiꞌ contrajiyob ti guerra jini israelob. 
Jini israelob tsaꞌ putsꞌiyob majlel. Tsaꞌ tsʌnsʌntiyob 

yaꞌ ti wits i cꞌabaꞌ Gilboa. 2  Jini filisteojob tsiꞌ tajayob Saúl 
yicꞌot i yalobilob Jonatán, Abinadab, yicꞌot Malquisúa. Tsiꞌ 

laj tsʌnsayob. 3  Cabʌl tsaꞌ contrajinti Saúl ti guerra. Jini 
filisteojob yujiloꞌ bʌ jalʌjb tsiꞌ juluyob Saúl.

4 Saúl cꞌam tsiꞌ pejca jini xcʌntaya i chaꞌan: Tsʌnsañon yicꞌot 
a wespada ame i ticꞌlañoñob jini winicob mach bʌ cʌmbilobic 
i chaꞌan Dios, cheꞌen Saúl. Pero chaꞌan bʌqꞌuen maꞌanic tsiꞌ 
jacꞌʌ i winic. Jini chaꞌan Saúl tsiꞌ locꞌsa i bajñel espada. Tsiꞌ 
wʌlʌc yʌsa i bʌ tiꞌ niꞌ i yespada. 5 Jini xcʌntaya i chaꞌan Saúl, 
cheꞌ bʌ tsiꞌ qꞌuele chʌmenix i yum, tsiꞌ wʌlʌc tsʌnsa i bʌ 
jaꞌel. 6 Cheꞌ jini tsaꞌ chʌmi Saúl yicꞌot uxtiquil jini chꞌiton bʌ 
i yalobilob ti junyajlel. Ti jumpꞌejl jach qꞌuin tsaꞌ bʌcꞌ luꞌ jili i 
yumʌntel Saúl. 7 Jini israelob añoꞌ bʌ ti joctʌl yaꞌ ti entʌl tsiꞌ 
yubiyob bajcheꞌ tsaꞌ putsꞌiyob jini soldadojob israeloꞌ bʌ. Tsiꞌ 
yubiyob chʌmeñobix Saúl yicꞌot i yalobilob. Jini chaꞌan tsiꞌ 
cʌyʌyob i tejclum tac. Tsaꞌ putsꞌiyob jaꞌel. Jini filisteojob tsaꞌ 
cꞌotiyob ti chumtʌl tiꞌ tejclum tac israelob.

8  Cheꞌ tiꞌ yijcꞌʌlal jini filisteojob tsaꞌ chaꞌ majliyob i 
chilbeñob i chubʌꞌan jini chꞌujlelʌl tac. Tsiꞌ tajayob i bʌcꞌtal 
Saúl yicꞌot i yalobilob. 9 Tsiꞌ locꞌsʌbeyob i bujc Saúl melbil bʌ 
ti tsucu taqꞌuin. Tsiꞌ tsepbeyob loqꞌuel i bicꞌ. Tsiꞌ chocoyob 
majlel winicob chaꞌan miꞌ pʌsob ñumel i jol Saúl ti pejtelel 
tejclum tac. Tsiꞌ chaꞌleyob qꞌuiñijel tiꞌ tojlel i dios tac. 10 Tsiꞌ 
jocꞌchocobeyob i bujc Saúl melbil bʌ ti tsucu taqꞌuin tiꞌ 
bojteꞌlel i templo i diosteꞌ tac. Tsiꞌ jocꞌchocobeyob i jol jaꞌel tiꞌ 
bojteꞌlel i templo Dagón.

11 Cheꞌ bʌ tsiꞌ yubiyob jini añoꞌ bʌ ti Jabes Galaad chuqui 
tsiꞌ tumbeyob i bʌcꞌtal Saúl jini filisteojob, 12  jini chꞌejl bʌ 
soldadojob yaꞌi tsaꞌ majli i chaꞌ qꞌuechob tilel i bʌcꞌtal Saúl 
yicꞌot i bʌcꞌtal jini uxtiquil i yalobilob. Tsiꞌ mucuyob tiꞌ yebal 
jini cꞌololteꞌ yaꞌ ti Jabes. Wucpꞌejl qꞌuin tsiꞌ yucꞌtayob. Tsiꞌ 
chaꞌleyob chꞌajb. 13  Tsaꞌ chʌmi Saúl chaꞌan tsiꞌ ñusʌbe i tꞌan 
lac Yum, chaꞌan tsiꞌ pejca jini xꞌixic yujil bʌ wujt. 14 Maꞌanic 
tsiꞌ cꞌajtibe lac Yum chuqui yom i mel. Jini chaꞌan lac Yum tsiꞌ 
tsʌnsa. Tsiꞌ yʌqꞌue i yumʌntel David i yalobil Isaí.

Tsaꞌ waꞌchoconti David ti rey ti Israel 
(2 S. 5.1-5)

11  Cheꞌ jini, jini añoꞌ bʌ i yeꞌtel ti Israel tsaꞌ majliyob 
baꞌan David yaꞌ ti Hebrón. Tsiꞌ subeyob: A piꞌʌlon 

lojon. 2  Anquese tsaꞌ ajni ti rey Saúl, jatet tsaꞌ pʌyʌ majlel ti 

guerra jini soldadojob c chaꞌan lojon. Tsaꞌ chaꞌ pʌyʌyob sujtel 
ti utsꞌat. Jini lac Yum Dios tsiꞌ subeyet: “Mi caj a wochel ti 
xcʌnta tiñʌmeꞌ tiꞌ tojlel c chaꞌañoꞌ bʌ, jini israeloꞌ bʌ. Mi caj 
a wochel tiꞌ rey”. Cheꞌ tsiꞌ yʌlʌ lac Yum, cheꞌob jini israelob. 
3  Jini chaꞌan David tsiꞌ laja i tꞌan yicꞌotob tiꞌ tojlel lac Yum. Tsiꞌ 
boñoyob ti aceite chaꞌan miꞌ waꞌchocontel tiꞌ rey Israel cheꞌ 
bajcheꞌ lac Yum tsiꞌ sube Samuel.

David tsiꞌ wersa chꞌʌmʌ tiꞌ wenta Sion 
(2 S. 5.6-10)

4 Cheꞌ jini David yicꞌot jini añoꞌ bʌ i yeꞌtel tsaꞌ majliyob ti 
Jerusalén (i cꞌabaꞌ Jebús ti ñaxan). Yaꞌ tsaꞌ chumleyob jini 
jebuseojob cꞌʌlʌl wajali. 5-6 Pero jini jebuseojob maꞌanic tsiꞌ 
yʌcꞌʌyob permiso chaꞌan miꞌ yochelob ti chumtʌl jini israelob 
ti Jerusalén. Jini chaꞌan David tsiꞌ wersa chꞌʌmʌ jini wen 
melbil bʌ tejclum i cꞌabaꞌ Sion. Ti wiꞌil tsaꞌ otsʌbenti i cꞌabaꞌ 
i Tejclum David. David tsiꞌ subeyob i winicob: Jini muꞌ bʌ i 
ñaxan tsʌnsan juntiquil jebuseo, mi caj c waꞌchocon ti yumʌl 
tiꞌ tojlel soldadojob, cheꞌen. Joab, i yalobil bʌ Sarvia, tsaꞌ 
ñaxan letsi majlel. Jini chaꞌan tsaꞌ waꞌchoconti ti yumʌl tiꞌ 
tojlel i soldadojob David.

7 Tsaꞌ chumle David ti jini wen melbil bʌ tejclum. Jini chaꞌan 
jini jumpejt lum am bʌ ti Jerusalén tsaꞌ otsʌbenti i cꞌabaꞌ tiꞌ 
Tejclum David. 8  Tsiꞌ joy ñuqꞌuesa jini Jerusalén tiꞌ joytʌlel jini 
wen melbil bʌ tejclum. Joab tsiꞌ chaꞌ mele Jerusalén baꞌ tsaꞌ 
jejmi. 9 Tsaꞌ caji ti wen qꞌuejlel ti ñuc David. Tsaꞌ wen chꞌejlꞌa, 
come i Yum am bʌ pejtelel i pꞌʌtʌlel tsaꞌ ajni yicꞌot.

Jini chꞌejl bʌ i winicob David 
(2 S. 23.8-39)

10 Jiñʌch i cꞌabaꞌob jini winicob chꞌejloꞌ bʌ tsaꞌ bʌ i piꞌleyob 
ti guerra David (cheꞌ jaꞌel tsiꞌ xicꞌbeyob i pusicꞌal pejtelel 
israelob chaꞌan miꞌ waꞌchocoñob David ti rey cheꞌ bajcheꞌ tsiꞌ 
wʌn alʌ lac Yum): 11 Jasobeam (i yalobil bʌ jini chꞌoyol bʌ ti 
Hacmoni) jiñʌch yumʌl tiꞌ tojlel jini Uxtiquil Chꞌejl bʌ i winic 
David. Junyajl tsiꞌ cꞌʌñʌ i lanza i tsʌnsan joꞌlujuncꞌal (300) 
winicob. 12  Jini i chaꞌticlel am bʌ tiꞌ tojlel jini Uxtiquil Chꞌejl bʌ 
i winic jiñʌch Eleazar i yalobil Dodo jini ahoh. 13  Eleazar yaꞌan 
yicꞌot David cheꞌ woli ti guerra tiꞌ contra jini filisteojob yaꞌ ti 

Pasdamim. Jini soldadojob israelob tsaꞌ waꞌleyob baꞌan colem 
pʌcꞌʌbʌl ti cebada. Tsaꞌ cajiyob ti putsꞌel jini israelob. 14 Pero 
Eleazar tsaꞌ wersa waꞌle tiꞌ yojlil jini pʌcꞌʌbʌl. Maꞌanic tsaꞌ 
putsꞌi. Tsaꞌ caji i tsʌnsan cabʌl filisteojob. Lac Yum tsiꞌ colta. 
Jini chaꞌan tsaꞌ wen mʌjli i chaꞌan.

15 Ti yambʌ ora uxtiquil loqꞌuemoꞌ bʌ ti jini Lujuntiquil i 
Chaꞌcꞌal (30) winicob tsaꞌ majliyob baꞌan David cheꞌ yaꞌan 
ti putsꞌel ti jini chꞌen am bʌ ti Adulam. Jini filisteojob woliꞌ 
jijlelob yaꞌ ti joctʌl chaꞌan Refaim. 16  David an ti wen melbil 
bʌ ajñibʌl. Lamital jini filisteojob añob ti Belén. 17 David tsiꞌ 
yʌlʌ: Aniquix to bajcheꞌ mic taj c chaꞌ jap jini jaꞌ loqꞌuem bʌ 
ti pozo am bʌ tiꞌ tiꞌ Belén, cheꞌen. 18-19 Awilan, jini Uxtiquil 
wen Chꞌejloꞌ bʌ tsaꞌ wersa ñumiyob yaꞌ baꞌ añob filisteojob. 
Tsaꞌ ochiyob majlel ti tejclum chaꞌan miꞌ luchob jini jaꞌ am bʌ 
tiꞌ tojel i tiꞌ Belén. Tsiꞌ chꞌʌmbeyob tilel David, pero maꞌanic 
tsiꞌ jacꞌʌ i jap. Tsiꞌ beqꞌue cheꞌ bajcheꞌ i majtan lac Yum. David 
tsiꞌ yʌlʌ: C Yum, mach mejlic c jap ili jaꞌ. ¿Muꞌ ba mejlel c 
japbeñob i chꞌichꞌel jini winicob tsajniyoꞌ bʌ baꞌ bʌbʌqꞌuen miꞌ 
chʌmelob? cheꞌen. Jiñʌch bajcheꞌ tsiꞌ meleyob jini Uxtiquil 
Chꞌejl bʌ winicob.

20 Abisai, i yeran Joab, jiñʌch jini ñuc bʌ yumʌl tiꞌ tojlelob 
jini Lujuntiquil i Chaꞌcꞌal, tsiꞌ tsʌnsa joꞌlujuncꞌal (300) i 
contrajob ti junyajlel. Ñuc tsaꞌ qꞌuejli tiꞌ tojlel jini Lujuntiquil 
i Chaꞌcꞌal. 21 Jini chaꞌan tsaꞌ ochi tiꞌ yum jini Lujuntiquil i 
Chaꞌcꞌal, pero maꞌanic tsiꞌ tajbe i ñuclel jini Uxtiquilob.

22  Jini Benaía, i yalobil Joiada, jiñʌch wen chꞌejl bʌ winic 
jaꞌel. Chꞌoyol ti Cabseel. Tsiꞌ tsʌnsa jini chaꞌtiquil wen pꞌʌtʌloꞌ 
bʌ chꞌoyoloꞌ bʌ ti Moab. Tsiꞌ tsʌnsa jaꞌel juncojt bajlum am bʌ 
ti chꞌen cheꞌ bʌ tsaꞌ yajli i ñaꞌal tsʌñal. 23  Jini jaꞌel tsiꞌ tsʌnsa 
juntiquil soldado chꞌoyol bʌ ti Egipto am bʌ ojlil i yuxpꞌejl 
metro i chanlel. Pim i lanza cheꞌ bajcheꞌ jini teꞌ muꞌ bʌ i 
cꞌʌñob chaꞌan jalbal. Pero Benaía cojach tsiꞌ chꞌʌmʌ majlel i teꞌ 
tiꞌ cꞌʌb. Tsaꞌ majli i chilben i lanza. Tsiꞌ cꞌʌñʌ i wʌlʌc tsʌnsan 
jini winic chꞌoyol bʌ ti Egipto. 24-25 Jini chaꞌan Benaía ñumen 
tsaꞌ qꞌuejli ti ñuc cheꞌ bajcheꞌ jini Lujuntiquil i Chaꞌcꞌal, pero 
maꞌanic tsiꞌ tajbe i ñuclel jini Uxtiquilob. David tsiꞌ yotsa ti 
yumʌl tiꞌ tojlel jini xcʌntayajob i chaꞌan.

26-47 Yambʌ chꞌejl bʌ soldadojob i chaꞌañoꞌ bʌ David jiñobʌch 
iliyi:

Asael (i yeran Joab), Elhanan (i yalobil Dodo) chꞌoyol bʌ ti 
Belén, Samot chꞌoyol bʌ ti Harod, Heles chꞌoyol bʌ ti Pelón, 
Ira (i yalobil Iques) chꞌoyol bʌ ti Tecoa, Abiezer chꞌoyol 
bʌ ti Anatot, Sibecai chꞌoyol bʌ ti Husat, Ilai chꞌoyol bʌ ti 
Ahoh, Maharai chꞌoyol bʌ ti Netofat, Heled (i yalobil Baana) 
chꞌoyol bʌ ti Netofat, Itai (i yalobil Ribai) jiñʌch Benjamín 
chꞌoyol bʌ ti Gabaa, Benaía chꞌoyol bʌ ti Piratón, Hurai 
chꞌoyol baꞌan jaꞌ i cꞌabaꞌ Gaas, Abiel chꞌoyol bʌ ti Arbat, 
Azmavet chꞌoyol bʌ ti Barhum, Eliaba chꞌoyol bʌ ti Saalbón, 
i yalobilob Hasem chꞌoyoloꞌ bʌ ti Gizon, Jonatán (i yalobil 
Sage) chꞌoyol bʌ ti Arar, Ahíam (i yalobil Sacar) chꞌoyol bʌ ti 
Arar, Elifal (i yalobil Ur), Hefer chꞌoyol bʌ ti Mequerat, Ahías 
chꞌoyol bʌ ti Pelón, Hezro chꞌoyol bʌ ti Carmel, Naarai (i 
yalobil Ezbai), Joel (i yeran Natán), Mibhar (i yalobil Hagrai), 
Selec chꞌoyol bʌ ti Amón, Naharai chꞌoyol bʌ ti Beerot, 
jiñʌch tsaꞌ bʌ i cuchbe majlel i bujc Joab melbil bʌ ti tsucu 
taqꞌuin chaꞌan guerra, Ira chꞌoyol bʌ ti Itra, Gareb chꞌoyol 
bʌ ti Itra, Urías chꞌoyol bʌ ti Het, Zabad (i yalobil Ahlai), 
Adina (i yalobil Siza) i pꞌolbal bʌ Rubén, jiñʌch loqꞌuem bʌ 
ti junlujumpꞌejl i chaꞌcꞌal (31) i yumob jini i pꞌolbal Rubén, 
Hanán (i yalobil Maaca), Josafat chꞌoyol bʌ ti Mitna, Uzías 
chꞌoyol bʌ ti Astarot, Sama yicꞌot Jehiel (i yalobilob Hotam) 
chꞌoyoloꞌ bʌ ti Aroer, Jediael (i yalobil Simri), Joha (i yeran) 
chꞌoyol bʌ ti Tiza, Eliel chꞌoyol bʌ ti Mahavi, Jerebai yicꞌot 
Josavía (i yalobilob Elnaam), Itma chꞌoyol bʌ ti Moab, Eliel, 
Obed, Jaasiel chꞌoyol bʌ ti Mesoba.

I soldadojob David

12  1-2  Cheꞌ bʌ woliꞌ coltan i bʌ David yaꞌ ti Siclag chaꞌan 
woliꞌ contrajin jini Saúl i yalobil Cis, tsaꞌ cꞌotiyob 

baꞌan David winicob wen chꞌejloꞌ bʌ ti guerra chaꞌan miꞌ 
coltañob. Tiꞌ pejtelelob wen yujilob jalʌjb yicꞌot julbʌl ti 
pʌrʌntun. Yujilob i cꞌʌñoꞌ tsꞌej bʌ i cꞌʌb yicꞌot i ñoj. Laj 
loqꞌuemob tiꞌ pꞌolbal Benjamín cheꞌ bajcheꞌ Saúl. 3-7 I yum 
jiñʌch Ahiezer, i yalobil Semaa, chꞌoyol bʌ ti Gabaat. Jini 
yañoꞌ bʌ winicob jiñobʌch iliyi:

I yeran Ahiezer i cꞌabaꞌ Joás, Jeziel yicꞌot Pelet (i yalobilob 
Azmavet), Beraca, Jehú chꞌoyol bʌ ti Anatot, Ismaías chꞌoyol 
bʌ ti Gabaón (jiñʌch chꞌejl bʌ soldado ñumen bajcheꞌ jini 

Lujuntiquil i chaꞌcꞌal), Jeremías, Jahaziel, Johanán, Jozabad 
chꞌoyol bʌ ti Gedera, Eluzai, Jerimot, Bealías, Semarías, 
Sefatías chꞌoyol bʌ ti Haruf, Elcana, Isías, Azareel, Joezer 
yicꞌot Jasobeam (jiñobʌch corejob); Joela yicꞌot Zebadías (i 
yalobilob Jeroham) chꞌoyoloꞌ bʌ ti Gedor.
8-13  Wen chꞌejloꞌ bʌ winicob yujiloꞌ bʌ guerra loqꞌuemoꞌ bʌ ti 

pꞌolbal Gad tsaꞌ cꞌotiyob jaꞌel baꞌan David. Tsiꞌ tajayob yaꞌ ti 
tiquin lum. Wen yujilob i cꞌʌñol mʌctʌjibʌl yicꞌot lanza. An i 
wutob cheꞌ bajcheꞌ bajlum yilal. Yujilob ajñel cheꞌ bajcheꞌ meꞌ:

Jini yumʌl jiñʌch Ezer, i chaꞌticlel yumʌl jiñʌch Obadías, 
i yuxticlel yumʌl jiñʌch Eliab, i chʌnticlel yumʌl jiñʌch 
Mismana, i joꞌticlel yumʌl jiñʌch Jeremías, i wʌcticlel 
yumʌl jiñʌch Atai, i wucticlel yumʌl jiñʌch Eliel, i 
waxʌcticlel yumʌl jiñʌch Johanán, i bolonticlel yumʌl 
jiñʌch Elzabad, i lujunticlel yumʌl jiñʌch Jeremías, i 
junlujunticlel yumʌl jiñʌch Macbanai.
14 Ili winicob i yumobʌch soldadojob. Lajal i cꞌʌjñibal 

juntiquil mach bʌ ñuquic cheꞌ bajcheꞌ joꞌcꞌal yañoꞌ bʌ 
soldadojob. Lajal i cꞌʌjñibal jini chꞌejl bʌ cheꞌ bajcheꞌ lujuncꞌal 
i yuxbajcꞌ (1,000) yañoꞌ bʌ soldadojob. 15 Tsaꞌ cꞌaxiyob majlel 
ti Jordán jaꞌ cheꞌ butꞌul. Tsaꞌ mʌjliyob i chaꞌan ti jini joctʌl an 
bʌ ti jujunwejl jini Jordán jaꞌ baꞌ miꞌ pasel qꞌuin, yicꞌot baꞌ miꞌ 
bʌjlel qꞌuin.

16  Tsaꞌ cꞌotiyob baꞌan David yañoꞌ bʌ winicob loqꞌuemoꞌ 
bʌ ti Benjamín yicꞌot ti Judá. 17 David tsaꞌ loqꞌui i tajob. Tsiꞌ 
subeyob: Mi tsaꞌ tili laꞌ coltañon, utsꞌat mi laꞌ cʌytʌl quicꞌot. 
Pero mi tsaꞌ jach tili laꞌ yojchꞌoñon, chaꞌan mi laꞌ subon baꞌan 
j contrajob cheꞌ maꞌanic c mul, cheꞌ jini laꞌ i qꞌueletla i Dios 
lac tatob chaꞌan miꞌ meletla. Cheꞌ tsiꞌ yʌlʌ David. 18  Cheꞌ jini 
tsaꞌ cꞌoti jini Chꞌujul bʌ Espíritu tiꞌ tojlel Amasai, i yum jini 
Lujuntiquil i Chaꞌcꞌal. Amasai tsiꞌ yʌlʌ: David, i yalobilet Isaí, 
tsaꞌ tili j coltañet lojon. Laꞌ ñʌchꞌlec a pusicꞌal. Laꞌ ajnic ti 
tijicña a pusicꞌal temel yicꞌot a winicob, come an a wicꞌot jini 
Dios, cheꞌen. Cheꞌ jini David tsiꞌ chꞌʌmʌyob tiꞌ wenta. Tsaꞌ caji 
i yotsañob tiꞌ yumob soldadojob.

19 Lamital jini winicob loqꞌuemoꞌ bʌ ti Manasés tsiꞌ cʌyʌyob 
jini soldadojob israelob chaꞌan miꞌ majlel i coltañob David. 
Tsaꞌ cꞌotiyob baꞌan David cheꞌ wolix i loqꞌuel ti guerra yicꞌot 
jini filisteojob chaꞌan miꞌ contrajiñob Saúl. Pero i yumob 

filisteojob mach yomobic miꞌ majlel David yicꞌotob ti guerra. 
Tsiꞌ ñaꞌtayob bʌbʌqꞌuen miꞌ cʌy jini filisteojob chaꞌan miꞌ chaꞌ 
coltan Saúl. Jini chaꞌan tsiꞌ subeyob David: Cucu ti sujtel 
yicꞌot a winicob, cheꞌob. 20 Jiñobʌch winicob loqꞌuemoꞌ bʌ ti 
Manasés tsaꞌ bʌ majli i coltañob David cheꞌ woliꞌ majlel ti 
Siclag: Adnas, Jozabad, Jediaiel, Micael, Jozabad, Eliú, Ziletai. 
Ti jujuntiquil ili winicob yumʌlobʌch tiꞌ tojlel jujumpꞌejl mil 
soldadojob i chaꞌañoꞌ bʌ Manasés. 21 Wen chꞌejlob jini winicob. 
Wen yujilob guerra. Tsiꞌ coltayob David cheꞌ bʌ tsaꞌ majli ti 
guerra ti Siclag tiꞌ contra jini amalecob. 22  Ti jujumpꞌejl qꞌuin 
tsaꞌ cꞌotiyob winicob baꞌan David chaꞌan miꞌ coltañob. Cheꞌ jini 
tsaꞌ wen onꞌayob. Jiñobʌch i soldadojob Dios.

23  Jiñʌch i listajlel jini winicob tsaꞌ bʌ cꞌotiyob ti Hebrón 
baꞌan David. Tsaꞌ tili i waꞌchocoñob ti rey tiꞌ qꞌuexol Saúl, 
chaꞌan miꞌ tsꞌʌctʌyel i tꞌan lac Yum.

24-37 Loqꞌuemob ti Judá: wuclujumbajcꞌ (6,800) soldadojob 
chajpʌbiloꞌ bʌ yicꞌot mʌctʌjibʌl tac, yicꞌot lanza tac. 
Loqꞌuemob ti Simeón: wucpꞌejl mil yicꞌot joꞌcꞌal (7,100) wen 
chꞌejloꞌ bʌ soldadojob. Loqꞌuemob ti Leví: junlujumbajcꞌ 
yicꞌot lujuncꞌal (4,600). Loqꞌuemob ti motomajob, i pꞌolbaloꞌ 
bʌ Aarón: bolombajcꞌ yicꞌot joꞌcꞌal (3,700) soldadojob añoꞌ 
bʌ tiꞌ wenta Sadoc, chꞌiton winic, wen chꞌejloꞌ bʌ. Añob 
tiꞌ wenta jaꞌel Joiada. Jini Joiada yicꞌot chaꞌtiquil i chaꞌcꞌal 
i piꞌʌlob i yumobʌch jini motomajob yujiloꞌ bʌ guerra. 
Loqꞌuemob ti Benjamín (yaꞌ loqꞌuem Saúl jaꞌel): uxpꞌejl mil 
(3,000). (I yonlelob tsiꞌ chʌn coltayob Saúl.) Loqꞌuemob 
ti Efraín: juncꞌal mil yicꞌot chaꞌbajcꞌ (20,800) wen chꞌejl 
bʌ soldadojob. Ti jujuntiquil tsaꞌ qꞌuejli ti ñuc tiꞌ tojlel i 
piꞌʌlob. Loqꞌuemob ti ojlil i pꞌolbal Manasés: tsaꞌ cꞌotiyob 
waxʌclujumpꞌejl mil (18,000) chaꞌan miꞌ waꞌchocoñob David 
ti rey. Loqꞌuemob ti Isacar: lujuncꞌal (200) i yumob yicꞌot 
i piꞌʌlob. Ti pejtelel añob i ñaꞌtʌbal. Yujilob chuqui yom tiꞌ 
tojlel Israelob. Loqꞌuemob ti Zabulón: lujumpꞌejl i yuxcꞌal 
mil (50,000) wen chajpʌbilob chaꞌan guerra, chꞌʌmʌlob 
i chaꞌan i yeꞌtijibob, jumpꞌejlob jach i pusicꞌal chaꞌan 
miꞌ coltañob David. Loqꞌuemoꞌ bʌ ti Neftalí: jumpꞌejl mil 
(1,000) yumʌlob, yicꞌot wuclujumpꞌejl i chaꞌcꞌal mil (37,000) 
soldadojob chꞌʌmʌlob i chaꞌan mʌctʌjibʌl tac yicꞌot lanza tac. 
Loqꞌuemoꞌ bʌ ti Dan: waxʌcpꞌejl i chaꞌcꞌal mil yicꞌot lujuncꞌal 

i chaꞌbajcꞌ (28,600) soldadojob chajpʌbiloꞌ bʌ chaꞌan guerra 
tiꞌ pejtelelob. Loqꞌuemoꞌ bʌ ti Aser: chaꞌcꞌal mil (40,000) 
soldadojob chajpʌbiloꞌ bʌ chaꞌan guerra. Loqꞌuemoꞌ bʌ tiꞌ 
junwejlel Jordán jaꞌ baꞌ añob i pꞌolbal Rubén yicꞌot Gad 
yicꞌot jini ojlil i pꞌolbal Manasés: wʌccꞌal mil (120,000) 
soldadojob chajpʌbiloꞌ bʌ yicꞌot pejtelel jini eꞌtijibʌl tac 
chaꞌan guerra.
38  Pejtelel ili winicob chajpʌbiloꞌ bʌ chaꞌan guerra tsaꞌ 

cꞌotiyob baꞌan David yaꞌ ti Hebrón chaꞌan miꞌ waꞌchocoñob 
ti rey. Pejtelel israelob junsujmob jach i pensar chaꞌan miꞌ 
waꞌchocoñob ti rey jini David. 39 Uxpꞌejl qꞌuin tsiꞌ chaꞌleyob 
weꞌel uchꞌel, come i piꞌʌlob tsiꞌ chajpʌbeyob. 40 Jini winicob 
chꞌoyoloꞌ bʌ ti lʌcꞌʌl yicꞌot ti ñajtʌl cꞌʌlʌl ti Isacar yicꞌot ti 
Zabulón yicꞌot ti Neftalí tsiꞌ chꞌʌmʌyob tac tilel ti burro, yicꞌot 
ti camello, yicꞌot ti tat wacax, yicꞌot ti mula, cabʌl harina, 
yicꞌot higo, yicꞌot tiquesʌbil bʌ tsꞌusub, yicꞌot i yaꞌlel tsꞌusub, 
yicꞌot aceite, yicꞌot wacax, yicꞌot tiñʌmeꞌ. Come ti pejtelel jini 
israelob wen tijicñayob i pusicꞌal.

David yom i chꞌʌm tilel Arca ti Jerusalén

13  David tsiꞌ ñaxan ubibeyob i tꞌan jini yumʌlob añoꞌ 
bʌ tiꞌ wenta jujumpꞌejl mil soldadojob, yicꞌot jini 

yumʌlob ti joꞌjocꞌal bʌ soldadojob, temel yicꞌot pejtelel i 
yumob soldadojob. 2  David tsiꞌ subeyob jini tempʌbiloꞌ bʌ 
israelob: Mi cheꞌʌch laꞌ wom, mi cheꞌʌch yom lac Yum Dios 
jaꞌel, mi caj lac choc ti pʌyol jini lac piꞌʌlob tsaꞌ bʌ cʌleyob 
ti yan tac bʌ tejclum ti Israel. Laꞌ tilicob motomajob yicꞌot 
levíjob jaꞌel. 3  Yom mi lac chaꞌ chꞌʌm tilel jini Arca i chaꞌan 
bʌ lac Dios chaꞌan miꞌ yajñel la quicꞌot, come cheꞌ bʌ tsaꞌ 
waꞌchoconti ti rey Saúl cꞌʌlʌl wʌle maꞌanix tsaꞌ laj qꞌueleꞌ, 
cheꞌen David. 4 Cheꞌ jini pejtelel jini israelob tsiꞌ yʌlʌyob 
cheꞌʌch yom, come utsꞌat tsiꞌ yubibeyob i tꞌan David.

David tsiꞌ ñopo i chꞌʌm tilel jini Arca 
(2 S. 6.1-11)

5 David tsiꞌ tempa pejtelel jini israelob ti pejtelel i lumal 
chaꞌan miꞌ majlel i chꞌʌmob tilel jini Arca am bʌ ti Quiriat 
Jearim. 6 Cheꞌ jini David temel yicꞌot pejtelel israelob tsaꞌ 
majliyob yaꞌ ti Baala (jiñʌch Quiriat Jearim) am bʌ ti Judá 

chaꞌan miꞌ chaꞌ cꞌaxtesañob jini Arca i chaꞌan bʌ Dios am 
bʌ i yumʌntel tiꞌ tojlel querubiñob. 7 Tsiꞌ chꞌʌmʌyob loqꞌuel 
tiꞌ yotot Abinadab. Tsiꞌ yotsayob majlel jini Arca ti tsijiꞌ bʌ 
carreta. Uza yicꞌot Ahío tsiꞌ tojꞌesayob majlel jini tat wacax 
woli bʌ i tujcꞌañob majlel carreta. 8  Cheꞌ jini David yicꞌot 
pejtelel israelob tsiꞌ ñuqꞌuesʌbeyob i cꞌabaꞌ lac Yum ti cꞌay 
yicꞌot ti son. Tsiꞌ ñijcayob arpa tac, yicꞌot salterio, yicꞌot 
lajteꞌ, yicꞌot címbalo, yicꞌot trompeta tac. 9 Pero cheꞌ bʌ tsaꞌ 
cꞌotiyob ti Quidón baꞌ miꞌ jajtsꞌel trigo, jini tat wacax tsaꞌ caji 
i pꞌojquiñob majlel i yoc. Colel i yajlel tac. Jini chaꞌan Uza ti 
ora tsiꞌ sʌtsꞌʌ i cꞌʌb chaꞌan miꞌ chuc jini Arca. 10 Cheꞌ jini lac 
Yum tsiꞌ michꞌle Uza. Ti ora tsaꞌ chʌmi chaꞌan tiꞌ caj tsiꞌ sʌtsꞌʌ 
i cꞌʌb baꞌan jini Arca. Jini chaꞌan tsaꞌ chʌmi Uza tiꞌ tojlel lac 
Yum. 11 Tsaꞌ michꞌa David chaꞌan tsiꞌ tsʌnsa Uza lac Yum. Jini 
chaꞌan tsiꞌ yotsʌbe i cꞌabaꞌ jini ajñibʌl Perez Uza baꞌ tsaꞌ chʌmi 
Uza. Cheꞌʌch miꞌ yʌlob cꞌʌlʌl ti ili ora.

12  Cheꞌ jini David tsaꞌ caji i bʌcꞌñan Dios. Tsiꞌ yʌlʌ: ¿Bajcheꞌca 
mi caj c chꞌʌm tilel jini Arca i chaꞌan bʌ Dios? cheꞌen. 
13  Maꞌanic tsiꞌ chꞌʌmʌ tilel jini Arca ti Jerusalén. Yaꞌ jach tsiꞌ 
cʌyʌ tiꞌ yotot Obed Edom jini geteo. 14 Jini Arca i chaꞌan bʌ 
Dios tsaꞌ ajni uxpꞌejl uw baꞌan Obed Edom yicꞌot i piꞌʌlob. Lac 
Yum tsiꞌ wen coltayob. Tsiꞌ yʌqꞌueyob i wenlel.

Hiram tsiꞌ choco majlel suboñelob baꞌan David 
(2S. 5.11-12)

14  Hiram i rey jini añoꞌ bʌ ti Tiro tsiꞌ choco majlel 
suboñelob baꞌan David. Tsiꞌ choco majlel chꞌujteꞌ yicꞌot 

albañilob yicꞌot carpinterojob chaꞌan miꞌ melbeñob i yotot 
David. 2  Cheꞌ jini David tsiꞌ ñaꞌta cheꞌ bʌ tsaꞌ ochi ti rey tiꞌ 
tojlel jini israelob, waꞌchocobilʌch i chaꞌan lac Yum chaꞌan miꞌ 
tajob i wenlel jini israelob.

I yalobilob David tsaꞌ bʌ i yilayob pañimil ti Jerusalén 
(2 S. 5.13-16; 1 Cr. 3.5-9)

3  Tsiꞌ pʌyʌ yambʌ i yijñam jini David yaꞌ ti Jerusalén. 
Tsiꞌ yilayob pañimil chꞌiton bʌ yicꞌot xchꞌoc bʌ i yalobilob 
David.

4-7 Jiñʌch i cꞌabaꞌ tac i yalobilob tsaꞌ bʌ i yilayob pañimil ti 
Jerusalén:

Samúa, Sobab, Natán, Salomón, Ibhar, Elisúa, Elpelet, Noga, 
Nefeg, Jafía, Elisama, Beeliada, Elifelet.

David tsiꞌ jisa jini filisteojob 
(2 S. 5.17-25)

8  Cheꞌ bʌ tsiꞌ yubiyob jini filisteojob waꞌchocobilix David 
ti rey ti Israel, tsaꞌ letsiyob tilel chaꞌan miꞌ wersa chucob 
David. Pero David tsiꞌ yubi wolix i tilelob. Jini chaꞌan tsiꞌ 
tempa i soldadojob. 9 Jini filisteojob woliꞌ jisañob ñumel jini 
joctʌl bʌ lum i cꞌabaꞌ Refaim. 10 David tsiꞌ cꞌajtibe lac Yum 
ti oración: Mi tsaꞌ majli j contrajin jini filisteojob ti guerra, 
¿muꞌ ba caj a coltañon? cheꞌen. Lac Yum tsiꞌ jacꞌʌ: Muꞌ cu caj j 
coltañet, cheꞌen. 11 Jini chaꞌan David tsaꞌ majli i contrajin jini 
filisteojob yaꞌ ti Baal Perazim. Tsiꞌ laj jisayob. Cheꞌ jini David 
tsiꞌ yʌlʌ: Dios tsaꞌix i cꞌʌñʌyon chaꞌan mic laj misun majlel jini 
filisteojob cheꞌ bajcheꞌ butꞌjaꞌ muꞌ bʌ i poc majlel misujelʌl, 
cheꞌen. Jini chaꞌan tsiꞌ yotsʌbe i cꞌabaꞌ jini lum ti Baal 
Perazim (muꞌ bʌ i yʌl ti lac tꞌan, miꞌ laj misuntel majlel). 12  Jini 
filisteojob tsiꞌ cʌyʌyob i diosteꞌ tac. David tsiꞌ yʌcꞌʌ mandar 
chaꞌan miꞌ pulob ti cꞌajc.

13  Ti wiꞌil jini filisteojob tsaꞌ chaꞌ ochiyob ti jini joctʌl. 
14 David tsiꞌ chaꞌ cꞌajtibe Dios bajcheꞌ yom miꞌ mel. Dios tsiꞌ 
sube: Yom mi laꞌ joy majlel jini filisteojob. Cheꞌ jini mi mejlel 
a contrajiñob ti guerra yaꞌ baꞌan jini teꞌ i cꞌabaꞌ balsamera. 
15 Cheꞌ maꞌ wubin jini juꞌucña bʌ yaꞌ ti balsamera teꞌ, yom maꞌ 
majlel baꞌ añob ti ora, come mi caj j coltañet chaꞌan maꞌ jisan 
jini filisteojob. Cheꞌ tsiꞌ yʌlʌ Dios. 16  Cheꞌ jini David tsiꞌ mele 
cheꞌ bajcheꞌ Dios tsiꞌ sube. Tsiꞌ laj jisa jini filisteojob cꞌʌlʌl ti 
Gabaón cꞌʌlʌl ti Gezer. 17 Tsaꞌ pam tsictiyi tiꞌ joytʌlel i lumal 
chuqui tac ñuc woliꞌ mel David. Lac Yum tsiꞌ yotsʌbeyob i 
bʌqꞌuen jini tejclumob chaꞌan miꞌ pꞌisob tiꞌ wenta David.

David tsiꞌ cꞌaxtesa tilel jini Arca ti Jerusalén 
(2 S. 6.12-23)

15  David tsiꞌ waꞌchoco i yotot tac ti Jerusalén. Tsiꞌ 
chajpa jumpꞌejl tsijiꞌ bʌ Tabernáculo chaꞌan jini Arca 

i chaꞌan bʌ Dios. 2  David tsaꞌ caji i yʌcꞌ jini mandar: Cheꞌ mi 
laj cꞌaxtesan tilel jini Arca, cojach jini levíjob mi mejlel i 
qꞌuechob tilel, come waꞌchocobilob jini levíjob chaꞌan miꞌ 

qꞌuechob jini Arca, chaꞌan miꞌ melbeñob i yeꞌtel ti pejtelel ora, 
cheꞌen. 3  David tsiꞌ laj wetsꞌeyob tilel pejtelel jini israelob yaꞌ ti 
Jerusalén, chaꞌan miꞌ tem cꞌaxtesañob tilel jini Arca ti tsijiꞌ bʌ 
Tabernáculo. 4-10 David tsiꞌ pʌyʌ tilel i pꞌolbalob Aarón yicꞌot 
jini levíjob. Jiñobʌch iliyi:

120 loqꞌuemoꞌ bʌ tiꞌ pꞌolbal Coat, Uriel jiñʌch i yum. 220 
loqꞌuemoꞌ bʌ tiꞌ pꞌolbal Merari, Asaías jiñʌch i yum. 130 
loqꞌuemoꞌ bʌ tiꞌ pꞌolbal Gersón, Joel jiñʌch i yum. 200 
loqꞌuemoꞌ bʌ tiꞌ pꞌolbal Elizafán, Semaías jiñʌch i yum. 80 
loqꞌuemoꞌ bʌ tiꞌ pꞌolbal Hebrón, Eliel jiñʌch i yum. 112 
loqꞌuemoꞌ bʌ tiꞌ pꞌolbal Uziel, Aminadab jiñʌch i yum.
11 Cheꞌ jini David tsiꞌ pʌyʌ tilel jini motomajob, Sadoc yicꞌot 

Abiatar, yicꞌot jini ñuc bʌ motomajob, yicꞌot i yumob levíjob: 
Uriel, Asaías, Joel, Semaías, Eliel, Aminadab. 12  David tsiꞌ 
subeyob: Jatetla i yumetla levíjob. Sʌqꞌuesan laꞌ bʌ, temel 
yicꞌot pejtelel laꞌ piꞌʌlob, chaꞌan mi laꞌ cꞌaxtesan tilel jini Arca 
tiꞌ yajñib tsaꞌ bʌ c chajpa. 13  Lac Yum tsiꞌ jatsꞌʌyonla ti yambʌ 
ora, come maꞌanic tsaꞌ laꞌ qꞌueche tilel, cheꞌen David. 14 Cheꞌ 
jini tsaꞌ caji i sʌqꞌuesañob i bʌ jini motomajob yicꞌot jini 
levíjob chaꞌan miꞌ chꞌʌmbeñob tilel jini Arca i chaꞌan bʌ lac 
Yum i Dios israelob. 15 Jini levíjob tsaꞌ caji i qꞌuechob tilel jini 
Arca tiꞌ quejlab yicꞌot chaꞌtsꞌijt teꞌ, cheꞌ bajcheꞌ tsiꞌ wʌn subu 
Moisés chaꞌan tiꞌ mandar lac Yum.

16  David tsiꞌ subeyob jini añoꞌ bʌ i yeꞌtel tiꞌ tojlel levíjob, 
chaꞌan miꞌ waꞌchocoñob jini yujiloꞌ bʌ cꞌay yicꞌot yujiloꞌ bʌ i 
ñijcʌntel música, yicꞌot salterio, yicꞌot arpa, yicꞌot címbalo, 
chaꞌan miꞌ ñijcañob chaꞌan i tijicñʌyelob i pusicꞌal. 17 I yumob 
jini yujiloꞌ bʌ música jiñobʌch Hemán (i yalobil Joel), Asaf 
(i yalobil Berequías), Etán (i yalobil Cusaías). Loqꞌuemob tiꞌ 
pꞌolbal Merari. 18  I yaj coltayajob i yumob música jiñobʌch 
iliyi:

Zacarías, Jaaziel, Semiramot, Jehiel, Uni, Eliab, Benaía, 
Maasías, Matatías, Elifelehu, Micnías, Obed Edom, Jeiel, jini 
xcʌntatiꞌ templojob.

19 Tsaꞌ waꞌchocontiyob Hemán, yicꞌot Asaf, yicꞌot Etán 
chaꞌan miꞌ ñijcañob címbalo tac melbil bʌ ti bronce. 20 Tsaꞌ 
waꞌchocontiyob Zacarías, Aziel, Semiramot, Jehiel, Uni, Eliab, 
Maasías, Benaía chaꞌan miꞌ chaꞌleñob cꞌay cheꞌ woliꞌ ñijcʌntel 
arpa. 21 Jini xñijca arpajob jiñobʌch: Matatías, Elifelehu, 

Micnías, Obed Edom, Jeiel, Azazías. 22  Jini tsaꞌ bʌ i cʌntesa 
cꞌay jiñʌch Quenanías, i yum levíjob. Wen yujil música. 23  Jini 
xcʌntayajob chaꞌan Arca jiñobʌch Berequías yicꞌot Elcana. 
24 Tsaꞌ yajcʌntiyob motomajob muꞌ bʌ i ñijcañob trompeta 
chaꞌan ñaxan miꞌ majlelob ti marcha. Jiñobʌch iliyi: Sebanías, 
Josafat, Natanael, Amasai, Zacarías, Benaía, Eliezer. Obed 
Edom yicꞌot Jehías tsiꞌ cʌntayob jini Arca.

25 Cheꞌ jini David yicꞌot jini añoꞌ bʌ i yeꞌtel ti Israel yicꞌot jini 
ñuc bʌ yumʌlob chaꞌan soldadojob tsaꞌ majliyob tiꞌ tijicñʌyel 
i pusicꞌal yaꞌ tiꞌ yotot Obed Edom chaꞌan miꞌ chꞌʌmob majlel 
jini Arca ti Jerusalén. 26  Dios maꞌanic tsiꞌ jisa jini levíjob tsaꞌ bʌ 
i qꞌuecheyob majlel jini Arca. Jini chaꞌan tsiꞌ yʌqꞌueyob Dios 
wuccojt tat wacax yicꞌot wuccojt tiñʌmeꞌ chaꞌan tsʌnsʌbil bʌ i 
majtan.

27 David lʌpbil i chaꞌan lino bʌ bujcʌl, yicꞌot jini levíjob woli 
bʌ i qꞌuechob majlel Arca, yicꞌot jini xcꞌayob, yicꞌot Quenanías 
muꞌ bʌ i tech cꞌay. Lʌpbil i chaꞌan David jaꞌel jumpꞌejl efod 
melbil bʌ ti lino bʌ pisil. 28  Cheꞌʌch tsiꞌ chꞌʌmʌyob tilel jini 
Arca ti Jerusalén jini añoꞌ bʌ i yeꞌtel ti Israel. Tsiꞌ chaꞌleyob 
cꞌam bʌ tꞌan tiꞌ tijicñʌyel i pusicꞌal. Tsiꞌ wusuyob trompeta tac. 
Tsiꞌ jatsꞌʌyob címbalo tac, yicꞌot arpa tac, yicꞌot salterio. 29 Cheꞌ 
woliꞌ cꞌotel jini Arca ti Jerusalén, jini Mical i yixicꞌal Saúl, tsiꞌ 
ñajtʌ qꞌuele ti ventana cheꞌ bʌ woli ti ñuqui tijpꞌejl David. Cheꞌ 
jini Mical tsaꞌ caji i tsꞌaꞌlen tiꞌ pusicꞌal.

16  Tsiꞌ chꞌʌmʌyob tilel jini Arca i chaꞌan bʌ lac Yum. 
Tsiꞌ yotsayob ti Tabernáculo chajpʌbil bʌ i chaꞌan 

David. Yaꞌi tsiꞌ pulbeyob tsʌnsʌbil bʌ i majtan tac Dios. Tsiꞌ 
yʌqꞌueyob jaꞌel majtañʌl tac chaꞌan i tijicñʌyel i pusicꞌal. 
2  Cheꞌ ujtemix i yʌcꞌ pejtelel jini majtañʌl tac, David tsiꞌ 
yʌqꞌueyob i yutslel i tꞌan pejtelel jini winicob tiꞌ cꞌabaꞌ lac 
Yum. 3  Tsaꞌ caji i pucbeñob jujumpꞌejl caxlan waj pejtelel 
winicob xꞌixicob. Cheꞌ jaꞌel tsiꞌ yʌqꞌueyob weꞌelʌl yicꞌot tiquin 
bʌ tsꞌusub.

4 David tsiꞌ waꞌchoco yajcʌbil bʌ levíjob chaꞌan miꞌ 
yʌqꞌueñob wocolix i yʌlʌ lac Yum i Dios Israel yaꞌ tiꞌ tojel 
jini Arca i chaꞌan bʌ lac Yum, chaꞌan miꞌ cꞌajtibeñob Dios 
i yutslel i tꞌan tiꞌ tojlel winicob xꞌixicob. 5 Jini Asaf jiñʌch i 
yum jini yujiloꞌ bʌ música. Jini muꞌ bʌ i coltañob jiñʌch iliyi: 
Zacarías, Jeiel, Semiramot, Jehiel, Matatías, Eliab, Benaía, 

Obed Edom, Jeiel. Tsiꞌ ñijcayob salterio yicꞌot arpa. Jini 
Asaf tsiꞌ ñijca címbalo. 6 Cheꞌ jaꞌel jini motomaj Benaía yicꞌot 
Jahaziel tsiꞌ wusuyob trompeta tiꞌ tojel jini Arca i chaꞌan bʌ 
lac Yum.

Salmo i chaꞌan David chaꞌan miꞌ suben wocolix i yʌlʌ Dios 
(Sal. 105.1-15; 96.1-13; 106.47-48)

7 Ti jim bʌ ora David tsaꞌ caji i yʌcꞌ ti cꞌʌyintel coro tac 
ti Tabernáculo chaꞌan miꞌ cꞌʌyibeñob wocolix i yʌlʌ lac 
Yum. Asaf tsiꞌ pʌsbeyob cꞌay jini motomajob chaꞌan miꞌ tem 
chaꞌleñob cꞌay.
 8 Subenla wocolix i yʌlʌ lac Yum, pejcanla tiꞌ cꞌabaꞌ.

Pucbenla i melbal lac Yum yaꞌ tiꞌ tojlel winicob xꞌixicob ti 
pejtelel colem tejclum.

 9 Chaꞌlenla cꞌay tiꞌ tojlel lac Yum. Cꞌʌyibenla i ñuclel.
Subula pejtelel jini ñuc bʌ i melbal.

 10 Ñuqꞌuesan laꞌ pusicꞌal chaꞌan chꞌujul i cꞌabaꞌ lac Yum.
Yom tijicña miꞌ yubiñob jini muꞌ bʌ i sajcañob lac Yum.

 11 Sajcan lac Yum am bʌ i pꞌʌtʌlel. Ñochtanla ti pejtelel 
ora.

 12 Ñaꞌtʌbenla i yejtal tac i pꞌʌtʌlel, jini bʌbʌqꞌuen tac bʌ
Tsaꞌ bʌ i mele yicꞌot jini tꞌan tsaꞌ bʌ i yʌcꞌʌ tiꞌ contra 

egiptojob.
 13 Jatetla i pꞌolbaletla Abraham i winic lac Yum. I yalobiletla 

Jacob, i yajcʌbaletla Dios.
 14 Jiñʌch lac Yum Dios, i Yumʌch winicob xꞌixicob ti pejtelel 

pañimil.
 15 Ti pejtelel ora ñaꞌtʌbilix i chaꞌan i tꞌan tsaꞌ bʌ i yotsa ti 

trato,
Jini tꞌan tsaꞌ bʌ i subeyob winicob xꞌixicob yicꞌot i 

yalobilob ti lajm ti lajm chaꞌan miꞌ chʌn ñaꞌtañob ti 
pejtelel ora.

 16 Jiñʌch tsaꞌ bʌ i yʌqꞌue Abraham, jini xucꞌul bʌ tꞌan tsaꞌ bʌ i 
yʌqꞌue Isaac,

 17 Jini jach bʌ tꞌan tsaꞌ bʌ i yʌqꞌue Jacob ti mandar.
Mach jilic ti pejtelel ora jini xucꞌul bʌ i tꞌan lac Yum 

aqꞌuebil bʌ Israel.
 18 Tsiꞌ yʌlʌ lac Yum: “Mi caj cʌqꞌueñet i lumal Canaán chaꞌan 

a chaꞌañʌch”, cheꞌen.

1 CRONICAS 16

El Antiguo Testament en el ch'ol de Tumbalá  ©Liga Bíblica Internacional, 2011 



768

 19 Cheꞌ maxto cabʌlic lac piꞌʌlob, cheꞌ ñumel jach tsaꞌ 
ñumiyob yaꞌi, come mach i chaꞌañobic jini lum,

 20 Tsiꞌ chaꞌleyob xʌmbal ñumel ti jujumpꞌejl colem tejclum.
Tsaꞌ loqꞌuiyob ti jumpꞌejl colem tejclum, tsaꞌ chaꞌ ochiyob ti 

yambʌ.
 21 Lac Yum Dios maꞌanic tsiꞌ yʌcꞌʌyob ti ticꞌlʌntel,

Tsiꞌ tiqꞌui reyob tsaꞌ bʌ i ñaxan ticꞌlayob.
 22 Tsiꞌ yʌlʌ: “Mach mi laꞌ mʌctan jini yajcʌbiloꞌ bʌ c chaꞌan,

Mach mi laꞌ ticꞌlan jini xꞌaltꞌañob c chaꞌan”, cheꞌen.
 23 Cꞌʌyinla lac Yum pejtelel añet bʌ la ti pañimil.

Subula ti jujumpꞌejl qꞌuin bajcheꞌ miꞌ coltañonla.
 24 Subula i ñuclel lac Yum tiꞌ tojlel winicob xꞌixicob ti pejtelel 

pañimil.
Subula jini utsꞌat bʌ i melbal tiꞌ tojlel pejtelel winicob 

xꞌixicob.
 25 Come ñucʌch lac Yum, yom miꞌ wen sujbel i ñuclel.

Yom mi lac wen bʌcꞌñan Dios ñumen bajcheꞌ miꞌ 
bʌcꞌñʌntelob diosteꞌ tac.

 26 Come diosteꞌ jach pejtelel i dios tac winicob xꞌixicob mach 
bʌ anic miꞌ cʌñob Dios.

Pero lac Yum tsiꞌ mele panchan.
 27 Cabʌlʌch i cꞌuxbintel yicꞌot i ñuclel tiꞌ tojel i wut.

I tꞌojol jax jini chꞌujul bʌ i yajñib baꞌ miꞌ pʌs i pꞌʌtʌlel.
 28 Chꞌujutesanla lac Yum pejtel winicob xꞌixicob ti 

jujunmojtetla.
Subenla i ñuclel yicꞌot i pꞌʌtʌlel.

 29 Subenla i ñuclel i cꞌabaꞌ lac Yum cheꞌ bajcheꞌ yom miꞌ 
subentel.

Chꞌʌmbenla tilel i majtan, ochenla tiꞌ pam i yotot.
Chꞌujutesanla lac Yum ti sʌqꞌuesʌbil bʌ laꞌ pusicꞌal.

 30 Yom tsiltsilñayetla tiꞌ tojlel lac Yum pejteletla añet bʌ la ti 
pañimil.

Waꞌchocobilix jini pañimil, mach mejlic ti ñijcʌntel.
 31 Laꞌ i yubin tijicña jini panchan, laꞌ i yubin tijicña jini 

pañimil.
Subula tiꞌ tojlel jini sajtemoꞌ bʌ: “Miꞌ chaꞌlen yumʌl lac 

Yum”.
 32 Laꞌ i chaꞌlen cꞌam bʌ tꞌan jini colem ñajb yicꞌot i bʌl.

Yom tijicña jini cholel yicꞌot pʌcꞌʌbʌl.

 33 Pejtelel jini teꞌel ti jujuntejc miꞌ cajel ti cꞌay yilal tiꞌ tojlel 
lac Yum, come tal i melob jini añoꞌ bʌ ti pañimil.

 34 Subenla wocolix i yʌlʌ lac Yum, come utsꞌatʌch.
Come mach jilic i yutslel ti pejtelel ora.

 35 C Yum Dios lojon, coltañon lojon.
Tempañon lojon loqꞌuel baꞌ chuculon lojon ti yan tac bʌ 

lum,
Chaꞌan mic subeñet lojon wocolix a wʌlʌ come chꞌujul a 

cꞌabaꞌ,
Chaꞌan miꞌ ñucꞌan lojon c pusicꞌal cheꞌ mic sub lojon a 

ñuclel.
 36 C Yum, laꞌ chꞌujutesʌntiquet cꞌʌlʌl ti pejtelel ora.

I Diosetʌch israelob mach bʌ anic a cajibal mi a jilibal.
Cheꞌ tsiꞌ chaꞌleyob cꞌay. Tsiꞌ yʌlʌyob, Amén, pejtelel winicob 
xꞌixicob. Tsiꞌ subuyob i ñuclel lac Yum.

Tsaꞌ cʌle jini Arca tiꞌ wenta jini levíjob 
chaꞌan miꞌ chʌcʌ qꞌuelob

37 David tsiꞌ waꞌchoco cʌytʌl Asaf temel yicꞌot i piꞌʌlob chaꞌan 
miꞌ chʌn qꞌuelob ti jujumpꞌejl qꞌuin chuqui tac yom melol yaꞌ 
ti Tabernáculo. 38  Tsaꞌ waꞌchoconti jaꞌel Obed Edom (i yalobil 
Jedutún) yicꞌot Hosa, yicꞌot waxʌctiquil i chʌncꞌal (68) i 
piꞌʌlob chaꞌan miꞌ chaꞌleñob cʌñʌn.

39 Tsiꞌ chʌn chꞌujutesayob lac Yum yaꞌ ti ñoxiꞌ 
Tabernáculo am bʌ ti Gabaón. David tsiꞌ cʌyʌ yaꞌi jini 
motomaj Sadoc, yicꞌot i piꞌʌlob ti motomajiyel chaꞌan miꞌ 
melbeñob i yeꞌtel lac Yum. 40  Jiñobʌch muꞌ bʌ i tsʌnsañob 
alʌcꞌʌl chaꞌan miꞌ pulbeñob i majtan lac Yum ti pulʌntib 
ti jujumpꞌejl sʌcꞌajel yicꞌot ti icꞌajel cheꞌ bajcheꞌ lac Yum 
tsiꞌ wʌn subeyob israelob ti mandar. 41 David tsiꞌ waꞌchoco 
Hemán, yicꞌot Jedutún, yicꞌot chaꞌtiquil uxtiquil yañoꞌ 
bʌ chaꞌan miꞌ yʌqꞌueñob wocolix i yʌlʌ lac Yum chaꞌan 
i cꞌuxbiya yicꞌot i yutslel i tꞌan am bʌ ti pejtelel ora. 
42  Tsiꞌ ñijcayob trompeta tac yicꞌot címbalo tac cheꞌ bʌ 
tsiꞌ chaꞌleyob cꞌay. Tsaꞌ waꞌchocontiyob ti xcʌntayajob i 
yalobilob Jedutún.

43  Cheꞌ jini pejtelel jini israelob tsaꞌ cajiyob ti sujtel tiꞌ yotot. 
David tsaꞌ chaꞌ sujti majlel tiꞌ yotot chaꞌan miꞌ yʌqꞌueñob i 
yutslel i tꞌan i piꞌʌlob.

Albil bʌ i tꞌan Dios tiꞌ tojlel David 
(2 S. 7.1-29)

17  Cheꞌ yaꞌix chumul David tiꞌ yotot, tsaꞌ caji i suben 
jini xꞌaltꞌan Natán: Joñon chumulon ti otot melbil bʌ 

ti chꞌujteꞌ, pero jini Arca i yejtal bʌ i trato lac Yum an jach 
ti pisil bʌ otot, cheꞌen. 2  Cheꞌ jini Natán tsiꞌ sube: Utsꞌat maꞌ 
mel pejtelel chuqui woli a ñaꞌtan, come an a wicꞌot lac Yum, 
cheꞌen.

3  Ti jini jach bʌ acꞌʌlel lac Yum tsiꞌ sube Natán: 4 Yom maꞌ 
suben c winic David: “Jatet maꞌanic mi caj a waꞌchocobeñon 
cotot chaꞌan mic chaꞌlen chumtʌl. 5 Come cheꞌ bʌ tsac 
locꞌsa jini israelob ti Egipto cꞌʌlʌl wʌle maꞌanic baꞌ ora tsaꞌ 
chumleyon ti otot. Cojach tsaꞌ ajniyon ti pisil bʌ otot. 6 Baqui 
jach tsaꞌ ñumiyon quicꞌot jini israelob, maꞌanic baꞌ ora tsac 
sube mi juntiquilic i yum jini israelob chaꞌan miꞌ melbeñon 
c Templo ti chꞌujteꞌ. Joñon tsac waꞌchocoyob chaꞌan miꞌ 
cʌntañob c tejclum Israel”, cheꞌen.

7 Yom maꞌ suben c winic David: “Lac Yum am bʌ ti 
panchan woliꞌ yʌl: Joñon tsac pʌyʌyet cheꞌ xcʌnta tiñʌmeꞌet 
chaꞌan maꞌ wochel ti yumʌl tiꞌ tojlel c tejclum Israel. 8  Ti 
pejtelel ora tsaꞌ chʌn ajniyon a wicꞌot baqui jach tsaꞌ 
ñumiyet. Pejtelel a contrajob tsac jisayob ti a tojlel. Mi 
caj cʌcꞌ ti qꞌuejlel ti ñuc a cꞌabaꞌ cheꞌ bajcheꞌ i cꞌabaꞌ jini 
ñucoꞌ bʌ ti pañimil. 9 Cheꞌ jaꞌel mi caj cʌqꞌueñob i lum jini 
israelob baꞌ miꞌ chumtʌlob ti pejtelel ora. Maꞌanix mi caj 
i chʌn loqꞌuelob. Maꞌanix mi caj i chʌn jisʌntelob chaꞌan 
jontol bʌ tejclum tac cheꞌ bajcheꞌ ti yambʌ ora, 10 cꞌʌlʌl 
cheꞌ bʌ tsiꞌ chaꞌleyob i yeꞌtel jini juezob. Mi caj c jisʌbeñob 
i pꞌʌtʌlel pejtelel a contrajob. Mic subeñet jaꞌel mi caj c 
waꞌchocobeñet a pꞌolbal chaꞌan miꞌ yochelob ti rey. 11 Cheꞌ 
maꞌ chʌmel, mi caj c waꞌchocon juntiquil a walobil chaꞌan 
miꞌ chꞌʌm a yumʌntel. 12  Jini mi caj i waꞌchocobeñon cotot. 
Mi caj c waꞌchocoben i yumʌntel cꞌʌlʌl ti pejtelel ora. 13  Mi 
caj i tatiñon. Mi caj i yochel ti calobil. Maꞌanic baꞌ ora mi 
caj c wis cʌyeꞌ cheꞌ bajcheꞌ tsaj cʌyʌ Saúl. 14 Ti pejtelel ora 
mi caj c buchchocon ti cotot. Maꞌanic i yujtibal i yeꞌtel muꞌ 
bʌ caj cʌqꞌuen. Ti pejtelel ora mi caj i yajñel i yumʌntel”. 
Cheꞌ tsiꞌ yʌlʌ lac Yum, cheꞌen Natán.

15 Natán tsiꞌ chaꞌ sube David pejtelel chuqui tsaꞌ subenti ti 
lac Yum. 16  Cheꞌ jini tsaꞌ ochi majlel ti mal i yotot lac Yum 
jini rey David. Tsaꞌ caji i pejcan Dios ti oración: C Yum Dios, 
¿chuqui to queꞌtel, yicꞌot chuqui to i cꞌʌjñibal c piꞌʌlob chaꞌan 
tsaꞌ wʌqꞌueyon pejtelel iliyi? cheꞌen. 17 Wen ñuc jini tsaꞌix bʌ 
a mele tic tojlel. Pero jini tsaꞌ bʌ a subeyon ñumen ñuc cheꞌ 
bajcheꞌ tsaꞌix bʌ a mele. Cheꞌ jaꞌel c Yum Dios, tsaꞌ wʌlʌ mi caj 
i yochelob ti rey c pꞌolbalob. 18  C Yum, ¿chuqui to mi mejlel 
cʌl? A wujil maꞌanic j cꞌʌjñibal. Pero tsaꞌix a wʌqꞌueyon c 
ñuclel. 19 Tsaꞌix a wʌqꞌueyon pejtelel ili c ñuclel, chaꞌan tiꞌ caj 
tsaꞌ wen cꞌuxbiyon, chaꞌan cheꞌʌch a wom. 20 C Yum, maꞌanic 
yambʌ lajal bʌ bajcheꞌ jatet. Maꞌanic yambʌ Dios ti pañimil. 
Maꞌanic baꞌ tsa cubi lojon yambʌ. 21 ¿Am ba yambʌ tejclum ti 
pañimil cheꞌ bajcheꞌ a tejclum Israel? Tsaꞌix a pʌyʌyob loqꞌuel 
ti Egipto chaꞌan maꞌ wʌcꞌ ti tsictiyel a pꞌʌtʌlel tiꞌ tojlelob. 
Tsaꞌix a jisayob jini añoꞌ bʌ ti Canaán cheꞌ bʌ tsaꞌ chajpʌbeyob 
i tejclum a chaꞌañoꞌ bʌ. 22  Jatet tsaꞌ waꞌchoco a tejclum Israel 
chaꞌan miꞌ yochel ti a tejclum ti pejtelel ora. Jatet c Yum tsaꞌix 
ochiyet tiꞌ Dios.

23  Jini chaꞌan wʌle c Yum, yom maꞌ tsꞌʌctesan jini tꞌan tsaꞌ bʌ 
a subeyon yicꞌot c pꞌolbal chaꞌan mic chaꞌlen lojon yumʌntel. 
Laꞌ ujtic cheꞌ bajcheꞌ tsaꞌ wʌlʌ. 24 Laꞌ chʌn ñuqꞌuesʌntic a 
cꞌabaꞌ ti pejtelel ora, chaꞌan miꞌ chʌn subob: “I Yum panchan 
jiñʌch i Dios israelob”, cheꞌob. Jini chaꞌan laꞌ chʌn ajnic 
ti utsꞌat ti a wut jini calobilob yicꞌot c pꞌolbalob. 25 Wʌle tiꞌ 
xucꞌtʌlel c pusicꞌal mic pejcañet ti oración, come jatet c Yum 
tsaꞌ subeyon mi caj a wʌcꞌ ti qꞌuejlel ti ñuc jini c pꞌolbal. 26  Jini 
chaꞌan c Yum, jatet Diosetʌch tsaꞌ bʌ a subeyon ili tꞌan. 27 Laꞌ 
aqꞌuenticob i yutslel a tꞌan c pꞌolbalob ti pejtelel ora. Come 
cheꞌ maꞌ wʌcꞌ i yutslel a tꞌan miꞌ yajñel cꞌʌlʌl ti pejtetel ora. 
Cheꞌ tsiꞌ chaꞌle oración David.

Tsaꞌ mʌjli i chaꞌan guerra tac jini David 
(2 S. 8.1-14)

18  Cheꞌ ujtemix pejtelel iliyi, David tsiꞌ jisa jini filisteojob. 
Tsaꞌ ochiyob tiꞌ wenta yicꞌot jini tejclum Gat yicꞌot i 

soldadojob. 2  Cheꞌ jaꞌel tsaꞌ ochiyob tiꞌ wenta David jini añoꞌ 
bʌ ti Moab. Pejtelel jini moabob tsaꞌ caji i chaꞌleñob tojoñel tiꞌ 
tojlel David. 3  Cheꞌ bʌ woli to i majlel yaꞌ ti tojel Eufrates jini 

rey Hadadezer chaꞌan miꞌ chꞌʌm jini tejclum yaꞌ tiꞌ tꞌejl jini jaꞌ 
i cꞌabaꞌ Eufrates, David tsiꞌ chilbe i lum Hadadezer. 4 David tsiꞌ 
chꞌʌmbe jumpꞌejl mil carreta, yicꞌot wucpꞌejl mil soldadojob 
cꞌʌchʌloꞌ bʌ ti caballo, yicꞌot juncꞌal mil soldadojob mach bʌ 
cꞌʌchʌlobic. David tsiꞌ yʌcꞌʌ ti tsepol i chijil i yaꞌ jini caballo 
tac woli bʌ i tujcꞌan majlel carreta. Cojach tsiꞌ cʌyʌ lujuncꞌal 
caballo chaꞌan miꞌ cꞌʌn.

5 Cheꞌ bʌ tsaꞌ tiliyob jini siriajob ti Damasco chaꞌan miꞌ 
coltañob Hadadezer ti guerra, David tsiꞌ tsʌnsa chaꞌtiquil i 
chaꞌcꞌal mil (22,000) soldadojob. 6 Tsiꞌ waꞌchoco xcʌntayajob 
ti Damasco am bʌ ti Siria. Cheꞌ jini, tsaꞌ ochiyob jini siriajob 
tiꞌ wenta David. Tsaꞌ caji i yʌqꞌueñob i tojoñel. Come lac Yum 
tsiꞌ wen colta David baqui jach tsaꞌ ñumi. 7 David tsiꞌ chilbeyob 
i mʌctijibob melbil bʌ ti oro woli bʌ i cꞌʌñob i winicob 
Hadadezer. Tsiꞌ cꞌʌlʌ chꞌʌmʌ cꞌotel ti Jerusalén. 8  David tsiꞌ 
chꞌʌmʌ tilel jaꞌel cabʌl bronce loqꞌuem bʌ ti Tibhat yicꞌot yaꞌ 
ti Cun, i tejclum tac jini Hadadezer. (Ti wiꞌil bʌ ora Salomón 
tsiꞌ cꞌʌñʌ ili bronce chaꞌan miꞌ mel i yajñib jaꞌ yicꞌot i yoyel 
Templo, yicꞌot eꞌtijibʌl tac.)

9 Tsaꞌ cajiꞌ yubin Toi i rey jini añoꞌ bʌ ti Hamat cheꞌ 
chꞌʌmbilob tiꞌ wenta David jini soldadojob i chaꞌan Hadadezer. 
10 Tsiꞌ choco majlel i yalobil i cꞌabaꞌ Adoram baꞌan jini rey 
David chaꞌan miꞌ majlel i yʌqꞌuen cortesía yicꞌot i yutslel i tꞌan. 
Tsiꞌ chocbe majlel cabʌl i majtan tac melbil bʌ ti oro yicꞌot ti 
plata yicꞌot bronce. 11 Jini rey David tsiꞌ yʌqꞌue tiꞌ wenta lac 
Yum pejtelel iliyi yicꞌot jini oro tac yicꞌot jini plata tac tsaꞌ 
bʌ i taja ti Edom, yicꞌot ti Moab yicꞌot Amón, yicꞌot i lumal 
filisteojob yicꞌot i lumal Amalec.

12  Mach jinic jach, pero jini Abisai (i yalobil Sarvia) tsiꞌ jisa 
waxʌclujumpꞌejl mil (18,000) edomob yaꞌ ti joctʌl i cꞌabaꞌ 
Atsꞌam. 13  Tsiꞌ waꞌchoco xcʌntayajob ti pejtelel Edom. Jini 
idumeojob tsaꞌ caji i yʌqꞌueñob i tojoñel David, come lac Yum 
tsiꞌ wen colta David baqui jach tsaꞌ ñumi.

Xꞌeꞌtelob i chaꞌan David 
(2S. 8.15-18; 20.23-26)

14 David tsiꞌ chaꞌle i yumʌntel ti pejtelel Israel. Toj tsaꞌ caji i 
chaꞌlen meloñel tiꞌ tojlel winicob. 15 Jini Joab (i yalobil Sarvia) 
tsaꞌ ochi tiꞌ yum soldadojob. Josafat (i yalobil Ahilud) tsaꞌ ochi 

ti stsꞌijbujel. 16  Sadoc (i yalobil jini Ahitob), yicꞌot Abimelec 
(i yalobil Abiatar) tsaꞌ ochiyob ti motomaj. Savsa tsaꞌ ochi ti 
xꞌeꞌtel i chaꞌan rey. 17 Benaía (i yalobil Joiada) i yumʌch jini 
cereteojob yicꞌot jini peleteojob tsaꞌ bʌ ochiyob ti xcʌntayajob 
i chaꞌan rey. I yalobilob rey David tsaꞌ aqꞌuentiyob ñuc bʌ i 
yeꞌtel chaꞌan miꞌ coltañob i tat.

Tsaꞌ jisʌntiyob jini amoñob yicꞌot siriajob 
(2 S. 10.1-19)

19  Cheꞌ bʌ tsaꞌ chʌmi Nahas i rey jini amoñob, tsaꞌ caji 
i tajben i yeꞌtel i yalobil i cꞌabaꞌ Hanún. 2-3  David tsiꞌ 

yʌlʌ: Mi caj c pʌsben i yutslel c pusicꞌal Hanún, come wen 
cꞌuxatax tsa cubi lojon c bʌ yicꞌot i tat, cheꞌen. Cheꞌ jini David 
tsiꞌ choco majlel xꞌeꞌtelob i chaꞌan, chaꞌan miꞌ ñuqꞌuesʌbeñob 
i pusicꞌal i yalobil Nahas. Pero cheꞌ bʌ tsaꞌ cꞌotiyob i winicob 
David (tiꞌ lumal Amón baꞌan jini Hanán), jini ñucoꞌ bʌ i yeꞌtel 
i chaꞌan Hanún tsaꞌ caji i subeñob: Mach a lon ñopben i tꞌan 
David. ¿Cꞌux ba miꞌ yubin a tat? Maꞌanic tsiꞌ choco tilel i 
winicob chaꞌan miꞌ ñuqꞌuesʌbeñet a pusicꞌal. Tsaꞌ jach tiliyob 
cheꞌ bajcheꞌ xyojchꞌob chaꞌan miꞌ tsajiñob jini pañimil wʌꞌ baꞌ 
chumulonla, cheꞌob. 4 Jini chaꞌan Hanún tsaꞌ caji i tsepbeñob 
i tsuctiꞌ i winicob David. Tsiꞌ tꞌox tsepbeyob i pislel cꞌʌlʌl 
jaxʌl tiꞌ yaꞌ. Cheꞌ jini tsiꞌ chaꞌ chocoyob sujtel. 5 Cheꞌ bʌ tsiꞌ 
yubi David chuqui tsaꞌ ujti, tsiꞌ chocbeyob majlel xtajoñelob 
tsaꞌ bʌ cꞌoti i tajob. Tsiꞌ subeyob cʌytʌl yaꞌ ti Jericó jinto miꞌ 
chaꞌ colelob i tsuctiꞌ, come quisintic tsiꞌ yubiyob. 6 Cheꞌ bʌ tsiꞌ 
ñaꞌtayob jini amoñob yicꞌot jini rey Hanún, wen michꞌ David 
chaꞌan chuqui tsiꞌ tumbeyob i winicob, tsiꞌ chocoyob majlel 
taqꞌuin ti Mesopotamia, yicꞌot ti Siria, yicꞌot ti Maaca, yicꞌot 
ti Soba, bajcꞌʌl plata am bʌ i tojol ti 25 millón peso chaꞌan 
miꞌ cꞌajtiñob i coltʌntel ti guerra. Tsiꞌ cꞌajtiyob tilel soldadojob, 
yicꞌot carreta tac, yicꞌot cꞌʌchʌloꞌ bʌ ti caballo. 7 Cheꞌ jini tsaꞌ 
cꞌotiyob lajchʌmpꞌejl i chaꞌcꞌal mil (32,000) carreta yicꞌot 
pejtelel i soldadojob jini rey Maaca. Tsaꞌ majliyob ti jijlel yaꞌ ti 
joctʌl i cꞌabaꞌ Medeba. Yaꞌ tsaꞌ muchꞌleyob jaꞌel i soldadojob 
Hanún loqꞌuemoꞌ bʌ ti tejclum tac.

8  Cheꞌ bʌ tsiꞌ yubi David, tsiꞌ choco majlel Joab yicꞌot pejtelel 
jini chꞌejloꞌ bʌ soldadojob i chaꞌan. 9 Tsaꞌ cꞌoti i tajob cheꞌ woliꞌ 
tilelob i soldadojob amoñob tiꞌ contra. Tsaꞌ caji i techob jini 

guerra yaꞌ tiꞌ tiꞌ tejclum i cꞌabaꞌ Medeba. Jini reyob tsaꞌ bʌ tili 
i coltañob Hanún yaꞌ tsaꞌ muchꞌleyob ti jamil lʌcꞌʌl ti Medeba. 
10 Joab tsiꞌ qꞌuele i contrajob tiꞌ tojel i wut yicꞌot tiꞌ pat. Tsaꞌ 
caji i tꞌox i soldadojob. Tsiꞌ choco majlel junmojt chaꞌan miꞌ 
chaꞌleñob guerra tiꞌ contra jini siriajob. 11 Joab tsiꞌ yʌqꞌue tiꞌ 
wenta Abisai i yeran lamital jini israelob. Tsiꞌ subeyob chaꞌan 
miꞌ chaꞌleñob guerra yicꞌot jini amoñob. 12  Tsiꞌ yʌlʌ: Mi ñumen 
pꞌʌtʌlob jini siriajob tic tojlel, laꞌ coltañon, pero mi ñumen tsaꞌ 
caji i mʌlob jini amoñob ti a tojlel, mi caj j coltañet. 13  Yom 
chꞌejlet. Laꞌ lac chaꞌlen wersa chaꞌan mi laj coltan lac tejclum, 
jiñʌch i tejclum lac Yum. Laꞌ i mel lac Yum cheꞌ bajcheꞌ yom. 
Cheꞌ tsiꞌ yʌlʌ Joab. 14 Cheꞌ jini Joab tsiꞌ bej xʌñʌ majlel baꞌan 
jini siriajob chaꞌan miꞌ jisañob ti guerra. Pero pejtelel jini 
siriajob tsiꞌ chucuyob majlel i putsꞌel. 15 Jini amoñob cheꞌ bʌ 
tsiꞌ qꞌueleyob tsaꞌix putsꞌiyob jini siriajob, tsaꞌ majliyob ti 
putsꞌel jaꞌel ti jini jach bʌ tejclum. Cheꞌ jini tsaꞌ chaꞌ sujtiyob ti 
Jerusalén Joab yicꞌot i yeran yicꞌot pejtelel i soldadojob.

16  Jini siriajob cheꞌ bʌ tsiꞌ qꞌueleyob tsaꞌix yajliyob tiꞌ cꞌʌb jini 
israelob, tsiꞌ chocoyob ti pʌyol yañoꞌ bʌ soldadojob añoꞌ bʌ 
ti junwejl colem jaꞌ i cꞌabaꞌ Eufrates baꞌ miꞌ pasel qꞌuin. Jini 
Sofac jiñʌch i yum i soldadojob Hadadezer. 17-18  Cheꞌ bʌ tsiꞌ 
yubi David, tsiꞌ choco ti wejtsꞌel pejtelel israelob. Tsaꞌ cꞌaxiyob 
ti junwejl Jordán jaꞌ jini israelob. Tsaꞌ caji i chaꞌleñob guerra 
yicꞌot jini siriajob. David tsiꞌ chaꞌ putsꞌtesayob majlel jini 
siriajob. Jini israelob tsiꞌ tsʌnsayob wucpꞌejl mil soldadojob 
cꞌʌchʌloꞌ bʌ ti carreta, yicꞌot chaꞌcꞌal mil winicob woli bʌ i 
xʌñob tiꞌ yoc. Cheꞌ jaꞌel tsiꞌ tsʌnsa Sofac i yum jini soldadojob. 
19 Jini siriajob i winicob Hadadezer tsiꞌ qꞌueleyob wolix i 
jisʌntelob. Tsiꞌ pejcayob David chaꞌan yomix miꞌ cʌyob jini 
guerra. Tsaꞌ ochiyob tiꞌ winic David. Jini chaꞌan jini siriajob 
maꞌanix tsiꞌ chʌn coltayob jini amoñob ti guerra.

David tsiꞌ chꞌʌmʌ tiꞌ wenta Rabá 
(2 S. 12.26-31)

20  Cheꞌ tiꞌ tejchibal jabil, cheꞌ i tilel miꞌ chaꞌ loqꞌuelob 
ti guerra jini reyob, Joab tsaꞌ loqꞌui yicꞌot pejtelel i 

soldadojob. Tsaꞌ cꞌoti i jisañob i tejclum tac amoñob. Tsiꞌ joy 
mʌctayob Rabá. Pero David yaꞌ jach tsaꞌ cʌle ti Jerusalén. 
Joab tsiꞌ chili pejtelel Rabá. 2  Cheꞌ jini David tsiꞌ jʌm chilbe 

loqꞌuel i corona jini rey am bʌ ti Rabá. Melbil ti oro yicꞌot 
letsem tac bʌ xajlel. An i yalel jini corona chʌnlujumpꞌejl i 
chaꞌcꞌal (34) kilo. Tsaꞌ ajqꞌui jini corona tiꞌ jol David. Mach 
jinic jach pero tsiꞌ locꞌo cabʌl chubʌꞌañʌl yaꞌ ti tejclum. 3  Tsaꞌ 
caji i yʌcꞌob ti majtan eꞌtel pejtel jini winicob amoñob mach 
bʌ anic tsiꞌ tsʌnsayob chaꞌan miꞌ pꞌelob teꞌ, yicꞌot chaꞌan miꞌ 
chaꞌleñob cꞌajbal, yicꞌot chaꞌan miꞌ chaꞌleñob aqꞌuin. Cheꞌʌch 
tsiꞌ mele David tiꞌ tojlel amoñob. Cheꞌ jini David tsaꞌ sujti ti 
Jerusalén yicꞌot pejtelel i soldadojob.

I winicob David tsiꞌ tsʌnsayob jini colem bʌ winicob 
(2 S. 21.18-22)

4 Ti wiꞌil tsaꞌ tejchi guerra tiꞌ tojlel israelob yaꞌ ti Gezer 
tiꞌ contra jini filisteojob. Jini Sibecai chꞌoyol bʌ ti Husat tsiꞌ 
tsʌnsa Sipai, juntiquil i yalobil colem bʌ winic. Cheꞌ jini, jini 
filisteojob tsaꞌ ochiyob tiꞌ wenta David. 5 Pero tsaꞌ chaꞌ tejchi 
guerra tiꞌ tojlel jini filisteojob. Jini Elhanán (i yalobil Jair) 
tsiꞌ tsʌnsa Lahmi i yeran Goliat jini colem bʌ winic. An i 
lanza ñuc bʌ i teꞌel cheꞌ bajcheꞌ miꞌ cꞌʌñob ti jalbal. 6-7 Tsaꞌ chaꞌ 
tejchi guerra yaꞌ ti Gat, baꞌan juntiquil colem bʌ winic am bʌ 
wʌctsꞌijt i yal i cꞌʌb yicꞌot wʌctsꞌijt i yal i yoc. (I yalobilʌch 
colem bʌ winicob jaꞌel.) Jini winic tsaꞌ caji i bʌcꞌtesan israelob. 
Jini tsaꞌ tsʌnsʌnti chaꞌan Jonatán (i yalobil jini Simea) i yeran 
David. 8  Pejtelel jini colem bʌ winicob i yalobilobʌch jini 
chumuloꞌ bʌ ti Gat. Tsaꞌ laj tsʌnsʌntiyob chaꞌan David yicꞌot i 
soldadojob.

David tsiꞌ yotsayob ti censo pejtelel winicob xꞌixicob 
(2S. 24.1-25)

21  Ti jim bʌ ora jini xiba (Satanás) tsaꞌ caji i contrajin 
Israel. Tsaꞌ caji i xicꞌben David chaꞌan miꞌ tsicob 

pejtelel israelob. 2  Cheꞌ jini David tsaꞌ caji i suben Joab yicꞌot 
jini ñuc tacoꞌ bʌ i yeꞌtel: Cucula cꞌʌlʌl ti Beerseba yicꞌot 
cꞌʌlʌl yaꞌ ti Dan chaꞌan mi laꞌ chuc ti censo jini israelob. 
Cheꞌ ujtemix ti pejtelel, yom mi laꞌ tilel laꞌ subeñon, cheꞌen 
David.

3  Joab tsiꞌ yʌlʌ: Laꞌ i pꞌojlesan lac Yum bajcꞌʌl winicob. A 
chaꞌañʌch tiꞌ pejtelel. ¿Chucoch woli a ñaꞌtan a mel jini? 
Jiñʌch mulil tiꞌ tojlel israelob, cheꞌen Joab.

4 Pero jini rey David tsiꞌ wersa choco majlel Joab. Jini chaꞌan 
ti wersa tsaꞌ caji i pam xʌn ñumel i lumal Israel. Tsaꞌ chaꞌ 
sujti ti Jerusalén chaꞌan miꞌ suben David jaytiquil winicob 
tsiꞌ yotsa ti censo. 5 Tsaꞌ tajleyob ti Israel jumpꞌejl millón yicꞌot 
joꞌcꞌal mil (1,100,000) winicob muꞌ bʌ i mejlel ti majlel ti 
guerra. Ti Judá añob jumbajcꞌ yicꞌot lujumpꞌejl i chʌncꞌal mil 
(470,000) muꞌ bʌ i majlelob ti guerra. 6 Jini levíjob maꞌanic 
tsaꞌ chꞌʌjmiyob ti tsic yicꞌot jini benjamiñob, come chꞌijiyem 
i pusicꞌal Joab chaꞌan i tꞌan jini rey. 7 Cheꞌ jaꞌel lac Yum mach 
utsꞌatic tsiꞌ qꞌuele i tsicol winicob. Jini chaꞌan lac Yum tsiꞌ 
yʌqꞌueyob wocol jini israelob.

8  Pero David tsiꞌ sube lac Yum: Joñon tsac taja c mul ti a 
tojlel cheꞌ bʌ tsac tsiqui winicob. A wocolic ñusʌbeñon c mul, 
come tsac mele chuqui jontol, cheꞌen. 9 Lac Yum tsiꞌ sube Gad, 
jini am bʌ i ñaꞌtʌbal tiꞌ tojlel David: 10-11 Yom maꞌ suben David: 

“Lac Yum tsiꞌ yʌlʌ an uxchajp wocol woli bʌ i pʌsbeñet chaꞌan 
maꞌ yajcan junchajp. 12  Ñaꞌtan baqui bʌ yom, mi uxpꞌejl jab 
wiꞌñal, o mi uxpꞌejl uw mi laꞌ ticꞌlʌntel tiꞌ tojlel laꞌ contrajob, 
o mi uxpꞌejl qꞌuin jontol bʌ cꞌamʌjel cheꞌ mi caj i ñumel ti 
lum i yángel lac Yum”. Cheꞌ tsiꞌ yʌlʌ lac Yum. Jini chaꞌan yom 
maꞌ ñaꞌtan chuqui yom mic suben jini tsaꞌ bʌ i chocoyon tilel, 
cheꞌen Gad.

13  Cheꞌ jini David tsiꞌ sube Gad: Wen wocol jax mic yajcan. 
Wen chꞌijiyem jax c pusicꞌal. Jini chaꞌan, laꞌ i yʌqꞌueñonla 
wocol lac Yum cheꞌ bajcheꞌ yom. Laꞌ i pꞌuntañonla, come mach 
pꞌisbilic i cꞌuxbiya ti pejtelel pañimil, pero mach utsꞌatic mi 
lac yajlel tiꞌ cꞌʌb winicob, cheꞌen. 14 Cheꞌ jini lac Yum tsiꞌ choco 
tilel jontol bʌ cꞌamʌjel tiꞌ tojlel israelob. Ti jim bʌ qꞌuin tsaꞌ 
chʌmiyob lujumpꞌejl i chʌncꞌal mil (70,000) winicob xꞌixicob. 
15 Lac Yum tsiꞌ choco majlel i yángel chaꞌan miꞌ jisan Jerusalén, 
pero lac Yum tsiꞌ chaꞌ pꞌunta jini winicob. Tsiꞌ chaꞌ tiqꞌui jini 
ángel: Cʌyʌx, mach a chʌn jisañob, cheꞌen. Ti jimbʌ ora i 
yángel lac Yum yaꞌix an tiꞌ tꞌejl i patio Ornán jini jebuseo yaꞌ 
baꞌ miꞌ jatsꞌ i trigo.

16  Cheꞌ bʌ tsiꞌ tsꞌitaꞌ letsa i wut David ti panchan, tsiꞌ qꞌuele yaꞌ 
waꞌal i yángel lac Yum yaꞌ ti yojlil pañimil, botsꞌbil i chaꞌan i 
yespada tiꞌ cꞌʌb chaꞌan miꞌ jisan jini añoꞌ bʌ ti Jerusalén. David 
yicꞌot jini xñox tacoꞌ bʌ yaꞌ ti tejclum tsiꞌ ñocchocoyob i bʌ. Tsiꞌ 
lʌpʌyob coxtal. 17 Cheꞌ jini David tsaꞌ cajiꞌ pejcan Dios: Tilem 

tic bajñel pusicꞌal tsac mele i tsicol winicob. C mulʌch. Jiñʌch 
ñuc bʌ c sajtemal. Pero maꞌanic i mul ili winicob xꞌixicob añoꞌ 
bʌ tic wenta. C Yum Dios, laꞌ c toj joñon quicꞌot c piꞌʌlob, pero 
pꞌuntan a tejclumob ame laj jilicob ti ili wocol, cheꞌen David.

18  Jini chaꞌan i yángel lac Yum tsiꞌ sube Gad chaꞌan miꞌ majlel 
i tsictesʌben David, yomʌch miꞌ chajpʌben lac Yum jumpꞌejl 
pulʌntib yaꞌ tiꞌ patio Ornán jini jebuseo. 19-20 Jini chaꞌan 
David tsaꞌ majli i qꞌuel Ornán baꞌ woliꞌ jatsꞌ trigo. Cheꞌ bʌ tsiꞌ 
sutqꞌui i bʌ Ornán, tsiꞌ qꞌuele jini ángel. Ti ora tsaꞌ putsꞌiyob 
jini chʌntiquil i yalobilob yaꞌ bʌ tem añob yicꞌot ti jatsꞌ trigo. 
21 Tsiꞌ cʌyʌ i yeꞌtel Ornán cheꞌ bʌ tsiꞌ qꞌuele yaꞌ woliꞌ tilel jini 
rey. Tsaꞌ majli i ñocchocon i bʌ baꞌan David. 22  Cheꞌ jini David 
tsiꞌ sube: Chombeñon ili a patio chaꞌan mic waꞌchocoben i 
pulʌntib i majtan lac Yum chaꞌan miꞌ tijqꞌuelob ti chʌmel jini 
winicob ti ili tejclum. Yom maꞌ subeñon bajcheꞌ i tojol, cheꞌen 
David. 23  Ornán tsiꞌ sube: Che jach maꞌ chꞌʌm. Yom maꞌ mel 
cheꞌ bajcheꞌ tsaꞌ ñaꞌta. Muqꞌuix cʌcꞌ jaꞌel jini wacax chaꞌan 
miꞌ pulbentel lac Yum tiꞌ majtan, yicꞌot siꞌ, yicꞌot trigo chaꞌan 
majtañʌl. Joñon mi cʌcꞌ ti pejtelel, cheꞌen Ornán. 24 David 
tsiꞌ jacꞌbe: Mach comic tic majtan. Mucꞌʌch c tojbeñet cheꞌ 
bajcheꞌ cꞌamel a wom, come mi caj cʌqꞌuen lac Yum tiꞌ majtan. 
Maꞌanic mi caj c pulben tsʌnsʌbil bʌ i majtan lac Yum cheꞌ 
maꞌanic tsac wis tojo, cheꞌen. 25 Cheꞌ jini David tsiꞌ yʌqꞌue 
Ornán lujumpꞌejl i yuxcꞌal mil (50,000) peso oro i tojol jini 
lum yicꞌot jini wacax. 26  Cheꞌ jini David tsaꞌ caji i waꞌchocoben 
i pulʌntib i majtan lac Yum. Tsaꞌ caji i pulben tsʌnsʌbil bʌ 
i majtan lac Yum yicꞌot yambʌ majtañʌl chaꞌan i tijicñʌyel 
i pusicꞌal. Tsaꞌ caji i pejcan lac Yum ti oración. Lac Yum tsiꞌ 
choco tilel cꞌajc ti panchan chaꞌan miꞌ pul jini majtañʌl. 27 Cheꞌ 
jini lac Yum tsiꞌ tiqꞌui jini Angel woli bʌ ti jisaya. Ti ora jach 
tsiꞌ chaꞌ otsaꞌ i yespada tiꞌ yotot.

Yaꞌ baꞌ tsiꞌ meleyob Templo
28  Cheꞌ bʌ tsiꞌ qꞌuele David bajcheꞌ lac Yum tsiꞌ jacꞌbe i 

yoración, David tsiꞌ chaꞌ aqꞌue tsʌnsʌbil bʌ i majtan. 29 Yaꞌ an 
ti bujtʌl i cꞌabaꞌ Gabaón jini pisil bʌ i yotot lac Yum yicꞌot jini 
pulʌntib tsaꞌ bʌ i mele Moisés yaꞌ ti tiquiñal pañimil. 30 Pero 
David maꞌanix tsaꞌ mejli ti majlel i pejcan Dios yaꞌi, come tsaꞌ 
wen ochi i bʌqꞌuen chaꞌan jini Angel tsaꞌ bʌ i jisa cabʌl winicob.

22  Cheꞌ jini David tsiꞌ yʌlʌ: Utsꞌat miꞌ yajñel i Templo 
Dios ilayi, baꞌ miꞌ pulob majtañʌl jini israelob, cheꞌen.

I chajpʌntel Templo
2  Jini chaꞌan David tsiꞌ yʌcꞌʌ mandar chaꞌan miꞌ wejtsꞌelob 

tilel pejtelel jini ñajt bʌ chꞌoyolob mach bʌ israelobic, yaꞌ bʌ 
chumulob ti Israel. Tsiꞌ yʌcꞌʌ mandar chaꞌan miꞌ chajpañob 
xajlel tac chaꞌan miꞌ mejlel i Templo* Dios. 3  Cheꞌ jaꞌel David 
tsiꞌ chajpa cabʌl lawux chaꞌan i puertajlel tac jini otot, yicꞌot 
chaꞌan miꞌ tʌcꞌob jini teꞌ tac. Tsiꞌ chajpa cabʌl bronce mach 
bʌ anix i pꞌisol i yalel. 4 Jini añoꞌ bʌ ti Tiro yicꞌot ti Sidón tsiꞌ 
chꞌʌmbeyob tilel cabʌl chꞌujteꞌ. 5 David tsiꞌ yʌlʌ: Chꞌiton to 
jini calobil Salomón. Maxto anic i ñaꞌtʌbal. Jini i yotot Dios 
muꞌ bʌ caj ti mejlel, yom wen i tꞌojol yicꞌot wen ñuc chaꞌan 
miꞌ qꞌuejlel ti ñuc ti pejtelel pañimil. Jini chaꞌan joñon mi 
caj j qꞌuel chuqui tac yom, cheꞌen. Jini chaꞌan David tsiꞌ wʌn 
chajpa ti pejtelel cheꞌ cuxul to.

6 David tsiꞌ pʌyʌ tilel Salomón. Tsiꞌ sube chaꞌan miꞌ 
waꞌchocoben i yotot lac Yum i Dios israelob. 7 David tsiꞌ sube 
Salomón: Calobil, tsac lon ñaꞌta c waꞌchocoben i yotot lac Yum 
Dios. 8  Tsaꞌ tili i tꞌan lac Yum baꞌ añon chaꞌan mach joñonic 
mi caj c mel. Tsiꞌ yʌlʌ: “Cabʌl tsaꞌ chaꞌle tsʌnsa baqui jach tsaꞌ 
majliyet ti guerra. Jini chaꞌan mach mejlic a waꞌchocobeñon 
cotot, come tsaj qꞌuele wen cabʌl tsaꞌ chaꞌle tsʌnsa. 9 Awilan 
mi caj i yilan pañimil juntiquil a walobil. Ñʌchꞌʌl mi caj i 
yajñel, come joñon mi caj c ñʌchꞌchocobeñob i contrajob tiꞌ 
tojlel. Jini chaꞌan mi caj i yotsʌbentel i cꞌabaꞌ ti Salomón (an i 
ñʌchꞌtʌlel i pusicꞌal). Cheꞌ tiꞌ yorajlel i yumʌntel mi caj cʌcꞌob 
ti ajñel ti ñʌchꞌʌl pejtelel jini israelob. Mi caj cʌqꞌueñob i cꞌaj 
i yo. 10 Salomón mi caj i waꞌchocobeñon cotot. Miꞌ caj ti ochel 
ti calobil. Mi caj i tatiñon. Mi caj cʌqꞌuen i yeꞌtel i yalobilob 
yicꞌot i pꞌolbalob tiꞌ tojlel israelob cꞌʌlʌl ti pejtelel ora”, cheꞌen. 
11 Jini chaꞌan wʌle calobil, laꞌ i wen coltañet lac Yum chaꞌan 
maꞌ chꞌejlꞌesan a bʌ chaꞌan maꞌ waꞌchocoben i Templo lac Yum 
cheꞌ bajcheꞌ tsiꞌ subeyon. 12  Laꞌ i wen aqꞌueñet lac Yum i tojel 
yicꞌot i ñaꞌtʌbal, yicꞌot a yumʌntel chaꞌan maꞌ jacꞌben pejtelel 
i tꞌan yicꞌot i mandar. 13  Cheꞌ jini mi caj a wen coltʌntel, mi 
tsaꞌ jacꞌbe pejtelel i tꞌan yicꞌot i subal lac Yum tsaꞌ bʌ i wʌn 
subeyob israelob tiꞌ tojlel Moisés. Chꞌejlꞌesan a bʌ, yom 

1 CRONICAS 22

El Antiguo Testament en el ch'ol de Tumbalá  ©Liga Bíblica Internacional, 2011 



779

pꞌʌtʌlet. Mach yomic maꞌ chaꞌlen bʌqꞌuen. Mach yomic miꞌ 
cꞌuñꞌan a pusicꞌal.

14 Joñon tsaꞌix c chaꞌle wersa chaꞌan mic tempan joꞌcꞌal mil 
talento oro chaꞌan maꞌ melben i yotot lac Yum, yicꞌot jumpꞌejl 
millón talento jini plata, yicꞌot bronce, yicꞌot tsucu taqꞌuin 
mach bʌ anic i pꞌisol i yalel, come cꞌax cabʌl. Mach jinic jach 
pero tsac tempa jaꞌel jini xajlel yicꞌot teꞌ tac. Jini chaꞌan mux 
caj a waꞌchocon jatet. 15 Come cabʌlix a winicob muꞌ bʌ mejlel 
i tsepob teꞌ, yicꞌot albañilob, yicꞌot carpinterojob, yicꞌot yambʌ 
winicob chajpʌbiloꞌ bʌ chaꞌan jujunchajp eꞌtel. 16  Wen yujilob 
eꞌtel ti oro, yicꞌot ti plata, yicꞌot ti bronce yicꞌot ti tsucu 
taqꞌuin. Jini chaꞌan tejchen ti ora chaꞌan maꞌ tech jini eꞌtel. 
Lac Yum laꞌ i wen coltañet, cheꞌen.

17 David tsiꞌ sube jini ñuc tacoꞌ bʌ i yeꞌtel tiꞌ tojlel israelob 
chaꞌan miꞌ coltañob Salomón. 18  An laꞌ wicꞌot lac Yum Dios 
tsaꞌ bʌ i yʌcꞌʌyetla ti ajñel ti ñʌchꞌʌl tiꞌ tojlel laꞌ contrajob, 
cheꞌen. Come jini tsiꞌ yʌqꞌueyon tic wenta pejtelel jini winicob 
chumuloꞌ bʌ ti yan tac bʌ tejclum. Pejtelel jini tejclum tac 
tsaꞌix ochi tiꞌ wenta lac Yum yicꞌot tiꞌ wenta i winicob. 19 Jini 
chaꞌan wʌle ti jumpꞌejl jach laꞌ pusicꞌal yom mi laꞌ sʌclan lac 
Yum Dios. Chꞌojyenla chaꞌan mi laꞌ waꞌchocoben jini chꞌujul 
bʌ i yotot lac Yum Dios, chaꞌan yaꞌi mi laꞌ chꞌʌmben majlel 
jini Arca baꞌ lotol i trato lac Yum, yicꞌot pejtelel jini chꞌujul bʌ 
uchꞌibʌl tac i chaꞌan bʌ Dios. Ti pejtelel mi caj i chꞌʌjmel ochel 
tiꞌ Templo lac Yum Dios, cheꞌen David.

Tsaꞌ aqꞌuentiyob i yeꞌtel jini levíjob

23  Cheꞌ cabʌlix i jabilel jini David, tsiꞌ waꞌchoco 
ti rey ti Israel i yalobil i cꞌabaꞌ Salomón. 2  Tsiꞌ 

tempa pejtelel jini ñuc tacoꞌ bʌ i yeꞌtel ti Israel, yicꞌot 
jini motomajob yicꞌot jini levíjob. 3  Tsaꞌ cajiyob ti tsijquel 
jini levíjob añobix bʌ lujumpꞌejl i chaꞌcꞌal jab yicꞌot 
ñumeñobix bʌ ti lujumpꞌejl i chaꞌcꞌal jab. Ti pejtelel añob 
waxʌclujuntiquil i chaꞌcꞌal mil (38,000). 4-5 Tiꞌ tojlelob mi 
caj i loqꞌuelob chʌntiquil i chaꞌcꞌal mil (24,000) chaꞌan miꞌ 
qꞌuelob jini eꞌtel tac tiꞌ melol jini Templo. Wʌcpꞌejl mil mi 
caj i yochelob ti yumʌl yicꞌot ti juezob. Cheꞌ jaꞌel mi caj i 
yochelob chʌmpꞌejl mil ti xcʌntayajob, yicꞌot chʌmpꞌejl mil 
muꞌ bʌ i ñuqꞌuesañob lac Yum ti música. 6 David tsiꞌ tꞌoxoyob 

ti uxmojt cheꞌ bajcheꞌ i yalobilob Leví. Jiñobʌch Gersón 
yicꞌot Coat yicꞌot Merari.

7 Yambʌ chaꞌmojt tsaꞌ otsʌbentiyob i cꞌabaꞌ Laadán yicꞌot 
Simei (i pꞌolbalob Gersón). 8-9 Tsaꞌ chaꞌ tꞌoxleyob ti yambʌ 
wʌcmojt, uxmojt tiꞌ wenta i yalobilob Laadán. Jiñobʌch 
Jehiel, Zetam yicꞌot Joel. Yambʌ uxmojt tiꞌ wenta i yalobilob 
Simei: jiñobʌch Selomit, Haziel, Harán. Jiñobʌch i yumob 
otot tac. 10-11 Tsaꞌ chaꞌ tꞌoxleyob levíjob tiꞌ wenta i yalobilob 
Simei. Jiñobʌch Jahat, Zina, Jeús yicꞌot Bería. Pero 
maꞌañobic cabʌl i yalobil Jeús yicꞌot Bería. Jini chaꞌan tsaꞌ 
tsijquiyob cheꞌ bajcheꞌ junmojt.
12  Tsaꞌ tꞌoxle i pꞌolbal Coat ti chʌnmojt tiꞌ wenta i yalobilob. 
Jiñobʌch Amram, Izhar, Hebrón, Uziel. 13  Amram jiñʌch i tat 
Aarón yicꞌot Moisés. Jini Aarón temel yicꞌot i yalobilob tsaꞌ 
waꞌchocontiyob ti chꞌujul bʌ i yeꞌtel chaꞌan miꞌ yʌqꞌueñob i 
majtan tac lac Yum, chaꞌan miꞌ melob i yeꞌtel, yicꞌot chaꞌan 
miꞌ subeñob wocolix i yʌlʌ lac Yum cꞌʌlʌl ti pejtelel ora.
14-15 Tsaꞌ tem chꞌʌjmiyob ti tsic i yalobilob Moisés, i winic 
lac Yum yicꞌot jini levíjob. Jini i yalobilob Moisés jiñobʌch 
Gersón yicꞌot Eliezer. 16  I yalobil jini Gersón jiñʌch Sebuel 
am bʌ i yeꞌtel. 17 I yalobil Eliezer, jiñʌch Rehabías jini 
yumʌl. Maꞌanic yambʌ i yalobil Eliezer, pero wen cabʌlob 
i yalobilob Rehabías. 18  I yalobil Izhar jiñʌch Selomit 
jini yumʌl. 19 I yalobil Hebrón jiñʌch Jerías jini yumʌl, i 
chaꞌticlel jiñʌch Amarías, i yuxticlel jiñʌch Jahaziel, i 
chʌnticlel jiñʌch Jecamán. 20 I yalobilob Uziel jiñʌch Micaía 
jini yumʌl, i chaꞌticlel jiñʌch Isías.
21 I yalobilob Merari jiñobʌch Mahli yicꞌot Musi. I yalobilob 
Mahli jiñobʌch Eleazar yicꞌot Cis. 22  Eleazar tsaꞌ chʌmi cheꞌ 
maꞌanic chꞌiton bʌ i yalobil, cojach xchꞌocob. Cis tsiꞌ siji i 
yalolobilob yicꞌotob i yumijelob. 23  I yalobilob Musi jiñobʌch 
Mahli, yicꞌot Edar yicꞌot Jeremot.
24 Pejtelel iliyi jiñobʌch i pꞌolbalob Leví. Tsaꞌ ochiyob ti censo 

cheꞌ bajcheꞌ jaytiquilob i pꞌolbal i ñojteꞌelob jini añoꞌ bʌ ti 
jujuncꞌal i jabilel yicꞌot ñumenobix bʌ i jabilel. Jiñobʌch jini 
tsaꞌ bʌ cajiyob ti eꞌtel yaꞌ ti Templo. 25 Come David tsiꞌ yʌlʌ: 
Lac Yum i Dios israelob tsaꞌix i yʌcꞌʌyonla ti ajñel ti ñʌchꞌʌl. 
Mi caj i chumtʌl ti Jerusalén cꞌʌlʌl ti pejtelel ora. 26  Cheꞌ jini 
mach wersajix miꞌ chʌn chꞌʌmob majlel jini pisil bʌ otot jini 

levíjob, yicꞌot jini uchꞌijibʌl tac am bʌ tiꞌ wenta. Cheꞌ tsiꞌ yʌlʌ 
David.

27 Cheꞌ bʌ tsiꞌ tsiquiyob i pꞌolbalob Leví, jiñʌch junchajp jini 
cojix bʌ i melbal David cheꞌ cuxul to. 28  An tiꞌ wenta levíjob i 
pꞌolbaloꞌ bʌ Aarón chaꞌan miꞌ coltañob jini motomajob yaꞌ ti 
Templo cheꞌ miꞌ tsʌnsʌbeñob i majtan tac Dios. An tiꞌ wenta 
jaꞌel chaꞌan miꞌ cʌntañob Templo, chaꞌan miꞌ sʌqꞌuesañob 
chuqui yom sʌqꞌuesʌntel. 29 Tsiꞌ chajpayob waj jaꞌel muꞌ bʌ i 
pʌsbentel Dios, yicꞌot i ñich harina chaꞌan majtañʌl, yicꞌot 
jini waj mach bʌ pajꞌesʌbilic, yicꞌot chꞌilbil tac bʌ, yicꞌot jini 
wochꞌesʌbil tac bʌ. Cheꞌ jaꞌel tsiꞌ chajpayob jini pꞌisoñib tac. 
30 Ti jujumpꞌejl sʌcꞌajel yicꞌot ti icꞌajel tsaꞌ ochiyob tiꞌ tojlel 
lac Yum chaꞌan miꞌ cꞌʌyibeñob wocolix i yʌlʌ. 31 Tsiꞌ coltayob 
motomajob jaꞌel ti jujunyajl cheꞌ bʌ tsiꞌ pulbeyob lac Yum jini 
tsʌnsʌbil bʌ alʌcꞌʌl tac. Tsiꞌ coltayob cheꞌ ti yorajlel cꞌaj o 
yicꞌot cheꞌ ti tsijib uw, yicꞌot ti ñuc tac bʌ qꞌuinijel. Ti pejtelel 
ora tsꞌʌcʌl tsaꞌ cꞌotiyob jini levíjob cheꞌ bajcheꞌ yom chaꞌan ili 
eꞌtel tiꞌ tojel lac Yum. 32  Tsiꞌ cʌntayob jini Tabernáculo yicꞌot 
jini Templo. Tsiꞌ chʌn coltayob jini motomajob ti pejtelel i 
yeꞌtel tiꞌ yotot lac Yum.

24  Jini motomajob (jini i pꞌolbalob Aarón) tsaꞌ tꞌoxleyob 
ti chaꞌmojt. Tsaꞌ aqꞌuentiyob i cꞌabaꞌ i yalobilob, 

Eleazar yicꞌot Itamar. 2  Jini Nadab yicꞌot Abiú i yalobilob 
Aarón jaꞌel pero tsaꞌ chʌmiyob tiꞌ tojlel i tat. Maꞌañobic i 
yalobilob. Cojach Eleazar yicꞌot Itamar tsaꞌ caji i chaꞌleñob 
i motomajiyel. 3  David tsiꞌ laja i tꞌan yicꞌot Sadoc i pꞌolbal 
bʌ Eleazar, yicꞌot Ahimelec i pꞌolbal bʌ Itamar. Cheꞌ jini tsiꞌ 
tꞌoxo i pꞌolbalob Aarón chaꞌan miꞌ qꞌuexob i bʌ tiꞌ yeꞌtel Dios. 
4 Tiꞌ tojlel i pꞌolbalob Eleazar ñumen cabʌl jini ñuctacoꞌ bʌ i 
yeꞌtel cheꞌ bajcheꞌ i pꞌolbalob jini Itamar. Jini chaꞌan tsiꞌ tꞌoxo 
ti wʌclujunmojt i pꞌolbalob Eleazar. Tsiꞌ tꞌoxo ti waxʌcmojt i 
pꞌolbalob Itamar.

5 Tsiꞌ chaꞌleyob yajcaya ti alas chaꞌan miꞌ tajob i yeꞌtel ti 
jujunmojt, come añob ñuc tacoꞌ bʌ i yeꞌtel chaꞌan Dios tiꞌ tojlel 
i pꞌolbalob Eleazar, yicꞌot tiꞌ tojlel i pꞌolbalob Itamar. 6 Jini 
Semaías i yalobil bʌ leví i cꞌabaꞌ Natanael, tsaꞌ aqꞌuenti i yeꞌtel 
ti stsꞌijbaya. Tsaꞌ caji i chucbeñob ti jun i cꞌabaꞌ jini winicob 
tiꞌ tojlel jini rey yicꞌot tiꞌ tojlel jini ñuc tacoꞌ bʌ i yeꞌtel: jini 
motomaj Sadoc, Ahimelec i yalobil Abiatar, i yumob jini 

motomajob yicꞌot jini levíjob. Chaꞌmojt loqꞌuemoꞌ bʌ ti Eleazar 
yicꞌot junmojt ti Itamar tsaꞌ waꞌchocontiyob tiꞌ yeꞌtel.

7-18  Tsiꞌ chaꞌleyob yajcaya ti alas chaꞌan miꞌ yʌqꞌuentelob i 
yeꞌtel ti jujunmojt.

I yum jini junmojt jiñʌch Joiarib, i yum jini i chaꞌmojtlel 
jiñʌch Jedaías, i yum jini i yuxmojtlel jiñʌch Harim, i yum 
jini i chʌnmojtlel jiñʌch Seorim, i yum jini i joꞌmojtlel 
jiñʌch Malquías, i yum jini i wʌcmojtlel jiñʌch Mijamín, i 
yum jini i wucmojtlel jiñʌch Cos, i yum jini waxʌcmojtlel 
jiñʌch Abías, i yum jini i bolonmojtlel jiñʌch Jesúa, i 
yum jini i lujunmojtlel jiñʌch Secanías, i yum jini i 
junlujunmojtlel jiñʌch Eliasib, i yum jini i lajchʌnmojtlel 
jiñʌch Jaquim, i yum jini i yuxlujunmojtlel jiñʌch Hupa, i 
yum jini i chʌnlujunmojtlel jiñʌch Jesebeab, i yum jini i 
joꞌlujunmojtlel jiñʌch Bilga, i yum jini i wʌclujunmojtlel 
jiñʌch Imer, i yum jini i wuclujunmojtlel jiñʌch Hezir, i 
yum jini i waxʌclujunmojtlel jiñʌch Afses, i yum jini i 
bolonlujunmojtlel jiñʌch Petaías, i yum jini i juncꞌalel ti mojt 
jiñʌch Hezequiel, i yum jini i jumpꞌejlel i chaꞌcꞌal ti mojt 
jiñʌch Jaquín, i yum jini i chaꞌpꞌejlel i chaꞌcꞌal ti mojt jiñʌch 
Gamul, i yum jini i yuxpꞌejlel i chaꞌcꞌal ti mojt jiñʌch Delaía, 
i yum jini i chʌmpꞌejlel i chaꞌcꞌal ti mojt jiñʌch Maazías.

19 Ti jujunmojt tsiꞌ meleyob i yeꞌtel ti Templo cheꞌ bajcheꞌ tsaꞌ 
aqꞌuenti i yeꞌtel chaꞌan lac Yum i Dios Israel tiꞌ tojlel i ñojteꞌel i 
cꞌabaꞌ Aarón.

20 I pꞌolbal Leví jiñobʌch iliyi: Amram; i pꞌolbal Amram 
jiñʌch Subael. I yalobil Subael jiñʌch Jehedías. 21 Rehabías 
yicꞌot i piꞌʌlob. Jini ascuñʌl bʌ i yalobil Rehabías jiñʌch Isías. 
22  Izhar yicꞌot i piꞌʌlob, Selomot, yicꞌot i pꞌolbal i cꞌabaꞌ Jahat. 
23  Jini chꞌiton bʌ i yalobilob Hebrón jiñobʌch iliyi: Jerías 
jini ascuñʌl bʌ i yalobil, Amarías jini i chaꞌticlel bʌ i yalobil, 
Jahaziel jini i yuxticlel bʌ i yalobil, Jecamán jini i chʌnticlel 
i yalobil. 24-25 I yum i piꞌʌlob Uziel jiñʌch i yalobil Uziel i cꞌabaꞌ 
Micaía. Yambʌ yumʌlob jiñobʌch Samir yicꞌot Isías i butsob 
Uziel, yicꞌot i yalobil Isías i cꞌabaꞌ Zacarías. 26-27 I yumob i 
piꞌʌlob Merari jiñobʌch i yalobilob i cꞌabaꞌ Mahli yicꞌot Musi. 
Beno i yalobil bʌ Jaazías jiñʌch i yum i piꞌʌlob Jaazías, yicꞌot 
Soham, Zacur, Ibri. 28-29 I pꞌolbal Mahli jiñʌch Eleazar yicꞌot 
Cis. Maꞌanic chꞌiton bʌ i yalobilob Eleazar. An i yalobil Cis 

i cꞌabaꞌ Jerameel. 30 Jini chꞌiton bʌ i yalobilob Musi jiñobʌch 
iliyi: Mahli, Edar, Jerimot.

Jiñobʌch i pꞌolbalob Leví ti mojt ti mojt. 31 Cheꞌ bajcheꞌ tsiꞌ 
chaꞌleyob yajcaya ti alas i pꞌolbal Aarón, cheꞌ jaꞌel tsiꞌ meleyob 
i pꞌolbal Leví chaꞌan miꞌ yʌqꞌuentelob i yeꞌtel, mi wen ñuc bʌ 
mi chꞌochꞌoc bʌ. Tsiꞌ chaꞌleyob yajcaya tiꞌ tojlel jini rey David, 
yicꞌot tiꞌ tojlel Sadoc, yicꞌot Ahimelec, yicꞌot jini ñuc tacoꞌ bʌ i 
yeꞌtel tiꞌ tojlel motomajob yicꞌot levíjob.

Jini xcꞌayob yicꞌot jini muꞌ bʌ i ñijcañob música tac

25  David yicꞌot jini añoꞌ bʌ i yeꞌtel ti Tabernáculo tsiꞌ 
waꞌchocoyob winicob chaꞌan miꞌ chaꞌleñob subtꞌan 

cheꞌ woli ti ñijcʌntel jini arpa, yicꞌot címbalo tac yicꞌot 
salterio. I chaꞌañob Asaf, yicꞌot Hemán, yicꞌot Jedutún ili 
winicob. Jiñobʌch i cꞌabaꞌ tac yicꞌot i yeꞌtel: 2  Asaf jini xꞌaltꞌan 
tiꞌ tojlel rey, yicꞌot i yalobilob: Zacur, José, Netanías, Asarela. 
3  Jedutún tsiꞌ teche i yʌqꞌuen wocolix i yʌlʌ lac Yum cheꞌ woli 
ti ñijcʌntel jini arpa. Jini chꞌiton bʌ i yalobilob jiñobʌch iliyi: 
Gedalías, Zeri, Jesaías, Hasabías, Matatías, Simei. 4-5 Hemán 
jiñʌch i motomaj rey. I yalobilob Hemán añoꞌ bʌ tiꞌ wenta 
jiñobʌch iliyi: Buquías, Matanías, Uziel, Sebuel, Jeremot, 
Hananías, Hanani, Eliata, Gidalti, Romantiezer, Josbecasa, 
Maloti, Hotir, Mahaziot. (Dios tsiꞌ yʌqꞌue chʌnlujuntiquil (14) 
chꞌiton bʌ i yalobilob yicꞌot uxtiquil xchꞌoc bʌ i yalobilob.) 
6-7 Tsiꞌ ñijcayob címbalo, yicꞌot salterio, yicꞌot arpa tac. Jini 
Asaf tsiꞌ teche música cheꞌ woliꞌ ñijcañob música tac ti 
Tabernáculo.

Asaf, yicꞌot Jedutún, yicꞌot Hemán temel tsaꞌ ajniyob tiꞌ 
wenta jini rey David. Ili uxtiquil yicꞌot i piꞌʌlob wen yujilob 
cꞌay tiꞌ tojlel lac Yum. Añob chʌnlujuncꞌal yicꞌot waxʌcpꞌejl 
(288) ti pejtelel. Laj yujilob música.

8  Tsiꞌ chaꞌleyob yajcaya ti alas chaꞌan miꞌ waꞌchocoñob jini 
xcꞌayob cheꞌ tiꞌ yorajlel, mi ñuc bʌ mi chꞌoꞌchꞌoc bʌ winic, mi 
anix i jabilel, mi maxto anic i jabilel.

9-31 Ti ñaxan tsiꞌ yajcayob José loqꞌuem bʌ tiꞌ piꞌʌlob Asaf. 
Ti chaꞌyajlel tsiꞌ yajcayob Gedalías yicꞌot lajchʌntiquil 
i yalobilob yicꞌot i yerañob. Tiꞌ yuxyajlel, Zacur yicꞌot 
lajchʌntiquil i yalobilob yicꞌot i yerañob. Tiꞌ chʌnyajlel, 
Izri yicꞌot lajchʌntiquil i yalobilob yicꞌot i yerañob. Tiꞌ 

joꞌyajlel, Netanías yicꞌot lajchʌntiquil i yalobilob yicꞌot 
i yerañob. Tiꞌ wʌcyajlel, Buquías yicꞌot lajchʌntiquil i 
yalobilob yicꞌot i yerañob. Tiꞌ wucyajlel, Jesarela yicꞌot 
lajchʌntiquil i yalobilob yicꞌot i yerañob. Tiꞌ waxʌcyajlel, 
Jesahías yicꞌot lajchʌntiquil i yalobilob yicꞌot i yerañob. 
Tiꞌ bolonyajlel, Matanías yicꞌot lajchʌntiquil i yalobilob 
yicꞌot i yerañob. Tiꞌ lujunyajlel, Simei yicꞌot lajchʌntiquil i 
yalobilob yicꞌot i yerañob. Tiꞌ junlujunyajlel, Azareel yicꞌot 
lajchʌntiquil i yalobilob yicꞌot i yerañob. Tiꞌ lajchʌnyajlel, 
Hasabías yicꞌot lajchʌntiquil i yalobilob yicꞌot i yerañob. Tiꞌ 
yuxlujunyajlel, Subael yicꞌot lajchʌntiquil i yalobilob yicꞌot 
i yerañob. Tiꞌ chʌnlujunyajlel, Matatías yicꞌot lajchʌntiquil 
i yalobilob yicꞌot i yerañob. Tiꞌ joꞌlujunyajlel, Jeremot yicꞌot 
lajchʌntiquil i yalobilob yicꞌot i yerañob. Tiꞌ wʌclujunyajlel, 
Hananías yicꞌot lajchʌntiquil i yalobilob yicꞌot i yerañob. Tiꞌ 
wuclujunyajlel, Josbecasa yicꞌot lajchʌntiquil i yalobilob 
yicꞌot i yerañob. Tiꞌ waxʌclujunyajlel, Hanani yicꞌot 
lajchʌntiquil i yalobilob yicꞌot i yerañob. Tiꞌ bolonlujunyajlel, 
Maloti yicꞌot lajchʌntiquil i yalobilob yicꞌot i yerañob. 
Tiꞌ juncꞌalel bʌ tsiꞌ yajcayob Eliata yicꞌot lajchʌntiquil 
i yalobilob yicꞌot i yerañob. Tiꞌ jumpꞌejlel i chaꞌcꞌal, 
Hotir yicꞌot lajchʌntiquil i yalobilob yicꞌot i yerañob. Tiꞌ 
chaꞌpꞌejlel i chaꞌcꞌal, Gidalti yicꞌot lajchʌntiquil i yalobilob 
yicꞌot i yerañob. Tiꞌ yuxpꞌejlel i chaꞌcꞌal, Mahaziot yicꞌot 
lajchʌntiquil i yalobilob yicꞌot i yerañob. Tiꞌ chʌmpꞌejlel i 
chaꞌcꞌal, Romantiezer yicꞌot lajchʌntiquil i yalobilob yicꞌot i 
yerañob.

Xcʌntayajob yicꞌot añoꞌ bʌ i yeꞌtel

26  Tsiꞌ waꞌchocoyob jini muꞌ bʌ i cʌntañob Templo, 
loqꞌuemoꞌ bʌ tiꞌ piꞌʌlob Asaf tiꞌ pꞌolbalob Coré. I yum 

xcʌntayajob jiñʌch Meselemías, i yalobil bʌ Coré. 2-3  Jiñobʌch 
i yalobilob:

Zacarías jini ascuñʌl bʌ, Jediael jini i chaꞌticlel bʌ, Zebadías 
jini i yuxticlel bʌ, Jatniel jini i chʌnticlel bʌ, Elam jini 
i joꞌticlel bʌ, Johanán jini i wʌcticlel bʌ, Elioenai jini i 
wucticlel bʌ.
4-5 Tsaꞌ waꞌchocontiyob i yalobilob Obed Edom jaꞌel chaꞌan 

xcʌntayajob ti Templo. Jiñobʌch iliyi:

Semaías jini ascuñʌl bʌ, Jozabad jini i chaꞌticlel bʌ, Joa 
jini i yuxticlel bʌ, Sacar jini i chʌnticlel bʌ, Natanael jini i 
joꞌticlel bʌ, Amiel jini i wʌcticlel bʌ, Isacar jini i wucticlel bʌ, 
Peultai jini i waxʌcticlel bʌ.

Dios tsiꞌ yʌqꞌue cabʌl i yutslel i pusicꞌal yicꞌot pejtelel jini 
chꞌiton bʌ i yalobilob.

6-7 Wen ñucob i yalobilob Semaías ti pejtelel. Añob i yeꞌtel 
tiꞌ tojlel i piꞌʌlob. Jiñobʌch iliyi: Otni, Rafael, Obed, Elzabad. 
Wen chꞌejlob i yerañob jaꞌel, Eliú yicꞌot Samaquías.

8  Ti pejtelel i pꞌolbalob Obed Edom añob chaꞌpꞌejl i chʌncꞌal 
(62), wen chꞌejloꞌ bʌ winicob. 9 Chꞌejlob jaꞌel i yalobilob 
Meselemías. Añob waxʌclujuntiquil (18). 10 Hosa i pꞌolbal 
bʌ Merari tsiꞌ waꞌchoco Simri chaꞌan miꞌ yajñel ti yumʌl tiꞌ 
tojlel i yalobilob, anquese mach ascuñʌlic. 11 Jini yañoꞌ bʌ i 
yalobilob jiñobʌch iliyi: Hilcías jini i chaꞌticlel bʌ, Tebalías jini 
i yuxticlel bʌ, Zacarías jini i chʌnticlel bʌ. Añob uxlujuntiquil 
(13) chꞌiton bʌ i yalobilob yicꞌot i yerañob jini Hosa.

12  Tsaꞌ otsʌbenti i cꞌabaꞌ tac jini xcʌntayajob chaꞌan Templo 
ti mojt ti mojt cheꞌ bajcheꞌ an i cꞌabaꞌ i yumob. An tiꞌ wenta 
chaꞌan miꞌ chaꞌleñob eꞌtel ti Templo cheꞌ bajcheꞌ yañoꞌ bʌ 
levíjob. 13  Cheꞌ jini tsiꞌ chaꞌleyob yajcaya ti alas chaꞌan miꞌ 
waꞌchocoñob muꞌ bʌ caj i cʌntañob i tiꞌ tac Templo, mi ñuc 
bʌ mi chꞌoꞌchꞌoc bʌ. 14 Jini tsaꞌ bʌ caji i cʌntañob i tiꞌ Templo 
am bʌ tiꞌ tojel i pasibal qꞌuin jiñʌch Selemías yicꞌot i piꞌʌlob. 
Tsiꞌ yajcayob jaꞌel Zacarías chaꞌan miꞌ cʌntan i tiꞌ otot am bʌ ti 
norte. Wen an i ñaꞌtʌbal Zacarías. 15 Tiꞌ tojel jini sur tsaꞌ cʌle 
tiꞌ wenta jini Obed Edom. An tiꞌ wenta i yalobilob chaꞌan miꞌ 
qꞌuelob chuqui tac yom yaꞌ tiꞌ yotot Dios. 16  Tiꞌ tojel i bʌjlibal 
qꞌuin tsaꞌ cʌle tiꞌ wenta jini Supim yicꞌot jini Hosa, yicꞌot ti tiꞌ i 
cꞌabaꞌ Salequet, yaꞌ tiꞌ chañelal jini bij. 17 Ti jujumpꞌejl qꞌuin tsaꞌ 
waꞌchocontiyob wʌctiquil levíjob chaꞌan miꞌ qꞌuelob i tiꞌ Templo 
baꞌ miꞌ pasel qꞌuin, yicꞌot chʌntiquil ti norte, yicꞌot chʌntiquil 
ti sur. Tsaꞌ ajniyob chaꞌtiquil ti otot baꞌ lotol tac chuqui miꞌ 
cꞌʌjñel. 18  Yaꞌ tiꞌ tiꞌ Templo am bʌ tiꞌ bʌjlibal qꞌuin tsaꞌ ajniyob 
chʌntiquil ti jujumpꞌejl qꞌuin. Tsaꞌ ajniyob chʌntiquil ti bij am 
bʌ tiꞌ chañelal, yicꞌot chaꞌtiquil lʌcꞌʌl bʌ ti Templo. 19 Tiꞌ pejtelel 
ili xcʌntayajob loqꞌuemob tiꞌ pꞌolbal Coré yicꞌot Merari.

20-22  Yañoꞌ bʌ levíjob añoꞌ bʌ tiꞌ wenta Ahías tsaꞌ aqꞌuentiyob 
tiꞌ wenta chaꞌan mi yotsañob ti Templo jini majtañʌl tac tsaꞌ 

bʌ i yʌqꞌueyob lac Yum jini winicob xꞌixicob. Jini levíjob 
jiñobʌch Zetam yicꞌot Joel, i yalobiloꞌ bʌ Jehieli loqꞌuemoꞌ bʌ 
tiꞌ pꞌolbal Laadán i yalobil bʌ Gersón. 23-24 Jini Sebuel i yalobil 
Gersón i buts bʌ Moisés, jiñʌch ñuc bʌ xcʌnta taqꞌuin. Tsiꞌ 
qꞌuele pejtelel jini xꞌeꞌtelob añoꞌ bʌ tiꞌ wenta Amram, Izhar, 
Hebrón, Uziel.

25 I pꞌolbalob Eliezer ti jujunlajm jiñobʌch Rehabías, Jesaías, 
Joram, Zicri, Selomit. 26  Jini Selomit temel yicꞌot i piꞌʌlob 
tsaꞌ waꞌchocontiyob chaꞌan miꞌ qꞌuelob jini majtañʌl tsaꞌ bʌ 
aqꞌuenti lac Yum chaꞌan jini rey David, yicꞌot añoꞌ bʌ i yeꞌtel 
ti Israel, yicꞌot i yumob soldadojob. 27 Come ili winicob tsiꞌ 
yʌcꞌʌyob jini chubʌꞌañʌl tsaꞌ bʌ i chiliyob ti guerra chaꞌan miꞌ 
cꞌʌjñel ti Templo jini chubʌꞌañʌl tsaꞌ bʌ i chiliyob ti guerra. 
28  Tsaꞌ cʌle tiꞌ wenta Selomit temel yicꞌot i piꞌʌlob pejtelel jini 
yan tac bʌ chubʌꞌañʌl tsaꞌ bʌ aqꞌuenti lac Yum chaꞌan jini 
xꞌaltꞌan Samuel, yicꞌot jini Saúl i yalobil Cis, yicꞌot Abner i 
yalobil Ner, yicꞌot Joab i yalobil Sarvia, yicꞌot majqui tac jach 
tsiꞌ yʌcꞌʌ majtañʌl.

29 Tsaꞌ waꞌchoconti Quenanías temel yicꞌot i yalobilob 
(loqꞌuemoꞌ bʌ ti Izhar) chaꞌan miꞌ yochelob ti yumʌl yicꞌot 
juezob ti Israel. 30 Jini i lum Israel am bʌ tiꞌ tojel Jordán jaꞌ 
baꞌ miꞌ bʌjlel qꞌuin tsaꞌ aqꞌuenti tiꞌ wenta Hasabías yicꞌot i 
piꞌʌlob. Añob 1,700 chꞌejloꞌ bʌ tiꞌ pejtelel. An tiꞌ wenta bajcheꞌ 
miꞌ yajñelob israelob tiꞌ tojlel Dios yicꞌot tiꞌ tojlel rey. Tsiꞌ 
chaꞌleyob meloñel jaꞌel. 31-32  Jerías jiñʌch i yum 2,700 ñuc 
bʌ winicob loqꞌuemoꞌ bʌ tiꞌ pꞌolbal Hebrón. Añob tiꞌ wenta 
chaꞌan miꞌ chaꞌleñob yumʌntel tiꞌ tojlel i pꞌolbal Rubén yicꞌot 
Gad yicꞌot jini ojlil i pꞌolbal Manasés. An tiꞌ wenta bajcheꞌ miꞌ 
yajñelob winicob xꞌixicob tiꞌ wut Dios. Tsiꞌ chaꞌleyob meloñel 
jaꞌel. Wen añob i ñaꞌtʌbal ili winicob. Tsaꞌ waꞌchocontiyob 
yaꞌ ti Jazer am bʌ ti Galaad cheꞌ chaꞌcꞌalix jab woliꞌ chaꞌlen i 
yumʌntel David.

Yan tac bʌ xꞌeꞌtelob i chaꞌan David

27  Tsaꞌ tꞌoxle jini soldadojob israeloꞌ bʌ ti lajchʌnmojt. 
Añob 24,000 soldadojob yicꞌot yumʌlob ti jujunmojt. 

Tsaꞌ pʌjyi jujunmojt chaꞌan miꞌ chaꞌleñob i yeꞌtel jumpꞌejl 
uw ti jujumpꞌejl jab. Jiñʌch i listajlel ti jujunmojt yicꞌot i 
yumob:

2-3  I yum jini ñaxan bʌ junmojt jiñʌch Jasobeam (i yalobil 
Zabdiel). Añob chʌmpꞌejl i chaꞌcꞌal (24,000) soldadojob tiꞌ 
wenta. Tsiꞌ chaꞌleyob eꞌtel ti ñaxan bʌ uw ti jujumpꞌejl jab.

4 I yum i chaꞌmojtlel jiñʌch Dodai (i pꞌolbal Ahoh). Añob 
24,000 soldadojob tiꞌ wenta. Tsiꞌ chaꞌleyob eꞌtel tiꞌ chaꞌpꞌejlel 
bʌ uw ti jujumpꞌejl jab. Jini yumʌl tsaꞌ bʌ i colta Dodai jiñʌch 
Miclot.

5-6 I yum jini i yuxmojtlel jiñʌch Benaía. Añob 24,000 
soldadojob tiꞌ wenta. Tsiꞌ chaꞌleyob eꞌtel tiꞌ yuxpꞌejlel bʌ uw 
ti jujumpꞌejl jab. (Benaía jiñʌch i yalobil jini ñuc bʌ motomaj 
i cꞌabaꞌ Joiada. Benaía i yumʌch jini Lujuntiquil i Chaꞌcꞌal 
ñuc bʌ yumʌlob tiꞌ tojlel i soldadojob David.) I yalobil 
Benaía i cꞌabaꞌ Amisabad tsiꞌ chꞌʌmbe i yeꞌtel Benaía tiꞌ tojlel 
soldadojob.

7 I yum jini i chʌnmojtlel jiñʌch Asael (i yeran Joab). Añob 
24,000 soldadojob tiꞌ wenta. Tsiꞌ chaꞌleyob eꞌtel tiꞌ chʌmpꞌejlel 
uw ti jujumpꞌejl jab. Ti wiꞌil i yalobil Asael i cꞌabaꞌ Zebadías 
tsiꞌ qꞌuexola i tat.

8  I yum jini i joꞌmojtlel bʌ jiñʌch Samhut chꞌoyol bʌ ti 
Izrah. Añob 24,000 soldadojob tiꞌ wenta. Tsiꞌ chaꞌleyob eꞌtel tiꞌ 
joꞌpꞌejlel bʌ uw ti jujumpꞌejl jab.

9 I yum jini i wʌcmojtlel bʌ jiñʌch Ira (i yalobil Iques chꞌoyol 
bʌ ti Tecoa). Añob 24,000 soldadojob tiꞌ wenta. Tsiꞌ chaꞌleyob 
eꞌtel tiꞌ wʌcpꞌejlel bʌ uw ti jujumpꞌejl jab.

10 I yum jini i wucmojtlel bʌ jiñʌch Heles chꞌoyol bʌ ti 
Pelón am bʌ ti Efraín. Añob 24,000 soldadojob tiꞌ wenta. Tsiꞌ 
chaꞌleyob eꞌtel tiꞌ wucpꞌejlel bʌ uw ti jujumpꞌejl jab.

11 I yum jini i waxʌcmojtlel bʌ jiñʌch Sibecai (i pꞌolbal bʌ 
Husat chꞌoyol bʌ ti Zera). Añob 24,000 soldadojob tiꞌ wenta. 
Tsiꞌ chaꞌleyob eꞌtel tiꞌ waxʌcpꞌejlel bʌ uw ti jujumpꞌejl jab.

12  I yum jini i bolonmojtlel bʌ jiñʌch Abiezer (i pꞌolbal bʌ 
Benjamín chꞌoyol bʌ ti Anatot). Añob 24,000 soldadojob tiꞌ 
wenta. Tsiꞌ chaꞌlyeob eꞌtel tiꞌ bolompꞌejlel bʌ uw ti jujumpꞌejl jab.

13  I yum jini i lujunmojtlel bʌ jiñʌch Maharai chꞌoyol bʌ ti 
Netofat am bʌ ti Zera. Añob 24,000 soldadojob tiꞌ wenta. Tsiꞌ 
chaꞌleyob eꞌtel tiꞌ lujumpꞌejlel bʌ uw ti jujumpꞌejl jab.

14 I yum jini junlujunmojtlel bʌ jiñʌch Benaía chꞌoyol bʌ ti 
Piratón am bʌ ti Efraín. Añob 24,000 soldadojob tiꞌ wenta. Tsiꞌ 
chaꞌleyob eꞌtel tiꞌ junlujumpꞌejlel bʌ uw ti jujumpꞌejl jab.

15 I yum jini lajchʌnmojtlel bʌ jiñʌch Heldai chꞌoyol bʌ Netof 
am bʌ tiꞌ lumal Otoniel. Añob 24,000 soldadojob tiꞌ wenta. 
Tsaꞌ chaꞌleyob eꞌtel tiꞌ lajchʌmpꞌejlel bʌ uw ti jujumpꞌejl jab.

16-22  Jini ñuc bʌ yumʌlob tiꞌ tojlel jujunmojt i pꞌolbalob Israel 
jiñobʌch iliyi:

Chaꞌan Rubén, jiñʌch Eliezer (i yalobil Zicri). Chaꞌan 
Simeón, jiñʌch Sefatías (i yalobil Maaca). Chaꞌan Leví, 
jiñʌch Hasabías (i yalobil Kemuel). Chaꞌan i pꞌolbalob Aarón, 
jiñʌch Sadoc. Chaꞌan Judá, jiñʌch Eliú (i yeran jini rey 
David). Chaꞌan Isacar, jiñʌch Omri (i yalobil Micael). Chaꞌan 
Zabulón, jiñʌch Ismaías (i yalobil Abdías). Chaꞌan Neftalí, 
jiñʌch Jerimot (i yalobil Azriel). Chaꞌan Efraín, jiñʌch Oseas 
(i yalobil Azazías). Chaꞌan ojlil i pꞌolbal Manasés, jiñʌch Joel 
(i yalobil Pedaías). Chaꞌan jini yambʌ ojlil Manasés am bʌ 
ti Galaad, jiñʌch Iddo (i yalobil Zacarías). Chaꞌan Benjamín, 
jiñʌch Jaasiel (i yalobil Abner). Chaꞌan Dan, jiñʌch Azareel 
(i yalobil Jeroham).
23  Pero David maꞌanic tsiꞌ chꞌʌmʌ ti tsic jini maxto bʌ anic 

juncꞌal i jabilel, come lac Yum Dios tsiꞌ wʌn sube chaꞌan mi caj 
i pꞌojlesan jini israelob cheꞌ bajcheꞌ ecꞌ ti panchan. 24 Joab (i 
yalobil Sarvia) tsaꞌ caji i ñop i tsic, pero maꞌanic tsaꞌ ujti i tsic, 
come tsaꞌix tili jini wocol tiꞌ tojlel israelob chaꞌan i michꞌlel 
lac Yum. Cheꞌ jini maꞌanic tsiꞌ laj otsa ti jun jini rey David 
jaytiquilob jini winicob ti pejtelel.

25 Ti jim bʌ ora jini Azmavet (i yalobil Adiel) an i yeꞌtel ti 
ñuc bʌ xcʌnta taqꞌuin tiꞌ tojlel jini rey David. Jini Jonatán (i 
yalobil Uzías) tsaꞌ cʌle tiꞌ wenta chaꞌan miꞌ cʌntan pejtelel 
taqꞌuin yicꞌot chubʌꞌañʌl ti wen melbil bʌ tejclum tac ti 
pejtelel Israel.

26  Jini Ezri (i yalobil Quelub) tsaꞌ cʌle tiꞌ wenta chaꞌan miꞌ 
qꞌuel pejtelel eꞌtel ti cholel tac i chaꞌan bʌ rey. 27 Jini Simei 
chꞌoyol bʌ ti Ramat tsaꞌ cʌle tiꞌ wenta chaꞌan miꞌ cʌntan 
jini tsꞌusubil tac i chaꞌan rey. Jini Zabdi chꞌoyol bʌ ti Sifmi 
tsaꞌ ajni tiꞌ wenta chaꞌan miꞌ qꞌuel pejtelel jini eꞌtel chaꞌan 
i chajpʌntel i yaꞌlel tsꞌusub yicꞌot bajcheꞌ miꞌ lojtel. 28  Jini 
Baalhanán chꞌoyol bʌ ti Geder tsaꞌ cʌle tiꞌ wenta jini olivojil, 
yicꞌot jini higuerajil an tac bʌ ti joctʌl lʌcꞌʌl baꞌan i lumal 
filisteojob. Tsaꞌ cʌle tiꞌ wenta Joás chaꞌan miꞌ qꞌuel baꞌ miꞌ 
lojtel tac jini aceite.

29 Jini wacax tac am bʌ yaꞌ ti Sarón tsaꞌ cʌle tiꞌ wenta Sitrai 
chꞌoyol bʌ ti Sarón. Jini wacax tac am bʌ yaꞌ ti joctʌl, tsaꞌ cʌle 
tiꞌ wenta chaꞌan miꞌ qꞌuel jini Safat (i yalobil Adlai). 30 Jini 
Obil chꞌoyol bʌ tiꞌ lumal Ismael tsaꞌ cʌle tiꞌ wenta chaꞌan miꞌ 
qꞌuel jini camello tac. Jini Jehedías chꞌoyol bʌ ti Meronot tsaꞌ 
cʌle tiꞌ wenta chaꞌan miꞌ qꞌuel jini burro tac. 31 Jini Jaziz jini 
agareño tsaꞌ cʌle tiꞌ wenta chaꞌan miꞌ qꞌuel jini tiñʌmeꞌ tac. 
Jini winicob ti pejtelelob jiñobʌch tsaꞌ bʌ i melbeyob i yeꞌtel 
jini rey David.

32  Jonatán, i yumijel David, an i ñaꞌtʌbal ti pejtelel eꞌtel tac. 
Jiñʌch consejero i chaꞌan David. Yujilix tsꞌijb. Uts i pusicꞌal 
jini winic. Jonatán yicꞌot Jehiel (i yalobil Hacmoni) tsiꞌ 
cʌntesayob i yalobilob jini rey David.

33  Ahitofel tsaꞌ waꞌchoconti chaꞌan i yaj tojꞌesaya jini rey 
David. Jiñʌch ñuc bʌ i consejero. Husai jini arqui tsaꞌ cʌle tiꞌ 
yaj tojꞌesaya jini rey David. 34 Joiada (i yalobil Benaía) yicꞌot 
Abiatar tsiꞌ chꞌʌmbeyob i yeꞌtel Ahitofel cheꞌ bʌ tsiꞌ cʌyʌ. Joab 
tsaꞌ ochi tiꞌ yum jini soldadojob.

Salomón tsiꞌ tajbe i yumʌntel i tat David

28  David tempa cꞌotel ti Jerusalén pejtel jini ñuc tacoꞌ bʌ 
i yeꞌtel. Jiñobʌch iliyi: I yumob israelob ti jujunmojt 

yicꞌot i yumob soldadojob ti jujunmojt, yicꞌot jini waꞌchocobiloꞌ 
bʌ ti xcʌntaya añoꞌ bʌ tiꞌ wenta pejtel chuqui tac an tiꞌ tojlel 
jini rey yicꞌot i yalobilob, yicꞌot pejtel yañoꞌ bʌ woliyoꞌ bʌ 
ti yumʌntel. 2  Cheꞌ jini tsaꞌ xitꞌ chꞌojyi jini rey David. Cheꞌ 
waꞌalix tsaꞌ caji ti tꞌan: C piꞌʌlob muꞌ bʌ laꞌ ñichꞌtʌbeñon c tꞌan, 
tsac ñaꞌta c waꞌchocon otot baꞌ mi mejlel i yajñel jini Arca 
baꞌ lotol i trato lac Yum, chaꞌan yaꞌ miꞌ chumtʌl lac Yum Dios. 
Tsaꞌix ujti c laj chajpan pejtelel chuqui yom chaꞌan miꞌ mejlel 
jini Templo. 3  Pero lac Yum Dios tsiꞌ subeyon: “Mach yomic 
maꞌ waꞌchocobeñon cotot, come tsaꞌix a wen chaꞌle guerra 
jatet. Tsaꞌ becꞌbe cabʌl i chꞌiꞌchꞌel winicob”, cheꞌen. 4 Pero lac 
Yum i Dios Israel tsaꞌix i yajcayon tiꞌ tojlel pejtelel c ñojteꞌelob, 
chaꞌan mic chaꞌlen yumʌl joñon quicꞌot c pꞌolbalob ti pejtelel 
ora tiꞌ tojlel Israelob. Come tsiꞌ yajca Judá chaꞌan miꞌ yochel ti 
yumʌl. Tiꞌ tojlel Judá lac Yum tsiꞌ yajca i yotot c tat. Tiꞌ tojlel 
i yalobilob c tat tsiꞌ yajcayon chaꞌan miꞌ waꞌchocoñon ti rey tiꞌ 
tojlel pejtelel israelob. 5 Tiꞌ tojlel pejtelel jini calobilob (come 

lac Yum tsiꞌ yʌqꞌueyon cabʌl calobilob), tsaꞌ yajcʌnti Salomón 
chaꞌan miꞌ chaꞌlen i yumʌntel tij qꞌuexol ti Israel. 6 Lac Yum tsiꞌ 
chʌn subeyon: “Jini a walobil Salomón mi caj i waꞌchocbeñon 
cotot, come tsac yajca chaꞌan calobil. Mi caj i tatiñon. 7 Mi caj 
c buchchocon tiꞌ yumʌntel yicꞌot i yalobil ti pejtelel ora mi 
chʌn xucꞌul miꞌ jacꞌ pejtelel c mandar yicꞌot c subal ti pejtelel 
ora cheꞌ bajcheꞌ ti ili ora”. Cheꞌ tsiꞌ yʌlʌ lac Yum, cheꞌen David.

8  David tsiꞌ sube Salomón: Wʌle tiꞌ tojlel pejtelel jini israelob, 
i chaꞌañoꞌ bʌ lac Yum, yicꞌot tiꞌ wut Dios, wolij cʌntesañet 
chaꞌan maꞌ jacꞌ ti xucꞌul pejtelel i mandar lac Yum Dios, 
chaꞌan maꞌ chꞌʌm ti a wenta jini utsꞌat bʌ pañimil, chaꞌan maꞌ 
cʌy tiꞌ wenta a walobilob ti wiꞌil bʌ ora, chaꞌan miꞌ chaꞌleñob 
i yumʌntel ti pejtelel ora. 9 Jini chaꞌan, calobil Salomón, yom 
maꞌ wen cʌn Dios, i Dios a ñojteꞌel. Chꞌujutesan ti pejtelel a 
pusicꞌal yicꞌot tiꞌ tijicñʌyel a pusicꞌal. Come lac Yum miꞌ wen 
cʌmben i pusicꞌal winicob xꞌixicob. Miꞌ cʌmbeñob i pensar. 
Cheꞌ maꞌ sajcan lac Yum, mi caj a taj. Pero mi tsaꞌ cʌyʌ, mi caj 
i junyajlel cʌyet. 10 Jini chaꞌan wʌle chʌcʌ qꞌuele a bʌ, come 
lac Yum tsaꞌix i yajcayet chaꞌan maꞌ waꞌchocoben jini chꞌujul 
bʌ i yotot. Wʌle yom maꞌ chꞌejlꞌesan a bʌ chaꞌan maꞌ wujtesan 
jini eꞌtel. Cheꞌ tsiꞌ yʌlʌ David.

11 Cheꞌ jini David tsiꞌ laj aqꞌue i yalobil Salomón i planojlel 
jini Templo, yicꞌot i patio, yicꞌot baꞌ miꞌ lojtel tac jini 
chubʌꞌañʌl, yicꞌot i mal tac jini otot, yicꞌot jini tsalʌl tac, 
yicꞌot jini Arca baꞌ miꞌ ñusʌntel mulil. 12  Cheꞌ jaꞌel tsiꞌ cʌybe i 
planojlel tac i patio jini Templo, yicꞌot jini tsalʌl tac tiꞌ joytʌlel, 
yicꞌot baꞌ miꞌ lojtel chuqui tac an i chaꞌan lac Yum, yicꞌot baꞌ 
miꞌ yotsʌntel jini majtañʌl tac. David tsiꞌ yʌqꞌue ti pejtelel cheꞌ 
bajcheꞌ tsaꞌ pʌsbenti ti Espíritu. 13  Cheꞌ jaꞌel David tsiꞌ sube 
Salomón bajcheꞌ yom i yeꞌtel jini motomajob yicꞌot levíjob ti 
jujunmojt. Tsiꞌ sube baqui lotol jujunchajp eꞌtijibʌl chaꞌan i 
yeꞌtel lac Yum yaꞌ ti Templo.

14 David tsiꞌ yʌlʌ bajcheꞌ cꞌamel yom miꞌ cꞌʌjñel i yalel jini 
oro yicꞌot plata chaꞌan pejtelel muꞌ bʌ i cꞌʌjñel tac. 15 Tsiꞌ pꞌisbe 
jaꞌel i yalel jini oro chaꞌan miꞌ mejlel jini lámpara* tac yicꞌot 
baꞌ miꞌ tsꞌʌjbel cꞌajc tac. Cheꞌ jaꞌel tsiꞌ pꞌisbe i yalel jini plata 
chaꞌan jujumpꞌejl i teꞌel cꞌajc yicꞌot baꞌ miꞌ tsꞌʌjbel cꞌajc. Tsꞌʌcʌl 
tsiꞌ laj aqꞌue cheꞌ bajcheꞌ onlel yom. 16  Cheꞌ jaꞌel tsiꞌ pꞌisbe i 
yalel oro chaꞌan miꞌ mejlel jini mesa* baꞌ miꞌ pʌsbentel waj 

lac Yum yicꞌot yan tac bʌ mesa melbil bʌ ti oro. Tsiꞌ pꞌisbe i 
yalel plata chaꞌan miꞌ mejlel jini mesa tac ti plata. 17 Cheꞌ jaꞌel 
tsiꞌ pꞌisbe i yalel jini fino bʌ oro chaꞌan miꞌ mejlel jini jecꞌoꞌ 
weꞌelʌl baꞌ miꞌ jocꞌtʌl jini weꞌelʌl, yicꞌot chaꞌan pocꞌ tac, yicꞌot 
vaso tac, yicꞌot taza tac melbil bʌ ti oro yicꞌot ti plata. 18  Cheꞌ 
jaꞌel tsiꞌ pꞌisbe i yalel jini oro chaꞌan miꞌ mejlel jini pulʌntib* 
baꞌ miꞌ pulel pom, yicꞌot i yejtal ángelob sʌtsꞌʌloꞌ bʌ i wichꞌ 
muꞌ bʌ i mosob jini Arca baꞌ lotol i trato lac Yum. 19 David 
tsiꞌ sube Salomón: Lac Yum tsiꞌ pʌsbeyon bajcheꞌ yom mejlel 
jini otot. Tsꞌijbubil bajcheꞌ yom mejlel jini eꞌtel tac ti pejtelel, 
cheꞌen.

20 Jini chaꞌan David tsiꞌ sube i yalobil Salomón: Yom bʌxet. 
Yom chꞌejlet. Chaꞌlen wersa chaꞌan jini eꞌtel. Mach a chaꞌlen 
bʌqꞌuen yicꞌot pensar, come lac Yum Dios, jini c Dios, mi caj 
i yajñel a wicꞌot. Maꞌanic mi caj i cʌyet. Mi caj i coltañet jinto 
miꞌ yujtel ti mejlel i yotot lac Yum. 21 Wʌꞌ añob jini motomajob 
yicꞌot jini levíjob muꞌ bʌ caj i chaꞌleñob eꞌtel ti Templo ti mojt 
ti mojt yicꞌot pejtelel muꞌ bʌ i cꞌʌñob i pusicꞌal ti eꞌtel, jini añoꞌ 
bʌ i ñaꞌtʌbal ti jujunchajp eꞌtel, yicꞌot jini soldadojob, yicꞌot 
pejtelel israelob. Mi caj i laj jacꞌbeñetob a tꞌan. Cheꞌ tsiꞌ yʌlʌ 
David.

29  Ti wiꞌil David tsiꞌ pejca pejtelel jini israelob. Tsiꞌ 
subeyob: Chꞌiton to jini calobil Salomón tsaꞌ bʌ yajcʌnti 

chaꞌan lac Yum. Maxto anic cabʌl i pusicꞌal. Wen ñuc jini eꞌtel, 
come jini Templo mach lajalic bajcheꞌ i yotot winicob, pero i 
yototʌch lac Yum Dios. 2  Joñon ti pejtelel c chꞌejlel tsac chajpa 
pejtelel chuqui yom chaꞌan i Templo lac Dios. Tsac tempa oro 
chaꞌan miꞌ mejlel chuqui tac yom ti oro, yicꞌot plata chaꞌan 
chuqui tac yom mejlel ti plata, yicꞌot bronce, yicꞌot tsucu taqꞌuin, 
yicꞌot teꞌ, yicꞌot cabʌl ónice bʌ xajlel, yicꞌot cꞌax utsꞌat bʌ xajlel, 
yicꞌot letsem bʌ i tojol i chꞌʌjlil tac, yicꞌot cabʌl mármol. 3 Chaꞌan 
tic pusicꞌal jach woli cʌcꞌ pejtelel c chubʌꞌan letsem bʌ i tojol 
chaꞌan i melol i Templo Dios. Partejʌch pejtelel yan tac bʌ tsaꞌix 
bʌ c tempa. 4 Ti pejtelel an uxpꞌejl mil talento jini oro tilem bʌ 
ti Ofir, yicꞌot wucpꞌejl mil talento jini plata chaꞌan miꞌ tejpꞌel 
i tsꞌajquil jini otot. Wen i tꞌojol cheꞌ ti pejtelel. 5 Jini oro yicꞌot 
plata mi caj i cꞌʌjñel chaꞌan pejtelel yom bʌ melol ti oro yicꞌot ti 
plata, yicꞌot chaꞌan i chꞌʌjlil tac. Wʌle ¿majqui yom i yʌqꞌuen i 
majtan lac Yum? Laꞌ i yʌcꞌ ti jumpꞌejl i pusicꞌal, cheꞌen.

6-7 Cheꞌ jini pejtelel jini ñoxob, yicꞌot jini ñuc tacoꞌ bʌ i yeꞌtel 
ti jujunmojt i pꞌolbal israelob, yicꞌot i yum soldadojob, temel 
yicꞌot pejtelel jini xꞌeꞌtelob i chaꞌan rey, tsaꞌ caji i yʌcꞌob jini 
majtañʌl tac tilemoꞌ bʌ tiꞌ pusicꞌal. Ti pejtelel tsaꞌ tempʌyi 
joꞌpꞌejl mil talento yicꞌot lujumpꞌejl dracma jini oro, yicꞌot 
lujumpꞌejl mil talento jini plata, yicꞌot jumbajcꞌ tonelada jini 
bronce, yicꞌot jumpꞌejl mil tonelada jini tsucu taqꞌuin. 8  Ti 
pejtelel añoꞌ bʌ i chaꞌan jini cꞌax utsꞌat bʌ xajlel, tsiꞌ yʌcꞌʌyob 
chaꞌan i yotot Dios. Tsiꞌ yʌqꞌueyob tiꞌ wenta Jehiel (i pꞌolbal 
Gersón) jini ñuc bʌ xcʌnta taqꞌuin. 9 Cheꞌ jini wen tijicña tsiꞌ 
yubiyob pejtelel jini winicob, come ti pejtelel tsiꞌ yʌcꞌʌyob cheꞌ 
bajcheꞌ tilem tiꞌ pusicꞌalob. Jujuntiquil tsiꞌ yʌqꞌueyob i majtan 
lac Yum. Tijicña jax tsiꞌ yubi jini rey David.

10 David tsiꞌ subu i ñuclel lac Yum tiꞌ tojlel pejtelel jini 
israelob. Tsiꞌ yʌlʌ: Laꞌ sujbic a ñuclel c Yum, i Dioset bʌ Israel, 
come ñuquet ti oñiyi yicꞌot ti pejtelel ora. 11 A chaꞌañʌch a 
ñuclel yicꞌot a pꞌʌtʌlel, yicꞌot a cꞌuxbintel, yicꞌot a yumʌntel, 
yicꞌot pejtelel chubʌꞌañʌl. Come laj a chaꞌañʌch ti panchan 
yicꞌot ti pañimil. C Yum a chaꞌañʌch a yumʌntel. Miꞌ yujtel 
cheꞌ bajcheꞌ a wom ti pejtelel pañimil. 12  Pejtel c chubʌꞌan 
lojon yicꞌot c ñuclel lojon yaꞌ chꞌoyol baꞌ añet. Jatet jach 
yumʌlet. Tilemʌch ti a pusicꞌal cheꞌ maꞌ wʌqꞌueñob i pꞌʌtʌlel 
winicob, cheꞌ maꞌ coltañob. 13  Jini chaꞌan wʌle c Yum Dios, mic 
ñuqꞌuesan lojon a cꞌabaꞌ. Mic subeñet lojon wocolix a wʌlʌ.

14 Come ¿majquiyon? ¿Chuqui j cꞌʌjñibal lojon chaꞌan 
maꞌ chꞌʌm a majtan muꞌ bʌ cʌqꞌueñet lojon? Come laj a 
chaꞌañʌch c chubʌꞌan lojon. Chuqui tac jach mi cʌqꞌueñet 
lojon, jatet tsaꞌ wʌn aqꞌueyon lojon. 15 Come xñumelon lojon 
jach. Maꞌanic chuqui an c chaꞌan lojon ti a tojlel. Cheꞌ bajcheꞌ 
tsaꞌ chʌmiyob c ñojteꞌelob, cheꞌʌch jaꞌel mi caj c chʌmel 
lojon, cheꞌ bajcheꞌ jini axñal muꞌ bʌ i chaꞌlen xʌmbal ti 
ora. 16  Jini chaꞌan wʌle c Yum Dios, pejtelel jini tsaꞌ bʌ c 
tempa lojon chaꞌan miꞌ mejlel jini chꞌujul bʌ a wotot, laj 
tilemʌch ti a tojlel. A chaꞌañʌch. 17 C Yum Dios, cujil jatet 
maꞌ cʌmben i pusicꞌal winicob xꞌixicob. Utsꞌat maꞌ qꞌuelob 
cheꞌ miꞌ melob chuqui utsꞌat ti jumpꞌejl i pusicꞌal. Ti pejtelel 
c pusicꞌal tsaꞌix cʌqꞌueyet ili a majtan. Cheꞌ jaꞌel ti pejtelelob 
woliꞌ yʌqꞌueñetob a majtan tiꞌ tijicñʌyel i pusicꞌal. 18  C Yum 
Dios, i Dioset bʌ Abraham yicꞌot Isaac yicꞌot c ñojteꞌel lojon 

Israel, chʌn aqꞌueñob i yutslel i pusicꞌal a winicob, chaꞌan miꞌ 
chʌn sʌclañetob ti pejtelel ora. 19 Xucꞌchocoben i pusicꞌal jini 
calobil Salomón, chaꞌan miꞌ chʌn jacꞌbeñet a mandar yicꞌot 
a tꞌan yicꞌot a subal ti pejtelel ora, chaꞌan tsꞌʌcʌl miꞌ melob 
pejtel chuqui tac yom, chaꞌan miꞌ yujtel i waꞌchocontel a 
wotot. Come jini chaꞌan tsaꞌix c chajpa ti pejtelel c pusicꞌal. 
Cheꞌ tsiꞌ yʌlʌ David.

20 David tsiꞌ sube jini tempʌbiloꞌ bʌ winicob: Subenla 
i ñuclel lac Yum Dios, cheꞌen. Cheꞌ jini pejtelel israelob 
tsaꞌ caji i subeñob i ñuclel lac Yum i Dios i ñojteꞌelob. Tsiꞌ 
cꞌuchchocoyob i bʌ tiꞌ tojlel lac Yum yicꞌot tiꞌ tojlel jini rey.

21 Tijicñayob tsaꞌ caji i tsʌnsʌbeñob i majtan tac lac Yum. 
Cheꞌ ti yijcꞌʌlal tsiꞌ pʌyʌyob tilel jumpꞌejl mil alʌ tat wacax, 
yicꞌot jumpꞌejl mil tat tiñʌmeꞌ, yicꞌot jumpꞌejl mil alʌ tiñʌmeꞌ 
chaꞌan tsʌnsʌbil bʌ i majtan tac lac Yum. Jini israelob tsiꞌ 
yʌcꞌʌyob jaꞌel majtañʌl tac muꞌ bʌ i jajpel, yicꞌot cabʌl yan tac 
bʌ majtañʌl.

22  Ti jim bʌ qꞌuin tsiꞌ chaꞌleyob weꞌel uchꞌel tiꞌ tojlel lac 
Yum yicꞌot cabʌl i tijicñʌyelob i pusicꞌal. Ti chaꞌyajlel tsiꞌ 
waꞌchocoyob ti rey jini Salomón i yalobil David. Tsiꞌ boñoyob 
ti xojocña bʌ tsꞌac come yajcʌbil i chaꞌan lac Yum chaꞌan miꞌ 
yochel ti rey tiꞌ tojlel israelob. Tsaꞌ waꞌchoconti ti motomaj 
jini Sadoc. 23  Cheꞌ jini lac Yum tsiꞌ yajca Salomón chaꞌan miꞌ 
buchtʌl tiꞌ yumʌntel David i tat. Wen utsꞌat tsaꞌ caji i mel i 
yeꞌtel. Pejtelel israelob tsaꞌ caji i jacꞌbeñob i tꞌan. 24 Pejtelel 
jini ñuc tacoꞌ bʌ i yeꞌtel yicꞌot i yumob soldadojob temel yicꞌot 
pejtelel i yalobilob David tsaꞌ caji i melbeñob chuqui yom jini 
rey Salomón. 25 Lac Yum tsaꞌ caji i wen coltan jini Salomón. 
Pejtelel jini israelob tsiꞌ wen pꞌisiyob ti wenta. Ñumen ñuc tsaꞌ 
qꞌuejli cheꞌ bajcheꞌ i tat.

Tsaꞌ chʌmi David 
(1 R. 2.10-12)

26-27 Chaꞌcꞌal jab tsaꞌ ajni David ti rey ti Israel. Wucpꞌejl 
jab tsiꞌ chaꞌle i yumʌntel yaꞌ ti Hebrón. Uxlujumpꞌejl i 
chaꞌcꞌal (33) jab tsiꞌ chaꞌle i yumʌntel yaꞌ ti Jerusalén. 
28  Cheꞌ bʌ tsaꞌ chʌmi anix cabʌl i jabilel, wen ñoxix, cabʌl 
i chubʌꞌan. An cabʌl i ñuclel. Salomón tsaꞌ caji i chaꞌlen i 
yumʌntel tiꞌ qꞌuexol i tat. 29 Pejtelel i melbal tac David tsaꞌ 

bʌ i mele ti ñaxan yicꞌot ti wiꞌil bʌ ora, laj tsꞌijbubilʌch 
yaꞌ tiꞌ jun jini xꞌaltꞌan Samuel yicꞌot tiꞌ jun jini xꞌaltꞌan 
Natán, yicꞌot tiꞌ jun jini xꞌaltꞌan Gad. 30 Tsꞌijbubil ti ili jun 
tac pejtelel i yeꞌtel, yicꞌot i pꞌʌtʌlel, yicꞌot bajcheꞌ tsiꞌ ñusa 
qꞌuin tiꞌ tojlel jini israelob yicꞌot tiꞌ tojlel yan tac bʌ colem 
tejclum. 

Salomón miꞌ cꞌajtin i ñaꞌtʌbal 
(1 R. 3.3-15)

1  Waꞌchocobilix Salomón i yalobil David tiꞌ yeꞌtel ti rey. Lac 
Yum Dios tsiꞌ yʌqꞌue cabʌl i ñuclel.

2-3  Salomón tsiꞌ pʌyʌ majlel ti Gabaón i yumob soldadojob 
yicꞌot jini juezob, yicꞌot pejtel añoꞌ bʌ i yeꞌtel tiꞌ tojlel 
jujunmojt israelob. Yaꞌ tsaꞌ letsi ti bujtʌl baꞌan jini Tabernáculo 
tsaꞌ bʌ i mele Moisés, i winic lac Yum, ti colem bʌ i tiquiñal 
lum. 4 (Ti jim bʌ ora mach yaꞌic an jini Arca*, come jini rey 
David tsiꞌ locꞌsa ti Quiriat Jearim. Tsiꞌ cꞌaxtesa ti Jerusalén 
baqui tsiꞌ chajpʌbe pisil bʌ i yotot.) 5-6 Pero jini pulʌntib melbil 
bʌ ti bronce tsaꞌ bʌ i mele Bezaleel (i yalobil Uri, i yalobil 
Hur), yaꞌto an tiꞌ tojel i Tabernáculo lac Yum. Jini chaꞌan 
Salomón yicꞌot pejtelel jini israelob tsiꞌ tempayob i bʌ yaꞌi. Tsiꞌ 
pulbeyob jumpꞌejl mil tsʌnsʌbil bʌ i majtan lac Yum.

7 Ti jini jach bʌ acꞌʌlel Dios tsiꞌ pʌsbe i bʌ Salomón. Tsiꞌ sube: 
Cꞌajtibeñon chuqui a wom mi cʌqꞌueñet, cheꞌen. 8  Salomón 
tsiꞌ sube: C Yum Dios, tsaꞌ wen pʌsbe i yutslel a pusicꞌal c tat 
David cheꞌ bʌ tsaꞌ waꞌchocoyon ti rey tiꞌ qꞌuexol c tat. 9 Jini 
chaꞌan, c Yum Dios, tsꞌʌctesan a tꞌan tsaꞌ bʌ a sube c tat David, 
come tsaꞌ wotsayon ti yumʌl tiꞌ tojlel bajcꞌʌl winicob xꞌixicob 
lajal bʌ i yonlel bajcheꞌ tsꞌubejn. 10 Jini chaꞌan aqꞌueñon c 
ñaꞌtʌbal yicꞌot cabʌl c pusicꞌal chaꞌan mic chaꞌlen yumʌl 
bajcheꞌ yom tiꞌ tojlelob, come maꞌanic majqui mi mejlel i 
bajñel chaꞌlen yumʌntel tiꞌ tojlel ili ñuc bʌ a tejclum, cheꞌen 
Salomón. 11 Lac Yum tsiꞌ sube: Utsꞌat tsaꞌ cꞌajtibeyon iliyi. 
Maꞌanic tsaꞌ cꞌajtibeyon cabʌl a chubʌꞌan mi a ñuclel mi cabʌl 

a jabilel mi a pꞌʌtʌlel chaꞌan maꞌ tꞌuchtan a contrajob, pero tsaꞌ 
cꞌajtibeyon a ñaꞌtʌbal yicꞌot cabʌl a pusicꞌal chaꞌan maꞌ mel 
a weꞌtel ti utsꞌat tiꞌ tojlel c tejclum Israel. 12  Jini chaꞌan woli 
cʌqꞌueñet a ñaꞌtʌbal yicꞌot cabʌl a pusicꞌal. Mi caj cʌqꞌueñet 
jaꞌel a chubʌꞌan yicꞌot a wenlel yicꞌot a ñuclel ñumen bajcheꞌ 
tsiꞌ tajayob yañoꞌ bʌ. Maꞌanic mi caj i buchtʌl ti a yumʌntel 
yambʌ rey lajal bʌ i ñuclel bajcheꞌ jatet. Cheꞌ tsiꞌ yʌlʌ lac Yum. 
13  Salomón tsaꞌ sujti ti Jerusalén cheꞌ bʌ tsaꞌ ujti i yʌqꞌuen i 
majtan Dios tiꞌ tojel jini Tabernáculo yaꞌ ti Gabaón. Tsaꞌ caji i 
mel i yeꞌtel ti rey tiꞌ tojlel pejtelel israelob.

Salomón tsiꞌ mʌñʌ cabʌl caballo yicꞌot carreta 
(1 R. 10.26-29; 2 Cr. 9.25-28)

14 Salomón tsaꞌ caji i tempan cabʌl carreta yicꞌot winicob 
yujiloꞌ bʌ cꞌʌchtʌl ti caballo. An jumpꞌejl mil yicꞌot jumbajcꞌ 
(1,400) carreta ti pejtelel. An lajchʌmpꞌejl mil (12,000) jini 
cꞌʌchʌloꞌ bʌ. Tsiꞌ yʌcꞌʌ lamital tiꞌ tejclum tac carreta. Lamital 
tsiꞌ yʌcꞌʌ ti Jerusalén i tejclum jini rey. 15 Salomón tsiꞌ tempa 
cabʌl oro yicꞌot plata, lajal i yonlel bajcheꞌ i xajlelal Jerusalén. 
Tsiꞌ tempa cabʌl chꞌujteꞌ, wen on cheꞌ bajcheꞌ jini sicómoro teꞌ 
yaꞌ ti Sefela. 16  Tsiꞌ choco majlel i winicob ti Egipto chaꞌan miꞌ 
mʌñob tilel cabʌl caballo. 17 Ti jim bʌ ora joꞌpꞌejl mil peso i 
tojol jumpꞌejl carreta yaꞌ ti Egipto. Uxbajcꞌ peso i tojol juncojt 
caballo. Tsiꞌ chaꞌ chombeyob caballo i reyob heteyojob yicꞌot 
siriajob.

I trato Salomón yicꞌot Hiram 
(1 R. 5.1-18; 7.13-14)

2  Salomón tsaꞌ caji i waꞌchocoben i yotot lac Yum yicꞌot 
i bajñel otot. 2  Tsiꞌ yotsa ti eꞌtel lujuntiquil i chʌncꞌal 

mil (70,000) xcuchijelob yicꞌot chʌncꞌal mil (80,000) xtojꞌesa 
xajlelob. Tsiꞌ waꞌchoco bolombajcꞌ (3,600) xqꞌuel eꞌtelob. 
3  Salomón tsiꞌ chocbe majlel tꞌan jini rey Hiram yaꞌ ti Tiro. 
Tsiꞌ sube: Coltañon cheꞌ bajcheꞌ tsaꞌ colta c tat David cheꞌ bʌ 
tsaꞌ chocbe tilel chꞌujteꞌ chaꞌan i melol i yotot. 4 Joñon mi caj 
c waꞌchocoben i Templo lac Yum Dios, muꞌ bʌ caj cʌqꞌuen lac 
Yum chaꞌan mi mejlel cʌqꞌuen lojon i majtan ti sʌcꞌajel, yicꞌot 
ti icꞌajel, yicꞌot tiꞌ yorajlel cꞌaj o, yicꞌot cheꞌ miꞌ pasel uw, yicꞌot 
ti ñuc tac bʌ i qꞌuiñilel lac Yum Dios, chaꞌan miꞌ pulbentel 

pom yicꞌot tsʌnsʌbil bʌ i majtan xojocña bʌ i yujtsꞌil cheꞌ 
bajcheꞌ yom melol ti Israel ti pejtelel ora. 5 Wen ñuc jini otot 
muꞌ bʌ caj c waꞌchocon. Wen ñuc lac Dios. Maꞌanic yambʌ 
ñuc bʌ tiꞌ tojlel jini diosob. 6 Pero ¿majqui mi mejlel i melben i 
yotot jini ñuc bʌ Dios muꞌ bʌ i butꞌ i chañelal panchan? Mach 
ñuconic chaꞌan mic waꞌchocoben i yotot, pero jiñʌch i yotot 
baꞌ mi caj c chꞌujutesan lojon.

7 Jini chaꞌan chocbeñon tilel winicob yujiloꞌ bʌ eꞌtel ti oro 
yicꞌot ti plata yicꞌot ti bronce yicꞌot ti tsucu taqꞌuin. Choco tilel 
jaꞌel jini yujiloꞌ bʌ jalbal ti chʌchʌc bʌ yicꞌot ti yʌyʌx bʌ puy. 
Laꞌ i comol chaꞌleñob eꞌtel yicꞌot c winicob ti Judá yicꞌot ti 
Jerusalén yajcʌbiloꞌ bʌ i chaꞌan c tat David. 8  Chocbeñon tilel 
teꞌ chꞌoyol bʌ ti Líbano, chꞌujteꞌ yicꞌot ciprés yicꞌot wen tac 
bʌ teꞌ, come a winicob wen yujilob i pꞌelol teꞌ. C winicob mi 
caj i comol chaꞌleñob eꞌtel yicꞌot a winicob 9 chaꞌan miꞌ locꞌob 
cabʌl teꞌ, come wen melbil yom jini colem otot muꞌ bʌ caj c 
waꞌchocon. Yom wen i tꞌojol jax. 10 Mi caj cʌqꞌueñob a winicob 
juncꞌal mil costal trigo yicꞌot juncꞌal mil tambo cebada, yicꞌot 
juncꞌal mil tambo i yaꞌlel tsꞌusub, yicꞌot juncꞌal mil tambo 
olivo aceite. Cheꞌ tsiꞌ yʌlʌ Salomón.

11 Ti ora jach jini rey Hiram am bʌ ti Tiro tsiꞌ chocbe majlel 
jun Salomón. Tsiꞌ yʌlʌ: Tsiquil wen cꞌuxbibilob jini israelob ti 
Dios. Jini chaꞌan lac Yum tsiꞌ yotsayet ti rey tiꞌ tojlelob. 12  Laꞌ 
ñuqꞌuesʌntic lac Yum i Dios israelob tsaꞌ bʌ i mele panchan 
yicꞌot pañimil. Tsaꞌix i yʌqꞌue David juntiquil i yalobil wen 
toj bʌ, wen cabʌl bʌ i pusicꞌal yicꞌot i ñaꞌtʌbal chaꞌan ili eꞌtel. 
Utsꞌat mi caj a waꞌchocoben i Templo lac Yum. Utsꞌat mi caj 
a mel a wotot jaꞌel baꞌ maꞌ chaꞌlen yumʌl. 13  Wolic chocbeñet 
majlel juntiquil c winic cabʌl bʌ i ñaꞌtʌbal, wen yujil bʌ eꞌtel, 
jini wen ñuc bʌ Hiramabi. 14 I yalobilʌch xꞌixic judea chꞌoyol 
bʌ ti Dan yicꞌot winic loqꞌuem bʌ ti Tiro. Wen fino i yeꞌtel ti 
oro yicꞌot ti plata yicꞌot ti bronce yicꞌot ti tsucu taqꞌuin. Cheꞌ 
jaꞌel wen yujil eꞌtel ti xajlel yicꞌot teꞌ. Yujil jalbal jaꞌel. Yujil i 
melol pejtelel chuqui mi lac suben. Yujil i yotsʌbentel i tsꞌijbal 
pisil ti chʌchʌc yicꞌot ti cꞌʌncꞌʌn. Mi caj i chaꞌlen eꞌtel yicꞌot a 
winicob yicꞌot jini winicob yajcʌbiloꞌ bʌ i chaꞌan a tat David. 
15 Jini chaꞌan, c yum, choco tilel jini trigo, yicꞌot cebada, yicꞌot 
aceite, yicꞌot i yaꞌlel tsꞌusub cheꞌ bajcheꞌ tsaꞌ wʌlʌ. 16  Mi caj c 
locꞌsan lojon jini teꞌ yaꞌ ti Líbano cheꞌ bajcheꞌ cꞌamel a wom. 

Mi caj c tsꞌʌl cʌch lojon jini teꞌ chaꞌan mic chocbeñet lojon 
majlel yaꞌ ti colem jaꞌ cꞌʌlʌl ti Jope. Yaꞌ mi caj i chꞌʌmob a 
winicob chaꞌan miꞌ jexbañob majlel ti Jerusalén. Cheꞌ tsiꞌ yʌlʌ 
Hiram.

17 Salomón tsiꞌ tsiqui pejtelel jini ñajt bʌ chꞌoyolob chumuloꞌ 
bʌ ti Jerusalén cheꞌ bajcheꞌ tsiꞌ mele David i tat. Ti pejtelelob 
añob 153,600 winicob. 18  Tsiꞌ yotsayob ti eꞌtel lujumpꞌejl i 
chʌncꞌal mil xcuchijelob yicꞌot chʌncꞌal mil xpꞌel teꞌob yicꞌot 
xtojꞌesa xajlelob, yicꞌot boloncꞌal xqꞌuel eꞌtelob.

Salomón miꞌ waꞌchocon jini Templo 
(1 R. 6.1-38)

3  Cheꞌ luꞌ chajpʌbilix, Salomón tsaꞌ caji i tech i 
waꞌchocontel i yotot lac Yum yaꞌ ti wits i cꞌabaꞌ Moríah 

am bʌ ti Jerusalén. Jiñʌch i patiojlel Ornán jini jebuseo, baꞌ 
tsiꞌ jatsꞌʌ trigo, yaꞌ baꞌ lac Yum tsiꞌ pʌsbe i bʌ David. David tsiꞌ 
ñaꞌta yaꞌ yom waꞌchocontel jini Templo. 2  Salomón tsaꞌ caji i 
tech i waꞌchocon Templo cheꞌ ti 17 de abril cheꞌ i chʌmpꞌejlel 
jab i reyintel. 3  Jiñʌch i pꞌisol i yebal tsaꞌ bʌ i mele Salomón: 
Lujumpꞌejl i chaꞌcꞌal (30) metro i ñajtlel, lujumpꞌejl metro i 
xujc. 4 I lejchꞌ jini otot am bʌ ti cꞌajpam jini colem otot, an i 
ñajtlel lujumpꞌejl metro, lajal bajcheꞌ i xujc otot. Uxcꞌal metro i 
chanlel. Tsiꞌ laj tepꞌe ti oro i mal jini otot. 5 Tsiꞌ mele jini colem 
bʌ i mal otot yicꞌot i tablajlel ciprés. Tsiꞌ tepꞌe ti oro. Tsiꞌ tꞌobo 
tac i yejtal i yopol chꞌib yicꞌot cadena. 6 Tsiꞌ chꞌʌlbe i mal otot 
yicꞌot alʌ xajlel tac wen i tꞌojol bʌ. Tsiꞌ cꞌʌñʌ oro chꞌoyol bʌ ti 
Parvaim. 7 Tsiꞌ laj tepꞌe ti oro jini otot: i cucujlel, yicꞌot i yoyel, 
yicꞌot i ñʌcꞌ tac jini tsalʌl ti pejtelel i tablajlel, yicꞌot i tiꞌ tac 
jini otot baꞌ tsiꞌ meleyob i yejtal tac ángelob.

8  Ti mal jini Templo tsiꞌ mele jini Cꞌax* Chꞌujul bʌ Ajñibʌl. 
Joy lajal i ñajtlel yicꞌot i xujc, lujumpꞌejl metro. Tsiꞌ laj tepꞌe ti 
oro am bʌ i tojol lujuncꞌal ti millón peso. 9 Jini lawux melbil 
bʌ ti oro an i yalel uxcꞌal gramo jujuntsꞌijt. Tsiꞌ tepꞌe ti oro 
jaꞌel jini tsalʌl tac am bʌ tiꞌ chaꞌlajmlel otot yaꞌ ti chan. 10 Yaꞌ 
tiꞌ mal jini Cꞌax Chꞌujul bʌ Ajnibʌl tsiꞌ waꞌchoco chaꞌtiquil 
ángelob melbil bʌ ti teꞌ tepꞌbil bʌ ti oro. 11-13  Yaꞌ waꞌalob i yejtal 
ángelob tiꞌ tojel jini Chꞌujul* bʌ Ajñibʌl. Tichꞌbilob i wichꞌ 
tsiꞌ tajayob i bʌ ti ojlil. Tsaꞌ cꞌʌlʌl cꞌotiyob tiꞌ tablajlel otot ti 
jujunwejl. 14 Yaꞌ tiꞌ tojel i wut tsiꞌ jocꞌchoco pisil wen fino bʌ 

melbil bʌ ti lino, jalbil bʌ ti yʌjyʌjx bʌ yicꞌot ti chʌchʌc bʌ puy. 
Yaꞌ jalbil i yejtal tac ángelob ti jini pisil.

Jini chaꞌtsꞌijt i yoyel 
(1 R. 7.15-22)

15 Tiꞌ tojel jini otot tsiꞌ mele chaꞌtsꞌijt i yoyel, wuwucpꞌejl 
metro i chanlel. Yambʌ ojlil i yuxpꞌejl metro i chanlel i jol jini 
oy. 16  Tsiꞌ mele cadena tac chaꞌan i chꞌʌjlil i jol tiꞌ chaꞌtsꞌijtlel. 
Lʌpʌl ti cadena tac joꞌcꞌal granada melbil bʌ ti bronce. 17 Tsiꞌ 
waꞌchoco jini oy tiꞌ tojel Templo, juntsꞌijt tiꞌ ñoj, yambʌ tiꞌ tsꞌej. 
Tsiꞌ yotsʌbe i cꞌabaꞌ Jaquín jini am bʌ tiꞌ ñoj yicꞌot Boaz jini 
am bʌ tiꞌ tsꞌej.

Jini muꞌ bʌ i cꞌʌjñel tac ti Templo 
(1 R. 7.23-51)

4  Tsiꞌ mele jaꞌel jumpꞌejl pulʌntib ti bronce am bʌ i ñajtlel 
lujumpꞌejl metro, yicꞌot lujumpꞌejl metro i xujc. I chanlel 

jiñʌch joꞌpꞌejl metro. 2  Tsiꞌ mele jaꞌel joyol bʌ i yajñib jaꞌ. I 
ñajtlel joꞌpꞌejl metro. Wen toj xotocña i yajñib jaꞌ. An ojlil i 
yuxpꞌejl metro i chanlel yicꞌot joꞌlujumpꞌejl metro i joytʌlel. 
3 Tsiꞌ melbeyob i cꞌʌclib i yajñib jaꞌ yicꞌot i yejtal tac tat wacax 
melbil bʌ ti bronce. Yaꞌ cꞌʌcʌl i yajñib jaꞌ tiꞌ pat jini melbil tac 
bʌ wacax. Chaꞌtsolom tsaꞌ mejli i yejtal tac wacax. Junsujm 
jach tsiꞌ meleyob ti bronce i yajñib jaꞌ yicꞌot i yejtal tac wacax. 
4 Yaꞌ cꞌʌcʌl i yajñib jaꞌ ti lajchʌncojt tat wacax. Uxcojt tiꞌ tojel 
norte, uxcojt tiꞌ tojel i bʌjlibal qꞌuin, uxcojt tiꞌ tojel sur, yicꞌot 
uxcojt tiꞌ tojel i pasibal qꞌuin. 5 Jumpajchꞌ cꞌʌbʌl i pimlel i 
yajñib jaꞌ. Xujlupꞌtic i tiꞌ cheꞌ bajcheꞌ i nich pimel. Miꞌ yochel 
110,000 litro jaꞌ tiꞌ mal. 6 Cheꞌ jaꞌel tsiꞌ mele yambʌ lujumpꞌejl 
i yajñib jaꞌ. Joꞌpꞌejl tsiꞌ yʌcꞌʌ tiꞌ ñoj jini colem bʌ, joꞌpꞌejl 
tiꞌ tsꞌejtilel chaꞌan yaꞌi miꞌ pocob jini majtañʌl. Pero jini 
motomajob tsiꞌ cꞌʌñʌyob jini colem bʌ i yajñib jaꞌ chaꞌan miꞌ 
pocob i bʌ.

7 Tsiꞌ mele ti oro lujumpꞌejl i yajñib cꞌajc. Tsiꞌ yʌcꞌʌ yaꞌ ti 
Templo, joꞌpꞌejl yaꞌ tiꞌ ñoj, joꞌpꞌejl tiꞌ tsꞌejtʌlel. 8  Tsiꞌ mele 
lujumpꞌejl mesa chaꞌan miꞌ yʌcꞌ ti Templo. Joꞌpꞌejl tiꞌ ñoj, 
joꞌpꞌejl tiꞌ tsꞌejtilel. Cheꞌ jaꞌel tsiꞌ mele joꞌcꞌal colem taza tac ti 
puro oro. 9 Tsiꞌ mele jaꞌel patio chaꞌan motomajob, yicꞌot colem 
patio chaꞌan pejtelel muꞌ bʌ i cꞌotelob. Tsiꞌ waꞌchoco i tiꞌ tac 

jini patio melbil bʌ ti bronce. 10 Jini colem bʌ i yajñib jaꞌ tsiꞌ 
yʌcꞌʌ yaꞌ ti sureste tiꞌ tꞌejl jini Templo.

11 Hiram tsiꞌ mele taza tac, yicꞌot alʌ pala tac, yicꞌot colem 
taza tac. Tsiꞌ laj ujtesa pejtelel jini eꞌtel tiꞌ yotot lac Yum Dios 
cheꞌ bajcheꞌ yom jini rey Salomón. 12-16 Chaꞌtsꞌijt oy yicꞌot i 
chꞌajñal tac, i chꞌʌjlil tac i jol, chaꞌpꞌejl cadena chaꞌan i chꞌʌjlil 
i jol, jumbajcꞌ granada, joꞌcꞌal tac bʌ yaꞌ ti jini chaꞌtsolom 
cadena, i cꞌʌclib tac i yajñib jaꞌ, jini colem bʌ i yajñib jaꞌ cꞌʌcʌl 
bʌ ti lajchʌncojt i yejtal tat wacax, jini pꞌejt tac yicꞌot alʌ pala 
tac, yicꞌot rocol tac bʌ. Hiram tsiꞌ laj mele ti bronce pejtelel 
iliyi. Jiñʌch tsaꞌ bʌ i yʌcꞌʌ ti melol jini rey Salomón. 17-18  Jini 
rey Salomón tsiꞌ yulmesa jini bronce yaꞌ ti joctʌl bʌ lum ti 
Jordán, yaꞌ baqui an sʌsʌc lumil. Jini lum xinlʌpʌl an tiꞌ tojel 
Sucot yicꞌot Seredata. Maꞌanic majch tsaꞌ mejli i ñaꞌtan bajcheꞌ 
cꞌamel i yalel jini bronce tsaꞌ bʌ ujti ti cꞌʌjñel chaꞌan jini eꞌtel.

19 Pero puro oro tsaꞌ cꞌʌjñi yaꞌ ti Templo. Come Salomón tsiꞌ 
yʌlʌ chaꞌan miꞌ cꞌʌjñel puro oro chaꞌan jini pulʌntib, yicꞌot 
pejtelel eꞌtijibʌl tac, yicꞌot jini mesa baꞌ miꞌ pʌsbentel waj lac 
Yum. 20 Laj melbil ti oro tac jaꞌel i yajñib tac cꞌajc, yicꞌot jini 
lámpara tac chaꞌan miꞌ tsujqꞌuel yaꞌ ti cꞌax Chꞌujul bʌ Ajñibʌl. 
21 Melbil ti oro i nich tac teꞌ, yicꞌot jini chucoñib tac, 22  yicꞌot i 
ñʌcꞌ tac bojteꞌ, yicꞌot jini colem taza tac, yicꞌot jini cuchara tac, 
yicꞌot i yajñib pom, laj melbil ti oro. Cheꞌ jaꞌel i tiꞌ otot baꞌ mi 
la cochel ti Templo melbil ti oro, yicꞌot i tiꞌ jini Cꞌax Chꞌujul bʌ 
Ajñibʌl.

5  Cheꞌ jini Salomón tsaꞌ ujti i mel i yotot Dios. Tsiꞌ yotsa 
pejtel i bʌl Templo tsaꞌ bʌ i yʌqꞌue lac Yum jini rey David. 

Tsiꞌ laj loto yicꞌot i chubʌꞌan jini rey letsem tac bʌ i tojol.

Salomón tsiꞌ cꞌaxtesa majlel jini Arca yaꞌ ti Templo 
(1 R. 8.1-11)

2  Salomón tsiꞌ pʌyʌ tilel ti Jerusalén pejtelel jini xñoxob 
yicꞌot jini ñucoꞌ bʌ i yeꞌtel ti jujunmojt i pꞌolbal Israel chaꞌan 
miꞌ locꞌsañob jini Arca am bʌ ti Tabernáculo tiꞌ tejclum David 
cꞌʌlʌl ti Sion ti wits, chaꞌan miꞌ qꞌuechob tilel ti Templo. 3  Tsiꞌ 
meleyob qꞌuin cheꞌ tiꞌ yorajlel i qꞌuiñilel Tabernáculo, cheꞌ 
ti octubre. 4-5 Cheꞌ cꞌotemix pejtel jini xñoxob ti Israel, jini 
levíjob tsaꞌ caji i locꞌsañob jini Arca yaꞌ ti Tabernáculo. Tsiꞌ 
qꞌuecheyob tilel jini Arca yicꞌot pejtelel jini chꞌujul bʌ eꞌtijibʌl. 

6 Jini rey Salomón yicꞌot pejtelel israelob tsaꞌ bʌ i tempayob 
i bʌ tiꞌ tojlel jini Arca tsiꞌ yʌqꞌueyob lac Yum tsʌnsʌbil tac bʌ 
i majtan. Maꞌanic tsaꞌ mejli ti tsijquel come cabʌlob. 7-8  Jini 
motomajob tsiꞌ qꞌuecheyob ochel jini Arca yaꞌ ti Cꞌax Chꞌujul 
bʌ Ajñibʌl ti mal Templo. Xinlʌpʌl tsiꞌ yʌcꞌʌyob baꞌ waꞌal 
ángelob tichꞌbil bʌ i wichꞌ. Yaꞌ mosbil jini Arca yicꞌot i teꞌel 
tiꞌ yebal i wichꞌ. 9 Wen tam chaꞌtsꞌijt bara chaꞌan Arca. Yaꞌ ti 
Chꞌujul bʌ Ajñibʌl tsaꞌ tsꞌitaꞌ tsictiyi i ñiꞌ bara baꞌ tsaꞌ xicꞌle ti 
pisil. Pero maꞌanic tsaꞌ tsictiyi ti jumpat. Yaꞌto an cꞌʌlʌl wʌle 
cheꞌ woliꞌ tsꞌijbuntel ili jun. 10 Maꞌanic i bʌl jini Arca, cojach 
jini chaꞌqꞌuejl xajlel tsaꞌ bʌ i yotsa Moisés yaꞌ ti Horeb cheꞌ bʌ 
tsiꞌ mele trato lac Yum yicꞌot jini israelob tsaꞌ bʌ loqꞌuiyob ti 
Egipto.

11-12  Cheꞌ bʌ tsiꞌ sʌqꞌuesayob i bʌ jini motomajob, tsiꞌ 
chꞌujutesayob Dios. Jini levíjob tsiꞌ chꞌujutesayob lac Yum ti 
cꞌay cheꞌ bʌ tsaꞌ loqꞌuiyob jini motomajob ti jini Cꞌax Chꞌujul 
bʌ Ajñibʌl. Tsiꞌ chaꞌleyob cꞌay Asaf, yicꞌot Hemán, yicꞌot 
Jedutún, yicꞌot i yalobilob i yerañob, lʌpʌlob i chaꞌan lino 
bʌ pisil wen fino bʌ. Yaꞌ tsaꞌ waꞌleyob tiꞌ tꞌejl jini pulʌntib 
tiꞌ pasibal qꞌuin. Añob i chaꞌan címbalo, yicꞌot salterio, yicꞌot 
arpa tac. Añob wʌccꞌal motomajob tsaꞌ bʌ i wusuyob trompeta. 
13-14 Jini xcꞌayob yicꞌot xñijca músicajob tsiꞌ tem chꞌujutesayob 
Dios. Tsiꞌ subeyob wocolix i yʌlʌ ti cꞌay. Tsiꞌ wusuyob 
trompeta. Tsiꞌ ñijcayob címbalo yicꞌot yan tac bʌ música cheꞌ 
bʌ tsiꞌ chꞌujutesayob lac Yum: Come wen utsꞌatax lac Yum, 
come ti pejtelel ora an i yutslel i pusicꞌal, cheꞌob. Ti jini jach 
bʌ ora tsaꞌ bujtꞌi ti tocal i yotot lac Yum. Maꞌanix tsaꞌ chʌn 
mejli i melob i yeꞌtel motomajob chaꞌan i sʌclel jini tocal.

Tsiꞌ yʌcꞌʌyob tiꞌ wenta Dios jini Templo 
(1 R. 8.12-66)

6  Salomón tsaꞌ caji i pejcan lac Yum ti oración. Tsiꞌ yʌlʌ: 
C Yum, tsaꞌ wʌlʌ yaꞌ chumulet baꞌ iꞌicꞌ pañimil. 2  Pero 

tsaꞌix c melbeyet a Templo baꞌ maꞌ chumtʌl ti pejtelel ora, 
cheꞌen. 3 Tsiꞌ sutqꞌui i bʌ jini rey chaꞌan miꞌ yʌqꞌuen i yutslel 
i tꞌan pejtelel israelob yaꞌ bʌ waꞌalob. 4 Salomón tsiꞌ subeyob: 
Laꞌ sujbic i ñuclel lac Yum i Dios Israel. Come tiꞌ pꞌʌtʌlel 
tsaꞌix i tsꞌʌctesa i tꞌan tsaꞌ bʌ i sube c tat David. 5-6 Come lac 
Yum tsiꞌ sube David: “Cheꞌ bʌ tsac locꞌsa c tejclum tiꞌ lumal 

Egipto, cꞌʌlʌl wʌle maꞌanic tsac yajca mi jumpꞌejlic tejclum ti 
pejtelel a lumal chaꞌan mi cʌcꞌ ti waꞌchocontel cotot chaꞌan 
i chꞌujutesʌntel j cꞌabaꞌ, yicꞌot jaꞌel maꞌanic tsac yajca winic 
ti Israel chaꞌan mic waꞌchocon ti rey tiꞌ tojlel c tejclum Israel. 
Pero wʌle tsaꞌix c yajca Jerusalén. Yaꞌ mi caj cʌcꞌ ti ñuc j 
cꞌabaꞌ. Tsaꞌix c yajca c winic David: Jatet mi caj a wochel ti 
rey”, cheꞌen.

7 C tat David tsaꞌ cajiꞌ ñaꞌtan i waꞌchocoben i yotot lac Yum, i 
Dios israelob. 8  Pero lac Yum tsiꞌ sube: “Utsꞌat bajcheꞌ tsaꞌ ñaꞌta 
chaꞌan a wom a waꞌchocobeñon cotot, 9 pero mach mejliquet. 
Jini muꞌ bʌ caj i waꞌchocobeñon jini cotot, jiñʌch a walobil”, 
cheꞌen lac Yum. 10 Wʌle lac Yum tsaꞌix i tsꞌʌctesa i Tꞌan tsaꞌ bʌ 
i sube c tat, come ochemon ti rey ti Israel tiꞌ qꞌuexol c tat cheꞌ 
bajcheꞌ lac Yum tsiꞌ yʌlʌ. 11 Tsaꞌix c waꞌchocobe i yotot lac Yum 
i Dios israelob. Tsac chꞌʌmʌ ochel jini Arca baꞌ lotol jini Trato 
tsaꞌ bʌ i mele lac Yum yicꞌot israelob, cheꞌen Salomón.

12-13  Yaꞌ waꞌal Salomón tiꞌ tojlel pejtel israelob ti tꞌuchlibʌl 
melbil bʌ ti bronce joy lajal bʌ melbil ti ojlil i yuxpꞌejl metro. 
An ojlil i chaꞌpꞌejl metro i chanlel. Yaꞌi tsiꞌ ñocchoco i bʌ 
Salomón tiꞌ tojlel pejtelel israelob. Tsiꞌ letsa i cꞌʌb ti panchan 
ti oración. 14 Tsiꞌ yʌlʌ: C Yum Dios, i Dioset israelob, maꞌanic 
yambʌ Dios ti panchan yicꞌot ti pañimil bajcheꞌ jatet. Maꞌ 
chʌn ñaꞌtan a tꞌan, maꞌ chʌn pʌsbeñob i yutslel a pusicꞌal a 
chaꞌañoꞌ bʌ muꞌ bʌ i tsajcañetob ti pejtelel i pusicꞌal. 15 Come 
tsaꞌ tsꞌʌctesa a tꞌan cheꞌ bajcheꞌ tsaꞌ sube c tat David. Tsaꞌ mele 
cheꞌ bajcheꞌ tsaꞌ wʌlʌ. Wʌle wolij qꞌuel lojon. 16  Jini chaꞌan 
c Yum, i Dios israelob, tsꞌʌctesan jaꞌel a tꞌan cheꞌ bajcheꞌ tsaꞌ 
sube c tat David: “Maꞌanic mi caj i jilel a pꞌolbal muꞌ bʌ caj 
i yumʌntel ti a buchlib, mi xucꞌul miꞌ chʌn jacꞌob c mandar 
a walobilob cheꞌ bajcheꞌ jatet”, cheꞌet. 17 Jini chaꞌan, c Yum, i 
Dios israelob, tsꞌʌctesan ili tꞌan tsaꞌ bʌ a sube c tat David.

18  ¿Isujm ba miꞌ chumtʌl Dios yicꞌot winicob ti pañimil? 
Come mach ñuquic panchan ti a tojlel. Mach ochic pejtelel 
a ñuclel. Jini chaꞌan, ¿bajcheꞌ mi mejlel a wochel ti ili otot 
tsaꞌ bʌ c mele? 19 Pero yom maꞌ wubin coración come wolic 
pejcañet ti wocol tꞌan. C Yum Dios, yom maꞌ ñichꞌtañon come 
a winicon. Mele cheꞌ bajcheꞌ wolij cꞌajtibeñet. 20 Qꞌuele a wotot 
ti qꞌuiñil yicꞌot ti acꞌʌlel wʌꞌ baꞌ mi caj a wʌcꞌ ti cʌjñel a cꞌabaꞌ 
cheꞌ bajcheꞌ tsaꞌ wʌlʌ. 21 Ubibeñon coración quicꞌot pejtel a 

chaꞌañoꞌ bʌ ti Israel wʌꞌ tiꞌ tojel a wotot. Ñichꞌtʌbeñon lojon c 
tꞌan yaꞌ baꞌ chumulet ti panchan. Ñusʌbeñon lojon c mul cheꞌ 
maꞌ wubiñon lojon.

22  Cheꞌ an majch miꞌ chaꞌlen mulil, mi tsaꞌ wersa pʌjyi tilel 
chaꞌan miꞌ tsictesan i bʌ wʌꞌ ti pulʌntib, mi tsiꞌ yʌlʌ maꞌanic 
i mul, 23  ñichꞌtan ti panchan. Aqꞌuen i tojol i mul jini xlot. 
Sutqꞌuiben i jontolil. Pero mele ti utsꞌat jini mach bʌ anic i 
mul.

24 Cheꞌ miꞌ jisʌntelob israelob chaꞌan tiꞌ caj i mul ti a tojlel, 
mi tsiꞌ chaꞌ sutqꞌuiyob i bʌ baꞌ añet chaꞌan miꞌ chaꞌ tsajcañetob, 
25 yom maꞌ wubibeñob i tꞌan yaꞌ ti panchan cheꞌ miꞌ pejcañetob 
ti oración wʌꞌ ti a wotot. Ñusʌbeñob i mul. Chaꞌ aqꞌueñob ili 
lum tsaꞌ bʌ a wʌqꞌueyob i ñojteꞌelob.

26  Cheꞌ maꞌanix miꞌ jubel jaꞌal chaꞌan tiꞌ caj c mul lojon, 
mi tsac sutqꞌui lojon c wut tiꞌ tojel ili Templo chaꞌan mic 
pejcañet lojon ti oración, chaꞌan mic chaꞌ diosiñet lojon, mi 
tsaj cʌyʌ lojon c mul cheꞌ juꞌsʌbil lojon c pusicꞌal ti wocol, 
27 yom maꞌ ñichꞌtañon lojon yaꞌ ti panchan. Ñusʌbeñon lojon 
c mul. Pʌsbeñon lojon jini toj bʌ bij baꞌ yom mic chaꞌlen lojon 
xʌmbal. Chaꞌ chocbeñon lojon tilel jaꞌal wʌꞌ ti c lumal lojon 
tsaꞌ bʌ a wʌqꞌueyon lojon.

28  Cheꞌ miꞌ tilel wocol ti pañimil, mi wiꞌñal mi cꞌamʌjel, mi 
i chʌmel c pʌcꞌʌb lojon, mi sajcꞌ o mi joy mʌcʌl c tejclum 
lojon chaꞌan guerra, 29 yom maꞌ wubibeñob i yoración a 
chaꞌañoꞌ bʌ majqui jach woli ti wocol, come ti jujuntiquil miꞌ 
bajñel cʌn i wocol. Mi tsiꞌ pejcayet tiꞌ tojel ili otot, 30 yom maꞌ 
ñichꞌtʌbeñob i tꞌan yaꞌ baꞌ chumulet ti panchan. Ñusʌben i 
mul. Sutqꞌuiben cheꞌ bajcheꞌ an i melbal, come jatet maꞌ laj 
cʌmbeñob i pusicꞌal ti pejtelelob. 31 Cheꞌ jini ti pejtelel ora mi 
caj i bʌcꞌñañetob. Mi caj i chʌn chaꞌleñob xʌmbal ti a bijlel 
cheꞌ cuxulob to ila ti pañimil.

32  Qꞌuele jaꞌel jini ñajt bʌ chꞌoyolob mach bʌ israelobic 
cheꞌ miꞌ tilel i chꞌujutesañetob chaꞌan ñuc a cꞌabaꞌ, cheꞌ miꞌ 
sutqꞌuiñob i wut tiꞌ tojel a Templo chaꞌan miꞌ pejcañetob ti 
oración. 33 Yom maꞌ ñichꞌtʌbeñob i tꞌan yaꞌ baꞌ chumulet ti 
panchan. Yom maꞌ wʌqꞌueñob cheꞌ bajcheꞌ miꞌ cꞌajtibeñetob. 
Cheꞌ jini wen ñuc mi caj i qꞌueletob pejtel winicob. Mi caj i 
bʌcꞌñañetob cheꞌ bajcheꞌ a tejclum Israel. Mi caj i ñaꞌtañob a 
chaꞌañʌch ili Templo tsaꞌ bʌ c mele.

34 Cheꞌ maꞌ chocob majlel ti guerra a winicob tiꞌ tojlel i 
contrajob, mi tsiꞌ sutqꞌuiyob i wut tiꞌ tojel ili tejclum Jerusalén 
tsaꞌ bʌ a yajca yicꞌot tiꞌ tojel ili Templo chaꞌan miꞌ pejcañetob 
ti oración, 35 yom maꞌ ñichꞌtʌbeñob i yoración yaꞌ ti panchan. 
Coltañob tiꞌ wocol.

36  Mi tsiꞌ chaꞌleyob mulil ti a contra, come a wujil maꞌanic mi 
juntiquilic winic mach bʌ anic miꞌ chaꞌlen mulil, mi tsaꞌ caji a 
michꞌleñob, mi tsaꞌ wʌcꞌʌyob tiꞌ cꞌʌb i contra chaꞌan miꞌ cʌchob 
majlel ti yambʌ lum mi ñajt mi lʌcꞌʌl, 37-38  mi tsiꞌ ñaꞌtayob 
i mul yaꞌ baꞌ tsaꞌ cʌjchiyob majlel, mi tsiꞌ sutqꞌuiyob i bʌ tiꞌ 
tojel ili lum tsaꞌ bʌ a wʌqꞌueyob i ñojteꞌelob tiꞌ tojel ili tejclum 
yicꞌot ili Templo tsaꞌ bʌ c mele, mi tsiꞌ cꞌajtibeyetob ti pejtelel 
i pusicꞌal: “Ñusʌbeñon lojon c mul”, mi cheꞌob, 39 yom maꞌ 
jacꞌbeñob i yoración yaꞌ baꞌ chumulet ti panchan. Coltañob yaꞌ 
baꞌ chujquemob ti wocol. Ñusʌbeñob i mul a chaꞌañoꞌ bʌ añoꞌ 
bʌ i mul ti a tojlel. 40 Wʌle, c Yum Dios, mij cꞌajtibeñet ti wocol 
tꞌan, pꞌisi ti a wenta pejtel coración lojon ti ili Templo. 41 Laꞌ, 
c Yum Dios, cꞌaja a wo ti a chumlib yicꞌot jini Arca i yejtal 
bʌ a pꞌʌtʌlel. C Yum Dios, laꞌ i tajob i coltʌntel a motomajob. 
Laꞌ i yubiñob i tijicñʌyel pejtel a chaꞌañoꞌ bʌ chaꞌan i yutslel 
a pusicꞌal. 42  C Yum Dios, mach a mʌyben a wut jini yajcʌbil 
bʌ a chaꞌan. Ñaꞌtan pejtel i yutslel a pusicꞌal tsaꞌ bʌ a pʌsbe a 
winic David.

7  1-2  Cheꞌ bʌ tsaꞌ ujti ti oración Salomón, tsaꞌ jubi tilel cꞌajc 
ti panchan. Tsiꞌ laj pulu jini majtañʌl yaꞌ ti pulʌntib. 

Maꞌanix tsaꞌ chʌn mejliyob ti ochel tiꞌ yotot Dios jini 
motomajob, come tsaꞌ bujtꞌi jini Templo yicꞌot i ñuclel lac Yum. 
3  Cheꞌ bʌ tsiꞌ qꞌueleyob i ñuclel, tsiꞌ pʌcchocoyob i bʌ ti lum 
jini israelob. Tsiꞌ chꞌujutesayob lac Yum. Tsiꞌ subeyob wocolix 
i yʌlʌ: Come wen utsꞌat lac Yum, come ti pejtelel ora an i 
yutslel i pusicꞌal, cheꞌob.

4-5 Cheꞌ jini tsaꞌ caji i melbeñob i qꞌuiñilel jini Templo. Jini 
rey yicꞌot pejtelel jini tempʌbiloꞌ bʌ tsaꞌ caji i tsʌnsʌbeñob 
i majtan lac Yum. Salomón tsiꞌ yʌcꞌʌ chaꞌpꞌejl i chaꞌcꞌal mil 
(22,000) wacax, yicꞌot wʌccꞌal mil (120,000) tiñʌmeꞌ. 6  Jini 
motomaj tsiꞌ meleyob i yeꞌtel. Jini levíjob tsiꞌ ñijcayob música 
melbil bʌ i chaꞌan David chaꞌan miꞌ ñuqꞌuesʌntel lac Yum. 
Tsiꞌ chaꞌleyob cꞌay tiꞌ tojlel lac Yum: Come ti pejtelel ora an i 
yutslel i pusicꞌal, cheꞌob, cheꞌ bajcheꞌ tsiꞌ chaꞌle chꞌujutesaya 

David. Jini motomajob tsiꞌ wusuyob trompeta tac tiꞌ tojlel lac 
Yum cheꞌ waꞌalob pejtelel israelob.

7 Salomón tsiꞌ yʌcꞌʌ tiꞌ wenta lac Yum jini patio am bʌ tiꞌ tojel 
jini Templo baꞌ tsiꞌ pulbeyob i majtan lac Yum, come wen on 
jini majtañʌl. Maꞌanic tsaꞌ mejli i laj pul yaꞌ ti jini pulʌntib 
melbil bʌ ti bronce. 8  Wucpꞌejl qꞌuin tsiꞌ chaꞌle qꞌuiñijel 
Salomón yicꞌot pejtelel israelob. Cabʌlob tsaꞌ bʌ i tempayob i 
bʌ chaꞌan i qꞌuiñilel lejchempat. Tsaꞌ cꞌotiyob jaꞌel jini chꞌoyoloꞌ 
bʌ ti Hamat yicꞌot yambʌ tejclum tac cꞌʌlʌl ti jini paꞌ am 
bʌ ti Egipto. 9 Cheꞌ ti waxʌcpꞌejlel qꞌuin tsiꞌ chaꞌ tempayob 
i bʌ pejtelel jini winicob, come wucpꞌejl qꞌuin tsiꞌ meleyob 
i qꞌuiñilel jini pulʌntib. 10 Cheꞌ ti wucpꞌejl tsic ti octubre tsiꞌ 
chocoyob sujtel pejtelel jini winicob tiꞌ lumal. Tsiꞌ yubiyob i 
tijicñʌyel i pusicꞌal chaꞌan cabʌl i bendición lac Yum Dios tiꞌ 
tojlel David yicꞌot Salomón, yicꞌot pejtelel jini israelob.

I trato lac Yum yicꞌot Salomón 
(1 R. 9.1-9)

11 Cheꞌʌch tsaꞌ ujti i mel jini Templo yicꞌot i yotot Salomón. 
Tsaꞌ mejli i luꞌ mel cheꞌ bajcheꞌ yom i pusicꞌal. 12  Ti jumpꞌejl 
acꞌʌlel tsaꞌ tsictiyi lac Yum tiꞌ tojlel Salomón. Tsiꞌ sube: Tsaꞌix 
c ñichꞌtʌbeyet a woración. Tsaꞌix c yajca ili Templo chaꞌan 
wʌꞌi mi caj c chꞌʌm c majtan. 13  Mi tsaj cʌyʌ c choc tilel jaꞌal, 
mi tsac choco tilel sajcꞌ chaꞌan miꞌ jisan pejtelel pʌcꞌʌbʌl, mi 
tsac choco tilel jontol bʌ cꞌamʌjel tiꞌ tojlel c winicob xꞌixicob, 
14 yom miꞌ peqꞌuesañob i bʌ. Mi tsaꞌ caji i pejcañoñob ti oración, 
mi tsiꞌ cʌyʌyob i jontolil yicꞌot leco bʌ i melbalob chaꞌan miꞌ 
tsajcañon, cheꞌ jini mi caj c ñichꞌtʌbeñob i yoración wʌꞌ baꞌañon 
ti panchan. Mi caj c ñusʌbeñob i mul. Mi caj c lajmesʌbeñob 
i wocol chaꞌan i mul. 15 Mi caj c chʌcʌ ubin laꞌ woración ti ili 
otot. Mi caj j qꞌueletla. 16  Come tsaꞌix c yajca ili Templo. Tsaꞌix c 
sʌqꞌuesa jaꞌel chaꞌan cotot baꞌ mi caj cajñel ti pejtelel ora. Mi caj 
j qꞌueleꞌ ti pejtelel ora come tsac chꞌʌmʌ tic wenta tic pusicꞌal. 
17 Mi ti pejtelel ora maꞌ chʌn tsajcañon cheꞌ bajcheꞌ a tat David, 
mi xucꞌul maꞌ mel ti pejtelel jini muꞌ bʌ c subeñet, 18  joñon mi 
caj c xucꞌchocon a yumʌntel ti a tojlel yicꞌot tiꞌ tojlel a pꞌolbalob 
ti pejtelel ora cheꞌ bajcheꞌ tsac sube a tat David ti xucꞌul bʌ tꞌan: 

“Ti pejtelel ora a pꞌolbal mi caj i chaꞌlen yumʌntel ti a buchlib tiꞌ 
tojlel israelob”, choꞌon tsac sube.

19 Pero mi mach xucꞌuleticla quicꞌot, mi tsaꞌ laꞌ cʌyʌ laꞌ 
jacꞌbeñon c subal yicꞌot c mandar chaꞌan mi laꞌ chꞌujutesan 
jini mach bʌ diosic, 20 cheꞌ jini mi caj c choquetla ti laꞌ lum 
tsaꞌ bʌ cʌqꞌueyetla. Mi caj c jisan ili Templo tsaꞌ bʌ c sʌqꞌuesa 
chaꞌan i chꞌujutesʌntel j cꞌabaꞌ. Mi caj laꞌ wajlentel, mi caj laꞌ 
wʌjqꞌuel ti quisin tiꞌ tojlel yan tac bʌ tejclum. 21 Majqui jach 
miꞌ ñumel cheꞌ miꞌ qꞌuel jejmenix ili i tꞌojol jax bʌ cotot mi 
caj i toj sajtel i pusicꞌal. Mi caj i yʌl: “¿Chucoch woliꞌ yʌcꞌ ti 
tsꞌaꞌlentel i yotot yicꞌot i lum jini lac Yum?” cheꞌen. 22  Yambʌ 
mi caj i jacꞌ: “Chaꞌan tsiꞌ cʌyʌyob lac Yum i Dios tsaꞌ bʌ i locꞌsa 
ti Egipto i ñojteꞌelob. Wʌle wolix i tsajcañob ñumel yambʌ 
dios tac chaꞌan miꞌ chꞌujutesañob. Jini chaꞌan lac Yum woliꞌ 
chocbeñob tilel pejtel ili wocol tiꞌ caj i mulob”, cheꞌen. Cheꞌ tsiꞌ 
sube Salomón jini lac Yum.

Yan tac bʌ i yeꞌtel Salomón 
(1 R. 9.10-28)

8  Cheꞌ juncꞌalix jab i yumʌntel Salomón, waꞌchocobilix 
jini Templo yicꞌot i yotot. 2  Tsaꞌ caji i chaꞌ wen mel jini 

tejclum tac tsaꞌ bʌ i yʌqꞌue Hiram. Yaꞌi tsiꞌ yʌcꞌʌyob ti chumtʌl 
israelob. 3  Salomón tsaꞌ majli i tech guerra tiꞌ contra Hamat 
ti Soba. Tsiꞌ tꞌuchta jini tejclum. 4 Tsiꞌ chaꞌ mele jini tejclum i 
cꞌabaꞌ Tadmor yaꞌ ti colem bʌ i tiquiñal lum. Tsiꞌ mele tejclum 
tac yaꞌ ti Hamat. 5 Cheꞌ jaꞌel tsiꞌ wen ñupꞌu ti tsꞌajc jini tejclum 
tac baꞌ lotol i chubʌꞌan yaꞌ ti Bethorón am bʌ ti chan yicꞌot am 
bʌ ti entʌl. Tsiꞌ melbe chan tac bʌ tsꞌajc, yicꞌot i tiꞌ tac, yicꞌot i 
cꞌʌtlib. 6 Cheꞌ jaꞌel tsiꞌ mele Baalat yicꞌot yan tac bʌ tejclum baꞌ 
lotol i bʌl ñʌcꞌʌl yicꞌot carreta tac yicꞌot caballo yicꞌot eꞌtijibʌl. 
Tsꞌʌcʌl tsiꞌ laj mele pejtelel chuqui tsiꞌ ñaꞌta i mel Salomón yaꞌ 
ti Jerusalén, yicꞌot ti Líbano, yicꞌot ti yan tac bʌ lum am bʌ tiꞌ 
wenta.

7-8  Tsiꞌ yotsa ti majtan eꞌtel jini heteojob, yicꞌot amorreojob, 
yicꞌot ferezeojob, yicꞌot heveojob, yicꞌot jebuseojob tsaꞌ bʌ 
colobajiyob cheꞌ bʌ tsaꞌ jiliyob i piꞌʌlob ti guerra. Jini israelob 
miꞌ yotsañob ti majtan eꞌtel cꞌʌlʌl wʌle. 9 Pero Salomón 
maꞌanic tsiꞌ cꞌʌñʌ ti majtan eꞌtel jini israelob. Tsiꞌ yʌqꞌueyob 
i yeꞌtel ti soldado, yicꞌot ti xcʌnta caballojob chaꞌan guerra. 
10 Salomón tsiꞌ waꞌchoco lujuncꞌal yicꞌot lujuntiquil i yuxcꞌal 
(250) añoꞌ bʌ i yeꞌtel tiꞌ tojlel israelob. 11 Cheꞌ melbilix i 

yotot, Salomón tsiꞌ pʌyʌ majlel i yijñam yaꞌ baꞌ chumul tiꞌ 
tejclum David chaꞌan miꞌ chumtʌl ti tsijiꞌ bʌ i yotot tsaꞌ bʌ i 
waꞌchocobe, come tsiꞌ yʌlʌ: Maꞌanic mi caj i chumtʌl quijñam 
tiꞌ yotot c tat David i rey israelob, come yaꞌ tsaꞌ poj ajni jini 
Arca i chaꞌan bʌ lac Yum. Wen chꞌujul jini ajñibʌl, cheꞌen.

12  Salomón tsaꞌ caji i pulben tsʌnsʌbil bʌ i majtan lac Yum 
yaꞌ ti pulʌntib tsaꞌ bʌ i waꞌchocobe lac Yum tiꞌ tojel jini 
corredor chaꞌan Templo. 13  Ti jujumpꞌejl qꞌuin tsiꞌ yʌqꞌue cheꞌ 
bajcheꞌ jaycojt yom, cheꞌ bajcheꞌ tsꞌijbubil tiꞌ mandar Moisés, 
tiꞌ qꞌuiñilel tac cꞌaj o, yicꞌot tiꞌ pasibal uw, yicꞌot ti ñuc tac 
bʌ qꞌuiñijel uxyajl ti jab. Jiñʌch i qꞌuiñilel Pascua*, yicꞌot 
i qꞌuiñilel Semana tac, yicꞌot i qꞌuiñilel Lejchempat*. 14 Tsiꞌ 
pʌsbeyob i yeꞌtel motomajob ti jujuntiquil cheꞌ bajcheꞌ tsiꞌ 
teche i mel David. Tsiꞌ yʌqꞌueyob i yeꞌtel levíjob chaꞌan miꞌ 
ñuqꞌuesañob lac Yum, chaꞌan jaꞌel miꞌ coltañob jini motomajob 
tiꞌ yeꞌtel ti jujumpꞌejl qꞌuin. Tsiꞌ waꞌchoco xcʌntayajob yaꞌ tiꞌ tiꞌ 
jini Templo cheꞌ bajcheꞌ tsiꞌ yʌcꞌʌ mandar David, i winic Dios. 
15 Maꞌanic tsiꞌ cʌyʌyob i jacꞌob i mandar David, pero utsꞌat tsiꞌ 
meleyob i yeꞌtel jini motomajob, yicꞌot levíjob, yicꞌot jini muꞌ 
bʌ i cʌntañob chuqui tac an tiꞌ yotot lac Yum.

16  Salomón tsaꞌ ujti i mel pejtelel jini eꞌtel tsaꞌ bʌ i teche 
chaꞌan i yotot lac Yum. 17-18  Tsaꞌ majli ti Ezión Geber yicꞌot ti 
Elot, chaꞌpꞌejl tejclum am bʌ tiꞌ tiꞌ ñajb yaꞌ ti Edom. Come 
Hiram tsiꞌ chocbe tilel Salomón colem barco tac yicꞌot xñijca 
barcojob. I winicob Hiram tsiꞌ comol chaꞌleyob eꞌtel ti barco 
yicꞌot i winicob Salomón. Tsajniyob ti Ofir tiꞌ wenta Salomón. 
Tsiꞌ chaꞌ chꞌʌmbeyob tilel waxʌccꞌal millón peso jini oro.

Yumʌl i cꞌabaꞌ Sabá miꞌ julaꞌtan Salomón 
(1 R. 10.1-13)

9  Cheꞌ bʌ tsiꞌ yubi jini xꞌixic bʌ rey yaꞌ ti Sabá cabʌlʌch 
i ñaꞌtʌbal Salomón, tsaꞌ majli ti Jerusalén chaꞌan 

miꞌ cꞌajtiben chuqui tac wocol ti ñaꞌtʌntel. Tsaꞌ majli yicꞌot 
xꞌeꞌtelob i chaꞌan, yicꞌot camello cuchbil bʌ i chaꞌan tsꞌac 
xojocña bʌ i yujtsꞌil, yicꞌot oro, yicꞌot wen i tꞌojol tac bʌ xajlel. 
Cheꞌ bʌ tsaꞌ cꞌoti, tsiꞌ laj sube Salomón chuqui yom i ñaꞌtan. 
2  Salomón tsiꞌ laj jacꞌbe. Maꞌanic chuqui mʌcʌl mach bʌ anic 
tsiꞌ chꞌʌmbe isujm. Salomón tsiꞌ laj tsictesʌbe. 3-4 Cheꞌ bʌ tsiꞌ 
luꞌ qꞌuele chuqui an, jini xꞌixic tsiꞌ ñaꞌta isujm cheꞌ bajcheꞌ tsiꞌ 

2 CRONICAS 8 ,  9

El Antiguo Testament en el ch'ol de Tumbalá  ©Liga Bíblica Internacional, 2011 



808

yubi. Cabʌlʌch i ñaꞌtʌbal Salomón, wen i tꞌojol jax i yotot, 
wen chajpʌbil pejtel i bʌl ñʌcꞌʌl yaꞌ ti mesa, cabʌl i pusicꞌal 
jini xꞌeꞌtelob i chaꞌan, wen fino i pislel i yaj eꞌtelob. Tsiꞌ qꞌuele 
laj utsꞌatob i pislel i winicob tsaꞌ bʌ i ñusʌbeyob i bʌl i ñʌcꞌ, 
yicꞌot jini xcʌntayajob i chaꞌan wen pꞌipꞌob i pusicꞌal. Tsaꞌ toj 
sajti i pusicꞌal jini xꞌixic. 5 Tsaꞌ caji i suben jini rey: Isujm pejtel 
chuqui tsa cubi yaꞌ tic lumal. Wen cabʌl a ñaꞌtʌbal. 6  Cheꞌ bʌ 
tsa cubi, maꞌanic tsac wen ñopo jinto tsaꞌ tili j qꞌuel. Isujm 
lamital jach tsa cubi come ñumen to a ñuclel yicꞌot a ñaꞌtʌbal 
bajcheꞌ tsaꞌ subentiyon. 7 Tijicñayob a winicob añoꞌ bʌ a wicꞌot 
ti jujumpꞌejl qꞌuin muꞌ bʌ i yubiñob a tꞌan. 8  Wen ñuc a Dios 
tsaꞌ bʌ i yajcayet chaꞌan maꞌ waꞌchocontel ti rey. Tsiquil cabʌl 
miꞌ cꞌuxbin jini israelob. Jini chaꞌan tsiꞌ waꞌchocoyet ti rey 
chaꞌan maꞌ melob ti toj cheꞌ bajcheꞌ yom chaꞌan xucꞌul miꞌ 
yajñelob ti pejtelel ora, cheꞌen jini xꞌixic bʌ rey. 9 Tsiꞌ yʌqꞌue i 
majtan Salomón lajchʌmpꞌejl millón peso oro yicꞌot xojocña bʌ 
tsꞌac yicꞌot utsꞌat bʌ xajlel. Maꞌanic yambʌ jini xojocña bʌ cheꞌ 
bajcheꞌ jini ti pejtelel i yumʌntel.

10 I winicob Hiram yicꞌot i winicob Salomón tsiꞌ chꞌʌmbeyob 
cꞌotel oro jaꞌel tilem bʌ ti Ofir, yicꞌot sándolo teꞌ, yicꞌot i 
tꞌojol tac bʌ xajlel. 11 Jini rey tsiꞌ cꞌʌñʌ jini teꞌ chaꞌan miꞌ mel 
quejpʌctic bʌ tꞌuchlibʌl chaꞌan mi lac letsel, yicꞌot chaꞌan mi 
lac jubel ti Templo, yicꞌot tiꞌ yochib i yotot rey. Tsiꞌ cꞌʌñʌ jini 
teꞌ jaꞌel chaꞌan i melol arpa yicꞌot salterio muꞌ bʌ i ñijcañob 
jini xcꞌayob. Ti pejtelel i lumal Judá maꞌanic i tꞌojol jax bʌ 
música tac lajal bajcheꞌ jini.

12  Jini rey Salomón tsiꞌ yʌqꞌue i majtan tac jini xꞌixic bʌ rey 
chꞌoyol bʌ ti Sabá lajal bʌ i tojol cheꞌ bajcheꞌ tsiꞌ chꞌʌmbe tilel. 
Tsiꞌ yʌqꞌue jaꞌel pejtelel chuqui tsiꞌ cꞌajti. Tijicña tsaꞌ sujti tiꞌ 
lumal yicꞌot jini xꞌeꞌtelob i chaꞌan.

I ñuclel Salomón 
(1 R. 10.14-29; 2 Cr. 1.14-17)

13-14 Ti jujumpꞌejl jab Salomón tsiꞌ chꞌʌmʌ ti tojoñel 
lajchʌmpꞌejl millón peso oro. Jini reyob ti Arabia tsiꞌ 
chocbeyob tilel. Jini xchoñoñelob jaꞌel cabʌl tsiꞌ chꞌʌmbeyob 
cꞌotel oro tsaꞌ bʌ i ganariyob ti yan tac bʌ pañimil. 15 Salomón 
tsiꞌ cꞌʌñʌ lamital jini oro chaꞌan miꞌ mel lujuncꞌal mʌctijibʌl 
chaꞌan guerra. Ojlil i chʌmpꞌejl millón peso i tojol ti jujumpꞌejl. 

16  Tsiꞌ mele ti oro jaꞌel joꞌlujuncꞌal chꞌoꞌchꞌoc bʌ mʌctijibʌl am 
bʌ i tojol cheꞌ bajcheꞌ chaꞌpꞌejl millón peso ti jujumpꞌejl. Jini 
rey tsiꞌ yotsa ti jini tsalʌl i cꞌabaꞌ I Teꞌel Líbano.

17 Jini rey tsiꞌ cꞌʌñʌ i bʌquel elefante chaꞌan miꞌ mel ñuc bʌ 
i buchlib chaꞌan i yeꞌtel. Tsiꞌ tepꞌe ti puro oro. 18  Chan cꞌʌcʌl 
i buchlib. An wʌcquejp tꞌuchlibʌl chaꞌan miꞌ letsel ti buchtʌl. 
An i yajñib i cꞌʌb ti jujunwejl. An i yejtal bajlum ti jujunwejl. 
19 An lajchʌncojt ti pejtelel, chaꞌchaꞌcojt ti jujunquejp baꞌ tsaꞌ 
letsi ti buchtʌl. Ti pejtelel pañimil maꞌanic yambʌ i buchlib 
yumʌl cheꞌ bajcheꞌ i chaꞌan Salomón. 20 Laj melbil ti oro 
pejtelel jini i taza tac jini rey Salomón, yicꞌot pejtelel i bʌl jini 
tsalʌl i cꞌabaꞌ I Teꞌel Líbano. Ti jim bʌ ora juben i tojol plata. 
21 An colem barco tac i chaꞌan jini rey Salomón. Tsiꞌ ñijcayob 
majlel i winicob Hiram. Uxpꞌejl jab tsiꞌ chocoyob majlel ti 
Tarsis chaꞌan miꞌ chꞌʌmob tilel oro yicꞌot plata, yicꞌot i bʌquel i 
yej elefante, yicꞌot batsꞌ, yicꞌot xyʌx acꞌach.

22  Ñumen ñuc tsaꞌ ajni jini rey Salomón bajcheꞌ yan tac 
bʌ yumʌlob ti pañimil, come cꞌax cabʌl i chubʌꞌan yicꞌot i 
ñaꞌtʌbal. 23  Yañoꞌ bʌ yumʌlob tsiꞌ chaꞌleyob wersa chaꞌan 
miꞌ qꞌuelbeñob i wut Salomón, chaꞌan miꞌ yubibeñob i tꞌan 
aqꞌuebil bʌ i chaꞌan lac Yum. 24 Ti jujuntiquil tsiꞌ chꞌʌmbeyob 
tilel Salomón i majtan tac melbil bʌ ti plata yicꞌot oro yicꞌot 
bujcʌl tac yicꞌot eꞌtijibʌl chaꞌan guerra, yicꞌot xojocña bʌ 
tsꞌac ti chajp ti chajp yicꞌot caballo, yicꞌot mula. Cheꞌʌch tsiꞌ 
meleyob ti jujumpꞌejl jab. An i yotlel tac chʌmpꞌejl mil caballo 
yicꞌot i carreta tsalubil tac i mal.

25 Lajchʌmpꞌejl mil winicob yujiloꞌ bʌ cꞌʌchtʌl tsaꞌ chumleyob 
yaꞌ ti tejclum tac baꞌ cʌntʌbil carreta. Lamital tsaꞌ chumleyob 
ti Jerusalén. 26  Salomón tsiꞌ chaꞌle i yumʌntel tiꞌ tojlel yambʌ 
reyob cꞌʌlʌl ti Eufrates jaꞌ cꞌʌlʌl tiꞌ lumal filisteojob, yicꞌot yaꞌ 
tiꞌ ñupꞌ Egipto. 27 Cabʌl tsiꞌ tempa plata cheꞌ bajcheꞌ i yonlel 
xajlel yaꞌ ti Jerusalén. Wen cabʌl tsiꞌ tempa chꞌujteꞌ bajcheꞌ 
sicómoro teꞌ am bʌ ti Sefela. 28  Tsiꞌ chꞌʌmbeyob tilel cabʌl i 
caballo Salomón loqꞌuem bʌ ti Egipto yicꞌot ti yan tac bʌ lum.

Tsaꞌ chʌmi Salomón 
(1 R. 11.41-43)

29 Pejtelel i melbal Salomón, cꞌʌlʌl tiꞌ tejchibal i yumʌntel, 
cꞌʌlʌl tiꞌ yujtibal, laj tsꞌijbubil tiꞌ juñilel jini xꞌaltꞌan Natán 

yicꞌot tiꞌ juñilel jini xꞌaltꞌan Ahías chꞌoyol bʌ ti Silón, yicꞌot tiꞌ 
juñilel jini xꞌaltꞌan Iddo tsaꞌ bʌ i wʌn taja ti tꞌan i yumʌntel 
Jeroboam (i yalobil Nabat). 30 Chaꞌcꞌal jab tsiꞌ chaꞌle yumʌntel 
Salomón yaꞌ ti Jerusalén tiꞌ tojlel pejtelel Israel. 31 Tsaꞌ chʌmi 
Salomón, tsaꞌ majli yicꞌot i ñojteꞌelob. Tsaꞌ mujqui yaꞌ ti 
Jerusalén. Roboam tsaꞌ caji ti yumʌntel tiꞌ qꞌuexol i tat.

I ñusa tꞌan jini israelob 
(1 R. 12.1-24)

10  Roboam tsaꞌ majli ti Siquem, come yaꞌi tsiꞌ tempayob 
i bʌ pejtelel añoꞌ bʌ i yeꞌtel ti Israel chaꞌan miꞌ 

waꞌchocoñob ti rey. 2-3  Jeroboam (i yalobil Nabat) cheꞌ bʌ tsiꞌ 
yubi chʌmenix Salomón, tsaꞌ sujti tiꞌ lumal, come anix ora 
tsaꞌ putsꞌi majlel ti Egipto chaꞌan tsiꞌ bʌcꞌña jini rey Salomón. 
I piꞌʌlob Jeroboam tsiꞌ chocoyob ti pʌyol. Cheꞌ temel añob 
yicꞌot pejtelel jini israelob tiꞌ tojlel Roboam, tsiꞌ subeyob: 4 A 
tat tsiꞌ yʌqꞌueyon lojon wocol bʌ eꞌtel yicꞌot al bʌ j cuch lojon. 
Jini chaꞌan a wocolic tꞌox juꞌsʌbeñon lojon ili wocol tsaꞌ bʌ i 
yʌqꞌueyon lojon a tat. Cheꞌ jini mi caj c yumañet lojon, cheꞌob. 
5 Roboam tsiꞌ jacꞌbeyob: Cucuxla. Yom mi laꞌ chaꞌ tilel cheꞌ 
ñumenix uxpꞌejl qꞌuin, cheꞌen. Jini chaꞌan tsaꞌ chaꞌ sujtiyob.

6 Jini rey Roboam tsaꞌ caji i pejcan jini xñoxob tsaꞌ bʌ i 
coltayob i tat ti eꞌtel. Tsiꞌ cꞌajtibeyob: ¿Bajcheꞌ yom mic 
jacꞌbeñob? cheꞌen. 7 Tsiꞌ jacꞌbeyob: Mi uts maꞌ pʌs a bʌ tiꞌ 
tojlelob, mi utsꞌat maꞌ pejcañob, mi caj i yumañetob ti pejtelel 
ora, cheꞌob. 8-9 Pero maꞌanic tsiꞌ ñopbeyob i tꞌan xñoxob. Tsaꞌ 
caji i cꞌajtibeñob jaꞌel chꞌiton winicob, i piꞌʌlob ti colel woli bʌ 
i coltañob ti eꞌtel. ¿Bajcheꞌ yom mic jacꞌbeñob? come yomob 
mic tꞌox jusʌbeñob jini wocol tsaꞌ bʌ i yʌqꞌueyob c tat, cheꞌen. 
10 Jini chꞌiton winicob tsiꞌ jacꞌbeyob: Subeñob: “Mi woli laꞌ 
lon ñaꞌtan al laꞌ cuch tiꞌ tojlel c tat, laꞌ wila to bajcheꞌ mi 
caj laꞌ cuch tic tojlel, come ñumen ñuc i bontʌlel i yal j cꞌʌb 
bajcheꞌ i yaꞌ c tat. 11 Joñon mi caj c pꞌojlesan laꞌ wocol. C tat 
tsiꞌ jatsꞌʌyetla ti asiyal, pero joñon mi caj c jatsꞌetla ti asiyal 
am bʌ i taqꞌuiñal lajal bʌ i cꞌuxel bajcheꞌ siñan”. Cheꞌ yom maꞌ 
subeñob, cheꞌob.

12  Cheꞌ ti yuxpꞌejlel qꞌuin tsaꞌ chaꞌ tili Jeroboam yicꞌot 
pejtelel i winicob chaꞌan miꞌ yubibeñob i tꞌan Roboam. 13  Jini 
rey tsaꞌ caji i pejcañob ti tsʌts bʌ tꞌan, come maꞌanic tsiꞌ 

jacꞌbeyob i tꞌan jini xñoxob. 14 Tsiꞌ jacꞌbeyob i tꞌan jini chꞌiton 
winicob. Tsiꞌ yʌlʌ: Mi woli laꞌ lon ñaꞌtan al laꞌ cuch tiꞌ tojlel 
c tat, la wila to bajcheꞌ mi caj laꞌ cuch tic tojlel. Jini c tat tsiꞌ 
jatsꞌʌyetla ti asiyal, pero joñon mi caj c jatsꞌetla ti asiyal am 
bʌ i taqꞌuiñal lajal bʌ i cꞌuxel bajcheꞌ siñan, cheꞌen. 15 Jini rey 
maꞌanic tsiꞌ pʌsʌ i bʌ ti uts tiꞌ tojlel winicob, come Dios tsiꞌ 
tsʌtsꞌesʌbe i pusicꞌal chaꞌan miꞌ tsꞌʌctiyel i tꞌan cheꞌ bajcheꞌ tsiꞌ 
sube Jeroboam (i yalobil Nabat) jini xꞌaltꞌan Ahías chꞌoyol bʌ 
ti Silo.

16  Cheꞌ bʌ tsiꞌ yubiyob, pejtelel jini israelob tsaꞌ michꞌayob. 
Tsaꞌ caji i yʌlob: Lolom jach mi lac yuman i yalobil David. 
Maꞌanic chuqui mi caj lac taj tiꞌ tojlel. Jini chaꞌan, israelob, 
conla ti sujtel ti la cotot. Bajñel cʌntan a wotot David. Cheꞌ tsiꞌ 
yʌlʌyob. Cheꞌ jini tsaꞌ sujtiyob pejtelel israelob. 17 Cojach jini 
israelob añoꞌ bʌ tiꞌ tejclum tac Judá tsaꞌ chʌn ajniyob tiꞌ wenta 
Roboam. 18  Jini rey Roboam tsiꞌ choco majlel Adoram jini 
xqꞌuel eꞌtel chaꞌan miꞌ wetsꞌob tilel tiꞌ tojlel, pero jini israelob 
tsiꞌ juluyob ti xajlel. Cheꞌ jini tsaꞌ chʌmi Adoram. Ti ora tsaꞌ 
letsi ti carreta jini rey Roboam chaꞌan miꞌ putsꞌel majlel ti 
Jerusalén. 19 Cꞌʌlʌl wʌle jini israelob maꞌanic miꞌ yumañob i 
pꞌolbal David.

11  Cheꞌ bʌ tsaꞌ cꞌoti Roboam ti Jerusalén, tsiꞌ tempa 
pejtelel jini soldadojob ti Judá yicꞌot ti Benjamín, 

boloncꞌal mil (180,000) winicob yujiloꞌ bʌ guerra. Tsajniyob 
ti guerra tiꞌ contra Israel, chaꞌan miꞌ chaꞌ pʌyob ochel tiꞌ 
yumʌntel Roboam. 2  Pero lac Yum tsiꞌ pejca jini xꞌaltꞌan 
Semaías: 3  Cucu suben Roboam (i yalobil Salomón) i rey Judá 
yicꞌot pejtelel israelob chumuloꞌ bʌ ti Judá yicꞌot ti Benjamín: 
4 “Lac Yum tsiꞌ yʌlʌ: Mach yomic mi laꞌ majlel ti guerra tiꞌ 
contra laꞌ piꞌʌlob. Chaꞌ cucuxla ti laꞌ wotot, come joñon tsaꞌix 
c chilbeyob jini israelob tiꞌ wenta Roboam”. Cheꞌ yom maꞌ 
subeñob, cheꞌen lac Yum. Jini chaꞌan cheꞌʌch tsiꞌ mele jini 
xꞌaltꞌan. Tsiꞌ laj jacꞌbeyob i tꞌan cheꞌ bajcheꞌ tsiꞌ yʌlʌ lac Yum. 
Tsaꞌ chaꞌ sujtiyob tiꞌ yotot. Maꞌanix tsaꞌ majliyob ti guerra tiꞌ 
contra Jeroboam.

Utsꞌat tsaꞌ caji i ñusan qꞌuin Roboam
5-10 Roboam tsaꞌ caji ti chaꞌ chumtʌl yaꞌ ti Jerusalén. Tsaꞌ caji 

i wen mel i tsꞌajquil cabʌl tejclum yaꞌ ti Judá: Belén, Etam, 

Tecoa, Betsur, Soco, Adulam, Gat, Maresa, Zif, Adoraim, 
Laquis, Azeca, Zora, Ajalón yicꞌot Hebrón. 11 Tsiꞌ chaꞌ wen mele 
jaꞌel jini chan bʌ tsꞌajc. Tsiꞌ waꞌchoco i yumob soldadojob. Tsiꞌ 
tempa cabʌl i bʌl ñʌcꞌʌl yicꞌot vino yicꞌot aceite. 12  Ti pejtelel 
jini tejclum tsiꞌ yʌcꞌʌ mʌctijibʌl yicꞌot lanza tac chaꞌan miꞌ 
pꞌʌtan majlel i yumʌntel, come cojach Judá yicꞌot Benjamín 
tsaꞌ cʌle tiꞌ wenta.

13-14 Jini motomajob yicꞌot jini levíjob añoꞌ bʌ ti Israel 
tsiꞌ cʌyʌyob i lumal. Tsaꞌ tiliyob ti chumtʌl ti Judá yicꞌot ti 
Jerusalén, come Jeroboam tsiꞌ chocoyob loqꞌuel cheꞌ bʌ tsiꞌ 
chilbeyob i yeꞌtel. 15 Jeroboam tsiꞌ bajñel waꞌchoco ti motomaj 
majqui jach yom i mel i yeꞌtel yaꞌ ti bujbujtʌl baꞌ tsiꞌ yʌcꞌʌ i 
yejtal tac xiba yicꞌot i yejtal tac wacax. 16  Cabʌl israelob tsaꞌ 
bʌ i wen xucꞌchocoyob i pusicꞌal yicꞌot lac Yum i Dios Israel 
tsaꞌ tiliyob ti Jerusalén yicꞌot levíjob chaꞌan miꞌ pulbeñob i 
majtan lac Yum. 17 Cheꞌ jini tsaꞌ chaꞌ pꞌʌtayob jini añoꞌ bʌ ti 
Judá. Uxpꞌejl jab tsiꞌ coltayob Roboam (i yalobil Salomón) tiꞌ 
yumʌntel, come tsaꞌ chʌn ajniyob cheꞌ bajcheꞌ tsiꞌ cʌntesayob 
David yicꞌot Salomón.

18  Roboam tsiꞌ pʌyʌ chaꞌan i yijñam Mahalat i yalobil Jerimot 
(i yalobil bʌ David) yicꞌot Abihail i yixicꞌal Eliab i (yalobil bʌ 
Isaí). 19 Mahalat tsiꞌ yʌqꞌue uxtiquil chꞌiton bʌ i yalobilob: Jeús, 
Semarías yicꞌot Zaham. 20 Ti wiꞌil tsiꞌ pʌyʌ Maaca (i yixicꞌal 
Absalón). Tsiꞌ yʌqꞌue ili chʌntiquilob: Abías, Atai, Ziza yicꞌot 
Selomit. 21 Roboam ñumen tsiꞌ cꞌuxbi Maaca bajcheꞌ yañoꞌ bʌ 
i yijñam. Tsiꞌ pʌyʌ waxʌclujuntiquil (18) i yijñam yicꞌot uxcꞌal 
i yixicob. Tsiꞌ yʌcꞌʌyob ti pañimil waxʌctiquil i chaꞌcꞌal (28) 
chꞌitoñob yicꞌot uxcꞌal xchꞌocob. 22  Roboam tsiꞌ waꞌchoco Abías 
(i yalobil Maaca) chaꞌan miꞌ chaꞌlen mandar tiꞌ tojlel i piꞌʌlob, 
come tsiꞌ ñaꞌta i yotsan ti rey. 23  Tsiꞌ pʌsʌ wen bʌ i ñaꞌtʌbal tiꞌ 
tojlel i yalobilob cheꞌ bʌ tsiꞌ pam pucuyob tiꞌ lumal Judá yicꞌot 
ti Benjamín. Tsiꞌ tꞌoxbeyob i yeꞌtel. Tsiꞌ wen coltayob yicꞌot 
cabʌl i chubʌꞌan. Tsiꞌ sajcʌbeyob i yijñam ti jujuntiquil.

Sisac tsaꞌ ochi ti Judá 
(1R. 14.21-31)

12  Cheꞌ bʌ tsiꞌ qꞌuele Roboam utsꞌat woliꞌ mejlel pejtel 
i yeꞌtel, wen xucꞌul i yumʌntel, tsaꞌ caji i cʌy lac 

Yum yicꞌot pejtelel israelob. 2  Jini chaꞌan cheꞌ tiꞌ joꞌpꞌejlel jab 

i yumʌntel tsaꞌ tili Sisac rey bʌ ti Egipto chaꞌan miꞌ contrajin 
Roboam 3  yicꞌot uxbajcꞌ carreta yicꞌot uxcꞌal mil winicob 
cꞌʌchʌloꞌ bʌ ti caballo, yicꞌot bajcꞌʌl soldadojob egiptojob, 
libiajob, suquieñob, yicꞌot etiopejob. 4 Tsiꞌ tꞌuchtayob cabʌl 
tejclum ti Judá, cꞌʌlʌl tsaꞌ cꞌotiyob ti Jerusalén. 5 Tsaꞌ cꞌoti 
jini xꞌaltꞌan Semaías i pejcan Roboam yicꞌot añoꞌ bʌ i yeꞌtel ti 
Judá tsaꞌ bʌ i tempayob i bʌ ti Jerusalén chaꞌan miꞌ putsꞌtañob 
Sisac. Tsiꞌ subeyob: Lac Yum tsiꞌ yʌlʌ: “Jatetla tsaꞌ laꞌ cʌyʌyon. 
Jini chaꞌan tsaj cʌyʌyetla tiꞌ cꞌʌb Sisac chaꞌan mi laꞌ ticꞌlʌntel”. 
Cheꞌ tsiꞌ yʌlʌ lac Yum, cheꞌen jini xꞌaltꞌan. 6 Jini añoꞌ bʌ i yeꞌtel 
ti Israel yicꞌot jini rey tsiꞌ peqꞌuesayob i bʌ. Tsiꞌ yʌlʌyob: Toj 
lac Yum, cheꞌob. 7 Lac Yum tsiꞌ qꞌuele cheꞌ bʌ tsiꞌ peqꞌuesayob 
i bʌ tiꞌ tojlel. Tsiꞌ chaꞌ pejca jini xꞌaltꞌan Semaías: Tsaꞌix i 
peqꞌuesayob i bʌ. Maꞌanix mi caj c jisañob. Mi caj j coltañob. 
Maꞌanic mi caj c pʌsbeñob c michꞌajel ti Jerusalén. Maꞌanic 
mi caj cʌcꞌob tiꞌ cꞌʌb Sisac. 8  Pero mi caj i poj ochelob tiꞌ 
wenta yambʌ i yum chaꞌan miꞌ ñaꞌtañob tijicñayob muꞌ bʌ i 
yumañoñob, come uts c pusicꞌal. Mach utsobic jini yumʌlob ti 
pañimil. Cheꞌ tsiꞌ yʌlʌ lac Yum.

9 Jini chaꞌan Sisac, rey bʌ ti Egipto, tsiꞌ chꞌʌmʌ pejtelel 
chuqui tac an ti Templo, yicꞌot pejtelel chuqui an i chaꞌan jini 
rey, yicꞌot pejtelel jini mʌctijibʌl melbil bʌ ti oro tsaꞌ bʌ i yʌcꞌʌ 
ti melol Salomón. 10 Roboam tsiꞌ mele mʌctijibʌl ti bronce i 
qꞌuexol jini melbil bʌ ti oro tsaꞌ bʌ chilbenti. Tsiꞌ yʌqꞌueyob 
i yumob soldadojob muꞌ bʌ i chʌcʌ cʌntañob i tiꞌ i yotot jini 
rey. 11 Jini soldadojob tsiꞌ chꞌʌmʌyob majlel mʌctijibʌl baꞌ ora 
tsaꞌ majli ti Templo jini rey. Cheꞌ bʌ tsaꞌ sujti tiꞌ yotot, tsiꞌ chaꞌ 
otsayob yaꞌ baꞌ cʌntʌbil. 12  Cheꞌ bʌ tsiꞌ peqꞌuesa i bʌ jini rey, 
maꞌanix tsiꞌ chʌn michꞌle lac Yum. Maꞌanic tsiꞌ jisʌbe i lumal. 
Utsꞌat tsaꞌ chʌn ajniyob yaꞌ ti Judá.

13  Wuclujumpꞌejl (17) jab tsiꞌ chaꞌle yumʌntel Roboam yaꞌ 
ti Jerusalén, come lac Yum tsiꞌ yajca Jerusalén chaꞌan yaꞌi 
miꞌ yʌcꞌ ti cʌjñel i cꞌabaꞌ. An jumpꞌejl i yuxcꞌal (41) i jabilel 
Roboam cheꞌ bʌ tsaꞌ ochi tiꞌ yeꞌtel. I cꞌabaꞌ i ñaꞌ Roboam jiñʌch 
Naama, juntiquil amón. 14 Tsiꞌ mele chuqui jontol tiꞌ wut lac 
Yum, come maꞌanic tsiꞌ wen ñopo lac Yum ti pejtelel i pusicꞌal.

15 Tsꞌijbubil tiꞌ juñilel jini xꞌaltꞌan Semaías yicꞌot tiꞌ juñilel 
jini xꞌaltꞌan Iddo pejtelel i melbal Roboam cꞌʌlʌl tiꞌ cajibal i 
yumʌntel. Maꞌanic tsaꞌ lajmi guerra tiꞌ tojlel Roboam yicꞌot 

Jeroboam cheꞌ cuxul to. 16  Tsaꞌ chʌmi Roboam. Tsaꞌ mujqui 
yicꞌot i ñojteꞌelob yaꞌ ti Jerusalén. Tsaꞌ ochi ti rey Abías tiꞌ 
qꞌuexol i tat.

I yumʌntel Abías 
(1 R. 15.1-8)

13  Cheꞌ tiꞌ waxʌclujumpꞌejlel (18) jab i yeꞌtel Jeroboam, 
rey bʌ ti Israel, tsaꞌ caji ti yumʌntel jini rey Abías 

ti Judá. 2  Uxpꞌejl jab tsiꞌ chaꞌle yumʌl ti Jerusalén. I cꞌabaꞌ i 
ñaꞌ jiñʌch Micaías i yalobil Uriel ti Gabaa. Tsaꞌ tejchi guerra 
tiꞌ tojlel Judá yicꞌot Israel. 3  Abías tsiꞌ pʌyʌ ti guerra jumbajcꞌ 
mil winicob, wen chꞌejloꞌ bʌ. Pero Jeroboam tsaꞌ tili i tech 
guerra yicꞌot chaꞌbajcꞌ mil winicob wen pꞌipꞌoꞌ bʌ ti guerra. 
4 Abías tsaꞌ waꞌle yaꞌ ti pam wits i cꞌabaꞌ Zemaraim am bʌ ti 
Efraín. Tsaꞌ caji i yʌl ti cꞌam bʌ tꞌan: Jeroboam yicꞌot pejtelel 
israelob, ubibeñonla c tꞌan. 5 ¿Mach ba laꞌ wujilic tsiꞌ yʌcꞌʌ i 
tꞌan lac Yum i Dios Israel chaꞌan xucꞌul miꞌ yajñel i yumʌntel 
David yicꞌot i pꞌolbal ti pejtelel ora? 6 Pero jini Jeroboam 
(i yalobil Nabat) tsiꞌ cʌyʌ i yum cheꞌ xꞌeꞌtel jach tiꞌ tojlel 
Salomón i yalobil David. Tsaꞌ caji i contrajin i yum. 7 Tsaꞌ caji 
i tempañob i bʌ cabʌl winicob mach bʌ añobic i cꞌʌjñibal. 
Tsiꞌ muchꞌquiyob i bʌ yicꞌot Jeroboam chaꞌan miꞌ contrajiñob 
Roboam i yalobil Salomón, come mach pꞌʌtʌlic Roboam. Jini 
chaꞌan tsaꞌ caji ti bʌqꞌuen. Maꞌanic tsaꞌ mejli i chaꞌlen guerra.

8  Cꞌʌlʌl wʌle woli laꞌ chañꞌesan laꞌ bʌ tiꞌ wut lac Yum, come 
woli laꞌ contrajin i pꞌolbal David. Cabʌletixla wʌle. Yaꞌan 
laꞌ wicꞌot jini alʌ tat wacax melbil bʌ ti oro tsaꞌ bʌ i mele 
Jeroboam chaꞌan mi laꞌ diosin. 9 ¿Mach ba tsaꞌiquix laꞌ choco 
loqꞌuel i motomajob lac Yum yicꞌot jini levíjob? Tsaꞌ laꞌ bajñel 
waꞌchoco laꞌ motomajob cheꞌ bajcheꞌ miꞌ melob ti yan tac bʌ 
lum. Mi laꞌ waꞌchocon ti motomaj majqui jach miꞌ tilel i yʌcꞌ 
juncojt alʌ tat wacax yicꞌot wuccojt i tat tiñʌmeꞌ. Cheꞌ jini 
miꞌ lon melob i yeꞌtel jini motomajob tiꞌ tojlel jini mach bʌ 
diosic. 10 Pero lac Yum jiñʌch cuxul bʌ Dios. Maꞌanic wolij cʌy 
lojon. Jini motomajob woli bʌ i chaꞌleñob i yeꞌtel tiꞌ tojlel lac 
Yum jiñobʌch i yalobilob Aarón, jini levíjob. 11 Miꞌ pulbeñob i 
majtan lac Yum ti jujumpꞌejl sʌcꞌajel yicꞌot ti jujumpꞌejl icꞌajel. 
Miꞌ pulob jini pom, miꞌ yʌcꞌob waj ti chꞌujul bʌ mesa, miꞌ 
tsꞌʌbob cꞌajc yaꞌ tiꞌ yajñib ti jujumpꞌejl icꞌajel cheꞌ bajcheꞌ yom 

Dios. Joñon lojon mic chʌn jacꞌ lojon chuqui miꞌ yʌl lac Yum 
Dios, pero jatetla tsaꞌix laꞌ cʌyʌ. 12  Wʌꞌan Dios quicꞌot lojon 
yicꞌot pejtelel i motomajob. Mi caj i wusob jini trompeta ti laꞌ 
tojlel. Israelob, mach yomic mi laꞌ contrajin lac Yum i Dios lac 
ñojteꞌel, come maꞌanic mi caj i mʌjlel laꞌ chaꞌan. Cheꞌ tsiꞌ yʌlʌ 
Abías.

13-14 Pero Jeroboam tsiꞌ waꞌchoco junmojt soldado chaꞌan miꞌ 
mucul majlelob tiꞌ pat jini wits baꞌan Abías, cheꞌ yaꞌto waꞌalob 
i piꞌʌlob woli bʌ i ñichꞌtʌbeñob i tꞌan. Jini junmojt winicob tsaꞌ 
cꞌotiyob tiꞌ pat Judá. Cheꞌ bʌ tsiꞌ can qꞌueleyob joybilob chaꞌan 
i contrajob, cꞌam tsiꞌ pejcayob lac Yum. Pejtelel motomajob 
tsiꞌ wusuyob i trompeta. 15-16 Cꞌam tsiꞌ chaꞌleyob oñel i winicob 
Abías yaꞌ ti Judá. Cheꞌ bʌ tsiꞌ chaꞌleyob cꞌam bʌ oñel, lac Yum 
tsiꞌ colta Abías yicꞌot Judá tiꞌ contra Jeroboam. Jini israelob 
tsaꞌ cajiyob ti putsꞌel tiꞌ tojlel Judá. 17 Abías yicꞌot i winicob tsiꞌ 
tsʌnsayob cabʌl winicob ti jini qꞌuin. Tsaꞌ chʌmiyob 500,000 
israelob yajcʌbiloꞌ bʌ chaꞌan guerra. 18-19 Jini winicob ti Judá 
tsiꞌ yʌcꞌʌyob ti ñuc lac Yum i Dios i ñojteꞌelob. Jini chaꞌan 
lac Yum tsiꞌ coltayob tiꞌ tojlel jini israelob. Abías tsiꞌ yajñesa 
majlel Jeroboam. Tsiꞌ chilbe cabʌl tejclum: Betel, yicꞌot Jesana, 
yicꞌot Efraín, yicꞌot xchumtʌl tac. 20 Maꞌanix chuqui tsaꞌ mejli 
i mel Jeroboam tiꞌ contra Abías. Mach jalic lac Yum tsiꞌ yʌcꞌʌ 
ti chʌmel. 21 Pero ñumen tsaꞌ caji ti pꞌʌtan Abías. Tsiꞌ pʌyʌ 
chʌnlujuntiquil i yijñam. Tsiꞌ yʌcꞌʌyob ti pañimil chaꞌtiquil i 
chaꞌcꞌal (22) chꞌitoñob yicꞌot wʌclujuntiquil (16) xchꞌoc bʌ i 
yalobilob. 22  Tsꞌijbubil tiꞌ jun jini xꞌaltꞌan Iddo pejtelel i melbal 
Abías yicꞌot i subal yicꞌot bajcheꞌ tsaꞌ ajni tiꞌ tojlel i piꞌʌlob.

I yumʌntel Asa 
(1 R. 15.9-12)

14  Tsaꞌ chʌmi Abías. Tsaꞌ mujqui yicꞌot i ñojteꞌelob yaꞌ ti 
Jerusalén. Tsaꞌ ochi Asa i qꞌuexolan i tat. Lujumpꞌejl 

jab ñʌchꞌʌl tsaꞌ ajniyob jini añoꞌ bʌ ti Judá. 2  Toj i melbal Asa 
tiꞌ wut lac Yum Dios. 3  Come tsiꞌ laj jeme jini pulʌntib tac i 
chaꞌan diosteꞌ. Tsiꞌ laj cꞌʌsʌ jini dios tac yicꞌot jaꞌel i yejtal tac 
Asera. 4 Tsiꞌ yʌcꞌʌ mandar ti Judá chaꞌan maꞌanic miꞌ tsajcañob 
yambʌ dios, cojach lac Yum, i Dios i ñojteꞌelob. Wersa miꞌ chʌn 
jacꞌbeñob i mandar ti pejtelel ora. 5 Tiꞌ joytʌlel tejclum tac yaꞌ ti 
Judá tsiꞌ jeme tac jini pulʌntib baꞌ tsiꞌ puluyob pom ti bujbujtʌl. 

Cheꞌ jini ñʌchꞌʌl tsaꞌ ajni pañimil cheꞌ woli ti yumʌntel Asa. 
6 Tsiꞌ chaꞌ wen tsꞌajqui jini tejclum tac ti Judá, cheꞌ maꞌanic 
guerra, come lac Yum tsiꞌ ñʌchꞌchoco pañimil. 7 Jini chaꞌan Asa 
tsiꞌ yʌlʌ: Laꞌ lac waꞌchocon ili tejclum tac. Laꞌ lac joy mʌc ti 
chan bʌ tsꞌajc. Laꞌ lac wen mʌcben i tiꞌ. Tsaꞌix lac mele chuqui 
yom lac Yum Dios. Tsaꞌix lac ñopo. Jini chaꞌan tsiꞌ yʌcꞌʌyonla ti 
ajñel ti ñʌchꞌʌl ti jujumpꞌejl tejclum, cheꞌen. Jini chaꞌan utsꞌat 
tsaꞌ mejli i waꞌchocon tejclum tac. 8  Añob i chaꞌan Asa cabʌl 
soldadojob chajpʌbiloꞌ bʌ tiꞌ cꞌʌñol mʌctijibʌl tac yicꞌot lanza. 
Añob 300,000 loqꞌuemoꞌ bʌ ti Judá, yicꞌot 280,000 loqꞌuemoꞌ 
bʌ ti Benjamín muꞌ bʌ i cꞌʌñob colem bʌ mʌctijibʌl yicꞌot jalʌjb. 
Pejtelel jini winicob wen yujilob guerra.

9-10 Tsaꞌ tili i contrajiñob ti guerra jini etíope i cꞌabaꞌ Zera 
yicꞌot jumpꞌejl millón soldadojob, yicꞌot joꞌlujuncꞌal carreta. 
Tsaꞌ cꞌotiyob ti Maresa am bʌ ti joctʌl i cꞌabaꞌ Sefata. Jini 
rey Asa tsiꞌ choco majlel i soldadojob chaꞌan miꞌ contrajiñob 
ti guerra. 11 Asa tsaꞌ caji i pejcan lac Yum Dios: C Yum Dios, 
maꞌanic yambʌ cheꞌ bajcheꞌ jatet. Mi mejlel a coltan jini mach 
bʌ anic i pꞌʌtʌlel. Coltañon lojon ti ili ora c Yum Dios, come 
yaꞌ cʌyʌlon lojon ti a tojlel. Ti a cꞌabaꞌ tsaꞌix tiliyon lojon 
chaꞌan mij contrajin lojon cabʌl soldadojob. Dios, c Dios lojon, 
mach yomic miꞌ chʌn chaꞌleñob guerra ti a contra. Cheꞌ tsiꞌ 
yʌlʌ Asa. 12  Lac Yum tsiꞌ jisa jini etiopejob tiꞌ tojlel Asa yicꞌot 
i winicob. Tsaꞌ mʌjliyob i chaꞌan. Tsaꞌ putsꞌiyob majlel jini 
etiopejob. 13  Asa yicꞌot i soldadojob tsiꞌ yajñesayob majlel cꞌʌlʌl 
ti Gerar. Ti jim bʌ ora tsaꞌ laj jisʌntiyob jini etiopejob. Maꞌanic 
majch tsaꞌ cʌle, come lac Yum tsiꞌ yʌcꞌʌyob ti jilel tiꞌ cꞌʌbob 
Judá. Tsiꞌ chꞌʌmbeyob cabʌl i chubʌꞌan i contrajob. 14 Tsiꞌ 
jisayob pejtelel jini tejclum am bʌ ti Gerar, come lac Yum tsiꞌ 
yotsʌbeyob i bʌqꞌuen filisteojob jaꞌel. Jini winicob ti Judá tsiꞌ 
chilbeyob cabʌl i chubʌꞌan jaꞌel. 15 Tsiꞌ chilbeyob i yʌlacꞌ, cabʌl 
tiñʌmeꞌ yicꞌot camello yicꞌot caballo tac. Cheꞌ jini tsaꞌ chaꞌ 
sujtiyob ti Jerusalén.

Asa tsiꞌ waꞌchoco i tꞌan chaꞌan miꞌ chʌn ñop Dios 
(1 R. 15.13-15)

15  I yEspíritu Dios tsaꞌ cꞌoti tiꞌ tojlel Azarías (i yalobil 
Obed). 2  Tsaꞌ majli Azarías i taj jini rey Asa. Tsiꞌ sube: 

Ñichꞌtʌbeñon Asa, jatet yicꞌot pejtelel Judá yicꞌot Benjamín. 

Lac Yum mi caj i chʌn ajñel laꞌ wicꞌot, mi xucꞌul mi laꞌ chʌn 
ajñel yicꞌot. Cheꞌ mi laꞌ sajcan lac Yum mi caj laꞌ taj. Pero mi 
tsaꞌ laꞌ cʌyʌ, mi caj i cʌyetla jaꞌel. 3  Cabʌlix ora woliꞌ tʌtsꞌob 
i bʌ israelob. Maꞌanic miꞌ chꞌujutesañob jini Cuxul bʌ Dios. 
Maꞌanic i motomajob muꞌ bʌ i cʌntesañob. Mach i cʌñʌyobic 
i mandar. 4 Pero tiꞌ yorajlel wocol cheꞌ bʌ tsiꞌ sutqꞌuiyob i 
bʌ chaꞌan miꞌ sajcañob lac Yum i Dios Israel, tsiꞌ yʌcꞌʌ i bʌ 
ti tajtʌl. 5 Pero cheꞌ bʌ tsiꞌ contrajiyob Dios, maꞌanic majqui 
tsaꞌ ajni ti ñʌchꞌʌl. Bʌbʌqꞌuen tsiꞌ ñusayob qꞌuin baqui jach 
tsaꞌ majliyob. Cabʌl tsiꞌ tajayob i ticꞌlʌntel ti pañimil. 6 Ti 
mojt ti mojt tsiꞌ contrajiyob i bʌ winicob, jumpꞌejl tejclum ti 
contra yambʌ, come Dios tsiꞌ pꞌojlesʌbeyob i wocol. 7 Pero yom 
chꞌejletla. Mach mi laꞌ lujbꞌan tiꞌ melol chuqui utsꞌat, come 
mi caj i yʌqꞌueñetla ñuc bʌ laꞌ chobejtʌbal chaꞌan pejtelel laꞌ 
weꞌtel, cheꞌen Azarías.

8  Cheꞌ bʌ tsiꞌ yubi jini tꞌan Asa, tsaꞌ ñumen bʌxꞌa. Tsiꞌ laj 
jisa pejtelel jini dios tac yaꞌ ti Judá yicꞌot ti Benjamín yicꞌot ti 
pejtelel jini tejclum tsaꞌ bʌ i chꞌʌmʌ yaꞌ ti Efraín wits. Tsiꞌ chaꞌ 
tsijibtesa jini pulʌntib i chaꞌan lac Yum tiꞌ tojlel jini Templo. 
9 Tsiꞌ tempa pejtelel Judá yicꞌot Benjamín yicꞌot i piꞌʌlob ti 
chumtʌl tilemoꞌ bʌ ti Efraín, yicꞌot ti Manasés yicꞌot ti Simeón, 
come cabʌl israelob tsaꞌ cꞌaxiyob tilel cheꞌ bʌ tsiꞌ qꞌueleyob 
lac Yum Dios yicꞌot. 10 Cheꞌ ti junio cheꞌ ti joꞌlujumpꞌejlel jab 
i yeꞌtel jini rey Asa, tsiꞌ tempayob i bʌ pejtelel israelob yaꞌ ti 
Jerusalén. 11 Ti jini jach bʌ qꞌuin tsiꞌ tsʌnsʌbeyob lac Yum 
700 wacax yicꞌot 7000 tiñʌmeꞌ tsaꞌ bʌ i chilbeyob i contrajob 
ti guerra. 12  Tsiꞌ waꞌchocoyob i tꞌan chaꞌan ti jumpꞌejlob i 
pusicꞌal mi caj i chʌn tsajcañob lac Yum i Dios i ñojteꞌelob 
ti pejtelel ora. 13  Jini mach bʌ yomic i tsajcan lac Yum i Dios 
Israel, wersa miꞌ chʌmel, mi alob mi winic, mi xꞌixic. Cheꞌʌch 
tsiꞌ ñaꞌtayob. 14 Ti cꞌam bʌ tꞌan tsiꞌ subeyob i ñuclel lac Yum ti 
jumpꞌejl i pusicꞌal yicꞌot trompeta yicꞌot xulub. 15 Pejtelel añoꞌ 
bʌ ti Judá tsiꞌ yubiyob i tijicñʌyel i pusicꞌal chaꞌan i tꞌan tsaꞌ bʌ 
i yʌcꞌʌyob, come ti jumpꞌejlob i pusicꞌal tsiꞌ sajcayob lac Yum. 
Jini chaꞌan tsaꞌ mejli i tajob. Lac Yum tsiꞌ yʌcꞌʌyob ti ajñel ti 
ñʌchꞌʌl ti pejtelel i lumal.

16  Jini rey Asa tsiꞌ locꞌsa i ñaꞌ tiꞌ yeꞌtel tiꞌ yumʌntel chaꞌan tsiꞌ 
mele quisintic jax bʌ dios i cꞌabaꞌ Asera. Asa tsiꞌ bicꞌti jeme. 
Tsaꞌ majli i pul yaꞌ ti paꞌ i cꞌabaꞌ Cedrón. 17 Pero maꞌanic tsiꞌ 

jisayob pejtelel jini pulʌntib am bʌ ti bujbujtʌl. Maꞌanic tsaꞌ 
jejmi. Pero xucꞌul tsiꞌ mele Asa tiꞌ tojlel lac Yum ti pejtelel i 
jabilel. 18  Tsiꞌ chꞌʌmʌ ochel ti Templo pejtelel i majtan Dios tac 
melbil bʌ ti plata yicꞌot oro yicꞌot jaꞌel jini tsaꞌ bʌ i tempa i tat. 
19 Joꞌlujumpꞌejl i chaꞌcꞌal (35) jab maꞌanic guerra tiꞌ yumʌntel 
Asa.

Asa tsiꞌ teme i tꞌan yicꞌot Benadad 
(1 R. 15.16-22)

16  Cheꞌ ti wʌclujumpꞌejl i chaꞌcꞌal (36) jab i yeꞌtel jini 
rey Asa, jini rey Baasa yaꞌ ti Israel tsaꞌ tili i contrajin 

Judá. Tsiꞌ joy tsꞌajqui jini tejclum Ramá chaꞌan miꞌ mʌctan 
pejtel yomoꞌ bʌ ochel loqꞌuel tiꞌ tojlel Asa, rey ti Judá. 2  Jini 
rey Asa tsiꞌ locꞌsa jini plata yicꞌot oro am bʌ ti Templo yicꞌot 
tiꞌ yotot. Tsiꞌ chocbe majlel Benadad rey bʌ ti Siria chumul 
bʌ ti Damasco. 3  Tsiꞌ sube: Laꞌ lac laj lac tꞌan cheꞌ bajcheꞌ tsiꞌ 
chaꞌleyob lac tatob. Woli cʌqꞌueñet plata yicꞌot oro chaꞌan maꞌ 
jem a trato yicꞌot Baasa rey bʌ ti Israel. Laꞌ coltañon chaꞌan 
miꞌ tʌtsꞌ i bʌ tic tojlel lojon, cheꞌen Asa. 4 Benadad utsꞌat tsiꞌ 
yubibe i tꞌan jini rey Asa. Tsiꞌ chocbe tilel bajcꞌʌl soldadojob 
yicꞌot i yaj capitán chaꞌan miꞌ contrajiñob Israel. Tsiꞌ jisayob 
jini tejclum tac: Ijón, Dan, Abelmaim, yicꞌot pejtelel jini 
tejclum yaꞌ ti Neftalí. 5 Baasa tsiꞌ junyajlel cʌyʌ i tsꞌajquin 
Ramá cheꞌ bʌ tsiꞌ yubi woliꞌ contrajiñob jini siriajob. 6 Jini 
rey Asa tsiꞌ pʌyʌ majlel pejtelel Judá yaꞌ ti Ramá. Tsiꞌ laj 
chꞌʌmʌyob majlel jini xajlel yicꞌot jini teꞌ tsaꞌ bʌ i cꞌʌñʌ jini 
rey Baasa. Tsiꞌ cꞌʌñʌyob chaꞌan miꞌ waꞌchocoñob Geba yicꞌot 
Mizpa.

7 Ti jim bʌ ora tsaꞌ tili i pejcan Asa, rey bʌ ti Judá, juntiquil 
xꞌeꞌtel i chaꞌan Dios i cꞌabaꞌ Hanani. Tsiꞌ sube: Tsaꞌ bajñel colta 
a bʌ tiꞌ tojlel jini rey ti Siria. Maꞌanic tsaꞌ cꞌajti a coltʌntel ti 
lac Yum Dios. Jini chaꞌan tsaꞌix coli ti a cꞌʌb i soldadojob jini 
rey ti Siria. 8  ¿Mach ba cꞌajalic a chaꞌan bajcheꞌ tsaꞌ jisʌntiyob 
jini etiopejob yicꞌot libiajob, yicꞌot bajcꞌʌl i soldadojob, yicꞌot 
pejtelel i carreta tac yicꞌot bajcꞌʌl cꞌʌchʌloꞌ bʌ ti caballo? Lac 
Yum tsiꞌ yʌcꞌʌyob ti a cꞌʌb come tsaꞌ cꞌajtibe a coltʌntel. 9 Come 
lac Yum woliꞌ sʌclan ñumel ti pejtelel pañimil jini xucꞌuloꞌ bʌ 
i pusicꞌal muꞌ bʌ i ñopob, chaꞌan miꞌ pʌsbeñob ñuc bʌ i coltaya. 
Pero leco chuqui tsaꞌ mele. Jini chaꞌan maꞌanic mi caj i 

ñʌjchꞌel guerra ti a tojlel, cheꞌen Hanani. 10 Cheꞌ bʌ tsiꞌ yubibe 
i tꞌan jini xꞌetel i chaꞌan Dios, Asa tsiꞌ wen michꞌle jini xꞌaltꞌan. 
Tsiꞌ yotsa ti mʌjquibʌl. Asa cabʌl tsaꞌ caji i ticꞌlan winicob ti 
jim bʌ ora.

Tsaꞌ chʌmi jini Asa 
(1 R. 15.23-24)

11 Tsꞌijbubil yaꞌ tiꞌ juñilel i reyob Judá yicꞌot Israel pejtelel 
i melbal Asa cꞌʌlʌl tiꞌ tejchibal i yumʌntel. 12  Cheꞌ tiꞌ 
bolomlujumpꞌejl i chaꞌcꞌal (39) jab i yeꞌtel jini Asa, tsiꞌ taja 
wen tsʌts bʌ cꞌamʌjel tiꞌ yoc, pero maꞌanic tsiꞌ peqꞌuesa i bʌ tiꞌ 
tojlel lac Yum. Tsaꞌ jach majli baꞌan jini xchon tsꞌacob. 13-14 Tsaꞌ 
chʌmi Asa cheꞌ anix jumpꞌejl i yuxcꞌal (41) jab i yumʌntel. Tsiꞌ 
mucuyob yaꞌ ti mucoñibʌl tsaꞌ bʌ i wʌn chajpa yaꞌ ti Jerusalén. 
Yaꞌ tsiꞌ yotsayob baꞌ tocbil i mal xajlel yicꞌot cabʌl perfume 
yicꞌot xojocña bʌ tsꞌajc chajpʌbil bʌ i chaꞌan jini yujil bʌ i 
melol. Tsiꞌ puluyob cabʌl pom cheꞌ baꞌ ora tsiꞌ mucuyob.

I yumʌntel Josafat

17  Cheꞌ chʌmenix jini rey Asa, tsaꞌ caji ti yumʌntel 
Josafat ti qꞌuexol i tat. Chꞌejl tsaꞌ caji i pʌs i bʌ tiꞌ 

contra Israel. 2  Tsiꞌ waꞌchoco soldadojob ti pejtelel i lumal 
baꞌ joy tsꞌajquibil tejclum. Tsiꞌ waꞌchoco winicob chaꞌan miꞌ 
chaꞌleñob cʌntaya yaꞌ ti Judá yicꞌot yaꞌ tiꞌ tejclum tac Efraín 
tsaꞌ bʌ i chꞌʌmʌ i tat. 3  Lac Yum tsaꞌ ajni yicꞌot Josafat, come 
ti pejtelel i pusicꞌal tsiꞌ mele chuqui toj tiꞌ wut Dios cheꞌ 
bajcheꞌ tsiꞌ mele i tat cheꞌ chꞌiton to, cheꞌ maxto anic tsiꞌ soco 
i bʌ. Maꞌanic tsiꞌ ñopo diosteꞌ tac. 4 Ti jumpꞌejl i pusicꞌal tsiꞌ 
chʌn tsajca lac Yum i Dios i ñojteꞌelob. Maꞌanic tsiꞌ mele cheꞌ 
bajcheꞌ israelob. 5 Lac Yum tsiꞌ wen xucꞌchocobe i yumʌntel. 
Pejtelel jini añoꞌ bʌ ti Judá tsiꞌ chꞌʌmbeyob tilel tojoñel. Cheꞌ 
jini tsaꞌ tempʌyi cabʌl i chubʌꞌan. Tsaꞌ wen caji ti qꞌuejlel ti 
ñuc. 6 Ñumen tsaꞌ caji ti bʌxꞌan tiꞌ yeꞌtel lac Yum. Tsiꞌ laj jeme 
pejtelel jini pulʌntib am bʌ ti bujbujtʌl yicꞌot i yejtal dios 
Asera yaꞌ ti Judá.

7-8  Cheꞌ tiꞌ yuxpꞌejlel jab i yumʌntel, tsiꞌ choco majlel añoꞌ bʌ 
i yeꞌtel, jiñobʌch Benhail, Abdías, Zacarías, Natanael, yicꞌot 
Micaías, chaꞌan miꞌ cʌntesañob pejtelel jini añoꞌ bʌ ti Judá. 
Tsiꞌ choco majlel jaꞌel ti cʌntesa jini levíjob, jiñobʌch Semaías, 

Netanías, Zebadías, Asael, Semiramot, Jonatán, Adonías, 
Tobías, Tobadonías, yicꞌot jini motomaj Elisama yicꞌot Joram. 
9 Tsaꞌ cajiyob ti cʌntesa ti pejtelel i lumal Judá. Tsiꞌ chꞌʌmʌyob 
ñumel i juñilel i mandar lac Yum ti pejtelel jini tejclum tac.

10 Jini yan tac bʌ tejclumob tsaꞌ cajiyob ti bʌqꞌuen. Maꞌanix 
tsiꞌ chʌn ñaꞌtayob i chaꞌleñob guerra tiꞌ contra Josafat. 
11 Lamital jini filisteojob tsiꞌ chꞌʌmbeyob tilel i majtan jini 
rey Josafat yicꞌot tojoñel ti jujumpꞌejl jab. Jini arabejob 
jaꞌel tsiꞌ chꞌʌmbeyob tilel 7,700 tat tiñʌmeꞌ yicꞌot 7,700 tat 
chivo. 12-13  Ti jujumpꞌejl jab tsaꞌ ñumen pꞌʌta Josafat. Tsaꞌ caji 
i tsꞌajquin jini tejclum tac ti Judá. Tsiꞌ chajpa tejclum baꞌ miꞌ 
tempañob pejtelel chubʌꞌañʌl. Tsiꞌ mele bij tac yicꞌot i yajñib 
jaꞌ. Wen chajpʌbilob i soldadojob yaꞌ ti Jerusalén. 14-15 Yaꞌ ti 
Judá añob 300,000 soldadojob tiꞌ wenta Adnas. Cheꞌ jaꞌel 
añob 280,000 soldadojob tiꞌ wenta Johanán. 16  Añob 200,000 
soldadojob tiꞌ wenta Amasías (i yalobil Zicri) tsaꞌ bʌ i yʌcꞌʌ i 
bʌ tiꞌ cꞌʌb lac Yum. 17 Yaꞌ ti Benjamín añob 200,000 soldadojob 
tiꞌ wenta Eliada. 18  Añob 180,000 soldadojob tiꞌ wenta 
Jozabad. 19 Pejtelel jini soldadojob añob tiꞌ wenta jini rey. Tsaꞌ 
waꞌchocontiyob ti Jerusalén yicꞌot ti yan tac bʌ tejclum ti 
Judá.

Micaías tsiꞌ wʌn subu i jisʌntel Acab 
(1 R. 22.1-40)

18  Pero cheꞌ cabʌl tsiꞌ taja i chubʌꞌan yicꞌot i ñuclel 
Josafat, tsiꞌ cꞌajtibe i yijñam i yalobil tiꞌ tojlel Acab am 

bʌ ti Israel. 2  Ti wiꞌil tsaꞌ majli ti Samaria chaꞌan miꞌ julaꞌtan 
Acab. Acab tsiꞌ tsʌnsa cabʌl tiñʌmeꞌ yicꞌot wacax chaꞌan miꞌ 
cꞌuxob Josafat yicꞌot i winicob. Tsaꞌ caji i xicꞌben chaꞌan miꞌ 
majlelob ti guerra tiꞌ contra Ramot ti Galaad.

3  Jini rey Acab tsiꞌ sube Josafat rey bʌ ti Judá: ¿A wom ba 
majlel quicꞌot ti guerra tiꞌ contra Ramot yaꞌ ti Galaad? cheꞌen. 
Josafat tsiꞌ jacꞌʌ: Jini c soldadojob a chaꞌañob, lac piꞌʌlʌch 
lac bʌ. Mux laj comol chaꞌlen guerra. 4 Pero ñaxan yom mi 
cubiben i tꞌan lac Yum, cheꞌen. 5 Jini chaꞌan jini rey Acab tsiꞌ 
tempa tilel jumbajcꞌ xꞌaltꞌañob. Tsaꞌ caji i cꞌajtibeñob: ¿Yom 
ba mic majlel ti guerra tiꞌ contra Ramot ti Galaad? cheꞌen. 
Jini xꞌaltꞌañob tsiꞌ yʌlʌyob: Yom cu, come Dios mi caj i yʌcꞌob 
ti a cꞌʌb, cheꞌob. 6 Pero Josafat tsiꞌ cꞌajtibe: ¿Am ba juntiquil 

xꞌaltꞌan i chaꞌan lac Yum ilayi chaꞌan mi laj cꞌajtiben? cheꞌen. 
7 I rey Israel tsiꞌ jacꞌbe Josafat: An juntiquil winic i cꞌabaꞌ 
Micaías (i yalobil Imla) muꞌ bʌ mejlel i subeñonla chuqui miꞌ 
yʌl lac Yum, pero mach utsꞌatic mij qꞌuel, come puro wocol 
jach miꞌ yʌl. Maꞌanic miꞌ subeñon chuqui tijicña. Josafat 
tsiꞌ jacꞌʌ: Mach cheꞌic yom maꞌ wʌl bajcheꞌ jini, cheꞌen. 8  Jini 
chaꞌan i rey Israel tsiꞌ choco ti pʌyol juntiquil soldado. Tsiꞌ 
sube: Pʌyʌ tilel ti ora jini Micaías (i yalobil Imla), cheꞌen. 9 I 
rey israelob yicꞌot i rey Judá, lʌpʌlob i chaꞌan jini wen utsꞌat 
bʌ i pislelob yaꞌ tiꞌ tꞌejl bij ti yochibal Samaria. Pejtelel jini 
xꞌaltꞌañob junlajal woliꞌ yʌlob. 10 Jini Sedequías (i yalobil 
Quenaana) tsiꞌ mele tac xulub ti tsucu taqꞌuin. Tsiꞌ yʌlʌ: 
Cheꞌʌch tsiꞌ yʌlʌ lac Yum: “Mi caj a cꞌʌn ili xulub chaꞌan maꞌ 
jisan jini asiriajob”, cheꞌen. 11 Cheꞌ jaꞌel tsiꞌ yʌlʌyob pejtelel i 
piꞌʌlob: Cucu ti guerra yaꞌ ti Ramot ti Galaad. Mi caj i mʌjlel a 
chaꞌan, come lac Yum mi caj i yʌcꞌob ti a cꞌʌb, cheꞌob.

12  Jini winic tsaꞌ bʌ majli i pʌy tilel Micaías tsaꞌ cꞌoti i suben: 
Pejtelel jini xꞌaltꞌañob junlajal woliꞌ yʌlob tiꞌ tojlel jini rey. 
Jini chaꞌan mic subeñet cheꞌʌch yom maꞌ wʌl jaꞌel, cheꞌen. 
13  Micaías tsiꞌ yʌlʌ: Cuxul lac Yum, mi caj c sub pejtelel muꞌ bʌ 
i subeñon c Dios, cheꞌen. Cheꞌ jini tsaꞌ tili baꞌan jini rey. 14 Jini 
rey tsiꞌ cꞌajtibe: Micaías, ¿yom ba mic majlel lojon ti guerra 
tiꞌ contra Ramot ti Galaad? cheꞌen. Micaías tsiꞌ jacꞌʌ: Yom cu, 
come mucꞌʌch caj laꞌ mʌl, cheꞌen. 15 Jini rey tsiꞌ sube: ¿Jayyajl 
yom mic subeñet tiꞌ cꞌabaꞌ lac Yum chaꞌan maꞌ subeñon i 
sujmlel? cheꞌen.

16  Micaías tsiꞌ jacꞌʌ: Tsaj qꞌuele israelob pam pujquemob ti 
mateꞌel cheꞌ bajcheꞌ tiñʌmeꞌ mach bʌ anic i yum. Lac Yum 
tsiꞌ yʌlʌ: “Tsaꞌ tsʌnsʌnti i yum. Laꞌ chaꞌ sujticob tiꞌ yotot 
jini winicob”, cheꞌen lac Yum. Cheꞌ tsiꞌ yʌlʌ Micaías. 17 I rey 
israelob tsiꞌ sube Josafat: ¿Mach ba anic tsac wʌn subeyet 
leco chuqui miꞌ subeñon? cheꞌen. 18  Micaías tsaꞌ chaꞌ caji i yʌl: 
Ñichꞌtanla chuqui miꞌ yʌl lac Yum. Tsaj qꞌuele buchul lac Yum 
yaꞌ tiꞌ buchlib, cheꞌ yaꞌ waꞌalob pejtelel jini añoꞌ bʌ ti panchan 
tiꞌ joytʌlel. 19 Lac Yum tsiꞌ cꞌajtibeyob: “¿Majqui mi caj i suben 
Acab rey bʌ ti Israel chaꞌan miꞌ majlel ti Ramot ti Galaad baꞌ 
mi caj i tsʌnsʌntel?” cheꞌen. Ti chajp ti chajp tsiꞌ jacꞌʌyob. 
20 Juntiquil espíritu tsaꞌ cꞌoti i suben lac Yum: “Joñon mi caj c 
xicꞌben majlel”. Lac Yum tsiꞌ cꞌajtibe: “¿Bajcheꞌ mi caj a suben?” 

21 Tsiꞌ yʌlʌ: “Mi caj j cꞌʌmbeñob i yej jini xꞌaltꞌañob yujiloꞌ 
bʌ lot chaꞌan mic pʌy majlel ti chʌmel”, cheꞌen. Lac Yum 
tsiꞌ jacꞌbe: “Cucu pʌyʌ majlel cheꞌ bajcheꞌ tsaꞌ ñaꞌta”, cheꞌen. 
22  Qꞌuele cheꞌ jini lac Yum tsaꞌix i yʌcꞌʌ jini espíritu tiꞌ yej jini 
xꞌaltꞌañob yujiloꞌ bʌ lot, come lac Yum tsiꞌ ñaꞌta i yʌqꞌuet ti 
chʌmel, cheꞌen Micaías.

23  Sedequías (i yalobil Quenaana) tsiꞌ lʌcꞌtesa i bʌ i pochꞌin 
Micaías. Tsiꞌ yʌꞌle: ¿Tsaꞌix ba i cʌyʌyon i yEspíritu lac Yum 
chaꞌan miꞌ yochel ti jatet? cheꞌen. 24 Micaías tsiꞌ jacꞌʌ: Mi caj a 
ñaꞌtan ti jim bʌ qꞌuin cheꞌ maꞌ putsꞌel chaꞌan bʌqꞌuen, cheꞌen. 
25 I rey israelob tsiꞌ yʌlʌ: Pʌyʌla majlel Micaías baꞌan Amón 
am bʌ i yeꞌtel ti tejclum yicꞌot baꞌan calobil Joás. 26  Yom mi 
laꞌ suben: “Jini rey tsiꞌ yʌcꞌʌ mandar chaꞌan mi laꞌ wotsan ili 
winic ti mʌjquibʌl. Tsꞌita jach yom mi laꞌ wʌqꞌuen waj yicꞌot 
jaꞌ cꞌʌlʌl jinto miꞌ chaꞌ sujtel jini rey tiꞌ ñʌchꞌtʌlel i pusicꞌal”, 
cheꞌ yom mi laꞌ suben, cheꞌen. 27 Micaías tsiꞌ jacꞌʌ: Mi tsaꞌ chaꞌ 
sujtiyet, mi caj a ñaꞌtan mach Diosic jini tsaꞌ bʌ i pejcayon, 
cheꞌen. Cheꞌ jaꞌel tsiꞌ sube pejtelel winicob: Yom mi laꞌ pꞌis ti 
wenta, cheꞌen.

28  Jini chaꞌan tsaꞌ majliyob ti Ramot ti Galaad i rey israelob 
yicꞌot i rey Judá. 29 I rey Israel tsiꞌ sube Josafat: Joñon mi caj 
c yʌn c bʌ, mi caj j qꞌuextan c pislel, pero jatet yom maꞌ lʌp 
a pislel ti rey, cheꞌen. Cheꞌʌch tsiꞌ meleyob. 30 Jini rey ti Siria 
tsiꞌ wʌn sube i yumob jini carreta tac: Mach yomic mi laꞌ 
chaꞌlen leto yicꞌot jini ñucoꞌ bʌ mi chꞌoꞌchꞌocoꞌ bʌ, cojach yom 
mi laꞌ contrajin i yum Israel, cheꞌen. 31 Jini añoꞌ bʌ ti carreta 
tac cheꞌ bʌ tsiꞌ qꞌueleyob Josafat tsiꞌ yʌlʌyob: Jiñʌch i yum 
Israel, cheꞌob. Ti ora jach tsiꞌ joy mʌctayob chaꞌan miꞌ jisañob, 
pero Josafat cꞌam tsiꞌ chaꞌle oñel. Lac Yum tsiꞌ colta, come 
Dios tsiꞌ tʌtsꞌʌyob ñumel. 32  Jini añoꞌ bʌ ti carreta cheꞌ bʌ tsiꞌ 
qꞌueleyob mach jinic i rey Israel, tsiꞌ tʌtsꞌʌyob i bʌ tiꞌ tojlel. 
33  Juntiquil soldado tsiꞌ toꞌo chaꞌle julbʌl tiꞌ jalʌjb. Pero toj tsaꞌ 
cꞌoti tiꞌ tojel i pusicꞌal i rey Israel baꞌ tsꞌitaꞌ calal i mʌctijib 
ti yebal i chꞌilꞌat. Cheꞌ bʌ lojwemix tsaꞌ caji suben jini xñijca 
carreta: Sutqꞌuin jini carreta chaꞌan maꞌ pʌyon loqꞌuel, come 
lojwemonix, cheꞌen. 34 Ti jim bʌ qꞌuin tsaꞌ wen tsʌtsꞌa jini 
guerra. Cheꞌ jax ñʌc ñolol jini i rey Israel woliꞌ ñajtʌ qꞌuel jini 
siriajob cꞌʌlʌl ti icꞌajel. Cheꞌ wolix i bʌjlel qꞌuin tsaꞌ chʌmi jini 
rey.

Xꞌaltꞌan Jehú tsiꞌ tojꞌesa Josafat

19  Pero Josafat, rey bʌ ti Judá, utsꞌat tsaꞌ chaꞌ cꞌoti tiꞌ 
yotot yaꞌ ti Jerusalén. 2  Jini xꞌaltꞌan Jehú (i yalobil 

Hanani) tsaꞌ tili i taj. Tsaꞌ caji i suben: ¿Yom ba mi laj coltan 
xmulilob? ¿Yom ba mi laj cꞌuxbin jini muꞌ bʌ i tsꞌaleñob 
Dios? Cheꞌʌch tsaꞌ mele jatet. Jini chaꞌan lac Yum woliꞌ wen 
michꞌleñet. 3  Pero an to i ñaꞌtʌntel jini utsꞌat bʌ a melbal jaꞌel, 
come tsaꞌ wʌcꞌʌ ti jilel i yejtal tac jini dios Asera. Tsaꞌ ñaꞌta ti 
a pusicꞌal mi caj a cꞌuxbin Dios, cheꞌen.

Josafat tsiꞌ waꞌchoco juezob
4 Josafat tsaꞌ caji i chaꞌ mel i yeꞌtel ti Jerusalén. Maꞌanix 

tsaꞌ ajni ti Israel. Tsaꞌ pam ñumi ti xʌmbal ti jujumpꞌejl 
tejclum: ti Beerseba, cꞌʌlʌl ti wits i cꞌabaꞌ Efraín. Tsiꞌ chaꞌ 
xicꞌbeyob chaꞌan miꞌ chꞌujutesañob i Dios i ñojteꞌelob. 5  Tsiꞌ 
waꞌchoco juezob ti pejtelel tejclum tac ti Judá. 6  Tsiꞌ sube 
jini juezob: Yom tsajaletla ti pejtelel chuqui mi laꞌ mel 
chaꞌan maꞌanic mi laꞌ chaꞌlen meloñel cheꞌ bajcheꞌ miꞌ melob 
jontoloꞌ bʌ. Yom mi laꞌ melob ti toj cheꞌ bajcheꞌ miꞌ mulan 
lac Yum muꞌ bʌ caj i coltañetla cheꞌ mi laꞌ chaꞌlen chuqui toj. 
7 Jini chaꞌan yom mi laꞌ bʌcꞌñan lac Yum. Wen tsajaletla yom 
ti pejtelel chuqui mi laꞌ mel, come toj miꞌ chaꞌlen meloñel 
lac Yum. Mach jechojquic miꞌ mel winicob. Mach yomic mi 
laꞌ chꞌʌm laꞌ majtan chaꞌan mi laꞌ coltan jini am bʌ i mul, 
cheꞌen.

8  Yaꞌ ti Jerusalén Josafat tsiꞌ waꞌchoco jaꞌel lamital jini 
levíjob yicꞌot motomajob, yicꞌot añoꞌ bʌ i yeꞌtel chaꞌan miꞌ 
chaꞌleñob meloñel tiꞌ tojlel i piꞌʌlob. 9 Tsiꞌ subeyob: Cheꞌʌch 
yom mi laꞌ mel chaꞌan mi laꞌ bʌcꞌñan lac Yum. Melela chuqui 
tac toj ti toj bʌ laꞌ pusicꞌal. 10 Cheꞌ miꞌ tejchel wocol tiꞌ tojlel 
jini chumuloꞌ bʌ ti tejclum tac, mi tsʌnsa, o mi yambʌ mulil 
wocol bʌ ti melol, yom mi laꞌ melob cheꞌ bajcheꞌ miꞌ yʌl jini 
mandar. Subeñob i melob i bʌ tiꞌ tojlel lac Yum, ame tilic i 
michꞌajel lac Yum ti lac tojlel. Mi toj mi laꞌ mel ti pejtelel, 
maꞌanic mi caj lac taj lac mul tiꞌ tojlel Dios. 11 Naꞌtan jaꞌel, an 
tiꞌ wenta jini ñuc bʌ motomaj Amarías chaꞌan miꞌ meletla tiꞌ 
tojlel lac Yum, pero Zebadías (i yalobil Ismael) am bʌ i yeꞌtel 
ti Judá mi caj i meletla tiꞌ tojlel jini rey. Jini levíjob mi caj i 

coltañetla. Chaꞌlen laꞌ weꞌtel ti xucꞌul. Lac Yum mi caj i wen 
coltañetla, cheꞌen Josafat.

Tsaꞌ jisʌnti Moab yicꞌot Amón

20  Tsaꞌ cajiyob ti tilel jini moabob yicꞌot jini amoñob, 
yicꞌot jini meuñob, chaꞌan miꞌ chaꞌleñob guerra 

tiꞌ contra Josafat. 2  An majqui tsaꞌ cꞌoti i suben Josafat: Ix 
tilelob cabʌl soldadojob ti a contra chꞌoyoloꞌ bʌ ti Siria. 
Awilan yaꞌ añob ti junwejl jaꞌ yaꞌ ti Hazezon Tamar (am bʌ i 
chaꞌpꞌejlel i cꞌabaꞌ Engadi), cheꞌen. 3  Cheꞌ bʌ tsiꞌ yubi Josafat, 
tsaꞌ caji ti bʌqꞌuen. Ti ora jach tsiꞌ pejca lac Yum. Tsiꞌ yʌcꞌʌ 
mandar ti pejtelel Judá chaꞌan miꞌ chaꞌleñob chꞌajb chaꞌan miꞌ 
peqꞌuesañob i bʌ tiꞌ tojlel Dios. 4 Jini chaꞌan ti pejtelel Judá 
tsaꞌ caji i cꞌajtibeñob i coltʌntel ti lac Yum. Jini añoꞌ bʌ ti yan 
tac bʌ tejclum tsꞌ cꞌotiyob ti Jerusalén chaꞌan miꞌ cꞌajtiñob i 
coltʌntel jaꞌel.

5 Josafat tsaꞌ waꞌle tiꞌ tojlel pejtel jini tempʌbiloꞌ bʌ ti tsijiꞌ bʌ 
i patiojlel jini Templo. 6 Tsiꞌ chaꞌle oración: C Yum i Dioset c 
ñojteꞌel lojon. ¿Mach ba Diosetic yaꞌ ti panchan yicꞌot tiꞌ tojlel 
pejtelel yumʌlob ti pañimil? Wen cabʌl a pꞌʌtʌlel. Maꞌanic 
majch miꞌ mʌjlel i chaꞌan ti a tojlel mi chan miꞌ qꞌuel i bʌ. 
7 C Yum Dios, ¿mach ba anic tsaꞌ choco loqꞌuel jini chumuloꞌ 
bʌ ti ili lum chaꞌan maꞌ wʌqꞌueñob israelob chaꞌan wʌꞌ miꞌ 
chumtʌlob ti pejtelel ora i pꞌolbal Abraham? 8  Jini chaꞌan 
wʌꞌ tsaꞌ chumleyob ti ili lum baꞌ tsiꞌ waꞌchocobeyetob jini 
chꞌujul bʌ a wotot. Tsiꞌ yʌlʌyob: 9 “Cheꞌ tal wocol tic tojlel 
lojon, mi espada, mi leco bʌ cꞌamʌjel, mi wiꞌñal, mi caj c 
pejcañet lojon ila ti a wotot, come wʌꞌʌch an a cꞌabaꞌ. Cheꞌ mij 
cꞌajtibeñet lojon ti wocol tꞌan chaꞌan maꞌ coltañon lojon, mi 
caj a jacꞌbeñon lojon. Mi caj a coltañon lojon”, cheꞌob. 10 Jini 
chaꞌan qꞌuele wʌle, ix tilelob ti guerra jini amoñob yicꞌot 
moabob, yicꞌot jini chumuloꞌ bʌ ti wits i cꞌabaꞌ Seir. Pero 
cheꞌ bʌ tsaꞌ loqꞌuiyob c ñojteꞌel lojon ti Egipto, maꞌanic tsaꞌ 
wʌcꞌʌyob ti ochel tiꞌ lumalob. Tsaꞌ xoybeyob i bijlel c tat lojon. 
Maꞌanic chuqui tsiꞌ tumbeyob. 11 Pero wʌꞌix añob chaꞌan miꞌ 
chocon lojon loqꞌuel wʌꞌ tic lum lojon baꞌ tsaꞌ wʌcꞌʌyon lojon ti 
chumtʌl. 12  C Yum, c Dioset lojon, ¿mach ba anic maꞌ chaꞌlen 
meloñel? Tic bajñelil maꞌanic c pꞌʌtʌlel lojon chaꞌan mij 
contrajin lojon pejtel jini soldadojob. Mach cujilic chuqui yom 

mic mel lojon. Jini chaꞌan wʌꞌ añon lojon ti a tojlel. Cheꞌ tsiꞌ 
chaꞌle oración jini rey.

13  Pejtelel i winicob Judá tsaꞌ ajniyob tiꞌ tojlel lac Yum, temel 
yicꞌot i yijñamob yicꞌot i yalobilob. 14 Yaꞌan jaꞌel Jahaziel (i 
yalobil Zacarías, i yalobil Benaía, i yalobil Jeiel, i yalobil 
Matanías jini leví, i yalobil bʌ Asaf). Tsaꞌ cꞌoti Chꞌujul bʌ i 
yEspíritu lac Yum tiꞌ tojlel Jahaziel yaꞌ baꞌ tempʌbilob pejtel 
winicob. 15 Jahaziel tsaꞌ caji i yʌl: Nichꞌtanla pejtel chumulet 
bʌ la ti Judá yicꞌot ti Jerusalén yicꞌot laꞌ rey Josafat. Lac Yum 
woliꞌ subeñetla: “Mach mi laꞌ chaꞌlen bʌqꞌuen, mach miꞌ toj 
sajtel laꞌ pusicꞌal chaꞌan motocñayob soldadojob, come mach 
laꞌ wentajic jini guerra. An tiꞌ wenta Dios. 16  Ijcꞌʌl mi caj laꞌ 
loqꞌuel majlel chaꞌan mi laꞌ contrajiñob. Yaꞌ woliꞌ letselob tilel 
ti wits i cꞌabaꞌ Sis. Mi caj laꞌ tajob yaꞌ ti alʌ paꞌ tiꞌ bijlel jini 
colem bʌ i tiquiñal lum i cꞌabaꞌ Jeruel. 17 Ti ili guerra maꞌanic 
mi caj laꞌ chaꞌlen leto. Cheꞌ jach waꞌaletla yom. Ajñenla ti 
ñʌchꞌʌl. Pijtan laꞌ coltʌntel, come wʌꞌan lac Yum laꞌ wicꞌot. 
Winicob ti Judá yicꞌot ti Jerusalén, mach mi laꞌ chaꞌlen 
bʌqꞌuen. Mach mi laꞌ mel laꞌ pusicꞌal. Ijcꞌʌl cheꞌ ti sʌcꞌajel 
cucula ti guerra tiꞌ tojel i wut, come joñon mi caj c majlel laꞌ 
wicꞌot”, cheꞌen lac Yum. Cheꞌ tsiꞌ yʌlʌ Jahaziel.

18  Jini chaꞌan Josafat tsiꞌ cꞌuchchoco i bʌ ti lum yicꞌot pejtelel 
añoꞌ bʌ ti Judá yicꞌot ti Jerusalén. Tsiꞌ ñʌchꞌchocoyob i bʌ tiꞌ 
tojlel lac Yum. Tsaꞌ caji i chꞌujutesañob. 19 Ti ora tsaꞌ tejchiyob 
jini levíjob, i yalobilob Coat yicꞌot i yalobilob Coré. Ti cꞌam bʌ 
tꞌan tsaꞌ caji i ñuqꞌuesañob lac Yum i Dios israelob.

20 Cheꞌ ti sʌcꞌajel tsaꞌ loqꞌuiyob majlel. Tsaꞌ cꞌotiyob ti colem 
bʌ i tiquiñal lum i cꞌabaꞌ Tecoa. Cheꞌ woliꞌ loqꞌuelob majlel, 
Josafat tsaꞌ waꞌ cʌle. Tsiꞌ yʌlʌ: Ñichꞌtanla winicob chumulet 
bʌ la ti Jerusalén yicꞌot ti Judá. Xucꞌchocon laꞌ pusicꞌal 
tiꞌ tojlel lac Yum Dios. Cheꞌ jini mi caj laꞌ coltʌntel, cheꞌen. 
21 Cheꞌ bʌ tsiꞌ comol pejcayob i bʌ jini yumʌlob, Josafat tsiꞌ 
waꞌchoco winicob chaꞌan miꞌ cꞌʌyiñob lac Yum. Jini xcꞌayob 
ñaxan tsaꞌ majliyob tiꞌ tojel jini soldadojob. Tsiꞌ yʌlʌyob: 

“Laꞌ ñuqꞌuesʌntic lac Yum, come ti pejtelel ora an i yutslel i 
pusicꞌal”, cheꞌob.

22  Cheꞌ bʌ tsaꞌ caji i cꞌʌyibeñob i ñuclel lac Yum yicꞌot cꞌam 
bʌ tꞌan yicꞌot cꞌay, lac Yum tsaꞌ caji i yʌqꞌueñob i wʌlʌc jisañob 
i bʌ jini amoñob yicꞌot moabob yicꞌot jini chꞌoyoloꞌ bʌ ti wits 

i cꞌabaꞌ Seir. 23  Come jini amoñob yicꞌot jini moabob tsaꞌ caji 
i contrajiñob jini chꞌoyoloꞌ bʌ ti wits i cꞌabaꞌ Seir. Cheꞌ bʌ tsaꞌ 
ujti i jisañob, tsaꞌ caji i laj bʌ tsʌnsañob i bʌ.

24 Cheꞌ bʌ tsaꞌ cꞌotiyob i winicob Judá ti chan bʌ tsꞌajc yaꞌ 
ti colem bʌ i tiquiñal lum, tsiꞌ qꞌueleyob pam pujquemob 
ti lum jini chʌmeñoꞌ bʌ. Maꞌanic majch tsaꞌ mejli ti putsꞌel 
mi juntiquilic. 25 Cheꞌ jini Josafat yicꞌot i winicob tsaꞌ majli 
i chꞌʌmbeñob i chubʌꞌan. Cabʌl chuqui tsaꞌ cꞌoti i tajob 
tiꞌ tojlel chꞌujlelʌlob. An bujcʌl yicꞌot chubʌꞌañʌl letsem 
tac bʌ i tojol. Maꞌanic tsaꞌ mejli i cuchob tiꞌ pejtelel chaꞌan 
on jini chubʌꞌañʌl. Uxpꞌejl qꞌuin tsaꞌ ujti i lotob ti pejtelel. 
26  Tiꞌ chʌmpꞌejlel qꞌuin tsiꞌ tempayob i bʌ yaꞌ ti joctʌl i 
cꞌabaꞌ Bendición, come yaꞌ tsiꞌ chꞌujutesayob lac Yum. Jini 
chaꞌan cꞌʌlʌl ti ili ora miꞌ pejcʌntel jini joctʌl ti Bendición. 
27 Tijicñayob i pusicꞌal tsaꞌ chaꞌ sujtiyob pejtelel jini chꞌoyoloꞌ 
bʌ ti Jerusalén yicꞌot ti Judá yicꞌot Josafat. Come lac Yum tsiꞌ 
yʌqꞌueyob i tijicñʌyel i pusicꞌal tiꞌ tojlel i contrajob. 28  Cheꞌ bʌ 
tsaꞌ cꞌotiyob ti Jerusalén, tsiꞌ chꞌʌmʌyob tilel salterio yicꞌot 
arpa yicꞌot trompeta. Tsaꞌ majliyob ti Templo. 29 Lac Yum Dios 
tsiꞌ yotsʌbeyob i bʌqꞌuen winicob ti pejtelel pañimil, come tsiꞌ 
yubiyob bajcheꞌ lac Yum tsiꞌ jisabeyob i contrajob israelob. 30 Ti 
pejtelel i yumʌntel Josafat ñʌchꞌʌl tsaꞌ ajniyob, come lac Yum 
Dios tsiꞌ ñʌchꞌtesayob pejtel añoꞌ bʌ tiꞌ joytʌlel.

I melbal Josafat cheꞌ an tiꞌ yeꞌtel 
(1 R. 22.41-50)

31 An joꞌlujumpꞌejl i chaꞌcꞌal (35) i jabilel Josafat cheꞌ bʌ tsaꞌ 
ochi ti yumʌl tiꞌ tojlel Judá. Tsiꞌ chaꞌle i yumʌntel joꞌpꞌejl i 
chaꞌcꞌal (25) jab yaꞌ ti Jerusalén. I cꞌabaꞌ i ñaꞌ jiñʌch Azuba 
(i yalobil Zilhi). 32  Xucꞌul tsiꞌ tsajcʌbe i melbal Asa. Maꞌanic 
tsiꞌ cʌyʌ i mel chuqui utsꞌat. Ti pejtelel ora tsiꞌ chʌn mele 
chuqui toj tiꞌ wut lac Yum. 33  Anquese xucꞌul tsiꞌ mele, pero 
maꞌanic tsiꞌ laj jisa i yotlel tac diosteꞌ ti bujbujtʌl. Jini añoꞌ bʌ 
ti Judá mach yomobic i wen xucꞌchocoñob i pusicꞌal chaꞌan miꞌ 
cꞌuxbiñob i Dios i ñojteꞌelob.

34 Tsꞌijbubil tiꞌ juñilel Jehú (i yalobil Hanani) pejtelel i melbal 
Josafat cꞌʌlʌl tiꞌ tejchibal i yumʌntel. Otsʌbilix jaꞌel tiꞌ juñilel 
jini reyob ti Jerusalén. 35 Cheꞌ ñoxix Josafat, tsaꞌ caji i laj i tꞌan 
yicꞌot Ocozías i rey Israel tsaꞌ bʌ i mele jontolil. 36  Temel tsiꞌ 

meleyob colem barco tac yaꞌ ti Ezión Geber chaꞌan miꞌ chocob 
majlel ti Tarsis. 37 Pero Eliezer (i yalobil Dodava, chꞌoyol bʌ ti 
Maresa) tsiꞌ chaꞌle altꞌan tiꞌ tojlel Josafat. Tsiꞌ sube: Tiꞌ caj a 
mul chaꞌan tsaꞌ teme a tꞌan yicꞌot Ocozías, lac Yum mi caj i 
jembeñet a weꞌtel, cheꞌen. Cheꞌ jini tsaꞌ laj cꞌʌscu jini barco tac. 
Maꞌanix tsaꞌ chʌn mejliyob ti cꞌotel yaꞌ ti Tarsis.

I yumʌntel Joram ti Judá 
(2 R. 8.16-24)

21  Cheꞌ bʌ tsaꞌ chʌmi Josafat, tsaꞌ majli baꞌan i tatob. Tsiꞌ 
mucuyob yaꞌ baꞌ muculob jini reyob ti Jerusalén. Cheꞌ 

jini Joram tsiꞌ chꞌʌmbe i yeꞌtel i tat. 2  An wʌctiquil i yerañob 
Joram, jiñobʌch Azarías, Jehiel, Zacarías, Azarías, Micael, 
yicꞌot Sefatías. 3-4 I tat tsiꞌ yʌqꞌueyob cabʌl i majtan: oro yicꞌot 
plata yicꞌot yan tac bʌ chubʌꞌañʌl i tꞌojol jax bʌ, yicꞌot tejclum 
tac waꞌchocobil bʌ yaꞌ ti Judá. Tsiꞌ cʌybe i yumʌntel Joram, 
come jiñʌch ñoj ascuñʌl bʌ i yalobil. Pero cheꞌ buchulix tiꞌ 
yumʌntel Joram, tsiꞌ laj tsʌnsa i yijtsꞌiñob yicꞌot lamital añoꞌ 
bʌ i yeꞌtel ti Israel. 5 Anix lajchʌmpꞌejl i chaꞌcꞌal (32) i jabilel 
cheꞌ bʌ tsaꞌ ochi tiꞌ yeꞌtel. Waxʌcpꞌejl jab tsiꞌ chaꞌle yumʌntel 
yaꞌ ti Jerusalén. 6 Pero tsaꞌ caji i tsajcʌbeñob i melbal jini 
reyob ti Israel cheꞌ bajcheꞌ Acab, come tsiꞌ pʌybe xchꞌoc bʌ 
i yalobil Acab. Jini chaꞌan tsiꞌ mele chuqui tac jontol tiꞌ wut 
lac Yum. 7 Pero lac Yum mach yomic i jisan jini loqꞌuemoꞌ bʌ 
tiꞌ pꞌolbal David chaꞌan tiꞌ caj jini Xucꞌul bʌ i tꞌan yicꞌot David, 
come tsiꞌ sube: Ti pejtelel ora maꞌanic miꞌ caj i yajpel i cꞌʌcꞌal 
Dios tiꞌ tojlel i pꞌolbal David, cheꞌen.

8  Cheꞌ bʌ woli ti yumʌl Joram, tsaꞌ caji i contrajiñob Judá 
jini edomob. Tsiꞌ bajñel waꞌchocoyob i rey. 9 Jini chaꞌan Joram 
yicꞌot pejtelel i soldadojob tsaꞌ tejchiyob majlel ti acꞌʌlel yicꞌot 
pejtelel i carreta chaꞌan miꞌ contrajiñob ti guerra jini edomob. 
Colelʌch i mʌlob. 10 Pero Edom tsaꞌ cʌle ti libre tiꞌ tojlel Judá 
cꞌʌlʌl wʌle. Tsaꞌ cʌle ti libre jaꞌel Libna tiꞌ tojlel Judá, come 
cheꞌʌch tsiꞌ yʌlʌ lac Yum chaꞌan tiꞌ caj i mul Joram chaꞌan tsiꞌ 
cʌyʌ i Dios i ñojteꞌelob.

11 Joram tsiꞌ mele tac pulʌntib yaꞌ tiꞌ witsilel Judá. Tsiꞌ 
xiqꞌuiyob jini añoꞌ bʌ ti Jerusalén yicꞌot jini chumuloꞌ bʌ 
ti Judá chaꞌan miꞌ chꞌujutesañob diosteꞌ. 12  Ti jim bʌ ora tsiꞌ 
chꞌʌmʌ carta tsꞌijbubil bʌ i chaꞌan jini xꞌaltꞌan Elías. Tsiꞌ yʌlʌ: 

Tsajaletme. Lac Yum i Dios a ñojteꞌel David tsiꞌ yʌlʌ: “Maꞌanic 
tsaꞌ tsajcʌbe i melbal a tat Josafat yicꞌot i melbal Asa rey bʌ 
ti Judá. 13  Pero wolaꞌ tsajcʌbeñob i melbal i reyob Israel. Tsaꞌ 
xicꞌbeyob jini añoꞌ bʌ ti Jerusalén yicꞌot ti Judá chaꞌan miꞌ 
chꞌujutesañob diosteꞌ tac cheꞌ bajcheꞌ tsiꞌ meleyob tiꞌ yumʌntel 
Acab. Mach cojic jach jini, pero tsaꞌ tsʌnsa a werañob ñumen 
utsꞌatoꞌ bʌ bajcheꞌ jatet”, cheꞌen. 14 Jini chaꞌan lac Yum mi caj 
i jisañob ti jontol bʌ cꞌamʌjel a winicob, yicꞌot a walobilob, 
yicꞌot a wijñamob, yicꞌot pejtelel chuqui tac an a chaꞌan. 15 Mi 
caj i tajet cꞌamʌjel. Miꞌ caj ti ocꞌmʌl a soytaꞌ, cheꞌen Elías.

16  Jini chaꞌan lac Yum tsiꞌ xiqꞌuiyob jini filistejob yicꞌot 
arabejob chumuloꞌ bʌ yaꞌ tiꞌ tojel etiopejob chaꞌan miꞌ 
michꞌleñob Joram. 17 Tsiꞌ techeyob guerra tiꞌ contra Judá. Tsiꞌ 
laj chilbeyob jini chubʌꞌañʌl tsaꞌ bʌ i tajayob yaꞌ tiꞌ yotot jini 
rey. Tsiꞌ pʌyʌyob majlel i yalobilob yicꞌot i yijñamob jini rey. 
Cojach tsaꞌ cʌle jini ñoj ijtsꞌiñʌl bʌ i yalobil Joram i cꞌabaꞌ 
Joacaz.

18  Cheꞌ jini lac Yum tsiꞌ yotsʌbe i cꞌamʌjel i soytaꞌ mach bʌ 
anic i tsꞌʌcal. 19 Cheꞌ ñumenix chaꞌpꞌejl jab, tsaꞌ loqꞌui i soytaꞌ. 
Wen wocol tsiꞌ yubi cheꞌ bʌ tsaꞌ chʌmi Joram. Jini chumuloꞌ 
bʌ ti Judá maꞌanix tsiꞌ chʌn pulbeyob pom cheꞌ bajcheꞌ tsiꞌ 
meleyob i ñojteꞌelob. 20 An lajchʌmpꞌejl i chaꞌcꞌal (32) i jabilel 
Joram cheꞌ bʌ tsiꞌ teche i yumʌntel. Waxʌcpꞌejl jab tsiꞌ chaꞌle 
yumʌntel yaꞌ ti Jerusalén. Tsaꞌ chʌmi cheꞌ mach yomobix i 
chʌn qꞌuelob. Tsiꞌ mucuyob yaꞌ ti Jerusalén, pero mach yaꞌic 
baꞌ muculob jini reyob.

I yumʌntel Ocozías yaꞌ ti Judá 
(2 R. 8.25-29)

22  Jini winicob yaꞌ ti Jerusalén tsiꞌ waꞌchocoyob Ocozías 
chaꞌan miꞌ chaꞌlen yumʌntel tiꞌ qꞌuexol i tat. Jiñʌch 

ijtsꞌiñʌl bʌ, come jini arabejob tsiꞌ tsʌnsʌbeyob i yʌscuñob. 
2  An chaꞌpꞌejl i chaꞌcꞌal (22) i jabilel Ocozías cheꞌ bʌ tsaꞌ ochi tiꞌ 
yeꞌtel. Jumpꞌejl jab tsiꞌ chaꞌle yumʌntel yaꞌ ti Jerusalén. I cꞌabaꞌ 
i ñaꞌ jiñʌch Atalía, i yalobil Acab. 3  Jontol Ocozías cheꞌ bajcheꞌ 
Acab, come i ñaꞌ tsiꞌ xiqꞌui ti jontolil. 4 Jini chaꞌan Ocozías 
tsaꞌ caji i mel chuqui tac jontol tiꞌ wut lac Yum cheꞌ bajcheꞌ 
pejtel i piꞌʌlob Acab, come cheꞌ chʌmenix i tat, i piꞌʌlob tsiꞌ 
cʌntesayob. Tsiꞌ socoyob. 5 Ocozías tsiꞌ jacꞌbeyob i tꞌan jini 

añoꞌ bʌ tiꞌ yotot Acab. Tsiꞌ laja i tꞌan yicꞌot Joram i rey Israel 
(i yalobil bʌ Acab). Joram woli ti guerra tiꞌ contra Hazael 
rey bʌ ti Siria yaꞌ ti Ramot ti Galaad. Ocozías tsaꞌ majli ti 
guerra yicꞌot Joram i yichan. Tsaꞌ lojwi Joram chaꞌan siriajob. 
6 Jini chaꞌan tsaꞌ sujti Joram tiꞌ yotot yaꞌ ti Jezreel chaꞌan miꞌ 
tsꞌʌcʌntel. Ocozías tsaꞌ majli i julaꞌtan jini rey ti Israel tsaꞌ bʌ 
lojwi.

Jehú tsiꞌ tsʌnsa Ocozías 
(2 R. 9.27-29)

7 Pero chꞌoyol ti Dios ili wocol chaꞌan miꞌ junyajlel jisʌntel 
Ocozías cheꞌ woliꞌ majlel i julaꞌtan Joram. Come cheꞌ bʌ tsaꞌ 
cꞌoti baꞌan i yichan, Joram tsiꞌ pʌyʌ majlel chaꞌan comol miꞌ 
contrajiñob Jehú (i yalobil Nimsi), jini yajcʌbil bʌ i chaꞌan 
lac Yum chaꞌan miꞌ junyajlel jisan pejtel i pꞌolbal Acab. 8  Jehú 
tsaꞌ cajiꞌ tsʌnsan pejtel i piꞌʌlob Acab yicꞌot i cʌñʌyoꞌ bʌ. Tsaꞌ 
cꞌoti i taj i yʌlijelob Ocozías añoꞌ bʌ tiꞌ wenta Ocozías. Tsiꞌ laj 
tsʌnsayob. 9 Jehú tsiꞌ sʌcla Ocozías, pero putsꞌemix ti Samaria. 
I winicob Jehú tsaꞌ majli i tajob. Cheꞌ bʌ tsiꞌ pʌyʌyob tilel 
baꞌan Jehú, tsiꞌ tsʌnsa. Tsiꞌ mucuyob cheꞌ bajcheꞌ i tilel miꞌ 
mucob reyob, come tsiꞌ yʌlʌyob: Jiñʌch i buts Josafat tsaꞌ bʌ 
i tsajca lac Yum ti pejtelel i pusicꞌal. Ti pejtelel i yalobilob 
Ocozías tsaꞌ laj tsʌnsʌntiyob. Cojax Joás tsaꞌ cʌle.

Atalía tsaꞌ buchle tiꞌ yumʌntel 
(2 R. 11.1-21)

10 Cheꞌ bʌ tsiꞌ qꞌuele Atalía chʌmenix Ocozías i yalobil, tsiꞌ 
tsʌnsa pejtel i yalobilob Ocozías chaꞌan miꞌ bajñel otsan i 
bʌ ti yumʌl ti Judá. 11 Pero Josabet, i yixicꞌal Joram i chich 
jini rey Ocozías, tsiꞌ mucul pʌyʌ Joás jini ñoj ijtsꞌiñʌl bʌ. Tsiꞌ 
mucu ti jumpꞌejl tsalʌl yicꞌot xmecꞌ alʌl yaꞌ ti Templo baꞌ miꞌ 
lojtel chubʌꞌañʌl. Josabet jiñʌch i chich jini rey Ocozías. I 
yijñamʌch jini motomaj Joiada. 12  Wʌcpꞌejl jab tsiꞌ mucul cʌnta 
jini chꞌiton yaꞌ tiꞌ yotot lac Yum cheꞌ woli ti yumʌntel Atalía tiꞌ 
lumal Judá.

23  Cheꞌ ti wucpꞌejlel jab tsaꞌ ñumen caji ti chꞌejlꞌan jini 
motomaj Joiada. Tsaꞌ caji i tem i tꞌan yicꞌot lamital 

i yumob soldadojob, jiñobʌch Azarías (i yalobil Jeroham), 
Ismael (i yalobil Johanán), Azarías (i yalobil Obed), Maasías (i 

yalobil Adaía), yicꞌot Elisafat (i yalobil Zicri). 2-3  Jini yumʌlob 
tsaꞌ cajiyob ti ñumel ti pejtelel i lumal Judá. Tsiꞌ pʌyʌyob tilel 
ti Jerusalén jini levíjob yicꞌot jini xñoxob ti Israel. Pejtelel 
jini winicob tsaꞌ bʌ i tempayob i bʌ tsiꞌ temeyob i tꞌan yicꞌot 
jini motomaj Joiada yaꞌ ti yotot Dios. Joiada tsiꞌ subeyob: I 
yorajlelix miꞌ buchchocontel tiꞌ yumʌntel jini chꞌiton Joas tiꞌ 
qꞌuexol i tat, come tsiꞌ yʌlʌ lac Yum: “Mi caj i yajñel ti rey i 
pꞌolbal David”, cheꞌen. 4 Jini chaꞌan wʌle melela cheꞌ bajcheꞌ 
yom: Junmojt motomajob yicꞌot levíjob muꞌ bʌ caj i yochelob 
ti tejclum tiꞌ qꞌuiñilel cꞌaj o mi caj i cʌntañob i tiꞌ Templo. 
5-6 Yambʌ junmojt mi caj i majlel tiꞌ yotot baꞌ chumul Atalía. 
Yambʌ junmojt mi caj i yajñel tiꞌ tiꞌ jini tsꞌajc am bʌ ti entʌl 
cheꞌ tempʌbilob xtejclumob tiꞌ patiojlel jini Templo. Mach 
ochic mi juntiquilic winic tiꞌ yotot Dios. Cojach miꞌ yochelob 
motamajob yicꞌot levíjob, come yajcʌbilob chaꞌan ili eꞌtel. 7 Jini 
levíjob mi caj i joyob jini rey, chuculob i chaꞌan i yespada tiꞌ 
cꞌʌb ti jujuntiquilob. Majqui jach miꞌ yochel ti Templo wersa 
mi caj i chʌmel. Yom miꞌ yajñelob yicꞌot jini rey baqui jach miꞌ 
majlel. Cheꞌ tsiꞌ yʌlʌ Joiada.

8  Cheꞌʌch tsiꞌ meleyob jini levíjob yicꞌot pejtel añoꞌ bʌ ti 
Judá cheꞌ bajcheꞌ tsiꞌ yʌlʌ jini motomaj Joiada. Tsiꞌ waꞌchoco 
tiꞌ yeꞌtel jini motomajob woli bʌ i yochelob tiꞌ qꞌuiñilel cꞌaj 
o, yicꞌot yañoꞌ bʌ woli bʌ i loqꞌuelob, come maxto anic tsiꞌ 
yʌqꞌueyob permiso chaꞌan miꞌ sujtelob. 9 Jini motomaj Joiada 
tsiꞌ locꞌsa ti Templo jini lanza tac yicꞌot mʌctijibʌl tac tsaꞌ bʌ 
i cꞌʌñʌyob i winicob jini rey David ti wajali. Tsiꞌ yʌqꞌueyob 
i yumob soldadojob. 10 I yumob soldadojob tsiꞌ chꞌʌmʌyob 
i yespada. Tsiꞌ tsoloyob i bʌ tiꞌ joytʌlel jini pulʌntib yaꞌ tiꞌ 
patiojlel jini Templo. 11 Tsiꞌ pʌyʌyob tilel Joas i yalobil rey. Tsiꞌ 
cꞌʌcchocobeyob jini corona. Tsiꞌ yʌqꞌueyob i tꞌan Dios tiꞌ cꞌʌb. 
Cheꞌ jini tsiꞌ waꞌchocoyob ti rey. Joiada yicꞌot i yalobilob tsiꞌ 
bombeyob ti aceite. Cꞌam tsiꞌ yʌlʌyob: Laꞌ sujbic i ñuclel jini 
rey, cheꞌob.

12  Atalía tsiꞌ yubi cheꞌ juꞌucñayob ti tꞌan cheꞌ cꞌam woliꞌ 
subob i ñuclel jini rey. Tsaꞌ tili baꞌ motocñayob winicob ti 
Templo. 13  Cheꞌ bʌ tsiꞌ can qꞌuele, yaꞌix waꞌal jini rey tiꞌ tojel 
jini chan bʌ tsꞌajc tiꞌ tiꞌ jini otot yicꞌot jini ñucoꞌ bʌ i yeꞌtel 
yicꞌot xwus trompetajob. Pejtelel jini tempʌbiloꞌ bʌ wen 
tijicñayob i pusicꞌal. Woliꞌ wusob trompeta. Woliꞌ chaꞌleñob 

cꞌay yicꞌot música. Atalía tsiꞌ jetꞌ tsili i pislel. Tsaꞌ caji i yʌl: 
Wolaꞌ contrajiñon, wolaꞌ bajñel otsan a bʌ ti yumʌl, cheꞌen. 
14 Jini motomaj Joiada tsiꞌ sube i yumob soldadojob: Pʌyʌla 
loqꞌuel jini xꞌixic. Tsʌnsanla. Majqui jach miꞌ majlel i coltan, laꞌ 
tsʌnsʌntic ti espada. Pero mach yomic mi laꞌ tsʌnsan tiꞌ yotot 
Dios. 15 Ti ora tsaꞌ majli i chucob. Cheꞌ bʌ tsaꞌ cꞌoti tiꞌ tiꞌ baꞌ miꞌ 
yochel caballo tiꞌ pam i yotot rey, yaꞌi tsiꞌ tsʌnsayob.

16-17 Jini motomaj Joiada yicꞌot pejtelel winicob yicꞌot jini 
rey tsiꞌ tem chaꞌleyob trato chaꞌan ti jumpꞌejl i pusicꞌal mi caj 
i yajñelob tiꞌ chaꞌan bʌ lac Yum. Cheꞌ bʌ tsiꞌ yʌcꞌʌyob i tꞌan tiꞌ 
pejtelelob, tsaꞌ majliyob tiꞌ templo Baal. Tsiꞌ laj jemeyob yicꞌot 
jini pulʌntib tac. Tsiꞌ bicꞌti topꞌoyob jini diosob. Tsiꞌ tsʌnsayob 
jini motomaj i chaꞌan Baal i cꞌabaꞌ Matán tiꞌ tꞌejl jini pulʌntib. 
18  Joiada tsaꞌ caji i yʌqꞌueñob i yeꞌtel levíjob yicꞌot motomajob 
tiꞌ yotot Dios cheꞌ bajcheꞌ tsiꞌ mele David. Añob tiꞌ wenta 
chaꞌan miꞌ yʌqꞌueñob i majtan lac Yum cheꞌ bajcheꞌ tsꞌijbubil 
tiꞌ mandar Moisés, yicꞌot cꞌay yicꞌot i tijicñʌyelob i pusicꞌal 
cheꞌ bajcheꞌ tsiꞌ yʌcꞌʌ mandar David. 19 Joiada tsiꞌ waꞌchoco 
xcʌntayajob tiꞌ yotot lac Yum ame ochic juntiquil ticꞌbil bʌ. 
20 Joiada yicꞌot i yumob soldadojob, yicꞌot añoꞌ bʌ i yeꞌtel ti 
tejclum tac, yicꞌot pejtelel winicob, tsiꞌ pʌyʌyob loqꞌuel jini 
rey yaꞌ baꞌ waꞌal ti Templo. Tsaꞌ loqꞌuiyob tiꞌ tiꞌ am bʌ ti chan 
chaꞌan miꞌ majlelob tiꞌ yotot rey. Yaꞌ tsiꞌ buchchocoyob jini rey 
tiꞌ yeꞌtel. 21 Wen tijicñayob ti pejtelelob. Ñʌchꞌʌlob i pusicꞌal, 
come tsaꞌ tsʌnsʌnti Atalía.

I yumʌntel Joás ti Judá 
(2 R. 12.1-21)

24  Anix wucpꞌejl i jabilel Joás cheꞌ bʌ tsaꞌ caji ti 
yumʌntel. Chaꞌcꞌal jab tsiꞌ chaꞌle yumʌl ti Jerusalén. I 

cꞌabaꞌ i ñaꞌ jiñʌch Sibia chꞌoyol bʌ ti Beerseba. 2  Utsꞌat tsiꞌ ñusa 
qꞌuin Joás tiꞌ wut lac Yum cheꞌ cuxul to jini motomaj Joiada. 
3  Joiada tsiꞌ yajcʌbe chaꞌtiquil i yijñam. Tsaꞌ pꞌojli i yalobilob.

4 Ti wiꞌil Joás tsiꞌ ñaꞌta i wenꞌesan i yotot lac Yum. 5 Tsiꞌ 
tempa tilel motomajob yicꞌot levíjob. Tsiꞌ subeyob: Yom 
mi laꞌ ñumel tiꞌ joytʌlel Judá chaꞌan mi laꞌ tempan taqꞌuin 
ti jujumpꞌejl jab, chaꞌan miꞌ chaꞌ mejlel jini Templo. Yom 
bʌxetla ti jini eꞌtel, cheꞌen. Pero jini levíjob maꞌanic tsiꞌ 
chꞌʌmʌyob tiꞌ wenta jini eꞌtel. 6 Jini chaꞌan jini rey tsiꞌ pʌyʌ 

tilel Joiada jini ñuc bʌ motomaj. Tsiꞌ sube: ¿Chucoch maꞌanic 
tsaꞌ wersa xiqꞌuiyob jini levíjob? Subeñob chaꞌan miꞌ chꞌʌmob 
tilel i yofrenda jini chumuloꞌ bʌ ti Judá yicꞌot ti Jerusalén 
cheꞌ bajcheꞌ tsiꞌ yʌcꞌʌ mandar Moisés jini xꞌeꞌtel i chaꞌan lac 
Yum, chaꞌan mi lac chaꞌ wen mel jini Templo. Cheꞌ tsiꞌ yʌlʌ 
Joás.

7-8  Jini jontol bʌ Atalía yicꞌot jini tsaꞌ bʌ i tsajcayob tsiꞌ 
xujchꞌiyob loqꞌuel ti Templo pejtel chuqui tac aqꞌuebil Dios. 
Tsiꞌ cꞌaxtesayob tiꞌ yotot i dios i cꞌabaꞌ Baal. Jini chaꞌan jini 
rey tsiꞌ yʌcꞌʌ ti melol jumpꞌejl caxateꞌ. Tsiꞌ yʌcꞌʌyob yaꞌ tiꞌ tiꞌ i 
Templo lac Yum. 9 Tsiꞌ sube winicob ti Judá yicꞌot ti Jerusalén 
chaꞌan miꞌ chꞌʌmbeñob tilel i tojoñel lac Yum cheꞌ bajcheꞌ tsiꞌ 
yʌcꞌʌ mandar Moisés i winic lac Yum cheꞌ bʌ tsaꞌ ajniyob jini 
israelob ti colem bʌ i tiquiñal lum. 10 Tijicñayob pejtel añoꞌ bʌ 
i yeꞌtel yicꞌot pejtelel winicob. Tsiꞌ chꞌʌmʌyob tilel jini tojoñel. 
Tsiꞌ yotsayob ti caxateꞌ jinto tsaꞌ bujtꞌi. 11 Cheꞌ butꞌulix jini 
caxateꞌ, jini levíjob tsiꞌ chꞌʌmʌyob majlel baꞌan i yaj tsꞌijbaya 
jini rey, yicꞌot i winic jini ñuc bʌ motomaj. Tsiꞌ luꞌ locꞌsayob 
jini taqꞌuin chaꞌan miꞌ tsicob. Tsiꞌ chaꞌ chꞌʌmʌyob majlel jini 
caxateꞌ chaꞌan miꞌ chaꞌ acꞌob tiꞌ yajñib. Cheꞌʌch tsiꞌ meleyob 
ti jujumpꞌejl qꞌuin jinto tsaꞌ wen tempʌyi taqꞌuin. 12  Jini rey 
yicꞌot jini motomaj Joiada tsiꞌ yʌcꞌʌyob tiꞌ wenta jini woli bʌ 
i chaꞌleñob eꞌtel ti Templo chaꞌan miꞌ tojob albañilob yicꞌot 
xjucꞌ teꞌob yicꞌot jini xeꞌtelob ti tsucu taqꞌuin yicꞌot ti cꞌʌncꞌʌn 
taqꞌuin chaꞌan miꞌ chaꞌ wen mejlel jini Templo. 13  Tsiꞌ wen 
meleyob i yeꞌtel. Tsiꞌ chaꞌ tsijibtesayob jini Templo cheꞌ bajcheꞌ 
ti ñaxan. 14 Cheꞌ bʌ tsaꞌ ujti i melob, tsiꞌ chaꞌ chꞌʌmbeyob tilel 
jini rey yicꞌot jini motomaj i colojbal jini taqꞌuin. Tsiꞌ yʌcꞌʌyob 
ti melol eꞌtijibʌl am bʌ i cꞌʌjñibal tiꞌ Templo Dios cheꞌ miꞌ 
pulbentel i majtan lac Yum, yicꞌot cuchara tac yicꞌot vaso 
melbil tac bʌ ti oro yicꞌot ti plata. Ti pejtelel ora cheꞌ cuxul to 
jini motomaj Joiada, tsaꞌ chʌn pulbenti i majtan lac Yum yaꞌ tiꞌ 
yotot lac Yum.

15 Tsaꞌ chʌmi Joiada cheꞌ ñoxix. Anix lujumpꞌejl i wuccꞌal 
(130) i jabilel cheꞌ bʌ tsaꞌ chʌmi. 16  Tsiꞌ mucuyob baꞌ mucbilob 
jini reyob yaꞌ tiꞌ tejclum David, come wen utsꞌat tsiꞌ ñusa qꞌuin 
tiꞌ tojlel pejtelel israelob yicꞌot tiꞌ tojlel Dios.

17 Cheꞌ chʌmenix Joiada, tsaꞌ tili jini añoꞌ bʌ i yeꞌtel ti 
Judá. Tsiꞌ ñocchocoyob i bʌ baꞌan jini rey. Jini rey tsaꞌ caji i 

jacꞌbeñob i tꞌan. 18  Cheꞌ jini tsiꞌ chaꞌ cʌyʌyob i Dios i ñojteꞌelob 
yicꞌot i Templo. Tsaꞌ caji i chaꞌ chꞌujutesañob jini quisintic 
jax bʌ dios Asera yicꞌot yan tac bʌ diosteꞌ. Cheꞌ jini lac Yum 
tsiꞌ chaꞌ michꞌle Judá yicꞌot Jerusalén. 19 Tsiꞌ chocbeyob tilel 
xꞌaltꞌañob chaꞌan miꞌ chaꞌ tojꞌesañob tiꞌ bijlel, pero jini winicob 
maꞌanic tsiꞌ yubiyob i cʌntesʌntel.

20 Jini Chꞌujul bʌ i Chꞌujlel lac Yum tsaꞌ cꞌoti tiꞌ tojlel 
Zacarías (i yalobil jini motomaj Joiada). Zacarías tsiꞌ pʌyʌ 
tilel winicob xꞌixicob. Tsaꞌ waꞌle ti tꞌuchlibʌl tiꞌ tojlelob. 
Tsiꞌ subeyob: ¿Chucoch tsaꞌ laꞌ ñusʌbe i tꞌan lac Yum? Cheꞌ 
jini maꞌanic mi caj laꞌ taj laꞌ wenlel. Tiꞌ caj laꞌ mul chaꞌan 
tsaꞌ laꞌ cʌyʌ lac Yum mi caj i cʌyetla, cheꞌen Zacarías. 
21 Pero jini winicob tsiꞌ techeyob cabʌl tꞌan tiꞌ contra. Jini 
chaꞌan tiꞌ mandar jini rey tsiꞌ juluyob ti xajlel. Tsaꞌ chʌmi 
yaꞌ tiꞌ patiojlel jini Templo. 22  Cheꞌʌch tsaꞌ ñajʌyi i chaꞌan 
jini rey Joás pejtel jini utsꞌat bʌ i melbal yicꞌot i yutslel i 
pusicꞌal Joiada tsaꞌ bʌ i cosa. Tsiꞌ tsʌnsʌbe i yalobil. Cheꞌ 
woli ti chʌmel Zacarías tsiꞌ yʌlʌ: C Yum, qꞌuelbeñob i mul, 
sutqꞌuibeñob, cheꞌen.

23  Cheꞌ ñumenix chaꞌpꞌejl uxpꞌejl uw, tsaꞌ tiliyob siriajob 
chaꞌan miꞌ contrajiñob Judá yicꞌot Jerusalén. Tsiꞌ laj jisayob 
winicob yicꞌot añoꞌ bʌ i yeꞌtel. Tsiꞌ chilbeyob pejtelel i 
chubʌꞌan. Tsiꞌ chocoyob majlel baꞌan jini rey ti Damasco. 
24 Anquese maꞌanic jaytiquilob jini siriajob tsaꞌ bʌ tiliyob, lac 
Yum tsiꞌ yʌcꞌʌ ti jilel cabʌl israelob tiꞌ caj i mul chaꞌan tsiꞌ 
cʌyʌyob lac Yum, i Dios i ñojteꞌelob. Cheꞌ jini tsaꞌ juꞌsʌnti i 
pusicꞌal Joás.

25  Cheꞌ bʌ tsaꞌ sujtiyob jini siriajob tiꞌ lumal, wen chꞌijiyem 
tsiꞌ cʌyʌyob jini Joás. I winicob Joás tsiꞌ temeyob i tꞌan tiꞌ 
contra i yum chaꞌan tiꞌ caj tsiꞌ tsʌnsʌbe i yalobil Joiada jini 
motomaj. Jini chaꞌan tsaꞌ majli i tsʌnsañob Joás tiꞌ wʌyib. 
Tsiꞌ mucuyob tiꞌ tejclum David, pero mach yaꞌic baꞌ muculob 
jini reyob. 26  Jini winicob tsaꞌ bʌ i tsʌnsayob jiñobʌch 
Zabad (i yalobil Simeat i pꞌolbal Amón) yicꞌot Jozabad (i 
yalobil Simrit i pꞌolbal Moab). 27 Tsꞌijbubil tiꞌ juñilel jini 
reyob bajcheꞌ tsiꞌ ñusayob qꞌuin i yalobilob Joás, yicꞌot 
bajcheꞌ tsaꞌ tsꞌaꞌlenti Joás chaꞌan i jontolil, yicꞌot bajcheꞌ tsiꞌ 
chaꞌ waꞌchoco jini Templo. Amasías tsaꞌ caji ti yumʌntel tiꞌ 
qꞌuexol i tat.

I yumʌntel Amasías 
(2 R. 14.1-22)

25  An joꞌpꞌejl i chaꞌcꞌal (25) i jabilel Amasías cheꞌ bʌ tsaꞌ 
ochi tiꞌ yeꞌtel. Bolompꞌejl i chaꞌcꞌal (29) jab tsiꞌ chaꞌle 

yumʌntel yaꞌ ti Jerusalén. I cꞌabaꞌ i ñaꞌ jiñʌch Joadán chꞌoyol 
bʌ ti Jerusalén. 2  Utsꞌat chuqui tsiꞌ mele tiꞌ wut lac Yum 
anquese mach ti jumpꞌejlic i pusicꞌal. 3  Cheꞌ wen waꞌchocobilix 
tiꞌ yeꞌtel, Amasías tsiꞌ tsʌnsa jini xꞌeꞌtelob tsaꞌ bʌ i tsʌnsʌbeyob 
i tat. 4 Pero maꞌanic tsiꞌ tsʌnsʌbeyob i yalobilob, come tsꞌijbubil 
tiꞌ juñilel i mandar Moisés: “Mach yomic miꞌ chʌmelob jini 
tatʌlob chaꞌan i mul i yalobilob, mi i yalobilobic tiꞌ caj i mul i 
tatob. Jujuntiquil laꞌ chʌmic chaꞌan i bajñel mul”.

5-6 Amasías tsiꞌ tempa tilel pejtelel i soldadojob. Tsiꞌ waꞌchoco 
i yumob ti jujunmojt loqꞌuemoꞌ bʌ ti Judá yicꞌot Benjamín. Tsaꞌ 
caji i yotsañob ti jun pejtel winicob tsaꞌ bʌ i tajayob juncꞌal i 
jabilel yicꞌot ñumenix bʌ ti juncꞌal jab. Añob joꞌlujuncꞌal mil 
(300,000) chajpʌbiloꞌ bʌ chaꞌan guerra añoꞌ bʌ i chaꞌan lanza 
yicꞌot espada. Amasías tsiꞌ tojo ojlil i yuxpꞌejl millón peso jini 
soldadojob chꞌoyoloꞌ bʌ ti Israel chaꞌan miꞌ coltañob ti guerra. 
7 Pero juntiquil xꞌeꞌtel i chaꞌan Dios tsaꞌ tili baꞌan Amasías. 
Tsiꞌ sube: Mach maꞌ cꞌʌn jini soldadojob chꞌoyoloꞌ bʌ ti Israel, 
come maꞌanic miꞌ majlel lac Yum yicꞌotob. 8  Mi wersa a wom 
a pʌyob majlel ti guerra, maꞌanic mi caj i mʌjlel a chaꞌan 
anquese maꞌ chꞌejlꞌesan a bʌ chaꞌan guerra. Lac Yum mi caj i 
yʌqꞌuet ti yajlel tiꞌ pꞌʌtʌlel a contrajob, come an i pꞌʌtʌlel lac 
Yum ti coltaya yicꞌot ti jisaya, cheꞌen. 9 Pero Amasías tsiꞌ sube 
jini xꞌeꞌtel i chaꞌan Dios: Jixcu jini c taqꞌuin tsaꞌ bʌ cʌqꞌueyob 
jini soldadojob ti Israel, ¿mach ba muqꞌuic i laj sajtel? cheꞌen. 
Jini xꞌeꞌtel i chaꞌan Dios tsiꞌ jacꞌʌ: Laꞌ sajtic. Lac Yum mi mejlel 
i yʌqꞌueñet yambʌ taqꞌuin ñumen bajcheꞌ ti ñaxan, cheꞌen. 
10 Jini chaꞌan Amasías tsiꞌ subeyob jini soldadojob tsaꞌ bʌ 
tiliyob ti Efraín chaꞌan miꞌ chaꞌ sujtelob tiꞌ yotot. Jini chaꞌan 
tsaꞌ caji i michꞌleñob Judá. 11 Pero tsiꞌ chꞌejlꞌesa i bʌ Amasías. 
Tsaꞌ caji i pʌy majlel i soldadojob. Tsaꞌ cꞌʌlʌl cꞌotiyob yaꞌ ti 
joctʌl i cꞌabaꞌ Atsꞌam. Cheꞌ jini tsiꞌ tsʌnsayob lujumpꞌejl mil 
winicob añoꞌ bʌ ti Seir. 12  Tsiꞌ cʌchʌyob yambʌ lujuntiquil mil 
winicob. Tsiꞌ pʌyʌyob majlel tiꞌ pam wits baꞌ tsiꞌ chocoyob 
jubel ti entʌl. Bicꞌti wisil tsaꞌ cʌleyob pejtel jini winicob. 

13  Pero jini soldadojob israelob tsaꞌ bʌ toꞌol chojquiyob sujtel 
chaꞌan Amasías tsaꞌ caji i techob guerra ti contra chaꞌpꞌejl 
uxpꞌejl tejclum ti Judá, lʌcꞌʌl ti Bethorón am bʌ tiꞌ tojlel 
Samaria. Tsiꞌ tsʌnsayob uxpꞌejl mil añoꞌ bʌ ti Judá. Tsiꞌ 
chilbeyob chuqui an i chaꞌañob.

14 Cheꞌ bʌ tsaꞌ sujti Amasías yaꞌ baꞌ tsiꞌ tsʌnsa jini edomob, 
tsiꞌ chꞌʌmʌ tilel cabʌl i dios tac jini winicob ti Seir. Tsaꞌ caji 
i diosiñob. Tsiꞌ ñocchoco i bʌ tiꞌ tojlel. Tsiꞌ pulbeyob pom. 
15 Jini chaꞌan lac Yum tsiꞌ michꞌle Amasías. Tsiꞌ chocbe tilel 
juntiquil xꞌaltꞌan tsaꞌ bʌ i sube: ¿Chucoch tsaꞌ ñochta yambʌ 
diosob ti pañimil? Maꞌanic tsiꞌ wis coltayob jini edomob 
tsaꞌ bʌ i chꞌujutesayob, cheꞌen. 16  Cheꞌ woli to ti tꞌan jini 
xꞌaltꞌan, Amasías tsiꞌ jacꞌʌ: ¿Tsaꞌ ba waꞌchocontiyet chaꞌan maꞌ 
tojꞌesañon? Chꞌabix. ¿Mach ba a wujilic mi mejlel c tsʌnsañet? 
cheꞌen. Jini xꞌaltꞌan tsiꞌ chaꞌ sube: Tsiquil cheꞌ jini lac Yum 
woliꞌ ñaꞌtan i jisañet, come leco jax bajcheꞌ tsaꞌ mele. Maꞌanic 
tsaꞌ jacꞌʌ c tꞌan, cheꞌen.

17 Ti wiꞌil tsiꞌ comol temeyob i tꞌan Amasías rey ti Judá yicꞌot 
i winicob chaꞌan miꞌ techob guerra tiꞌ contra Israel. Amasías 
tsiꞌ sube Joás (i yalobil Joacaz i yalobil Jehú rey bʌ ti Israel): 
Yom mi laj contrajin lac bʌ ti guerra, cheꞌen. 18  Joás rey bʌ ti 
Israel tsiꞌ choco ti subentel ili tꞌan: Jini chꞌixteꞌ yaꞌ ti Líbano 
tsiꞌ sube chꞌujteꞌ yaꞌ ti Líbano: “Aqꞌueñon xchꞌoc bʌ a walobil 
chaꞌan i yijñam calobil”, cheꞌen. Pero tsaꞌ ñumi jontol bʌ 
bʌteꞌel yaꞌ ti Líbano. Tsiꞌ tꞌuchta jini chꞌixteꞌ. 19 Cheꞌʌch mi 
caj a wujtel, Amasías, come chan wolaꞌ qꞌuel a bʌ chaꞌan tsaꞌ 
jisa jini edomob. Maꞌ lon ñaꞌtan mi caj i mʌjlel a chaꞌan. Pero 
ajñen ti a wotot ame a taj wocol. ¿Chucoch maꞌ lon acꞌ a bʌ ti 
jisʌntel yicꞌot pejtelel jini añoꞌ bʌ ti Judá? cheꞌen.

20 Pero Amasías maꞌanic tsiꞌ ñopbe i tꞌan. Tilem ti Dios jini 
leco bʌ i pensar Amasías chaꞌan miꞌ yʌjqꞌuel ti chʌmel tiꞌ cꞌʌb i 
contrajob tiꞌ caj i mul chaꞌan tsiꞌ chꞌujutesa jini diosob i chaꞌan 
edomob. 21 Jini chaꞌan tsaꞌ tili ti guerra Joás rey bʌ ti Israel. 
Tsiꞌ tajayob i bʌ Joás yicꞌot Amasías yaꞌ ti Betsemes ti Judá. 
22  Pero jini soldadojob ti Judá tsaꞌ jisʌntiyob chaꞌan Israel. Jini 
cuxulob to bʌ tsaꞌ putsꞌiyob tiꞌ yotot. 23  Joás rey bʌ ti Israel tsiꞌ 
cʌchʌ Amasías rey bʌ ti Judá (i yalobil Joás, i yalobil Joacaz). 
Tsiꞌ pʌyʌ majlel ti Jerusalén. Tsiꞌ jembe i tsꞌajquil tejclum cꞌʌlʌl 
tiꞌ tiꞌ Efraín, cꞌʌlʌl tiꞌ xujc, boloncꞌal metro ti pejtelel. 24 Tsiꞌ 

laj chꞌʌmʌ majlel pejtel jini oro yicꞌot plata, yicꞌot eꞌtijibʌl 
am bʌ tiꞌ wenta Obed Edom yaꞌ ti Templo yicꞌot jini an tac bʌ 
tiꞌ yotot rey. Tsiꞌ wersa pʌyʌ majlel Obed Edom yicꞌot cabʌl 
winicob. Tsaꞌ sujti ti Samaria.

25 Cheꞌ bʌ tsaꞌ chʌmi Joás (i yalobil Joacaz, rey bʌ ti Israel), 
cuxul to Amasías (i yalobil Joás, rey bʌ ti Judá), yambʌ 
joꞌlujumpꞌejl jab. 26  Tsꞌijbubil tiꞌ juñilel i reyob Judá yicꞌot 
Israel pejtelel i melbal Amasías cꞌʌlʌl tiꞌ tejchibal. 27 Cheꞌ bʌ tsiꞌ 
tʌtsꞌʌ i bʌ Amasías tiꞌ tojlel lac Yum, jini winicob ti Jerusalén 
tsaꞌ caji i tsꞌaꞌleñob. Tsaꞌ putsꞌi majlel jini rey ti Laquis, pero 
yaꞌ tsaꞌ cꞌotiyob i tsʌnsan. 28  Tsiꞌ pʌyʌyob tilel ti caballo. Tsiꞌ 
mucuyob baꞌ muculob i ñojteꞌelob yaꞌ tiꞌ tejclum David.

I yumʌntel Uzías 
(2 R. 15.1-7)

26  Pejtelel jini winicob ti Judá tsiꞌ waꞌchocoyob ti rey 
jini chꞌiton Uzías (i yalobil Amasías) tiꞌ qꞌuexol i tat. 

Wʌclujumpꞌejl (16) i jabilel Uzías. 2  Cheꞌ chʌmenix i tat, tsiꞌ 
chaꞌ wen mele jini tejclum i cꞌabaꞌ Elot. Tsiꞌ chaꞌ otsa tiꞌ wenta 
Judá. 3  An wʌclujumpꞌejl i jabilel Uzías cheꞌ bʌ tsaꞌ caji i mel i 
yeꞌtel. Lajchʌmpꞌejl i yuxcꞌal (52) jab tsiꞌ chaꞌle yumʌntel yaꞌ 
ti Jerusalén. I cꞌabaꞌ i ñaꞌ jiñʌch Jecolías am bʌ ti Jerusalén. 
4 Utsꞌat chuqui tsaꞌ caji i mel Uzías tiꞌ wut lac Yum cheꞌ bajcheꞌ 
tsiꞌ mele Amasías i tat. 5 Cheꞌ cuxul to Zacarías tsiꞌ cʌntesa tiꞌ 
bijlel Dios. Uzías tsiꞌ tsajca Dios ti pejtelel i pusicꞌal. Cheꞌ bʌ 
tsiꞌ jacꞌbe i tꞌan lac Yum wen utsꞌat tsiꞌ ñusa qꞌuin, come Dios 
tsiꞌ colta.

6 Tsaꞌ majli ti guerra tiꞌ contra jini filisteojob. Tsiꞌ jembe 
i tsꞌajquil jini tejclum tac i cꞌabaꞌ Gat yicꞌot Jabnia yicꞌot 
Asdod. Tsiꞌ chaꞌ mele tsijiꞌ bʌ tejclum tac yaꞌ ti Asdod yicꞌot 
ti Filistia. 7-8  Dios tsiꞌ colta ti guerra tiꞌ tojlel jini filisteojob 
yicꞌot arabejob añoꞌ bʌ ti Gurbaal, yicꞌot tiꞌ tojlel meuñob. 
Jini amoñob tsaꞌ caji i yʌqꞌueñob tojoñel jini Uzías. Tsaꞌ caji 
ti cʌjñel jini ñuc tac bʌ i yeꞌtel ti pejtelel lum cꞌʌlʌl ti Egipto, 
come wen chꞌejl tsiꞌ mele i bʌ. 9 Tsiꞌ mele jaꞌel chan tac bʌ 
qꞌueloñib yaꞌ tiꞌ tsꞌajquil Jerusalén, yaꞌ tiꞌ tiꞌ tac i cꞌabaꞌ I Xujc, 
yicꞌot Joctʌl, yicꞌot yaꞌ baꞌ miꞌ lux i bʌ jini tsꞌajc. Tsiꞌ wen 
tsʌtsꞌesa. 10 Tsiꞌ waꞌchoco qꞌueloñib tac yaꞌ ti sur. Cabʌl tsiꞌ 
topꞌo i yajñib jaꞌ, come tsiꞌ pꞌolo wacax yaꞌ ti Sefela yicꞌot ti 

joctʌl. Cabʌl i tsꞌusubil yicꞌot yan tac bʌ pʌcꞌʌb ti bujbujtʌl 
yicꞌot ti jojoctʌl, come tsiꞌ wen mula i pʌcꞌ pejtelel i bʌl 
ñʌcꞌʌl ti chajp ti chajp. 11 Uzías tsiꞌ tꞌoxo soldadojob ti mojt ti 
mojt. Tsiꞌ yotsa tiꞌ wenta Jeiel jini stsꞌijbaya yicꞌot Maasías i 
yaj coltaya chaꞌan miꞌ xicꞌob winicob chaꞌan miꞌ yochelob ti 
soldado. Jini ñuc bʌ i yum soldado jiñʌch Hananías. 12  Añob 
lujuncꞌal i wucbajcꞌ (2,600) i yumob soldadojob añoꞌ bʌ i yeꞌtel 
ti mojt ti mojt. 13  Añob 307,500 soldadojob ti pejtelel, wen 
chꞌejloꞌ bʌ ti guerra. 14 Uzías tsiꞌ chajpʌbeyob mʌctijibʌl yicꞌot 
lanza yicꞌot pixolʌl yicꞌot i mʌctijib i tajn, yicꞌot jalʌjb yicꞌot 
pʌrʌntun chaꞌan miꞌ cꞌʌñob ti julbʌl yicꞌot xajlel ti jujuntiquil. 
15 Yaꞌ ti Jerusalén tsiꞌ mele jaꞌel maquina chaꞌan guerra chaꞌan 
miꞌ julob i contrajob yicꞌot i teꞌel i jalʌjb yicꞌot colem xajlel. 
Ti pejtelel pañimil tsaꞌ pam pujqui i ñuclel, come tsaꞌ wen 
coltʌnti jinto tsiꞌ taja cabʌl i pꞌʌtʌlel.

16  Pero cheꞌ cabʌlix i pꞌʌtʌlel, tsaꞌ caji i chañꞌesan i bʌ. Cabʌl 
tsiꞌ taja i sajtemal, come tsiꞌ ñusʌbe i tꞌan lac Yum Dios. Tsaꞌ 
ochi tiꞌ yotot lac Yum chaꞌan miꞌ pulben pom yaꞌ ti pulʌntib*. 
17-18  Ti wiꞌil pat tsaꞌ tili jini motomaj Azarías, yicꞌot chʌncꞌal 
motomajob i chaꞌan lac Yum. Wen chꞌejlob jini winicob. Tsiꞌ 
subeyob jini rey: Ticꞌbilet rey Uzías. Mach a weꞌtelic chaꞌan 
maꞌ pulben pom lac Yum. An tiꞌ wenta jini motomajob, come 
waꞌchocobilob i pꞌolbal Aarón chaꞌan miꞌ melob jini eꞌtel. Yom 
maꞌ loqꞌuel ila ti Chꞌujul bʌ Ajñibʌl, come tsaꞌix a ñusʌbe i 
tꞌan lac Yum. Mach utsꞌatic mi caj i qꞌuelet lac Yum chaꞌan 
chuqui tsaꞌ mele, cheꞌob. 19 Tsaꞌ michꞌa Uzías cheꞌ chucul i 
chaꞌan i pulʌntib pom. Ti ora tsaꞌ loqꞌui leco bʌ i tsoy tiꞌ pam 
yaꞌ tiꞌ tojlel jini motomajob tiꞌ yotot lac Yum yaꞌ tiꞌ tꞌejl i 
pulʌntib pom. 20 Jini ñuc bʌ motomaj Azarías yicꞌot pejtelel 
jini motomajob tsiꞌ qꞌueleyob cheꞌ bʌ tsaꞌ pasi leco bʌ tsoy tiꞌ 
pam Uzías. Tsiꞌ bʌcꞌ chocoyob loqꞌuel yaꞌ baꞌ waꞌal. Uzías jaꞌel 
tsiꞌ seꞌñu i bʌ chaꞌan miꞌ loqꞌuel yaꞌi, come lac Yum Dios tsiꞌ 
yʌqꞌue i chʌmel. 21 Anto i tsoy jini rey Uzías cꞌʌlʌl tsaꞌ chʌmi. 
Jini chaꞌan tsaꞌ bajñel chumle ti joch otot. Maꞌanix tsaꞌ chʌn 
chꞌʌjmi ti tsic yicꞌot i chaꞌañoꞌ bʌ lac Yum tsaꞌ bʌ i tempayob 
i bʌ tiꞌ yotot lac Yum. Tsaꞌ ochi tiꞌ wenta Jotam chaꞌan miꞌ 
chꞌʌmben i yeꞌtel i tat. Tsiꞌ chaꞌle yumʌl ti Judá.

22  Tsꞌijbubil tiꞌ juñilel xꞌaltꞌan Isaías (i yalobil Amoz) pejtelel 
i melbal Uzías cꞌʌlʌl tiꞌ tejchibal i yumʌntel. 23  Cheꞌ bʌ 

2 CRONICAS 26

El Antiguo Testament en el ch'ol de Tumbalá  ©Liga Bíblica Internacional, 2011 



838

tsaꞌ chʌmi Uzías, tsaꞌ mujqui yaꞌ baꞌ muculob jini reyob, i 
ñojteꞌelob, anquese leco i chʌmel. Tsaꞌ caji ti yumʌntel Jotam 
tiꞌ qꞌuexol i tat.

I yumʌntel Jotam 
(2 R. 15.32-38)

27  An joꞌpꞌejl i chaꞌcꞌal (25) i jabilel Jotam cheꞌ bʌ tsaꞌ 
caji ti yumʌntel. Wʌclujumpꞌejl jab tsiꞌ chaꞌle yumʌl 

yaꞌ ti Jerusalén. I cꞌabaꞌ i ñaꞌ jiñʌch Jerusa (xchꞌoc bʌ i yalobil 
Sadoc). 2  Utsꞌat tsiꞌ mele Jotam tiꞌ wut lac Yum cheꞌ bajcheꞌ tsiꞌ 
mele Uzías i tat ti cajibal. Maꞌanic tsaꞌ ochi Jotam ti Chꞌujul 
bʌ Ajñibʌl. Pero tsaꞌ utsi cajiyob ti sojquel jini añoꞌ bʌ ti Judá. 
3  Jotam tsiꞌ mele jumpꞌejl i tiꞌ Templo am bʌ ti chan. Tsiꞌ chaꞌ 
tsʌtsꞌesa jini tsꞌajc tiꞌ joytʌlel tejclum. 4 Tsiꞌ mele jaꞌel tejclum 
tac ti bujbujtʌl yaꞌ ti Judá. Tsiꞌ waꞌchoco chan tac bʌ qꞌueloñib 
joyol bʌ ti tsꞌajc yaꞌ ti mateꞌel. 5 Tsiꞌ tꞌuchta jini amoñob ti 
guerra. Jini chaꞌan tsaꞌ caji i yʌqꞌueñob Jotam ojlil i yuxpꞌejl 
millón peso plata chaꞌan i tojoñel, yicꞌot lujumpꞌejl mil ti 
cujch trigo, yicꞌot lujumpꞌejl mil ti cujch cebada. Uxpꞌejl jab 
tsiꞌ yʌqꞌueyob tojoñel. 6 Jini chaꞌan Jotam tsaꞌ caji i wen pꞌʌtan, 
come ti pejtelel i pusicꞌal tsiꞌ mele chuqui tac utsꞌat tiꞌ wut lac 
Yum.

7 Tsꞌijbubil tiꞌ juñilel i reyob Israel yicꞌot Judá pejtelel i 
melbal Jotam, yicꞌot bajcheꞌ tsaꞌ ujti guerra yicꞌot pejtelel i 
ñusa qꞌuin. 8  Cheꞌ bʌ tsaꞌ caji i mel i yeꞌtel an joꞌpꞌejl i chaꞌcꞌal 
i jabilel. Wʌclujumpꞌejl jab tsiꞌ chaꞌle yumʌl yaꞌ ti Jerusalén. 
9 Tsaꞌ chʌmi Jotam. Tsaꞌ mujqui tiꞌ tejclum David yaꞌ ti 
Jerusalén. Tsaꞌ caji ti yumʌntel i yalobil i cꞌabaꞌ Acaz.

I yumʌntel Acaz 
(2 R. 16.1-20)

28  An juncꞌal i jabilel Acaz cheꞌ bʌ tsaꞌ caji ti yumʌntel. 
Wʌclujumpꞌejl (16) jab tsiꞌ chaꞌle i yeꞌtel yaꞌ ti 

Jerusalén. Maꞌanic tsiꞌ mele chuqui utsꞌat tiꞌ wut lac Yum 
cheꞌ bajcheꞌ tsiꞌ mele David i ñojteꞌel. 2  Tsaꞌ caji i mel jontolil 
cheꞌ bajcheꞌ jini reyob ti Israel. Tsiꞌ mele i yejtal tac jini dios 
Baal. 3  Tsiꞌ pulbe i majtan yaꞌ ti joctʌl i cꞌabaꞌ Hinom. Tsiꞌ yʌcꞌʌ 
i yalobilob ti cꞌajc i wenta pulbil bʌ i majtan cheꞌ bajcheꞌ tsiꞌ 
chaꞌleyob jini winicob tsaꞌ bʌ chojquiyob loqꞌuel tiꞌ lumal 

chaꞌan miꞌ yochelob ti chumtʌl jini israelob. 4 Cheꞌ jaꞌel tsiꞌ 
tsʌnsa majtañʌl tac. Tsiꞌ pulbe pom yaꞌ ti bujbujtʌl ti yebal 
colem teꞌ.

5 Jini chaꞌan lac Yum Dios tsiꞌ yʌcꞌʌ ti cʌjchel majlel tiꞌ cꞌʌb 
jini rey ti Siria. Tsaꞌ mʌjli i chaꞌan jini rey ti Siria. Tsiꞌ jisa 
cabʌl winicob. Tsiꞌ cʌchʌ majlel yañoꞌ bʌ cꞌʌlʌl ti Damasco. 
Yañoꞌ bʌ tsaꞌ jisʌntiyob chaꞌan i rey israelob, i cꞌabaꞌ Peka. 
6 Peka (i yalobil Remalías) tsiꞌ chaꞌle tsʌnsa yaꞌ ti Judá. Ti 
jumpꞌejl jach qꞌuin tsiꞌ tsʌnsa wʌccꞌal mil (120,000) winicob 
wen chꞌejloꞌ bʌ ti guerra chaꞌan tsiꞌ cʌyʌyob lac Yum, i Dios 
i ñojteꞌelob. 7 Juntiquil chꞌejl bʌ winic chꞌoyol bʌ ti Efraín, 
i cꞌabaꞌ Zicri, tsiꞌ tsʌnsa Maasías (i yalobil jini rey) yicꞌot 
Azricam i yaj qꞌuel eꞌtel, yicꞌot Elcana jini ñoj ñuc bʌ xꞌetel i 
chaꞌan rey.

8  Jini israelob tsiꞌ cʌchʌyob majlel lujuncꞌal mil xꞌixicob, 
yicꞌot chꞌitoñob yicꞌot xchꞌocob. Tsiꞌ chilbeyob cabʌl 
chubʌꞌañʌl jaꞌel. Tsiꞌ chꞌʌmʌyob majlel ti Samaria. 9 Pero 
yaꞌ ti Samaria an juntiquil xꞌaltꞌan i chaꞌan lac Yum i cꞌabaꞌ 
Obed, tsaꞌ bʌ majli i taj jini soldadojob cheꞌ woliꞌ sujtelob ti 
Samaria. Tsiꞌ subeyob: Awilan, lac Yum, i Dios laꞌ ñojteꞌelob, 
tsiꞌ michꞌleyob jini añoꞌ bʌ ti Judá, come tsiꞌ ñusʌbeyob i 
tꞌan. Jini chaꞌan tsiꞌ yʌcꞌʌyob ti laꞌ cꞌʌb, pero maꞌanic tsaꞌ laꞌ 
pꞌuntayob. Cʌlʌx jax tsaꞌ laꞌ tsʌnsayob ti laꞌ michꞌlel. Jini 
chaꞌan tal i michꞌlel jini am bʌ ti panchan ti laꞌ tojlel. 10 Wʌle 
laꞌ womix laꞌ wotsan ti majtan eꞌtel laꞌ piꞌʌlob ti Judá yicꞌot 
Jerusalén. ¿Mach ba cabʌlix laꞌ mul tiꞌ contra lac Yum? 
11 Ñichꞌtanla c tꞌan wʌle. Chaꞌ chocola sujtel pejtelel laꞌ piꞌʌlob 
tsaꞌ bʌ laꞌ cʌchʌyob, come michꞌ woliꞌ qꞌueletla lac Yum. Cheꞌ 
tsiꞌ yʌlʌ jini xꞌaltꞌan. 12  Jini chaꞌan chaꞌtiquil uxtiquil jini ñucoꞌ 
bʌ i yeꞌtel ti Efraín tsiꞌ jacꞌʌyob, jiñobʌch Azarías (i yalobil 
Johanán), yicꞌot Berequías (i yalobil Mesilemot), Ezequías (i 
yalobil Salum), yicꞌot Amasa (i yalobil Hadlai). 13  Tsiꞌ subeyob 
i piꞌʌlob woli bʌ i sujtelob ti guerra: Mach laꞌ pʌyob tilel jini 
tsaꞌ bʌ laꞌ cʌchʌyob ti guerra, come woli laꞌ pꞌojlesan lac mul 
tiꞌ tojlel lac Yum. Cabʌlix lac mul, cabʌlix i michꞌajel lac Yum, 
cheꞌob. 14 Jini chaꞌan i yumob soldadojob tsiꞌ cʌyʌyob jini 
xcʌjchelob yicꞌot jini chubʌꞌañʌl tiꞌ wenta jini xñoxob yicꞌot 
pejtel jini tempʌbiloꞌ bʌ. 15 Jini chʌntiquil añoꞌ bʌ i yeꞌtel ti 
Efraín tsiꞌ yʌqꞌueyob i pislelob jini xꞌixicob yicꞌot alobob cheꞌ 

bajcheꞌ jaytiquil yomob. Cheꞌ jaꞌel tsiꞌ yʌqꞌueyob i xʌñʌb, yicꞌot 
chuqui miꞌ cꞌuxob, yicꞌot chuqui miꞌ japob. Cꞌʌchʌl tsaꞌ caji i 
pʌyob majlel jini cꞌuñoꞌ bʌ ti mula cꞌʌlʌl ti Jericó, jini tejclum 
baꞌan cabʌl chꞌib, lʌcꞌʌl baꞌ chumulob i piꞌʌlob. Cheꞌ jini tsaꞌ 
chaꞌ sujtiyob ti Samaria.

16  Ti jim bʌ ora jini rey Acaz am bʌ ti Judá tsiꞌ cꞌajti i 
coltʌntel tiꞌ tojlel jini rey ti Asiria. 17-18  Come tsaꞌ chaꞌ tiliyob 
jini edomob chaꞌan miꞌ contrajiñob Judá. Tsiꞌ wersa pʌyʌyob 
majlel cabʌlob. Cheꞌ jaꞌel jini filisteojob tsaꞌ pam pujquiyob tiꞌ 
tejclum tac Judá yaꞌ ti Sefela yicꞌot ti Neguev. Tsiꞌ chꞌʌmʌyob 
Betsemes, Ajalón, Gederot, Soco, yicꞌot jini xchumtʌl tac am 
bʌ tiꞌ joytʌlel yicꞌot Timna yicꞌot jini xchumtʌl tac tiꞌ joytʌlel, 
yicꞌot Gimzo yicꞌot jini xchumtʌl tac tiꞌ joytʌlel. 19 Come lac 
Yum tsiꞌ peqꞌuesa jini winicob ti Judá chaꞌan i mul Acaz i rey 
jini israelob chumuloꞌ bʌ ti Judá, come tsiꞌ xiqꞌui ti mulil jini 
añoꞌ bʌ ti Judá. Jini chaꞌan tsiꞌ cʌyʌyob lac Yum. 20 Cheꞌ bʌ 
tsaꞌ pʌjyi tilel Tiglat Pileser rey bʌ ti Asiria, maꞌanic tsiꞌ colta 
cheꞌ bajcheꞌ tsiꞌ lon ñaꞌta Acaz pero tsiꞌ contraji. 21 Anquese tsiꞌ 
chꞌʌmʌ cabʌl i majtan tiꞌ cꞌʌb jini rey Acaz, oro yicꞌot yambʌ 
letsem tac bʌ i tojol am bʌ ti Templo yicꞌot ti colem otot, 
maꞌanic tsiꞌ colta.

22  Cheꞌ bʌ tsaꞌ pꞌojli i wocol jini rey Acaz, tsaꞌ caji i ñumen 
chaꞌlen mulil tiꞌ contra lac Yum. 23  Come tsiꞌ pulbe i majtan 
dios tac i chaꞌan i contrajob ti Damasco tsaꞌ bʌ i jisayob, 
come tsiꞌ lon ñaꞌta Acaz cabʌl i pꞌʌtʌlel jini diosob añoꞌ bʌ ti 
Siria chaꞌan woliꞌ wen coltañob jini siriajob. Jini chaꞌan tsiꞌ 
pulbeyob i majtan chaꞌan miꞌ coltʌntel jaꞌel. Pero i mul Acaz 
tsiꞌ yʌcꞌʌ ti yajlel yicꞌot pejtelel i piꞌʌlob. 24 Cheꞌ bʌ tsiꞌ tempa 
pejtelel jini melbil tac bʌ am bʌ i cꞌʌjñibal ti Templo, tsiꞌ topꞌo. 
Tsiꞌ ñupꞌu i tiꞌ Templo ame chʌn ochicob i chꞌujutesañob lac 
Yum. Tsaꞌ caji i melben i pulʌntib diosteꞌ tac baꞌ miꞌ rusiñob 
i bʌ i bijlel Jerusalén. 25 Cheꞌʌch tsiꞌ mele ti pejtelel tejclum ti 
Judá chaꞌan miꞌ pulbeñob i majtan yambʌ diosob. Tsiꞌ techbe 
i michꞌajel lac Yum, i Dios i ñojteꞌelob. 26  Tsꞌijbubil tiꞌ juñilel 
reyob yaꞌ ti Judá yicꞌot ti Israel pejtelel i melbal yicꞌot bajcheꞌ 
tsiꞌ ñusa qꞌuin cꞌʌlʌl tiꞌ tejchibal i yumʌntel. 27 Cheꞌ bʌ tsaꞌ 
chʌmi Acaz tsiꞌ mucuyob ti Jerusalén, pero mach yaꞌic baꞌ 
muculob jini reyob. Tsaꞌ caji ti yumʌntel Ezequías tiꞌ qꞌuexol i 
tat.

I yumʌntel Ezequías 
(2 R. 18.1-3)

29  An joꞌpꞌejl i chaꞌcꞌal (25) i jabilel Ezequías cheꞌ bʌ 
tsaꞌ caji ti yumʌntel. Bolompꞌejl i chaꞌcꞌal (29) jab 

tsiꞌ chaꞌle yumʌl yaꞌ ti Jerusalén. I cꞌabaꞌ i ñaꞌ jiñʌch Abías (i 
yalobil Zacarías). 2  Ezequías tsiꞌ mele chuqui utsꞌat tiꞌ wut lac 
Yum, cheꞌ bajcheꞌ tsiꞌ mele David i ñojteꞌel.

Ezequías tsiꞌ chaꞌ jamʌ Templo
3  Cheꞌ ti ñaxan bʌ uw tiꞌ tejchibal i yeꞌtel jini Ezequías, tsiꞌ 

chaꞌ jamʌ jini Templo. Tsiꞌ chaꞌ wen mele yaꞌ baꞌ jejmen. 4-5 Tsiꞌ 
chaꞌ pʌyʌ tilel jini motomajob yicꞌot levíjob. Tsiꞌ muchꞌquiyob 
i bʌ ti jini patio am bʌ tiꞌ tojel i pasibal qꞌuin. Ezequías 
tsiꞌ subeyob: Ubinla levíjob, yom mi laꞌ sʌqꞌuesan laꞌ bʌ. 
Sʌqꞌuesanla i yotot lac Yum, i Dios lac ñojteꞌel. Locꞌsanla jini 
leco tac bʌ yicꞌot misujelʌl am bʌ ti Chꞌujul bʌ Ajñibʌl. 6 Come 
lac ñojteꞌelob tsiꞌ meleyob chuqui jontol. Tsiꞌ ñusʌbeyob i 
tꞌan lac Yum, i Dios lac ñojteꞌelob. Tsiꞌ cʌyʌyob lac Yum yicꞌot 
i Templo. 7 Tsiꞌ ñupꞌbeyob i tiꞌ tac jini Templo. Tsiꞌ yʌpʌyob 
jini lámpara. Maꞌanix woliꞌ pulbeñob pom. Maꞌanix woliꞌ 
tsʌnsʌbeñob i majtan i Dios israelob. 8  Jini chaꞌan lac Yum 
woliꞌ michꞌlen jini añoꞌ bʌ ti Judá yicꞌot ti Jerusalén. Tsaꞌix 
i yʌcꞌʌyonla ti tsꞌaꞌlentel yicꞌot ti wajlentel, chaꞌan miꞌ toj 
sajtelob i pusicꞌal pejtelel pañimil. 9 Jini chaꞌan tsaꞌ jisʌntiyob 
lac ñojteꞌelob ti guerra. Tsaꞌ wersa pʌjyiyob majlel ti toꞌol 
jach bʌ eꞌtel jini la calobilob yicꞌot la quijñamob. 10 Jini chaꞌan 
comix c mel trato tiꞌ tojlel lac Yum i Dios Israel, chaꞌan 
miꞌ lajmel i michꞌlel ti lac tojlel. 11 Jini chaꞌan cꞌuxbibiloꞌ 
bʌ c piꞌʌlob, mach yomic mi laꞌ chʌn cʌy lac Yum, come 
yajcʌbiletla chaꞌan mi laꞌ chꞌujutesan. Melbenla i yeꞌtel. 
Pulbenla i majtan come i chaꞌañetla. Cheꞌ tsiꞌ yʌlʌ Ezequías.

12-14 Tsaꞌ cajiyob ti eꞌtel jini levíjob. I pꞌolbal Coat: jini Mahat 
(i yalobil Amasai) yicꞌot Joel (i yalobil Azarías). I pꞌolbal 
Merari: Cis (i yalobil Abdi) yicꞌot Azarías (i yalobil Jehalelel). 
I pꞌobal Gersón: Joa (i yalobil Zima) yicꞌot Edén (i yalobil 
Joa). I pꞌolbal Elizafán: Simri yicꞌot Jeiel. I pꞌolbal Asaf: 
Zacarías yicꞌot Matanías. I pꞌolbal Hemán: Jehiel yicꞌot Simei. 
I pꞌolbalob Jedutún: Semaías yicꞌot Uziel. 15 Ti pejtelelob tsiꞌ 

tempayob i piꞌʌlob. Tsiꞌ sʌqꞌuesayob i bʌ. Cheꞌ jini tsaꞌ ochiyob 
ti Templo chaꞌan miꞌ sʌqꞌuesañob cheꞌ bajcheꞌ tsiꞌ yʌcꞌʌ 
mandar jini rey chaꞌan tiꞌ tꞌan lac Yum. 16  Jini motomajob tsaꞌ 
ochiyob ti Templo chaꞌan miꞌ sʌqꞌuesañob. Tsiꞌ misuyob loqꞌuel 
pejtelel i bibiꞌlel jini Templo. Jini levíjob tsaꞌ majli i chocob 
yaꞌ tiꞌ jajp chꞌen i cꞌabaꞌ Cedrón. 17 Tsiꞌ techeyob jini eꞌtel cheꞌ ti 
ñaxan bʌ qꞌuin cheꞌ ti abril. Cheꞌ tiꞌ waxʌcpꞌejlel qꞌuin ti jini 
jach bʌ uw tsaꞌ cꞌʌlʌl cꞌotiyob tiꞌ patiojlel jini Templo. Yambʌ 
waxʌcpꞌejl qꞌuin tsiꞌ sʌqꞌuesayob jini patio. Ti wʌclujumpꞌejl 
(16) qꞌuin tsaꞌ ujti pejtelel jini eꞌtel. 18  Tsaꞌ majli i subeñob jini 
rey Ezequías: Tsaꞌix ujti c sʌqꞌuesan lojon jini Templo yicꞌot 
jini pulʌntib baꞌ miꞌ pulbentel i majtan lac Yum, yicꞌot pejtelel 
chuqui tac miꞌ cꞌʌjñel chaꞌan i ñuqꞌuesʌntel lac Yum, yicꞌot jini 
mesa* baꞌ miꞌ pʌstʌl waj, yicꞌot pejtelel an tac bʌ i cꞌʌjñibal. 
19 Tsaꞌix c chaꞌ taja lojon jini eꞌtijibʌl tsaꞌ bʌ i choco jini rey 
Acaz cheꞌ bʌ tsiꞌ ñupꞌu jini Templo. Wʌle laj sʌqꞌuesʌbilix. 
Yaꞌix an baꞌan jini pulʌntib i chaꞌan lac Yum.

20 Cheꞌ ti yijcꞌʌlal tsaꞌ seb chꞌojyi jini rey Ezequías. Tsaꞌ majli 
ti Templo yicꞌot pejtelel jini ñucoꞌ bʌ i yeꞌtel ti tejclum. 21 Tsiꞌ 
pʌyʌyob tilel wuccojt alʌ tat wacax, wuccojt i tat tiñʌmeꞌ, 
wuccojt alʌ tiñʌmeꞌ, yicꞌot wuccojt tat chivo. Tsiꞌ sube 
motomaj chaꞌan miꞌ tsʌnsañob chaꞌan i tojol i mul jini Judá, 
yicꞌot chaꞌan i sʌqꞌuesʌntel jini Templo. 22  Tsiꞌ tsʌnsayob jini 
alʌ tat wacax. Jini motomajob tsiꞌ chꞌʌmbeyob i chꞌichꞌel, tsiꞌ 
tsijcayob yaꞌ tiꞌ pam jini pulʌntib. Cheꞌ jaꞌel tsiꞌ tsʌnsayob i tat 
tiñʌmeꞌ. Tsiꞌ tsijcayob jini chꞌichꞌ tiꞌ pam jini pulʌntib. Lajal 
tsiꞌ meleyob yicꞌot jini alʌ tiñʌmeꞌ. 23  Tsiꞌ pʌyʌyob tilel i tat 
chivo baꞌan jini rey yicꞌot baꞌan jini ñucoꞌ bʌ i yeꞌtel chaꞌan i 
ñusʌntel mulil. Tsiꞌ cꞌʌcchoco i cꞌʌb tiꞌ jol jini chivo tac. 24 Jini 
motomajob tsiꞌ tsʌnsayob jini alʌcꞌʌl. Tsiꞌ yʌcꞌʌyob yicꞌot i 
chꞌichꞌel yaꞌ ti pulʌntib chaꞌan i ñusʌbentel i mul Israel. Come 
jini rey tsiꞌ yʌcꞌʌ mandar chaꞌan miꞌ yʌcꞌob jini majtañʌl 
chaꞌan i ñusʌbentel i mul pejtelel Israel.

25-26  Jini rey tsiꞌ waꞌchoco levíjob chaꞌan miꞌ melob música ti 
Templo yicꞌot címbalo, yicꞌot salterio, yicꞌot arpa cheꞌ bajcheꞌ 
tsiꞌ yʌcꞌʌ mandar David yicꞌot jini xꞌaltꞌañob, Gad yicꞌot Natán 
tsaꞌ bʌ i subeyob bajcheꞌ yom lac Yum. Jini levíjob tsaꞌ caji i 
ñijcañob jini música i chaꞌan David. Jini motomajob tsaꞌ caji 
i wusob trompeta. 27 Ezequías tsiꞌ yʌcꞌʌ mandar chaꞌan miꞌ 

pulel jini majtañʌl yaꞌ ti pulʌntib. Cheꞌ bʌ tsaꞌ caji i pulob 
jini majtañʌl*, tsaꞌ cajiyob ti cꞌay. Tsiꞌ ñijcayob música, tsiꞌ 
wusuyob trompeta. Tsiꞌ cꞌʌyibeyob i ñuclel lac Yum. 28  Ti 
pejtelelob tsiꞌ ñuqꞌuesayob lac Yum. Jini yujiloꞌ bʌ cꞌay tsiꞌ 
cꞌʌyiyob lac Yum. Jini yujiloꞌ bʌ i wusol trompeta tsiꞌ wusuyob 
trompeta. Tsiꞌ laj chꞌujutesayob lac Yum cheꞌ woli ti pulel jini 
majtañʌl. 29 Cheꞌ pulbilix tsiꞌ cꞌuchchocoyob i bʌ jini rey yicꞌot 
pejtelel tsaꞌ bʌ i tempayob i bʌ. Tsiꞌ chꞌujutesayob lac Yum. 
30 Jini rey Ezequías yicꞌot añoꞌ bʌ i yeꞌtel tsiꞌ subeyob levíjob 
chaꞌan miꞌ ñuqꞌuesañob lac Yum yicꞌot i salmo David, yicꞌot 
i salmo Asaf jini xꞌaltꞌan. Tijicñayob i pusicꞌal tsiꞌ jacꞌʌyob. 
Cheꞌ bʌ tsiꞌ cꞌuchchocoyob i bʌ, jini tempʌbiloꞌ bʌ tsiꞌ laj 
chꞌujutesayob lac Yum.

31 Jini rey Ezequías tsiꞌ yʌlʌ: Tsaꞌix la sʌqꞌuesa laꞌ bʌ tiꞌ 
tojlel lac Yum. Lʌcꞌtesan laꞌ bʌ. Chꞌʌmʌla jini majtañʌl 
tac. Subenla wocolix i yʌlʌ lac Yum yicꞌot majtañʌl, cheꞌen. 
Cheꞌ jini pejtelel jini winicob tsiꞌ chꞌʌmʌyob tilel majtañʌl 
ti chajp ti chajp. Tsaꞌ caji i subeñob wocolix i yʌlʌ lac Yum. 
Cheꞌ bajcheꞌ jaytiquil yomob tsiꞌ chꞌʌmbeyob tilel i majtan 
lac Yum chaꞌan miꞌ pulbentel. 32-33  Ti pejtelel jini majtañʌl 
tsaꞌ bʌ i chꞌʌmʌyob tilel israelob chaꞌan miꞌ pulbentel lac 
Yum, an lujuncojt i chʌncꞌal (70) tat wacax, yicꞌot joꞌcꞌal tat 
tiñʌmeꞌ, yicꞌot juncꞌal alʌ tiñʌmeꞌ. An jaꞌel yambʌ lujuncꞌal i 
chaꞌbajcꞌ (600) tat wacax, yicꞌot uxpꞌejl mil (3,000) tiñʌmeꞌ. 
34 Pero maꞌanic jaytiquil motomajob. Anto yom muꞌ bʌ i tsꞌulob 
jini majtañʌl tac. Jini chaꞌan jini levíjob i piꞌʌloꞌ bʌ ti eꞌtel 
tsaꞌ caji i coltañob jinto tsaꞌ ujti i melob jini eꞌtel, jinto tsaꞌ 
mejli i sʌqꞌuesañob i bʌ yañoꞌ bʌ motomajob, come ñumen 
bʌxob jini levíjob chaꞌan miꞌ sʌqꞌuesañob i bʌ cheꞌ bajcheꞌ jini 
motomajob. 35 Wen cabʌl tsaꞌ tempʌyi majtañʌl tac yicꞌot japbil 
tac bʌ majtañʌl yicꞌot jini majtañʌl chaꞌan i ñʌchꞌtʌlelob 
i pusicꞌal. 36  Cheꞌ jini wen tijicña i pusicꞌal Ezequías yicꞌot 
pejtelel jini winicob xꞌixicob, come lac Yum tsiꞌ wen coltayob 
chaꞌan miꞌ bʌcꞌ jacꞌob.

Ezequías tsiꞌ mele i qꞌuiñilel Pascua

30  Ezequías tsiꞌ choco ti subentel pejtelel añoꞌ bʌ ti 
Israel yicꞌot ti Judá, yicꞌot ti Efraín, yicꞌot ti Manasés, 

chaꞌan miꞌ tilelob ti Templo yaꞌ ti Jerusalén, chaꞌan miꞌ melob 

jini Pascua, jini ñuc bʌ qꞌuiñijel i chaꞌan lac Yum, i Dios 
israelob. 2-3  Jini rey Ezequías yicꞌot añoꞌ bʌ i yeꞌtel yicꞌot 
pejtelel añoꞌ bʌ ti Jerusalén tsiꞌ comol ñaꞌtayob i mel jini 
Pascua cheꞌ ti mayo, come maxto anic tsiꞌ laj sʌqꞌuesayob i bʌ 
jini motomajob cheꞌ ti abril. Maxto laj tempʌbilobic winicob 
ti Jerusalén. 4 Jini chaꞌan jini rey yicꞌot pejtel ñucoꞌ bʌ i yeꞌtel 
tsiꞌ ñaꞌtayob utsꞌat miꞌ melob ti mayo. 5 Tsiꞌ chocoyob ñumel 
xꞌacꞌjuñob ti pejtelel Israel cꞌʌlʌl ti Beerseba cꞌʌlʌl ti Dan, 
chaꞌan miꞌ pʌyob tilel ti Jerusalén ti pejtelelob chaꞌan miꞌ 
melob jini Pascua i chaꞌan lac Yum, i Dios israelob. Come anix 
ora tsiꞌ cʌyʌ i melob cheꞌ bajcheꞌ tsꞌijbubil.

6 Jini chaꞌan tsaꞌ majliyob jini xꞌacꞌjuñob i yʌcꞌob jini jun 
ti pejtelel Israel yicꞌot ti Judá cheꞌ bajcheꞌ tsiꞌ ñaꞌta jini rey 
yicꞌot xꞌeꞌtelob i chaꞌan. Tsiꞌ yʌlʌ ti jun: Israelob, chaꞌ sutqꞌuin 
laꞌ bʌ ti lac Yum i Dios Abraham yicꞌot Isaac yicꞌot Israel, 
chaꞌan miꞌ chaꞌ utsꞌan i pusicꞌal tiꞌ tojlel i colojbal israelob 
tsaꞌ bʌ cʌleyob cheꞌ bʌ tsaꞌ ñumi jini rey ti Asiria. 7 Mach 
yomic lajaletla bajcheꞌ laꞌ ñojteꞌelob yicꞌot laꞌ piꞌʌlob tsaꞌ bʌ i 
contrajiyob lac Yum, i Dios lac ñojteꞌelob. Jini chaꞌan lac Yum 
tsiꞌ yʌcꞌʌyob ti jisʌntel cheꞌ bajcheꞌ woli laꞌ qꞌuel wʌle. 8  Mach 
laꞌ tsʌtsꞌesan laꞌ pusicꞌal cheꞌ bajcheꞌ laꞌ ñojteꞌelob. Acꞌʌ laꞌ bʌ 
tiꞌ wenta lac Yum. Yom mi laꞌ tilel ti jini chꞌujul bʌ Templo 
i chaꞌan ti pejtelel ora. Chꞌujutesanla lac Yum Dios chaꞌan 
miꞌ lajmel i michꞌajel ti laꞌ tojlel. 9 Mi utsꞌat mi laꞌ chaꞌ acꞌ 
laꞌ bʌ tiꞌ tojlel lac Yum, mi caj i chaꞌ pꞌuntʌntelob laꞌ piꞌʌlob 
yicꞌot laꞌ walobilob yaꞌ baꞌ cʌchbilob. Mi caj i chaꞌ julelob tiꞌ 
lumal. Come wen uts i pusicꞌal lac Yum Dios. Jal miꞌ michꞌan. 
Maꞌanic mi caj i junyajlel choquetla mi tsaꞌ laꞌ sutqꞌui laꞌ bʌ tiꞌ 
tojlel, cheꞌen.

10 Jini chaꞌan tsaꞌ ñumiyob jini xꞌacꞌjuñob ti jujumpꞌejl 
tejclum yaꞌ ti Efraín yicꞌot ti Manasés cꞌʌlʌl ti Zabulón, pero 
cabʌlob tsaꞌ jach caji i tseꞌtañob. Tsiꞌ wajleyob. 11 Pero lamital 
jini añoꞌ bʌ ti Aser yicꞌot ti Manasés yicꞌot ti Zabulón utsꞌat 
tsiꞌ jacꞌbeyob i tꞌan. Tsaꞌ tiliyob ti Jerusalén. 12  Lac Yum tsiꞌ 
ñijcʌbeyob i pusicꞌal pejtelel jini winicob ti Judá chaꞌan miꞌ 
jacꞌbeñob i tꞌan jini rey yicꞌot i yaj eꞌtelob ti jumpꞌejl i pusicꞌal 
come tilem i tꞌan ti lac Yum.

13  Cheꞌ jini cabʌl winicob tsiꞌ tempayob i bʌ ti Jerusalén 
cheꞌ ti mayo chaꞌan miꞌ melob Pascua. 14 Tsaꞌ caji i jisañob jini 

pulʌntib tac ti Jerusalén baꞌ tsiꞌ chꞌujutesayob diosteꞌ yicꞌot 
jini pulʌntib tac baꞌ tsiꞌ pulbeyob pom. Tsaꞌ majli i chocob 
yaꞌ tiꞌ jajp chꞌen baꞌ tsaꞌ ñumi paꞌ i cꞌabaꞌ Cedrón. 15 Cheꞌ ti 
ñaxan bʌ tsic ti mayo jini winicob tsiꞌ tsʌnsayob jini tiñʌmeꞌ. 
Jini motomajob yicꞌot levíjob tsiꞌ wen chaꞌleyob quisin, come 
maꞌanic woliꞌ melob i yeꞌtel cheꞌ bajcheꞌ yom. Tsiꞌ sʌqꞌuesayob 
i bʌ. Tsiꞌ chꞌʌmbeyob tilel i majtan lac Yum ti Templo. 16  Tsaꞌ 
caji i melob jini eꞌtel ti jujuntiquil cheꞌ bajcheꞌ tsiꞌ yʌcꞌʌ 
mandar Moisés i winic Dios. Jini motomajob tsaꞌ caji i 
tsijcañob jini chꞌichꞌ tsaꞌ bʌ i chꞌʌmbeyob tilel levíjob.

17-19 Cabʌlob chꞌoyoloꞌ bʌ ti Efraín, Manasés, Isacar, yicꞌot 
Zabulón bibiꞌob to tiꞌ wut Dios, come maxto anic tsiꞌ 
sʌqꞌuesayob i bʌ. Jini chaꞌan jini levíjob tsiꞌ tsʌnsʌbeyob i 
tiñʌmeꞌ chaꞌan miꞌ sʌqꞌuesañob. Ezequías tsiꞌ mele oración. 
Jini chaꞌan tsaꞌ mejli i cꞌuxob jini Pascua, anquese ticꞌbil tiꞌ 
mandar Dios. Ezequías tsiꞌ yʌlʌ: C Yum, yom maꞌ ñusʌbeñob 
i mul pejtelel winicob woli bʌ i ñaꞌtan i sajcañetob, anquese 
mach sʌqꞌuesʌbilobic cheꞌ bajcheꞌ tsaꞌ wʌcꞌʌ mandar, cheꞌen. 
20 Lac Yum tsiꞌ yubibe i yoración Ezequías. Maꞌanic tsiꞌ jisa jini 
winicob.

21 Wucpꞌejl qꞌuin tsiꞌ meleyob jini ñuc bʌ i qꞌuiñilel Pascua yaꞌ 
ti Jerusalén jini israelob. Ti pejtelelob wen tijicñayob i pusicꞌal. 
Jini levíjob yicꞌot jini motomajob tsiꞌ ñuqꞌuesayob lac Yum ti 
jujumpꞌejl qꞌuin. Tsiꞌ chaꞌleyob cꞌay yicꞌot música. 22  Ezequías 
tsiꞌ subeyob wocolix i yʌlʌ jini levíjob tsaꞌ bʌ i chꞌujutesayob 
lac Yum yicꞌot música. Tijicñayob tsiꞌ chaꞌleyob qꞌuiñijel 
wucpꞌejl qꞌuin. Tsiꞌ yʌqꞌueyob i majtan lac Yum chaꞌan i 
ñʌchꞌtʌlel i pusicꞌal. Tsiꞌ subeyob wocolix i yʌlʌ lac Yum i Dios 
i ñojteꞌelob. Tsiꞌ subuyob i mul.

23  Jini winicob tsaꞌ bʌ i tempayob i bʌ tsiꞌ ñaꞌtayob i chʌn 
chaꞌleñob qꞌuiñijel yambʌ wucpꞌejl qꞌuin. Cheꞌ jini tsaꞌ caji i 
chaꞌ melob qꞌuiñijel yambʌ wucpꞌejl qꞌuin chaꞌan tijicñayob i 
pusicꞌal. 24 Come Ezequías jini rey ti Judá tsiꞌ yʌqꞌue israelob 
jumpꞌejl mil alʌ tat wacax, yicꞌot wucpꞌejl mil tiñʌmeꞌ. Tsiꞌ 
yʌqꞌueyob ñucoꞌ bʌ i yeꞌtel jumpꞌejl mil alʌ tat wacax yicꞌot 
lujumpꞌejl mil tiñʌmeꞌ. Ti jim bʌ qꞌuin cabʌl motomajob 
tsiꞌ sʌqꞌuesayob i bʌ. 25 Wen tijicña tsiꞌ yubiyob pejtelel jini 
winicob ti Judá, yicꞌot jini motomajob yicꞌot levíjob, yicꞌot jini 
israelob tsaꞌ bʌ cꞌotiyob, yicꞌot jini yaꞌ bʌ chumulob mach bʌ 

i piꞌʌlobic. 26  Wen tijicñayob jini añoꞌ bʌ ti Jerusalén, come 
cꞌʌlʌl ti oñiyi cheꞌ bʌ tsiꞌ chaꞌle yumʌl Salomón i yalobil David, 
maꞌanic tsaꞌ ujti tiꞌ tojlel israelob ñuc bʌ qꞌuin cheꞌ bajcheꞌ jini. 
27 Cheꞌ ujtemix jini qꞌuin, jini motomajob yicꞌot jini levíjob 
tsaꞌ waꞌleyob. Tsiꞌ yʌqꞌueyob i yutslel i tꞌan pejtel winicob. Lac 
Yum am bʌ ti Chꞌujul bʌ Ajñibʌl yaꞌ ti panchan tsiꞌ yubibeyob 
i yoración.

31  Cheꞌ bʌ tsaꞌ majliyob jini israelob, tsaꞌ ñumiyob 
ti Jerusalén yicꞌot ti pejtelel tejclum tac ti Judá, 

Benjamín, Efraín yicꞌot Manasés. Tsiꞌ laj cꞌʌsʌyob jini diosteꞌ 
yicꞌot i yejtal tac jini quisintic jax bʌ dios Asera. Tsiꞌ laj 
jemeyob jini pulʌntib tac. Cheꞌ jini tsaꞌ chaꞌ sujtiyob majlel tiꞌ 
lumal, jujuntiquil tiꞌ chumlib.

Ezequías tsiꞌ chaꞌ aqꞌueyob i yeꞌtel 
motomajob yicꞌot levíjob

2  Ezequías tsiꞌ chaꞌ tꞌoxbeyob i yeꞌtel motomajob yicꞌot 
levíjob chaꞌan miꞌ qꞌuexob i bʌ ti eꞌtel ti jujunmojt chaꞌan 
miꞌ melob jini eꞌtel ti chajp ti chajp. An muꞌ bʌ i pulbeñob 
i majtan lac Yum. An muꞌ bʌ i yʌqꞌueñob majtañʌl chaꞌan i 
ñʌchꞌtʌlel i pusicꞌal. Miꞌ yʌqꞌueñob wocolix i yʌlʌ lac Yum. 
Miꞌ ñuqꞌuesañob lac Yum tiꞌ tiꞌ tac i yotot. 3  Jini rey tsiꞌ yʌcꞌʌ 
alʌcꞌʌl chaꞌan miꞌ pulel ti sʌcꞌajel yicꞌot ti icꞌajel, yicꞌot tiꞌ 
qꞌuiñilel cꞌaj o, yicꞌot ti tsijiꞌ bʌ uw, yicꞌot cheꞌ miꞌ melob ñuc 
bʌ qꞌuiñijel cheꞌ bajcheꞌ tsꞌijbubil tiꞌ juñilel i mandar lac Yum.

4 Tsiꞌ subeyob jini chumuloꞌ bʌ ti Jerusalén chaꞌan miꞌ 
yʌqꞌueñob i diezmo jini motomajob yicꞌot jini levíjob chaꞌan 
xucꞌul miꞌ melob i yeꞌtel yaꞌ ti Templo cheꞌ bajcheꞌ tsꞌijbubil tiꞌ 
mandar Dios. 5-6 Cheꞌ bʌ tsaꞌ pam pujqui ili tꞌan, pejtel israelob 
tsaꞌ caji i chꞌʌmob tilel jini ñaxan bʌ i wut i pʌcꞌʌb, yicꞌot vino, 
yicꞌot olivo aceite, yicꞌob chab, yicꞌot pejtelel i wut pʌcꞌʌbʌl. 
Tsiꞌ laj chꞌʌmʌyob tilel i diezmo loqꞌuem bʌ ti pejtelel i pʌcꞌʌb. 
Wen on tsiꞌ yʌcꞌʌyob. Jini israelob yaꞌ bʌ chumulob ti Judá 
yicꞌot i pꞌolbal Judá tsiꞌ pʌyʌyob tilel jaꞌel i diezmojlel i wacax 
yicꞌot i tiñʌmeꞌ. Tsiꞌ chꞌʌmʌyob tilel jaꞌel i diezmojlel yan tac 
bʌ majtañʌl chaꞌan miꞌ yʌqꞌueñob Dios. Cheꞌ jini cabʌl tsaꞌ 
tempʌyi. 7-8  Cheꞌ ti junio tsaꞌ caji i muchꞌquiñob i yofrenda. 
Joꞌpꞌejl uw tsiꞌ muchꞌquiyob. Ezequías yicꞌot jini ñucoꞌ bʌ i 
yeꞌtel, cheꞌ bʌ tsiꞌ qꞌueleyob tempʌbil jini ofrenda tac, tsiꞌ 

yʌqꞌueyob wocolix i yʌlʌ lac Yum. Tsiꞌ yʌqꞌueyob i yutslel 
i tꞌan jini winicob ti Israel. 9 Ezequías tsiꞌ cꞌajtibeyob jini 
motomajob yicꞌot levíjob baqui tilem pejtelel jini chubʌꞌañʌl. 
10 Azarías jini ñuc bʌ motomaj (i piꞌʌl bʌ Sadoc) tsiꞌ jacꞌbe: 
Jiñʌch diezmo tac. Cꞌʌlʌl cheꞌ bʌ tsaꞌ caji i chꞌʌmob tilel i 
yofrenda tiꞌ yotot lac Yum, jasʌlon lojon. Utsꞌat mic chaꞌlen 
lojon weꞌel. Cabʌl woliꞌ tempʌyel i colojbal, come lac Yum 
woliꞌ wen coltan jini tejclumob. Jini chaꞌan tsaꞌ wen tempʌyi 
cabʌl chubʌꞌañʌl, cheꞌen.

11 Ezequías tsiꞌ subeyob chaꞌan miꞌ melob tsalʌl yaꞌ ti 
Templo baꞌ miꞌ lojtel jini majtañʌl. Jini chaꞌan cheꞌʌch tsiꞌ 
chaꞌleyob. 12  Yaꞌ ti tsalʌl tac tsaꞌ caji i yʌcꞌob jini ñaxan 
tac bʌ i wut pʌcꞌʌbʌl, yicꞌot yan tac bʌ i majtan Dios. Tiꞌ 
xucꞌtilel i pusicꞌal tsiꞌ yʌcꞌʌyob tiꞌ wenta jini leví i cꞌabaꞌ 
Conanías. Simei i yeran Conanías tsiꞌ colta ti eꞌtel. 13  Yañoꞌ 
bʌ tsiꞌ coltayob jaꞌel: Jehiel, Azazías, Nahat, Asael, Jerimot, 
Jozabad, Eliel, Ismaquías, Mahat yicꞌot Benaía. Ti pejtelelob 
tsaꞌ waꞌchocontiyob chaꞌan jini rey Ezequías yicꞌot jini cꞌax 
ñuc bʌ motomaj Azarías.

14-15 Coré (i yalobil Imna jini leví) tsaꞌ waꞌchoconti ti xcʌnta 
tiꞌ otot yaꞌ tiꞌ tojel i pasibal qꞌuin. Tsaꞌ ajni tiꞌ wenta chaꞌan 
miꞌ chꞌʌm jini ofrenda tac tsaꞌ bʌ aqꞌuenti lac Yum chaꞌan 
miꞌ pucbeñob jini motomajob. I piꞌʌlob ti eꞌtel jiñobʌch: 
Edén, Miniamin, Jesúa, Semaías, Amarías yicꞌot Secanías. 
Yajcʌbilob chaꞌan miꞌ pucbeñob jini motomajob yicꞌot i piꞌʌlob 
ti jujumpꞌejl tejclum ti mojt ti mojt. Lajal tsiꞌ tꞌoxbeyob jini 
añobix bʌ i jabilel cheꞌ bajcheꞌ jini maxto bʌ anic i colel. 
16  Jini motomajob woliyoꞌ bʌ ti eꞌtel ti Templo ti mojt ti mojt 
tsaꞌ majliyob ti Templo chaꞌan miꞌ chꞌʌmob i bʌl i ñʌcꞌ ti 
jujumpꞌejl qꞌuin yicꞌot chꞌiton bʌ i yalobilob. 17 Jini motomajob 
tsaꞌ chꞌʌjmiyob ti tsic tiꞌ cꞌabaꞌob i tatob, cheꞌ jaꞌel jini levíjob 
cheꞌ bʌ tsiꞌ tajayob juncꞌal i jabilel. Tsaꞌ ochiyob ti jun ti 
mojt ti mojt cheꞌ bajcheꞌ jaychajp an i yeꞌtel. 18  Ti pejtelelob 
yicꞌot i yijñamob yicꞌot i yalobilob tsaꞌ laj ochiyob ti jun. Tsaꞌ 
aqꞌuentiyob i bʌl i ñʌcꞌ cheꞌ bajcheꞌ jaytiquil añob. Come 
xucꞌulob tiꞌ yeꞌtel Dios. Maꞌanic yambʌ i yeꞌtel. 19 Ti pejtelel 
jini tejclum i chaꞌan motomajob tsaꞌ waꞌchocontiyob winicob 
chaꞌan miꞌ tꞌoxbeñob i chubʌꞌan jini motomajob, yicꞌot jini 
levíjob ochemoꞌ bʌ ti jun.

20 Cheꞌʌch tsiꞌ mele jini rey Ezequías ti pejtelel Judá. Tiꞌ 
xucꞌtʌlel i pusicꞌal tsiꞌ mele chuqui tac toj yicꞌot chuqui tac 
utsꞌat tiꞌ wut lac Yum Dios. 21 Cꞌʌlʌl cheꞌ bʌ tsaꞌ caji i tech i 
yeꞌtel ti Templo, Ezequías tsiꞌ laj mele cheꞌ bajcheꞌ tsꞌijbubil tiꞌ 
juñilel mandar. Ti pejtelel ora tsiꞌ tsajca lac Yum ti pejtelel i 
pusicꞌal. Tsaꞌ wen mejli pejtel i yeꞌtel.

Senaquerib tsaꞌ ochi ti Judá 
(2 R. 18.13-37; Is. 36.1-22)

32  Cheꞌ ñumenix jini qꞌuin tac yicꞌot ili eꞌtel, tsaꞌ wersa 
ochi yaꞌ ti Judá jini rey Senaquerib tilem bʌ ti 

Asiria. Tsiꞌ joy mʌcta jini tsꞌajquibil bʌ tejclum tac. Tsiꞌ ñopo 
i jisan. 2  Jini rey Ezequías tsiꞌ qꞌuele talix Senaquerib chaꞌan 
miꞌ contrajin Jerusalén jaꞌel. 3  Ñaxan tsiꞌ pejca jini xñoxob 
yicꞌot jini chꞌejloꞌ bʌ winicob chaꞌan miꞌ ñupꞌob i loqꞌuib jaꞌ ti 
junwejl i tsꞌajquil tejclum. Utsꞌat tsiꞌ yubiyob jini winicob. 4 Tsiꞌ 
tempayob tilel cabʌl winicob tsaꞌ bʌ i mʌcʌyob i loqꞌuib jaꞌ, 
yicꞌot paꞌ woli bʌ ti ajñel ti cholel, come tsiꞌ yʌlʌyob: Cheꞌ miꞌ 
tilelob jini asiriajob mach yomic miꞌ tajob jaꞌ chaꞌan miꞌ japob, 
cheꞌob.

5 Ti pejtelel i pꞌʌtʌlel jini rey Ezequías tsiꞌ chaꞌ waꞌchoco jini 
tsꞌajc baꞌ jejmen. Tsiꞌ chaꞌ acꞌʌ ti tsꞌajquintel jini chan tac bʌ 
qꞌueloñib. Tsiꞌ pꞌʌtesa i chaꞌlajmlel tsꞌajc am bʌ tiꞌ pat yambʌ 
tsꞌajc. Tsiꞌ chaꞌ waꞌchoco Milo yaꞌ tiꞌ tejclum David. Tsiꞌ mele 
jaꞌel cabʌl espada yicꞌot mʌctijibʌl. 6 Tsiꞌ waꞌchoco i yumob 
soldadojob. Tsiꞌ tempa tilel i winicob yaꞌ ti joctʌl tiꞌ tꞌejl i tiꞌ 
tejclum. Ezequías tsaꞌ caji i xicꞌob ti uts bʌ tꞌan: 7 Chꞌejlꞌesan 
laꞌ bʌ. Yom bʌxetla. Mach yomic mi laꞌ bʌcꞌñan jini rey ti 
Asiria anquese cabʌlob i soldadojob. Come jini juntiquil am bʌ 
la quicꞌot ñumen ñuc cheꞌ bajcheꞌ i winicob jini rey ti Asiria. 
8  Talix yicꞌot cabʌl soldadojob, pero winicob jach. Joñonla an 
la quicꞌot lac Yum Dios muꞌ bʌ i coltañonla, muꞌ bʌ caj i mʌjlel 
i chaꞌan cheꞌ mi lac majlel ti guerra, cheꞌen. Tijicñayob tsiꞌ 
yubiyob pejtelel jini winicob.

9 Senaquerib rey bʌ ti Asiria tsaꞌ cʌle ti Laquis yicꞌot 
pejtelel i soldadojob. Tsiꞌ choco majlel winicob yaꞌ ti 
Jerusalén chaꞌan miꞌ subeñob Ezequías rey bʌ ti Judá, 
yicꞌot pejtel jini añoꞌ bʌ ti Jerusalén. 10 Cheꞌʌch woliꞌ yʌl 
Senaquerib rey bʌ ti Asiria: “¿Majqui mi laꞌ lon qꞌuel ti 

ñuc chaꞌan mi laꞌ ñaꞌtan laꞌ coltan laꞌ bʌ wʌꞌ ti Jerusalén? 
11 Woliꞌ lotiñetla Ezequías chaꞌan mi laꞌ chʌmel ti wiꞌñal 
yicꞌot ti tiquin tiꞌ. Woliꞌ subeñetla: Lac Yum Dios mi caj 
i coltañonla loqꞌuel tiꞌ cꞌʌb jini rey ti Asiria, lon cheꞌen. 
12  ¿Mach ba jinic Ezequías tsaꞌ bʌ i jeme pejtel jini pulʌntib 
baꞌ mi laꞌ chꞌujutesan laꞌ dios? Tsiꞌ subeyetla ti Judá yicꞌot ti 
Jerusalén: Cojach ti ili pulʌntib am bʌ ti Templo mi caj laꞌ 
ñocchocon laꞌ bʌ, mi caj laꞌ pulben i majtan, cheꞌen. 13  ¿Mach 
ba laꞌ wujilic tsac jisa lojon cabʌl tejclum, joñon quicꞌot c 
ñojteꞌelob? ¿Tsaꞌ ba mejli i coltañob i diosob cheꞌ bʌ tsaj 
contrajiyob? 14 Maꞌanic mi juntiquilic dios ti pañimil tsaꞌ bʌ 
mejli i jisañon lojon mi junyajlic. Mach mi laꞌ lon ñaꞌtan 
mi caj i coltañetla laꞌ dios. 15 Jini chaꞌan mach laꞌ jacꞌben i 
tꞌan Ezequías, come woliꞌ lotiñetla. Mach laꞌ ñopben i lot, 
come maꞌanic dios ti pañimil muꞌ bʌ mejlel i coltan loqꞌuel 
i winicob tij cꞌʌb lojon, yicꞌot tiꞌ cꞌʌb c ñojteꞌel lojon. Cojco 
jini laꞌ Dios, mach mejlic i coltañetla tij cꞌʌb lojon, yicꞌot tiꞌ 
cꞌʌb c ñojteꞌel lojon”, cheꞌen Senaquerib. Cheꞌ tsiꞌ yʌlʌyob jini 
chocbiloꞌ bʌ tilel.

16  Cabʌl jax tsiꞌ chʌn chaꞌleyob tꞌan jini winicob tiꞌ contra lac 
Yum Dios yicꞌot tiꞌ contra Ezequías i winic. 17 Senaquerib tsiꞌ 
tsꞌijba carta jaꞌel baꞌ tsiꞌ pꞌajbe i cꞌabaꞌ lac Yum i Dios israelob. 
Yaꞌ ti jun tsiꞌ yʌlʌ: Jini diosob ti yan tac bʌ lum maꞌanic 
tsaꞌ mejli i coltañob i winicob. Cheꞌ jaꞌel i Dios Ezequías 
mach mejlic i coltañetla tij cꞌʌb, cheꞌen. 18  Jini xꞌacꞌjuñob tsiꞌ 
chaꞌleyob cꞌam bʌ tꞌan tiꞌ tꞌan Judá chaꞌan miꞌ bʌcꞌtesañob 
jini winicob ti Jerusalén yaꞌ bʌ chumulob tiꞌ ñʌcꞌ jini tsꞌajc 
chaꞌan miꞌ chilbeñob i tejclum. 19 Tsiꞌ lon ñaꞌtayob lajal i Dios 
Jerusalén bajcheꞌ jini diosob ti pañimil melbil bʌ chaꞌan 
winicob.

Lac Yum tsiꞌ colta Ezequías 
(2 R. 19.1-37; Is. 37.1-38)

20 Jini chaꞌan Ezequías yicꞌot jini xꞌaltꞌan Isaías (i yalobil 
Amoz) cꞌam tsiꞌ pejcayob lac Yum am bʌ ti panchan. 21 Lac 
Yum tsiꞌ choco tilel juntiquil ángel tsaꞌ bʌ i jisa pejtelel jini 
chꞌejloꞌ bʌ soldadojob yicꞌot i yumob yaꞌ baꞌ muchꞌulob tiꞌ 
wenta i rey asiriajob. Jini chaꞌan quisintic jax tsaꞌ chaꞌ sujti 
majlel Senaquerib tiꞌ lumal. Cheꞌ bʌ woliꞌ yochel tiꞌ yotot 

i dios, tsiꞌ wʌlʌc tsʌnsayob i yalobilob. 22  Cheꞌ jini lac Yum 
tsiꞌ colta loqꞌuel Ezequías yicꞌot pejtelel jini chumuloꞌ bʌ ti 
Jerusalén tiꞌ pꞌʌtʌlel Senaquerib rey bʌ ti Asiria. Lac Yum 
tsiꞌ chaꞌ acꞌʌyob ti ajñel ti ñʌchꞌʌl. 23  Jini añoꞌ bʌ ti yan tac bʌ 
tejclum tsaꞌ caji i wen pꞌisob tiꞌ wenta. Cabʌl tsiꞌ chꞌʌmbeyob 
tilel i majtan lac Yum yaꞌ ti Jerusalén. Tsiꞌ chꞌʌmbeyob tilel 
jaꞌel wen utsꞌat bʌ i majtan jini rey Ezequías.

I cꞌamʌjel jini Ezequías 
(2 R. 20.1-11; Is. 38.1-22)

24 Ti jim bʌ ora Ezequías tsiꞌ taja leco bʌ cꞌamʌjel. Pero 
cheꞌ bʌ tsiꞌ chaꞌle oración, lac Yum tsiꞌ jacꞌbe. Tsiꞌ pʌsbe i 
yejtal i pꞌʌtʌlel. 25 Pero Ezequías maꞌanic tsiꞌ yʌqꞌue wocolix 
i yʌlʌ Dios cheꞌ bʌ tsaꞌ lajmi. Tsaꞌ jach caji i chañꞌesan i bʌ. 
Jini chaꞌan lac Yum tsiꞌ michꞌle Ezequías yicꞌot Judá yicꞌot 
Jerusalén. 26  Pero ti wiꞌil tsiꞌ chaꞌ peqꞌuesa i bʌ Ezequías yicꞌot 
jini chumuloꞌ bʌ ti Jerusalén. Jini chaꞌan lac Yum maꞌanic tsiꞌ 
yʌqꞌueyob wocol cheꞌ cuxul to Ezequías.

Ezequías tsiꞌ pʌyʌ ochel winicob tilemoꞌ bʌ ti Babilonia 
(2 R. 20.12-19; Is. 39.1-8)

27 Cabʌl tsaꞌ pꞌojli i ñuclel yicꞌot i chubʌꞌan Ezequías. Tsiꞌ 
mele colem otot baꞌ tsiꞌ tempa cabʌl plata yicꞌot oro yicꞌot 
wen i tꞌojol tac bʌ xajlel, yicꞌot perfume, yicꞌot mʌctijibʌl, 
yicꞌot taza melbil bʌ ti oro ti chajp ti chajp. 28  Cheꞌ jaꞌel 
tsiꞌ mele i yotlel tac i wut pʌcꞌʌbʌl, baꞌ tsiꞌ loto trigo 
yicꞌot vino yicꞌot aceite, yicꞌot i yotot alʌcꞌʌl yicꞌot corral 
baꞌ miꞌ muchꞌtʌl i tiñʌmeꞌ yicꞌot i chivo. 29 Tsaꞌ mejli 
i chꞌʌm cabʌl tejclum, yicꞌot cabʌl chubʌꞌañʌl, yicꞌot 
alʌcꞌʌl, come lac Yum tsiꞌ wen acꞌʌ ti pꞌojlel i chubʌꞌan. 
30  Ezequías tsiꞌ tsꞌajqui i bijlel jaꞌ (i cꞌabaꞌ Gihón jini am 
bʌ tiꞌ chañelal) chaꞌan miꞌ mʌc. Cheꞌ jini tsiꞌ melbe i bijlel 
jaꞌ tiꞌ tꞌejl Jerusalén tiꞌ tojel i bʌjlibal qꞌuin. Ti pejtelel 
chuqui tsiꞌ mele Ezequías utsꞌat tsaꞌ ujti. 31 Tsaꞌ tiliyob ti 
julaꞌ winicob chꞌoyoloꞌ bʌ ti Babilonia tsaꞌ bʌ chojquiyob 
tilel chaꞌan miꞌ yubiñob jini ñuc tac bʌ tsaꞌ bʌ i mele 
Dios yaꞌ ti Jerusalén. Lac Yum tsiꞌ cʌyʌ Ezequías chaꞌan 
miꞌ qꞌuelben i pusicꞌal, chaꞌan miꞌ yʌcꞌ ti tsictiyel pejtel 
chuqui an tiꞌ pusicꞌal.

Tsaꞌ chʌmi Ezequías 
(2 R. 20.20-21)

32  I melbal Ezequías yicꞌot pejtelel i wenlel, laj tsꞌijbubil tiꞌ 
juñilel jini xꞌaltꞌan Isaías (i yalobil Amoz) yicꞌot tiꞌ juñilel jini 
reyob ti Judá yicꞌot ti Israel. 33  Cheꞌ bʌ tsaꞌ chʌmi Ezequías, 
tsiꞌ mucuyob yaꞌ ti mucoñibʌl i chaꞌan reyob yaꞌ ti bujtʌl baꞌ 
muculob i tatob. Wen chꞌijiyem tsiꞌ yubiyob ti Judá yicꞌot ti 
Jerusalén cheꞌ bʌ tsaꞌ chʌmi. Manasés tsaꞌ caji i chaꞌlen i yeꞌtel 
ti rey tiꞌ qꞌuexol i tat.

I yumʌntel Manasés 
(2 R. 21.1-18)

33  An lajchʌmpꞌejl i jabilel Manasés cheꞌ bʌ tsaꞌ caji 
ti yumʌntel. Joꞌpꞌejl i yuxcꞌal (55) jab tsiꞌ chaꞌle 

yumʌl yaꞌ ti Jerusalén. 2  Pero tsiꞌ mele chuqui jontol tiꞌ wut 
lac Yum cheꞌ bajcheꞌ jini winicob tsaꞌ bʌ i jisa lac Yum tiꞌ 
tojlel jini israelob chaꞌan jontol jax i melbalob. 3  Tsiꞌ chaꞌ 
waꞌchoco jini pulʌntib tac tsaꞌ bʌ i jeme Ezequías. Tsiꞌ chaꞌ 
waꞌchoco jini pulʌntib chaꞌan i chꞌujutesʌntel Baal. Tsiꞌ chaꞌ 
mele jini quisintic jax bʌ dios Asera. Tsaꞌ caji i chꞌujutesan 
jini qꞌuin yicꞌot uw, yicꞌot ecꞌ. Tsiꞌ ñocchoco i bʌ tiꞌ tojlel. 
4-5  Tsiꞌ mele pulʌntib tiꞌ patiojlel i Templo lac Yum chaꞌan 
miꞌ chꞌujutesañob jini qꞌuin yicꞌot jini uw yicꞌot jini ecꞌ. 
Tsiꞌ meleyob yaꞌ ti Jerusalén baꞌ yom miꞌ cꞌuxbintel i cꞌabaꞌ 
lac Yum ti pejtelel ora cheꞌ bajcheꞌ tsiꞌ yʌlʌ. 6  Manasés tsiꞌ 
pulu ti cꞌajc i yalobilob chaꞌan i majtan diosteꞌ yaꞌ ti joctʌl 
i cꞌabaꞌ Hinom. Tsiꞌ wen qꞌuele ti ñuc jini xwujtob yicꞌot 
xticꞌlayajob yicꞌot jini xpejca xibajob. Tsiꞌ xiqꞌuiyob tiꞌ yeꞌtel. 
Tsiꞌ yutsi pꞌojlesʌbe i michꞌajel lac Yum chaꞌan jontol jax i 
melbal.

7 Tsiꞌ ñumen chaꞌle mulil cheꞌ bʌ tsiꞌ yotsa diosteꞌ tiꞌ Templo* 
lac Yum. Tsiꞌ ñusʌbe i tꞌan lac Yum tsaꞌ bʌ i sube David 
yicꞌot Salomón i yalobil: “Mi caj i yajñel j cꞌabaꞌ ti pejtelel 
ora wʌꞌ ti Jerusalén, ti jini tejclum tsaꞌ bʌ c yajca tiꞌ tojlel 
israelob. 8  Maꞌanic baꞌ ora mi caj c choc loqꞌuel jini israelob 
ti ili lum tsaꞌ bʌ cʌqꞌueyob i ñojteꞌelob mi xucꞌul miꞌ chʌn 
jacꞌob pejtelel c mandar cheꞌ bajcheꞌ tsiꞌ cʌntesayob Moisés”, 
cheꞌen lac Yum. 9 Pero Manasés tsaꞌ caji i socob jini chumuloꞌ 

bʌ ti Judá yicꞌot ti Jerusalén. Tsaꞌ caji i cʌntesañob ti jontolil 
ñumen bajcheꞌ jini tejclumob tsaꞌ bʌ i jisa lac Yum tiꞌ tojlel 
israelob.

10 Lac Yum tsiꞌ pejca Manasés yicꞌot jini añoꞌ bʌ ti tejclum, 
pero maꞌanic tsiꞌ jacꞌbeyob i tꞌan. 11 Jini chaꞌan lac Yum tsiꞌ 
choco tilel jini asiriajob chaꞌan miꞌ contrajiñob. Tsiꞌ cʌchʌyob 
majlel ti cadena yaꞌ ti Babilonia. 12  Cheꞌ cabʌl i wocol Manasés, 
tsiꞌ wen peqꞌuesa i bʌ tiꞌ tojlel lac Yum, i Dios i ñojteꞌelob. 
13  Cheꞌ bʌ tsiꞌ pejca ti oración, lac Yum tsiꞌ yubibe i tꞌan. Tsiꞌ 
chaꞌ aqꞌue i yeꞌtel yaꞌ ti Jerusalén. Cheꞌ jini Manasés tsiꞌ ñopo 
Diosʌch lac Yum.

14 Cheꞌ ñopolix i chaꞌan lac Yum, tsiꞌ waꞌchoco jini tsꞌajc 
am bʌ tiꞌ tojel i tejclum David yicꞌot jini tsꞌajc am bʌ tiꞌ tojel 
i bʌjlibal qꞌuin yaꞌ ti Gihón, yaꞌ ti joctʌl i cꞌabaꞌ Cedrón, 
cꞌʌlʌl ti jini puerta i cꞌabaꞌ Chʌy. Tsiꞌ waꞌchoco jaꞌel cꞌʌlʌl ti 
bujtʌl i cꞌabaꞌ Ofel. Wen chan tsiꞌ tsꞌajqui letsel. Cheꞌ jaꞌel 
tsiꞌ waꞌchoco i yumob soldadojob ti pejtelel jini tsꞌajquibil bʌ 
tejclum ti Judá. 15  Tsiꞌ jeme pejtelel jini diosteꞌ ti bujbujtʌl 
tac. Tsiꞌ chaꞌ locꞌsa tiꞌ Templo lac Yum jini leco tac bʌ tsaꞌ bʌ 
i lon otsa. Tsiꞌ laj jeme pejtel jini pulʌntib tsaꞌ bʌ i waꞌchoco 
yaꞌ ti wits tiꞌ tꞌejl i Templo lac Yum yicꞌot ti Jerusalén. Ñajt 
tsaꞌ majli i choc tiꞌ tiꞌ jini tejclum. 16  Tsiꞌ chaꞌ mele jini 
pulʌntib i chaꞌan lac Yum. Tsiꞌ tsʌnsʌbe i majtan lac Yum 
chaꞌan i ñʌchꞌtʌlel i pusicꞌal. Tsiꞌ yʌqꞌue i yofrenda yicꞌot 
wocolix i yʌlʌ. Tsiꞌ sube pejtelel jini añoꞌ bʌ ti Judá chaꞌan 
miꞌ melob chuqui yom lac Yum, i Dios israelob. 17 Pero 
jini tejclumob tsaꞌ chʌn majliyob ti bujbujtʌl chaꞌan miꞌ 
pulbeñob i majtan lac Yum, anquese jini jach lac Yum tsiꞌ 
chꞌujutesayob.

18  Laj tsꞌijbubil tiꞌ juñilel i reyob Jerusalén pejtel i melbal jini 
Manasés yicꞌot i yoración cheꞌ bʌ tsiꞌ ñopo lac Yum, yicꞌot i 
tꞌan jini xꞌaltꞌañob tsaꞌ bʌ i pejcayob tiꞌ cꞌabaꞌ lac Yum i Dios 
israelob. 19 Laj tsꞌijbubil tiꞌ juñilel jini xꞌaltꞌañob i yoración 
Manasés, yicꞌot i pꞌuntʌntel ti Dios, yicꞌot pejtelel i mul cheꞌ 
bʌ tsiꞌ ñusʌbe i tꞌan Dios, yicꞌot i cꞌabaꞌ jini tejclum tac baꞌ tsiꞌ 
waꞌchoco pulʌntib, yicꞌot baꞌ tsiꞌ mele jini dios Asera yicꞌot 
yan tac bʌ diosteꞌ cheꞌ maxto anic tsiꞌ peqꞌuesa i bʌ. 20 Tsaꞌ 
chʌmi Manasés. Tsiꞌ mucuyob ti yebal i yotot. Cheꞌ jini tsaꞌ 
ochi tiꞌ yeꞌtel Amón i yalobil.

I yumʌntel Amón 
(2 R. 21.19-26)

21 An chaꞌpꞌejl i chaꞌcꞌal (22) i jabilel Amón cheꞌ bʌ tsaꞌ caji 
ti yumʌntel. Chaꞌpꞌejl jab tsiꞌ mele i yeꞌtel yaꞌ ti Jerusalén. 
22  Tsaꞌ caji i mel chuqui jontol tiꞌ wut lac Yum cheꞌ bajcheꞌ tsiꞌ 
mele Manasés ti ñaxan. Tsiꞌ chaꞌ waꞌchoco jini diosteꞌ tac. Tsaꞌ 
caji i tsʌnsʌben i majtan cheꞌ bajcheꞌ tsiꞌ mele i tat. 23  Pero 
maꞌanic tsiꞌ peqꞌuesa i bʌ tiꞌ wut lac Yum cheꞌ bajcheꞌ i tat. 
Tsaꞌ caji i yutsi mel chuqui jontol tiꞌ wut lac Yum. 24 Pero jini 
xꞌeꞌtelob i chaꞌan tsaꞌ caji i tsꞌaꞌleñob. Tsaꞌ majli i tsʌnsañob tiꞌ 
yotot. 25 Jini winicob ti tejclum tsiꞌ laj tsʌnsayob jini xꞌeꞌtelob 
tsaꞌ bʌ i tsʌnsayob jini rey Amón. Ti pejtelelob yaꞌ ti Judá tsiꞌ 
yajcayob Josías chaꞌan miꞌ yumʌntel tiꞌ qꞌuexol i tat.

I yumʌntel Josías 
(2 R. 22.1-2)

34  An jax to waxʌcpꞌejl i jabilel Josías cheꞌ bʌ tsaꞌ ochi 
ti rey yaꞌ ti Jerusalén. Tsiꞌ chaꞌle yumʌl jumpꞌejl i 

yuxcꞌal (31) jab. 2  Tsiꞌ mele chuqui utsꞌat tiꞌ wut lac Yum. Tsiꞌ 
chʌn tsajcʌbe i melbal David i ñojteꞌel. Maꞌanic tsiꞌ xoyo i 
bijlel mi tiꞌ ñoj mi tiꞌ tsꞌej.

Josías tsiꞌ chaꞌ tojꞌesayob 
(2 R. 23.4-20)

3  Cheꞌ waxʌcpꞌejlix jab i yeꞌtel ti rey cheꞌ wʌclujumpꞌejlix 
(16) i jabilel, Josías tsaꞌ caji i wen ñop lac Yum i Dios 
David, jini i ñojteꞌel. Cheꞌ juncꞌalix i jabilel, tsaꞌ caji i chaꞌ 
sʌqꞌuesan Judá yicꞌot Jerusalén. Tsiꞌ jeme pejtelel jini 
pulʌntib yicꞌot i yejtal tac Asera, yicꞌot yan tac bʌ diosteꞌ. 
4 Tsiꞌ jembe i pulʌntib Baal, yicꞌot i yajñib pom am bʌ tiꞌ 
chañelal jini pulʌntib. Tsiꞌ bicꞌti topꞌo jaꞌel jini dios Asera, 
yicꞌot yan tac bʌ diosteꞌ. Tsaꞌ majli i pꞌujpꞌun i tsꞌubeñal baꞌ 
muculob jini tsaꞌ bʌ i tsʌnsʌbeyob i majtan. 5  Tsiꞌ pulbeyob 
i bʌquel jini motomajob yaꞌ ti pulʌntib tac baꞌ tsiꞌ chaꞌleyob 
i motomajil. Cheꞌ jini tsiꞌ sʌqꞌuesa Judá yicꞌot Jerusalén. 
6  Cheꞌʌch tsiꞌ mele jaꞌel tiꞌ tejclum tac Manasés yicꞌot 
Efraín yicꞌot Simeón cꞌʌlʌl ti Neftalí. 7 Tsiꞌ jeme pejtelel jini 
pulʌntib tac, yicꞌot jini quisintic jax bʌ dios Asera, yicꞌot 

yan tac bʌ diosteꞌ ti pejtelel i lumal Israel. Cheꞌ jini tsaꞌ chaꞌ 
sujti ti Jerusalén.

Tsiꞌ tajayob i juñilel mandar 
(2 R. 22.3―23.3)

8  Cheꞌ waxʌclujumpꞌejlix (18) jab i yeꞌtel jini rey, cheꞌ woliꞌ 
sʌqꞌuesan pejtel i lumal Judá yicꞌot jini Templo, Josías tsiꞌ 
choco majlel Safán (i yalobil Azalía), yicꞌot Maasías i yum 
tejclum, yicꞌot Joa (i yalobil Joacaz) jini tesorero, chaꞌan miꞌ 
chaꞌ melob i yotot Dios. 9 Cheꞌ jini tsaꞌ majliyob baꞌan jini 
ñuc bʌ motomaj i cꞌabaꞌ Hilcías. Tsiꞌ yʌqꞌueyob jini taqꞌuin 
tsaꞌ bʌ i chꞌʌmʌyob tilel tiꞌ yotot Dios tsaꞌ bʌ i chꞌʌmʌyob 
jini levíjob añoꞌ bʌ tiꞌ tiꞌ Templo. Tsiꞌ yʌcꞌʌyob ofrenda 
jini chꞌoyoloꞌ bʌ ti Manasés yicꞌot Efraín, yicꞌot i colojbal 
Israel, yicꞌot Judá, yicꞌot Benjamín, yicꞌot jini chumuloꞌ bʌ 
ti Jerusalén. 10-11 Jini levíjob tsiꞌ yʌqꞌueyob xqꞌuel eꞌtelob yaꞌ 
tiꞌ Templo Dios. Jini xqꞌuel eꞌtelob tsiꞌ tꞌoxbeyob jini xꞌeꞌtelob 
tsaꞌ bʌ i cꞌʌñʌyob chaꞌan miꞌ chaꞌ wen melob ti utsꞌat i yotot 
lac Yum. Tsiꞌ tojoyob jini xjucꞌteꞌob yicꞌot jini muꞌ bʌ i topꞌob 
xajlel. Tsiꞌ mʌñʌyob jini tojꞌesʌbilix bʌ xajlel yicꞌot teꞌ. Tsiꞌ 
chaꞌ waꞌchocoyob baꞌ tsaꞌ jejmi tiꞌ wenta yañoꞌ bʌ reyob ti 
Judá. 12  Xucꞌul tsiꞌ meleyob i yeꞌtel ili winicob. Jini xqꞌuel 
eꞌtelob jiñobʌch levíjob: Jahat yicꞌot Abdías (i yalobil Merari) 
yicꞌot Zacarías yicꞌot Mesulam (i yalobilob Coat). Jini levíjob 
laj yujilob cꞌay yicꞌot i ñijcʌntel música. 13  Lamital yujilob 
tsꞌijbujel, yañoꞌ bʌ tsiꞌ qꞌueleyob xcuchijelob, yañoꞌ bʌ tsiꞌ 
tsiquiyob taqꞌuin, yañoꞌ bʌ tsiꞌ cʌntayob i tiꞌ otot.

14 Cheꞌ woliꞌ yotsan ti jun jini taqꞌuin tsaꞌ bʌ chꞌʌjmi tilel 
tiꞌ tiꞌ Templo, jini motomaj Hilcías tsiꞌ taja jun baꞌ tsꞌijbubil 
i tꞌan lac Yum tsaꞌ bʌ aqꞌuenti Moisés. 15 Hilcías tsiꞌ sube jini 
stsꞌijbaya Safán: Tsac taja i juñilel i mandar Dios tiꞌ yotot lac 
Yum, cheꞌen. Cheꞌ jini Hilcías tsiꞌ yʌqꞌue jini jun Safán. 16  Safán 
tsiꞌ chꞌʌmʌ majlel baꞌan jini rey. Tsaꞌ caji i suben bajcheꞌ 
woliꞌ yujtel ti utsꞌat pejtel jini eꞌtel ti Templo tiꞌ wenta jini 
waꞌchocobiloꞌ bʌ. 17 Safán tsiꞌ sube jini rey: Tsaꞌix i tempayob 
jini taqꞌuin tsaꞌ bʌ tajle tiꞌ yotot Dios. Tsaꞌix aqꞌuenti tiꞌ wenta 
jini xqꞌuel eꞌtelob yicꞌot jini winicob woli bʌ i melob jini eꞌtel. 
18  Jini motomaj Hilcías tsiꞌ yʌqꞌueyon jun, cheꞌen. Cheꞌ jini 
Safán tsaꞌ caji i pejcan jini jun tiꞌ tojlel jini rey.

2 CRONICAS 34

El Antiguo Testament en el ch'ol de Tumbalá  ©Liga Bíblica Internacional, 2011 



855

19 Cheꞌ bʌ tsiꞌ yubi i juñilel mandar, jini rey tsiꞌ jetꞌ tsili i 
pislel. 20 Tsiꞌ pʌyʌ tilel Hilcías yicꞌot Ahicam (i yalobil Safán), 
yicꞌot Abdón (i yalobil Micaía), yicꞌot jini stsꞌijbaya Safán, 
yicꞌot Asaías i yaj eꞌtel jini rey. 21 Tsiꞌ subeyob: Cucula chaꞌan 
mi laꞌ wubiben i tꞌan lac Yum. Cꞌajtiben bajcheꞌ mi caj cujtel 
yicꞌot pejtel Israel yicꞌot Judá, come an lac mul tiꞌ tojlel ili 
jun tsaꞌ bʌ tajle. Lac Yum woliꞌ wen michꞌleñonla, come lac 
ñojteꞌelob tsiꞌ ñusʌbeyob i tꞌan lac Yum. Maꞌanic tsiꞌ meleyob 
cheꞌ bajcheꞌ tsꞌijbubil ti jun, cheꞌen Josías.

22  Jini chaꞌan Hilcías yicꞌot yambʌ xꞌeꞌtelob i chaꞌan jini 
rey tsaꞌ majliyob baꞌan jini xꞌaltꞌan Hulda, i yijñam Salum (i 
yalobil Ticva, i yalobil Harhas). Salum jiñʌch am bʌ tiꞌ wenta 
chaꞌan miꞌ qꞌuel i pislel rey. Yaꞌ chumul Hulda ti Jerusalén 
ti jini alʌ tejclum am bʌ ti entʌl. Tsaꞌ caji i cꞌajtibeñob 
cheꞌ bajcheꞌ subebilob chaꞌan jini rey. 23  Jini xꞌixic tsiꞌ jacꞌʌ: 
Lac Yum i Dios Israel tsiꞌ yʌlʌ: “Subenla jini winic tsaꞌ bʌ i 
chocoyetla tilel tic tojlel: Lac Yum tsiꞌ yʌlʌ: 24 Mi caj c jisan 
ili tejclum yicꞌot jini wʌꞌ bʌ chumulob. Mi caj i tajob pejtelel 
jini wocol tsꞌijbubil bʌ ti ili jun tsaꞌ bʌ i qꞌuele jini rey ti Judá. 
25 Come tsiꞌ cʌyʌyoñob. Tsiꞌ yʌqꞌueyob i majtan diosteꞌ. Tsiꞌ 
techbeyoñob c michꞌajel chaꞌan pejtelel i melbal. Jini chaꞌan 
mi caj c jisan ili tejclum tic michꞌajel. Maꞌanic majch miꞌ 
mʌctañon”. Cheꞌ tsiꞌ yʌlʌ lac Yum. 26  Pero subenla jini rey ti 
Judá tsaꞌ bʌ i chocoyetla tilel chaꞌan mi laꞌ wubiben i tꞌan lac 
Yum: Lac Yum i Dios Israel tsiꞌ yʌlʌ: “Tsaꞌ wen ubibeyon c tꞌan 
cheꞌ bʌ tsaꞌ qꞌuejli ili jun. 27 Tsaꞌ mele a pusicꞌal. Tsaꞌ peqꞌuesa 
a bʌ tiꞌ tojlel Dios cheꞌ bʌ tsaꞌ wubibe i tꞌan ti contra ili lum 
yicꞌot i winicob. Tsaꞌ tsili a pislel, tsaꞌ chaꞌle uqꞌuel tic tojlel. 
Jini chaꞌan tsaꞌix c ñichꞌtʌbeyet a tꞌan, cheꞌen lac Yum. 28  Mi 
caj c pʌyet majlel baꞌan a tatob. Tiꞌ ñʌchꞌtʌlel a pusicꞌal mi caj 
a chʌmel. Maꞌanic mi caj a qꞌuel pejtelel jini wocol muꞌ bʌ caj 
c chocbeñob tilel jini chumuloꞌ bʌ ti ili tejclum”. Cheꞌ tsiꞌ yʌlʌ 
lac Yum, cheꞌen Hulda. Jini winicob tsaꞌ majli i subeñob jini 
rey pejtelel chuqui tsiꞌ yubiyob.

29 Jini rey tsiꞌ pʌyʌ tilel pejtelel jini xñoxob ti Judá yicꞌot ti 
Jerusalén. 30 Jini rey tsaꞌ majli tiꞌ yotot lac Yum yicꞌot pejtel 
chumuloꞌ bʌ ti Judá, yicꞌot ti Jerusalén, yicꞌot jini motomajob, 
yicꞌot jini levíjob, yicꞌot jini añoꞌ bʌ i yeꞌtel yicꞌot jini chꞌitoñob 
yicꞌot jini xñoxob. Yaꞌ tsaꞌ caji i pejcañob pejtel jini jun tsaꞌ 

bʌ tajle tiꞌ yotot lac Yum. 31 Cheꞌ waꞌal jini rey tiꞌ wutob jini 
winicob xꞌixicob, tsiꞌ waꞌchoco i tꞌan tiꞌ tojlel lac Yum chaꞌan 
mi caj i jacꞌben i mandar ti pejtelel i pusicꞌal, chaꞌan miꞌ laj 
mel cheꞌ bajcheꞌ tsꞌijbubil ti jini jun. 32  Tsiꞌ sube pejtelel jini 
añoꞌ bʌ ti Jerusalén yicꞌot Benjamín, chaꞌan miꞌ yʌcꞌob i tꞌan 
jaꞌel. Jini chaꞌan tsiꞌ laj meleyob Trato yicꞌot lac Yum, i Dios 
i ñojteꞌelob. 33  Josías tsiꞌ choco loqꞌuel pejtelel jini diosteꞌ tiꞌ 
lumal israelob. Tsiꞌ pʌsbeyob bajcheꞌ yom miꞌ melbeñob i 
yeꞌtel lac Yum Dios ti pejtelelob. Maꞌanic tsiꞌ chʌn tʌtsꞌʌyob i 
bʌ baꞌan lac Yum i Dios i ñojteꞌelob cheꞌ cuxul to Josías.

Josías tsiꞌ mele jini Pascua 
(2 R. 23.21-23)

35  Josías tsiꞌ mele jini Pascua tiꞌ tojlel lac Yum yaꞌ 
ti Jerusalén. Tsiꞌ tsʌnsayob jini tiñʌmeꞌ chaꞌan 

Pascua cheꞌ ti ñaxan bʌ tsic ti abril. 2  Tsiꞌ yʌqꞌue i yeꞌtel jini 
motomajob ti chajp ti chajp. Tsiꞌ waꞌchocoyob tiꞌ yeꞌtel yaꞌ ti 
Templo. 3  Tsiꞌ subeyob jini levíjob i chaꞌañoꞌ bʌ lac Yum woli bʌ 
i cʌntesañob israelob: Otsanla jini chꞌujul bʌ Arca tiꞌ Templo 
lac Yum waꞌchocobil bʌ chaꞌan Salomón i yalobil David rey 
bʌ ti Israel. Mach yomix mi laꞌ chʌn qꞌuech tilel. Melbenla i 
yeꞌtel lac Yum Dios tiꞌ tojlel israelob. 4-5 Chajpan laꞌ bʌ ti mojt 
ti mojt yicꞌot laꞌ piꞌʌlob cheꞌ bajcheꞌ tsiꞌ yʌqꞌueyetla mandar 
David rey bʌ ti Israel yicꞌot Salomón i yalobil. Chʌn ajñenla 
yaꞌ ti Chꞌujul bʌ Ajñibʌl tiꞌ wenta laꞌ piꞌʌlob muꞌ bʌ i chꞌʌmob 
tilel majtañʌl tac. 6 Tsʌnsanla jini tiñʌmeꞌ chaꞌan Pascua. 
Sʌqꞌuesan laꞌ bʌ. Coltanla jini muꞌ bʌ i tilelob chaꞌan miꞌ 
jacꞌbeñob i tꞌan lac Yum cheꞌ bajcheꞌ tsiꞌ yʌcꞌʌ mandar Moisés, 
cheꞌen Josías.

7 Jini rey Josías tsiꞌ yʌcꞌʌ alʌ tat tiñʌmeꞌ yicꞌot alʌ chivo 
lujumpꞌejl i chaꞌcꞌal mil alʌcꞌʌl ti pejtelel, yicꞌot uxpꞌejl mil 
alʌ tat wacax chaꞌan miꞌ cꞌuxob winicob xꞌixicob ti Pascua. 
Tsiꞌ laj aqꞌue Dios. 8  Jini añoꞌ bʌ i yeꞌtel tsiꞌ yʌqꞌueyob i majtan 
tac motomajob yicꞌot levíjob tilem bʌ tiꞌ pusicꞌalob. Hilcías 
yicꞌot Zacarías yicꞌot Jehiel, jini waꞌchocobiloꞌ bʌ chaꞌan 
miꞌ chaꞌleñob i yeꞌtel ti Templo, tsiꞌ yʌcꞌʌyob ojlil i wucbajcꞌ 
(2,600) tiñʌmeꞌ yicꞌot chivo, yicꞌot joꞌlujuncꞌal tat wacax 
chaꞌan miꞌ cꞌuxob ti Pascua. 9 Conanías yicꞌot Semaías yicꞌot 
Natanael i yerañob, yicꞌot i yumob levíjob, jiñobʌch Hasabías 

yicꞌot Jeiel, yicꞌot Josabad, tsiꞌ yʌcꞌʌyob joꞌpꞌejl mil tiñʌmeꞌ 
yicꞌot joꞌcꞌal i chaꞌbajc (500) tat wacax chaꞌan miꞌ cꞌuxob 
levíjob chaꞌan Pascua.

10 Cheꞌ chajpʌbilix pejtelel jini majtañʌl, jini motomajob 
tsaꞌ caji i melob i yeꞌtel ti jujuntiquil, cheꞌ jaꞌel jini levíjob ti 
mojt ti mojt tsiꞌ meleyob cheꞌ bajcheꞌ tsiꞌ yʌlʌ jini rey. 11 Jini 
levíjob tsaꞌ caji i tsʌnsañob jini tiñʌmeꞌ. Jini motomajob tsaꞌ 
caji i tsijcañob ti pulʌntib jini chꞌichꞌ tsaꞌ bʌ i chꞌʌmʌyob 
tiꞌ cꞌʌb levíjob. Jini levíjob tsaꞌ caji i tsꞌulob jini chʌmenix 
bʌ alʌcꞌʌl. 12  Jini levíjob tsiꞌ yʌqꞌueyob winicob jini tsꞌulbil 
bʌ alʌcꞌʌl ti jujunmojt israelob chaꞌan miꞌ yʌqꞌueñob lac 
Yum cheꞌ bajcheꞌ tsꞌijbubil tiꞌ juñilel Moisés. Lajal jaꞌel tsiꞌ 
meleyob yicꞌot jini tat wacax. 13  Tsiꞌ pojpoyob jini tiñʌmeꞌ 
chaꞌan Pascua cheꞌ bajcheꞌ tsꞌijbubil ti mandar. Tsaꞌ caji 
i chꞌʌxob ti pꞌejt yambʌ chꞌujul bʌ majtañʌl tac. Cheꞌ 
ticꞌanix tsaꞌ caji i pucbeñob jini winicob chaꞌan miꞌ cꞌuxob 
ti ora. 14 Ti wiꞌil jini levíjob tsiꞌ bajñel chajpayob i bʌlob 
i ñʌcꞌ chaꞌan miꞌ cꞌuxob yicꞌot jini motomajob. Come jini 
motomajob i yalobilob Aarón tsiꞌ chʌn pulbeyob i majtan 
lac Yum yicꞌot i lewil alʌcꞌʌl cꞌʌlʌl ti acꞌʌlel. 15  Jini xcꞌayob 
(i yalobilob Asaf) tsiꞌ chʌn meleyob i yeꞌtel cheꞌ bajcheꞌ 
tsiꞌ yʌcꞌʌyob mandar David yicꞌot Asaf yicꞌot Hemán yicꞌot 
Jedutún, jini xꞌaltꞌan tiꞌ wenta jini rey. Jini xcꞌayob añoꞌ 
bʌ tiꞌ tiꞌ otot tsiꞌ chʌn meleyob i yeꞌtel jaꞌel. Maꞌanic tsiꞌ 
cʌyʌyob, come jini levíjob i piꞌʌlob tsiꞌ chꞌʌmbeyob tilel 
chuqui miꞌ cꞌuxob.

16  Cheꞌʌch tsaꞌ ujti i mel jini Pascua. Tsiꞌ pulbeyob lac 
Yum pejtelel jini tsʌnsʌbil tac bʌ i majtan yaꞌ ti pulʌntib 
cheꞌ bajcheꞌ tsiꞌ subu jini rey Josías. 17 Pejtelel jini israelob 
tsaꞌ bʌ cꞌotiyob ti Jerusalén tsiꞌ comol chaꞌleyob qꞌuiñijel 
cheꞌ ti Pascua. Wucpꞌejl qꞌuin tsiꞌ cꞌuxuyob jini waj mach bʌ 
anic i levadurajlel. 18  Maꞌanic tsaꞌ ujti yambʌ ñuc bʌ Pascua 
cheꞌ bajcheꞌ jini cꞌʌlʌl cheꞌ bʌ tsiꞌ ñusa i yeꞌtel jini xꞌaltꞌan 
Samuel. Maꞌanic yambʌ rey ti Israel tsaꞌ bʌ i mele ñuc bʌ 
qꞌuiñijel chaꞌan Pascua cheꞌ bajcheꞌ tsiꞌ mele jini rey Josías, 
yicꞌot pejtelel jini motomajob yicꞌot levíjob, yicꞌot pejtelel 
añoꞌ bʌ ti Judá yicꞌot ti Israel, yicꞌot jini chumuloꞌ bʌ ti 
Jerusalén. 19 Tsaꞌ ujti jini Pascua cheꞌ waxʌclujumpꞌejlix jab i 
yumʌntel Josías.

Tsaꞌ chʌmi Josías 
(2 R. 23.28-30)

20 Cheꞌ ujtemix Pascua, cheꞌ chaꞌ wen melbilix i Templo lac 
Yum, tsiꞌ teche guerra jini rey ti Egipto i cꞌabaꞌ Necao yicꞌot i 
soldadojob tiꞌ contra jini asiriajob yaꞌ ti Carquemis am bʌ tiꞌ 
tiꞌ jini colem jaꞌ Eufrates. Josías tsaꞌ majli i chaꞌlen guerra tiꞌ 
contra Necao. 21 Necao tsiꞌ choco tilel suboñelob baꞌan Josías. 
Tsiꞌ sube: Mach comic c chaꞌlen guerra tiꞌ contra Judá, cojach 
tiꞌ contra jini rey ti Asiria. Dios tsiꞌ subeyon chaꞌan mic seꞌñun 
c bʌ. Jini chaꞌan mach a contrajiñon, come Dios woliꞌ coltañon. 
Cucu ti a lumal ame i jisañet lac Yum. Cheꞌ tsiꞌ yʌlʌ jini rey 
Necao. 22  Pero maꞌanic tsaꞌ sujti Josías. Tsaꞌ utsi caji i chajpan 
i bʌ chaꞌan guerra, come maꞌanic tsiꞌ jacꞌbe i tꞌan jini Necao, 
anquese tilem ti Dios chuqui tsiꞌ yʌlʌ Necao. Tsaꞌ wersa 
majli ti guerra Josías yaꞌ ti joctʌl i cꞌabaꞌ Meguido. 23  Pero 
jini xjulbʌlob tsiꞌ toj juluyob jini rey Josías. Cheꞌ jini Josías 
tsiꞌ sube i yaj eꞌtelob: Locꞌsañon ilayi come wen lojwemonix, 
cheꞌen. 24 Ti ora jini xꞌeꞌtelob tsiꞌ locꞌsayob tiꞌ carreta. Tsiꞌ 
yotsayob ti yambʌ i carreta chaꞌan miꞌ sujtelob ti Jerusalén 
baꞌ tsaꞌ chʌmi. Tsiꞌ mucuyob yaꞌ baꞌ muculob jini reyob. 
Pejtelel jini chumuloꞌ bʌ ti Judá yicꞌot Jerusalén tsiꞌ yucꞌtayob. 
25 Jeremías tsiꞌ tsꞌijba cꞌay chaꞌan miꞌ yucꞌtañob Josías. Jini 
yujiloꞌ bʌ cꞌay tsiꞌ yucꞌtayob cheꞌ bajcheꞌ i tilel miꞌ melob ti 
Israel cꞌʌlʌl wʌle. Tsꞌijbubil ti jun bajcheꞌ miꞌ yucꞌtañob jini 
chʌmeñoꞌ bʌ. 26-27 Tsꞌijbubil tiꞌ juñilel i reyob Israel yicꞌot 
Judá pejtelel i melbal Josías cꞌʌlʌl tiꞌ tejchibal i yumʌntel. 
Tsiꞌ cꞌuxbi lac Yum. Tsiꞌ jacꞌbe i mandar lac Yum cheꞌ bajcheꞌ 
tsꞌijbubil.

I yumʌntel yicꞌot i wocol Joacaz 
(2 R. 23.31-35)

36  Pejtelel jini winicob ti Judá tsiꞌ waꞌchocoyob ti rey 
Joacaz i yalobil Josías tiꞌ qꞌuexol i tat. 2  An uxpꞌejl i 

chaꞌcꞌal (23) i jabilel Joacaz cheꞌ bʌ tsaꞌ ochi ti rey. Uxpꞌejl uw 
tsiꞌ chaꞌle yumʌl yaꞌ ti Jerusalén. 3  Jini rey ti Egipto tsiꞌ locꞌsa 
tiꞌ yeꞌtel yaꞌ ti Jerusalén. Tsiꞌ wersa cꞌajtibeyob tojoñel jini añoꞌ 
bʌ ti Judá, uxpꞌejl millón peso plata yicꞌot oro ti jujumpꞌejl 
jab. 4 Jini rey Necao ti Egipto tsiꞌ waꞌchoco ti rey Eliaquim 

(i yijtsꞌin Joacaz) chaꞌan miꞌ chaꞌlen yumʌl ti Judá yicꞌot ti 
Jerusalén. Tsiꞌ qꞌuextʌbe i cꞌabaꞌ Eliaquim. Tsiꞌ yotsʌbe i cꞌabaꞌ 
Joacim. Jini Necao tsiꞌ cʌchʌ majlel Joacaz ti Egipto.

I yumʌntel Joacim 
(2 R. 23.36―24.7)

5 An joꞌpꞌejl i chaꞌcꞌal (25) i jabilel Joacim cheꞌ bʌ tsaꞌ caji 
ti yumʌntel. Junlujumpꞌejl jab tsiꞌ chaꞌle yumʌl ti Jerusalén. 
Tsiꞌ mele chuqui jontol tiꞌ wut lac Yum Dios. 6  Nabucodonosor 
jini rey ti Babilonia tsaꞌ tili i contrajin Jerusalén. Tsiꞌ cʌchʌ 
majlel Joacim ti cadena cꞌʌlʌl ti Babilonia. 7 Nabucodonosor 
tsiꞌ chꞌʌmʌ majlel lamital jini uchꞌijibʌl melbil bʌ ti oro am bʌ 
tiꞌ yotot lac Yum. Tsaꞌ cꞌoti i yotsan tiꞌ templo yaꞌ ti Babilonia. 
8  Tsꞌijbubil tiꞌ juñilel i reyob Israel yicꞌot Judá pejtel i melbal 
Joacim yicꞌot i jontolil. Tsaꞌ caji ti yumʌntel Joaquín tiꞌ 
qꞌuexol i tat.

9 An jax to waxʌclujumpꞌejl (18) i jabilel Joaquín cheꞌ bʌ tsaꞌ 
ochi ti rey. Uxpꞌejl uw yicꞌot lujumpꞌejl qꞌuin tsiꞌ chaꞌle yumʌl 
yaꞌ ti Jerusalén. Tsiꞌ mele chuqui jontol tiꞌ wut lac Yum. 10 Cheꞌ 
wolix i joloñel jini jabil, jini rey Nabucodonosor tsiꞌ choco tilel 
i winicob chaꞌan miꞌ cʌchob majlel Joaquín yaꞌ ti Babilonia. 
Tsiꞌ chꞌʌmʌyob majlel jaꞌel jini eꞌtijibʌl letsem tac bʌ i tojol am 
bʌ ti Templo. Nabucodonosor tsiꞌ waꞌchoco ti rey Sedequías i 
yumijel Joaquín yaꞌ ti Judá yicꞌot ti Jerusalén.

I yumʌntel Sedequías 
(2 R. 24.18-20; Jer. 52.1-3)

11 An jumpꞌejl i chaꞌcꞌal (21) i jabilel Sedequías cheꞌ bʌ tsaꞌ 
caji ti yumʌntel. Junlujumpꞌejl jab tsiꞌ chaꞌle yumʌntel yaꞌ 
ti Jerusalén. 12  Jontol chuqui tsiꞌ mele tiꞌ wut lac Yum Dios. 
Maꞌanic tsiꞌ peqꞌuesa i bʌ tiꞌ tojlel jini xꞌaltꞌan Jeremías 
tsaꞌ bʌ i tsictesʌbe pejtelel i tꞌan lac Yum. 13  Sedequías tsiꞌ 
ñusʌbe i tꞌan Nabucodonosor, anquese tsiꞌ yʌqꞌue i tꞌan 
tiꞌ cꞌabaꞌ Dios. Tsiꞌ yʌlʌ mucꞌʌch i jacꞌ pero tsiꞌ tsʌtsꞌesa i 
pusicꞌal. Maꞌanic tsiꞌ ñopo lac Yum i Dios Israel. 14 Pejtelel 
jini yumʌlob yicꞌot jini motomajob tsiꞌ cʌyʌyob lac Yum. 
Tsiꞌ ñopbeyob i melbal yan tac bʌ tejclumob. Cheꞌ jini tsiꞌ 
bibꞌesʌbeyob i Templo lac Yum baꞌ tsiꞌ yʌcꞌʌ i bʌ ti cʌjñel yaꞌ 
ti Jerusalén.

15 Lac Yum i Dios i ñojteꞌelob tsiꞌ chʌn chocbeyob tilel 
xꞌaltꞌañob, come tsiꞌ pꞌuntayob yicꞌot i Templo. 16  Pero tsiꞌ chʌn 
wajleyob jini subtꞌañob i chaꞌan lac Yum. Tsiꞌ ñusʌbeyob i 
tꞌan. Tsiꞌ tsꞌaꞌleyob xꞌaltꞌañob jinto lac Yum tsiꞌ wen michꞌleyob. 
Maꞌanix tsiꞌ chʌn coltayob.

Tsaꞌ cʌjchi majlel Judá 
(2 R. 25.8-21; Jer. 39.8-10; 52.12-30)

17 Lac Yum tsiꞌ pʌyʌ tilel i rey Babilonia chaꞌan miꞌ 
contrajiñob. Tsiꞌ tsʌnsayob yicꞌot espada jini chꞌiton winicob 
tsaꞌ bʌ putsꞌiyob ti Templo. Jini soldadojob maꞌanic tsiꞌ 
pꞌuntayob jini israelob mi chꞌitoñob mi xchꞌocob mi xñoxob. 
Tsiꞌ laj tsʌnsayob. 18  Tsiꞌ chꞌʌmʌyob majlel ti Babilonia pejtel i 
bʌl Templo jini ñuc tac bʌ yicꞌot chꞌoꞌchꞌoc tac bʌ chubʌꞌañʌl 
am bʌ tiꞌ yotot Dios, yicꞌot i chubʌꞌan jini rey, yicꞌot jini ñucoꞌ 
bʌ i yeꞌtel. 19 Jini soldadojob tsiꞌ pulbeyob i Templo Dios. Tsiꞌ 
laj jemeyob jini tsꞌajc am bʌ tiꞌ joytʌlel Jerusalén. Tsiꞌ laj 
puluyob pejtelel jini colem otot. Tsiꞌ jisayob pejelel jini utsꞌat 
bʌ i bʌl Templo. 20 Pejtelel jini tsaꞌ bʌ cʌleyob tsaꞌ cʌjchiyob 
majlel ti Babilonia. Tsaꞌ ochiyob ti xꞌeꞌtel i chaꞌan jini rey 
yicꞌot i yalobilob jinto tsaꞌ tili i rey Persia chaꞌan miꞌ chilben i 
yumʌntel jini rey ti Babilonia. 21 Cheꞌ jini tsaꞌ tsꞌʌctiyi i tꞌan lac 
Yum tsaꞌ bʌ i sube jini xꞌaltꞌan Jeremías chaꞌan wersa miꞌ cꞌaj i 
yo i lumal Israel. Lujumpꞌejl i chʌncꞌal jab jochol tsaꞌ cʌle jini 
lum, come jini israelob tsiꞌ ñusʌbeyob i tꞌan Dios. Maꞌanic tsiꞌ 
yʌqꞌueyob i cꞌaj i yo i lumob.

I mandar jini Ciro 
(Esd. 1.1-4)

22  Tsaꞌ wersa tsꞌʌctiyi i tꞌan lac Yum tsaꞌ bʌ subenti Jeremías. 
Cheꞌ ti ñaxan bʌ jab i yeꞌtel jini Ciro, rey bʌ ti Persia, lac Yum 
tsiꞌ ñijcʌbe i pusicꞌal Ciro rey bʌ ti Persia. Tsiꞌ yʌcꞌʌ ti pam 
pujquel i tꞌan yicꞌot i tsꞌijbujel ti pejtelel lum baꞌ tsiꞌ chaꞌle 
yumʌl. 23  Jini Ciro rey bʌ ti Persia woliꞌ yʌl: Lac Yum Dios am 
bʌ ti panchan tsaꞌix i yʌcꞌʌ tic wenta chaꞌan mic chaꞌlen yumʌl 
ti pejtelel pañimil. Tsiꞌ subeyon chaꞌan mic waꞌchocoben i 
Templo yaꞌ ti Jerusalén am bʌ ti Judá. Cucula ti laꞌ lumal 
pejteletla i chaꞌañet bʌ la Dios. Laꞌ majlic lac Yum laꞌ wicꞌot 
chaꞌan utsꞌat mi laꞌ cꞌotel. Cheꞌ tsiꞌ yʌlʌ Ciro. 

I mandar jini rey Ciro 
(2 Cr. 36.22-23)

1  Ti ñaxan bʌ jab cheꞌ woliꞌ mel i yumʌntel jini rey Ciro, i 
yum Persia, lac Yum tsiꞌ tsꞌʌctesa jini tꞌan tsaꞌ bʌ i yʌlʌ 

jini xꞌaltꞌan Jeremías. Lac Yum tsiꞌ ñijcʌbe i pusicꞌal Ciro 
chaꞌan miꞌ pam puc jini tꞌan ti pejtelel lum. Tsiꞌ yotsa ti jun 
jaꞌel. Tsiꞌ yʌlʌ: 2  Joñon, Ciro, wolic pam sub: Lac Yum Dios 
am bʌ ti panchan tsaꞌix i yʌcꞌʌ tic wenta chaꞌan mic chaꞌlen 
mandar ti pejtelel pañimil. Tsaꞌix i yʌcꞌʌ tic wenta jaꞌel chaꞌan 
mic melben i Templo yaꞌ ti Jerusalén am bʌ ti Judá. 3  Jini 
chaꞌan laꞌ sujticob ti Jerusalén pejtel israelob. Laꞌ i melob jini 
Templo cheꞌ bajcheꞌ yom lac Yum, come jiñʌch Dios, i Dios 
Israel am bʌ ti Jerusalén. Laꞌ ajnic Dios yicꞌot jini muꞌ bʌ i 
majlelob. 4 Pejtelel jini israelob mach bʌ anic miꞌ majlelob, 
baqui jach añob, laꞌ i coltañob i piꞌʌlob muꞌ bʌ i majlelob. Laꞌ 
i yʌqꞌueñob plata, yicꞌot oro, yicꞌot alʌcꞌʌl yicꞌot chubʌꞌañʌl. 
Cheꞌ jaꞌel laꞌ i yʌcꞌob ofrenda bajcheꞌ cꞌamel yom i pusicꞌal 
chaꞌan i melol i Templo lac Yum yaꞌ ti Jerusalén. Jiñʌch c 
mandar, cheꞌen Ciro.

Tsaꞌ sujtiyob ti Jerusalén
5 Jini chaꞌan tsiꞌ jacꞌʌyob jini xñoxob añoꞌ bʌ i yeꞌtel ti Judá 

yicꞌot ti Benjamín, yicꞌot jini motomajob yicꞌot levíjob. Dios 
tsiꞌ ñijcʌbeyob i pusicꞌal chaꞌan miꞌ sujtelob ti Jerusalén, 
chaꞌan miꞌ melob i Templo lac Yum. 6 I piꞌʌlob ti chumtʌl tsaꞌ 
bʌ cʌleyob ti Persia tsiꞌ coltayob. Tsiꞌ yʌqꞌueyob plata, yicꞌot 

oro, yicꞌot alʌcꞌʌl, yicꞌot chubʌꞌañʌl letsem tac bʌ i tojol cheꞌ 
bajcheꞌ yom i pusicꞌal.

7 Jini rey Ciro tsiꞌ chaꞌ acꞌʌyob tiꞌ wenta israelob jini taza 
tac melbil bʌ ti oro tsaꞌ bʌ i locꞌsa Nabucodonosor tiꞌ yotot 
lac Yum am bʌ ti Jerusalén, lotol bʌ tiꞌ yotlel i dios tac yaꞌ ti 
Babilonia. 8  Jini rey Ciro tsiꞌ sube Mitrídates jini tesorero ti 
Persia chaꞌan miꞌ locꞌsan yaꞌ baꞌ lotol. Jini Mitrídates tsiꞌ yotsa 
ti jun. Tsiꞌ yʌcꞌʌ tiꞌ wenta Sesbasar am bʌ ñuc bʌ i yeꞌtel tiꞌ 
tojlel jini israelob. 9-10 Jiñʌch i yonlel tsaꞌ bʌ aqꞌuenti chaꞌan 
Ciro: 1,000 colem taza tac melbil bʌ ti oro, 1,000 colem taza 
tac melbil bʌ ti plata, 29 taza tac baꞌ miꞌ pulel abʌc, 30 taza 
tac melbil bʌ ti oro, 2,410 taza tac melbil bʌ ti plata (ti chajp 
ti chajp), 1,000 yambʌ uchꞌijibʌl tac. 11 Pejtelel jini uchꞌijibʌl 
tac melbil bʌ ti oro yicꞌot ti plata, jiñʌch 5,469. Tsaꞌ luꞌ ajqꞌui 
tiꞌ wenta Sesbasar chaꞌan miꞌ chꞌʌm majlel ti Jerusalén yicꞌot i 
piꞌʌlob. Tsaꞌ loqꞌuiyob ti Babilonia chaꞌan miꞌ sujtelob tiꞌ lumal.

Tsaꞌ sujtiyob yicꞌot Zorobabel 
(Neh. 7.5-73)

2  Tsaꞌ sujtiyob cabʌl israelob tsaꞌ bʌ coliyob ti Babilonia. I 
yalobilobʌch jini winicob tsaꞌ bʌ cʌjchiyob majlel chaꞌan 

jini rey Nabucodonosor ti Babilonia. Tsaꞌ sujtiyob ti Jerusalén 
yicꞌot ti pejtelel tejclum tac ti Judá baꞌ chꞌoyolob i tatob. 
2  Jiñobʌch ñuc tacoꞌ bʌ i yeꞌtel: Zorobabel, Jesúa, Nehemías, 
Seraías, Reelaías, Mardoqueo, Bilsán, Mispar, Bigvai, Rehum, 
Baana.

Jiñʌch i tsicol jini tsaꞌ bʌ sujtiyob ti mojt ti mojt: 3-35 I piꞌʌlob 
Paros 2,172. I piꞌʌlob Sefatías 372. I piꞌʌlob Ara 775. I piꞌʌlob 
Pahat Moab (i pꞌolbalob Jesúa yicꞌot Joab) 2,812. I piꞌʌlob 
Elam 1,254. I piꞌʌlob Zatu 945. I piꞌʌlob Zacai 760. I piꞌʌlob 
Bani 642. I piꞌʌlob Bebai 623. I piꞌʌlob Azgad 1,222. I piꞌʌlob 
Adonicam 666. I piꞌʌlob Bigvai 2,056. I piꞌʌlob Adín 454. I 
piꞌʌlob Ater (i pꞌolbalob Ezequías) 98. I piꞌʌlob Bezai 323. I 
piꞌʌlob Jora 112. I piꞌʌlob Hasum 223. I piꞌʌlob Gibar 95. I 
piꞌʌlob Belén 123. I piꞌʌlob Netofa 56. I piꞌʌlob Anatot 128. I 
piꞌʌlob Azmavet 42. I piꞌʌlob Quiriat Jearim. Cafira yicꞌot 
Beerot 743. I piꞌʌlob Ramá yicꞌot Geba 621. I piꞌʌlob Micmas 
122. I piꞌʌlob Betel yicꞌot Hai 223. I piꞌʌlob Nebo 52. I piꞌʌlob 
Magbis 156. I piꞌʌlob Elam 1,254. I piꞌʌlob Harim 320. I 

piꞌʌlob Lod, Hadid yicꞌot Ono 725. I piꞌʌlob Jericó 345. I 
piꞌʌlob Senaa 3,630.

36-39 Jiñʌch i tsicol motomajob tsaꞌ bʌ sujtiyob tilel: I piꞌʌlob 
Jedaías loqꞌuemoꞌ bʌ ti Josúa 973. I piꞌʌlob Imer 1,052. I 
piꞌʌlob Pasur 1,247. I piꞌʌlob Harim 1,017.

40-42  Jiñʌch i tsicol levíjob tsaꞌ bʌ sujtiyob tilel: I piꞌʌlob 
Jesúa yicꞌot Cadmiel loqꞌuemoꞌ bʌ ti Hodavías 74. Jini xcꞌayob 
loqꞌuemoꞌ bʌ ti Asaf 128. I pꞌolbalob jini xcʌnta tiꞌ otot (i 
piꞌʌlob Salum, Ater, Talmón, Acub, Hatita, Sobai) 139.

43-54 Jiñobʌch i tatob i yaj coltayajob Templo: Ziha, Hasufa, 
Tabaot, Queros, Siaha, Padón, Lebana, Hagaba, Acub, Hagab, 
Salmaí, Hanán, Gidel, Gahar, Reaía, Rezín, Necoda, Gazam, 
Uza, Paseah, Besai, Asena, Meunim, Nefusim, Bacbuc, Hacufa, 
Harhur, Bazlut, Mehída, Harsa, Barcos, Sísara, Tema, Nezía, 
Hatifa.

55-57 Tsaꞌ sujtiyob jaꞌel i pꞌolbalob jini xꞌeꞌtelob i chaꞌan bʌ 
Salomón: Sotai, Soforet, Peruda, Jaala, Darcón, Gidel, Sefatías, 
Hatil, Poqueret Hazebaim, Ami. 58  Pejtelel i yaj xꞌeꞌtelob 
chaꞌan i Templo lac Yum yicꞌot i pꞌolbalob i mozojob Salomón 
jiñobʌch 392.

59 Ti jim bʌ ora yambʌ junmojt tsaꞌ sujti ti Jerusalén. 
Jiñobʌch loqꞌuemoꞌ bʌ ti tejclum tac ti Persia: Telmela, 
Telharsa, Querub, Addán yicꞌot Imer. Maꞌanic tsaꞌ mejli i 
tsictesañob mi i pꞌolbalobʌch israelob, come sajtem i juñilelob. 
60 Sajtem i juñilel jaꞌel i yalobilob Delaía, i yalobilob Tobías, 
yicꞌot i yalobilob Necoda. Tiꞌ pejtelelob añob 652.

61 Tsaꞌ sujtiyob ti Jerusalén jaꞌel uxmojt motomajob. Jiñobʌch 
i piꞌʌlob Habaía, i piꞌʌlob Cos, i piꞌʌlob Barzilai tsaꞌ bʌ i 
chꞌʌmbe i cꞌabaꞌ i nijꞌal, come tsiꞌ pʌyʌ xchꞌoc bʌ i yalobil 
Barzilai jini galaad chaꞌan i yijñam. 62-63  Tsiꞌ sʌclʌbeyob i cꞌabaꞌ 
tiꞌ juñilel baꞌ ochemob i cꞌabaꞌ i ñojteꞌelob, pero maꞌanic tsiꞌ 
tajayob. Jini chaꞌan tsaꞌ chilbentiyob i yeꞌtel ti motomaj. Jini 
yumʌl tsiꞌ tiqꞌuiyob chaꞌan maꞌanic miꞌ cꞌuxob jini chꞌujul bʌ 
waj jinto cheꞌ miꞌ tejchel juntiquil motomaj am bʌ tiꞌ wenta 
chaꞌan miꞌ cꞌajtiben Dios bajcheꞌ yom melol, come i tilel jini 
motomaj miꞌ pejcan jini xajlel i cꞌabaꞌ Urim* yicꞌot Tumim 
chaꞌan miꞌ ñaꞌtan chuqui yom Dios.

64-65 Pejtelel ili winicob xꞌixicob tsaꞌ bʌ sujtiyob ti Judá añob 
42,360. Tsaꞌ sujtiyob jeꞌel 7,337 tsaꞌ bʌ i chaꞌleyob majtan eꞌtel, 

yicꞌot 200 yujiloꞌ bʌ cꞌay. 66-67 Tsiꞌ pʌyʌyob majlel 736 caballo 
yicꞌot 245 mula, yicꞌot 435 camello, yicꞌot 6,720 burro.

68  Cheꞌ bʌ tsaꞌ cꞌotiyob baꞌ jembil i Templo lac Yum yaꞌ ti 
Jerusalén, lamital jini xñoxob tsiꞌ yʌcꞌʌyob ofrenda chaꞌan miꞌ 
chaꞌ melob i Templo Dios ti jini jach bʌ i yajñib. 69 Cheꞌ bajcheꞌ 
cꞌamel an i taqꞌuin ti jujuntiquilob tsiꞌ yʌcꞌʌyob tiꞌ wenta jini 
tesorero. Tsiꞌ yʌcꞌʌyob cheꞌ bajcheꞌ ojlil i chʌmpꞌejl millón peso 
jini oro, yicꞌot chaꞌpꞌejl millón peso jini plata, yicꞌot joꞌcꞌal i 
bujc jini motomajob.

70 Jini motomajob, levíjob, yicꞌot lamital yañoꞌ bʌ tsaꞌ 
chumleyob ti Jerusalén yicꞌot ti xchumtʌl tac ti joytilel. Jini 
xcꞌayob yicꞌot xcʌnta tiꞌ ototob, cheꞌ jaꞌel xꞌeꞌtelob tiꞌ yotot 
lac Yum yicꞌot i piꞌʌlob, tsaꞌ majliyob ti chumtʌl ti yan tac bʌ 
tejclum ti Judá baꞌ chꞌoyolob i tatob.

Tsaꞌ waꞌchoconti jini pulʌntib chaꞌan 
miꞌ chꞌujutesʌntel lac Yum

3  1-2  Cheꞌ ti septiembre tsiꞌ tempayob i bʌ ti Jerusalén 
jini israelob chumuloꞌ bʌ ti pejtelel tejclum tac. Tsaꞌ 

tejchiyob ti eꞌtel Jesúa i yalobil Josadac, motomaj yicꞌot i 
piꞌʌlob ti motomajil yicꞌot Zorobabel, i yalobil Salatiel yicꞌot i 
yijtsꞌiñob. Tsiꞌ chaꞌ melbeyob i pulʌntib i majtan i Dios Israel. 
Tsiꞌ pulbeyob i majtan tac cheꞌ bajcheꞌ tsꞌijbubil tiꞌ mandar 
Moisés i winic lac Yum. 3  Tsiꞌ cꞌʌcchocoyob jini pulʌntib tiꞌ 
pam i cꞌʌcꞌlib. Cheꞌ jini tsaꞌ bʌcꞌ cajiꞌ pulbeñob i majtan lac 
Yum ti icꞌajel yicꞌot ti sʌcꞌajel, come añob i bʌqꞌuen ame tilic i 
contrajiñob jini chꞌoyoloꞌ bʌ ti yan tac bʌ tejclum.

4 Tsiꞌ meleyob jini ñuc bʌ qꞌuin cheꞌ bajcheꞌ tsꞌijbubil. Tsiꞌ 
lichꞌiyob lejchempat tac. Tsiꞌ puluyob majtañʌl cheꞌʌch bajcheꞌ 
cꞌamel yom ti jujumpꞌejl qꞌuin. 5 Tsiꞌ yʌcꞌʌyob jaꞌel jini pulbil 
tac bʌ majtañʌl cheꞌ bajcheꞌ yom cheꞌ tiꞌ yorajlel cꞌaj o, yicꞌot 
ti tsijib uw tac, yicꞌot ti ñuc tac bʌ qꞌuin chaꞌan lac Yum. Parte 
an i yofrenda tac tsaꞌ bʌ i yʌcꞌʌyob tiꞌ pusicꞌal jach. 6 Cheꞌ ti 
15 de septiembre tsaꞌ cajiꞌ pulbeñob i majtan tac lac Yum jini 
motomajob. Pero maxto melbilic i cꞌʌclib i Templo lac Yum.

7 Tsiꞌ pʌyʌyob ti eꞌtel jini xjucꞌ teꞌob yicꞌot jini xmel tsꞌajcob. 
Tsiꞌ mʌñʌyob chꞌujteꞌ am bʌ ti Líbano. Tsiꞌ tojoyob yicꞌot i bʌl 
ñʌcꞌʌl yicꞌot aceite yicꞌot vino chaꞌan miꞌ chꞌʌmob tilel jini 
sidoñojob yicꞌot tirojob. Tsiꞌ ñijcayob tilel jini teꞌ tiꞌ tiꞌ colem 

ñajb cꞌʌlʌl tsaꞌ cꞌotiyob ti Jope am bʌ tiꞌ tiꞌ ñajb. Tsaꞌ luꞌ mejli 
cheꞌ bajcheꞌ tsiꞌ yʌcꞌʌ mandar Ciro yumʌl bʌ ti Persia.

Tsaꞌ caji ti mejlel i cꞌʌclib Templo
8  Cheꞌ ti junio cheꞌ tiꞌ chaꞌpꞌejlel jab cheꞌ cꞌotemix ti 

Jerusalén, tsaꞌ caji i chaꞌ melob jini Templo Zorobabel (i 
yalobil Salatiel), yicꞌot Jesúa (i yalobil Josadac), yicꞌot pejtelel 
jini motomajob yicꞌot levíjob yicꞌot pejtelel i piꞌʌlob tsaꞌ bʌ 
sujtiyob tilel ti Jerusalén. Pejtelel levíjob añobix bʌ juncꞌal i 
jabilel yicꞌot i ñumel tsaꞌ waꞌchocontiyob chaꞌan miꞌ qꞌuelob 
ti chaꞌ melol i yotot lac Yum. 9 Xqꞌuel eꞌtelob jaꞌel, chaꞌtiquil 
i pꞌolbal Judá jiñobʌch Jesúa yicꞌot Cadmiel, yicꞌot winic bʌ 
i yalobilob yicꞌot i piꞌʌlob comol tsaꞌ cajiꞌ qꞌuelob jini eꞌtel tiꞌ 
Templo lac Yum yicꞌot jini leví Henadad yicꞌot i piꞌʌlob.

10 Cheꞌ melbilix i cꞌʌclib i Templo lac Yum, tsiꞌ meleyob qꞌuin. 
Jini motomajob tsiꞌ lʌpʌyob i pislel i motomajil. Tsiꞌ wusuyob 
jini trompeta tac. I pꞌolbal Asaf tsiꞌ ñijcayob jini címbalo 
tac. Tsiꞌ ñuqꞌuesʌbeyob i cꞌabaꞌ lac Yum cheꞌ bajcheꞌ tsiꞌ yʌcꞌʌ 
mandar jini rey David. 11 Tsiꞌ jeleyob i bʌ ti cꞌay. Tsiꞌ subeyob 
wocolix i yʌlʌ lac Yum. Tsiꞌ ñuqꞌuesʌbeyob i cꞌabaꞌ. Tsiꞌ 
yʌlʌyob: Wen uts lac Yum. Ti pejtelel ora an i cꞌuxbiya yicꞌot 
i yutslel i pusicꞌal tiꞌ tojlel Israel, cheꞌob. Pejtelel winicob tsiꞌ 
subuyob i ñuclel lac Yum ti cꞌam bʌ tꞌan chaꞌan tijicñayob i 
pusicꞌal cheꞌ melbilix i cꞌʌclib i yotot lac Yum.

12  Jini ñoxobix bʌ motomajob yicꞌot levíjob tsiꞌ chaꞌleyob 
cꞌam bʌ uqꞌuel, come cꞌajal to i chaꞌañob i tꞌojol jax bʌ Templo 
tsaꞌ bʌ i mele Salomón. Yañoꞌ bʌ tsiꞌ chaꞌleyob oñel chaꞌan i 
tijicñʌyelob i pusicꞌal. 13  Maꞌanic tsaꞌ mejli i ñaꞌtʌntel mi oñel 
o mi uqꞌuel woliyob, mi chꞌijiyem i pusicꞌal o mi tijicñayob, 
come pejtelel winicob tsiꞌ chaꞌleyob cꞌam bʌ tꞌan. Ñajtʌ tsiquil 
i yoñelob.

Quepel tsaꞌ cʌle jini eꞌtel chaꞌan tiꞌ caj i contrajob

4  Tsaꞌ cajiꞌ yubiñob i contrajob: Jini xcʌjchelob tsaꞌ bʌ 
sujtiyob tilel wolix i chaꞌ melob i Templo lac Yum i Dios 

Israel yaꞌ ti Judá yicꞌot ti Benjamín. 2  Cheꞌ bʌ tsiꞌ yubiyob, tsaꞌ 
tiliyob baꞌan Zorobabel yicꞌot jini xñoxob ti Judá. Tsiꞌ subeyob: 
Com j coltañetla. Mi caj c chaꞌlen lojon comol eꞌtel laꞌ wicꞌot, 
come joñon lojon jaꞌel mic chꞌujutesan lojon laꞌ Dios. Mic 

pulben lojon i majtan. Tsaꞌ cajiyon lojon cheꞌ bʌ tsiꞌ pʌyʌyon 
lojon tilel ti ili lum Esarhadón yumʌl bʌ ti Asiria, cheꞌob.

3 Pero maꞌanic tsiꞌ jacꞌʌyob Zorobabel yicꞌot Jesúa yicꞌot 
jini xñoxob ti Israel. Tsiꞌ yʌlʌyob: Mach mejlic c pʌyet lojon 
chaꞌan mi laj comol chaꞌlen eꞌtel. Jasʌlon lojon. Muꞌ to c bajñel 
mel lojon i Templo c Yum lojon, i Dios Israel, cheꞌ bajcheꞌ tsiꞌ 
subeyon lojon Ciro yumʌl bʌ ti Persia. Cheꞌ tsiꞌ yʌlʌyob.

4-5 Jini chaꞌan tsaꞌ michꞌayob i contrajob yaꞌ bʌ chumulob ti 
jini lum. Tsiꞌ ñopo i bʌcꞌtesañob jini winicob ti Judá chaꞌan 
miꞌ cʌyob eꞌtel ti Templo. Tsiꞌ chocoyob majlel winicob baꞌan 
jini rey Ciro chaꞌan miꞌ jopꞌbeñob i mul. Tsiꞌ chʌn ñopo i 
mʌctañob pejtelel i jabilel i yumʌntel Ciro, jinto tsa caji ti 
yumʌl Dario yaꞌ ti Persia.

6 Wiꞌil to cheꞌ bʌ tsaꞌ caji ti yumʌl jini rey Asuero, tsiꞌ 
meleyob jun chaꞌan miꞌ jopꞌbeñob i mul jini chumuloꞌ bʌ ti 
Judá yicꞌot ti Jerusalén. 7 Cheꞌ jaꞌel cheꞌ woliꞌ yumʌntel jini rey 
Artajerjes ti Persia, tsiꞌ chʌn ñopo i mʌctañob Bislam yicꞌot 
Mitrídates yicꞌot Tabeel yicꞌot i piꞌʌlob. Tsaꞌ tsꞌijbunti jini jun 
tiꞌ tꞌan arameo. Tsaꞌ ñusʌnti ti yambʌ tꞌan. 8-9 Jini gobernador 
Rehum yicꞌot jini secretario Simsai tsiꞌ chocbeyob majlel jun 
jini rey Artajerjes baꞌ tsiꞌ jopꞌbeyob i mul Judá. Yañoꞌ bʌ tsiꞌ 
coltayob tiꞌ tsꞌijbuntel jini jun. Jiñobʌch chaꞌtiquil uxtiquil 
juezob yicꞌot añoꞌ bʌ i yeꞌtel, yicꞌot jini persiajob, yicꞌot jini 
babiloniajob, yicꞌot jini chꞌoyoloꞌ bʌ ti Erec yicꞌot ti Susa. 10 Tsiꞌ 
coltayob tiꞌ tsꞌijbuntel jini carta jaꞌel jini chꞌoyoloꞌ bʌ ti yan 
tac bʌ lum tsaꞌ bʌ cʌjchiyob tilel chaꞌan Asnapar jini ñuc bʌ 
yumʌl tsaꞌ bʌ i yʌcꞌʌyob ti chumtʌl ti Jerusalén, ti Samaria 
yicꞌot ti xchumtʌl tac tiꞌ joytʌlel, yicꞌot ti junwejl jini colem jaꞌ 
i cꞌabaꞌ Eufrates baꞌ miꞌ bʌjlel qꞌuin.

11 Tsiꞌ chocoyob majlel jun baꞌan jini rey Artajerjes. Tsiꞌ 
yʌlʌyob: Xꞌeꞌtelon lojon a chaꞌan, chumulon lojon ti junwejl 
jini Eufrates wʌꞌ baꞌ miꞌ bʌjlel qꞌuin. Mi cʌqꞌueñet lojon 
cortesía. 12  Yom maꞌ ñaꞌtan, rey, chaꞌan wolix i chaꞌ wen melob 
i tejclum jini judíojob tsaꞌ bʌ chaꞌ sujtiyob tilel ti Jerusalén. 
Tsaꞌ jisʌnti ili tejclum chaꞌan tiꞌ caj i jontolilob. Pero woliꞌ 
chaꞌ waꞌchocoñob. Woliꞌ chaꞌ melob i tsꞌajquil tejclum yicꞌot i 
cꞌʌclib Templo. 13 Jini chaꞌan tsajaletme rey, come mi tsiꞌ chaꞌ 
wenꞌesayob i tejclum ili winicob, mi tsiꞌ chaꞌ waꞌchocoyob 
jini tsꞌajc chaꞌan i mʌctijib i tejclum, cheꞌ jini maꞌanix mi caj 

i chʌn jacꞌob a mandar chaꞌan miꞌ yʌcꞌob i tojoñel. Maꞌanix 
mi caj i chʌn pꞌisob ti wenta jini yumʌlob waꞌchocobiloꞌ bʌ 
a chaꞌan chaꞌan miꞌ jacꞌob. Mi caj i techob wocol ti a tojlel. 
14 Cujil lojon cʌyʌlon lojon ti a yumʌntel. Cheꞌ jini mach 
utsꞌatic mij qꞌuel lojon cheꞌ maꞌanic maꞌ pꞌistʌl ti wenta. Jini 
chaꞌan tsac ñaꞌta lojon c tsictesʌbeñet lojon ti jun chuqui woliꞌ 
yujtel. 15 Yom maꞌ sʌclan yaꞌ ti jun baꞌ tsꞌijbubil i melbal a 
ñojteꞌelob. Mi caj a qꞌuel yaꞌ ti jun baꞌ tsꞌijbubil i yesomal ili 
tejclum. Jontolob. Wen ñʌmʌlob ti leto yicꞌot guerra cꞌʌlʌl ti 
oniyi. Cabʌl tsiꞌ ticꞌlayob jini yumʌlob añoꞌ bʌ i yumʌntel tiꞌ 
joytʌlel. Jini chaꞌan tsaꞌ jisʌntiyob. 16 Jini chaꞌan mic subeñet 
lojon, c rey, mi tsaꞌ chaꞌ wenꞌesʌnti ili tejclum, mi tsaꞌ chaꞌ 
wen mejli jini tsꞌajc, mi caj i chꞌejlꞌañob. Cheꞌ jini mach chʌn 
a chaꞌanix mi caj i majlel jini tejclum yicꞌot jini lum am bʌ tiꞌ 
junwejlel jini ñoj jaꞌ. Cheꞌ tsiꞌ yʌlʌyob ti jun.

17 Jini rey tsiꞌ chocbeyob majlel i qꞌuexol i jun jini 
gobernador Rehum yicꞌot jini secretario Simsai yicꞌot pejtelel 
i piꞌʌlob añoꞌ bʌ i yeꞌtel chumuloꞌ bʌ ti Samaria, yicꞌot jini 
añoꞌ bʌ ti junwejl ñoj jaꞌ. Tsiꞌ yʌlʌ: Mi cʌqꞌueñetla cortesía 
chaꞌan ñʌchꞌʌl mi laꞌ wajñel. 18  Tsaꞌix cubi chuqui tsaꞌ laꞌ 
tsꞌijbubeyon ti jun. Tsaꞌ wen pejcʌnti tic tojlel. 19 Tsac chaꞌle 
mandar chaꞌan miꞌ sʌclañob yaꞌ ti jun baꞌ tsꞌijbubil i mul 
ili tejclum Jerusalén ti oniyi. Isujm tsaꞌ tejchiyob tiꞌ contra 
reyob. Cheꞌ jaꞌel maꞌanic tsiꞌ pꞌisiyob tiꞌ wenta. Tsiꞌ techeyob 
leto yicꞌot guerra. 20 Cheꞌ jaꞌel ti wajali an i chaꞌañob yaꞌ ti 
Jerusalén yumʌlob wen pꞌʌtʌloꞌ bʌ tsaꞌ bʌ i ñuqꞌuesʌbeyob 
majlel i yumʌntel cꞌʌlʌl ti junwejl jaꞌ i cꞌabaꞌ Eufrates. Jini 
yumʌlob ti yan tac bʌ lum tsiꞌ tojbeyob cabʌl tojoñel tac. 
21 Jini chaꞌan yom mi laꞌ tsictesʌbeñob chaꞌan miꞌ cʌyob i chaꞌ 
melob jini Templo jinto mic chaꞌ acꞌ c mandar chaꞌan miꞌ chaꞌ 
techob. 22  Jini chaꞌan yom tsajʌletla chaꞌan mi laꞌ mel cheꞌ 
bajcheꞌ wolic subeñetla ame tejchic wocol tic tojlel. Cheꞌ tsiꞌ 
yʌlʌ jini rey.

23 Jini rey Artajerjes tsiꞌ choco majlel jini carta baꞌan jini 
gobernador Rehum yicꞌot jini secretario Simsai yicꞌot i piꞌʌlob. 
Cheꞌ bʌ tsaꞌ qꞌuejli jini carta tiꞌ tojlelob, tsaꞌ bʌcꞌ majliyob ti 
Jerusalén baꞌan judíojob chaꞌan miꞌ ticꞌob ti eꞌtel. 24 Cheꞌ jini 
quepel tsaꞌ cʌle ti melol i Templo Dios jinto tsaꞌ tsꞌʌctiyi i 
chaꞌpꞌejlel jab i yumʌntel Darío i yum Persia.

Tsaꞌ chaꞌ tejchi eꞌtel ti Templo

5  Pero ti jim bʌ ora yaꞌ añob xꞌaltꞌañob ti Jerusalén yicꞌot 
ti Judá, i cꞌabaꞌob Hageo yicꞌot Zacarías (i yalobil 

Iddo). Tsiꞌ chaꞌleyob subtꞌan tiꞌ cꞌabaꞌ Dios, i Dios Israel. 2  Jini 
chaꞌan jini añoꞌ bʌ i yeꞌtel, Zorobabel (i yalobil Salatiel) yicꞌot 
Jesúa (i yalobil Josadac) tsaꞌ cajiyob ti comol eꞌtel yicꞌot jini 
xꞌaltꞌañob i chaꞌan Dios. Tsaꞌ chaꞌ cajiꞌ melob i Templo Dios yaꞌ 
ti Jerusalén.

3  Ti jim bʌ ora tsaꞌ cꞌoti ti Jerusalén Tatnai am bʌ i yeꞌtel ti 
gobernador yaꞌ ti junwejl jini ñoj jaꞌ i cꞌabaꞌ Eufrates tiꞌ tojel i 
bʌjlibal qꞌuin. Tsaꞌ cꞌoti jaꞌel Setar Boznai yicꞌot i piꞌʌlob. Tsaꞌ 
tili i subeñob jini judíojob: ¿Majqui tsiꞌ subeyetla chaꞌan mi 
laꞌ chaꞌ mel ili Templo yicꞌot ili tsꞌajc? 4 ¿Chuqui i cꞌabaꞌob jini 
winicob woli bʌ i melob jini eꞌtel? cheꞌob. 5 Pero Dios tsiꞌ cʌnta 
jini israelob añoꞌ bʌ i yeꞌtel. Jini chaꞌan laj contrajob maꞌanic 
tsiꞌ tiqꞌuiyonla chaꞌan mi laj cʌy jini eꞌtel. Jini winicob tsiꞌ 
chocbeyob majlel jun jini rey Darío chaꞌan miꞌ tsictesʌbeñob 
chuqui woli ti ujtel, chaꞌan miꞌ yubiñob chuqui mi caj i yʌl jini 
Darío.

6 Jiñʌch i carta tsaꞌ bʌ i chocoyob majlel jini gobernador 
Tatnai, yicꞌot Setar Boznai, yicꞌot yañoꞌ bʌ añoꞌ bʌ i yeꞌtel. 
7-8  Comol tsiꞌ pejcayob ti jun: Yom ñʌchꞌʌl a pusicꞌal rey Darío. 
Com lojon c tsictesʌbeñet chaꞌan tsajniyon lojon ti Judea baꞌ 
woliꞌ waꞌchocobeñob i Templo jini ñuc bʌ Dios yicꞌot ñuc tac 
bʌ xajlel. Woliꞌ yʌqꞌueñob colem tac bʌ i cucujlel jaꞌel yaꞌ tiꞌ 
pajqꞌuil. Wen bʌxob ti eꞌtel. Ora jach woli ti ujtel majlel jini 
eꞌtel. 9 Tsaj cꞌajti lojon: “¿Majqui tsiꞌ subeyetla chaꞌan mi laꞌ 
chaꞌ mel ili eꞌtel?” choꞌon lojon. 10 Tsaj cꞌajtibeyob i cꞌabaꞌ tac 
chaꞌan mic tsictesʌbeñet lojon.

11 Tsiꞌ yʌlʌyob: “Xꞌeꞌtelon lojon i chaꞌan i Dios Panchan yicꞌot 
Pañimil. Wolic chaꞌ mel lojon ili Templo tsaꞌ bʌ i waꞌchoco ti 
wajali juntiquil ñuc bʌ rey i chaꞌan bʌ Israel. 12  Ti wiꞌil c tat 
lojon tsiꞌ techbeyob i michꞌajel jini Dios am bʌ ti panchan. Jini 
chaꞌan Dios tsiꞌ yʌcꞌʌyob tiꞌ cꞌʌb Nabucodonosor jini caldeo 
i yum Babilonia. Tsiꞌ jisa ili Templo. Cʌchʌl tsiꞌ pʌyʌyob 
majlel ti Babilonia. 13  Pero cheꞌ bʌ tsaꞌ tejchi i yumʌntel Ciro 
ti Babilonia, tsiꞌ subeyon lojon chaꞌan mic chaꞌ waꞌchocon 
lojon i Templo Dios. 14 Tsiꞌ sutqꞌui jini uchꞌijibʌl melbil bʌ 

ti oro yicꞌot ti plata, tsaꞌ bʌ i chꞌʌmʌ majlel ti Babilonia 
jini Nabucodonosor cheꞌ bʌ tsiꞌ locꞌsa tiꞌ yotot Dios am bʌ 
ti Jerusalén. Cheꞌ jini Ciro tsiꞌ chaꞌ locꞌsa yaꞌ ti templo ti 
Babilonia. Tsiꞌ yʌcꞌʌ tiꞌ cꞌʌb Sesbasar tsaꞌ bʌ i waꞌchoco ti 
gobernador. 15 Tsiꞌ sube: Chꞌʌmʌ ili uchꞌijibʌl tac. Chꞌʌmʌ 
majlel yaꞌ ti Templo ti Jerusalén. Laꞌ chaꞌ mejlic i Templo Dios 
yaꞌ tiꞌ yajñib. Cheꞌ tsiꞌ yʌlʌ Ciro, cheꞌob. 16  Jini chaꞌan Sesbasar 
tsaꞌ tili. Tsiꞌ melbe i cꞌʌclib i Templo Dios wʌꞌ ti Jerusalén. Jini 
chaꞌan cꞌʌlʌl wʌle woli ti mejlel majlel, pero anto yom melol”. 
Cheꞌ tsiꞌ jacꞌʌyob jini judíojob.

17 Jini chaꞌan, rey, mi cheꞌʌch yom a pusicꞌal, qꞌuele mi yaꞌan 
tiꞌ lojtib a jun yaꞌ ti Babilonia ili mandar chaꞌan i Templo 
Dios. Qꞌuele mi isujm tsiꞌ yʌcꞌʌ mandar jini rey Ciro chaꞌan 
miꞌ chaꞌ mejlel i Templo Dios am bʌ ti Jerusalén. Yom maꞌ chaꞌ 
chocbeñon lojon tilel tꞌan chaꞌan mic ñaꞌtan lojon bajcheꞌ yom 
a pusicꞌal. Cheꞌʌch tsiꞌ pejcayob Darío ti carta.

6  Jini chaꞌan jini rey Darío tsiꞌ yʌcꞌʌ mandar chaꞌan miꞌ 
qꞌuelob mi yaꞌan tiꞌ yotlel jun tac yaꞌ ti Babilonia. 2  Tsiꞌ 

tajayob jini jun ti colem otot am bʌ ti tejclum i cꞌabaꞌ Acmeta 
am bʌ ti Media. Tsiꞌ tajayob baꞌ tsꞌijbubil i mandar Ciro: 
3 Cheꞌ tiꞌ tejchibal i yumʌntel jini rey Ciro tsiꞌ yʌcꞌʌ mandar 
chaꞌan miꞌ chaꞌ melbentel i Templo Dios yaꞌ ti Jerusalén: 
Yaꞌ yom miꞌ pulbentel i majtan Dios. Xucꞌul yom miꞌ chaꞌ 
mejlel i cꞌʌclib i Templo. Yom wucpꞌejl i chaꞌcꞌal (27) metro i 
tamlel. Cheꞌʌch yom i pꞌisol i xujc jaꞌel. 4 Yom miꞌ tsꞌajquintel 
i yebal yicꞌot uxñumel colem xajlel. Yaꞌ tiꞌ pam yom junñumel 
tsijiꞌ bʌ cucujl tac. Laꞌ aqꞌuenticob taqꞌuin tiꞌ wenta rey 
chaꞌan miꞌ joloñel ili eꞌtel. 5 Laꞌ i chꞌʌmob majlel pejtelel jini 
uchꞌijibʌl melbil bʌ ti oro yicꞌot ti plata tsaꞌ bʌ i chꞌʌmʌ tilel 
Nabucodonosor cheꞌ bʌ tsiꞌ locꞌsayob tiꞌ Templo Dios yaꞌ ti 
Jerusalén. Laꞌ i chaꞌ acꞌob tiꞌ Templo Dios yaꞌ baꞌ lotol ti ñaxan. 
Cheꞌʌch tsꞌijbubil ti jun.

6 Jini chaꞌan Darío tsiꞌ chocbe majlel mandar jini gobernador 
i cꞌabaꞌ Tatnai, yicꞌot Setar Boznai yicꞌot yañoꞌ bʌ añoꞌ bʌ i 
yeꞌtel ti junwejl jini Eufrates jaꞌ baꞌ miꞌ bʌjlel qꞌuin: Yom mi 
laꞌ tʌtsꞌ loqꞌuel laꞌ bʌ yaꞌ baꞌ woliyob ti eꞌtel judíojob. 7 Cʌyʌ laꞌ 
mʌctan jini xñoxob añoꞌ bʌ i yeꞌtel yicꞌot jini gobernador ti 
Judá. Laꞌ i chʌn melob i Templo Dios yaꞌ tiꞌ yajñib. 8  Jiñʌch c 
mandar chaꞌan mi laꞌ coltan jini judíojob tiꞌ melol i yotot Dios. 

Aqꞌueñob pejtelel chuqui anto yom i chaꞌañob. Laꞌ aqꞌuenticob 
taqꞌuin locꞌsʌbil bʌ ti jini tojoñel muꞌ bʌ laꞌ wʌqꞌueñon yaꞌ 
ti junwejl jaꞌ baꞌ miꞌ bʌjlel qꞌuin. Laꞌ ujtic ti utsꞌat ili eꞌtel. 
9 Aqꞌuenla jini motomajob ti Jerusalén ti jujumpꞌejl qꞌuin 
pejtelel chuqui anto yom i chaꞌañob, alʌ tat wacax, yicꞌot tat 
tiñʌmeꞌ, yicꞌot alʌ tiñʌmeꞌ, chaꞌan miꞌ pulbeñob i majtan jini 
Dios am bʌ ti panchan. Jacꞌʌla ti utsꞌat ti pejtelel chuqui miꞌ 
cꞌajtiñob jini motomajob añoꞌ bʌ ti Jerusalén. Mi atsꞌam, mi 
trigo, mi vino, mi aceite, yom mi laꞌ wʌqꞌueñob. 10 Cheꞌ jini 
mi mejlel i pulbeñob i majtan jini Dios am bʌ ti panchan cheꞌ 
bajcheꞌ miꞌ mulan, chaꞌan utsꞌat miꞌ qꞌuelon. Com miꞌ tajoñob 
ti oración quicꞌot calobilob. 11 Jacꞌʌla yambʌ c mandar: Mi an 
majqui yom i qꞌuex ili tꞌan, laꞌ locꞌsʌbentic i cucujlel i yotot. 
Laꞌ jijchꞌic tiꞌ ñiꞌ i cucujlel i yotot. Jembenla i yotot chaꞌan 
tiꞌ caj i mul chaꞌan maꞌanic tsiꞌ jacꞌʌ c mandar. 12  Jixcu jini 
Dios tsaꞌ bʌ i tsictesa i cꞌabaꞌ ti Jerusalén, laꞌ i jisan pejtelel 
reyob yicꞌot tejclumob muꞌ bʌ i lon ñaꞌtañob i jemob ili c tꞌan, 
chaꞌan miꞌ mʌctañob i Templo Dios am bʌ ti Jerusalén. Joñon 
Darío tsa cʌcꞌʌ jini mandar. Laꞌ mejlic cheꞌ bajcheꞌ tsac subu, 
cheꞌen.

13 Jini chaꞌan Tatnai jini gobernador, yicꞌot Setar Boznai, 
temel yicꞌot i piꞌʌlob, tsaꞌ cajiꞌ bʌcꞌ melob cheꞌ bajcheꞌ tsiꞌ 
subeyob jini rey Darío. 14 Cheꞌ jini, jini judíojob añoꞌ bʌ i yeꞌtel 
tsiꞌ chʌn chaꞌleyob eꞌtel ti Templo. Tsiꞌ chaꞌleyob subtꞌan jini 
xꞌaltꞌañob Hageo yicꞌot Zacarías (i yalobil Iddo). Cheꞌ jini tsiꞌ 
wen coltayob. Jini chaꞌan tsaꞌ mejli i yujtesañob jini Templo 
chaꞌan tiꞌ mandar i Dios israelob, yicꞌot i mandar tac jini reyob 
ti Persia, Ciro yicꞌot Darío yicꞌot Artajerjes. 15 Ili otot tsaꞌ ujti 
ti melol cheꞌ ti 18 de febrero cheꞌ i wʌcpꞌejlelix jab woli ti 
yumʌntel Darío.

16  Jini israelob yicꞌot motomajob yicꞌot levíjob yicꞌot pejtelel 
yañoꞌ bʌ tsaꞌ bʌ chaꞌ sujtiyob tilel tiꞌ lumal tsiꞌ melbeyob 
i qꞌuiñilel Templo, wen tijicñayob i pusicꞌal. 17 Cheꞌ bʌ tsiꞌ 
melbeyob i qꞌuiñilel Templo chaꞌan miꞌ yʌcꞌob tiꞌ wenta Dios, 
tsiꞌ pulbeyob i majtan Dios, jocꞌal alʌ tat wacax yicꞌot lujuncꞌal 
i tat tiñʌmeꞌ, yicꞌot jumbajcꞌ alʌ tiñʌmeꞌ. Tsiꞌ yʌcꞌʌyob 
lajchʌncojt tat chivo chaꞌan miꞌ ñusʌbentelob i mul jini 
lajchʌnmojt israelob. 18  Cheꞌ bajcheꞌ tsꞌijbubil tiꞌ jun Moisés, 
tsaꞌ tꞌoxleyob jini motomajob yicꞌot levíjob ti mojt ti mojt 

chaꞌan miꞌ jelob i bʌ ti eꞌtel chaꞌan pejtel chuqui yom melol tiꞌ 
Templo Dios yaꞌ ti Jerusalén.

19 Tsiꞌ melbeyob i qꞌuiñilel Pascua cheꞌ ti ñaxan bʌ qꞌuin ti 
abril. 20 Ti jim bʌ ora sʌqꞌuesʌbilobix pejtel jini motomajob 
yicꞌot levíjob. Tsiꞌ tsʌnsayob jini alʌ tiñʌmeꞌ chaꞌan miꞌ 
ñusʌntel i mul pejtelel jini xcʌjchelob tsaꞌ bʌ sujtiyob, yicꞌot 
pejtelel jini motomajob. 21 Tsiꞌ cꞌuxuyob tiñʌmeꞌ jini israelob 
tsaꞌ bʌ chaꞌ sujtiyob tilel tiꞌ lumal, temel yicꞌot jini chumuloꞌ 
bʌ ti lum tsaꞌ bʌ i tʌtsꞌʌyob i bʌ tiꞌ tojlel i piꞌʌlob, chaꞌan miꞌ 
tem chꞌujutesañob lac Yum, i Dios Israel, yicꞌot jini israelob. 
22  Tiꞌ tijicñʌyel i pusicꞌal tsiꞌ meleyob jini qꞌuin cheꞌ miꞌ cꞌuxob 
caxlan waj mach bʌ anic i levadurajlel. Wucpꞌejl qꞌuin tsiꞌ 
chaꞌleyob qꞌuiñijel come tsiꞌ wen coltayob lac Yum. Jiñʌch 
lac Yum tsaꞌ bʌ i nijcʌbe i pusicꞌal jini rey ti Asiria chaꞌan miꞌ 
coltañob, chaꞌan miꞌ wen mejlel i Templo Dios, i Dios Israel.

Esdras yicꞌot i piꞌʌlob tsaꞌ sujtiyob ti Jerusalén

7  1-5 Cheꞌ bʌ tsaꞌ ujti pejtelel iliyi, cheꞌ woli ti yumʌntel 
Artajerjes yumʌl bʌ ti Persia, tsaꞌ loqꞌui Esdras ti 

Babilonia. Tsaꞌ majli ti Jerusalén. Jiñobʌch i ñojteꞌelob Esdras: 
Esdras jiñʌch i yalobil Seraías, Seraías jiñʌch i yalobil Azarías, 
Azarías jiñʌch i yalobil Hilcías, Hilcías jiñʌch i yalobil Salum, 
Salum jiñʌch i yalobil Sadoc, Sadoc jiñʌch i yalobil Ahitob, 
Ahitob jiñʌch i yalobil Amarías, Amarías jiñʌch i yalobil 
Azarías, Azarías jiñʌch i yalobil Meraiot, Meraiot jiñʌch 
i yalobil Zeraías, Zeraías jiñʌch i yalobil Uzi, Uzi jiñʌch i 
yalobil Buqui, Buqui jiñʌch i yalobil Abisúa, Abisúa jiñʌch i 
yalobil Finees, Finees jiñʌch i yalobil Eleazar, Eleazar jiñʌch i 
yalobil Aarón ñaxan bʌ motomaj.

6  Esdras jiñʌch stsꞌijbaya wen chajpʌbil bʌ ti jini mandar tsaꞌ 
bʌ aqꞌuenti Moisés chaꞌan lac Yum, i Dios Israel. Tsiꞌ cꞌajtibe 
permiso jini rey chaꞌan miꞌ majlel ti Jerusalén. Tsiꞌ jacꞌʌ jini 
rey come lac Yum an yicꞌot Esdras. 7-9 Cheꞌ ti ojlil marzo cheꞌ tiꞌ 
wucpꞌejlel i jabilel i yeꞌtel ti rey jini Artajerjes, tsaꞌ loqꞌuiyob ti 
Babilonia cabʌl winicob xꞌixicob, motomajob, levíjob, xcꞌayob, 
xcʌnta tiꞌ Templojob, yicꞌot jini yan tac bʌ xꞌeꞌtelob i chaꞌan 
jini Templo. Temel tsaꞌ majliyob yicꞌot Esdras. Lac Yum tsiꞌ 
coltayob majlel. Tsaꞌ cꞌotiyob ti Jerusalén cheꞌ ti ojlil agosto, 
10 come Esdras tsiꞌ wen chajpa i pusicꞌal chaꞌan miꞌ chꞌʌmben 

isujm i mandar lac Yum, chaꞌan miꞌ wen jaqꞌueꞌ, chaꞌan miꞌ 
cʌntesan jini israelob.

11 Artajerjes tsiꞌ yʌqꞌue carta jini motomaj Esdras, jini wen 
chajpʌbil bʌ tiꞌ mandar lac Yum. Tsiꞌ yʌlʌ: 12  Artajerjes, jini 
ñuc bʌ yumʌl tiꞌ tojlel yumʌlob, wolic tsꞌijbubeñet carta 
Esdras. Motomajet, wen chajpʌbilet bʌ tiꞌ mandar jini Dios am 
bʌ ti panchan.

13  Wolic subeñob mandar jini añoꞌ bʌ tic yumʌntel, i pꞌolbaloꞌ 
bʌ Israel. Majqui jach yom majlel a wicꞌot ti Jerusalén laꞌ 
majlic yicꞌot motomajob yicꞌot levíjob. 14 Joñon quicꞌot jini 
wuctiquil caj tojꞌesayajob, wolic subeñet lojon chaꞌan maꞌ 
chꞌʌm majlel i juñilel i mandar Dios. Yom maꞌ qꞌuel mi woliꞌ 
melob jini añoꞌ bʌ ti Jerusalén yicꞌot ti Judá cheꞌ bajcheꞌ 
tsꞌijbubil chaꞌan Dios. 15 Yom maꞌ chꞌʌm majlel jini plata yicꞌot 
oro woli bʌ cʌcꞌ lojon ti pejtel c pusicꞌal. I majtañʌch i Dios 
Israel chumul bʌ ti Jerusalén. 16  Yom jaꞌel maꞌ tempan plata 
yicꞌot oro wʌꞌ ti Babilonia cheꞌ yomob i yʌcꞌ c piꞌʌlob yicꞌot 
jaꞌel i yofrenda tac jini israelob yicꞌot jini motomajob muꞌ bʌ 
i yʌcꞌob tiꞌ pusicꞌal jach chaꞌan miꞌ cꞌʌjñel tiꞌ Templo i Dios 
yaꞌ ti Jerusalén. 17 Xucꞌul yom maꞌ cꞌʌn ili taqꞌuin chaꞌan maꞌ 
mʌn alʌ tat wacax, yicꞌot tat tiñʌmeꞌ yicꞌot alʌ tiñʌmeꞌ, yicꞌot 
majtañʌl tac melbil bʌ ti trigo, yicꞌot jini japbil bʌ majtañʌl 
tac. Ti pejtelel mi caj a wʌcꞌ yaꞌ ti pulʌntib am bʌ tiꞌ Templo 
a Dios yaꞌ ti Jerusalén. 18  Jatet a wicꞌot a piꞌʌlob mi mejlel 
laꞌ comol ñaꞌtan bajcheꞌ mi caj laꞌ cꞌʌn i colojbal jini taqꞌuin. 
Cheꞌʌch yom mi laꞌ mel cheꞌ bajcheꞌ yom laꞌ Dios. 19 Jixcu 
jini uchꞌijibʌl tac tsaꞌ bʌ chaꞌ aqꞌuentiyetla am bʌ i cꞌʌjñibal 
tiꞌ Templo a Dios, mi caj a chaꞌ sutqꞌuin tiꞌ tojlel Dios yaꞌ ti 
Jerusalén. 20 Mi an chuqui anto yom chaꞌan mi laꞌ wen mel jini 
Templo yicꞌot i bʌl, cꞌajtibenla c winic muꞌ bʌ i cʌntan i yotlel 
c chubʌꞌan.

21 Joñon jini rey Artajerjes, mi cʌqꞌueñob mandar pejtel 
muꞌ bʌ i tempañob tojoñel yaꞌ ti junwejl jaꞌ Eufrates baꞌ miꞌ 
bʌjlel qꞌuin. Yom mi laꞌ wʌqꞌuen jini motomaj Esdras chuqui 
tac miꞌ cꞌajtibeñetla, come jiñʌch motomaj wen chajpʌbil bʌ 
tiꞌ mandar Dios am bʌ ti panchan. 22  Cꞌʌlʌl ti ojlil i yuxpꞌejl 
millón peso ti plata mi mejlel laꞌ wʌqꞌuen yicꞌot uxbajcꞌ ti 
cujch trigo, yicꞌot chʌmpꞌejl mil litro vino, yicꞌot chʌmpꞌejl 
mil litro aceite, yicꞌot i yonlel atsꞌam. 23  Chuqui tac jach 

yom jini Dios ti panchan, laꞌ mejlic ti ora yaꞌ ti Templo, ame 
muqꞌuic i michꞌleñon temel quicꞌot calobilob mi mach wen 
melbilic. 24 Mic subeñetla jaꞌel chaꞌan mach yomic mi laꞌ 
cꞌajtibeñob tojoñel jini motomajob mi levíjob mi xcꞌayob, mi 
xcʌnta tiꞌ ototob, mi juntiquilic winic muꞌ bʌ i chaꞌlen eꞌtel 
tiꞌ Templo Dios. Cheꞌʌch woli cʌqꞌueñob mandar jini xchꞌʌm 
tojoñelob yicꞌot jini muꞌ bʌ i cʌntañob taqꞌuin.

25 Jixcu jatet Esdras, cheꞌʌch bajcheꞌ cꞌamel a ñaꞌtʌbal 
aqꞌuebilet bʌ ti Dios, yom maꞌ waꞌchocon juezob yicꞌot 
gobernador chaꞌan miꞌ chaꞌleñob yumʌntel yaꞌ ti junwejl jini 
Eufrates jaꞌ baꞌ miꞌ bʌjlel qꞌuin. Yom maꞌ cʌntesan jini mach 
bʌ anic miꞌ cʌñob i mandar Dios. 26  Jini mach bʌ yomic i 
jacꞌ, laꞌ tsʌnsʌntic, o miꞌ chilbentel i chubʌꞌan, o miꞌ chojquel 
loqꞌuel tiꞌ lumal, o laꞌ ochicob ti mʌjquibʌl pejtelel mach bʌ 
anic miꞌ jacꞌbeñob i mandar a Dios yicꞌot i mandar jini rey. 
Cheꞌ tsiꞌ yʌlʌ Artajerjes tiꞌ carta.

27 Esdras tsiꞌ yʌlʌ: Laꞌ ñuqꞌuesʌntic i cꞌabaꞌ lac Yum i Dios 
lac ñojteꞌelob, come tsiꞌ ñijcʌbe i pusicꞌal jini rey chaꞌan miꞌ 
qꞌuel ti ñuc i Templo lac Yum yaꞌ ti Jerusalén. 28  Lac Yum tsiꞌ 
ñijcʌbeyob i pusicꞌal jini rey yicꞌot i yaj coltayajob yicꞌot jini 
yumʌlob chaꞌan miꞌ coltañoñob. Jini chaꞌan tsaꞌ chꞌejlꞌayon tic 
Yum Dios chaꞌan tsiꞌ wen coltayon Dios. Tsaꞌ caji c tempan jini 
ñuc bʌ xꞌeꞌtelob i pꞌolbaloꞌ bʌ Israel chaꞌan miꞌ tilelob quicꞌot ti 
Jerusalén.

8  Cheꞌ woli ti yumʌntel Artajerjes, tsaꞌ loqꞌuiyob ti 
Babilonia cabʌl c piꞌʌlob temel quicꞌot. Jiñʌch i cꞌabaꞌ 

tac ti mojt ti mojt: 2-14 Gersón loqꞌuem bʌ tiꞌ piꞌʌlob Finees; 
Daniel loqꞌuem bʌ tiꞌ piꞌʌlob Itamar; Hatús loqꞌuem bʌ tiꞌ 
piꞌʌlob David, loqꞌuem bʌ tiꞌ piꞌʌlob Secanías; Zacarías yicꞌot 
150 yañoꞌ bʌ winicob loqꞌuemoꞌ bʌ tiꞌ piꞌʌlob Paros; Elioenai 
(i yalobil Zeraías) yicꞌot lujuncꞌal yañoꞌ bʌ winicob loqꞌuemoꞌ 
bʌ tiꞌ piꞌʌlob Pahat Moab; i yalobil Jahaziel yicꞌot 300 yañoꞌ 
bʌ winicob loqꞌuemoꞌ bʌ tiꞌ piꞌʌlob Secanías; Ebed (i yalobil 
Jonatán) yicꞌot 50 yañoꞌ bʌ winicob loqꞌuemoꞌ bʌ tiꞌ piꞌʌlob 
Adín; Jesaías (i yalobil Atalías) yicꞌot 70 yañoꞌ bʌ winicob 
loqꞌuemoꞌ bʌ tiꞌ piꞌʌlob Elam; Zebadías (i yalobil Micael) 
yicꞌot chʌncꞌal yañoꞌ bʌ winicob loqꞌuemoꞌ bʌ tiꞌ piꞌʌlob 
Sefatías; Obadías (i yalobil Jehiel) yicꞌot 218 yañoꞌ bʌ winicob 
loqꞌuemoꞌ bʌ tiꞌ piꞌʌlob Joab; Selomit (i yalobil Josifías) yicꞌot 

160 yañoꞌ bʌ winicob loqꞌuemoꞌ bʌ tiꞌ piꞌʌlob Bebai; Zacarías 
(i yalobil Bebai) yicꞌot 28 yañoꞌ bʌ winicob loqꞌuemoꞌ bʌ tiꞌ 
piꞌʌlob Bebai; Johanán (i yalobil Hacatán) yicꞌot 110 yañoꞌ bʌ 
winicob loqꞌuemoꞌ bʌ tiꞌ piꞌʌlob Azgad; Elifelet, Jeiel, Semaías 
yicꞌot uxcꞌal yañoꞌ bʌ winicob (tsaꞌ bʌ cꞌotiyob ti wiꞌil bʌ ora) 
loqꞌuemoꞌ bʌ tiꞌ piꞌʌlob Adonicam; Utai yicꞌot Zabud yicꞌot 70 
yañoꞌ bʌ winicob loqꞌuemoꞌ bʌ tiꞌ piꞌʌlob Bigvai.

Tsaꞌ waꞌchocontiyob xꞌeꞌtelob ti Templo
15 Tsac tempa lojon c bʌ yaꞌ ti colem jaꞌ i cꞌabaꞌ Ahava. Yaꞌi 

tsaꞌ jijliyon lojon uxpꞌejl qꞌuin. Tsac wen qꞌuele jini jun baꞌ 
otsʌbil i cꞌabaꞌ jini winicob yicꞌot motomajob tsaꞌ bʌ tiliyob, 
pero maꞌanic mi juntiquilic leví. 16  Jini chaꞌan tsac pʌyʌ Eliezer, 
Ariel, Semaías, Elnatán, Jarib, Elnatán, Natán, Zacarías, yicꞌot 
Mesulam. Jiñobʌch levíjob añoꞌ bʌ i ñaꞌtʌbal. 17 Tsac chocoyob 
majlel baꞌan Iddo juntiquil yumʌl am bʌ ti Casifia chaꞌan 
miꞌ cꞌajtibeñob Iddo yicꞌot i yerañob yicꞌot i yaj cʌntayajob ti 
Templo, chaꞌan i wocolic miꞌ chocbeñon lojon tilel motomajob, 
chaꞌan miꞌ majlelob ti eꞌtel tiꞌ Templo Dios yaꞌ ti Jerusalén. 
18  Dios tsiꞌ coltayon lojon. Tsiꞌ chocbeyon lojon tilel juntiquil 
ñuc bʌ winic am bʌ cabʌl i ñaꞌtʌbal i cꞌabaꞌ Serebías (i pꞌolbal 
bʌ Mahli i pꞌolbal bʌ Leví). Tsiꞌ choco tilel i yerañob yicꞌot 
chꞌiton bʌ i yalobilob jaꞌel. 19 Dios tsiꞌ choco tilel jaꞌel Hasabías 
yicꞌot Jesaías (i pꞌolbaloꞌ bʌ Merari), yicꞌot juncꞌal i yerañob 
yicꞌot chꞌiton bʌ i yalobilob. 20 Tsiꞌ choco tilel jaꞌel 220 muꞌ bʌ i 
chaꞌleñob eꞌtel ti Templo. Laj chucul i cꞌabaꞌ ti lista. Jiñobʌch 
i pꞌolbalob i yaj coltayajob levíjob ti Templo waꞌchocobiloꞌ bʌ i 
chaꞌan David yicꞌot añoꞌ bʌ i yeꞌtel.

Tsiꞌ techeyob xʌmbal
21 Cheꞌ yaꞌto añon lojon ti colem jaꞌ i cꞌabaꞌ Ahava, tsac 

subeyob chaꞌan yom mic chaꞌlen lojon chꞌajb, chaꞌan mic 
peqꞌuesan lojon c bʌ tiꞌ wut Dios. Cheꞌ jini tsaj cꞌajtibe lojon 
Dios chaꞌan miꞌ tojꞌesañon lojon majlel ti bij, chaꞌan miꞌ 
cʌntañon lojon quicꞌot calobil lojon, quicꞌot c chubʌꞌan lojon. 
22  Come maꞌanic soldado quicꞌot lojon yicꞌot cꞌʌchʌloꞌ bʌ ti 
caballo chaꞌan miꞌ cʌntañoñob lojon ti bij. Tsaꞌic j cꞌajtibe 
lojon jini rey, tsac chaꞌle quisin, come tsaꞌix c sube lojon jini 
rey chaꞌan tilem ti Dios laj coltʌntel. Dios miꞌ coltan jini muꞌ 

bʌ i tsajcañob, pero miꞌ michꞌlen pejtel muꞌ bʌ i cʌyob. Miꞌ 
contrajiñob, choꞌon tsac sube. 23  Jini chaꞌan tsac chaꞌle lojon 
chꞌajb. Tsaj cꞌajtibe lojon Dios j coltʌntel. Tsiꞌ yubiyon lojon.

24 Tsac waꞌchoco lajchʌntiquil ñuc bʌ motomajob, Serabías 
yicꞌot Hasabías, yicꞌot yambʌ lujuntiquilob. 25 Tsa cʌqꞌueyob 
i cʌntan i majtan lac Yum, jini plata yicꞌot oro, yicꞌot colem 
taza tac melbil bʌ ti oro am bʌ i cꞌʌjñibal tiꞌ yotot lac Dios 
tsaꞌ bʌ i yʌcꞌʌyob jini rey yicꞌot i yaj tojꞌesayajob yicꞌot ñuc 
bʌ yumʌlob. Tsiꞌ yʌcꞌʌyob jaꞌel jini israelob yaꞌ bʌ chumulob. 
26-27 Tsa cʌqꞌueyob tiꞌ wenta jini plata cheꞌ bajcheꞌ 15 millón 
peso, yicꞌot jini chꞌejew tac melbil bʌ ti plata am bʌ i tojol 
ojlil i yuxpꞌejl millón peso, yicꞌot oro cheꞌ bajcheꞌ 37 millón 
peso yicꞌot juncꞌal colem taza melbil tac bʌ ti oro am bʌ i tojol 
cheꞌ bajcheꞌ 60 mil peso. An jaꞌel chaꞌpꞌejl latu melbil bʌ ti 
bronce letsem bʌ i tojol, cheꞌ bajcheꞌ oro yilal. 28  Tsa cʌcꞌʌ jini 
winicob tiꞌ wenta lac Yum. Tsa cʌcꞌʌ tiꞌ wenta lac Yum i Dios 
lac ñojteꞌelob pejtel muꞌ bʌ ti cꞌʌjñel yicꞌot pejtel jini taqꞌuin 
tsaꞌ bʌ i yʌcꞌʌyob winicob tiꞌ pusicꞌal jach.

29 Tsac subeyob: Qꞌuelela. Lotola jinto mi laꞌ chaꞌ aqꞌueñob 
jini motomajob yicꞌot levíjob yicꞌot i yum israelob yaꞌ ti 
Jerusalén. Tsꞌʌcʌl mi caj i lojtel yaꞌ ti Templo, choꞌon tsac 
subeyob. 30 Jini chaꞌan jini motomajob yicꞌot jini levíjob tsiꞌ 
chꞌʌmʌyob tiꞌ wenta pejtelel jini plata yicꞌot oro yicꞌot jini 
chꞌejew tac chaꞌan miꞌ chꞌʌmob majlel tiꞌ Templo Dios yaꞌ ti 
Jerusalén.

31 Cheꞌ tiꞌ jilibal marzo tsaj cʌyʌ lojon jini colem jaꞌ i cꞌabaꞌ 
Ahava chaꞌan mic majlel lojon ti Jerusalén. Dios tsiꞌ coltayon 
lojon loqꞌuel tiꞌ cꞌʌb j contrajob lojon tsaꞌ bʌ i chijtayoñob ti 
bij. Maꞌanic tsaꞌ mejli i xujchꞌin c chubʌꞌan lojon. 32  Utsꞌat tsaꞌ 
cꞌotiyon lojon ti Jerusalén. Tsac poj cꞌaja lojon co uxpꞌejl qꞌuin.

33  Cheꞌ tiꞌ chʌmpꞌejlel qꞌuin tsac laj aqꞌueyob lojon levíjob 
jini plata yicꞌot oro yicꞌot yambʌ muꞌ bʌ i cꞌʌjñel tac tiꞌ Templo 
Dios. Tsiꞌ chꞌʌmʌyob jini motomaj Meremot (i yalobil Urías), 
yicꞌot Eleazar (i yalobil Finees), yicꞌot Jozabad (i yalobil 
Jesúa), yicꞌot Noadías (i yalobil Binúi). Levíjob tiꞌ pejtelelob. 
Tsiꞌ yʌcꞌʌyob ti pꞌistʌl baꞌ temel woliꞌ qꞌuelob. 34 Tsaꞌ tsijqui. Tsaꞌ 
ochi ti jun cheꞌ bajcheꞌ cꞌamel an.

35 Cheꞌ jini pejtelel jini tsaꞌ bʌ sujtiyob tilel tsiꞌ pulbeyob 
tsʌnsʌbil bʌ i majtan tac i Dios Israel. Tsiꞌ yʌqꞌueyob Dios 

lajchʌncojt alʌ tat wacax chaꞌan lajchʌnmojt israelob yicꞌot 
wʌclujumpꞌejl i joꞌcꞌal (96) i tat tiñʌmeꞌ, yicꞌot wuclujumpꞌejl 
i chʌncꞌal (77) alʌ tiñʌmeꞌ, yicꞌot lajchʌncojt tat chivo 
chaꞌan i ñusʌntel mulil. Laj i majtan lac Yum. 36 Cheꞌ jaꞌel 
tsiꞌ chꞌʌmʌyob majlel i mandar tac rey baꞌ añob jini añoꞌ bʌ 
i yeꞌtel an tac bʌ tiꞌ wenta pejtelel jini lum am bʌ ti junwejl 
jaꞌ i cꞌabaꞌ Eufrates baꞌ miꞌ bʌjlel qꞌuin. Jini añoꞌ bʌ i yeꞌtel 
tsiꞌ jacꞌʌyob jini mandar. Tsiꞌ coltayob winicob chaꞌan miꞌ wen 
melob i Templo Dios.

Esdras tsiꞌ subu i mul israelob

9  Cheꞌ bʌ tsaꞌ ujti pejtelel iliyi, tsaꞌ tiliyob baꞌ añon 
i yum israelob. Tsiꞌ subeyoñob chaꞌan woliꞌ ñopob 

jontolil cabʌl winicob xꞌixicob yicꞌot motomajob yicꞌot 
levíjob. Tsaꞌ cajiꞌ tsajcañob i melbal jini chumuloꞌ bʌ ti jini 
lum. Jiñobʌch cananeojob, heteojob, ferezeojob, jebuseojob, 
amoñob, moabob, egiptojob yicꞌot amorreojob. 2  Come jini 
winicob israeloꞌ bʌ tsaꞌix i pʌyʌyob xchꞌoc bʌ i yalobilob jini 
yambʌ tejclumob chaꞌan i yijñam. Jini chꞌujul bʌ i tejclum 
Dios tsaꞌix xʌjbi yicꞌot yambʌ tejclum tac. Jini yumʌlob tsiꞌ 
pʌsbeyob maya i piꞌʌlob. Ñaxañob ti jini ñuc bʌ mulil. 3  Cheꞌ 
bʌ tsa cubi iliyi, tsac tsili c pislel. Tsac xʌtꞌʌ c jol yicꞌot c 
tsuctiꞌ. Tsaꞌ majliyon ti buchtʌl chaꞌan chꞌijiyem c pusicꞌal. 
4 Cabʌlob tsaꞌ bʌ i bʌcꞌñayob i Dios Israel tsaꞌ bʌ i jacꞌbeyob 
i tꞌan tsiꞌ meleyob i pusicꞌal chaꞌan ili mulil. Tsaꞌ tiliyob ti 
buchtʌl temel quicꞌot. Yaꞌ jach buchulon lojon, ñʌchꞌʌlon 
lojon, cꞌʌlʌl tiꞌ yorajlel cheꞌ miꞌ pulbentel i majtan Dios cheꞌ 
ti icꞌajel.

5  Cheꞌ i yorajlelix cheꞌ miꞌ yʌqꞌuentel i majtan Dios, tsac 
peqꞌuesa c bʌ. Tsac ñocchoco c bʌ. Tsac letsa j cꞌʌb tiꞌ tojlel 
lac Yum Dios. 6  Tsac sube ti oración: C Dios, chꞌijiyem c 
pusicꞌal. Quisintic jax woli cubin, come tsaꞌix wen pꞌojli 
c mul lojon. Tsaꞌix cꞌʌlʌ cꞌoti ti panchan yubil i yonlel c 
sajtemal lojon. 7 Cꞌʌlʌl tiꞌ yorajlel c tatob lojon, cꞌʌlʌl ti ili 
ora, an cabʌl lojon c mul. Jini chaꞌan tsaꞌix mʌjli i chaꞌañob 
j contrajob lojon. Tsaꞌix tsʌnsʌntiyob ti espada c reyob 
lojon yicꞌot c motomaj lojon. Lamital tsaꞌ cʌjchiyob majlel. 
Tsaꞌ chilbentiyon lojon c chubʌꞌan. Tsaꞌ ajqꞌuiyon lojon ti 
quisin cheꞌʌch bajcheꞌ wʌle. 8  Poj jumucꞌ wolaꞌ pʌsbeñon 

lojon i yutslel a pusicꞌal. Tsaꞌ pʌyʌyon lojon loqꞌuel yaꞌ 
baꞌ cʌchʌlon lojon. Anquese maꞌanic jaytiquilon lojon, 
xucꞌul tsaꞌ chaꞌ pʌyʌyon lojon ti Jerusalén. Tsaꞌix a chaꞌ 
aqꞌueyon lojon i tijicñʌyel c pusicꞌal. 9 Ti yambʌ ora wolic 
mozojintel. Cheꞌ cabʌl lojon c wocol maꞌanic tsaꞌ cʌyʌyon 
lojon. Tsaꞌ ñijcʌbeyob i pusicꞌal jini reyob ti Persia chaꞌan 
miꞌ pʌsbeñoñob i yutslel i pusicꞌal. Tsiꞌ coltayon lojon 
chaꞌan mic chaꞌ waꞌchocon lojon a Templo yicꞌot i tsꞌajquil 
Jerusalén.

10 Pero wʌle, c Dios, woli cubin lojon quisin. ¿Chuqui 
to mi mejlel cʌl lojon? Come anix lojon c mul chaꞌan 
tsac ñusa lojon a mandar. 11 Jini xꞌaltꞌañob a chaꞌan 
tsiꞌ subeyon lojon a tꞌan cheꞌ bajcheꞌ tsaꞌ subeyob. Tsiꞌ 
yʌlʌyob: “Pʌjqꞌuemix ti mulil jini lum baꞌ tilemetla ti 
chumtʌl, come cabʌl i jontolil jini wʌꞌ bʌ chumulob. Tsiꞌ 
pam waꞌchocoyob i melbal i cꞌʌb muꞌ bʌ c tsꞌaꞌlen”. Cheꞌ 
woliꞌ yʌl lac Yum, cheꞌob. 12  Jini chaꞌan tsaꞌ subeyon lojon 
chaꞌan maꞌanic mic sijibeñob lojon jini xchꞌoc bʌ calobil 
lojon. Cheꞌ jaꞌel tsaꞌ tiqꞌui jini winic bʌ calobil lojon. Mach 
yomic miꞌ pʌyob jini xchꞌoc bʌ i yalobilob tiꞌ yijñam. Tsaꞌ 
subeyon lojon mach yomic mij coltan jini sajtemoꞌ bʌ 
chaꞌan miꞌ pꞌojlel i chubʌꞌan. Tsaꞌ subeyon lojon mi caj a 
wʌqꞌueñon lojon i ñʌchꞌtʌlel c pusicꞌal lojon mi utsꞌat mic 
jacꞌbeñet lojon. Mi caj a pꞌojlesañon lojon jaꞌel. Xucꞌul mi 
caj j cʌytʌl lojon tic lum lojon quicꞌot calobilob lojon ti 
pejtelel ora. 13  Pero tsac chaꞌle lojon jontolil. Jini chaꞌan 
tsac ñusa lojon wocol yaꞌ baꞌ tsaꞌ pʌyʌyon lojon majlel 
ti cʌjchel chaꞌan tiꞌ caj jini leco bʌ c melbal lojon. Pero 
jatet, c Dios lojon, maꞌanic tsaꞌ wʌqꞌueyon lojon c toj jini 
c mul lojon ti tsꞌʌcʌl, come tsaꞌ chaꞌ pʌyʌyon lojon sujtel. 
14 Wʌle tsac chaꞌ ñusa lojon a mandar. Tsac chaꞌle lojon 
ñujpuñijel yicꞌot jini muꞌ bʌ i chꞌujutesañob i melbal i 
cꞌʌb muꞌ bʌ a tsꞌaꞌlen. Bʌbʌqꞌuen mi caj a jisañon lojon 
chaꞌan a michꞌajel. Cheꞌ jini maꞌanic majqui mi caj i colel 
mi juntiquilic. 15  Tojet c Yum, i Dioset bʌ Israel. Pꞌuntañon 
lojon, come i colojbalon lojon Israel muꞌ bʌ c ñopet lojon. 
Wʌꞌ añon lojon ti a tojlel yicꞌot c mul lojon. Muqꞌuic a wen 
melon lojon ti toj, maꞌanic majqui mi mejlel i waꞌtʌl ti a 
tojlel. Choꞌon tsac sube ti oración.

Tsaꞌ chojquiyob loqꞌuel jini xꞌixicob parte bʌ i lumal

10  Cheꞌ woli ti oración jini Esdras, pʌcʌl ti lum woli ti 
uqꞌuel. Woliꞌ tsictesʌbeñob i mul israelob yaꞌ tiꞌ tojel i 

Templo Dios. Tsiꞌ tempayob tilel i bʌ cabʌl israelob tiꞌ joytʌlel 
Esdras, winicob, xꞌixicob yicꞌot alʌlob. Tiꞌ pejtelelob woliyob ti 
uqꞌuel. 2  Secanías (i yalobil Jehiel loqꞌuem bʌ tiꞌ piꞌʌlob Elam) 
tsiꞌ sube Esdras: Tsaꞌix c chaꞌle lojon mulil tiꞌ contra Dios, 
come tsaꞌix c pʌyʌ lojon chaꞌan quijñam jini xchꞌocob chꞌoyoloꞌ 
bʌ ti yambʌ tejclum tac. Anquese cheꞌʌch tsac mele lojon pero 
anto i pijtaya Israel. 3  Laꞌ cʌcꞌ lojon c tꞌan tiꞌ tojlel Dios chaꞌan 
mic choc lojon loqꞌuel jini xꞌixicob yicꞌot i yalobilob chaꞌan 
mic mel lojon cheꞌ bajcheꞌ tsiꞌ cʌntesayon lojon lac Yum. 
Cheꞌʌch miꞌ yʌlob jaꞌel pejtel muꞌ bʌ i bʌcꞌñañob Dios. Mux c 
mel lojon cheꞌ bajcheꞌ tsꞌijbubil ti mandar. 4 Chꞌojyen. Pꞌʌtesan 
a bʌ. An ti a wenta chaꞌan maꞌ pʌsbeñon lojon bajcheꞌ yom 
mic mel lojon. Mi caj c jacꞌbeñet lojon, cheꞌen Secanías.

5 Tsaꞌ waꞌle Esdras. Tsiꞌ subeyob i yumob motomajob yicꞌot 
i yumob levíjob yicꞌot pejtelel israelob chaꞌan miꞌ chocob 
loqꞌuel jini xꞌixicob cheꞌ bajcheꞌ tsiꞌ yʌlʌ Secanías. Tsiꞌ laj 
jacꞌʌyob. 6 Esdras tsaꞌ loqꞌui ti Templo. Tsaꞌ majli tiꞌ tsalʌl 
Johanán (i yalobil Eliasib), pero maꞌanic chuqui tsiꞌ cꞌuxu, 
maꞌanic chuqui tsiꞌ japʌ. Come wen cabʌl i chꞌijiyemal i 
pusicꞌal chaꞌan tiꞌ caj i mulob jini tsaꞌ bʌ sujtiyob tilel tiꞌ 
lumal.

7-8  Tsiꞌ choco ti pʌyol pejtel jini chumuloꞌ bʌ ti Judá yicꞌot 
ti Jerusalén. Tsiꞌ subeyob chaꞌan miꞌ tempañob i bʌ yaꞌ ti 
Jerusalén pejtelel israelob, i yalobilob jini tsajniyoꞌ bʌ ti 
cʌjchel. An tiꞌ wenta jini añoꞌ bʌ i yeꞌtel chaꞌan miꞌ chilbeñob 
i chubʌꞌan jini mach bʌ anic miꞌ cꞌotelob ti uxpꞌejl qꞌuin. 
Mi caj i chocob loqꞌuel ti Templo jaꞌel. 9 Cheꞌ ti yuxpꞌejlel 
qꞌuin, cheꞌ ti 5 de diciembre, tsiꞌ tempayob i bʌ yaꞌ tiꞌ tojel 
jini Templo ti Jerusalén pejtelel jini winicob añoꞌ bʌ ti Judá 
yicꞌot ti Benjamín. Tsiltsilñayob ti bʌqꞌuen yicꞌot chaꞌan cabʌl 
jaꞌlel. 10 Jini motomaj Esdras tsiꞌ subeyob: Tsaꞌix laꞌ chaꞌle 
mulil, come tsaꞌix laꞌ pʌyʌ laꞌ wijñam chꞌoyoloꞌ bʌ ti yambʌ 
lum. Tsaꞌix laꞌ pꞌojlesʌbe i mul Israel tiꞌ wut Dios. 11 Suben laꞌ 
mul lac Yum, i Dios lac ñojteꞌelob. Melela cheꞌ bajcheꞌ yom 
Dios. Tʌtsꞌʌ laꞌ bʌ tiꞌ tojlel jini chꞌoyoloꞌ bʌ ti yambʌ tejclum 

tac. Chocola loqꞌuel jini xꞌixicob parte bʌ i lumal. Cheꞌ tsiꞌ yʌlʌ 
Esdras.

12  Tiꞌ pejtelelob tsiꞌ jacꞌʌyob ti cꞌam bʌ tꞌan: Muꞌ cu caj c 
mel lojon cheꞌ bajcheꞌ wolaꞌ wʌl. 13  Pero wen bajcꞌʌlon lojon. 
Mach jasʌlic jumpꞌejl chaꞌpꞌejl qꞌuin chaꞌan miꞌ yujtel ili eꞌtel. 
Woli jaꞌal. Mach mejlix c chʌn ajñel lojon ti jumpat. 14 Laꞌ 
waꞌchoconticob añoꞌ bʌ i yeꞌtel ti jujumpꞌejl tejclum chaꞌan 
miꞌ melon lojon quicꞌot pejtel tsaꞌ bʌ i pʌyʌyob jini xꞌixicob 
chꞌoyoloꞌ bʌ ti yambʌ lum. Laꞌ i wʌn subob i yorajlel cheꞌ mi 
caj i yujtel jini meloñel tic tojlel lojon. Cheꞌ jini mi caj i lajmel 
i michꞌajel Dios tic tojlel lojon, cheꞌob. 15 Cojach Jonatán (i 
yalobil Asael) yicꞌot Jahazías (i yalobil Ticva) mach yomic i 
jacꞌob. Mesulam yicꞌot jini leví Sabe tsiꞌ xiqꞌuiyob.

16-19 I colojbal israelob, i yalobilob jini tsajniyoꞌ bʌ ti cʌjchel, 
tsiꞌ meleyob chuqui toj. Jini motomaj Esdras tsiꞌ waꞌchoco 
añoꞌ bʌ i yeꞌtel tiꞌ tojlel israelob ti mojt ti mojt. Laj i pꞌolbalob 
i yalobilob Israel. Tsiꞌ techeyob i yeꞌtel cheꞌ ti 15 de diciembre. 
Tsaꞌ ujti jini eꞌtel cheꞌ ti 15 de marzo. Jini motomajob tsaꞌ 
bʌ i pʌyʌyob i yijñam ti yambʌ tejclum tac tsiꞌ yʌcꞌʌyob i 
tꞌan chaꞌan miꞌ chaꞌ sujtelob. Tsiꞌ chꞌʌmʌyob tilel tat tiñʌmeꞌ 
tac. Tsiꞌ yʌqꞌueyob lac Yum cheꞌ bajcheꞌ yom chaꞌan miꞌ 
ñusʌbentelob i mul. I yalobilob Jesúa (i yalobil bʌ Josadac): 
Maasías, Eliezer, Jarib, Gedalías. 20 I yalobilob Imer: Hanani, 
Zebadías. 21 I yalobilob Harim: Maasías, Elías, Semaías, Jehiel, 
Uzías. 22  I yalobilob Pasur: Elioenai, Maasías, Ismael, Natanael, 
Jozabad, Elasa. 23  Jini levíjob añoꞌ bʌ i mul: Jozabad, Simei, 
Kelaía (Kelita), Petaías, Judá, Eliezer. 24 Jini yujil bʌ cꞌay: 
Eliasib. Jini xcʌntatiꞌ ototob: Salum, Telem, Uri. 25 Jini yañoꞌ 
bʌ israelob añoꞌ bʌ i mul jiñobʌch: I piꞌʌlob Paros: Ramía, 
Jezías, Malquías, Mijamín, Eleazar, Malquías, Benaía. 26 I 
piꞌʌlob Elam: Matanías, Zacarías, Jehiel, Abdi, Jeremot, Elías. 
27 I piꞌʌlob Zatu: Elioenai, Eliasib, Matanías, Jeremot, Zabad, 
Aziza. 28  I piꞌʌlob Bebai: Johanán, Hananías, Zabai, Atlai. 29 I 
piꞌʌlob Bani: Mesulam, Maluc, Adaía, Jasub, Seal, Ramot. 30 I 
piꞌʌlob Pahat Moab: Adna, Quelal, Benaía, Maasías, Matanías, 
Bezaleel, Binúi, Manasés. 31-32  I piꞌʌlob Harim: Eliezer, Isías, 
Malquías, Semaías, Simeón, Benjamín, Maluc, Semarías. 33  I 
piꞌʌlob Hasum: Matenai, Matata, Zabad, Elifelet, Jeremai, 
Manasés, Simei. 34-42  I piꞌʌlob Bani: Madai, Amram, Uel, 

Benaía, Bedías, Quelúhi, Vanías, Meremot, Eliasib, Matanías, 
Matenai, Jaasai, Bani, Binúi, Simei, Selemías, Natán, Adaía, 
Macnadebai, Sasai, Sarai, Azareel, Selemías, Semarías, Salum, 
Amarías, José. 43  I piꞌʌlob Nebo: Jeiel, Matatías, Zabad, Zebina, 
Jadau, Joe, Benaía.

44 Pejtel ili winicob ochemoꞌ bʌ i cꞌabaꞌ ila ti jun tsiꞌ pʌyʌyob 
i yijñam ti yambʌ tejclum tac. Lamital añobix i yalobil yicꞌot 
jini xꞌixicob. 

Mi chaꞌlen oración Nehemías chaꞌan Jerusalén

1  Jiñʌch i tꞌan Nehemías i yalobil Hacalías. Cheꞌ ti 
diciembre cheꞌ ñumenix juncꞌal jab cheꞌ woli ti yumʌntel 

jini rey Artajerjes, yaꞌ añon ti Susa i tejclum rey. 2  Tsaꞌ juli 
Hanani, juntiquil c piꞌʌl, yicꞌot yañoꞌ bʌ winicob loqꞌuemoꞌ 
bʌ ti Judá. Tsaj cꞌajtibeyob bajcheꞌ yilalob jini judíojob* yaꞌ 
bʌ chumulob. I pꞌolbalobʌch jini tsaꞌ bʌ cʌleyob cheꞌ bʌ 
tsaꞌ wersa cʌjchiyob majlel i piꞌʌlob. Tsaj cꞌajtibeyob jaꞌel 
bajcheꞌ yilal jini tejclum Jerusalén. 3  Tsiꞌ subeyoñob: Cabʌl 
woli yubiñob wocol jini judíojob yaꞌ bʌ chumulob. Maꞌanic 
jaytiquilob tsaꞌ bʌ cʌleyob ti lum cheꞌ bʌ tsaꞌ wersa pʌjyiyob 
i piꞌʌlob. Cabʌl woliꞌ tsꞌaꞌlentelob. Jejmen to jini tsꞌajc am bʌ 
tiꞌ joytilel Jerusalén. Tsaꞌ laj puli jini colem tranca tac yaꞌ tiꞌ 
yochib tejclum, cheꞌob.

4 Cheꞌ bʌ tsa cubi ili tꞌan tsaꞌ buchleyon. Tsaꞌ cajiyon ti uqꞌuel. 
Tsa cucꞌta jini tejclum chaꞌpꞌejl uxpꞌejl qꞌuin. Tsac chaꞌle 
chꞌajb yicꞌot oración. Tsac pejca Dios am bʌ ti panchan. 5 Tsa 
cʌlʌ: C Yum Dios añet bʌ ti panchan, mic pejcañet. Pꞌʌtʌl 
bʌ Dioset cabʌl a ñuclel. Mic bʌcꞌñañet lojon. Maꞌ pʌsbeñob 
a wutslel yicꞌot i sujmlel a pacto pejtel muꞌ bʌ i jacꞌbeñetob 
a mandar, muꞌ bʌ i cꞌuxbiñetob. 6 Awocolic ñichꞌtʌbeñon c 
tꞌan. Qꞌueleyon ti utsꞌat. Ubibeñon coración. Come a winicon, 
wolic mel oración ti a tojlel ti qꞌuiñil yicꞌot ti acꞌʌlel. Wolic 
tajob ti oración a chaꞌañoꞌ bʌ ti Israel come israelon jaꞌel. 
Wolic subeñet c mul lojon tsaꞌ bʌ c mele lojon ti a contra. 
Isujm tsaꞌix c chaꞌle lojon mulil joñon quicꞌot c piꞌʌlob. 7 Cabʌl 
tsaj cʌyʌyet lojon chaꞌan c sajtemal lojon. Maꞌanic tsac jacꞌʌ 

lojon a mandar yicꞌot a ley yicꞌot a tꞌan tsaꞌ bʌ a wʌqꞌue 
Moisés a winic. 8  Ñaꞌtan jini tꞌan tsaꞌ bʌ a wʌqꞌue Moisés 
jini a winic. Tsaꞌ sube: “Mi mach xucꞌulic mi laꞌ jacꞌbeñon 
c tꞌan, mi caj c pam puquetla majlel ti ñajtʌl baꞌan yan tac 
bʌ winicob xꞌixicob. 9 Cheꞌ bʌ pam pujquemob laꞌ walobilob 
ti ñajtʌl chaꞌan tsiꞌ ñusayob c tꞌan, mi caj c chaꞌ pʌyob tilel 
mi ti pejtelel i pusicꞌal miꞌ sutqꞌuiñob i bʌ baꞌ añon chaꞌan 
miꞌ jacꞌob c mandar, chaꞌan miꞌ melob bajcheꞌ mic sub. 
Anquese ñajt pujquemob cꞌʌlʌl ti junwejl pañimil, mi caj c 
chaꞌ tempañob. Mi caj c pʌyob tilel ti jini lum yajcʌbil bʌ c 
chaꞌan baꞌ mi caj cʌcꞌ ti cꞌuxbintel j cꞌaba”, cheꞌet. 10 Jiñobʌch 
a winicob, a tejclumob, tsaꞌ bʌ a colta ti ñuc bʌ a pꞌʌtʌlel cheꞌ 
bʌ tsaꞌ locꞌsayob ti Egipto. 11 C Yum, a wocolic mij cꞌajtibeñet, 
ñichꞌtʌbeñon coración come a winicon. Ñichꞌtʌbeñob i 
yoración a winicob añoꞌ bʌ ti Jerusalén muꞌ bʌ i tajob i 
tijicñʌyel chaꞌan woliꞌ bʌcꞌñañob a cꞌabaꞌ. Coltañon ti ili qꞌuin 
chaꞌan miꞌ yujtel ti utsꞌat chuqui com c mel. Ñijcʌben i pusicꞌal 
jini rey chaꞌan miꞌ pꞌuntañon baꞌ ora mic pejcan, choꞌon ti 
oración. Joñon mic ñusʌben i taza jini rey.

Tsiꞌ yʌcꞌʌ i tꞌan Artajerjes chaꞌan miꞌ 
chaꞌ mejlel i tsꞌajquil Jerusalén

2  Cheꞌ numenix chʌmpꞌejl uw, cheꞌ ti abril, tsac chꞌʌmʌ 
vino. Tsa cʌqꞌue i jap jini rey. Chꞌijiyemix c pusicꞌal 

chaꞌan c piꞌʌlob ti Jerusalén. Cojax to wʌle woliꞌ tsictiyel tiꞌ 
tojlel rey mi chꞌijiyemon. 2  Jini chaꞌan jini rey tsiꞌ subeyon: 
¿Chucoch chꞌijiyemet cheꞌ mach cꞌametic? Tsiquilʌch wolaꞌ 
mel a pusicꞌal, cheꞌen jini rey. Tsaꞌ cajiyon ti cabʌl bʌqꞌuen. 
3  Tsac sube jini rey: Laꞌ chʌn cuxtiyic jini rey ti pejtelel 
ora. ¿Mach ba yomic chꞌijiyem c pusicꞌal cheꞌ jejmen to jini 
tejclum baꞌ muculob c ñojteꞌel? ¿Mach ba yomic chꞌijiyem c 
pusicꞌal cheꞌ pulem jini colem bʌ tranca tac tiꞌ tiꞌ tejclum? 
choꞌon tsaj cꞌajtibe. 4 Jini rey tsiꞌ yʌlʌ: Yomcu. ¿Chuqui a wom 
a cꞌajtibeñon? cheꞌen. Mucul jach tsac pejca Dios am bʌ ti 
panchan. 5 Tsac sube jini rey: A winicon. Mi utsꞌat maꞌ qꞌuelon, 
chocoyon majlel ti Judá mi cheꞌʌch yom a pusicꞌal, chaꞌan mic 
chaꞌ mel jini tejclum baꞌ muculob c ñojteꞌel, choꞌon tsac sube. 
6 Yaꞌ buchul i yijñam rey tiꞌ tꞌejl. Jini rey tsiꞌ cꞌajtibeyon: ¿Jal 
ba maꞌ majlel? ¿Baqui ora maꞌ chaꞌ julel? cheꞌen. Tsac sube 

jaypꞌejl uw com jalijel. Cheꞌ jini tsiꞌ ñaꞌta i chocon majlel come 
utsꞌat tsiꞌ yubi.

7 Tsac sube: Mi utsꞌat maꞌ qꞌuelon, aqꞌueñon jun tac chaꞌan 
miꞌ yʌqꞌueñoñob permiso jini gobernadorob ti junwejl jaꞌ 
chaꞌan mic ñumel majlel cꞌʌlʌl mij cꞌotel ti Judá. 8  Aqꞌueñon 
jun jaꞌel chaꞌan mic pʌsben Asaf muꞌ bʌ i cʌntʌben i teꞌel rey, 
chaꞌan miꞌ yʌqꞌueñon teꞌ. Cheꞌ jini mux c pꞌel lojon teꞌ chaꞌan 
i tiꞌ tac Templo yicꞌot chaꞌan jini colem bʌ tranca tac jaꞌel yaꞌ 
tiꞌ tiꞌ waꞌal bʌ tsꞌajc am bʌ tiꞌ joytilel tejclum yicꞌot i tiꞌ cotot 
baꞌ mi caj c chumtʌl, choꞌon tsac sube. Jini rey tsiꞌ yʌqꞌueyon 
chuqui tsaj cꞌajtibe. Cheꞌʌch tsiꞌ pʌsbeyon Dios i yutslel i 
pusicꞌal.

9 Tsaꞌ cꞌotiyon baꞌ añob gobernadorob ti junwejl jaꞌ. Tsa 
cʌqꞌueyob jun tsꞌijbubil bʌ i chaꞌan rey. Woliꞌ piꞌleñoñob 
majlel winicob chocbiloꞌ bʌ majlel chaꞌan rey. 10 Cheꞌ bʌ tsaꞌ 
juliyon, tsiꞌ yubiyob Sanbalat jini horon yicꞌot Tobías i winic. 
I pꞌolbalʌch Amon jini Tobías. Tsiꞌ wen meleyob i pusicꞌal 
chaꞌan tilemix winic yom bʌ i coltan jini israelob.

Nehemías tsiꞌ ñijca i piꞌʌlob ti chaꞌ melol tsꞌajc
11 Tsaꞌ cꞌotiyon ti Jerusalén. Cheꞌ ñumenix uxpꞌejl qꞌuin 

12  Dios tsiꞌ yotsa tic pusicꞌal chuqui tsac ñaꞌta c mel chaꞌan 
i coltʌntel c piꞌʌlob. Maꞌanic tsac subeyob chuqui tsiꞌ yʌcꞌʌ 
tic pusicꞌal Dios. Tsaꞌ chꞌojyiyon ti acꞌʌlel quicꞌot chaꞌtiquil 
uxtiquil winicob. Cojach joñon cꞌʌchʌlon. Maꞌanic yambʌ 
caballo quicꞌot lojon. 13  Ti acꞌʌlel tsaꞌ loqꞌuiyon tiꞌ tiꞌ tejclum 
am bʌ ti joctʌl. Tsaꞌ ñumiyon majlel baꞌan cuxul bʌ jaꞌ ti 
pozo i cꞌabaꞌ Ajin. Tsaꞌ majliyon tiꞌ tiꞌ tejclum baꞌ miꞌ chojquel 
misʌjelʌl. Tsac wen qꞌuele jini tsꞌajc yaꞌ ti Jerusalén tsaꞌ bʌ 
jejmi yicꞌot i tiꞌ tac tsaꞌ bʌ puli ti cꞌajc. 14 Tsaꞌ ñumiyon majlel 
baꞌan yambʌ i tiꞌ i cꞌabaꞌ Cuxul bʌ Jaꞌ. Tsaꞌ ñumiyon baꞌan 
i tanquejlel i ñuxijib rey baꞌ maꞌanic tsaꞌ mejli ti ñumel j 
cꞌʌchlib. 15 Tsac chʌn chaꞌle xʌmbal majlel ti coc yaꞌ ti joctʌl 
cheꞌ ti acꞌʌlel. Tsac wen qꞌuele jini tsꞌajc. Cheꞌ jini tsaꞌ chaꞌ 
sujtiyon. Tsaꞌ chaꞌ ochiyon ti tejclum yaꞌ baꞌan i tiꞌ Joctʌl. Tsaꞌ 
juliyon. 16  Jini yumʌlob maꞌanic tsiꞌ ñaꞌtayob baqui tsajñiyon 
mi chuqui tsajñi c mel. Maxto anic tsac subeyob judíojob mi 
motomajob mi yumʌlob mi xchumtʌlob añoꞌ bʌ tiꞌ wenta 
chaꞌan miꞌ melob jini eꞌtel.

17 Tsaꞌ caji c subeñob: Qꞌuelelix laꞌ chaꞌan bajcheꞌ añonla. 
Pꞌumpꞌun lac bʌ come jejmenix Jerusalén. Laj pulem i tiꞌ tac. 
Conla c chaꞌ melben i tsꞌajquil Jerusalén chaꞌan miꞌ lajmel 
la quisin, choꞌon. 18  Tsaꞌ caji c subeñob bajcheꞌ tsiꞌ pʌsbeyon 
i yutslel i pusicꞌal Dios yicꞌot chuqui tsiꞌ subeyon rey. Jini 
chaꞌan tsiꞌ yʌlʌyob: Concula. Laꞌ lac meleꞌ, cheꞌob. Jini chaꞌan 
tsaꞌ ñucꞌayob i pusicꞌal. Tsaꞌ caji i techob jini wen bʌ eꞌtel. 
19 Michꞌ tsiꞌ yubiyob Sanbalat jini horon yicꞌot Tobías jini amon, 
i winic Sanbalat, yicꞌot Gesem jini árabe. Tsiꞌ wajleyoñob. Tsiꞌ 
tsꞌaꞌleyoñob. Tsiꞌ yʌlʌyob: ¿Chuqui woli laꞌ chaꞌlen? ¿Laꞌ wom 
ba laꞌ contrajin jini rey? Cheꞌi tsiꞌ lon jopꞌbeyoñob lac mul. 
20 Tsac subeyob: Jini Dios am bʌ ti panchan mi caj i coltañon 
lojon. I winicon lojon. Jini chaꞌan mic tech lojon jini eꞌtel. 
Mach laꞌ wentajic mi wolic chaꞌ mel lojon Jerusalén come 
mach laꞌ chaꞌanic jini lum. Mach wʌꞌic chꞌoyoletla ilayi. Mach 
chucbilic laꞌ cꞌabaꞌ ti ili tejclum, choꞌon.

Mic tꞌoxbeñob i yeꞌtel ti jujuntiquil

3  Eliasib, jini ñuc bʌ motomaj, yicꞌot i piꞌʌlob tsaꞌ caji i 
melob i tiꞌ tejclum baꞌ miꞌ yochel tiñʌmeꞌ. Tsiꞌ yʌcꞌʌyob tiꞌ 

wenta Dios chaꞌan miꞌ yujtel ti utsꞌat i yeꞌtel. Tsiꞌ waꞌchocoyob 
colem tranca tac baꞌan i tiꞌ. Tsiꞌ yʌcꞌʌyob tiꞌ wenta Dios jini 
waꞌchocobil bʌ cꞌʌlʌl ti chan bʌ tsꞌajc i cꞌabaꞌ Hamea cꞌʌlʌl ti 
chan bʌ qꞌueloñib i cꞌabaꞌ Hananeel. 2  Jini winicob loqꞌuemoꞌ 
bʌ ti Jericó tsiꞌ tem chaꞌleyob eꞌtel tiꞌ tꞌejl Eliasib. Zacur (i 
yalobil Imri) tsiꞌ chaꞌle eꞌtel tiꞌ tꞌejl winicob loqꞌuemoꞌ bʌ ti 
Jericó.

3  I yalobilob Senaa tsiꞌ melbeyob i tiꞌ baꞌ miꞌ choñob chʌy. 
Tsiꞌ waꞌchocobeyob i cucujlel i tiꞌ tsꞌajc. Tsiꞌ waꞌchocobeyob i 
chumteꞌlel yicꞌot i trancajlel. Tsiꞌ yotsʌbeyob i ñejtꞌil tac yicꞌot 
i cꞌʌtlon teꞌel. 4 Meremot (i yalobil Urías, i yalobil bʌ Cos) tsiꞌ 
chaꞌ mele tsꞌajc tiꞌ tꞌejl i yalobilob Senaa. Mesulam (i yalobil 
Berequías, i yalobil bʌ Mesezabeel) tsiꞌ chaꞌ mele tsꞌajc tiꞌ tꞌejl 
Meremot. Sadoc, (i yalobil Baana) tsiꞌ chaꞌ mele tsꞌajc tiꞌ tꞌejl 
Mesulam. 5 Jini chꞌoyoloꞌ bʌ ti Tecoa tsiꞌ chaꞌ meleyob tsꞌajc 
tiꞌ tꞌejl Sadoc. I yumob yaꞌ ti Tecoa maꞌanic tsiꞌ yʌcꞌʌyob i bʌ 
chaꞌan i yeꞌtel lac Yum.

6 Joiada (i yalobil Paseah) yicꞌot Mesulam (i yalobil Besodías) 
tsiꞌ chaꞌ melbeyob i tiꞌ i cꞌaba Oñiyix Bʌ. Tsiꞌ cꞌʌcchocobeyob i 

cucujlel. Tsiꞌ waꞌchocobeyob i chumteꞌlel yicꞌot i trancajlel. Tsiꞌ 
yotsʌbeyob i ñejtꞌil yicꞌot i cꞌʌtlon teꞌel. 7 Melatías chꞌoyol bʌ ti 
Gabaón yicꞌot Jadón chꞌoyol bʌ ti Merenot tsiꞌ chaꞌleyob eꞌtel 
tiꞌ tꞌejl Joiada. Tsiꞌ piꞌleyob ti eꞌtel jini chꞌoyoloꞌ bʌ ti Gabaón 
yicꞌot ti Mizpa añoꞌ bʌ tiꞌ wenta gobernador ti junwejl jaꞌ. 
8  Uziel (i yalobil Harhaía), xꞌeꞌtel ti oro, tsiꞌ chaꞌ mele tsꞌajc tiꞌ 
tꞌejl Melatías. Hananías, jini xmel pom, tsiꞌ chaꞌ mele tsꞌajc tiꞌ 
tꞌejl Uziel. Cheꞌ jini tsiꞌ chaꞌ meleyob i tsꞌajquil Jerusalén cꞌʌlʌl 
baꞌ wen ñuc i xujc.

9 Refaías (i yalobil Hur), jini yumʌl am bʌ tiꞌ wenta lamital 
Jerusalén, tsiꞌ chaꞌ mele tsꞌajc tiꞌ tꞌejl Uziel. 10 Jedaías (i yalobil 
Harumaf) tsiꞌ chaꞌ mele tsꞌajc yaꞌ tiꞌ tojel i yotot tiꞌ tꞌejl 
Refaías. Hatús (i yalobil Hasabnías) tsiꞌ chaꞌ mele tsꞌajc tiꞌ tꞌejl 
Jedaías. 11 Malquías (i yalobil Harim) yicꞌot Hasub (i yalobil 
Pahatmoab) tsiꞌ chaꞌ meleyob junxujtꞌ tsꞌajc yicꞌot jaꞌel jini 
chan bʌ qꞌueloñib i cꞌabaꞌ Ticꞌʌjib. 12  Salum (i yalobil Halohes), 
jini yumʌl am bʌ tiꞌ wenta ojlil Jerusalén yicꞌot xchumtʌlob 
tiꞌ joytilel, tsiꞌ chaꞌ mele tsꞌajc tiꞌ tꞌejl Malquías. Tsiꞌ piꞌleyob 
ti eꞌtel xchꞌoc bʌ i yalobilob. 13  Hanún yicꞌot jini xchumtʌlob 
añoꞌ bʌ ti Zanoa tsiꞌ chaꞌ melbeyob i tiꞌ tsꞌajc baꞌan joctʌl. 
Tsiꞌ waꞌchocobeyob i trancajlel. Tsiꞌ yotsʌbeyob i ñejtꞌil yicꞌot 
i cꞌʌtlon teꞌel. Tsiꞌ chaꞌ meleyob joꞌcꞌal i chaꞌbajcꞌ metro 
jini tsꞌajc cꞌʌlʌl tiꞌ tiꞌ baꞌ miꞌ chojquel misʌjelʌl. 14 Malquías 
(i yalobil Recab), woli bʌ i yumʌntel ti jini lum am bʌ ti 
Bethaquerem, tsiꞌ chaꞌ melbe i tiꞌ tsꞌajc baꞌ miꞌ chojquel 
misʌjelʌl. Tsiꞌ waꞌchocobeyob i trancajlel. Tsiꞌ yotsʌbeyob i 
ñejtꞌil yicꞌot i cꞌʌtlon teꞌel.

15 Salum (i yalobil Colhoze), ñuc bʌ yumʌl ti Mizpa, tsiꞌ chaꞌ 
melbe i tiꞌ tsꞌajc i cꞌabaꞌ Cuxul bʌ Jaꞌ. Tsiꞌ melbe i jol. Tsiꞌ 
waꞌchocobe i trancajlel. Tsiꞌ yotsʌbe i ñejtꞌil yicꞌot i cꞌʌtlon 
teꞌel. Tsiꞌ melbe i tsꞌajquil jini paꞌ i cꞌabaꞌ Siloé baꞌan i pʌcꞌʌb 
jini rey cꞌʌlʌl baꞌan tecꞌoñib baꞌ mi lac jubel loqꞌuel tiꞌ tejclum 
David. 16  Nehemías (i yalobil Azbuc), ñuc bʌ yumʌl am bʌ tiꞌ 
wenta lamital Betsur, tsiꞌ chaꞌ mele tsꞌajc tiꞌ tꞌejl Salum cꞌʌlʌl 
tiꞌ tojel mucoñibʌl i chaꞌan David, cꞌʌlʌl ti melbil bʌ i yajñib jaꞌ 
cꞌʌlʌl tiꞌ yotot winicob cʌmbiloꞌ bʌ chaꞌan ñuc tac bʌ i melbal. 
17 Tsiꞌ chaꞌleyob eꞌtel jini levíjob jaꞌel. Rehum (i yalobil Bani) 
tsiꞌ chaꞌ mele tsꞌajc tiꞌ tꞌejl Nehemías. Hasabías i yum lamital 
Keila tsiꞌ chaꞌ mele jini tsꞌajc am bʌ tiꞌ wenta. 18  I piꞌʌlob 

Hasabías yicꞌot i piꞌʌlob Rehum tsiꞌ chaꞌleyob eꞌtel jaꞌel: Bavai 
(i yalobil Henadad), ñuc bʌ yumʌl am bʌ tiꞌ wenta lamital 
Keila, tsiꞌ chaꞌ mele tsꞌajc tiꞌ tꞌejl Hasabías.

19 Ezer (i yalobil Jesúa), am bʌ i yeꞌtel ti Mizpa, tsiꞌ chaꞌ mele 
junxujtꞌ tsꞌajc tiꞌ tꞌejl Bavai, tiꞌ tojel baꞌ mi lac letsel majlel 
tiꞌ yotlel eꞌtijibʌl chaꞌan guerra yaꞌ tiꞌ xujc tsꞌajc. 20 Baruc (i 
yalobil Zabai) tsiꞌ chaꞌ mele junxujtꞌ tsꞌajc tiꞌ tꞌejl Ezer, cꞌʌlʌl 
tiꞌ xujc tsꞌajc cꞌʌlʌl tiꞌ puertajlel i yotot Eliasib, jini ñuc bʌ 
motomaj. 21 Meremot (i yalobil Urías, i yalobil bʌ Cos) tsiꞌ chaꞌ 
mele junxujtꞌ tsꞌajc tiꞌ tꞌejl Baruc, tiꞌ puertajlel i yotot Eliasib 
cꞌʌlʌl tiꞌ junwejlel i yotot Eliasib.

22  Jini motomajob chꞌoyoloꞌ bʌ ti joctʌl tsiꞌ chaꞌ meleyob 
tsꞌajc tiꞌ tꞌejl Meremot. 23  Benjamín yicꞌot Hasub tsiꞌ chaꞌ 
meleyob tsꞌajc yaꞌ tiꞌ tojel i yotot tiꞌ tꞌejl jini chꞌoyoloꞌ bʌ ti 
joctʌl. Azarías (i yalobil Maasías i yalobil bʌ Ananías) tsiꞌ chaꞌ 
mele tsꞌajc tiꞌ tꞌejl Benjamín yicꞌot Hasub, yaꞌ tiꞌ tojel i yotot. 
24 Binúi (i yalobil Henadad) tsiꞌ chaꞌ mele junxujtꞌ tsꞌajc tiꞌ tꞌejl 
Azarías, yaꞌ baꞌan i yotot Azarías cꞌʌlʌl ti jumpꞌejl i xujc tsꞌajc 
cꞌʌlʌl ti yambʌ i xujc. 25 Palal (i yalobil Uzai) tsiꞌ chaꞌ mele 
tsꞌajc tiꞌ tojel i xujc tsꞌajc. Tsiꞌ mele jaꞌel jini chan bʌ qꞌueloñib 
ti pam i yotot rey am bʌ ti bujtʌl yaꞌ baꞌan i pam cárcel. 
Pedaías (i yalobil Faros) tsiꞌ chaꞌ mele tsꞌajc tiꞌ tꞌejl Uzai. 26  Jini 
chumuloꞌ bʌ ti Ofel muꞌ bʌ i chaꞌleñob eꞌtel ti Templo tsiꞌ chaꞌ 
meleyob tsꞌajc cꞌʌlʌl tiꞌ tojel i tiꞌ, i cꞌabaꞌ Jaꞌ Tiꞌ, yaꞌ baꞌ miꞌ 
pasel qꞌuin. Tsiꞌ meleyob jaꞌel jini chan bʌ qꞌueloñib ñumen to 
bʌ i colemlel bajcheꞌ tsꞌajc. 27 Jini chꞌoyoloꞌ bʌ ti Tecoa tsiꞌ chaꞌ 
meleyob yambʌ junxujtꞌ tsꞌajc tiꞌ tꞌejl Palal yaꞌ tiꞌ tojel chan bʌ 
qꞌueloñib ñumen to bʌ i ñuclel bajcheꞌ tsꞌajc, cꞌʌlʌl tiꞌ tsꞌajquil 
Ofel.

28  Jini motomajob tsiꞌ chaꞌ meleyob tsꞌajc tiꞌ chañelal jumpꞌejl 
i tiꞌ, i cꞌabaꞌ Caballo, yaꞌ tiꞌ tojel tac i yotot. 29 Sadoc (i yalobil 
Imer) tsiꞌ chaꞌ mele tsꞌajc tiꞌ tꞌejl motomajob tiꞌ tojel i yotot. 
Semaías (i yalobil Secanías), jini xcʌntaya tsaꞌ bʌ i qꞌuele i 
tiꞌ tsꞌajc baꞌ miꞌ pasel qꞌuin, tsiꞌ chaꞌ mele tsꞌajc tiꞌ tꞌejl Sadoc. 
30 Hananías (i yalobil Selemías) yicꞌot Hanún (i wʌcticlel winic 
bʌ i yalobil Salaf) tsiꞌ chaꞌ meleyob junxujtꞌ tsꞌajc tiꞌ tꞌejl 
Semaías. Mesulam (i yalobil Berequías) tsiꞌ chaꞌ mele tsꞌajc tiꞌ 
tꞌejl Hananías tiꞌ tojel i yotot Mesulam. 31 Malquías, xmel oro, 
tsiꞌ chaꞌ mele tsꞌajc tiꞌ tꞌejl Mesulam cꞌʌlʌl tiꞌ yotot jini muꞌ bʌ 

i chaꞌleñob eꞌtel ti Templo cꞌʌlʌl tiꞌ yotot xchoñoñelob yaꞌ tiꞌ 
tojel i tiꞌ tsꞌajc baꞌ miꞌ chaꞌleñob meloñel cꞌʌlʌl baꞌ miꞌ letselob 
tiꞌ chaꞌlajmlel otot yaꞌ tiꞌ xujc. 32  Jini muꞌ bʌ i chaꞌleñob eꞌtel 
ti oro yicꞌot jini xchoñoñelob tsiꞌ chaꞌ meleyob tsꞌajc baꞌ miꞌ 
letselob ti chaꞌlajmlel otot yaꞌ ti xujc cꞌʌlʌl tiꞌ tiꞌ baꞌ miꞌ yochel 
tiñʌmeꞌ.

Tsajilonla chaꞌan laj contrajob

4  Cheꞌ bʌ tsiꞌ yubi Sanbalat wolix c mel lojon i tsꞌajquil 
Jerusalén, tsaꞌ michꞌa. Cabʌl tsiꞌ chaꞌle michꞌajel. Tsiꞌ 

tsꞌaꞌle jini judíojob. 2  Yaꞌ tiꞌ tojlel i piꞌʌlob yicꞌot tiꞌ tojlel jini 
soldadojob loqꞌuemoꞌ bʌ ti Samaria tsiꞌ wajleyonla: ¿Chuqui 
woliꞌ lon melob jini judíojob? Bʌjobʌch i bʌ. Woliꞌ lon ñaꞌtañob 
i chaꞌ melob tejclum. ¿Muꞌ ba caj i joloñel i tsꞌajquiñob chaꞌan 
jumpꞌejl qꞌuin eꞌtel? ¿Muꞌ ba caj i chaꞌ lotob jini xajlel am bʌ ti 
bʌltʌl tsaꞌ bʌ puli? Cheꞌʌch tsi wajleyonla Sanbalat. 3 Yaꞌ waꞌal 
Tobías jini amon tiꞌ tꞌejl Sanbalat. Tsiꞌ chaꞌle wajal jaꞌel: Mi 
tsaꞌ letsi wax baꞌ chaꞌ melbilix jini tsꞌajc, mux i laj jemben i 
xajlelal, cheꞌen. 4 C Dios lojon, ubiben i tꞌan come tsꞌaꞌlebilonix 
lojon. Sutqꞌuiben i tsꞌaꞌleya tiꞌ tojlel. Acꞌʌyob ti cʌjchel 
majlel yaꞌ ti ñajt bʌ lum baꞌ miꞌ cajelob ti quisin. 5 Mach maꞌ 
ñusʌbeñob i mul. Mach maꞌ yʌpbeñob. Yom maꞌ michꞌleñob, 
come tsiꞌ tsꞌaꞌleyetob cheꞌ bʌ tsiꞌ wajleyob jini woli bʌ i chaꞌ 
melob tsꞌajc. Cheꞌ tsac chaꞌle oración.

6 Cheꞌ jini tsac mele lojon tsꞌajc, come chꞌejlob ti eꞌtel jini 
c piꞌʌlob. Ñupꞌulix jini tsꞌajc yaꞌ baꞌ tocol pero anto yom i 
chanlel. 7 Tsaꞌ wen michꞌayob Sanbalat yicꞌot Tobías yicꞌot jini 
arabejob yicꞌot amoñob yicꞌot jini chꞌoyoloꞌ bʌ ti Asdod cheꞌ 
bʌ tsiꞌ yubiyob wolix lac chaꞌ lʌts jini jejmen bʌ tsꞌajc. Wolix i 
ñujpꞌel majlel. 8  Ti pejtelob tsiꞌ temeyob i tꞌan chaꞌan temel miꞌ 
techob guerra tiꞌ contra Jerusalén. Tsiꞌ ñopo i socob jini wʌꞌ bʌ 
chumulob chaꞌan miꞌ quep cʌyob i yeꞌtel. 9 Tsaꞌ lac pejca Dios 
ti oración. Tsaꞌ lac waꞌchoco xcʌnta bijob ti qꞌuiñil ti acꞌʌlel 
chaꞌan miꞌ chʌcʌ qꞌuelonla.

10 Jini chumuloꞌ bʌ ti Judá tsiꞌ yʌlʌyob: Wolix i lujbꞌañob 
jini xcuchijelob. Sʌcʌ cꞌuñix pañimil. Cabʌl jax jini misʌjelʌl. 
Mach chʌn mejlix lac chaꞌ mel jini tsꞌajc, cheꞌob. 11 Tsiꞌ yʌlʌyob 
laj contrajob: Mach yujilobic judíojob chuqui mi caj lac 
mel. Conla c tsʌnsañob. Maꞌanic mi caj i qꞌuelonla jinto cheꞌ 

cꞌotemonixla tiꞌ tojlel. Cheꞌ jini mux lac jisʌbeñob i yeꞌtel, 
cheꞌob. 12  Jini judíojob chumuloꞌ bʌ tiꞌ tꞌejl laj contrajob tsaꞌ tili 
i subeñon lojon: Mi caj i loqꞌuelob tilel ti jujumpꞌejl xchumtʌl 
chaꞌan miꞌ tsʌnsañonla, cheꞌob. Lujunyajl tsiꞌ subeyoñob 
chuqui woliꞌ ñaꞌtañob i mel laj contrajob. 13 Jini chaꞌan tsac 
waꞌchoco winicob yicꞌot i piꞌʌlob ti jujunmojt ti yebal tsꞌajc baꞌ 
pecꞌ yaꞌ baꞌ maꞌanic otot. An i yespada yicꞌot i lanza yicꞌot i 
jalʌjb jaꞌel. 14 Tsaj qꞌuele utsꞌat añob. Tsaꞌ waꞌleyon c subeñob 
jini ñucoꞌ bʌ winicob yicꞌot añoꞌ bʌ i yeꞌtel yicꞌot yañoꞌ bʌ lac 
piꞌʌlob ti pejtelelob: Mach laꞌ bʌcꞌñañob. Ñaꞌtanla wen ñuc lac 
Yum muꞌ bʌ lac bʌcꞌñan. Chaꞌlenla wersa ti guerra chaꞌan mi 
laꞌ coltan laꞌ piꞌʌlob yicꞌot pejtel laꞌ walobilob yicꞌot laꞌ wijñam 
yicꞌot laꞌ wotot, choꞌon.

15 Jini laj contrajob tsiꞌ yubiyob ñaꞌtibilix lac chaꞌan chuqui 
tsiꞌ lon ñaꞌtayob i mel. Jini chaꞌan maꞌanic tsaꞌ mejliyob come 
Dios tsiꞌ mʌctayob. Tsaꞌ sujtiyonla baꞌ quepel la queꞌtel ti 
tsꞌajc. 16 Ti ili ora tsaꞌ cajiꞌ jelob i bʌ ti eꞌtel c winicob. Ojlil tsiꞌ 
meleyob tsꞌajc. Ojlil tsiꞌ chucuyob lanza tac yicꞌot mʌctijibʌl 
tac melbil bʌ ti tsucul taqꞌuin. Jini yumʌlob tsiꞌ laj coltayob i 
piꞌʌlob chumuloꞌ bʌ ti Judá 17 woli bʌ i chaꞌ melob tsꞌajc. Jini 
tsaꞌ bʌ i chaꞌleyob cuchijel tsiꞌ chaꞌleyob eꞌtel ti juntsꞌijt i 
cꞌʌb cheꞌ chucul i chaꞌan espada ti yambʌ i cꞌʌb ti jujuntiquil. 
18  Jini tsaꞌ bʌ i meleyob tsꞌajc an i yespada cʌchbil bʌ tiꞌ tsꞌej 
ti jujuntiquil cheꞌ woliyob ti eꞌtel. Jini xwus trompeta an 
tic tꞌejl chaꞌan miꞌ pʌy tilel lac piꞌʌlob. 19 Tsac sube jini ñucoꞌ 
bʌ winicob yicꞌot añoꞌ bʌ i yeꞌtel yicꞌot yañoꞌ bʌ winicob ti 
pejtelob: Anto yom cabʌl eꞌtel come wen colem jini tsꞌajc. Ñajt 
pujquemonla tiꞌ pam ti jujuntiquilonla. 20 Baqui jach añetla 
cheꞌ mi laꞌ wubiben i tꞌan trompeta, laꞌla baꞌ woliꞌ wustʌl 
chaꞌan mi laꞌ coltan laꞌ piꞌʌlob. Lac Dios mi caj i coltañonla ti 
guerra, choꞌon.

21 Cheꞌ jini tsaꞌ lac chaꞌle eꞌtel. Ojlil chuculob i chaꞌan 
lanza tac cꞌʌlʌl ti sʌcꞌajel cꞌʌlʌl cheꞌ iqꞌuix cheꞌ tsiquilix ecꞌ. 
22  Tsac subeyob jaꞌel: Chʌꞌix to ajñiquetla ti mal Jerusalén 
ti jujuntiquiletla yicꞌot laꞌ winicob chaꞌan mi laꞌ coltan laꞌ 
piꞌʌlob ti acꞌʌlel, yicꞌot chaꞌan mi laꞌ chaꞌlen eꞌtel ti qꞌuiñil, 
choꞌon. 23  Jini chaꞌan maꞌanic tsaꞌ lac jocho lac pislel cheꞌ bʌ 
tsaꞌ wʌyiyonla. Tsaꞌ jach lac poj jocho cheꞌ bʌ tsaꞌ lac chaꞌle 
tsꞌʌmel, joñon quicꞌot c piꞌʌlob quicꞌot c winicob quicꞌot i 

winicob jini rey, xcʌntayajob c chaꞌan tsaꞌ bʌ i piꞌleyoñob tilel. 
Chuculob i chaꞌan i yespada.

Miꞌ cʌyob i chꞌʌm i jol taqꞌuin

5  Tsaꞌ cajiyob ti wocol tꞌan winicob yicꞌot i yijñamob 
chaꞌan i mul yañoꞌ bʌ judíojob. I piꞌʌlob i bʌ. 2  Yaꞌ añob 

jini tsaꞌ bʌ i yʌlʌyob: Joñon lojon quicꞌot pejtel calobilob 
cabʌlon lojon. Bʌbʌqꞌuen mic chʌmel lojon ti wiꞌñal. Jini 
chaꞌan tsa cotsa calobilob lojon ti majtan eꞌtel tiꞌ yum chaꞌan 
mic chobejtʌbentel trigo chaꞌan mij cꞌux lojon, cheꞌob. 3  An 
jaꞌel tsaꞌ bʌ i yʌlʌyob: Maꞌanix c chubʌꞌan lojon, mi lum, mi 
tsꞌusubil, mi otot. Come tsa cʌcꞌʌ lojon tiꞌ wenta yumʌlob 
tiꞌ qꞌuexol i bʌl lojon c ñʌcꞌ chaꞌan woliyon lojon ti wiꞌñal, 
cheꞌob. 4 Yañoꞌ bʌ tsiꞌ yʌlʌyob: Tsac beta lojon taqꞌuin chaꞌan 
c tojoñel lojon baꞌan jini rey. Wersa tsac choño lojon c lum 
yicꞌot c tsꞌusubil chaꞌan mic toj lojon. 5 Lajal c bʌcꞌtal lojon 
bajcheꞌ i bʌcꞌtal c piꞌʌlob. Lajal calobilob lojon cheꞌ bajcheꞌ i 
yalobilob. Woli cotsan lojon chꞌiton bʌ calobilob yicꞌot xchꞌoc 
bʌ calobilob ti majtan eꞌtel tiꞌ yum. Lamital jini xchꞌoc bʌ 
calobilob tsaꞌix ochiyob ti eꞌtel tiꞌ yum. Maꞌanic c pꞌʌtʌlel 
lojon chaꞌan mij coltañob, come c lum lojon yicꞌot c tsꞌusubil 
lojon añix tiꞌ wenta yañoꞌ bʌ winicob, cheꞌob.

6 Tsaꞌ wen michꞌayon cheꞌ bʌ tsa cubibeyob i yuqꞌuel yicꞌot i 
tꞌan chaꞌan woliꞌ pꞌumpꞌun ticꞌlʌntelob. 7 Tsac ñaꞌta tic pusicꞌal 
chuqui yom. Tsa cʌꞌle jini ñucoꞌ bʌ winicob yicꞌot jini añoꞌ bʌ i 
yeꞌtel. Tsac subeyob: Woli laꞌ chilbeñob laꞌ piꞌʌlob i jol i taqꞌuin 
ti jujuntiquiletla, choꞌon. Tsac tempa tilel cabʌl winicob 
xꞌixicob chaꞌan mic melob. 8  Tsac subeyob: Tsac chaꞌle lojon 
wersa chaꞌan mic chaꞌ mʌn loqꞌuel jini judíojob lac piꞌʌlob baꞌ 
pam pujquemob tiꞌ wenta yumʌlob ti yan tac bʌ lum. ¿Yom ba 
mi laꞌ chaꞌ otsan laꞌ piꞌʌlob ti toꞌol eꞌtel chaꞌan mic chaꞌ mʌñob 
lojon loqꞌuel? choꞌon. Ñʌchꞌʌlob jach. Maꞌanic tsiꞌ tajayob i 
tꞌan chaꞌan i mul.

9 Tsac subeyob jaꞌel: Mach utsꞌatic chuqui woli laꞌ mel. ¿Mach 
ba yomic mi laꞌ mel chuqui utsꞌat chaꞌan mi laꞌ bʌcꞌñan 
Dios? Machiqui mi caj i tsꞌaꞌleñoñla laj contrajob ti yan tac 
bʌ lum. 10 Joñon jaꞌel quicꞌot c piꞌʌlob quicꞌot c winicob woli 
cʌqꞌueñob lojon taqꞌuin yicꞌot i bʌl i ñʌcꞌ ti bet. Laꞌ wocolic 
mic subeñetla, cʌyʌx laꞌ chꞌʌm i jol taqꞌuin. 11 Chaꞌ aqꞌueñobix i 

lum laꞌ piꞌʌlob ti jini jach bʌ qꞌuin. Chaꞌ aqꞌueñobix i tsꞌusubil 
yicꞌot olivajil yicꞌot i yotot tac ti jujuntiquil yicꞌot i jol pejtel 
i ganar taqꞌuin yicꞌot i jol i bʌl i ñʌcꞌ yicꞌot i jol vino yicꞌot 
i jol aceite tsaꞌ bʌ laꞌ chilbeyob, choꞌon. 12  Tsiꞌ jacꞌʌyob: Mux 
c chaꞌ aqꞌueñob lojon cheꞌ bajcheꞌ wolaꞌ wʌl. Maꞌanix mi caj 
c chilbeñob i chubʌꞌan, cheꞌob. Jini chaꞌan tsac pʌyʌ tilel 
motomajob. Tsac sube jini winicob añoꞌ bʌ i mul chaꞌan 
miꞌ yʌcꞌob i tꞌan tiꞌ tojlel motomajob chaꞌan miꞌ melob ti 
tsꞌʌcʌl chuqui tsiꞌ yʌlʌyob. 13  Tsac lijca c pislel. Cheꞌʌch yom 
miꞌ lijcañetla Dios chaꞌan mi laꞌ loqꞌuel ti laꞌ wotot yicꞌot ti 
laꞌ weꞌtel, pejteletla mach bʌ anic mi laꞌ chaꞌlen cheꞌ bajcheꞌ 
tsaꞌ laꞌ wʌcꞌʌ laꞌ tꞌan. Cheꞌʌch yom mi laꞌ lijcʌntel jinto cheꞌ 
maꞌanix laꞌ chubʌꞌan, choꞌon. Pejtel winicob xꞌixicob tsiꞌ 
yʌlʌyob: Cheꞌʌch yom mi maꞌanic tsaꞌ lac mele, cheꞌob. Tsiꞌ 
subuyob ñuc lac Yum. Tsiꞌ laj meleyob chuqui tsiꞌ yʌlʌyob.

14 Anquese lajchʌmpꞌejlix jab gobernadoron ti jini lum 
Judá, mach tic majtanic tsaj cꞌuxu lojon c waj joñon quicꞌot 
c piꞌʌlob cheꞌ bajcheꞌ i tilelob miꞌ melob gobernadorob. Cheꞌ 
bʌ tsaꞌ aqꞌuentiyon queꞌtel ti gobernador cheꞌ juncꞌajlix jab 
woli ti yumʌntel jini rey Artajerjes cꞌʌlʌl tiꞌ lajchʌmpꞌejlel 
i chaꞌcꞌal jab, maꞌanic tsac chꞌʌmʌ c tojol chaꞌan queꞌtel ti 
gobernador. 15 Jini ñaxan bʌ gobernadorob tsaꞌ bʌ i chaꞌleyob 
i yumʌntel cheꞌ maxto tilemonic tsiꞌ yʌqꞌueyob al bʌ i cuch. 
Tsiꞌ chꞌʌmʌyob waj yicꞌot vino yicꞌot chaꞌcꞌal sʌsʌc bʌ taqꞌuin 
tiꞌ cꞌʌb jujuntiquil winic i wenta tojoñel. Maꞌanic tsiꞌ tojoyob 
i bʌl i ñʌcꞌ. I winicob jaꞌel tsiꞌ chaꞌleyob i yumʌntel tiꞌ tojlel 
xtejclumob. Mach cheꞌic tsac mele joñon chaꞌan wolic bʌcꞌñan 
Dios. 16  Tsac chaꞌle wersa eꞌtel ti ili tsꞌajc quicꞌot c piꞌʌlob. 
Maꞌanic tsaꞌ ñucꞌa c lum. C winicob jaꞌel tsiꞌ tempayob i bʌ 
yaꞌ ti tsꞌajc. Tsiꞌ yʌcꞌʌyob i bʌ chaꞌan ili eꞌtel. 17 Tsac weꞌsa 
lujuntiquil i waxʌccꞌal (150) judíojob yicꞌot añoꞌ bʌ i yeꞌtel. 
Tsac weꞌsa jaꞌel jini tsaꞌ bʌ tiliyob baꞌ añon loqꞌuemoꞌ bʌ 
ti xchumtʌl tac ti lac joytilel. 18  Ti jujumpꞌejl qꞌuin tsac 
chajpʌbeyob juncojt tat wacax yicꞌot wʌccojt yajcʌbil bʌ ñaꞌ 
tiñʌmeꞌ yicꞌot mut. Junyajl ti lujumpꞌejl tac qꞌuin tsac choco 
majlel winicob chaꞌan on miꞌ chꞌʌmob tilel vino. Anquese tsa 
cʌqꞌueyob pejtel jini, maꞌanic tsaj cꞌajtibeyob c tojol chaꞌan 
queꞌtel ti gobernador, come pꞌumpꞌuñob. Cabʌl i wocol 
chaꞌan i yeꞌtel ti tsꞌajc. 19 C Dios, ñaꞌtañon. Pʌsbeñon i yutslel 

a pusicꞌal chaꞌan pejtel chuqui tsac melbeyob ili winicob 
xꞌixicob.

Mach ñʌchꞌʌlobic laj contrajob

6  Tsaꞌ cajiꞌ yubiñob Sanbalat yicꞌot Tobías yicꞌot Gesem 
jini árabe yicꞌot yañoꞌ bʌ laj contrajob, tsaꞌix ujti lac 

mel jini tsꞌajc. Tsiꞌ yubiyob maꞌanix baꞌ tocol (anquese maxto 
anic tsac waꞌchocobe i puertajlel i tiꞌ tac). 2  Cheꞌ jini Sanbalat 
yicꞌot Gesem tsiꞌ chocbeyon tilel winicob tsaꞌ bʌ i subeyoñob: 
Laꞌ quicꞌot lojon. Laꞌ lac tempan lac bʌ ti tejclum yaꞌ ti joctʌl 
i cꞌabaꞌ Ono, cheꞌob. Tsiꞌ lon ñaꞌtayob i contrajiñon. 3 Tsac 
chocbeyob majlel xꞌacꞌ juñob. Tsac subeyob: Ñucʌch queꞌtel 
woli bʌ c mel. Mach mejlicon ti jubel baꞌ añet. ¿Yom ba mij 
cʌy jini queꞌtel chaꞌan mic pejcañetla? choꞌon.

4 Chʌnyajl tsiꞌ chocbeyoñob tilel tꞌan cheꞌ bajcheꞌ jini. Lajal 
tsac subeyob ti jujunyajl. 5 I joꞌyajlel tsiꞌ chocbeyon tilel i 
winic Sanbalat chaꞌan miꞌ contrajiñon. Chucul i chaꞌan welel 
bʌ jun. 6 Jiñʌch chuqui tsꞌijbubil ti jun: “Cabʌl winicob ti 
ñajt tac bʌ lum woliꞌ yʌlob an a mul, jatet a wicꞌot a piꞌʌlob 
judíojob. Cheꞌʌch woliꞌ yʌl Gasmu jaꞌel. Wolix laꞌ ñaꞌtan laꞌ 
tʌtsꞌ laꞌ bʌ tiꞌ wenta rey chaꞌan maꞌanix mi laꞌ chʌn jacꞌben i 
mandar. Jin chaꞌan woli laꞌ mel ili tsꞌajc chaꞌan a wom a mel 
a bʌ ti rey. 7 Tsaꞌix a waꞌchoco xꞌaltꞌañob jaꞌel chaꞌan miꞌ pam 
subob ti Jerusalén: Wʌꞌan lac rey ti Judá, cheꞌob. Muqꞌuix caj 
i subentel jini rey Asuero chuqui woliꞌ yʌlob. Jini chaꞌan laꞌix. 
Laꞌ lac pejcan lac bʌ”. Cheꞌʌch tsꞌijbubil ti jun. 8  Tsac choco 
majlel xꞌacꞌ jun baꞌan Sanbalat. Tsac sube: Mach cheꞌic wolic 
mel lojon bajcheꞌ wolaꞌ wʌl. Woli jach a lon jopꞌbeñon c mul ti 
a bajñel pusicꞌal, choꞌon. 9 Pejtel laj contrajob tsiꞌ lon ñopoyob 
i bʌcꞌtesañonla ti tꞌan, come tsiꞌ lon ñaꞌtayob mux laj quep cʌy 
jini eꞌtel chaꞌan mach chʌn mejlix la cujtesan. Jini chaꞌan tsac 
pejca Dios. Pꞌʌtesañon lojon, choꞌon.

10 Tsajñiyon tiꞌ yotot Semaías, jini ñupꞌul bʌ i yalobil Delaías, 
i yalobil Mehetabel. Tsiꞌ yʌlʌ: Laꞌ lac taj lac bʌ tiꞌ yotot Dios 
ti mal Templo. Laꞌ lac ñupꞌ i tiꞌ Templo ame ochicob jini muꞌ 
bʌ i tilelob i tsʌnsañet. Talob i tsʌnsañet ti acꞌʌlel, cheꞌen. 
11 Tsac sube: ¿Yom ba mic putsꞌel cheꞌ ñuc queꞌtel? Mach yomic. 
Mach mejlic ti ochel jini mach bʌ motomajic, come ticꞌbil. 
Anquese yomob i tsʌnsañon, maꞌanic mi caj cochel, choꞌon. 

12  Tsaꞌix c ñaꞌta mach chocbilic tilel jini winic ti Dios. Tsaꞌ jach 
i lotiyon chaꞌan miꞌ bʌcꞌtesañon, come Tobías yicꞌot Sanbalat 
tsiꞌ tojoyob. 13 Tsiꞌ yʌqꞌueyob taqꞌuin chaꞌan miꞌ techbeñon 
c bʌqꞌuen, chaꞌan mic jacꞌben i tꞌan. Tsiꞌ subeyon ochel ti 
Templo, come mulilʌch mi tsaꞌ ochi juntiquil ticꞌbil bʌ. Cheꞌ 
jini tsiꞌ ñaꞌta i pam pucob c mul. Yomob i yʌcꞌon ti wajlʌntel. 
14 C Dios, ñaꞌtʌben chuqui tsiꞌ chaꞌleyob Tobías yicꞌot Sanbalat 
yicꞌot jini xꞌixic bʌ xꞌaltꞌan Noadías jaꞌel yicꞌot yañoꞌ bʌ 
xꞌaltꞌañob yomoꞌ bʌ i techbeñon c bʌqꞌuen. Choꞌon ti oración.

15 Cheꞌ jini tsaꞌ ujti lac mel jini tsꞌajc tiꞌ tejchibal septiembre. 
Lajchʌmpꞌejl i yuxcꞌal (52) qꞌuin tsaꞌ lac laj ujtesa jini eꞌtel. 
16  Cheꞌ bʌ tsiꞌ yubiyob pejtel laj contrajob, tsaꞌ laj cajiyob ti 
bʌqꞌuen ti pejtel colem tejclum tac ti lac joytilel. Tsaꞌ cajiꞌ 
qꞌuelob i bʌ ti pecꞌ. Cabʌl tsiꞌ meleyob i pusicꞌal, come tsiꞌ 
ñaꞌtayob chaꞌañʌch i pꞌʌtʌlel Dios tsaꞌ joloñi jini eꞌtel chaꞌan 
tsiꞌ coltayonla Dios. 17 Ti ili ora jaꞌel jini ñucoꞌ bʌ winicob ti 
Judá tsiꞌ chocbeyob majlel cabʌl carta Tobías. Tobías tsiꞌ chaꞌ 
chocbeyob tilel i qꞌuexol jun. 18  Come cabʌl chumuloꞌ bʌ ti 
Judá tsiꞌ meleyob i bʌ yicꞌot Tobías come i ñijꞌalʌch Secanías (i 
yalobil bʌ Ara). Johanán jaꞌel, i yalobil Tobías, tsiꞌ pʌyʌ xchꞌoc 
bʌ i yalobil Mesulam chaꞌan i yijñam. Mesulam i yalobilʌch 
Berequías. 19 I piꞌʌlob Tobías wʌꞌ bʌ chumulob ti Jerusalén tsiꞌ 
subeyoñob cabʌl wen bʌ i melbal Tobías. Tsiꞌ chaꞌ subeyob 
Tobías chuqui tsa cʌlʌ. Tobías tsiꞌ chocbeyon tilel jun chaꞌan 
miꞌ bʌcꞌtesañon.

Nehemías tsiꞌ waꞌchoco chaꞌtiquil yumʌlob

7  Cheꞌ chaꞌ wen melbilix tsꞌajc, cheꞌ waꞌchocobilix i 
puertajlel i tiꞌ, tsac waꞌchoco winicob chaꞌan miꞌ cʌntañob 

i tiꞌ tac tsꞌajc. Tsac waꞌchoco xcꞌayob yicꞌot levíjob. 2  Tsa cʌcꞌʌ 
Jerusalén tiꞌ wenta Hanani, c piꞌʌl, yicꞌot tiꞌ wenta Hananías, 
jini capitán tsaꞌ bʌ i cʌntʌbe i yotot gobernador, come xucꞌul 
i pusicꞌal ili winic. Ñumen tsiꞌ bʌcꞌña Dios bajcheꞌ yañoꞌ bʌ. 
3  Tsac subeyob: Mach yomic miꞌ jajmel i tiꞌ Jerusalén jinto cheꞌ 
cꞌuxix qꞌuin. Cheꞌ yaꞌto añob xcʌntayajob, laꞌ i chaꞌ ñupꞌbeñob 
i puertajlel. Laꞌ i ñupꞌob i ñejtꞌib. Waꞌchocon xcʌntayajob 
chumuloꞌ bʌ ti Jerusalén. Laꞌ i jelob i bʌ jujuntiquil tiꞌ yajñib yaꞌ 
tiꞌ tojel i yotot, choꞌon. 4 Ñuc jini tejclum, wen colem, pero mach 
cabʌlobic jini winicob. Maxto chaꞌ melbilic i yotot tac.

NEHEMIAS 6 ,  7

El Antiguo Testament en el ch'ol de Tumbalá  ©Liga Bíblica Internacional, 2011 



893

I tsicol winicob tsaꞌ bʌ sujtiyob yicꞌot Zorobabel 
(Esd. 2.1-70)

5 Dios tsiꞌ yotsa tic pusicꞌal chaꞌan mic tempan jini ñucoꞌ bʌ 
winicob yicꞌot añoꞌ bʌ i yeꞌtel yicꞌot yañoꞌ bʌ winicob chaꞌan 
mi cotsañob ti jun ti jujunmojt. Tsac taja jun baꞌ chucbil i 
cꞌabaꞌ tac jini tsaꞌ bʌ tiliyob ti ñaxan ti Jerusalén. Tsꞌijbubil: 
6  Jiñobʌch chꞌoyoloꞌ bʌ ti Judá tsaꞌ bʌ majliyob ti ñajt bʌ lum 
baꞌ tsaꞌ wersa pʌjyiyob chaꞌan Nabucodonosor, i rey Babilonia. 
Tsaꞌ chaꞌ sujtiyob ti Jerusalén yicꞌot ti Judá ti jini tejclum tac 
baꞌ chꞌoyolob i tatob ti jujuntiquil.

7-38  I yumob tsaꞌ bʌ chaꞌ tiliyob jiñobʌch: Zorobabel, Jesúa, 
Nehemías, Azarías, Raamías, Nahamani, Mardoqueo, Bilsán, 
Misperet, Bigvai, Nehum, Baana.

Jini yañoꞌ bʌ tsaꞌ bʌ chaꞌ tiliyob jiñobʌch: I pꞌolbal Paros, 
joꞌbajcꞌ yicꞌot waxʌccꞌal yicꞌot lajchʌntiquil (2,172); i 
pꞌolbal Sefatías, joꞌlujuncꞌal yicꞌot lujuntiquil i chʌncꞌal 
yicꞌot chaꞌtiquil (372); i pꞌolbal Ara, lujuncꞌal i chaꞌbajcꞌ 
yicꞌot lujuntiquil i yuxcꞌal yicꞌot chaꞌtiquil (8652); i pꞌolbal 
Pahat Moab, i pꞌolbal Jesúa yicꞌot Joab, wucbajcꞌ yicꞌot 
waxʌclujuntiquil (2,818); i pꞌolbal Elam, uxbajcꞌ yicꞌot 
lujuntiquil i yuxcꞌal yicꞌot chʌntiquil (1,254); i pꞌolbal 
Zatu, chaꞌbajcꞌ yicꞌot joꞌtiquil i yuxcꞌal (845); i pꞌolbal 
Zacai, joꞌlujuncꞌal i chaꞌbajcꞌ yicꞌot uxcꞌal (760); i pꞌolbal 
Binúi lujuncꞌal i chaꞌbajcꞌ yicꞌot waxʌctiquil i yuxcꞌal (648); 
i pꞌolbal Bebai, lujuncꞌal i chaꞌbajcꞌ yicꞌot waxʌctiquil i 
yuxcꞌal (628); i pꞌolbal Azgad, lujuncꞌal i wucbajcꞌ yicꞌot 
juncꞌal yicꞌot chaꞌtiquil (2,322); i pꞌolbal Adonicam, lujuncꞌal 
i chaꞌbajcꞌ yicꞌot wuctiquil i chʌncꞌal (667); i pꞌolbal 
Bigvai, joꞌbajcꞌ yicꞌot wuctiquil i chʌncꞌal (2,067); i pꞌolbal 
Adín, lujuncꞌal i chaꞌbajcꞌ yicꞌot joꞌlujuntiquil i yuxcꞌal 
(655); i pꞌolbal Ater, i yalobil bʌ Ezequías, joꞌlujuntiquil 
i joꞌcꞌal yicꞌot uxtiquil (98); i pꞌolbal Hasum, joꞌlujuncꞌal 
yicꞌot joꞌtiquil i chaꞌcꞌal yicꞌot uxtiquil (328); i pꞌolbal 
Bezai, joꞌlujuncꞌal yicꞌot chʌntiquil i chaꞌcꞌal (324); i pꞌolbal 
Harif, joꞌcꞌal yicꞌot lajchʌntiquil (112); i pꞌolbal Gabaón, 
joꞌlujuntiquil i joꞌcꞌal (95). Jini tsaꞌ bʌ sujtiyob ti Belén 
yicꞌot ti Netofa, boloncꞌal yicꞌot waxʌctiquil (188) winicob. 
Jini tsaꞌ bʌ sujtiyob ti Anatot, wʌccꞌal yicꞌot waxʌctiquil 

(128) winicob. Jini tsaꞌ bʌ sujtiyob ti Betazmavet, chaꞌcꞌal 
yicꞌot chaꞌtiquil (42) winicob. Jini tsaꞌ bʌ sujtiyob ti Quiriat 
Jearim yicꞌot ti Cafira yicꞌot ti Beerot, joꞌlujuncꞌal i chaꞌbajcꞌ 
yicꞌot uxtiquil i yuxcꞌal (743). Jini tsaꞌ bʌ sujtiyob ti Ramá 
yicꞌot ti Geba, lujuncꞌal i chaꞌbajcꞌ yicꞌot juntiquil i chaꞌcꞌal 
(621) winicob. Jini tsaꞌ bʌ sujtiyob ti Micmas, wʌccꞌal 
yicꞌot chaꞌtiquil (122) winicob. Jini tsaꞌ bʌ sujtiyob ti Betel 
yicꞌot ti Hai, wʌccꞌal yicꞌot uxtiquil (123) winicob. Jini 
tsaꞌ bʌ sujtiyob ti yambʌ Nebo, lujuntiquil i yuxcꞌal yicꞌot 
chaꞌtiquil (52) winicob; i pꞌolbal jini yambʌ Elam, uxbajcꞌ 
yicꞌot lujuntiquil i yuxcꞌal yicꞌot chʌntiquil (1,254); i pꞌolbal 
Harim, joꞌlujuncꞌal yicꞌot juncꞌal (320); i pꞌolbal Jericó, 
joꞌlujuncꞌal yicꞌot joꞌtiquil i yuxcꞌal (345); i pꞌolbal Lod yicꞌot 
Hadid yicꞌot Ono, joꞌlujuncꞌal i chaꞌbajcꞌ yicꞌot juncꞌal yicꞌot 
juntiquil (721); i pꞌolbal Senaa, joꞌlujuncꞌal i lujumbajcꞌ 
yicꞌot lujuntiquil i chaꞌcꞌal (3,930).
39-42  Jini motomajob tsaꞌ bʌ chaꞌ tiliyob jiñobʌch: i pꞌolbal 
Jedaía, joꞌcꞌal i yuxbajcꞌ yicꞌot lujuntiquil i chʌncꞌal yicꞌot 
uxtiquil (973); i pꞌolbal Imer, lujuncꞌal i yuxbajcꞌ yicꞌot 
lujuntiquil i yuxcꞌal yicꞌot chaꞌtiquil (1,052); i pꞌolbal Pasur, 
uxbajcꞌ yicꞌot joꞌtiquil i yuxcꞌal yicꞌot chaꞌtiquil (1,247); i 
pꞌolbal Harim, lujuntiquil i yuxbajcꞌ yicꞌot wʌclujuntiquil 
(1,017).
43-45 Jini levíjob tsaꞌ bʌ chaꞌ tiliyob jiñobʌch: I pꞌolbal Jesúa 
i yalobil bʌ Cadmiel i yalobil bʌ Hodavías, lujuntiquil 
i chʌncꞌal yicꞌot chʌntiquil (74). Jini xcꞌayob: I pꞌolbal 
Asaf, wuccꞌal yicꞌot waxʌctiquil (148). Jini xcuchijelob: I 
pꞌolbal Salum, i pꞌolbal Ater, i pꞌolbal Talmón, i pꞌolbal 
Acub, i pꞌolbal Hatita, yicꞌot i pꞌolbal Sobai, wʌccꞌal yicꞌot 
joꞌlujuntiquil i chaꞌcꞌal yicꞌot uxtiquil (138).
46-56  Jini xcʌnta Templojob ti jujunmojt jiñobʌch: Ziha, 
Hasufa, Tabaot, Queros, Siaha, Padón, Lebana, Hagaba, 
Salmai, Hanán, Gidel, Gahar, Reaía, Rezín, Necoda, Gazam, 
Uza, Paseah, Besai, Mehunim, Nefisesim, Bacbuc, Hacufa, 
Harhur, Bazlut, Mehída, Harsa, Barcos, Sísara, Tema, Nezía, 
Hatifa.
57-59 I pꞌolbalob i winicob Salomón tsaꞌ bʌ chaꞌ tiliyob 
jiñobʌch: Sotai, Soferet, Perida, Jaala, Darcón, Gidel, 
Sefatías, Hatil, Poqueret Hazebaim, Amón.

60 Pejtel jini xcʌnta templojob yicꞌot i pꞌolbal i winicob 
Salomón, joꞌlujuncꞌal yicꞌot lujuntiquil i joꞌcꞌal yicꞌot chaꞌtiquil 
(392).

61 Yañoꞌ bʌ tsaꞌ bʌ letsiyob tilel ti Telmela, Telharsa, Querub, 
Adón, yicꞌot ti Imer, maꞌanic tsaꞌ mejli i pʌsob majqui i ñojteꞌel 
mi baqui tilemob. Mach wen tsiquilic mi israelob: 62  I pꞌolbal 
Delaía, i pꞌolbal Tobías, i pꞌolbal Necoda, lujuncꞌal i chaꞌbajcꞌ 
yicꞌot chaꞌcꞌal yicꞌot chaꞌtiquil (642).

63  Jini motomajob jaꞌel: I pꞌolbal Habaía, i pꞌolbal Cos, i 
pꞌolbal Barzilai, jini Barzilai tsaꞌ bʌ i pʌyʌ chaꞌan i yijñam 
juntiquil xchꞌoc bʌ i yalobil Barzilai loqꞌuem bʌ ti Galaad. Tsiꞌ 
chꞌʌmbe i cꞌabaꞌ i ñijꞌal. 64 Tsiꞌ lon sajcayob i juñilel i ñojteꞌel. 
Maꞌanic tsiꞌ tajayob. Jini chaꞌan tsaꞌ chojquiyob loqꞌuel ti 
motomajil come mach i cʌñʌyobic i ñojteꞌel. 65 Jini gobernador 
tsiꞌ subeyob mach chʌn mejlix i cꞌuxob jini chꞌujul bʌ waj jinto 
miꞌ tilel motomaj am bʌ tiꞌ wenta jini Urim* yicꞌot Tumim 
chaꞌan miꞌ ñaꞌtan chuqui yom Dios.

66  Ti pejtelel jini tsaꞌ bʌ i tempayob i bʌ, añob chaꞌcꞌal mil 
yicꞌot chaꞌpꞌejl mil yicꞌot joꞌlujuncꞌal yicꞌot uxcꞌal (42,360). 
67 Parte i winicob yicꞌot i criadajob, wucpꞌejl mil yicꞌot 
joꞌlujuncꞌal yicꞌot joꞌlujumpꞌejl i chaꞌcꞌal yicꞌot chaꞌtiquil 
(7,337). Jini xcꞌayob, lujuncꞌal yicꞌot joꞌtiquil i yuxcꞌal (245). 
68  Jini caballo, joꞌlujuncꞌal i chaꞌbajcꞌ yicꞌot joꞌlujuncojt i 
yuxcꞌal (736). Jini mula tac, lujuncꞌal yicꞌot joꞌcojt i yuxcꞌal 
(245). 69 Camello tac, jumbajcꞌ yicꞌot joꞌlujuncojt i chaꞌcꞌal 
(435). Burro tac, joꞌlujumbajcꞌ yicꞌot joꞌlujuncꞌal i chaꞌbajcꞌ 
yicꞌot juncꞌal (6,720).

70 Lamital jini ñucoꞌ bʌ ancianojob tsiꞌ yʌqꞌueyob i majtan 
Dios chaꞌan i melol tsꞌajc. Jini gobernador tsiꞌ yʌcꞌʌ tiꞌ yotlel 
taqꞌuin 6,000 peso yicꞌot lujumpꞌejl i yuxcꞌal pꞌejt yicꞌot 
jumbajcꞌ yicꞌot joꞌcꞌal yicꞌot lujumpꞌejl i chaꞌcꞌal (530) i pislel 
motomajob. 71 Lamital jini ñucoꞌ bʌ ancianojob tsiꞌ yʌcꞌʌyob 
tiꞌ yotlel taqꞌuin juncꞌal mil oro bʌ taqꞌuin yicꞌot lujuncꞌal i 
wʌcbajcꞌ sʌsʌc taqꞌuin chaꞌan miꞌ cꞌʌjñel ti jini eꞌtel. 72  Jini 
yañoꞌ bʌ winicob xꞌixicob tsiꞌ yʌqꞌueyob Dios juncꞌal mil oro 
bʌ taqꞌuin yicꞌot chaꞌpꞌejl mil sʌsʌc taqꞌuin yicꞌot joꞌpꞌejl i 
chʌncꞌal yicꞌot chaꞌpꞌejl i bujc tac motomajob.

73  Tsaꞌ chaꞌ sujtiyob tiꞌ tejclum tac i ñojteꞌelob ti pejtelel Judá 
jini motomajob, jini levíjob, jini xcuchijelob, jini xcꞌayob, jini 

xchumtʌlob, jini xcʌnta templojob. Pero tsaꞌ chaꞌ majliyob ti 
Jerusalén cheꞌ ti septiembre.

Esdras tsiꞌ pejcʌbeyob i tꞌan Dios

8  Pejtel jini winicob xꞌixicob tsiꞌ tempayob i bʌ ti jumpꞌejl 
i pusicꞌal yaꞌ tiꞌ tiꞌ tejclum i cꞌabaꞌ Jaꞌ Tiꞌ. Tsiꞌ cꞌajtibeyob 

Esdras, jini stsꞌijbujel, chaꞌan miꞌ chꞌʌm tilel i juñilel mandar 
tsꞌijbubil bʌ i chaꞌan Moisés tsaꞌ bʌ i yʌqꞌueyob israelob 
lac Yum. 2  Cheꞌ ti ojlil septiembre, Esdras, jini motomaj, tsiꞌ 
chꞌʌmʌ tilel jini mandar baꞌ tempʌbilob winicob xꞌixicob 
yicꞌot pejtel añobix bʌ i pusicꞌal chaꞌan miꞌ chꞌʌmbeñob isujm. 
3  Cꞌʌlʌl ti sʌcꞌajel cꞌʌlʌl ti xinqꞌuiñil tsiꞌ pejca jini jun ti cꞌam 
bʌ tꞌan tiꞌ tojel i tiꞌ tejclum i cꞌabaꞌ Jaꞌ Tiꞌ, yaꞌ baꞌ tempʌbilob 
winicob xꞌixicob yicꞌot i yalobilob añobix bʌ i pusicꞌal. Ti 
pejtelelob tsiꞌ wen ñichꞌtayob i juñilel mandar. 4 Yaꞌʌch waꞌal 
Esdras jini stsꞌijbujel ti tꞌuchlibʌl. Melbil ti teꞌ i tꞌuchlib chaꞌan 
miꞌ tꞌuchtʌl ti subtꞌan. Yaꞌ waꞌalob tiꞌ ñoj Esdras, Matatías, 
Sema, Anías, Urías, Hilcías yicꞌot Maasías. Yaꞌ waꞌalob 
Pedaías, Misael, Malquías, Hasum, Hasbadana, Zacarías yicꞌot 
Mesulam tiꞌ tsꞌej. 5 Esdras tsiꞌ tili majlel jini bʌlbil bʌ jun tiꞌ 
wutob pejtel winicob xꞌixicob, come chan baꞌ tꞌuchul. Cheꞌ bʌ 
tsiꞌ tili jini jun, tsaꞌ waꞌleyob ti pejtelelob.

6 Esdras tsiꞌ chꞌujutesa lac Yum jini ñuc bʌ Dios. Pejtel 
winicob xꞌixicob utsꞌat tsiꞌ yubibeyob i tꞌan. Tsiꞌ yʌlʌyob: 
Cheꞌʌch yom, cheꞌʌch yom, cheꞌob. Tsiꞌ letsayob i cꞌʌb ti 
oración. Tsiꞌ pʌcchocoyob i bʌ ti lum. Tsiꞌ chꞌujutesayob lac 
Yum. 7 Jini levíjob jaꞌel tsiꞌ chaꞌleyob cʌntesa ti mandar: Jesúa, 
Bani, Serebías, Jamín, Acub, Sabetai, Hodías, Maasías, Kelita, 
Azarías, Jozabed, Hanán yicꞌot Pelaía. Jini yaꞌ bʌ waꞌalob tsiꞌ 
wen ñichꞌtʌbeyob i tꞌan. 8  Cꞌam tsiꞌ pejcayob i mandar Dios ti 
jun chaꞌan miꞌ laj ubiñob. Tsiꞌ pʌsbeyob i sujmlel chaꞌan miꞌ 
wen chꞌʌmbeñob isujm.

9 Nehemías, jini gobernador, yicꞌot Esdras, jini motomaj am 
bʌ i yeꞌtel ti tsꞌijbujel jaꞌel, yicꞌot levíjob tsaꞌ bʌ i cʌntesayob 
winicob xꞌixicob, tsiꞌ subeyob ti pejtelelob: Chꞌujul ili qꞌuin 
chaꞌan lac Yum Dios. Mach mi laꞌ mel laꞌ pusicꞌal. Mach mi laꞌ 
chaꞌlen uqꞌuel, cheꞌob. Come ti pejtelelob tsiꞌ chaꞌleyob uqꞌuel 
chaꞌan jini mandar cheꞌ bʌ tsiꞌ yubiyob. 10 Esdras tsiꞌ subeyob: 
Sujtenixla ti laꞌ wotot. Cꞌuxula sumuc bʌ weꞌelʌl. Japʌla tsaj 

bʌ i yaꞌlel tsꞌusub. Chocbeñob majlel weꞌelʌl jini mach bʌ 
chajpʌbilobic, come chꞌujul miꞌ qꞌuel ili qꞌuin lac Yum. Mach 
mi laꞌ mel laꞌ pusicꞌal, come jiñʌch laꞌ pꞌʌtʌlel cheꞌ tijicñayetla 
ti lac Yum, cheꞌen. 11 Jini levíjob tsiꞌ ñʌchꞌtesʌbeyob i pusicꞌal 
winicob xꞌixicob ti pejtelob. Tsiꞌ subeyob: Yom ñʌchꞌʌl laꞌ 
pusicꞌal. Chꞌujul ili qꞌuin. Mach mi laꞌ mel laꞌ pusicꞌal, cheꞌob. 
12  Jini chaꞌan tsaꞌ majliyob ti cꞌux waj ti pejtelelob. Tsiꞌ 
japʌyob tsaj bʌ i yaꞌlel tsꞌusub. Tsiꞌ chocbeyob majlel i bʌl i 
ñʌcꞌ jini mach bʌ añobic i chaꞌan. Tijicñayobix i pusicꞌal tsiꞌ 
meleyob qꞌuin, come tsiꞌ chꞌʌmbeyob isujm jini tꞌan tsaꞌ bʌ 
subentiyob.

13  Ti yijcꞌʌlal tsiꞌ chaꞌ tempayob i bʌ jini ñucoꞌ bʌ winicob 
yicꞌot motomajob yicꞌot levíjob baꞌan Esdras, jini stsꞌijbujel, 
chaꞌan yomob i chaꞌ ubiñob mandar. 14 Yaꞌ ti jun tsꞌijbubil bʌ 
i chaꞌan Moisés tsiꞌ tajayob mandar chaꞌan miꞌ chumtʌlob 
ti lejchempat* i yalobilob Israel cheꞌ tiꞌ yorajlel qꞌuiñijel tiꞌ 
wucpꞌejlel uw, come cheꞌʌch tsiꞌ subeyob lac Yum. 15 Yom 
jaꞌel miꞌ pam pucob ili tꞌan ti pejtelel xchumtʌl tac yicꞌot 
ti Jerusalén, come tsiꞌ yʌlʌ lac Yum: Cucula ti wits. Chaꞌ 
chꞌʌmʌla tilel ti tejclum i xʌcꞌ tac olivoteꞌ, jini pʌcꞌʌl bʌ yicꞌot 
jini yilol jach bʌ miꞌ colel ti mateꞌel, yicꞌot i yopol olivoteꞌ, 
yicꞌot i xʌcꞌ tac arrayán teꞌ, yicꞌot i xʌcꞌ tac palma, yicꞌot i xʌcꞌ 
tac yambʌ teꞌ am bʌ i yopol. Melela lejchempat cheꞌ bajcheꞌ 
tsꞌijbubil, cheꞌen.

16  Jini chaꞌan tsaꞌ laj majliyob i chꞌʌm tilel i xʌcꞌ tac teꞌ 
yicꞌot i yopol. Tsiꞌ meleyob lejchempat tiꞌ jol i yotot tac yicꞌot 
tiꞌ pam tac i yotot yicꞌot tiꞌ pam i yotot Dios yicꞌot ti parque 
am bʌ tiꞌ tiꞌ tejclum i cꞌabaꞌ Jaꞌ Tiꞌ yicꞌot ti parque am bʌ 
tiꞌ tiꞌ tejclum baꞌ mi lac majlel ti Efraín. 17 Tsiꞌ tempayob i 
bʌ pejtelel tsaꞌ bʌ sujtiyob tilel tiꞌ lumal, loqꞌuemoꞌ bʌ ti 
ñajt tac bʌ lum baꞌ tsaꞌ wersa pʌjyiyob majlel. Tsiꞌ meleyob 
lejchempat. Tsaꞌ chumleyob ti lejchempat. Ti yambʌ ora cꞌʌlʌl 
tiꞌ yorajlel Josué, i yalobil Nun, tsiꞌ cʌyʌyob i mel bajcheꞌ 
jini. Cojach wʌle tsiꞌ chaꞌ techeyob i chumtʌl ti lejchempat. 
Jini chaꞌan tsaꞌ pꞌojli i tijicñʌyel i pusicꞌal. 18  Esdras tsiꞌ chʌn 
qꞌuele i juñilel i mandar Dios wucpꞌejl qꞌuin. Jini israelob tsiꞌ 
chaꞌleyob qꞌuiñijel wucpꞌejl qꞌuin. Tiꞌ waxʌcpꞌejlel qꞌuin tsiꞌ 
laj tempayob i bʌ chaꞌan miꞌ chꞌujutesañob Dios cheꞌ bajcheꞌ 
tsꞌijbubil.

Esdras tsiꞌ sube Dios i mul israelob

9  Cheꞌ ti 10 de octubre tsiꞌ tempayob i bʌ jini israelob. Tsiꞌ 
chaꞌleyob chꞌajb. Tsiꞌ lʌpʌyob coxtal. Tsiꞌ mujlayob i jol 

tiꞌ tsꞌubeñal lum. 2  Tsiꞌ tʌtsꞌʌyob i bʌ tiꞌ tojlel jini chꞌoyoloꞌ 
bʌ ti yan tac bʌ lum. Ti jujuntiquil tsaꞌ waꞌleyob i sub i mul. 
Tsiꞌ subuyob i jontolil i ñojteꞌel jaꞌel. 3  Tsaꞌ waꞌleyob yaꞌ baꞌ 
buchulob. Uxpꞌejl ora tsiꞌ yubibeyob i mandar i Yum Dios. 
Yambʌ uxpꞌejl ora tsiꞌ subeyob Dios i mul. Tsiꞌ chꞌujutesayob 
i Yum Dios. 4 Tsaꞌ waꞌleyob yaꞌ tiꞌ tecꞌoñib levíjob: Jesúa, Bani, 
Cadmiel, Sebanías, Buni, Serebías, Bani yicꞌot Quenani. Wen 
cꞌam tsiꞌ pejcayob i Yum Dios. 5 Jini levíjob: Jesúa, Cadmiel, 
Bani, Hasabnías, Serebías, Hodías, Sebanías yicꞌot Petaías 
tsiꞌ subeyob israelob: Waꞌiꞌla. Chꞌujutesan laꞌ Yum Dios wʌle 
yicꞌot ti pejtelel ora, cheꞌob. Tsaꞌ cajiꞌ pejcañob Dios: Laꞌ 
chꞌujutesʌntic jini ñuc bʌ a cꞌabaꞌ. Ñumen ñuc a cꞌabaꞌ bajcheꞌ 
mi mejlel i subob winicob, cheꞌob.

6 Esdras tsiꞌ yʌlʌ: Jatet jach Yumʌlet, c Yum lojon. Tsaꞌ mele 
panchan, jini ñuc bʌ panchan yaꞌ baꞌ chumulet. Tsaꞌ mele 
jaꞌel pejtel jini chumuloꞌ bʌ ti panchan. Tsaꞌ mele pañimil 
yicꞌot pejtel am bʌ ti pañimil. Tsaꞌ mele ñajb yicꞌot pejtel 
am bʌ ti ñajb. Maꞌ cʌntan ti pejtelel. Miꞌ chꞌujutesañetob jini 
chumuloꞌ bʌ ti panchan. 7 C Yum lojon, i Diosetʌch Abram 
tsaꞌ bʌ a yajca. Tsaꞌ pʌyʌ loqꞌuel Abram yaꞌ ti Ur baꞌan jini 
caldeojob. Tsaꞌ wotsʌbe i cꞌabaꞌ Abraham. 8  Tsaꞌ qꞌuelbe i 
pusicꞌal. Xucꞌul ti a wut tsiꞌ ñopoyet. Tsaꞌ wʌqꞌue xucꞌul* bʌ 
tꞌan chaꞌan muqꞌuix a wʌqꞌueñob jini lum i pꞌolbal Abraham. 
Tsaꞌ wʌqꞌueyob i lum cananeo, i lum heteo, i lum amorreo, i 
lum ferezeo, i lum jebuseo, yicꞌot i lum gergeseo chaꞌan maꞌ 
tsꞌʌctesan jini tꞌan tsaꞌ bʌ a sube Abraham come tojet.

9 Tsaꞌ qꞌuele c ñojteꞌel lojon cheꞌ bʌ woliꞌ ticꞌlʌntelob ti Egipto. 
Tsaꞌ wubibeyob cꞌam bʌ i tꞌan yaꞌ tiꞌ tiꞌ Chʌchʌc bʌ Ñajb. 10 Tsaꞌ 
pʌsbe Faraón ñuc bʌ i yejtal a pꞌʌtʌlel yicꞌot bʌbʌqꞌuen tac bʌ 
cheꞌ bʌ tsaꞌ wʌcꞌʌ ti wocol yicꞌot i winicob yicꞌot pejtel añoꞌ 
bʌ tiꞌ lumal. Come tsaꞌ ñaꞌta bajcheꞌ tsiꞌ contrajiyob c ñojteꞌel 
lojon cheꞌ bʌ tsiꞌ chañꞌesayob i bʌ. Jini chaꞌan tsaꞌ pʌsbeyob 
a pꞌʌtʌlel chaꞌan miꞌ cʌñetob cheꞌ bajcheꞌ mij cʌñet lojon 
wʌle. 11 Tsaꞌ tꞌoxbeyob colem ñajb c ñojteꞌel lojon chaꞌan miꞌ 
cꞌaxelob. Yaꞌ tiꞌ yojlil ñajb tsiꞌ xʌñʌyob tiquin bʌ lum. Jatet tsaꞌ 

choco ochel ti tam bʌ jaꞌ jini woli bʌ i yajñesañob cheꞌ bajcheꞌ 
mic choc lojon ochel xajlel ti pꞌʌtʌl bʌ jaꞌ. 12  Cheꞌ ti qꞌuiñil 
tsaꞌ tojꞌesayob majlel ti toj waꞌal bʌ tocal. Cheꞌ ti acꞌʌlel tsaꞌ 
tsictesʌbeyob i bijlel ti toj waꞌal bʌ cꞌajc.

13  Tsaꞌ jubiyet tilel ti pam wits i cꞌabaꞌ Sinaí. Jatet añet bʌ 
ti panchan tsaꞌ pejca winicob. Tsaꞌ wʌqꞌueyob toj bʌ ticꞌoñel 
yicꞌot isujm bʌ cʌntesa yicꞌot utsꞌat bʌ mandar yicꞌot utsꞌat bʌ 
ley. 14 Tsaꞌ pʌsbeyob bajcheꞌ yom miꞌ cꞌuxbiñetob ti jini chꞌujul 
bʌ qꞌuin a chaꞌan cheꞌ miꞌ cꞌajob i yo. Tsaꞌ sube a winic Moisés 
pejtel a ley yicꞌot a mandar yicꞌot a cʌntesʌbal chaꞌan miꞌ chaꞌ 
subeñob winicob xꞌixicob. 15 Tsaꞌ chocbeyob tilel maná loqꞌuem 
bʌ ti panchan chaꞌan i wiꞌñal. Tsaꞌ locꞌsʌbeyob jaꞌ ti xajlel cheꞌ 
tiquiñob i tiꞌ. Tsaꞌ subeyob ochel i chꞌʌm jini lum tsaꞌ bʌ a wʌn 
ñaꞌta a wʌqꞌueñob cheꞌ bʌ tsaꞌ mele xucꞌul bʌ tꞌan awicꞌotob.

16  C ñojteꞌel lojon yicꞌot c tat lojon tsiꞌ chañꞌesayob i bʌ. Tsʌts 
tsiꞌ meleyob i pusicꞌal. Maꞌanic tsiꞌ jacꞌʌyob a mandar. 17 Mach 
yomobic i chꞌujbin a tꞌan. Maꞌanic tsiꞌ yotsayob tiꞌ pusicꞌal 
jini bʌbʌqꞌuen tac bʌ tsaꞌ bʌ a melbeyob. Tsʌts tsiꞌ meleyob i 
pusicꞌal c ñojteꞌel lojon. Tiꞌ bajñel pusicꞌal tsiꞌ yajcayob i yum 
chaꞌan miꞌ sujtelob ti toꞌol eꞌtel yaꞌ ti Egipto. Uts bʌ Dioset. A 
wujil i ñusʌntel mulil. Wen a wujil pꞌuntaya. Jal maꞌ michꞌan. 
Cabʌl a cꞌuxbiya. Maꞌanic tsaꞌ cʌyʌ c ñojteꞌel lojon 18  cheꞌ bʌ tsiꞌ 
meleyob alʌ tat wacax ti tsucul taqꞌuin chaꞌan miꞌ diosiñob. 
Tsiꞌ yʌlʌyob: “Jiñʌch lac Dios tsaꞌ bʌ i pʌyʌyonla loqꞌuel ti 
Egipto”, cheꞌob. Anquese cabʌl tsiꞌ chaꞌleyob jontolil, anquese 
tsiꞌ pꞌajayetob, 19 cabʌl tsaꞌ pꞌuntayob. Maꞌanic tsaꞌ cʌyʌyob 
ti tiquin bʌ lum. Jini toj waꞌal bʌ tocal maꞌanic tsiꞌ cʌyʌ i 
tojꞌesañob majlel ti qꞌuiñil. Jini toj waꞌal bʌ cꞌajc maꞌanic 
tsiꞌ cʌyʌ i tojꞌesañob majlel ti acꞌʌlel. Tsiꞌ chʌn aqꞌueyob i 
sʌclel. Tsiꞌ chʌn pʌsbeyob i bijlel baqui yom miꞌ majlelob. 
20 Tsaꞌ choco tilel utsꞌat bʌ a wEspíritu chaꞌan maꞌ cʌntesañob. 
Maꞌanic tsaꞌ cʌyʌ a chocbeñob tilel jini maná* chaꞌan miꞌ 
cꞌuxob. Tsaꞌ wʌqꞌueyob jaꞌ chaꞌan miꞌ japob cheꞌ tiquin i tiꞌ. 
21 Chaꞌcꞌal jab tsaꞌ cʌntayob ti tiquin bʌ lum. Maꞌanic chuqui 
anto yom i chaꞌañob. Maꞌanic tsaꞌ jiliyob i pislel. Maꞌanic tsaꞌ 
sijtꞌiyob i yoc.

22  Tsaꞌ wʌqꞌueyob i lumal yambʌ winicob yicꞌot i yumʌntel. 
Tsaꞌ tꞌoxbeyob i lum. Jini chaꞌan tsiꞌ chꞌʌmbeyob i lum Sehón, 
jini rey am bʌ ti Hesbón, yicꞌot i lum Og, jini rey am bʌ ti 

Basán. 23  Tsaꞌ pꞌojlesʌbeyob i yalobilob cheꞌ bajcheꞌ ecꞌ ti 
panchan. Tsaꞌ pʌyʌyob ochel ti jini lum. Maꞌanic tsaꞌ ochiyob 
i tatob cheꞌ bʌ tsaꞌ subeyob ochel i chꞌʌmob. 24 Tsaꞌ ochiyob 
i yalobilob. Tsiꞌ chꞌʌmʌyob jini lum. Tsaꞌ tꞌuchta jini yaꞌ bʌ 
chumulob: jini cananeojob yicꞌot i reyob yicꞌot i piꞌʌlob ti jini 
lum. Tsaꞌ wʌcꞌʌyob tiꞌ wenta israelob chaꞌan miꞌ melbeñob 
bajcheꞌ jach yomob. 25 Tsiꞌ chꞌʌmʌyob wen melbil bʌ tejclum 
tac joy mʌcbil bʌ ti tsꞌajc, yicꞌot wen bʌ lum an tac bʌ i bʌl. 
Tsaꞌ cajiyob ti chumtʌl ti wen chajpʌbil bʌ otot am bʌ cabʌl 
i bʌl. An melbil bʌ pozo yicꞌot tsꞌusubil yicꞌot olivojil yicꞌot 
cabʌl teꞌ on bʌ miꞌ yʌcꞌ i wut. Tsiꞌ cꞌuxuyob. Tsaꞌ ñajꞌayob. 
Tsaꞌ cajiyob ti jujpꞌel. Tijicñayob chaꞌan tsaꞌ pʌsbeyob cabʌl a 
wutslel.

26  Pero maꞌanic tsiꞌ jacꞌbeyetob. Tsiꞌ ñusayob a tꞌan. Tsiꞌ 
tsꞌaꞌleyob a mandar. Tsiꞌ tsʌnsayob jini xꞌaltꞌañob a chaꞌan 
tsaꞌ bʌ i subeyob chaꞌan miꞌ sutqꞌuiñob i bʌ baꞌ añet. Tsiꞌ 
chaꞌleyob cabʌl pꞌajoñel. 27 Jini chaꞌan jatet tsaꞌ wʌcꞌʌyob 
tiꞌ cꞌʌb i contrajob tsaꞌ bʌ i pꞌumpꞌun ticꞌlayob. Cheꞌ bʌ tsiꞌ 
yubiyob wocol, cheꞌ bʌ cꞌam tsiꞌ pejcayetob, tsaꞌ wubibeyob 
i tꞌan yaꞌ ti panchan. Tsaꞌ pꞌuntayob chaꞌan cabʌl i yutslel 
a pusicꞌal. Tsaꞌ chocbeyob tilel i yaj coltayajob tsaꞌ bʌ i 
locꞌsayob tiꞌ pꞌʌtʌlel i contrajob. 28  Cheꞌ bʌ chaꞌ tijicñayix 
pañimil, tsiꞌ chaꞌ chaꞌleyob jontolil ti a wut. Jini chaꞌan 
tsaꞌ cʌyʌyob tiꞌ wenta i contrajob chaꞌan miꞌ yumañob. 
Cheꞌ bʌ tsiꞌ sutqꞌuiyob i bʌ, cheꞌ bʌ cꞌam tsiꞌ pejcayetob, 
tsaꞌ wubibeyob i tꞌan yaꞌ ti panchan. Maꞌanic tsaꞌ cʌyʌ 
a coltañob come wen a wujil pꞌuntaya. 29 Cabʌl tsaꞌ 
xiqꞌuiyob. Tsaꞌ chaꞌ pʌyʌyob chaꞌan miꞌ jacꞌob a ticꞌoñel. 
Tsiꞌ chañꞌesayob i bʌ. Maꞌanic tsiꞌ chꞌujbiyob a mandar. Tsiꞌ 
ñusayob i cʌntesʌntel anquese tsaꞌ wʌlʌ mi caj i cuxtiyel 
jini muꞌ bʌ i jacꞌ. Maꞌanic tsiꞌ jacꞌʌyob. Tsʌtsob i pusicꞌal. 
Chꞌejlatax tsiꞌ meleyob i bʌ. Mach yomobic i jacꞌbeñet a tꞌan. 
30 Cabʌl jab tsaꞌ cuchbeyob i mul. Tsaꞌ choco tilel xꞌaltꞌañob 
tsaꞌ bʌ i pejcayob tiꞌ pꞌʌtʌlel a wEspíritu. Tsiꞌ subeyob 
chaꞌan miꞌ sutqꞌuiñob i bʌ, pero mach yomobic i chꞌujbin a 
tꞌan. Jini chaꞌan tsaꞌ wʌcꞌʌyob tiꞌ wenta winicob mach bʌ i 
piꞌʌlobic. 31 Maꞌanic tsaꞌ jisayob, Dios, come cabʌl a pꞌuntaya. 
Maꞌanic tsaꞌ junyajlel cʌyʌyob chaꞌan uts a pusicꞌal. Wen a 
wujil pꞌuntaya.

32  C Dios lojon, ñuc bʌ Dioset, pꞌʌtʌlet, bʌcꞌñʌbilet. Maꞌ 
tsꞌʌctesan jini xucꞌul bʌ a tꞌan. Cabʌl maꞌ pʌs a cꞌuxbiya. Jini 
chaꞌan qꞌueleyon lojon. Cabʌlʌchix c wocol tsaꞌ bʌ tili tic 
tojlel lojon, tiꞌ tojlel c rey lojon, yicꞌot c yumob lojon, yicꞌot 
c motomajob lojon, yicꞌot xꞌaltꞌañob tsaꞌ bʌ a chocbeyon 
lojon tilel, yicꞌot c tat lojon, yicꞌot pejtel winicob xꞌixicob a 
chaꞌañoꞌ bʌ. An c wocol cꞌʌlʌl cheꞌ bʌ tsiꞌ chaꞌleyob yumʌntel 
jini asiriajob cꞌʌlʌ wʌle. Maꞌanic miꞌ lajmel. 33  Tsaꞌ pʌsʌ a bʌ 
ti toj cheꞌ bʌ tsaꞌ chocbeyon lojon tilel wocol. Cheꞌʌch tsaꞌ 
mele come xucꞌulet. An c mul lojon chaꞌan tsac mele lojon 
jontolil. 34 C reyob lojon yicꞌot c yumob lojon yicꞌot motomajob 
yicꞌot c ñojteꞌel lojon maꞌanic tsiꞌ jacꞌʌyob i cʌntesʌntel. 
Maꞌanic tsiꞌ chꞌujbiyob a mandar cheꞌ bʌ tsaꞌ subeyob chaꞌan 
miꞌ sutqꞌuiñob i bʌ. 35 Maꞌanic tsiꞌ yumayetob cheꞌ bʌ tsaꞌ 
wʌqꞌueyob i chaꞌleñob yumʌntel anquese tsaꞌ pʌsbeyob ñuc 
bʌ a wenlel yaꞌ ti jini ñuc bʌ lum, jini wen bʌ lum tsaꞌ bʌ a 
wʌqꞌueyob. Maꞌanic tsiꞌ cʌyʌyob i mel jontolil. 36 Jini chaꞌan 
woliyonix lojon ti toꞌol eꞌtel. Jixcu jini lum tsaꞌ bʌ a wʌqꞌueyob 
c ñojteꞌel lojon chaꞌan miꞌ cꞌuxob i wut chaꞌan miꞌ wen 
chumtʌlob, mach c chaꞌanix lojon. Mozojon lojon ti ili lum. 
37 C chol lojon miꞌ yʌcꞌ i wut chaꞌan miꞌ chꞌʌmob jini reyob ñajt 
bʌ chumulob. Tsaꞌ waꞌchocoyob chaꞌan mic yumañob lojon, 
chaꞌan mic toj lojon c mul. C bʌcꞌtal lojon yicꞌot c wacax lojon 
an tiꞌ wenta jini reyob chaꞌan miꞌ melbeñoñob bajcheꞌ jach 
yomob. Cabʌl woliyon lojon ti wocol. Cheꞌ tsiꞌ yʌlʌ Esdras.

Jini israelob tsiꞌ yʌcꞌʌyob i tꞌan
38  Woli cʌcꞌ lojon jini tꞌan chaꞌan pejtel jini wocol woli bʌ 

cubin lojon. Wolic tsꞌijban lojon. Woliꞌ yʌcꞌob i sello c yumob 
lojon yicꞌot jini levíjob yicꞌot motomajob c chaꞌan lojon chaꞌan 
wolic mel lojon c bʌ.

10  1-8  Nehemías jini gobernador tsiꞌ yʌcꞌʌ i firma. Jini 
yañoꞌ bʌ tsaꞌ bʌ i yʌcꞌʌyob i firma jiñobʌch:

Seraías, Azarías, Jeremías, Pasur, Amarías, Malquías, Hatús, 
Sebanías, Maluc, Harim, Meremot, Obadías, Daniel, Ginetón, 
Baruc, Mesulam, Abías, Mijamín, Maazías, Bilgai, Semaías. 
Jiñobʌch motomajob.
9-13  Jiñobʌch levíjob tsaꞌ bʌ i yʌcꞌʌyob i firma: Jesúa (i yalobil 
Azanías), Binúi (i yalobil Henadad), Cadmiel, Sebanías, 

Hodías, Kelita, Pelaías, Hanán, Micaías, Rehob, Hasabías, 
Zacur, Serebías, Sebanías, Hodías, Bani, Beninu.
14-27 Yumʌlob tsaꞌ bʌ i yʌcꞌʌyob i firma jiñobʌch: Paros, Pahat 
Moab, Elam, Zatu, Bani, Buni, Azgad, Bebai, Adonías, Bigvai, 
Adín, Ater, Esequías, Azur, Hodías, Hasum, Bezai, Harif, 
Anatot, Nebai, Magpías, Mesulam, Hezir, Mesezabeel, Sadoc, 
Jadúa, Pelatías, Hanán, Anaías, Oseas, Hananías, Hasub, 
Halohes, Pilha, Sobec, Rehum, Hasabna, Maasías, Ahías, 
Hanán, Anán, Maluc, Harim, Baana.
28  Woliꞌ tem acꞌob i tꞌan pejtel i piꞌʌlob ti Israel, yicꞌot 

motomajob, yicꞌot levíjob, yicꞌot muꞌ bʌ i cʌntʌbeñob i tiꞌ tac, 
yicꞌot xcꞌayob, yicꞌot xꞌeꞌtelob ti Templo, yicꞌot pejtel jini tsaꞌ 
bʌ i cʌyʌyob i piꞌlen jini mach bʌ i piꞌʌlobic ti jini lum, chaꞌan 
miꞌ tem chꞌujbiñob i mandar Dios yicꞌot i yijñamob yicꞌot 
chꞌiton bʌ i yalobilob yicꞌot xchꞌoc bʌ i yalobilob, ti pejtelelob 
añoꞌ bʌ i ñaꞌtʌbal añoꞌ bʌ i pusicꞌal. 29 Pejtelel israelob yicꞌot 
jini ñucoꞌ bʌ i yeꞌtel woliꞌ temob i tꞌan chaꞌan miꞌ jacꞌbeñob i 
mandar Dios tsaꞌ bʌ aqꞌuenti Moisés, i winic Dios. Woliꞌ subob 
i bʌ chaꞌan mi caj i chꞌujbiñob pejtel i mandar lac Yum. Mi 
caj i melob cheꞌ bajcheꞌ cʌntesʌbilob ti tsꞌijbujel. Machic 
miꞌ melob mi caj i tojob i mul. 30 Mach muqꞌuix lac sijibeñob 
xchꞌoc bʌ la calobilob jini mach bʌ lac piꞌʌlobic ti jini lum. 
Mach muqꞌuix laj cꞌajtibeñob i yijñam la calobilob tiꞌ tojlel 
jini mach bʌ lac piꞌʌlobic ti jini lum. 31 Cheꞌ tiꞌ yorajlel cꞌaj o, 
miꞌ talob yañoꞌ bʌ winicob xꞌixicob añoꞌ bʌ ti jini lum chaꞌan 
miꞌ choñob i chubʌꞌan mi i bʌl ñʌcꞌʌl, maꞌanix mi lac mʌn. 
Mach muqꞌuix lac chaꞌlen mʌñoñel cheꞌ ti chꞌujul bʌ qꞌuin tac 
jaꞌel. Tiꞌ wucpꞌejlel jab mach muqꞌuix lac chaꞌlen pacꞌ. Mux lac 
junyajlel yʌpben i bet lac piꞌʌlob.

32  Mux lac bajñel chꞌʌm ti lac wenta chaꞌan mi lac toj 
jumpꞌejl sʌsʌc taqꞌuin ti jujuntiquilonla ti jab ti jab chaꞌan 
maꞌanic miꞌ cʌytʌl ti melol jini eꞌtel tiꞌ yotot lac Dios: 33  Chaꞌan 
miꞌ yʌqꞌuentel Dios jini waj, yicꞌot i majtan melbil bʌ ti harina 
ti jujumpꞌejl qꞌuin, yicꞌot jini pulbil bʌ i majtan ti jujumpꞌejl 
qꞌuin, yicꞌot i culto cheꞌ tiꞌ qꞌuiñilel cꞌaj o, yicꞌot cheꞌ miꞌ pasel 
uw, yicꞌot cheꞌ mi lac chaꞌlen qꞌuiñijel cheꞌ bajcheꞌ tsꞌijbubil. 
Chaꞌan miꞌ yʌqꞌuentel Dios chuqui tac chꞌujul yicꞌot jini 
tsʌnsʌbil tac bʌ i majtan chaꞌan i tojol i mul israelob, yicꞌot 
pejtel anto bʌ yom chaꞌan jini eꞌtel tiꞌ yotot Dios. 34 Tsaꞌ lac 

chaꞌle yajcaya ti alas ti mojt ti mojt, jini motomajob, yicꞌot 
levíjob, yicꞌot i piꞌʌlob ti Israel, chaꞌan mi lac chꞌʌm majlel siꞌ 
tiꞌ yotot lac Dios chaꞌan tsʌnsʌbil bʌ i majtan. Ti jujumpꞌejl 
otot mux lac chꞌʌm majlel jini siꞌ cheꞌ lac wentajix ti jab ti jab 
chaꞌan miꞌ pulel ti pam i pulʌntib i majtan lac Yum Dios cheꞌ 
bajcheꞌ tsꞌijbubil ti mandar. 35 Tsaꞌ lac chꞌʌmʌ ti lac wenta jaꞌel 
chaꞌan mi lac chꞌʌm majlel tiꞌ yotot lac Yum jini ñaxan bʌ i 
wut pʌcꞌʌbʌl yicꞌot ñaxan bʌ i wut pejtel teꞌ ti jujumpꞌejl jab.

36 Mux lac pʌy majlel ti Templo lac yʌx alʌlob jaꞌel yicꞌot 
ñaxan bʌ i yal alʌcꞌʌl: jini ñaxan bʌ i yal wacax yicꞌot jini 
ñaxan bʌ i yal tiñʌmeꞌ cheꞌ bajcheꞌ tsꞌijbubil ti ley. Mux lac 
pʌybeñob majlel motomajob añoꞌ bʌ i yeꞌtel tiꞌ yotot lac Dios. 
37 Mux lac chꞌʌmbeñob majlel motomajob yaꞌ tiꞌ mal i yotot 
lac Dios: jini utsꞌat bʌ lac trigo yicꞌot cebada yicꞌot ofrenda 
muꞌ bʌ la cʌqꞌuen Dios, i wut jujumpꞌejl teꞌ yicꞌot jini tsijiꞌ bʌ 
vino yicꞌot aceite. Mux la cʌqꞌueñob levíjob i diezmojlel i wut 
pʌcꞌʌbʌl. Come an tiꞌ wenta levíjob chaꞌan miꞌ chꞌʌmob jini 
diezmo tac ti pejtelel tejclum baꞌ chumulonla. 38  Jini motomaj, 
i yalobil bʌ Aarón, mi caj i qꞌuel levíjob cheꞌ bʌ miꞌ chꞌʌmob 
jini diezmo tac. Jini levíjob mi caj i chaꞌ locꞌsañob jini diezmo 
tac chaꞌan miꞌ yʌqꞌueñob Dios. Mi caj i chꞌʌmob letsel tiꞌ 
yotot lac Dios chaꞌan miꞌ yotsañob tiꞌ yotlel baꞌ lotol i majtan. 
39 Come pejtel israelob yicꞌot levíjob jaꞌel mi caj i chꞌʌmbeñob 
majlel i majtan tac motomajob: trigo yicꞌot vino yicꞌot aceite. 
Mi caj i cʌyob yaꞌ baꞌ lotol i bʌl jini chꞌujul bʌ ajñibʌl baꞌ 
añob motomajob woliyoꞌ bʌ ti eꞌtel ti Templo, yicꞌot muꞌ bʌ i 
cʌntʌbeñob i tiꞌ tac, yicꞌot xcꞌayob. Maꞌanic mi caj laj cʌy lac 
majlel tiꞌ yotot lac Dios. Maꞌanic mi caj laj cʌy la cʌqꞌuen i 
majtan Dios. Cheꞌʌch tsaꞌ la cʌcꞌʌ lac tꞌan.

Jini chumuloꞌ bʌ ti Jerusalén 
(1 Cr. 9.1-34)

11  Jini yumʌlob tsaꞌ chumleyob ti Jerusalén. Jini 
winicob tsiꞌ chaꞌleyob yajcaya ti alas chaꞌan 

miꞌ loqꞌuelob i piꞌʌlob ti yan tac bʌ tejclum ti jujunmojt, 
jujuntiquil loqꞌuem bʌ ti lujuntiquil chaꞌan miꞌ tilelob ti 
chumtʌl ti Jerusalén, jini chꞌujul bʌ tejclum. Jini bolontiquil 
i piꞌʌlob mach bʌ anic tsaꞌ tiliyob tsaꞌ jach cʌleyob baꞌ 
chumulob tiꞌ tejclum tac. 2  Jini israelob tsiꞌ qꞌueleyob ti ñuc 

pejtel i piꞌʌlob tsaꞌ bʌ i yʌcꞌʌyob i bʌ tiꞌ pusicꞌal jach chaꞌan miꞌ 
chumtʌlob ti Jerusalén.

3  Yañoꞌ bʌ winicob xꞌixicob tsaꞌ jach cʌleyob tiꞌ lum yaꞌ baꞌ 
chumulob tiꞌ tejclum tac Judá. Jiñobʌch ñucoꞌ bʌ winicob 
tsaꞌ bʌ tiliyob ti chumtʌl ti Jerusalén: jini motomajob yicꞌot 
levíjob yicꞌot xꞌeꞌtelob ti Templo yicꞌot i pꞌolbal i winicob 
Salomón.

4 Wʌꞌ chumulob jaꞌel ti Jerusalén lamital i pꞌolbal Judá yicꞌot 
lamital i pꞌolbal Benjamín. Jiñobʌch i pꞌolbal Judá: Ataías 
i yalobil Uzías, i yalobil bʌ Zacarías, i yalobil bʌ Amarías, i 
yalobil bʌ Sefatías, i yalobil bʌ Mahalaleel, i yalobil bʌ Fares, 
5 yicꞌot Maasías i yalobil bʌ Baruc, i yalobil bʌ Colhoze, i 
yalobil bʌ Hazaías, i yalobil bʌ Adaías, i yalobil bʌ Joiarib, 
i yalobil bʌ Zacarías, i yalobil bʌ Siloni. 6 I pꞌolbal Fares 
chumuloꞌ bʌ ti Jerusalén, jumbajcꞌ yicꞌot waxʌctiquil i 
chʌncꞌal (468) ti pejtelelob, wen pꞌʌtʌl bʌ winicob.
7 Jiñobʌch i pꞌolbal Benjamín: Salú i yalobil Mesulam, i 
yalobil bʌ Joed, i yalobil bʌ Pedaías, i yalobil bʌ Colaías, i 
yalobil bʌ Maasías, i yalobil bʌ Itiel, i yalobil bʌ Jesaías, 
8  yicꞌot Gabai yicꞌot Salai, chaꞌbajcꞌ yicꞌot waxʌctiquil i 
boloncꞌal (968). 9 Joel i yalobil Zicri jiñʌch i yum. Judá i 
yalobil Senúa jiñʌch i piꞌʌl Joel ti ñuc bʌ i yeꞌtel, suplente bʌ 
yumʌl ti tejclum.
10 Jiñi motomajob: Jedaías i yalobil Joiarib, Jaquín, 11 Seraías 
i yalobil Hilcías, i yalobil bʌ Mesulam, i yalobil bʌ Sadoc, 
i yalobil bʌ Meraiot, i yalobil bʌ Ahitob, i yum i yotot 
Dios. 12  Yicꞌot i piꞌʌlob tsaꞌ bʌ i chaꞌleyob eꞌtel tiꞌ yotot Dios, 
chaꞌbajcꞌ yicꞌot chaꞌtiquil i chaꞌcꞌal (822). Yicꞌot Adaías i 
yalobil Jeroham, i yalobil bʌ Pelalías, i yalobil bʌ Amsi, i 
yalobil bʌ Zacarías, i yalobil bʌ Pasur, i yalobil bʌ Malquías, 
13  yicꞌot i yijtsꞌinob laj bʌ yumʌlob tiꞌ yotot ti jujuntiquilob, 
chaꞌtiquil i yuxlujuncꞌal (242), yicꞌot Amasai i yalobil 
Azareel, i yalobil bʌ Azai, i yalobil bʌ Mesilemot, i yalobil bʌ 
Imer. 14 Yicꞌot i piꞌʌlob, pꞌʌtʌl bʌ winicob ñuc tac bʌ i melbal, 
waxʌctiquil i wuccꞌal (128). Añʌch i yeꞌtel Zabdiel, i yalobil 
Gedolim, chaꞌan miꞌ chʌcʌ qꞌuelob.
15 Jini levíjob: Semaías i yalobil Hasub, i yalobil bʌ Azricam, 
i yalobil bʌ Hasabías, i yalobil bʌ Buni, 16  yicꞌot Sabetai yicꞌot 
Jozabad, i yumob levíjob, tsaꞌ bʌ i qꞌueleyob jini eꞌtel am 

bʌ tiꞌ jumpat i yotot Dios. 17 Yicꞌot Matanías i yalobil Micaía, 
i yalobil bʌ Zabdi, i yalobil bʌ Asaf, jini tsaꞌ bʌ i teche i 
yʌqꞌuen wocolix i yʌlʌ Dios ti oración, yicꞌot Bacbuquías i 
chaꞌticlel bʌ tiꞌ tojlel i piꞌʌlob, yicꞌot Abda i yalobil Samúa, 
i yalobil bʌ Galal, i yalobil bʌ Jedutún. 18  Chʌntiquil i 
chʌnlujuncꞌal (284) jini levíjob ti pejtelob añoꞌ bʌ ti jini 
chꞌujul bʌ tejclum.
19 Jiñobʌch muꞌ bʌ i cʌntañob i tiꞌ tejclum: Acub, Talmón, 

yicꞌot i piꞌʌlob tsaꞌ bʌ i qꞌueleyob i tiꞌ tac tejclum, lajchʌntiquil 
i boloncꞌal (172). 20 Yañoꞌ bʌ israelob yicꞌot jini motomajob 
yicꞌot jini levíjob tsaꞌ chumleyob ti pejtel tejclum tac ti Judá, 
tiꞌ lumal i ñojteꞌel ti jujuntiquil. 21 Pero tsaꞌ chumleyob ti 
Ofel jini xꞌeꞌtelob ti Templo. Xiha yicꞌot Gispa tsiꞌ qꞌueleyob 
xꞌeꞌtelob ti Templo.

22  Jini tsaꞌ bʌ i qꞌueleyob levíjob añoꞌ bʌ ti Jerusalén jiñʌch 
Uzi i yalobil Bani, i yalobil bʌ Hasabías, i yalobil bʌ Matanías, i 
yalobil bʌ Micaía, tilem bʌ tiꞌ yalobilob Asaf tsaꞌ bʌ i chaꞌleyob 
cꞌay, jini añoꞌ bʌ i yeꞌtel tiꞌ yotot Dios. 23 Come jini rey tsiꞌ chaꞌle 
mandar chaꞌan miꞌ yʌqꞌuentelob levíjob yicꞌot xcꞌayob chuqui tac 
yom ti jujumpꞌejl qꞌuin. 24 Petaías i yalobil Mesezabeel, tilem bʌ 
ti Zera, i yalobil bʌ Judá, tsiꞌ colta jini rey. An tiꞌ wenta chaꞌan 
miꞌ qꞌuel winicob chaꞌan pejtel chuqui tac yomob tiꞌ tojlel rey.

25-30 Lamital jini chumuloꞌ bʌ ti Judá tsaꞌ chumleyob 
ti lum yaꞌ ti Quiriat Arba yicꞌot ti xchumtʌl tac; yicꞌot 
ti Dibón yicꞌot jini xchumtʌl tac; ti Jecabseel yicꞌot 
jini xchumtʌl tac: ti Jesúa, ti Molada, ti Betpelet, ti 
Hasarsual, ti Beerseba yicꞌot jini xchumtʌl tac; ti Siclag, 
ti Mecona yicꞌot jini xchumtʌl tac; ti Enrimón, ti Zora, ti 
Jarmut, ti Zanoa, ti Adulam yicꞌot xchumtʌl tac, ti Laquis 
yicꞌot joctʌl tac, ti Azeca yicꞌot xchumtʌl tac.
Cheꞌ jini tsaꞌ chumleyob ti tejclum tac cꞌʌlʌl ti Beerseba 

cꞌʌlʌl ti joctʌl i cꞌabaꞌ Hinom.
31-35 I pꞌolbal Benjamín tsaꞌ pujquiyob majlel jaꞌel ti Geba, ti 
Micmas, ti Aía, ti Betel yicꞌot ti jini xchumtʌl tac tiꞌ joytilel, 
ti Anatot, Nob, Ananías, Hazor, Ramá, Gitaim, Hadid, 
Seboim, Nebalet, Lod, yicꞌot Ono, jini joctʌl baꞌ añob jini 
wen yujiloꞌ bʌ eꞌtel ti chajp ti chajp.
36 Jini levíjob tsaꞌ pujquiyob tiꞌ lumal Judá yicꞌot tiꞌ lumal 

Benjamín.

Jini motamajob yicꞌot levíjob

12  1-7 Jiñobʌch motomajob yicꞌot levíjob tsaꞌ bʌ letsiyob 
tilel ti Jerusalén yicꞌot Zorobabel i yalobil Salatiel, 

yicꞌot Jesúa:
Seraías, Jeremías, Esdras, Amarías, Maluc, Hatús, Secanías, 
Rehum, Meremot, Iddo, Gineto, Abías, Mijamín, Maadías, 
Bilga, Semaías, Joiarib, Jedaías, Salú, Amoc, Hilcías, Jedaías. 
Jiñobʌch ñucoꞌ bʌ motomajob, jini yajcʌbiloꞌ bʌ, cheꞌ tiꞌ 
yorajlel Jesúa.
8  Jiñobʌch levíjob: Jesúa, Binúi, Cadmiel, Serebías, Judá, 
Matanías, yicꞌot i piꞌʌlob Matanías añoꞌ bʌ tiꞌ wenta chaꞌan 
miꞌ subeñob Dios wocolix i yʌlʌ ti cꞌay.
9 Bacbuquías yicꞌot Uni, i piꞌʌlob levíjob, tsiꞌ chaꞌleyob i yeꞌtel 
yicꞌotob. 10 Jesúa i tatʌch Joiacim. Joiacim i tatʌch Eliasib. 
Eliasib i tatʌch Joiada. 11 Joiada i tatʌch Jonatán. Jonatán i 
tatʌch Jadúa.
12-21 Cheꞌ tiꞌ yorajlel Joiacim tatʌlobʌch jini motomajob. 

Yumʌlobʌch ti jujuntiquil tiꞌ yotot i tat:
Meraías yumʌl tiꞌ yotot Seraías, Hananías tiꞌ yotot Jeremías, 
Mesulam tiꞌ yotot Esdras, Johanán tiꞌ yotot Amarías, Jonatán 
tiꞌ yotot Melicú, José tiꞌ yotot Sebanías, Adna tiꞌ yotot Harim, 
Helcai tiꞌ yotot Meraiot, Zacarías tiꞌ yotot Iddo, Mesulam tiꞌ 
yotot Ginetón, Zicri tiꞌ yotot Abías, Piltai tiꞌ yotot Miniamín 
yicꞌot Moadías, Samúa tiꞌ yotot Bilga, Jonatán tiꞌ yotot 
Semaías, Matenai tiꞌ yotot Joiarib, Uzi tiꞌ yotot Jedaías, Calai 
tiꞌ yotot Salai, Eber tiꞌ yotot Amoc, Hasabías tiꞌ yotot Hilcías, 
Natanael tiꞌ yotot Jedaías.
22  Cheꞌ tiꞌ yorajlel Eliasib yicꞌot Joiada yicꞌot Johanán yicꞌot 

Jadúa tsaꞌ tsꞌijbuntiyob i cꞌabaꞌ levíjob. Yumʌlobʌch tiꞌ yotot 
i tatob ti jujuntiquil. Tsaꞌ tsꞌijbuntiyob jaꞌel i cꞌabaꞌob jini 
motomajob jinto cheꞌ bʌ tsaꞌ caji ti yumʌntel Darío ti Persa. 
23  Tsaꞌ tsꞌijbuntiyob i cꞌabaꞌ i yalobilob Leví cꞌʌlʌl tiꞌ yorajlel 
Johanán, i yalobil Eliasib. Yumʌlobʌch ti jujuntiquil tiꞌ yotot 
i tat. I cꞌabaꞌ jini jun Crónicas. 24 I yumob levíjob jiñobʌch 
Hasabías, Serebías, yicꞌot Jesúa i yalobil Cadmiel, yicꞌot i 
piꞌʌlob añoꞌ bʌ tiꞌ tꞌejl. Añʌch i yeꞌtel chaꞌan miꞌ subeñob Dios 
i ñuclel yicꞌot wocolix i yʌlʌ cheꞌ bajcheꞌ tsiꞌ yʌcꞌʌ mandar 
David i winic Dios. Tsiꞌ qꞌuexeyob i bʌ. 25 Cheꞌ jaꞌel Matanías, 

Bacbuquías, Obadías, Mesulam, Talmón yicꞌot Acub xcʌnta 
tiꞌob. Tsiꞌ cʌntayob i yotlel tac chubʌꞌañʌl yaꞌ tiꞌ tiꞌ tac i yotot 
Dios. 26  Laj cuxulob cheꞌ tiꞌ yorajlel Joiacim i yalobil Jesúa, i 
yalobil bʌ Josadac, cheꞌ gobernador Nehemías, cheꞌ motomaj 
Esdras, jini stsꞌijbujel.

Tsiꞌ yʌqꞌueyob Dios i tsꞌajquil Jerusalén
27 Cheꞌ bʌ tsaꞌ aqꞌuenti Dios i tsꞌajquil Jerusalén, tsiꞌ sajcayob 

jini levíjob ti pejtelel i yajñib chaꞌan miꞌ wetsꞌob tilel ti 
Jerusalén, chaꞌan miꞌ yʌcꞌob tiꞌ wenta Dios i tsꞌajquil Jerusalén. 
An tiꞌ wenta chaꞌan miꞌ melob qꞌuin tiꞌ tijicñʌyel i pusicꞌal, 
chaꞌan miꞌ subeñob Dios wocolix i yʌlʌ, chaꞌan miꞌ chaꞌlenob 
cꞌay yicꞌot música; címbalo tac, yicꞌot arpa tac, yicꞌot cítara 
tac. 28  Tsiꞌ tempayob i bʌ muꞌ bʌ i chaꞌleñob cꞌay loqꞌuemoꞌ bʌ 
ti joctʌl tiꞌ joytilel Jerusalén yicꞌot tiꞌ tejclumob netofajob. 
29 Loqꞌuemobʌch jaꞌel ti Gilgal yicꞌot tiꞌ lumal Geba yicꞌot 
Azmavet, come jini tsaꞌ bʌ i chaꞌleyob cꞌay tsiꞌ meleyob tejclum 
tac tiꞌ tꞌejl Jerusalén. 30 Jini motomajob yicꞌot levíjob tsiꞌ 
sʌqꞌuesayob i bʌ. Tsiꞌ sʌqꞌuesayob jaꞌel winicob xꞌixicob yicꞌot i 
tiꞌ tac tejclum yicꞌot i tsꞌajquil.

31 Tsac subeyob jini yumʌlob ti Judá chaꞌan miꞌ letselob tiꞌ 
pam i tsꞌajquil tejclum. Tsac yajca chaꞌmojt winicob, cabʌlob 
ti jujunmojt. Tsiꞌ subeyob Dios wocolix i yʌlʌ. Belecña 
tsaꞌ majliyob. Junmojt tsaꞌ majli tic ñoj yaꞌ ti pam tsꞌajc 
cꞌʌlʌl tiꞌ tiꞌ tejclum baꞌ miꞌ chojquel misʌjelʌl. 32  Tiꞌ pat 
jini junmojt tsaꞌ majli Osaías yicꞌot lamital jini yumʌlob 
chaꞌan Judá, 33  yicꞌot Azarías, yicꞌot Esdras yicꞌot Mesulam, 
34 yicꞌot Judá yicꞌot Benjamín yicꞌot Semaías yicꞌot Jeremías, 
35  yicꞌot chaꞌtiquil uxtiquil i yalobilob motomajob añoꞌ bʌ i 
chaꞌan trompeta tac: Zacarías i yalobil Jonatán, i yalobil 
bʌ Semaías, i yalobil bʌ Matanías, i yalobil bʌ Micaías, i 
yalobil bʌ Zacur, i yalobil bʌ Asaf, 36  yicꞌot i piꞌʌlob: Semaías, 
Azarael, Milalai, Gilalai, Maai, Natanael, Judá yicꞌot Hanani. 
Tsiꞌ ñijcayob majlel jini música tac i chaꞌan David. Jini 
motomaj Esdras, i winic Dios, tsaꞌ majli ti ñaxan. 37 Yaꞌ tiꞌ 
tojel i tiꞌ tejclum i cꞌabaꞌ Cuxul bʌ Jaꞌ, tsaꞌ letsiyob majlel ti 
tecꞌoñib tiꞌ yochib i tejclum David, yaꞌ baꞌ ñumen chan jini 
tsꞌajc bajcheꞌ i yotot David, cꞌʌlʌl tiꞌ tiꞌ tejclum i cꞌabaꞌ Jaꞌ Tiꞌ 
baꞌ miꞌ pasel qꞌuin.

38  Jini yambʌ junmojt tsaꞌ bʌ i yʌqꞌueyob Dios wocolix i yʌlʌ 
tsaꞌ majliyob tic tsꞌejtʌlel. Tsac tsajcayob majlel yicꞌot lamital 
winicob, yaꞌ ti pam tsꞌajc baꞌan chan bʌ qꞌueloñib i cꞌabaꞌ 
Ticꞌʌjib, cꞌʌlʌl cꞌotemon lojon ti jini Ñuc bʌ Tsꞌajc. 39 Yaꞌ ti pam 
tsꞌajc tsac ñusa lojon majlel i tiꞌ Efraín yicꞌot yambʌ i tiꞌ i cꞌabaꞌ 
Tsucul Bʌ yicꞌot yambʌ i tiꞌ i cꞌabaꞌ Chʌy yicꞌot jini chan bʌ 
qꞌueloñib i cꞌabaꞌ Hananeel, yicꞌot yambʌ qꞌueloñib i cꞌabaꞌ 
Hamea, yicꞌot yambʌ i tiꞌ tsꞌajc i cꞌabaꞌ Tiñʌmeꞌ. Tsaj cʌyʌ 
lojon xʌmbal yaꞌ tiꞌ tiꞌ i cꞌabaꞌ Xcʌntaya. 40 Cheꞌ jini tsaꞌ tiliyob 
ti waꞌtʌl ti mal i yotot Dios jini chaꞌmojt winicob xꞌixicob 
tsaꞌ bʌ i subeyob Dios wocolix i yʌlʌ. Joñon tsac piꞌleyob 
tilel lamital añoꞌ bʌ i yeꞌtel, 41 yicꞌot jini motomajob Eliacim, 
Maaseías, Miniamín, Micaías, Elioenai, Zacarías, yicꞌot 
Hananías añoꞌ bʌ i trompeta tac, 42  yicꞌot Maasías, Semaías, 
Eleazar, Uzi, Johanán, Malquías, Elam, Ezer. Jini xcꞌayob tsiꞌ 
chaꞌleyob cꞌay ti cꞌam bʌ tꞌan. Izrahías tsiꞌ teche cꞌay. 43  Tsiꞌ 
tsʌnsʌbeyob cabʌl i majtan tac Dios ti ili qꞌuin. Tsaꞌ ñucꞌayob 
i pusicꞌal, come Dios tsiꞌ yʌqꞌueyob cabʌl i tijicñʌyel. Tsaꞌ 
ñucꞌayob i pusicꞌal xꞌixicob yicꞌot alʌlob jaꞌel. Tsaꞌ ñajti tsictiyi 
i tꞌan jini añoꞌ bʌ ti Jerusalén chaꞌan wen tijicñayob.

I majtan tac motomajob yicꞌot levíjob
44 Ti ili qꞌuin tsaꞌ yajcʌntiyob winicob chaꞌan miꞌ qꞌuelob i 

yotlel tac chubʌꞌañʌl yicꞌot ofrenda tac yicꞌot ñaxan bʌ i wut 
pʌcꞌʌbʌl, yicꞌot jini diezmo tac, chaꞌan miꞌ tempañob chuqui tac 
cꞌajtibil ti ley chaꞌan miꞌ yotsañob tiꞌ yotlel. An i yeꞌtel chaꞌan 
miꞌ lotbeñob i majtan tac motomajob yicꞌot levíjob locꞌsʌbil bʌ 
ti jujumpejt lum. Cabʌlix i tijicñʌyel jini añoꞌ bʌ ti Judá chaꞌan 
chaꞌ cꞌuxbibilob motomajob yicꞌot levíjob woliyoꞌ bʌ ti eꞌtel. 
45 Tsiꞌ laj chaꞌleyob i yeꞌtel aqꞌuebiloꞌ bʌ ti Dios yicꞌot i yeꞌtel ti 
sʌqꞌuesaya. Lajal tsiꞌ meleyob jaꞌel jini xcꞌayob yicꞌot muꞌ bʌ i 
cʌntʌbeñob i tiꞌ tac cheꞌ bajcheꞌ tsiꞌ yʌqꞌueyob mandar David 
yicꞌot Salomón i yalobil David. 46 Come cheꞌ cuxulob David 
yicꞌot Asaf cheꞌ ti wajali an i yum xcꞌayob. An jaꞌel cꞌay chaꞌan 
miꞌ cꞌʌyiñob i ñuclel Dios yicꞌot wocolix i yʌlʌ. 47 Ti jujumpꞌejl 
qꞌuin cheꞌ cuxul to Zorobabel yicꞌot Nehemías, pejtel israelob 
tsiꞌ yʌqꞌueyob i bʌl i ñʌcꞌ jini xcꞌayob yicꞌot xcʌnta tiꞌob. Tsiꞌ 
yʌqꞌueyob levíjob jaꞌel chuqui yom i chaꞌañob. Jini levíjob tsiꞌ 
chaꞌ aqꞌueyob i pꞌolbal Aarón chuꞌ bʌ yom cheꞌ bajcheꞌ tsꞌijbubil.

Nehemías tsiꞌ chaꞌ pʌyʌyob chaꞌan miꞌ sutqꞌuiñob i bʌ

13  Ti ili qꞌuin tsiꞌ pejcayob i tsꞌijbujel Moisés tiꞌ tojlel 
winicob xꞌixicob. Tsiꞌ tajayob tsꞌijbubil bʌ mandar baꞌ 

ticꞌbilob amoñob yicꞌot moabob ti pejtelel ora chaꞌan maꞌanic 
miꞌ yochelob baꞌ miꞌ tempañob i bʌ i winicob Dios. 2  Come 
maꞌanic tsaꞌ loqꞌui i yʌqꞌueñob waj yicꞌot jaꞌ jini israelob cheꞌ 
bʌ tsiꞌ cꞌajtibeyob. Tsiꞌ yʌqꞌueyob Balaam i tojol chaꞌan miꞌ 
pꞌajob. Dios tsiꞌ mʌctʌbe i pꞌajoñel. Tsiꞌ yʌqꞌue i chaꞌlen wen bʌ 
tꞌan. 3  Cheꞌ bʌ tsiꞌ yubiyob jini tꞌan jini israelob, tsiꞌ chocoyob 
loqꞌuel pejtel jini mach bʌ i piꞌʌlobic.

4 Añʌch tiꞌ wenta Eliasib jini motomaj chaꞌan miꞌ qꞌuel i 
malil i yotot lac Dios. Jini Eliasib, i piꞌʌlʌch Tobías. Cheꞌ bʌ 
majlemonix, 5 tsiꞌ chajpa colem bʌ i mal otot chaꞌan miꞌ yajñel 
Tobías yaꞌ baꞌ miꞌ lojtel i majtan tac Dios: jini melbil tac bʌ 
ti harina, yicꞌot pom, yicꞌot latu tac, yicꞌot i diezmojlel trigo, 
yicꞌot tsijiꞌ bʌ vino, yicꞌot aceite aqꞌuebiloꞌ bʌ levíjob yicꞌot 
xcꞌayob yicꞌot xcʌnta tiꞌob yicꞌot motomajob cheꞌ bajcheꞌ 
tsꞌijbubil ti mandar. 6 Cheꞌ bʌ tsiꞌ yotsa ti chumtʌl, mach 
wʌꞌic añon ti Jerusalén, come cheꞌ ti lajchʌmpꞌejlel i chaꞌcꞌal 
i jabilel i yeꞌtel Artajerjes i rey Babilonia tsaꞌ sujtiyon baꞌan 
rey. Cheꞌ bʌ ñumenix chaꞌpꞌejl uxpꞌejl jab, tsaj cꞌajtibe rey 
permiso chaꞌan mic chaꞌ sujtel tic lumal. 7 Tsaꞌ juliyon wʌꞌ ti 
Jerusalén. Tsa cubi jini jontolil tsaꞌ bʌ i chaꞌle Eliasib cheꞌ bʌ 
tsiꞌ chajpʌbe Tobías jumpꞌejl i mal yaꞌ tiꞌ pam i yotot Dios. 
8  Tsac michꞌle Eliasib. Tsac choco loqꞌuel pejtelel i chubʌꞌan 
Tobías am bʌ ti mal. 9 Tsac subeyob chaꞌan miꞌ sʌqꞌuesañob 
i mal otot. Cheꞌ sʌquix, tsac chaꞌ chꞌʌmʌ ochel jini latu tac 
i chaꞌan i yotot Dios yicꞌot i majtan Dios melbil bʌ ti harina 
yicꞌot jini pom.

10 Tsa cubi jaꞌel maꞌanic woliꞌ yʌqꞌueñob levíjob chuqui tac 
yom. Jini chaꞌan jini levíjob yicꞌot xcꞌayob tsaꞌ bʌ i chaꞌleyob 
eꞌtel tiꞌ yotot Dios tsaꞌ putsꞌiyob i sʌclan majlel i bʌl i ñʌcꞌ. Tsaꞌ 
chaꞌ cajiyob ti eꞌtel ti lum ti jujuntiquil. 11 Tsa cʌꞌle jini añoꞌ bʌ 
i yeꞌtel. Tsac subeyob: ¿Chucoch cʌybilix i yotot Dios? choꞌon. 
Tsac wetsꞌeyob tilel jini añoꞌ bʌ i yeꞌtel tiꞌ yotot Dios. Tsac 
waꞌchocoyob tiꞌ yeꞌtel ti jujuntiquil. 12  Pejtel añoꞌ bʌ ti Judá tsiꞌ 
chꞌʌmʌyob tilel i diezmojlel trigo yicꞌot vino yicꞌot aceite. Tsiꞌ 
yotsayob tiꞌ yotlel. 13  Tsa cʌqꞌueyob i yeꞌtel muꞌ bʌ i cʌntañob 

i yotlel i majtan Dios: Selemías jini motomaj, yicꞌot Sadoc jini 
stsꞌijbujel, yicꞌot Pedaías jini leví, yicꞌot Hanán, i yalobil Zacur 
i yalobil bʌ Matanías, chaꞌan miꞌ coltañob tiꞌ yeꞌtel, come tsaj 
qꞌuele xucꞌulob i pusicꞌal. An i yeꞌtel chaꞌan miꞌ tꞌoxbeñob i 
piꞌʌlob jini diezmo tac. 14 Ñaꞌtañon, c Dios, chaꞌan tsac mele 
jini. Mach a yʌpbeñon jini wen bʌ c melbal tsaꞌ bʌ c melbeyet 
chaꞌan i cꞌuxbintel a wotot yicꞌot a weꞌtel.

15 Cheꞌ ti ili ora tsaj qꞌuele ti Judá winicob woli bʌ i 
tꞌuchtañob tsꞌusub cheꞌ tiꞌ yorajlel cꞌaj o. Yañoꞌ bʌ woliꞌ 
cuchob tilel trigo. Yañoꞌ bʌ woliꞌ pꞌʌtbeñob majlel i cuch 
burro. Tsiꞌ pꞌʌtbeyob vino yicꞌot tsꞌusub yicꞌot higo yicꞌot cabʌl 
cuchʌl tsaꞌ bʌ i chꞌʌmʌyob tilel ti Jerusalén cheꞌ tiꞌ yorajlel 
cꞌaj o. Tsac bʌcꞌ subeyob chaꞌan miꞌ cʌyob i choñoñel. 16  Tsaj 
qꞌuele jaꞌel winicob chꞌoyoloꞌ bʌ ti Tiro wʌꞌ bʌ chumulob ti 
tejclum. Woliꞌ chꞌʌmob tilel chʌy yicꞌot cabʌl chubʌꞌañʌl. Woliꞌ 
chombeñob jini chumuloꞌ bʌ ti Judá yicꞌot ti Jerusalén cheꞌ 
tiꞌ yorajlel cꞌaj o. 17 Tsac pʌsbeyob i mul jini ñucoꞌ bʌ winicob 
añoꞌ bʌ ti Judá. Tsa cʌꞌleyob: ¿Chuqui jini woli bʌ laꞌ chaꞌlen? 
¿Mach ba anic laꞌ mul cheꞌ mi laꞌ pꞌaj i yorajlel cꞌaj o? 18  ¿Mach 
ba lajalic tsiꞌ chaꞌleyob laꞌ ñojteꞌel cheꞌ bajcheꞌ jini? Jini 
chaꞌan tsiꞌ chocbeyonla tilel lac Dios pejtel ili wocol chaꞌan 
pꞌumpꞌuñonla yicꞌot lac tejclum. Ñumen woli laꞌ chꞌʌm tilel 
i michꞌajel Dios tiꞌ tojlel israelob, come woli laꞌ pꞌaj i yorajlel 
cꞌaj o, choꞌon.

19 Cheꞌ bʌ tsaꞌ cajiꞌ yicꞌan pañimil yaꞌ baꞌ woliꞌ cʌntañob i 
tiꞌ tac jini tsꞌajc, cheꞌ mux cajel i tejchel i yorajlel cꞌaj o, tsac 
subeyob chaꞌan miꞌ ñupꞌob i tiꞌ tac Jerusalén. Tsac subeyob 
chaꞌan mach miꞌ chaꞌ jamob jinto cheꞌ ñumenix i yorajlel cꞌaj 
o. Tsac waꞌchoco lamital c winicob chaꞌan miꞌ qꞌuelob i tiꞌ tac 
tsꞌajc chaꞌan maꞌanic miꞌ chꞌʌjmel ochel mi jumpꞌejlic cuchʌl 
cheꞌ tiꞌ yorajlel cꞌaj o. 20 Tsaꞌ tiliyob jini xchoñoñelob muꞌ bʌ 
i choñob chubʌꞌañʌl ti chajp ti chajp. Junyajl chaꞌyajl tsaꞌ 
jijliyob ti jumpat baꞌ ñupꞌul i tiꞌ tac Jerusalén. 21 Tsac tiqꞌuiyob. 
Tsac subeyob: ¿Chucoch woli laꞌ jijlel tiꞌ tꞌejl tsꞌajc? Mi maꞌanic 
mi laꞌ cʌy laꞌ mel, mux caj j cʌchetla, choꞌon. Jini chaꞌan 
maꞌanix tsaꞌ chaꞌ tiliyob cheꞌ tiꞌ yorajlel cꞌaj o. 22  Tsac subeyob 
levíjob chaꞌan miꞌ sʌqꞌuesañob i bʌ chaꞌan miꞌ tilel i cʌntañob 
i tiꞌ tac tejclum chaꞌan yom miꞌ qꞌuejlel ti chꞌujul i yorajlel cꞌaj 
o. Jini chaꞌan, c Dios, ñaꞌtañon. Qꞌueleyon ti utsꞌat chaꞌan jini 

tsaꞌ bʌ c mele. Coltañon come wen awujil pꞌuntaya. Cabʌlʌch 
a cꞌuxbiya, choꞌon.

23  Cheꞌ ti ili ora tsaj qꞌuele jaꞌel israelob tsaꞌ bʌ i pʌyʌyob 
i yijñam chꞌoyoloꞌ bʌ ti Asdod, ti Amon, yicꞌot ti Moab. 
24 Lamital i yalobilob tsiꞌ chaꞌleyob tꞌan cheꞌ bajcheꞌ i piꞌʌlob ti 
Asdod. Mach yujilobic lac tꞌan. Tsaꞌ jach i chaꞌleyob tꞌan cheꞌ 
bajcheꞌ i ñaꞌ. 25 Tsa cʌꞌleyob. Tsac subeyob chocbilobix ti Dios 
chaꞌan i mul. Tsac bajbeyob lamital winicob. Tsac bocbeyob i 
tsutsel i jol. Wersa tsiꞌ yʌcꞌʌyob i tꞌan tiꞌ cꞌabaꞌ Dios chaꞌan miꞌ 
cʌyob i mel bajcheꞌ jini. Tsac subeyob: Mach laꞌ sijibeñob jini 
xchꞌoc bʌ laꞌ walobilob jini winicob mach bʌ israelobic. Mach 
laꞌ cꞌajtin xchꞌoc bʌ i yalobilob chaꞌan i yijñam laꞌ walobilob. 
Mach laꞌ cꞌajtiñob jaꞌel chaꞌan laꞌ wijñam. 26  ¿Mach ba jinic 
i mul Salomón i rey Israel? Tsiꞌ pʌyʌ xꞌixicob mach bʌ lac 
piꞌʌlobic. Wen ñuc Salomón. Maꞌanic yambʌ rey lajal bʌ i 
ñuclel. Dios tsiꞌ cꞌuxbi. Dios tsiꞌ waꞌchoco chaꞌan miꞌ yumañob 
pejtel israelob. Anquese cabʌl i ñuclel tsaꞌ sojqui ti mulil 
chaꞌan xꞌixicob mach bʌ israelobic. 27 ¿Yom ba mic jacꞌbeñetla? 
¿Yom ba mi laꞌ chaꞌlen mulil bajcheꞌ jini? Mach cu yomic. Woli 
laꞌ ñusʌben i mandar lac Dios cheꞌ mi laꞌ chaꞌlen ñujpuñijel 
yicꞌot xꞌixicob mach bʌ israelobic, choꞌon.

28  Juntiquil chꞌiton bʌ i yalobil Joiada, i yalobil bʌ Eliasib 
jini ñuc bʌ motomaj, tsiꞌ pʌyʌ tiꞌ yijñam xchꞌoc bʌ i yalobil 
Sanbalat jini horon. Jini chaꞌan tsac choco majlel. 29 C Dios, 
ñaꞌtʌbeñob i mul, come tsiꞌ bibꞌesayob i yeꞌtel motomajob. Tsiꞌ 
yʌcꞌʌyob ti wajlentel jini xucꞌul bʌ tꞌan tsaꞌ bʌ a wʌqꞌueyob tiꞌ 
wenta motomajob yicꞌot levíjob.

30 Jini chaꞌan tsac sʌqꞌuesayob. Tsac choco majlel jini mach 
bʌ israelobic. Tsac waꞌchoco motomajob yicꞌot levíjob ti mojt ti 
mojt. Tsa cʌqꞌueyob i yeꞌtel. 31 Tsac subeyob israelob chaꞌan miꞌ 
chꞌʌmbeñob tilel chuqui yom: jini siꞌ chaꞌan miꞌ yʌqꞌueñob jini 
tsʌnsʌbil bʌ i majtan Dios cheꞌ tiꞌ yorajlel, yicꞌot jini ñaxan bʌ 
i cuch cholel. C Dios, qꞌueleyon ti utsꞌat. 

Vasti, i yijñam rey, miꞌ ñusʌben i tꞌan jini rey

1  Cheꞌ bʌ tsiꞌ chaꞌle yumʌntel Asuero, an tiꞌ wenta wucpꞌejl 
i wuccꞌal (127) colem tejclum tac cꞌʌlʌl ti India cꞌʌlʌl ti 

Etiopía. 2  Cheꞌ buchul Asuero tiꞌ yeꞌtel yaꞌ ti Susa i tejclum rey, 
3  tsiꞌ chaꞌle qꞌuiñijel cheꞌ uxpꞌejlix jab i yumʌntel. Tsiꞌ pʌyʌ tilel 
jini ñucoꞌ bʌ i yeꞌtel yicꞌot i winicob yicꞌot capitañob loqꞌuemoꞌ 
bʌ ti Persia yicꞌot ti Media. Cheꞌ bʌ yaꞌ añob gobernadorob 
yicꞌot wen chumuloꞌ bʌ tiꞌ tojlel, 4 jini rey tsiꞌ pʌsbeyob i ñuclel 
i yumʌntel yicꞌot bajcheꞌ cꞌamel an i chubʌꞌan letsem bʌ i tojol 
yicꞌot i tꞌojol jax bʌ i bujc yicꞌot pejtel i ñuclel. Tsiꞌ chaꞌleyob 
qꞌuiñijel boloncꞌal qꞌuin.

5 Cheꞌ ujtemix jini qꞌuiñijel, jini rey tsiꞌ melbeyob qꞌuin 
chaꞌan pejtel chumuloꞌ bʌ ti Susa, jini ñuc bʌ tejclum yaꞌ 
baꞌan i yotot rey. Tsiꞌ laj pʌyʌ tilel jini wen chumuloꞌ bʌ yicꞌot 
pꞌumpꞌuñoꞌ bʌ. Wucpꞌejl qꞌuin tsiꞌ chaꞌleyob qꞌuiñijel ti pam i 
yotot rey yaꞌ baꞌan pʌcꞌʌbʌl. 6 Yaꞌ sʌtsꞌʌl lazo baꞌ liquil sʌsʌc bʌ 
pisil tʌcꞌʌl yicꞌot yʌjyʌx bʌ pisil i wenta lejchempat*. An pisil 
bʌ tsalʌl. Jocꞌol pisil ti xotol tac bʌ plata jucbil bʌ ochel yaꞌ ti 
lazo. Jini lazo jiñʌch bʌchꞌbil bʌ lino wen fino bʌ, tsꞌajbil bʌ 
ti chʌccolan bʌ. I yoyel i yotot rey yaꞌ baꞌ cʌchʌl lazo, jiñʌch 
i tꞌojol jax bʌ xajlel, i cꞌabaꞌ mármol. Qꞌuiy tʌsbil yaꞌ ti lum an 
tsꞌʌylaw bʌ xajlel ti chajp ti chajp: pórfido yicꞌot mármol yicꞌot 
perla yicꞌot yan tac bʌ xajlel letsem bʌ i tojol. Yaꞌ cotchocobil 
chꞌac melbil bʌ ti oro yicꞌot ti plata. 7 Melbil ti oro jini taza 
tac ti chajp ti chajp. Maꞌanic chaꞌpꞌejl lajal bʌ. Mach pꞌisbilic 
tsiꞌ yʌqꞌueyob i jap vino jini rey, come cabʌlʌch jini vino. 8  Tsiꞌ 
chaꞌle mandar jini rey. Tsiꞌ subeyob pejtel añoꞌ bʌ i yeꞌtel 

chaꞌan maꞌanic majch miꞌ wersa jap vino mi mach yomic. Jini 
yom bʌ i jap mi mejlel i jap cheꞌ bajcheꞌ cꞌamel yom i pusicꞌal, 
come jiñʌch i mandar rey. 9 Tsiꞌ chaꞌle qꞌuiñijel jaꞌel Vasti, i 
yijñam rey. Parte baꞌ tempʌbilob xꞌixicob ti jumpꞌejl i mal i 
yotot jini rey Asuero.

10 Tiꞌ wucpꞌejlel qꞌuin cheꞌ tijicñayix i pusicꞌal jini rey chaꞌan 
vino, tsiꞌ pʌyʌ tilel wuctiquil eunucojob tsaꞌ bʌ i chaꞌlibeyob 
servir. I cꞌabaꞌ eunucojob: Mehumán, Bizta, Harbona, Bigta, 
Abagta, Zetar yicꞌot Carcas. 11 Tsiꞌ subeyob chaꞌan miꞌ pʌyob 
tilel Vasti, jini coꞌʌl, cheꞌ cꞌʌcʌl tiꞌ jol jini corona, i chꞌʌjlib 
i yijñam rey, chaꞌan miꞌ qꞌuelob pejtel añoꞌ bʌ i yeꞌtel yicꞌot 
pejtel xjulaꞌob come wen i tꞌojol jax i yijñam. 12  Pero maꞌanic 
tsiꞌ jacꞌʌ i pʌyol jini coꞌʌl Vasti cheꞌ bʌ tsaꞌ tiliyob jini 
eunucojob*. Maꞌanic tsiꞌ jacꞌbe i mandar rey. Jini chaꞌan tsaꞌ 
michꞌa jini rey. Cʌlʌx jax i michꞌajel.

13  Jini rey tsiꞌ pejca añoꞌ bʌ i ñaꞌtibal, come i tilel maꞌanic 
chuqui miꞌ mel cheꞌ maxto anic miꞌ pejcan jini yujiloꞌ bʌ ley 
yicꞌot yujiloꞌ bʌ meloñel. 14 Wuctiquilob jini winicob buchuloꞌ 
bʌ tiꞌ tꞌejl rey. Chꞌoyolob ti Persia yicꞌot Media. I cꞌabaꞌob: 
Carsena, Setar, Admata, Tarsis, Meres, Marsena yicꞌot 
Memucán. Tsaꞌ mejli i qꞌuelbeñob i wut rey, come jiñobʌch 
ñucoꞌ bʌ i yeꞌtel tiꞌ yumʌntel. 15 Jini rey tsiꞌ cꞌajtibeyob: 
¿Bajcheꞌ tsꞌijbubil ti ley? ¿Bajcheꞌ mi caj i toj i mul jini coꞌʌl 
Vasti chaꞌan maꞌanic tsiꞌ jacꞌbe i mandar rey cheꞌ bʌ tsiꞌ 
pʌyʌyob eunucojob? cheꞌen Asuero.

16 Memucán tsaꞌ cajiꞌ jacꞌben tiꞌ tojlel jini ñucoꞌ bʌ i yeꞌtel. Tsiꞌ 
yʌlʌ: Mach jinic jach tiꞌ tojlel rey an i mul jini coꞌʌl Vasti, pero 
tiꞌ tojlel jini ñucoꞌ bʌ i yeꞌtel yicꞌot pejtel winicob ti jujumpꞌejl 
colem tejclum baꞌ woli ti yumʌntel jini rey Asuero, 17 come mi 
caj i cʌjñel ti pejtelel xꞌixicob chuqui tac tsiꞌ mele jini coꞌʌl. 
Cheꞌ jini mi caj i tsꞌaꞌleñob i ñoxiꞌal, come mi caj i yʌlob: “Tsiꞌ 
chaꞌle mandar jini rey Asuero chaꞌan miꞌ pʌjyel tilel jini coꞌʌl 
Vasti pero maꞌanic tsiꞌ jacꞌʌ”. Cheꞌ mi caj i yʌlob xꞌixicob. 18  Ti 
ora jach lac piꞌʌlob, jini xꞌixicob chꞌoyoloꞌ bʌ ti Persia yicꞌot 
Media, mi caj i pam pucob jini tꞌan tiꞌ tojlel pejtel ñucoꞌ bʌ i 
yeꞌtel tiꞌ yumʌntel rey. Cheꞌ jini mi caj c taj lojon c tsꞌaꞌlentel. 
Miꞌ caj ti pꞌojlel michꞌajel. 19 Mi cheꞌʌch yom i pusicꞌal rey, 
laꞌ i mel mandar. Laꞌ tsꞌijbuntic cheꞌ bajcheꞌ i tilel miꞌ melob 
mandar jini persiajob yicꞌot mediajob chaꞌan maꞌanic mi 

mejlel ti jejmel cheꞌ jini. Laꞌ i yʌcꞌ mandar jini rey Asuero 
chaꞌan maꞌanix miꞌ chʌn tilel Vasti tiꞌ tojlel rey ti pejtelel 
ora. Laꞌ i pʌy tiꞌ yijñam yambʌ xꞌixic ñumen utsꞌat bʌ chaꞌan 
miꞌ chꞌʌmben i yeꞌtel jini coꞌʌl Vasti. 20 Cheꞌ miꞌ pam pujquel i 
mandar rey ti pejtelel lum cꞌʌlʌl tiꞌ ñajtlel i yumʌntel rey, mi 
caj i cꞌuxbiñob i ñoxiꞌal pejtel xꞌixicob, jini wen chumuloꞌ bʌ 
yicꞌot jini pꞌumpꞌuñoꞌ bʌ. Cheꞌ tsiꞌ yʌlʌ Memucán. 21 Tijicña i 
pusicꞌal jini rey yicꞌot jini ñucoꞌ bʌ i yeꞌtel chaꞌan jini tꞌan. Tsiꞌ 
yʌcꞌʌ mandar jini rey cheꞌ bajcheꞌ tsiꞌ yʌlʌ Memucán. 22  Tsiꞌ 
choco majlel jun ti pejtelel i yumʌntel. Tsiꞌ yʌcꞌʌ ti tsꞌijbuntel 
ti jujumpꞌejl tejclum cheꞌ bajcheꞌ yujilob tsꞌijb. Tsiꞌ chaꞌle 
mandar chaꞌan miꞌ yumʌntelob winicob tiꞌ tojlel i piꞌʌlob añoꞌ 
bʌ tiꞌ yotot. Tsiꞌ yʌcꞌʌ ti pam pujquel jini mandar ti jujunchajp 
bʌ i tꞌan winicob.

Ester tsaꞌ ochi tiꞌ yijñam rey

2  Cheꞌ ujtemix jini, tsaꞌ lajmi i michꞌajel jini rey Asuero. 
Cꞌajal i chaꞌan chuqui tsiꞌ chaꞌle Vasti yicꞌot chuqui mi 

caj i tumben. 2  I winicob tsaꞌ cajiꞌ subeñob: Laꞌ tajlecob wen i 
tꞌojol jax bʌ xchꞌocob chaꞌan jini rey. 3  Laꞌ i waꞌchocon winicob 
jini rey chaꞌan miꞌ tempañob tilel pejtel i tꞌojol jax bʌ xchꞌoc ti 
jujumpꞌejl colem tejclum. Laꞌ i pʌyob tiꞌ yotot xꞌixicob i chaꞌan 
rey wʌꞌ ti Susa jini ñuc bʌ tejclum chaꞌan miꞌ cʌntañob Hegai, 
jini eunuco am bʌ tiꞌ wenta chaꞌan miꞌ cʌntan xꞌixicob. Laꞌ 
aqꞌuenticob xojocña bʌ i tsꞌʌcal i pʌchʌlel. 4 Jini xchꞌoc muꞌ bʌ 
i yajcan jini rey laꞌ i chꞌʌmben i yeꞌtel coꞌʌl tsaꞌ bʌ i cʌyʌ Vasti. 
Cheꞌ tsiꞌ subeyob i winicob. Jini rey utsꞌatax tsiꞌ yubi jini tꞌan. 
Cheꞌʌch tsiꞌ mele bajcheꞌ tsiꞌ yʌlʌyob.

5 Yaꞌan judío* i cꞌabaꞌ Mardoqueo yaꞌ ti Susa, jini ñuc bʌ 
tejclum. Mardoqueo i yalobilʌch Jair, i yalobil bʌ Simei. Jini 
Simei i yalobilʌch Cis, i yalobil bʌ Benjamín. 6 Pʌybil loqꞌuel 
Mardoqueo ti Jerusalén yicꞌot jini tꞌuchtʌbiloꞌ bʌ ti guerra 
cheꞌ bʌ tsaꞌ pʌjyi majlel Jeconías i rey judíojob. Cʌchʌl tsaꞌ 
pʌjyiyob majlel chaꞌan Nabucodonosor, jini rey ti Babilonia. 
7 Mardoqueo tsiꞌ cosa jini xchꞌoc Hadasa, jiñʌch Ester, i yalobil 
i yumijel, come mebaꞌ alʌl. Chʌmenix i tat i ñaꞌ. I tꞌojol jax 
jini xchꞌoc. Cheꞌ bʌ tsaꞌ cʌle ti mebaꞌ Ester, Mardoqueo tsiꞌ 
pʌyʌ tiꞌ yalobil. 8  Cheꞌ bʌ tsaꞌ pam pujqui i mandar jini rey, 
tsaꞌ pʌjyiyob tilel cabʌl xchꞌoc ti jini tejclum Susa, tiꞌ wenta 

Hegai. Tsaꞌ pʌjyi ochel Ester jaꞌel tiꞌ yotot xꞌixicob i chaꞌan 
rey tiꞌ wenta Hegai tsaꞌ bʌ i cʌnta xꞌixicob. 9 Utsꞌat tsiꞌ qꞌuele 
jini xchꞌoc. Tsiꞌ bʌcꞌ aqꞌue i tsꞌʌcal i pʌchʌlel yicꞌot i bʌl i ñʌcꞌ 
yicꞌot wuctiquil xchꞌoc bʌ i piꞌʌlob. Tsiꞌ yʌcꞌʌ ti chumtʌl ti cꞌax 
utsꞌat bʌ i mal otot. 10 Maꞌanic tsiꞌ subu Ester mi judío i tat i ñaꞌ 
come tsiꞌ tiqꞌui Mardoqueo. 11 Ti jujumpꞌejl qꞌuin Mardoqueo 
tsaꞌ ñumi tiꞌ tojel i yotot xꞌixicob yaꞌ baꞌan i pam chaꞌan miꞌ 
ñaꞌtan bajcheꞌ an Ester.

12  I tilelobʌch xchꞌocob miꞌ yajñelob tiꞌ yotot xꞌixicob, jinto 
miꞌ pʌjyelob ochel tiꞌ tojlel jini rey Asuero. Lajchʌmpꞌejl uw 
tsiꞌ chajpayob i bʌ. Wʌcpꞌejl uw tsiꞌ cꞌʌñʌyob aceite loqꞌuem 
bʌ ti mirra, yambʌ wʌcpꞌejl uw tsiꞌ cꞌʌñʌyob jini xojocña bʌ 
tsꞌac chaꞌan xꞌixicob. 13  Cheꞌ bʌ tsaꞌ ochiyob baꞌan rey, tsaꞌ 
aqꞌuentiyob tiꞌ majtan chuqui tac jach tsiꞌ mulayob tiꞌ yotot 
xꞌixicob chaꞌan miꞌ chꞌʌmob majlel tiꞌ yotot rey. 14 Cheꞌ ti icꞌajel 
tsaꞌ majli juntiquil tiꞌ yotot jini rey Asuero. Cheꞌ ti sʌcꞌajel tsaꞌ 
sujti tiꞌ jini chaꞌpꞌejlel bʌ i yotot xꞌixicob am bʌ tiꞌ wenta jini 
eunuco i cꞌabaꞌ Saasgaz tsaꞌ bʌ i cʌntʌbe i yixicob rey. Maꞌanix 
tsaꞌ chʌn ochi baꞌan rey mi mach pʌybilic tiꞌ cꞌabaꞌ. Jini jach 
tsiꞌ cꞌajti tilel jini tsaꞌ bʌ i mula. I tilel cheꞌʌch tsiꞌ meleyob.

15 Cheꞌ i yorajlelix miꞌ yochel Ester baꞌan rey, maꞌanic chuqui 
tsiꞌ cꞌajti tiꞌ majtan, jini jach chuqui tsiꞌ sube Hegai chaꞌan 
miꞌ chꞌʌm majlel. Ester, i yalobilʌch Abihail. Abihail jiñʌch 
i yumijel Mardoqueo tsaꞌ bʌ i pʌyʌ Ester tiꞌ yalobil. Cꞌuxbibil 
Ester ti pejtelel i cʌñʌyoꞌ bʌ. 16 Cheꞌ ti enero, cheꞌ wucpꞌejlix 
jab i yumʌntel jini rey Asuero, tsaꞌ pʌjyi ochel Ester tiꞌ yotot 
jini rey. 17 Ñumen tsiꞌ cꞌuxbi Ester bajcheꞌ pejtelel yañoꞌ bʌ 
xꞌixicob. Ñumen tsiꞌ pʌsbe i yutslel i pusicꞌal bajcheꞌ pejtel 
jini xchꞌoc bʌ i piꞌʌlob. Jini chaꞌan tsiꞌ cꞌʌcchoco tiꞌ jol jini 
corona bʌ i chꞌʌjlib i yijñam rey. Tsiꞌ yʌqꞌue i yeꞌtel ti coꞌʌl tsaꞌ 
bʌ i cʌyʌ Vasti. 18  Jini rey tsiꞌ mele colem bʌ quiñijel chaꞌan 
i yijñam. Tsiꞌ pʌyʌ tilel pejtel jini ñuc bʌ yumʌlob yicꞌot i 
winicob chaꞌan cꞌux tsiꞌ yubi Ester. Tsiꞌ juꞌsʌbeyob i tojoñel 
pejtelel colem tejclum. Tsiꞌ yʌqꞌueyob i majtan i winicob tiꞌ 
tijicñʌyel i pusicꞌal.

Mardoqueo miꞌ tsictesʌben rey i mul i contrajob
19 Cheꞌ bʌ tsaꞌ tempʌyiyob tilel xchꞌocob cheꞌ tiꞌ chaꞌyajlel, 

yaꞌ buchul Mardoqueo tiꞌ tiꞌ i yotot rey. 20 Maxto anic tsiꞌ subu 

Ester mi judío i tat i ñaꞌ come cheꞌʌch tsiꞌ yʌqꞌue mandar 
Mardoqueo. Ester tsiꞌ chʌn jacꞌbe i tꞌan cheꞌ bajcheꞌ i tilel 
cheꞌ anto tiꞌ wenta. 21 Cheꞌ yaꞌ buchul Mardoqueo tiꞌ tiꞌ i yotot 
rey, tsaꞌ cajiꞌ pejcañob i bʌ chaꞌtiquil eunucojob, Bigtán yicꞌot 
Teres, woli bʌ i chʌcʌ qꞌuelob i pam otot. Wen michꞌob, woliꞌ 
ñaꞌtañob i tsʌnsan jini rey Asuero. 22  Tsiꞌ yubi Mardoqueo. Tsiꞌ 
sube jini coꞌʌl Ester. Ester tsiꞌ sube jini rey chuqui tsiꞌ yʌlʌ 
Mardoqueo. 23  Jini rey tsiꞌ choco majlel i winicob chaꞌan miꞌ 
qꞌuelob mi isujm woliꞌ chijtañob. Tsiꞌ ñaꞌta isujmʌch. Jini 
eunucojob tsaꞌ jijchꞌiyob ti chaꞌticlel. Jini tsaꞌ bʌ ujti tiꞌ tojlel 
Mardoqueo tsaꞌ otsʌnti ti jun tiꞌ tojlel rey. I cꞌabaꞌ jini jun i 
yistoriajlel reyob.

Amán miꞌ ñaꞌtan bajcheꞌ mi caj i jisan judíojob

3  Cheꞌ ujtemix jini, jini rey Asuero tsiꞌ yʌqꞌue ñumen ñuc 
bʌ i yeꞌtel Amán i yalobil Hamedata i pꞌolbal bʌ Agag. 

Tsiꞌ buchchoco tiꞌ tꞌejl yaꞌ tiꞌ tojlel pejtel ñucoꞌ bʌ i yeꞌtel. 
2  Pejtel xꞌeꞌtelob waꞌaloꞌ bʌ tiꞌ tiꞌ i yotot rey tsiꞌ cꞌuchchocoyob 
i bʌ cheꞌ bʌ tsaꞌ ñumi Amán. Tsiꞌ yʌqꞌueyob cortesía, come 
tsiꞌ yʌcꞌʌ mandar rey chaꞌan cheꞌʌch yom miꞌ melob. Maꞌanic 
tsiꞌ cꞌuchchoco i bʌ Mardoqueo. Maꞌanic tsiꞌ yʌqꞌue cortesía. 
3  Xꞌeꞌtelob i chaꞌan rey tsiꞌ cꞌajtibeyob Mardoqueo: ¿Chucoch 
wolaꞌ ñusʌben i mandar rey? cheꞌob. 4 Cabʌl qꞌuin tsiꞌ yʌꞌleyob 
Mardoqueo, pero maꞌanic tsiꞌ jacꞌbeyob i tꞌan. Tsaꞌ majliyob 
baꞌan Amán. Tsiꞌ subeyob bajcheꞌ woliꞌ mel Mardoqueo chaꞌan 
miꞌ ñaꞌtañob chuqui mi caj i yʌl Amán, come Mardoqueo tsaꞌix 
i subu i bʌ ti judío. 5 Tsaꞌ wen michꞌa Amán cheꞌ bʌ tsiꞌ qꞌuele 
maꞌanic woliꞌ cꞌuchchocon i bʌ Mardoqueo, maꞌanic woliꞌ 
yʌqꞌuen cortesía. 6 Cheꞌ yujilix Amán judíojʌch Mardoqueo, tsiꞌ 
ñaꞌta i tsʌnsan pejtel judíojob pam pujquemoꞌ bʌ ti pejtel i 
yumʌntel Asuero, mach jinic jach Mardoqueo.

7 Cheꞌ ti abril, cheꞌ tiꞌ lajchʌmpꞌejlix jab i yumʌntel jini rey 
Asuero, tsiꞌ chaꞌleyob yajcaya ti alas chaꞌan miꞌ ñaꞌtañob baqui 
ora yom ujtel chuqui tsiꞌ ñaꞌta i mel Amán. Ñaxan tsaꞌ cajiꞌ 
ñaꞌtan baqui bʌ tsic, ti wiꞌil tsiꞌ ñaꞌta jini uw, jiñʌch febrero. 
8  Amán tsaꞌ cajiꞌ suben jini rey Asuero: An winicob xꞌixicob 
pam pujquemoꞌ bʌ ti jujumpꞌejl colem tejclum ti a yumʌntel. 
Yambʌyʌch i ley, mach lajalic bajcheꞌ lac ley. Maꞌanic miꞌ 
jacꞌbeñob i ley jini rey. Jini chaꞌan mach yomic mi lac chʌn 

cuchbeñob i mul jini winicob xꞌixicob. 9 Mi cheꞌʌch yom i 
pusicꞌal jini rey, laꞌ i yʌcꞌ mandar chaꞌan miꞌ laj jisʌntelob. 
Mux c tojeꞌ diez mil sʌsʌc taqꞌuin chaꞌan miꞌ yʌjqꞌuelob ti 
chʌmel. Cheꞌ jini, jini rey mi mejlel i yʌcꞌ jini taqꞌuin tiꞌ wenta 
xlot taqꞌuiñob chaꞌan miꞌ yʌcꞌob tiꞌ yotlel taqꞌuin i chaꞌan 
rey. Cheꞌ tsiꞌ yʌlʌ Amán. 10 Jini chaꞌan jini rey tsiꞌ locꞌsa i 
mʌtcꞌʌb am bʌ i tsꞌijbal i chaꞌan rey. Tsiꞌ yʌqꞌue Amán i yalobil 
Hamedata i pꞌolbal bʌ Agag. Jini Amán i contrajʌch judíojob. 
11 Jini rey tsiꞌ sube: A chaꞌañʌch a taqꞌuin yicꞌot ili winicob 
xꞌixicob jaꞌel. Mi cʌcꞌob ti a wenta chaꞌan maꞌ mel bajcheꞌ jach 
yom a pusicꞌal, cheꞌen.

12  Cheꞌ ñumenix chaꞌpꞌejl uxpꞌejl semana, tsaꞌ pʌjyiyob 
tilel stsꞌijbayajob chaꞌan miꞌ yotsañob ti jun jini mandar cheꞌ 
bajcheꞌ i tilel miꞌ chaꞌleñob tsꞌijb tiꞌ tꞌan tac jujumpꞌejl colem 
tejclum, chaꞌan miꞌ qꞌuelob pejtel ñucoꞌ bʌ i yeꞌtel yicꞌot 
gobernadorob yicꞌot yumʌlob. Tsiꞌ yʌcꞌʌ ti tsꞌijbuntel Amán; 
tsiꞌ yotsʌbe i cꞌabaꞌ jini rey Asuero. Tsiꞌ ñotbe i sellojlel am 
bʌ tiꞌ mʌtcꞌʌb rey. 13  Tsiꞌ choco majlel jun tiꞌ cꞌʌb xꞌacꞌ juñob 
ti pejtelel colem tejclum tiꞌ yumʌntel rey chaꞌan miꞌ jisañob 
judíojob, jini ñoxobix bʌ yicꞌot chꞌitoñob to bʌ, xꞌixicob yicꞌot 
alpꞌeñelob, ti jumpꞌejl jach qꞌuin, ti 28 de febrero ti yambʌ 
jab, chaꞌan miꞌ chilbeñob i chubʌꞌan jaꞌel. 14 Tsiꞌ yʌcꞌʌ ti pam 
pujquel majlel jini mandar ti jujumpꞌejl tejclum chaꞌan miꞌ 
chajpañob i bʌ winicob xꞌixicob chaꞌan miꞌ tsʌnsañob cheꞌ i 
yorajlel. 15 Jini xꞌac juñob tsiꞌ seꞌñuyob majlel i bʌ chaꞌan i 
mandar rey. Tsaꞌ pujqui jini mandar ti Susa, i tejclum rey. 
Tsaꞌ cajiꞌ japob vino jini rey yicꞌot Amán, pero tsaꞌ ochi i 
chꞌijiyemlel i pusicꞌal jini chumuloꞌ bʌ ti Susa.

Ester mi caj i ñop i coltan i piꞌʌlob

4  Cheꞌ yujilix Mardoqueo melbilix jini ley, tsiꞌ tsili i pislel. 
Tsiꞌ lʌpʌ coxtal. Tsiꞌ boño i bʌ tiꞌ tʌñil cꞌajc. Weꞌecña 

ti uqꞌuel tsaꞌ majli ti ojlil tejclum. Chꞌijiyem i pusicꞌal 2  tsaꞌ 
letsi majlel tiꞌ tiꞌ i yotot rey. Maꞌanic majch tsaꞌ mejli ti 
ochel tiꞌ yotot rey cheꞌ lʌpʌl i chaꞌan coxtal. 3 Ti jujumpꞌejl 
colem tejclum baqui jach tsaꞌ cꞌoti i mandar rey, tsaꞌ ochi i 
chꞌijiyemlel i pusicꞌal judíojob cheꞌ bʌ tsiꞌ yubiyob. Tsaꞌ cajiyob 
ti chꞌajb, weꞌecñayob ti uqꞌuel. Lamital tsaꞌ ñoleyob tiꞌ tʌñil 
cꞌajc lʌpʌlob i chaꞌan coxtal.

4 Cheꞌ bʌ tsaꞌ tili i mozojob Ester yicꞌot eunucojob chaꞌan 
miꞌ subeñob i coꞌ chuqui woliꞌ yujtel, cabʌl tsiꞌ mele i pusicꞌal. 
Tsiꞌ chocbe majlel wen bʌ i bujc Mardoqueo chaꞌan miꞌ xoj, 
pero maꞌanic tsiꞌ chꞌʌmʌ. Maꞌanic tsiꞌ jocho jini coxtal. 5 Jini 
chaꞌan Ester tsiꞌ pʌyʌ tilel Hatac jini eunuco i chaꞌan rey am 
bʌ tiꞌ wenta chaꞌan miꞌ coltan Ester. Tsiꞌ sube majlel baꞌan 
Mardoqueo chaꞌan miꞌ cꞌajtiben chucoch woliꞌ mel i pusicꞌal. 
6 Hatac tsaꞌ majli i pejcan Mardoqueo ti jini parque am bʌ 
ti tejclum tiꞌ tojel i yotot rey. 7 Mardoqueo tsiꞌ sube chuqui 
tsaꞌ ujti. Tsiꞌ sube jaypꞌejl mil sʌsʌc taqꞌuin woliꞌ yʌcꞌ Amán 
tiꞌ wenta xlot taqꞌuiñob tiꞌ yotot rey chaꞌan miꞌ laj jisʌntelob 
judíojob. 8  Mardoqueo tsiꞌ yʌqꞌue jaꞌel i copiajlel jini mandar 
melbil bʌ ti Susa, chaꞌan miꞌ ñaꞌtan Ester bajcheꞌ mi caj i 
jisʌntelob judíojob. Mardoqueo tsiꞌ sube Hatac chaꞌan wersa 
miꞌ majlel Ester i pejcan rey chaꞌan miꞌ cꞌajtiben ti wocol tꞌan 
i coltʌntel i piꞌʌlob. 9 Tsaꞌ sujti Hatac baꞌan Ester. Tsiꞌ sube 
chuqui tsiꞌ yʌlʌ Mardoqueo. 10 Ester tsiꞌ sube Hatac: Yom maꞌ 
suben Mardoqueo:

11 “Yujilob pejtelel xꞌeꞌtelob i chaꞌan rey ti pejtelel pañimil, 
ticꞌbil mi la cochel baꞌ buchul rey ti mal i yotot cheꞌ mach 
pʌybilonicla tilel. Mi tsaꞌ ochi juntiquil cheꞌ mach pʌybilic, 
woliꞌ ñusan ley. Wersa miꞌ chʌmel majqui jach miꞌ ñusan 
jini ley. Cojach jini pꞌuntʌbil bʌ ti rey miꞌ caj ti cuxtiyel mi 
tsiꞌ sʌtsꞌʌ i cꞌʌb jini rey cheꞌ chucul i chaꞌan jini teꞌ melbil 
bʌ ti oro, i yejtal bʌ i pꞌʌtʌlel. Cheꞌ jini cuxul miꞌ yajñel”. 
Cheꞌʌch yom maꞌ suben. Jixcu joñon, lujumpꞌejl i chaꞌcꞌalix 
qꞌuin mach pʌybilonic ochel baꞌan jini rey, cheꞌen Ester. 12  Tsaꞌ 
chaꞌ majli Hatac i suben Mardoqueo chuqui tsiꞌ yʌlʌ Ester. 
13 Mardoqueo tsiꞌ chaꞌ chocbe majlel jini tꞌan: Anquese yaꞌ 
añet tiꞌ yotot rey, mach a lon ñaꞌtan mi mux a bajñel colel 
baꞌ ora miꞌ chujquelob pejtel a piꞌʌlob judíojob. 14 Mi mach a 
womic a pejcan jini rey ti ili ora cheꞌ bʌbʌqꞌuen miꞌ chʌmel 
a piꞌʌlob, mi caj i tejchel i coltʌntel ti yambʌ parte, pero mi 
caj a chʌmel jatet yicꞌot i piꞌʌlob a tat a ñaꞌ. ¿Chucoch tsaꞌ 
aqꞌuentiyet a weꞌtel ti coꞌʌl ti ili ora tiꞌ tojlel jini rey? ¿Mach 
ba chaꞌanic maꞌ coltan a piꞌʌlob cheꞌ an i wocol? Cheꞌ tsiꞌ sube 
Mardoqueo.

15 Ester tsiꞌ chocbe majlel jini tꞌan: 16 Cucu subeñob pejtel 
judíojob añoꞌ bʌ ti Susa chaꞌan miꞌ tempañob i bʌ chaꞌan 

miꞌ chaꞌleñob chꞌajb uxpꞌejl qꞌuin yicꞌot uxpꞌejl acꞌʌlel chaꞌan 
miꞌ pꞌuntañon Dios. Joñon quicꞌot xchꞌoc bʌ c piꞌʌlob mi caj 
c chaꞌlen lojon chꞌajb jaꞌel lajal bajcheꞌetla. Cheꞌ mi cujtel 
ti chꞌajb mi caj c majlel baꞌan rey anquese wolic ñusʌben i 
mandar. Mi tsiꞌ yʌcꞌʌyon ti chʌmel laꞌix chʌmicon, cheꞌen. 
17 Tsaꞌ majli Mardoqueo. Tsiꞌ luꞌ mele cheꞌ bajcheꞌ tsiꞌ sube 
Ester.

Ester miꞌ pʌy tiꞌ qꞌuiñijel jini rey yicꞌot Amán

5  Tiꞌ yuxpꞌejlel qꞌuin Ester tsiꞌ xojo i bujc coꞌʌl. Tsaꞌ ochi ti 
mal i yotot rey baꞌan i buchlib. Tsaꞌ waꞌle yaꞌ ti corredor. 

Buchul jini rey tiꞌ buchlib ti mal i yotot yaꞌ tiꞌ tojel i tiꞌ otot. 
2  Cheꞌ bʌ tsiꞌ qꞌuele jini coꞌʌl Ester yaꞌ waꞌal tiꞌ tojel i buchlib, 
tsiꞌ pʌsbe i yutslel i pusicꞌal. Tsiꞌ sʌtsꞌʌ i cꞌʌb baꞌ chucul i 
chaꞌan i teꞌel rey chaꞌan miꞌ pʌy tilel Ester. Tsaꞌ tili. Tsiꞌ tʌlbe 
i niꞌ jini teꞌ. 3  Jini rey tsiꞌ cꞌajtibe: ¿Chuqui a wom j coꞌ Ester? 
Cꞌajtibeñon. Mi caj cʌqꞌueñet anquese lamital c yumʌntel, 
cheꞌen. 4 Ester tsiꞌ sube: Mi cheꞌʌch yom jini rey laꞌ tilic yicꞌot 
Amán chaꞌan mi laꞌ cꞌux i bʌl laꞌ ñʌcꞌ tsaꞌ bʌ c chajpa, cheꞌen. 
5 Tsiꞌ chaꞌle mandar rey: Pʌyʌ tilel Amán ti ora cheꞌ bajcheꞌ 
yom Ester, cheꞌen. Cheꞌ jini tsaꞌ tili jini rey yicꞌot Amán chaꞌan 
miꞌ cꞌuxob i bʌl i ñʌcꞌ tsaꞌ bʌ i chajpʌbeyob Ester.

6 Cheꞌ woliꞌ japob vino, jini rey tsiꞌ cꞌajtibe Ester: ¿Chuqui 
a wom? Cꞌajtibeñon. Mi caj cʌqꞌueñet anquese lamital c 
yumʌntel, cheꞌen. 7-8  Ester tsiꞌ yʌlʌ: Com cꞌajtibeñet, c rey, a 
wocolic mi cheꞌʌch yom a pusicꞌal, melbeñon chuqui wolij 
cꞌajtibeñet. Laꞌ chaꞌ tiliquet ijcꞌʌl awicꞌot Amán chaꞌan mi 
laꞌ cꞌux i bʌl laꞌ ñʌcꞌ muꞌ bʌ caj c chajpan. Ijcꞌʌl to mi caj c 
subeñet chuqui com, cheꞌen.

9 Tijicña i pusicꞌal Amán tsaꞌ loqꞌui majlel. Cheꞌ bʌ tsiꞌ qꞌuele 
Mardoqueo tiꞌ tiꞌ i yotot rey, cabʌl tsiꞌ michꞌle come maꞌanic 
tsaꞌ chꞌojyi. Maꞌanic tsiꞌ yʌqꞌue cortesía. 10 Amán maꞌanic 
chuqui tsiꞌ poj tumbe. Tsaꞌ sujti tiꞌ yotot. Tsiꞌ pʌyʌ tilel i 
cʌñʌyoꞌ bʌ yicꞌot Zeres i yijñam. 11 Tsiꞌ subeyob pejtel i ñuclel. 
Ñuc tsiꞌ qꞌuele i bʌ chaꞌan cabʌl i chubʌꞌan yicꞌot i yalobilob 
yicꞌot i cꞌuxbintel tiꞌ tojlel rey, come jini rey tsiꞌ yʌqꞌue jini 
ñaxan bʌ buchlibʌl chaꞌan miꞌ yumʌntel tiꞌ tojlel pejtel ñucoꞌ 
bʌ i yeꞌtel. 12  Tsiꞌ yʌlʌ jaꞌel Amán: Jini coꞌʌl Ester jaꞌel, cheꞌ bʌ 
tsiꞌ chajpa weꞌelʌl, maꞌanic tsiꞌ pʌyʌ tilel yambʌ i piꞌʌl jini rey 

ti weꞌel, c bajñel jach. Chaꞌ pʌybilon ijcꞌʌl chaꞌan mic piꞌlen 
ti weꞌel jini rey. 13  Anquese cꞌuxbibilon ti pejtelelob, mach 
tijicñayic c pusicꞌal cheꞌ mij qꞌuel jini judío Mardoqueo yaꞌ bʌ 
buchul tiꞌ tiꞌ i yotot rey, cheꞌen. 14 Tsaꞌ caji i subeñob i yijñam 
yicꞌot i cʌñʌyoꞌ bʌ: Acꞌʌ ti melol chan bʌ teꞌ chaꞌan maꞌ jichꞌ. 
Yom lajchʌnjajl i chanlel. Ti sʌcꞌajel ijcꞌʌl cucu suben jini rey 
chaꞌan miꞌ yʌcꞌ ti jijchꞌel Mardoqueo. Cheꞌ jini chaꞌ tijicñayix 
a pusicꞌal mux a chaꞌ majlel ti cꞌux waj yicꞌot jini rey, cheꞌob. 
Amán utsꞌat tsiꞌ yubi jini tꞌan. Tsiꞌ yʌcꞌʌ ti melol teꞌ chaꞌan miꞌ 
jichꞌ.

Amán miꞌ wersa qꞌuel ti ñuc Mardoqueo

6  Ti jini jach bʌ acꞌʌlel maꞌanic tsaꞌ mejli ti wʌyel jini rey. 
Tsiꞌ yʌcꞌʌ mandar chaꞌan miꞌ chꞌʌmbeñob tilel jini jun baꞌ 

otsʌbil chuqui tac ñuc tsiꞌ meleyob winicob. I cꞌabaꞌ jini jun 
i yistoriajlel reyob. Cꞌam tsaꞌ cajiꞌ pejcañob jini jun tiꞌ tojlel 
rey. 2  Yaꞌ otsʌbil ti jun chuqui tsiꞌ mele Mardoqueo cheꞌ bʌ 
tsiꞌ colta jini rey Asuero. Come Mardoqueo tsiꞌ sube baꞌ ora 
tsiꞌ chijtayob Bigtán yicꞌot Teres, chaꞌtiquil eunucojob tsaꞌ bʌ 
i qꞌuelbeyob i pam i yotot rey, cheꞌ bʌ tsiꞌ ñaꞌta i tsʌnsañob. 
3 Jini rey tsiꞌ cꞌajtibeyob xqꞌuel jun: ¿Am ba chuqui utsꞌat 
tsiꞌ taja Mardoqueo cheꞌ bʌ tsiꞌ coltayon? ¿Tsaꞌ ba aqꞌuenti i 
majtan? cheꞌen. Jini añoꞌ bʌ i yeꞌtel tiꞌ tojlel rey tsiꞌ subeyob: 
Maꞌanic chuqui tsiꞌ taja, cheꞌob. 4 Jini rey tsiꞌ cꞌajtibeyob: 
¿Majqui yaꞌan ti pat otot? cheꞌen. Yaꞌix an Amán. Poj ochemix 
ti corredor tiꞌ yotot rey chaꞌan miꞌ cꞌajtiben permiso chaꞌan miꞌ 
yʌcꞌ ti chʌmel Mardoqueo yaꞌ ti teꞌ tsaꞌ bʌ i chajpa chaꞌan miꞌ 
jichꞌ.

5 Jini xꞌeꞌtelob i chaꞌan rey tsiꞌ subeyob: Yaꞌix an Amán 
waꞌal ti corredor, cheꞌob. Jini rey tsiꞌ subeyob chaꞌan miꞌ 
pʌyob ochel. 6 Jini chaꞌan tsaꞌ ochi Amán. Jini rey tsiꞌ sube: 
¿Bajcheꞌ yom mic tsictesʌben i ñuclel jini winic cꞌuxbibil bʌ c 
chaꞌan? cheꞌen. Tsiꞌ lon ñaꞌta Amán: ¿Majqui jini cꞌuxbibil bʌ 
i chaꞌan rey? ¿Mach ba joñonic? 7 Amán tsiꞌ sube rey: Chaꞌan 
maꞌ tsictesʌben i ñuclel jini winic cꞌuxbibil bʌ a chaꞌan 8  laꞌ 
chꞌʌjmic tilel i bujc jini rey yicꞌot i cꞌʌchlib yicꞌot i corona. 9 Laꞌ 
aqꞌuentic tiꞌ wenta jini cꞌax ñuc bʌ i yeꞌtel chaꞌan miꞌ xojben 
i pislel jini winic cꞌuxbibil bʌ ti rey chaꞌan miꞌ tsictesʌben i 
ñuclel. Laꞌ i cꞌʌchchocon jini winic chaꞌan miꞌ pʌy majlel ti 

parque tiꞌ yojlil tejclum. Laꞌ majlic ti ñaxan. Laꞌ i sub majlel 
ti cꞌam bʌ tꞌan: “Cheꞌʌch yom miꞌ tsictesʌbentel i ñuclel jini 
winic cꞌuxbibil bʌ i chaꞌan rey”. Cheꞌ yom miꞌ sub majlel, 
cheꞌen Amán.

10 Jini rey tsiꞌ sube Amán: Seꞌñun mecu. Chꞌʌmʌ majlel c 
bujc. Xojben Mardoqueo cheꞌ bajcheꞌ tsaꞌ wʌlʌ. Jiñʌch jini 
judío buchul bʌ tiꞌ tiꞌ cotot. Cꞌʌchchocon tij cꞌʌchlib. Mach 
maꞌ wis cʌy a mel ti pejtelel tsaꞌ bʌ a subu, cheꞌen jini rey. 
11 Jini chaꞌan Amán tsiꞌ chꞌʌmʌ i pislel rey yicꞌot i cꞌʌchlib. Tsiꞌ 
xojbe i bujc Mardoqueo. Tsiꞌ cꞌʌchchoco. Tsiꞌ pʌyʌ ñumel ti jini 
parque tiꞌ yojlil tejclum. Tsiꞌ chaꞌle oñel majlel. Cheꞌ abi yom 
miꞌ melbentel jini winic cꞌuxbibil bʌ i chaꞌan rey, cheꞌen Amán. 
12  Cheꞌ ujtemix jini, tsaꞌ sujti Mardoqueo tiꞌ tiꞌ yotot rey. Amán 
tsaꞌ putsꞌi majlel tiꞌ yotot, mosol i jol chaꞌan chꞌijiyem i pusicꞌal. 
13 Amán tsiꞌ sube Zeres i yijñam chuqui tsaꞌ ujti. Tsaꞌ caji i 
yʌlob i yijñam yicꞌot i piꞌʌlob: Mux i tꞌuchtañet Mardoqueo. Mi 
judíojʌch jini Mardoqueo mach mʌjlic a chaꞌan. Wersa mi caj i 
mʌjlel i chaꞌan, cheꞌob.

14 Cheꞌ bʌ woliyob to ti tꞌan, tsaꞌ tiliyob eunucojob loqꞌuemoꞌ 
bʌ tiꞌ tojlel rey chaꞌan miꞌ bʌcꞌ pʌyob majlel Amán, come 
chajpʌbilix i bʌl i ñʌcꞌ i chaꞌan Ester.

Amán miꞌ jijchꞌel

7  Jini chaꞌan tsaꞌ ochi jini rey yicꞌot Amán ti cꞌux waj 
yicꞌot Ester, i yijñam rey. 2  Jiñʌch i chaꞌpꞌejlel qꞌuin cheꞌ 

woliꞌ japob vino ti qꞌuiñijel. Tsaꞌ cajiꞌ yʌl jini rey: ¿Chuqui a 
wom a cꞌajtibeñon, j coꞌ Ester? Mi caj a wʌqꞌuentel. ¿Chuqui 
a wom? Mi caj a taj anquese lamital c yumʌntel, cheꞌen. 3  I 
yijñam rey tsiꞌ sube: Mi utsꞌat maꞌ qꞌuelon, c rey, mi a wom 
a pʌsbeñon i yutslel a pusicꞌal, a wocolic mij cꞌajtibeñet laꞌ 
colicon ti chʌmel. Laꞌ colicob c piꞌʌlob jaꞌel, a wocolic. 4 Come 
chombilonix lojon, joñon quicꞌot c piꞌʌlob jini judíojob, chaꞌan 
mic chʌmel lojon. Mux c tsʌnsʌntel lojon. Mux c junyajlel jilel 
lojon. Tsaꞌic jach i choñoyon lojon ti majtan eꞌtel chaꞌan mi 
cubin lojon wocol quicꞌot pejtel c piꞌʌlob, maꞌanic chuqui tsaj 
cꞌajtibeyet, come mi mejlel j cuch lojon. Pero jatet jaꞌel mi caj 
a wubin wocol mi tsaꞌ jiliyob judíojob, cheꞌen.

5 Jini rey Asuero tsiꞌ sube: ¿Majqui jini winic am bʌ i mul? 
¿Baqui an jini muꞌ bʌ i chañꞌesan i bʌ chaꞌan miꞌ mel cheꞌ 

bajcheꞌ jini? cheꞌen. 6  Ester tsiꞌ jacꞌʌ: Umbaꞌan laj contra yom 
bʌ i jisañonla, jiñʌch Amán, cheꞌen. Wen tsiltsilña Amán tiꞌ 
tojlel jini rey yicꞌot i piꞌʌl rey. 7 Michꞌatax jini rey, tsiꞌ cʌyʌ jini 
mesa. Tsaꞌ majli ti pʌcꞌʌbʌl tiꞌ pam i yotot. Amán tsaꞌ cʌle 
chaꞌan miꞌ cꞌajtiben Ester ti wocol tꞌan chaꞌan miꞌ coltan, come 
tsiꞌ qꞌuele mux caj i yʌjqꞌuel ti toj mulil tiꞌ tojlel jini rey. 8  Jini 
rey tsiꞌ cʌyʌ pʌcꞌʌbʌl. Tsaꞌ sujti ti mal otot baꞌ tsiꞌ chaꞌleyob 
qꞌuiñijel. Tsiꞌ qꞌuele woli ti yajlel Amán tiꞌ yoc jini chꞌac baꞌ 
ñʌcʌl Ester. Tsiꞌ yʌlʌ jini rey: ¿Yom ba i piꞌlen c piꞌʌl tic tojlel 
ti cotot? cheꞌen. Cheꞌ bʌ woli to ti tꞌan rey, jini xꞌeꞌtelob tsiꞌ 
mosbeyob i wut Amán. 9 Harbona, juntiquil eunuco tsaꞌ bʌ i 
melbe i yeꞌtel rey tsaꞌ cajiꞌ yʌl: Qꞌuele jini chan bʌ teꞌ tsaꞌ bʌ 
i chajpa Amán chaꞌan miꞌ yʌcꞌ ti chʌmel Mardoqueo, i yaj 
coltaya rey. Yaꞌʌch waꞌal ti pam i yotot Amán, lajchʌmpꞌejl ti 
jajl i chanlel, cheꞌen. 10 Jini rey tsiꞌ yʌlʌ: Jichꞌi yaꞌi, cheꞌen. Jini 
chaꞌan tsaꞌ jijchꞌi Amán yaꞌ ti waꞌal bʌ teꞌ chajpʌbil bʌ i chaꞌan, 
baꞌ tsiꞌ ñaꞌta i tsʌnsan Mardoqueo. Cheꞌ jini tsaꞌ caji ti lajmel i 
michꞌlel rey.

Asuero miꞌ coltan judíojob

8  Ti jini jach bʌ qꞌuin jini rey Asuero tsiꞌ yʌcꞌʌ tiꞌ wenta 
Ester pejtel i piꞌʌlob Amán yicꞌot i chubʌꞌan Amán, i 

contra bʌ judíojob. Tsaꞌ pʌjyi ochel Mardoqueo tiꞌ tojlel rey, 
come tsaꞌix i tsictesa Ester chaꞌan mero i piꞌʌlʌch jini tsaꞌ bʌ 
i cosa. 2  Chaꞌ lʌpʌlix i chaꞌan rey i mʌtcꞌʌb am bʌ i sello rey 
tsaꞌ bʌ i yʌqꞌue i lʌp Amán ti yambʌ ora. Tsiꞌ locꞌsa. Tsiꞌ yʌqꞌue 
Mardoqueo. Ester tsiꞌ yotsa tiꞌ wenta Mardoqueo pejtel i 
piꞌʌlob Amán yicꞌot i chubʌꞌan Amán.

3  Ester tsaꞌ chaꞌ cajiꞌ pejcan jini rey. Tsiꞌ choco jubel i bʌ tiꞌ 
yoc. Woli ti uqꞌuel cheꞌ bʌ tsiꞌ cꞌajtibe ti wocol tꞌan chaꞌan miꞌ 
mʌctan jini wocol tsaꞌ bʌ i ñaꞌta i melbeñob Amán, i pꞌolbal 
bʌ Agag, cheꞌ bʌ tsiꞌ yʌcꞌʌ mandar chaꞌan miꞌ tsʌnsʌntelob 
jini judíojob. 4-5 Jini rey tsiꞌ sʌtsꞌʌ i cꞌʌb, chucul bʌ i chaꞌan jini 
oroteꞌ, chaꞌan miꞌ pʌsben Ester i yutslel i pusicꞌal. Tsaꞌ chꞌojyi 
Ester. Yaꞌ waꞌal tiꞌ tojlel rey tsaꞌ caji ti tꞌan: Mi cheꞌʌch yom 
a pusicꞌal, c rey, mi tsaꞌix c taja i yutslel a pusicꞌal, mi wolaꞌ 
qꞌuelon ti utsꞌat, a wocolic tsꞌijban mandar chaꞌan miꞌ laj jilel 
jini jun tsaꞌ bʌ i chajpa Amán i yalobil Hamedata i yalobil 
bʌ Agag ame jisʌnticob judíojob ti pejtelel lum baꞌ woliyet 

ti yumʌntel. 6 ¿Bajcheꞌ mi mejlel j cuch mi tsiꞌ tajayob wocol 
c piꞌʌlob? Mach cujchic c chaꞌan mi tsaꞌ jisʌntiyob c piꞌʌlob 
judíojob, cheꞌen Ester. 7 Jini rey Asuero tsiꞌ sube Ester i piꞌʌl 
yicꞌot Mardoqueo jini judío: Awilan tsaꞌix cʌcꞌʌ tiꞌ wenta Ester 
pejtel i piꞌʌlob Amán yicꞌot i chubʌꞌan. Tsaꞌix jijchꞌi Amán ti 
jini waꞌal bʌ teꞌ come tsiꞌ ñopo i jisan judíojob. 8  Mi mejlel laꞌ 
mel jun tiꞌ cꞌabaꞌ rey bajcheꞌ jach yom laꞌ pusicꞌal chaꞌan mi 
laꞌ coltan jini judíojob. Otsʌbenla i sellojlel yicꞌot c mʌtcꞌʌb, 
cheꞌen.

9 Jini rey tsiꞌ pʌyʌ tilel stsꞌijbayajob ti jini jach bʌ ora ti 23 
de julio. Tsiꞌ tsꞌijbayob jini mandar cheꞌ bajcheꞌ tsiꞌ subeyob 
Mardoqueo. Tsiꞌ yʌcꞌʌ tiꞌ wenta añoꞌ bʌ i yeꞌtel chaꞌan miꞌ 
coltañob judíojob. I wentajʌch gobernadorob yicꞌot yumʌlob 
ti jujumpejt colem tejclum cꞌʌlʌl ti India cꞌʌlʌl ti Etiopía, 
wucpꞌejl i wuccꞌal (127) colem tejclum tac. Tsꞌijbubil jini 
mandar ti jujunchajp tꞌan cheꞌ bajcheꞌ miꞌ chaꞌleñob tꞌan 
winicob chaꞌan miꞌ laj chꞌʌmbeñob isujm. Tsꞌijbubil tiꞌ tꞌan 
judíojob jaꞌel cheꞌ bajcheꞌ miꞌ chaꞌleñob tsꞌijb. 10 Tsiꞌ yotsʌbeyob 
i cꞌabaꞌ jini rey Asuero yicꞌot i sello yaꞌ ti tsꞌijbujel. Tsiꞌ 
chocoyob majlel jun tiꞌ wenta xꞌacꞌ juñob tsaꞌ bʌ majliyob ti 
cꞌʌchlib tac wen yujil bʌ ajñel. Jiñʌch i cꞌʌchlib tac rey. 11 Yaꞌ 
ti jun jini rey tsiꞌ yʌqꞌueyob permiso jini judíojob ti jujumpꞌejl 
tejclum chaꞌan miꞌ tempañob i bʌ, chaꞌan miꞌ coltañob i bʌ. 
An permiso chaꞌan miꞌ jisañob i contrajob mi tsaꞌ tiliyob tiꞌ 
contra. An permiso chaꞌan miꞌ laj tsʌnsañob yicꞌot i piꞌʌlob 
yicꞌot i yalobilob, cheꞌ jaꞌel chaꞌan miꞌ laj chꞌʌmbeñob majlel 
i chubʌꞌan. 12  Cojach jumpꞌejl qꞌuin an permiso ti pejtelel 
colem tejclum tac baꞌ woli ti yumʌntel jini rey Asuero. Jini 
qꞌuin jiñʌch 28 de febrero. 13  Tsiꞌ yʌcꞌʌ ti melol yan tac bʌ 
jun, i piꞌʌl jini tsꞌijbubil bʌ, chaꞌan miꞌ pam pujquel jini 
mandar ti jujumpꞌejl colem tejclum chaꞌan miꞌ yubiñob pejtel 
xchumtʌlob. Tsiꞌ subeyob judíojob chaꞌan miꞌ chajpañob i bʌ 
chaꞌan miꞌ tꞌuchtañob i contrajob ti jini jumpꞌejl jach bʌ qꞌuin. 
14 Jini xꞌac juñob tsaꞌ bʌcꞌ majliyob cꞌʌchʌlob ti caballo am bʌ 
tiꞌ wenta rey. Wen yujilob ajñel i cꞌʌchlib. Ti ajñel tsaꞌ majliyob 
cheꞌ bajcheꞌ tsiꞌ yʌcꞌʌ mandar rey. Yañoꞌ bʌ tsiꞌ pucuyob jini 
mandar ti Susa i tejclum jini rey.

15 Tsaꞌ loqꞌui Mardoqueo tiꞌ tojlel rey cheꞌ woliyob ti cꞌam 
bʌ tꞌan jini chumuloꞌ bʌ ti Susa chaꞌan tijicñayob i pusicꞌal. 

Lʌpbil i chaꞌan Mardoqueo i pislel jini rey, jini sʌsʌc bʌ yicꞌot 
jini yʌjyʌx bʌ. Cꞌʌcʌl tiꞌ jol jini corona melbil bʌ ti oro. An i 
mosil i jol melbil bʌ ti lino, tsꞌajbil ti chʌccolan bʌ. 16 Tsaꞌ wen 
ñucꞌayob i pusicꞌal judíojob. Maꞌanix i cuch yubil. Chaꞌ tijicña 
pañimil. Añʌch i cꞌuxbintel. 17 Tsaꞌ ñucꞌayob i pusicꞌal judíojob 
ti pejtelel colem tejclum tac yicꞌot ti xchumtʌl tac baqui jach 
tsaꞌ pujqui i mandar rey yicꞌot i tsꞌijbujel. Wen tijicñayob i 
pusicꞌal tsiꞌ meleyob qꞌuin. Tsiꞌ cʌyʌyob i yeꞌtel. Cabʌl chumuloꞌ 
bʌ tiꞌ joytilel tsiꞌ sutqꞌuiyob i bʌ ti judío come tsaꞌ ochi i 
bʌqꞌuen chaꞌan judíojob.

Jini judíojob miꞌ jisañob i contrajob

9  Cheꞌ ti 28 de febrero, cheꞌ i yorajlelix miꞌ yujtel bajcheꞌ 
tsꞌijbubil tiꞌ mandar rey, ti jini jach bʌ qꞌuin cheꞌ bʌ 

tsiꞌ ñaꞌtayob i tꞌuchtan judíojob jini i contrajob, maꞌanic tsaꞌ 
mejliyob. Jini judíojob tsiꞌ tꞌuchtayob i contrajob. 2  Ti jini jach 
bʌ qꞌuin tsiꞌ tempayob i bʌ judíojob ti jujumpꞌejl xchumtʌl 
yicꞌot colem tejclum tac baꞌ woli ti yumʌntel jini rey Asuero. 
Chajpʌbilob chaꞌan miꞌ chucob pejtel i contrajob yomoꞌ bʌ i 
jisañob. Maꞌanic majch tsaꞌ mejli i contrajiñob come pejtel 
xchumtʌlob tsaꞌ caji i bʌcꞌñañob. 3  Tsiꞌ coltayob judíojob pejtel 
yumʌlob ti colem tejclum tac yicꞌot gobernadorob yicꞌot 
añoꞌ bʌ i yeꞌtel tiꞌ wenta rey, come tsiꞌ bʌcꞌñayob Mardoqueo. 
4 Come wen ñuc Mardoqueo tiꞌ yotot rey. Tsaꞌ caji ti cʌjñel 
ti ñajtʌl, come tsaꞌ utsi pꞌojli i pꞌʌtʌlel. 5 Jini chaꞌan jini 
judíojob tsiꞌ tsʌnsayob pejtel i contrajob yomoꞌ bʌ i jisañob. 
6 Yaꞌ ti Susa jini judíojob tsiꞌ tsʌnsayob joꞌcꞌal i chaꞌbajcꞌ (500) 
winicob. Tsiꞌ laj jisayob. 7-9 Tsiꞌ tsʌnsayob Parsandata, Dalfón, 
Aspata, Porata, Adalía, Aridata, Parmasta, Arisai, Aridai 
yicꞌot Vaizata. 10 Jini lujuntiquil winicob i yalobilobʌch Amán 
(i yalobil bʌ Hamedata) i contrajʌch judíojob. Jini judíojob 
tsiꞌ laj jisayob i contrajob, pero maꞌanic tsiꞌ chꞌʌmbeyob i lum 
yicꞌot i chubʌꞌan.

11 Ti jini jach bʌ qꞌuin tsaꞌ cajiꞌ yubin jini rey bajcheꞌ cꞌamel 
tsaꞌ chʌmiyob yaꞌ ti Susa i tejclum rey. 12  Jini rey tsaꞌ cajiꞌ 
suben jini coꞌʌl Ester: Wʌꞌ ti Susa i tejclum rey, jini judíojob 
tsaꞌix i tsʌnsayob joꞌcꞌal i chaꞌbajcꞌ (500) winicob. Tsiꞌ 
tsʌnsayob jaꞌel jini lujuntiquil winic bʌ i yalobilob Amán. 
¡Bajcheꞌ cꞌamel tsiꞌ tsʌnsayob winicob ti yan tac bʌ colem 

tejclum tic yumʌntel! ¿Anto ba chuqui a wom? Cꞌajtibeñon. 
Mux caj a wʌqꞌuentel. Subeñon mi anto yom melol. Miꞌ caj ti 
ujtel. Cheꞌʌch tsiꞌ chaꞌle tꞌan jini rey. 13  Tsaꞌ cajiꞌ yʌl Ester: Mi 
cheꞌʌch yom a pusicꞌal aqꞌueñob permiso judíojob wʌꞌ ti Susa 
cheꞌ bajcheꞌ tsꞌijbubil ti jini mandar chaꞌan miꞌ chaꞌ melob 
ijcꞌʌl cheꞌ bajcheꞌ sajmʌl. Laꞌ i tsꞌʌy cʌchob jini lujuntiquil bʌ i 
yalobilob Amán, cheꞌen Ester. 14 Jini chaꞌan jini rey tsiꞌ chaꞌle 
mandar chaꞌan miꞌ melob ti Susa cheꞌ bajcheꞌ tsiꞌ yʌlʌ Ester. 
Jini chaꞌan tsiꞌ tsꞌʌy cʌchʌyob jini lujuntiquil i yalobilob Amán 
yaꞌ ti teꞌ ti pam i yotot Amán. 15 Jini judíojob añoꞌ bʌ ti Susa 
tsiꞌ chaꞌ tempayob i bʌ tiꞌ yijcꞌʌlal. Tsiꞌ tsʌnsayob joꞌlujuncꞌal 
(300) winicob ti Susa, pero maꞌanic tsiꞌ chꞌʌmbeyob i lum mi i 
chubʌꞌan.

Jini qꞌuin i cꞌabaꞌ Purim
16 Jini judíojob pam pujquemoꞌ bʌ ti yan tac bʌ colem 

tejclum baꞌ woli ti yumʌntel rey, tsiꞌ tempayob i bʌ jaꞌel 
chaꞌan miꞌ coltañob i bʌ. Tsiꞌ tꞌuchtayob i contrajob. Tsiꞌ 
tsʌnsayob joꞌlujumpꞌejl i chʌncꞌal mil (75,000) winicob 
yomoꞌ bʌ i jisañob, pero maꞌanic tsiꞌ chꞌʌmbeyob i lum mi i 
chubʌꞌan. 17 Jini tsaꞌ ujti cheꞌ ti 28 de febrero. Cheꞌ ti yijcꞌʌlal 
tsiꞌ cꞌajayob i yo. Tsiꞌ chaꞌleyob qꞌuiñijel chaꞌan tijicñayob i 
pusicꞌal. 18  Chaꞌpꞌejl qꞌuin tsiꞌ tempayob i bʌ jini añoꞌ bʌ ti Susa. 
Tiꞌ yuxpꞌejlel qꞌuin tsiꞌ cꞌajayob i yo. Jini chaꞌan tsiꞌ chaꞌleyob 
qꞌuiñijel ti yuxpꞌejlel qꞌuin, tijicñayob i pusicꞌal. 19 Jini chaꞌan 
jini judíojob pam pujquemoꞌ bʌ ti xchumtʌl tac miꞌ chaꞌleñob 
qꞌuiñijel chaꞌpꞌejl qꞌuin. Tijicñayob i pusicꞌal miꞌ toꞌol ñusañob 
qꞌuin. Miꞌ chocbeñob majlel i piꞌʌlob chuqui tac sumuc ti 
cꞌuxol.

20 Mardoqueo tsiꞌ laj otsa ti jun chuqui tsaꞌ ujti. Tsiꞌ 
chocbeyob majlel jun pejtel judíojob, jini chumuloꞌ bʌ 
ti lʌcꞌʌl yicꞌot chumuloꞌ bʌ ti ñajtʌl, ti jujumpꞌejl colem 
tejclum tac baꞌ woli ti yumʌntel jini rey Asuero. 21 Tsiꞌ 
subeyob chaꞌan miꞌ chʌn ñaꞌtañob jini cojix bʌ qꞌuin tac ti 
febrero ti jujumpꞌejl jab. 22  Come jini qꞌuin tac i yorajlelʌch 
i coltʌntel cheꞌ bʌ tsiꞌ tꞌuchtayob i contrajob. Ti jini qꞌuin 
tsaꞌ lajmi i chꞌijiyemlel i pusicꞌal. Tsaꞌ qꞌuextiyi ti tijicña 
bʌ. Tsiꞌ cʌyʌyob i yuqꞌuel chaꞌan miꞌ toꞌol ñusañob qꞌuin. 
Jini chaꞌan laꞌ i chaꞌleñob qꞌuiñijel cheꞌ bajcheꞌ yom chaꞌan 

tijicñayob i pusicꞌal. Laꞌ i chocbeñob majlel i piꞌʌlob 
chuqui tac sumuc ti cꞌuxol. Laꞌ i yʌqꞌueñob i majtan jini 
pꞌumpꞌuñoꞌ bʌ, cheꞌen.

23  Jini chaꞌan jini judíojob tsaꞌ cajiꞌ melob cheꞌ bajcheꞌ tsiꞌ 
subeyob Mardoqueo tiꞌ tsꞌijbujel, 24 come Amán (i yalobil 
Hamedata i pꞌolbal bʌ Agag), tsiꞌ ñopo i tsʌnsañob. I 
contrajʌch judíojob ti pejtelel. Tsiꞌ chaꞌle yajcaya ti alas chaꞌan 
miꞌ ñaꞌtan baqui bʌ qꞌuin yom miꞌ yʌcꞌob ti tsʌnsʌntel chaꞌan 
miꞌ junyajlel jisañob. 25 Maꞌanic tsaꞌ mejli come tsaꞌ ochi Ester 
tiꞌ tojlel rey. Jini rey tsiꞌ yʌcꞌʌ ti tsꞌijbuntel mandar chaꞌan miꞌ 
junyajlel jilel chuqui tsiꞌ ñopo i mel Amán. Jini chaꞌan jini 
jontolil tsaꞌ bʌ i ñaꞌta i mel Amán tiꞌ tojlel judíojob tsaꞌ chaꞌ 
cꞌoti tiꞌ tojlel. Tsaꞌ laj tsꞌʌy cʌjchiyob Amán yicꞌot i yalobilob 
ti jichꞌoñib. 26  Jini chaꞌan jini judíojob tsiꞌ yotsʌbeyob i cꞌabaꞌ 
Purim jini chaꞌpꞌejl qꞌuin, come yajcʌbil jini qꞌuin ti alas, i 
cꞌabaꞌ Pur. Tsiꞌ yʌcꞌʌyob i bʌ tiꞌ melol qꞌuin chaꞌan miꞌ chʌn 
ñaꞌtañob pejtel chuqui tsaꞌ ujti tiꞌ tojlelob chaꞌan i juñilel 
Amán. Pero tsaꞌ qꞌuextiyi jini chꞌijiyem bʌ i pusicꞌal chaꞌan 
tijicña bʌ. 27 Jini chaꞌan tsiꞌ chaꞌleyob mandar chaꞌan miꞌ chʌn 
melob ili qꞌuin i pꞌolbal judíojob ti pejtelel ora chaꞌan miꞌ chʌn 
ñaꞌtañob chuqui tsaꞌ ujti tiꞌ tojlel i tatob. Wersa miꞌ melob 
qꞌuin chaꞌpꞌejl qꞌuin ti jini jach bʌ tsic ti jujumpꞌejl jab cheꞌ 
bajcheꞌ tsꞌijbubil. Mach yomic miꞌ cʌyob i mel. 28  Wersa miꞌ 
chʌn ñaꞌtañob jini qꞌuin ti pejtelel ora chaꞌan miꞌ melob qꞌuin 
jini tatʌlob yicꞌot i yalobilob ti jujumpꞌejl xchumtʌl yicꞌot 
ti jujumpꞌejl tejclum, mi colem, mi chꞌoꞌchꞌoc. Mach yomic 
miꞌ cʌyob i mel qꞌuin mi jumpꞌejlic jab ame sajtic tiꞌ pusicꞌal 
judíojob, ame i junyajlel cʌyob i yalobilob.

29 Jini coꞌʌl Ester (i yalobil bʌ Abihail) yicꞌot Mardoqueo, 
jini judío, tsiꞌ meleyob yambʌ jun, jini chaꞌpꞌejlel bʌ, baꞌ tsiꞌ 
yʌcꞌʌyob tiꞌ wenta judíojob chaꞌan miꞌ melob jini qꞌuin Purim 
cheꞌ bajcheꞌ tsꞌijbubil. 30 Tsiꞌ chocbeyob majlel jun pejtel 
judíojob año bʌ ti jini wucpꞌejl i wuccꞌal colem tejclum baꞌ 
woli ti yumʌntel Asuero chaꞌan miꞌ ñuqꞌuesʌbeñob i pusicꞌal 
chaꞌan i ñaꞌtʌntel jini tsaꞌ bʌ ujti ti isujm. 31 Jini chaꞌan miꞌ 
melob qꞌuin, i cꞌabaꞌ Purim, ti jini jach bʌ tsic ti jujumpꞌejl 
jab cheꞌ bajcheꞌ tsiꞌ subeyob Mardoqueo yicꞌot Ester i yijñam 
rey. Miꞌ melob qꞌuin cheꞌ bajcheꞌ cʌntesʌbilob tiꞌ tatob chaꞌan 
miꞌ ñaꞌtañob bajcheꞌ tsaꞌ lajmi chꞌajb yicꞌot uqꞌuel. 32  I mandar 

jini coꞌʌl Ester tsiꞌ ñʌmtesayob tiꞌ melol qꞌuin, i cꞌabaꞌ Purim, 
chaꞌan miꞌ chʌn melob ti pejtelel ora. Tsaꞌ chujqui ti jun 
bajcheꞌ yom melol chaꞌan miꞌ ñaꞌtʌntel ti pejtelel ora.

I ñuclel Mardoqueo

10  Jini rey Asuero tsiꞌ chꞌʌmʌ tojoñel ti pejtelel lum 
cꞌʌlʌl tiꞌ tiꞌ colem jaꞌ. 2  Pejtel chuqui tsiꞌ mele tsaꞌ bʌ i 

tsictesʌbe i pꞌʌtʌlel yicꞌot i ñuclel, tsꞌijbubilʌch ti jun i cꞌabaꞌ 
I Yistoriajlel i Reyob Media yicꞌot Persia. Yaꞌ tsꞌijbubil jaꞌel i 
yistoriajlel Mardoqueo tsaꞌ bʌ aqꞌuenti ñuc bʌ i yeꞌtel tiꞌ tojlel 
jini rey Asuero. 3  Come wen ñuc Mardoqueo, jini judío. Jini 
jach rey ñumen ñuc. Wen ñucʌch tiꞌ tojlel judíojob. Cꞌuxbibil 
ti bajcꞌʌl i piꞌʌlob, come tsiꞌ sʌclʌbeyob i wenlel. Tsiꞌ wen 
pejcayob chaꞌan miꞌ ñʌchꞌchocobeñob i pusicꞌal ti pejtelob. 

Tsaꞌ ilʌbenti i pusicꞌal Job

1  Tsaꞌ chumle ti lum i cꞌabaꞌ Uz juntiquil winic utsꞌat 
bʌ i pusicꞌal, i cꞌabaꞌ Job. Tsiꞌ cꞌuxbi Dios. Tsiꞌ cʌnta i 

bʌ chaꞌan maꞌanic miꞌ taj mulil. 2  An i chaꞌan Job wuctiquil 
chꞌiton bʌ i yalobilob yicꞌot uxtiquil xchꞌoc bʌ i yalobilob. 3  An 
i chaꞌan cabʌl i yʌlacꞌ jaꞌel, wucpꞌejl mil tiñʌmeꞌ, uxpꞌejl mil 
camello, joꞌcꞌal i yuxbajcꞌ (1,000) tat wacax yicꞌot joꞌcꞌal i 
chaꞌbajcꞌ (500) i ñaꞌal burro. An cabʌl i winicob jaꞌel. Maꞌanic 
ñuc bʌ winic lajal bajcheꞌ Job ti pejtelel lum yaꞌ baꞌ miꞌ pasel 
qꞌuin. 4 I tilelʌch miꞌ melob qꞌuin jini chꞌiton bʌ i yalobilob 
cheꞌ miꞌ tsꞌʌctiyelob i jabilel. Tsiꞌ tempayob i bʌ tiꞌ yotot jini 
woli bʌ ti qꞌuiñijel. Junlajal tsiꞌ meleyob jini qꞌuin tiꞌ yotot tac 
ti jujuntiquil. Tsiꞌ pʌyʌyob i yijtiꞌañob i cꞌuxob waj yicꞌotob. 
5 Tsaꞌ jalꞌayob ti qꞌuiñijel. Cheꞌ bʌ tsaꞌ xojtꞌi qꞌuin, Job tsiꞌ pʌyʌ 
tilel i yalobilob chaꞌan miꞌ sʌqꞌuesañob tiꞌ tojlel Dios. Tsaꞌ seb 
chꞌojyi Job chaꞌan miꞌ yʌqꞌuen Dios cotol tac bʌ i majtan. Tsiꞌ 
pulu lujuncojt, jujuncojt ti jujuntiquil. Ticꞌʌl mi tsiꞌ chaꞌleyob 
mulil calobilob, cheꞌen Job. Ticꞌʌl mi tsaꞌix i tsꞌaꞌleyob Dios tiꞌ 
pusicꞌal. Cheꞌʌch tsiꞌ ñaꞌta Job tiꞌ pusicꞌal. Maꞌanic tsaꞌ lujba i 
mel bajcheꞌ jini.

6 Ti jumpꞌejl qꞌuin tsaꞌ tiliyob ángelob. Tsaꞌ waꞌleyob tiꞌ tojlel 
Dios. Tsiꞌ xin otsa i bʌ Satanás. 7 ¿Baqui tsajñiyet? cheꞌen 
lac Yum. Tsiꞌ jacꞌʌ Satanás: Tsajñiyon ti pañimil. Tsac chaꞌle 
xʌmbal ñumel ti lum, cheꞌen. 8  Lac Yum tsiꞌ cꞌajtibe: ¿Tsaꞌ ba 
a wen qꞌuele c winic Job? Maꞌanic yambʌ ti pañimil muꞌ bʌ 
i cꞌuxbin Dios bajcheꞌ jini. Miꞌ cʌntan i bʌ chaꞌan mach miꞌ 
taj mulil, cheꞌen Dios. 9 Satanás tsiꞌ sube: Mach lolomic miꞌ 

cꞌuxbin Dios jini Job. 10 Wen qꞌuelel a chaꞌan jini Job yicꞌot 
pejtel i piꞌʌlob yicꞌot pejtel i chubʌꞌan. Maꞌanic i ticꞌlʌntel. 
Tijicña miꞌ ñusan qꞌuin. Maꞌ coltan tiꞌ yeꞌtel. Maꞌ pꞌojlesʌben 
i yʌlacꞌ tiꞌ joytilel. 11 Pero sʌtsꞌʌx a cꞌʌb a chilben i chubʌꞌan. 
Cheꞌ jini mux caj a qꞌuel mi caj i pꞌajet Job tiꞌ tojel a wut, 
cheꞌen Satanás. 12  Lac Yum tsiꞌ sube: Wolix cʌqꞌueñet pejtel 
chuqui an i chaꞌan Job. Luꞌ an ti a pꞌʌtʌlel chaꞌan maꞌ ticꞌlan. 
Cojach jini c winic mach mejlic a tʌl, cheꞌen Dios. Cheꞌ jini tsaꞌ 
majli Satanás. Tsaꞌ loqꞌui tiꞌ tojlel lac Yum.

13  Mach jalix temel añob i yalobilob Job tiꞌ yotot jini ascuñʌl 
bʌ. Woliyob ti weꞌel ti uchꞌel. 14 Tsaꞌ tili winic i suben Job: 
Tsaj qꞌuele woliyob ti topꞌ lum tat wacax. Woliyob ti bucꞌbal 
jini burro yaꞌ tiꞌ tꞌejl. 15 Tsaꞌ tiliyob sabeojob ti leto. Tsiꞌ laj 
xujchꞌiyob majlel. Tsiꞌ tsʌnsayob a winicob ti machit. Joñon 
jach tsaꞌ mejliyon ti putꞌsel. Tsaꞌ tili c subeñet, cheꞌen. 16 Cheꞌ 
bʌ woli to ti tꞌan tsaꞌ tili yambʌ winic tsaꞌ bʌ i yʌlʌ: Tsaꞌ tojmi 
chajc ti lum chocbil tilel ti Dios. Tsiꞌ luꞌ pulu jini tiñʌmeꞌ 
yicꞌot a winicob woli bʌ i cʌntañob. Joñon jach tsaꞌ mejliyon 
ti putsꞌel. Tsaꞌ tili c subeñet, cheꞌen. 17 Cheꞌ bʌ woli to ti tꞌan 
tsaꞌ tili yambʌ winic. Tsiꞌ yʌlʌ: Tsaꞌ tiliyob uxmojt caldeojob. 
Tsiꞌ xujchꞌiyob jini camello tac. Tsiꞌ laj pʌyʌyob majlel. Tsiꞌ 
tsʌnsayob a winicob ti machit. Joñon jach tsaꞌ mejliyon ti 
putsꞌel. Tsaꞌ tili c subeñet, cheꞌen. 18  Cheꞌ bʌ woli to ti tꞌan 
tsaꞌ tili yambʌ. Tsiꞌ sube: Tsaj qꞌuele a walobilob tempʌbilob 
tiꞌ yotot jini ascuñʌl bʌ. Woliyob ti weꞌel ti uchꞌel. 19 Tsaꞌ tili 
sutujt icꞌ loqꞌuem bʌ ti jochol bʌ lum. Tsiꞌ buchu jini otot yaꞌ 
baꞌ añob. Tsiꞌ laj choco tac jini oy ti chʌnwejlel i xujc. Tsaꞌ laj 
chʌmiyob a walobilob. Joñon jach tsaꞌ mejliyon ti putsꞌel. Tsaꞌ 
tili c subeñet, cheꞌen.

20 Tsaꞌ waꞌle Job. Tsiꞌ tsili i bujc. Tsiꞌ setꞌe i jol chaꞌan 
chꞌijiyem i pusicꞌal. Tsiꞌ choco i bʌ ti lum. Tsiꞌ chꞌujutesa Dios. 
21 Tsiꞌ yʌlʌ: Maꞌanic c chubʌꞌan tsaj qꞌuele pañimil, maꞌanic c 
chubʌꞌan mic chaꞌ sujtel ti lum. Dios tsiꞌ yʌqꞌueyon, Dios tsiꞌ 
chaꞌ chili. Chꞌujul i cꞌabaꞌ, cheꞌen. 22  Cheꞌ jini maꞌanic tsiꞌ chaꞌle 
mulil Job. Maꞌanic tsiꞌ pꞌaja Dios.

2  Tsaꞌ chaꞌ tiliyob ti waꞌtʌl ángelob tiꞌ tojlel Dios. Yaꞌan 
jaꞌel Satanás tiꞌ tojlel. 2  Dios tsiꞌ cꞌajtibe Satanás: ¿Baqui 

tsajñiyet? cheꞌen. Jini xiba tsiꞌ jacꞌʌ: Tsajniyon ti pañimil baꞌ 
tsac chaꞌle xʌmbal ñumel ti lum, cheꞌen. 3  Dios tsiꞌ sube: ¿Tsaꞌ 

ba a qꞌuele c winic Job? Maꞌanic yambʌ ti pañimil bajcheꞌ 
jini. Utsꞌat i pusicꞌal. Miꞌ chaꞌlen chuqui toj. Miꞌ bʌcꞌñan Dios. 
Miꞌ cʌntan i bʌ. Maꞌanic mi chaꞌlen mulil. Lolom jach tsaꞌ 
xiqꞌuiyon tiꞌ contra. Pꞌumpꞌun tsaꞌ ticꞌla chaꞌan miꞌ pꞌajon, pero 
chʌn xucꞌul to quicꞌot. Anquese maꞌanic i mul tsaꞌ lon ñaꞌta 
a techbeñon c michꞌajel chaꞌan mic jisan, cheꞌen lac Yum. 
4 Satanás tsiꞌ yʌlʌ: Junlajal winicob, miꞌ bajñel cꞌuxbiñob i bʌ. 
Cheꞌʌch jaꞌel Job. Anquese maꞌanix i chubʌꞌan, chʌn tijicna 
i pusicꞌal chaꞌan cꞌocꞌ to i bʌcꞌtal. 5 Sʌtsꞌʌx a cꞌʌb chaꞌan maꞌ 
wʌqꞌuen i chʌmel. Yaꞌto maꞌ wilan, mi caj i pꞌajet tiꞌ tojel a 
wut, cheꞌen. 6 Lac Yum tsiꞌ sube: Awilan, mi cʌqꞌueñet jini c 
winic. Cojach i cuxtʌlel mach mejlic a tʌl, cheꞌen lac Yum.

7 Jini chaꞌan tsaꞌ loqꞌui Satanás tiꞌ tojlel lac Yum. Tsiꞌ yʌqꞌue 
i cꞌamʌjel Job. Tsaꞌ pasi tsoy tiꞌ cotol, tiꞌ xinjol cꞌʌlʌl tiꞌ mal i 
yoc. 8  Job tsiꞌ loto i xejtꞌil ucꞌum chaꞌan miꞌ jucꞌ loqꞌuel i pujwil. 
Tsaꞌ buchle baꞌan i tʌñil cꞌajc.

9 I yijñam tsiꞌ sube: ¿Xucꞌul to ba a pusicꞌal a wicꞌot Dios? 
Pꞌaja Dios chaꞌan maꞌ junyajlel chʌmel, cheꞌen i yijñam. 10 Job 
tsiꞌ sube i yijñam: Lajal maꞌ chaꞌlen tꞌan cheꞌ bajcheꞌ tonto bʌ 
xꞌixicob. Tsaꞌix lac taja cabʌl wen tac bʌ tiꞌ cꞌʌb Dios. ¿Mach 
ba yomic mi lac taj wocol jaꞌel? cheꞌen Job. Cheꞌ jini tsiꞌ cʌnta 
i yej Job. Anquese cabʌl i wocol, maꞌanic tsiꞌ chaꞌle mulil.

11 Tsaꞌ caji i yubiñob uxtiquil i cʌñʌyoꞌ bʌ, woli ti wocol 
Job. Tsaꞌ loqꞌuiyob tiꞌ lumal baꞌ chumulob, Elifaz chꞌoyol 
bʌ ti Teman, Bildad chꞌoyol bʌ ti Suha, yicꞌot Zofar chꞌoyol 
bʌ ti Naamat. Temel tsaꞌ tiliyob i julaꞌtan Job chaꞌan miꞌ 
ñʌchꞌchocobeñob i pusicꞌal chaꞌan i wocol. 12  Cheꞌ bʌ tsiꞌ ñajti 
qꞌueleyob, maꞌanic tsiꞌ cʌñʌyob. Cꞌam tsaꞌ cajiyob ti uqꞌuel. 
Tsiꞌ tsiliyob i bʌjqꞌuil. Tsiꞌ mujlayob i bʌ ti tsꞌubejn. 13  Wucpꞌejl 
qꞌuin yicꞌot wucpꞌejl acꞌʌlel buchulob tiꞌ tꞌejl. Maꞌanic tsiꞌ wis 
pejcayob, come tsiꞌ qꞌueleyob wen chꞌijiyem jax chaꞌan wocol.

Job tsiꞌ ñaꞌta utsꞌat machic tsiꞌ qꞌuele pañimil

3  Tsaꞌ caji ti tꞌan Job. Tsiꞌ pꞌaja i yorajlel cheꞌ bʌ tsiꞌ qꞌuele 
pañimil. 2-3  Tsiꞌ yʌlʌ Job: Laꞌ chojquic j qꞌuiñilel cheꞌ bʌ 

tsaj qꞌuele pañimil yicꞌot jini acꞌʌlel cheꞌ bʌ tsaꞌ cajiꞌ cʌntañon 
c ñaꞌ. 4 Laꞌ ochic jini qꞌuin ti icꞌchꞌipan bʌ chaꞌan maꞌanix miꞌ 
chʌn ñaꞌtan Dios. Mach i tsictesan i sʌclel pañimil. 5 Laꞌ yajpic 
ti icꞌchꞌipan bʌ tiꞌ yʌxñʌlel chʌmel. Laꞌ tilic tocal i mʌc. Laꞌ 

putsꞌic ti bʌqꞌuen. Laꞌ junyajlel sajtic. 6 Jixcu jini acꞌʌlel, laꞌ 
yajpic. Mach ochic ti tsic yicꞌot yan tac bʌ qꞌuin ti jab yicꞌot 
ti uw. 7 Laꞌ cʌlec tiꞌ bajñel. Mach yomic miꞌ chʌn ñaꞌtintel ti 
tijicña bʌ tꞌan. 8  Laꞌ i pꞌajob jini winicob yujiloꞌ bʌ pꞌajoñel muꞌ 
bʌ i yutsesʌbeñob i pusicꞌal jini jontoloꞌ bʌ chʌy ti colem ñajb. 
9 Laꞌ yajpic i cꞌʌcꞌal ecꞌ tiꞌ bʌjlibal qꞌuin. Laꞌ i lon pijtan i sʌclel 
pañimil. 10 Come utsꞌat tsaꞌic i ñusayon c ñaꞌ cheꞌ cʌntʌbilon i 
chaꞌan, pero tsiꞌ yʌcꞌʌyon ti pañimil chaꞌan mi cubin wocol.

11 ¿Chucoch maꞌanic tsaꞌ sʌc jiliyon tiꞌ ñʌcꞌ c ñaꞌ? ¿Chucoch 
maꞌanic tsaꞌ chʌmiyon cheꞌ bʌ tsaj qꞌuele pañimil? 12  ¿Chucoch 
toca tsiꞌ lotoyon j coꞌ? ¿Chucoch tsiꞌ lon tsuꞌsayon c ñaꞌ? 13  Tsaꞌic 
i cʌyʌyoñob chaꞌan mic chʌmel ñʌchꞌʌlonix. Tsaꞌic chʌmiyon 
wʌyʌlonix 14 yicꞌot jini reyob yicꞌot jini xcʌntesajob wen 
chumuloꞌ bʌ ti oñiyi, 15 yicꞌot i yalobilob reyob tsaꞌ bʌ i butꞌuyob 
i yotot ti chubʌꞌañʌl letsem bʌ i tojol. 16 ¿Chuchoch maꞌanic 
tsac choco c bʌ tiꞌ tojlel c ñaꞌ cheꞌ maxto i yorajlelic? Cheꞌic jini, 
lajalon bajcheꞌ alʌlob mach bʌ anic miꞌ qꞌuelob i sʌclel pañimil. 
17 Jini chʌmeñoꞌ bʌ maꞌanix miꞌ chʌn ticꞌlʌntelob chaꞌan jontoloꞌ 
bʌ. Jini lujbeñobix bʌ miꞌ cꞌajob i yo. 18  Jini ñupꞌuloꞌ bʌ jaꞌel 
miꞌ cꞌajob i yo cheꞌ miꞌ chʌmelob. Maꞌanix miꞌ chʌn ubibeñob i 
tꞌan i yumob. 19 Temel añob chꞌoꞌchꞌocoꞌ bʌ yicꞌot ñucoꞌ bʌ. Jini 
xꞌeꞌtel colbilix tiꞌ pꞌʌtʌlel i yum.

20 ¿Chucoch maꞌ chʌn aqꞌuen i cuxtilel jini chꞌijiyem bʌ i 
pusicꞌal? ¿Chucoch maꞌ chʌn aqꞌuen i cuxtilel cheꞌ maꞌanix 
i wenlel ti pañimil? 21 Yom chʌmel pero maꞌanic miꞌ mejlel. 
Lajalʌch bajcheꞌ jini muꞌ bʌ i lon topꞌ lum chaꞌan miꞌ taj 
jini letsem tac bʌ i tojol. 22  Tijicña i pusicꞌal mi tsaꞌ mejli ti 
chʌmel. Wen tijicñayix jini mucul bʌ ti lum. 23  ¿Chucoch mi la 
cʌqꞌuentel laj cuxtilel cheꞌ mʌcʌl lac bijlel? Lon cuxulonla, joy 
ñetꞌelonla yubil i chaꞌan Dios. 24 Cheꞌ comix cꞌux c waj, mach 
mejlicon chaꞌan jesuñayon. Cheꞌ comix c chaꞌlen tꞌan, mucꞌon 
jach ti ajcʌn. 25 Jini wocol tsaꞌ bʌ c bʌcꞌña tsiꞌ tajayon. Wolix 
c pꞌulben wocol yicꞌot bʌqꞌuen. 26 Cheꞌ yʌxʌlix co, cheꞌ wolic 
wen cʌntan c bʌ, tsiꞌ tajayon wocol. Tsaꞌ ujti ti tꞌan Job.

Elifaz tsiꞌ tiqꞌui Job

4  Tsaꞌ caji ti tꞌan Elifaz, jini chꞌoyol bʌ ti Teman. Tsiꞌ yʌlʌ: 
2  ¿Chꞌijiyem ba mi caj a wubin mi tsac pejcayet? Wersa 

com c chaꞌlen tꞌan. Mach mejlic c ticꞌ c bʌ. 3 Ti yambʌ ora jatet 

tsaꞌ cʌntesa cabʌlob. Tsaꞌ pꞌʌtesʌbeyob i cꞌʌb jini cꞌuñoꞌ bʌ. 4 Ti 
a tꞌan tsaꞌ colta ti waꞌtʌl jini wolix bʌ ti yajlel. Tsaꞌ chꞌejlꞌesa 
jini mach bʌ wenic i pix. 5 Wʌle tsaꞌix tili wocol ti a tojlel. 
Mach cujchic a chaꞌan. Woliꞌ tajet wocol. Chꞌijiyem a pusicꞌal. 
6 Wʌle cheꞌ an a wocol, ¿mach ba anic a pijtaya ti Dios? Dios 
miꞌ cʌntan jini tojoꞌ bʌ. ¿Mach ba yomic maꞌ chʌn ñop Dios 
tiꞌ xuctilel a pusicꞌal? 7 Yom maꞌ wen ñaꞌtan, maꞌanic miꞌ lon 
jilel jini toj bʌ mi juntiquilic. ¿A cʌñʌ ba juntiquil toj bʌ tsaꞌ 
bʌ chojqui ti wocol? 8  Cujil chuqui tac mi lac pʌcꞌ mi lac wersa 
cꞌaj. Jini muꞌ bʌ i pʌcꞌob jontolil, muꞌ bʌ i chaꞌleñob ticꞌlaya, 
jini jach mi caj i cꞌajob. 9 Dios miꞌ yʌꞌleñob. Jini chaꞌan miꞌ 
jilelob. Lajal i tꞌan bajcheꞌ pꞌʌtʌl bʌ icꞌ muꞌ bʌ i jisañob. 10 Dios 
miꞌ ticꞌben i tꞌan bajlum yujil bʌ jontolil. Miꞌ cꞌʌsben i bʌquel 
i yej i yal bajlum. 11 Miꞌ chʌmel ti wiꞌñal tat bajlum yicꞌot ñaꞌ 
bajlum. Miꞌ pam pujquel i yal.

12-13 An chuqui tsa cubi ti mucul. Tsaꞌ caji c ñichꞌtan cheꞌ wen 
wʌyʌlob c piꞌʌlob. An chuqui tsaꞌ caji j qꞌuel, cheꞌ cañal to c 
wut woliyon ti tsic pusicꞌal. 14 Tsaꞌ cajiyon ti bʌqꞌuen. Tsiltsilña 
c bʌcꞌtal. 15-16 Cheꞌ bajcheꞌ an chuqui waꞌal tic tojlel tsa cubi, 
pero maꞌanic tsiquil tsaj qꞌuele. Tsiꞌ wejlubeyon c wut cheꞌ 
bajcheꞌ icꞌ. Mulucña c pʌchilel. Ñʌchꞌʌlon tsa cubibe i tꞌan. 
17 ¿Am ba toj bʌ winic tiꞌ tojlel Dios? ¿Am ba sʌc bʌ winic tiꞌ 
tojlel xMel winicob? 18  Dios maꞌanic tsaꞌ mejli i yʌcꞌ ti ñuc tiꞌ 
pusicꞌal jini ángelob. Tsiꞌ tajayob ti mulil jini xꞌeꞌtelob i chaꞌan. 
19 ¿Mach ba ñumen anic i mul winicob? Melbilob i bʌcꞌtal 
yicꞌot i tsꞌubeñal lum. Lajal miꞌ jejmelob cheꞌ bajcheꞌ i cꞌuꞌ mut. 
20 Ti sʌcꞌan cꞌocꞌob to, ti icꞌan maꞌañobix. Mi bʌcꞌ chʌmelob, 
maꞌanix miꞌ chaꞌ sujtelob, pero maꞌanic majqui miꞌ pꞌis tiꞌ 
wenta. 21 Ti ora miꞌ chʌmelob cheꞌ maxto anic i ñaꞌtibal.

5  Cꞌajtin a coltʌntel ti wocol tꞌan. Qꞌuele mi an majqui 
mi caj i jacꞌ. ¿Am ba juntiquil chꞌujul bʌ muꞌ bʌ mejlel i 

coltañet? 2  Jini tonto bʌ miꞌ bajñel tsʌnsan i bʌ ti michꞌajel. Jini 
muꞌ bʌ i lon michꞌlen i piꞌʌlob chaꞌan tsʌytsʌyña i pusicꞌal miꞌ 
bajñel jisan i bʌ. 3  Jini muꞌ bʌ i cʌyob Dios ticꞌʌl mi poj jumucꞌ 
miꞌ tajob chuqui yomob, pero miꞌ bʌcꞌ tilel wocol i jisañob. 
4 Pꞌumpꞌun miꞌ cʌytʌlob i yalobilob. Miꞌ ticꞌlʌntelob. Maꞌanic 
majqui miꞌ pꞌuntañob. 5 Miꞌ xujchꞌibentelob i cꞌajbal. Yañoꞌ bʌ 
miꞌ cꞌuxob. Miꞌ jisʌbeñob i taqꞌuin. 6 Mach tilemic ti lum lac 
wocol. Tiꞌ caj i mul winicob miꞌ tajob wocol chaꞌan woliꞌ cꞌajob 

chuqui tac jach tsiꞌ pʌcꞌʌyob. 7 I tilel miꞌ lejmel cꞌajc cheꞌ tsucꞌbil. 
I tilel miꞌ tajob wocol winicob cꞌʌlʌl cheꞌ alʌlob to.

8  Muqꞌuic c taj wocol cheꞌ bajcheꞌ jatet, mic sʌclan Dios. Mic 
junyajlel acꞌ c bʌ tiꞌ wenta. 9 Wen yujil i melol chuqui tac ñuc 
yicꞌot chuqui tac utsꞌat. Maꞌanix i pꞌisol i ñuclel, wen ñuc tac i 
yeꞌtel. 10 Miꞌ choc tilel jaꞌal chaꞌan miꞌ yʌchꞌesan jini lum. 11 Miꞌ 
coltan jini utsoꞌ bʌ i pusicꞌal yicꞌot pꞌumpꞌuñoꞌ bʌ. Miꞌ pʌyob 
loqꞌuel ti wocol chaꞌan miꞌ yʌqꞌueñob tijicña bʌ. 12  Miꞌ mʌctan 
jini jontoloꞌ bʌ cheꞌ an chuqui woliꞌ ñaꞌtañob i mel. 13  Miꞌ 
yʌcꞌob ti chujquel yaꞌ ti yac muꞌ bʌ i lon chajpañob chaꞌan miꞌ 
chucob yambʌ i piꞌʌl. Miꞌ jembeñob i pensar cheꞌ an chuqui 
leco miꞌ lon ñaꞌtañob i mel. 14 Ti qꞌuiñil miꞌ chaꞌleñob xʌmbal 
ti icꞌchꞌipan bʌ pañimil. Lajlajña miꞌ majlelob yilal cheꞌ bajcheꞌ 
xpotsꞌ. Lajal jach miꞌ melob ti qꞌuiñil cheꞌ bajcheꞌ ti acꞌʌlel. 
Mach yujilobic bajcheꞌ mi caj i yujtel i yeꞌtel. 15 Dios miꞌ coltan 
mebaꞌ alʌlob yicꞌot pꞌumpꞌuñoꞌ bʌ chaꞌan miꞌ loqꞌuelob tiꞌ cꞌʌb 
jini woli bʌ i ticꞌlañob. 16 Cheꞌ jini xucꞌul mi caj i tajob tijicña 
bʌ. Pero mi caj i jilel i pꞌʌtʌlel jini yujil bʌ jisaya.

17 Tijicñayonla cheꞌ tojꞌesʌbilonla chaꞌan lac Yum. Jini chaꞌan 
mach maꞌ tsꞌaꞌlen lac Yum cheꞌ miꞌ juꞌsʌbeñet a pusicꞌal ti 
wocol. 18  Wocol mi la cubin cheꞌ miꞌ lowonla Dios, pero mi caj 
i pixbeñonla lac lojwel chaꞌan mi lac chaꞌ lajmel. 19 Maꞌanic mi 
caj a wʌjqꞌuel ti jilel anquese miꞌ cʌlʌx tajet wocol. Jujunyajl 
mi caj i coltañet loqꞌuel. 20 Mi caj i cʌntañet cheꞌ tiꞌ yorajlel 
wiꞌñal ame chʌmiquet. Mi caj i cʌntañet cheꞌ tiꞌ yorajlel 
guerra ame jejqꞌuiquet ti espada. 21 Mi caj i cʌntañet cheꞌ miꞌ 
pʌqꞌuetob ti mulil. Mach a bʌcꞌñan jini wocol muꞌ bʌ caj i tilel. 
22  Anquese miꞌ pꞌojlel guerra yicꞌot wiꞌñal mux caj a chaꞌlen 
tseꞌñal, come maꞌanic chuqui mi caj i tumbeñet. Che jach mi 
caj i ñusañet jini jontol bʌ bʌteꞌel. 23  Anquese wen jontol, uts 
mi caj i cꞌaxel ti a tꞌejl. Jini pañimil jaꞌel mi caj i pʌsbeñet i 
yutslel. 24 Maꞌanic chuqui mi caj a bʌcꞌñan. Maꞌanic majqui mi 
caj i ticꞌlan a wotot cheꞌ an baꞌ maꞌ majlel. Maꞌanic majqui mi 
caj i xujchꞌibeñet a wʌlacꞌ mi i bʌlic a ñʌcꞌ lotol bʌ a chaꞌan. 
25 Mi caj i qꞌuejlelob ti ñuc a walobilob. Mi caj i pꞌojlelob cheꞌ 
bajcheꞌ jam. 26 Cheꞌ bajcheꞌ miꞌ cujchel tilel ixim baꞌ miꞌ lʌjtꞌel 
tiꞌ yorajlel cꞌajbal, cheꞌʌch mi caj a tilel ti mucoñibʌl cheꞌ wen 
ñoxetix. 27 Cujil isujm ili woli bʌ c subeñet. Mi a wom a taj 
tijicña bʌ, jacꞌbeñon c tꞌan, cheꞌen Elifaz.

Job tsiꞌ tiqꞌui i cʌñʌyoꞌ bʌ

6  1-2  Tsaꞌ caji ti tꞌan Job: Laꞌ ajqꞌuic ti balanza pejtel c 
wocol yicꞌot c chꞌijiyemlel. 3 Come wen alatax. Ñumen 

ti pꞌisol bajcheꞌ pejtel jini jiꞌ am bʌ tiꞌ tiꞌ colem ñajb. Jini 
chaꞌan cʌlʌx jax tsac chaꞌle tꞌan. 4 Come lac Yum tsiꞌ juluyon 
tiꞌ teꞌel i jalʌjb yubil. Tsaꞌ wen ochi tic pusicꞌal i ñiꞌ teꞌ bombil 
bʌ ti veneno. Dios miꞌ pꞌojlesan wocol tic tojlel. Miꞌ tempan 
bʌbʌqꞌuen bʌ chaꞌan miꞌ jisañon. 5 Chꞌijiyem miꞌ chaꞌlen oñel 
jini tat wacax cheꞌ maꞌanic i bucꞌbal. Jini burro mach bʌ anix 
i yum miꞌ chaꞌlen uqꞌuel cheꞌ maꞌanix jam. 6 Cheꞌ jaꞌel winicob 
miꞌ cajelob ti aꞌleya cheꞌ sup i bʌl i ñʌcꞌ. Wersa yom i yʌtsꞌmil 
i sʌquel tumut. Machiqui la com lac xejtan cheꞌ mi lac mʌcꞌ. 
7 Wersa wolij cꞌux jini tsaꞌ bʌ c tsꞌaꞌle ti ñaxan.

8-9 Ti pejtelel c pusicꞌal com miꞌ jacꞌbeñon c Yum chaꞌan 
jini woli bʌ j cꞌajtiben. Com miꞌ yʌcꞌon ti chʌmel chaꞌan mic 
loqꞌuel baꞌ tsʌts chuculon ti wocol. 10 Anquese cabʌl c wocol, 
tijicña c pusicꞌal chaꞌan maꞌanic tsac tsꞌaꞌlibe i tꞌan jini chꞌujul 
bʌ Dios. 11 ¿Chucoch anto j cuxtilel cheꞌ comix chʌmel? Mach 
chʌn cujchix c chaꞌan wocol mi jal to mic chʌmel. 12  Mach 
lajalonic bajcheꞌ xajlel mach bʌ miꞌ yubin wocol. Mach lajalic 
c bʌcꞌtal bajcheꞌ tsucu taqꞌuin. 13 Come maꞌanix c pꞌʌtʌlel mi 
tsꞌitaꞌix. Maꞌanic j coltʌntel. Maꞌanix chubʌ mic pijtan.

14 Jini mach bʌ anic miꞌ pꞌuntan i cʌñʌ bʌ wolix bʌ ti jujuc 
chʌmel maꞌanic miꞌ bʌcꞌñan lac Yum. 15 Quermanujob, lajaletla 
bajcheꞌ paꞌ muꞌ bʌ i wajlen jini am bʌ i tiquin tiꞌ. 16 Miꞌ bujtꞌel 
paꞌ cheꞌ tiꞌ yorajlel tsʌñal, 17 pero tiꞌ yorajlel ticwal miꞌ tiquin. 
18  Jini xñumelob miꞌ cʌyob bij chaꞌan miꞌ tajob jaꞌ, pero lolom 
jach miꞌ sʌclañob. Miꞌ sajtelob chaꞌan tiquin tiꞌ. 19 Cheꞌ talob 
i japob jaꞌ jini chꞌoyoloꞌ bʌ ti Temán yicꞌot ti Sabá, maꞌanic 
chuqui miꞌ tajob. 20-21 Cheꞌʌch añon ti laꞌ tojlel bajcheꞌ jini 
am bʌ i tiquin tiꞌ. Mach c tajayic chuqui tsac pijta. Maꞌanic 
mi laꞌ ñuqꞌuesʌbeñon c pusicꞌal. Mi laꞌ sutqꞌuin laꞌ bʌ chaꞌan 
bʌqꞌuen. Maꞌanic mi laꞌ coltañon. 22  ¿Tsaꞌ ba j cꞌajtibeyetla 
c majtan? ¿Tsaꞌ ba c subeyetla chaꞌan mi laꞌ wʌqꞌuen Dios 
i majtan loqꞌuem bʌ ti a wʌlacꞌ chaꞌan miꞌ lajmesañonla? 
23 Maꞌanic tsaj cꞌajtibeyetla j coltʌntel chaꞌan mij colel tiꞌ cʌb 
xticꞌlaya. Maꞌanic tsac subeyetla: Mʌñʌyon loqꞌuel tiꞌ cꞌʌb jini 
motol bʌ xujchꞌob. Maꞌanic, choꞌon. 24 Cʌntesañon. Ñʌchꞌʌlon 

wolic ñichꞌtañetla. ¿Baqui an c sajtemal? Pʌsbeñon. 25 I tꞌan 
jini toj bʌ wen yujil jecꞌol. Pero ¿baqui an c mul? Lolom jach 
mi laꞌ wʌꞌleñon. 26 ¿Yom ba mi laꞌ socbeñon c tꞌan chaꞌan mi 
laꞌ junyajlel chilbeñon c pijtaya? 27 Lajaletla bajcheꞌ jini muꞌ 
bʌ i ticꞌlañob mebaꞌ alʌlob. Lajaletla bajcheꞌ winicob muꞌ bʌ 
i ñopob i chon ti jubem bʌ i tojol jini amigo i chaꞌan. 28  Wʌle 
qꞌueleyon. Subeñon mi woliyon ti lot. 29 Laꞌ wocolic, mele laꞌ 
pusicꞌal. Chaꞌlenla meloñel ti toj. Chaꞌ ñaꞌtanla c tꞌan. Maꞌanic 
c mul. 30 ¿Mach ba tojic c tꞌan? ¿Mach ba cujilic chuqui toj?

Job tsiꞌ letsa i tꞌan tiꞌ contra Dios

7  ¿Mach ba cabʌlic mi laj cuch wocol ti pañimil? Miꞌ 
joloñel laj qꞌuiñilel cheꞌ bajcheꞌ i qꞌuin xꞌeꞌtelob muꞌ bʌ i 

chꞌʌmob i tojol. 2  Jal mic pijtan chaꞌan miꞌ bʌjlel majlel qꞌuin. 
Lajalon bajcheꞌ xꞌeꞌtel jal bʌ miꞌ pijtan i tojol chaꞌan i yeꞌtel. 
3  Cabʌlix uw wolij cuch wocol. Ti jujumpꞌejl qꞌuin wocol mic 
ñusan acꞌʌlel. 4 Cheꞌ mic ñoltʌl, wocol mic pijtan i yorajlel 
chꞌojyel. Cabʌl mic ñijcan c bʌ chaꞌan cꞌux c bʌcꞌtal. Jal miꞌ 
sʌcꞌan. 5 Bibiꞌon, miꞌ pꞌojlel motsoꞌ tic pʌchilel. Sitꞌil c pʌchilel 
cꞌʌlʌl miꞌ chaꞌ cajel ti loqꞌuel i pujwil. 6  Jumucꞌ jach woliyon 
ti ñumel ti pañimil. Ora jax miꞌ ñumel qꞌuin tac cheꞌ bajcheꞌ i 
jaloñib jini wen yujil bʌ jalbal. Wolic ñoxꞌan. ¿Chuqui to mic 
chʌn pijtan ti pañimil?

7 Ñaꞌtan, lajal j cuxtilel bajcheꞌ junjajtsꞌ icꞌ. Maꞌanix mi caj 
c taj tijicña bʌ. 8  Jini muꞌ bʌ i qꞌuelon wʌle mach sujtix i chaꞌ 
qꞌuelon. Mi caj a chaꞌ ñaꞌtan a qꞌuelon, pero maꞌanix tsiquilon. 
9 Cheꞌ bajcheꞌ tocal muꞌ bʌ i lon julel maꞌanix tsiquil, cheꞌ jaꞌel 
jini muꞌ bʌ i jubel tiꞌ yajñib chʌmeñoꞌ bʌ maꞌanic miꞌ chaꞌ tilel. 
10 Mach chʌn sujtix tiꞌ yotot. Mach i qꞌueleyobix jini añoꞌ bʌ tiꞌ 
yotot.

11 Jini chaꞌan maꞌanic mic ticꞌ c tꞌan. Mic chaꞌlen tꞌan chaꞌan 
chꞌijiyem c pusicꞌal. Mach cujchix c chaꞌan ili wocol. Miꞌ 
yochel i chꞌajel tic pusicꞌal. 12  ¿Lajalon ba bajcheꞌ colem ñajb? 
¿Lajalon ba bajcheꞌ jontol bʌ chʌy yujil bʌ jisaya muꞌ bʌ a 
wersa ticꞌ? 13-14 Cheꞌ comix wʌyel chaꞌan miꞌ tsꞌitaꞌ ñajʌyel c 
chaꞌan wocol, maꞌ bʌcꞌtesañon ti ñajal. Cheꞌ comix cꞌaj co tic 
wʌyib, maꞌ wʌqꞌueñon j qꞌuel bʌbʌqꞌuen tac bʌ. 15 Ñumen utsꞌat 
mi tsaꞌ jujchꞌiyon. Ñumen utsꞌat mi tsaꞌ chʌmiyon chaꞌan miꞌ 
junyajlel lajmel c ticꞌlʌntel. 16  Cꞌojyemonix. Mach comic jalijel 

ti pejtelel ora. Laꞌ ajñicon tic bajñel, come maꞌanix c chaꞌan 
cabʌl qꞌuin. 17 ¿Am ba i cꞌʌjñibal winic chaꞌan maꞌ qꞌuel ti 
ñuc? ¿Chucoch maꞌ pꞌis ti wenta? 18  Maꞌ qꞌuelon ti jujumpꞌejl 
qꞌuin. Maꞌ wilʌbeñon c pusicꞌal jujumpꞌejl ora. 19 ¿Baqui to 
ora mi caj a poj cʌyon tic bajñelil chaꞌan mic choc c tujb? 
20 Jatet maꞌ qꞌuel pejtel winicob. Mi tsac chaꞌle mulil, ¿chuqui 
c mul? ¿Chuqui tsac tumbeyet? ¿Chucoch tsaꞌ yajcayon chaꞌan 
maꞌ julon ti jalʌjb? Mic lon pꞌojlesʌbeñet a weꞌtel. 21 Yom maꞌ 
juꞌsʌbeñon c pusicꞌal mi wolic chañꞌesan c bʌ. Ñusʌbeñon c 
mul. Pocoyon. Come mach jalix mi caj c chʌmel. Cheꞌ maꞌ tilel 
a tajon maꞌañonix. Cheꞌ tsiꞌ yʌlʌ Job.

Bildad tsiꞌ subu toj Dios

8  Tsaꞌ caji ti tꞌan Bildad chꞌoyol bʌ ti Suha. 2  ¿Jala to mi 
caj a chʌn chaꞌlen tꞌan cheꞌ bajcheꞌ jini? Lajal a tꞌan 

bajcheꞌ icꞌ. 3  ¿Muꞌ ba caj i tsꞌot i bijlel Dios? ¿Mach ba tojic miꞌ 
chaꞌlen meloñel ti pejtelel ora? 4 Cheꞌ bʌ tsiꞌ chaꞌleyob mulil laꞌ 
walobilob tiꞌ tojlel Dios, tsiꞌ yʌqꞌueyob i toj i mul. 5 Jini chaꞌan 
yom maꞌ bʌxꞌan chaꞌan maꞌ sʌclan Dios. Cꞌajtiben i yutslel 
i pusicꞌal jini Mach bʌ Anic I Pꞌisol I Pꞌʌtʌlel. 6 Cheꞌ jini cheꞌ 
sʌquet, cheꞌ tojet jaꞌel, mux i tilel i tajet. Mux i chaꞌ aqꞌueñet i 
tijicñʌyel a pusicꞌal ti a wotot. 7 Anquese tsꞌitaꞌ jach a chubʌꞌan 
cheꞌ ti ñaxan, Dios mi caj i pꞌojlesʌbeñet cheꞌ ti wiꞌil.

8  Cꞌajtesan i cʌntesʌbal a tatob añoꞌ bʌ ti oñiyi. Cabʌl i 
ñaꞌtʌbal ajñel. Tiꞌ tojlel lac tat maxto anic lac pusicꞌal. 9 Poj 
acꞌbi yilal tsaꞌ laj qꞌuele pañimil. Lajalonla bajcheꞌ axñal muꞌ 
bʌ i putsꞌel. Cheꞌʌch mi lac ñumel ti pañimil. 10 An cabʌl i 
pusicꞌal lac ñojteꞌel. Wen yujilob cʌntesa.

11 ¿Yujil ba colel jam ti tiquin lum? ¿Mach ba anic miꞌ colel 
baꞌ achꞌ jini lum? 12  Yaꞌ baꞌ woliꞌ colel miꞌ bʌcꞌ tiquin i yopol 
cheꞌ maꞌanic miꞌ taj jaꞌ. 13  Lajal jini winic muꞌ bʌ i cʌy Dios. 
Mach i tajayic chuqui miꞌ pijtan. 14 Mach pꞌʌtʌlic come maꞌanic 
i xucꞌtilel i pusicꞌal. Lajal i cꞌunlel bajcheꞌ i jalbal am. 15 Jini 
winic muꞌ bʌ i cʌy Dios miꞌ lon ñaꞌtan xucꞌul i yotot, pero miꞌ 
caj ti yajlel. Cheꞌ miꞌ ñʌctan pajcꞌ, miꞌ caj ti jejmel. 16 Lajalʌch 
winic bajcheꞌ acꞌ muꞌ bʌ i pam colel ti corral. 17 Chucul i wiꞌ tiꞌ 
jajp tsꞌʌlʌl bʌ xajlel. 18  Cheꞌ miꞌ bojquel yaꞌ baꞌ chucul, mach 
chʌn tsiquilix i yajñib baꞌ tsaꞌ coli. 19 Yaꞌ baꞌ tsaꞌ poj coli mux i 
pasel pimel.

20 Ñaꞌtan cheꞌ jini Dios maꞌanic miꞌ choc loqꞌuel jini toj bʌ. 
Maꞌanic miꞌ cʌy i mʌctan jini jontoloꞌ bʌ. 21 Muꞌ to caj i yʌqꞌuet 
ti tseꞌñal yicꞌot tijicña bʌ. Mi caj a chaꞌlen tꞌan tiꞌ tijicñʌyel a 
pusicꞌal. 22  Mux i yubiñob quisin jini muꞌ bʌ i tsꞌaꞌleñetob. Miꞌ 
caj ti jilel i yotot jini xjontolil. Cheꞌ tsiꞌ yʌlʌ Bildad. Tsaꞌ ujti ti 
tꞌan.

Job maꞌanic tsaꞌ mejli i jacꞌ Dios

9  1-2  Job tsaꞌ cajiꞌ jacꞌ. Isujmʌch jini woli bʌ a wʌl. Cujilix. 
Pero ¿bajcheꞌ mi caj i qꞌuejlel ti toj winic tiꞌ tojlel Dios? 

3  Mi yom Dios i tech tꞌan yicꞌot winic, ¿yujil ba i jacꞌol jini 
winic? Mach yujilic i jacꞌol mi junyajlic anquese jal miꞌ chʌn 
pejcʌntel. 4 Come wen cabʌl i pusicꞌal Dios, wen cabʌl i 
pꞌʌtʌlel. Ti pejtelel ora maꞌanic mi juntiquilic tsaꞌ bʌ i contraji 
tsaꞌ bʌ mʌjli i chaꞌan. 5 Dios miꞌ bʌcꞌ ñijcan colem wits. 
Maꞌanic miꞌ wʌn subeñonla. Miꞌ ñucchocon tiꞌ michꞌajel. 6 Yaꞌ 
baꞌ buchul pañimil miꞌ ñijcuyel. 7 Maꞌanic miꞌ pasel qꞌuin mi 
ecꞌ mi tsiꞌ tiqꞌui Dios. 8  I bajñel tsiꞌ lichꞌi panchan. Tsiꞌ xʌñʌ 
majlel colem jaꞌ. 9 Tsiꞌ mele jini ñoj ecꞌ i cꞌabaꞌ Osa Mayor yicꞌot 
Orión yicꞌot jini wucpꞌejl ecꞌ i cꞌabaꞌ Xʌñʌb, yicꞌot jini jochol 
bʌ panchan ti sur baꞌ maꞌanic tsiquil ecꞌ. 10 Miꞌ mel ñuc tac bʌ 
mach bʌ cʌmbilic. Miꞌ toj sajtel lac pusicꞌal chaꞌan i melbal 
mach bʌ tsicbilic. 11 Awilan woli ti ñumel Dios tic tojlel, pero 
maꞌanic mij qꞌuel. Miꞌ chaꞌlen xʌmbal ñumel, pero maꞌanic mi 
quilan. 12  Cheꞌ an chuqui miꞌ chilbeñonla, ¿majqui mi mejlel i 
mʌctan? ¿Majqui miꞌ lon ñaꞌtan i ticꞌ chaꞌan jini muꞌ bʌ i mel?

13  Dios mi caj i pʌs pejtel i michꞌlel. Mi caj i juꞌsʌbeñob i 
pusicꞌal jini chañoꞌ bʌ yicꞌot i piꞌʌlob ti jontolil. 14 Jixcu joñon, 
mach chꞌejlonic chaꞌan mic jacꞌben. Anquese lon chajpʌbil 
c chaꞌan c tꞌan, mi caj c ñʌjchꞌel tiꞌ tojlel. 15 Anquese tojon 
mach cujilic i jacꞌol. Woli jach j cꞌajtiben c juez ti wocol tꞌan 
chaꞌan miꞌ coltañon. 16 Muqꞌuic i qꞌuelon ti toj, ¿bajcheꞌ mic 
ñaꞌtan? Muqꞌuic i jacꞌbeñon c tꞌan, mic lon ñaꞌtan mach 
isujmic. 17 Come tsaꞌix i yʌqꞌueyon wocol cheꞌ bajcheꞌ pꞌʌtʌl bʌ 
icꞌ. Anquese maꞌanic c mul, tsiꞌ pꞌojlesʌbeyon c tsoy. 18  Maꞌanic 
miꞌ poj cʌyon chaꞌan mij cꞌaj co. Cabʌl miꞌ yʌqꞌueñon chꞌaj 
bʌ. 19 Mi woli lac ñaꞌtan i pꞌʌtʌlel, isujm an cabʌl i pꞌʌtʌlel. 
Mi woli lac ñaꞌtan meloñel, ¿majqui mi caj i wersa cꞌajtiben? 
20 Tsaꞌic cʌꞌle tsac taja c mul, anquese maꞌanic c mul. Cujil 

tojon pero mach tojonic tsaꞌic c tiqꞌui. 21 Isujm tojon, pero 
maꞌanic wolic pꞌis c bʌ tic wenta. Mach comix jalꞌan ti pañimil. 
22  Jini jachix com c sub. Junlajal miꞌ qꞌuelonla Dios. Lajal miꞌ 
jisan jini tojoꞌ bʌ yicꞌot jini jontoloꞌ bʌ. 23  Cheꞌ miꞌ bʌcꞌ tilel 
wocol i jisan winicob, lac Yum muꞌ jach i tseꞌtan jini mach bʌ 
añobic i mul woliyoꞌ bʌ ti wocol. 24 Pejtel añoꞌ bʌ ti pañimil 
tsaꞌix ajqꞌuiyob tiꞌ wenta jontoloꞌ bʌ. Dios miꞌ mʌcbeñob i wut 
jini juezob. Mach tojic miꞌ chaꞌleñob meloñel. Machic i melbal 
Dios, ¿majqui i melbal cheꞌ jini?

25 Ti ajñel wolic ñumel ti pañimil cheꞌ bajcheꞌ caballo yujil 
bʌ ajñel. Tsaꞌix putsꞌi c jabilel ti cabʌl wocol. 26 Pꞌis miꞌ ñumel 
c jabilel cheꞌ bajcheꞌ barco ñajt bʌ miꞌ chaꞌlen xʌmbal. Wolic 
majlel cheꞌ bajcheꞌ xiyeꞌ cheꞌ miꞌ jubel i chuc i weꞌel. 27 Mi tsa 
cʌlʌ: Maꞌanix mi caj c sub c wocol. Mi caj c chaꞌlen wersa 
chaꞌan tijicña c wut, lon choꞌon. 28  Cheꞌ jini bʌbʌqꞌuen miꞌ 
yʌsʌyel c pusicꞌal chaꞌan cabʌl wocol. Cujil maꞌanic mi caj 
a qꞌuelon ti toj. 29 ¿Chucoch mic lon chaꞌlen wersa ti a tojlel 
mi mach tojonic? 30 Mi tsac poco c bʌ ti yʌx bʌ jaꞌ, mi tsac 
poco j cꞌʌb chaꞌan wen sʌc, lolom jach. 31 Mux caj a tsꞌajon ti 
beyoc jaꞌ baꞌ mic pʌjqꞌuel ti ocꞌol. C pislel mi caj i yʌcꞌon ti 
tsꞌaꞌlentel.

32  Mach winiquic Dios bajcheꞌ joñon chaꞌan mic pejcan, 
chaꞌan temel mi cochel quicꞌot ti melobʌjʌl. 33  Maꞌanic winic 
tiꞌ tojlel Dios muꞌ bʌ i yʌcꞌ i bʌ ti xinlʌpʌl chaꞌan miꞌ lajmel 
i michꞌajel Dios tic tojlel. 34 Laꞌ i tʌtsꞌ i cꞌʌb tic tojlel. Mach 
i chʌn bʌcꞌtesañon. 35 Cheꞌ jini mux caj c chaꞌlen tꞌan tiꞌ 
ñʌchꞌtilel c pusicꞌal cheꞌ lajmenix bʌqꞌuen. Mux c suben 
maꞌanic c mul.

Job tsaꞌ cꞌojyi

10  Tsaꞌix cꞌojyiyon. Comix chʌmel. Mux caj c sub pejtel c 
wocol yicꞌot jini chꞌaj bʌ muꞌ bʌ cubin. 2  Com c suben 

Dios: Mach a wʌcꞌon ti toj mulil. Laꞌ c ñaꞌtan chucoch wolaꞌ 
wʌcꞌon ti wocol. 3  ¿I tꞌojol ba ti a wut cheꞌ maꞌ ticꞌlañon, cheꞌ 
maꞌ tsꞌaꞌlen jini winic tsaꞌ bʌ a mele? ¿I tꞌojol ba maꞌ coltan 
jini jontoloꞌ bʌ muꞌ bʌ i chaꞌleñob jontolil? 4 ¿Lajal ba maꞌ 
chaꞌlen meloñel cheꞌ bajcheꞌ winicob mach bʌ anic i ñaꞌtibal? 
Mach cu lajaletic, come an a ñaꞌtibal. 5 ¿Lajal ba a jabilel 
bajcheꞌ c jabilel lojon? 6 ¿Chucoch maꞌ wersa sʌclan c jontolil? 

Maꞌ wersa sʌclan c mul. 7 A wujil mach jontolonic. Maꞌanic 
majch miꞌ coltañon loqꞌuel ti a cꞌʌb.

8  Jatet tsaꞌ meleyon. ¿Muꞌ ba caj a jisañon? 9 Ñaꞌtan melbilon 
ti tsꞌubejn. ¿A womix ba a sutqꞌuiñon ti tsꞌubejn? ¿Chuqui 
wolaꞌ tumbeñon? Winicob miꞌ jebob loqꞌuel lech chaꞌan miꞌ 
melob quesu. 10 ¿Mach ba lajalonic ti a cꞌʌb bajcheꞌ lech? 11 Tsaꞌ 
wʌqꞌueyon c pʌchilel yicꞌot c bʌcꞌtal. Tsaꞌ ñutꞌbeyon c bʌquel 
yaꞌ tic pꞌaquel. 12  Tsaꞌ wʌqꞌueyon j cuxtʌlel. Tsaꞌ cʌntayon tiꞌ 
yutslel a pusicꞌal. 13  Pero lotol ti a pusicꞌal pejtel chuqui ñaꞌtibil 
bʌ a chaꞌan. Woli a jisañon cheꞌ bajcheꞌ tsaꞌ wʌn ñaꞌta. Cujil 
jiñʌch woli bʌ a mel tic tojlel.

14 Mi tsac chaꞌle mulil qꞌuelel a chaꞌan. Maꞌanic mi caj a 
ñusʌbeñon. 15 Mi jontolon pꞌumpꞌun c bʌ, maꞌanic j coltʌntel. 
Anquese mi tojon wersa mic mʌy c wut ti a tojlel. Butꞌul c 
pusicꞌal ti icꞌchꞌipan bʌ yicꞌot quisin. 16 Cheꞌ lon comix chꞌojyel 
ila baꞌ añon ti lum, maꞌ chaꞌ xitchocon jubel cheꞌ bajcheꞌ 
bajlum muꞌ bʌ i chaꞌ jatsꞌ jubel i colojm. Maꞌ contrajiñon ti 
cabʌl a pꞌʌtʌlel. 17 Maꞌ chʌn acꞌ a tꞌan chaꞌan mic taj wocol. Miꞌ 
yutsi pꞌojlel a michꞌlel. Motocña miꞌ tilel wocol tic tojlel.

18  Mi cheꞌʌch mi caj cujtel, ¿chucoch tsaꞌ wʌcꞌʌyon quilan 
pañimil? Utsꞌat tsaꞌic chʌmiyon cheꞌ cʌntʌbilon to. 19 Cheꞌic 
jini mach wʌꞌic añon wʌle. Cheꞌic jini tsa jach bʌcꞌ mujquiyon 
cheꞌ bʌ tsiꞌ lotoyon j coꞌ. 20 Maꞌanix jaypꞌejl qꞌuin c chaꞌan. A 
wocolic cʌyʌyon chaꞌan mic poj cꞌaj co, 21 jinto mic majlel 
baꞌ maꞌanix mic chʌn sujtel. 22  Yaꞌ baꞌan icꞌchꞌipan pañimil ti 
pejtelel ora, yaꞌ baꞌ maꞌanic i sʌclel ti jini lum, mach yulilobic 
chuqui woliꞌ yujtel. Lajal ti xinqꞌuinil cheꞌ bajcheꞌ xin acꞌʌlel. 
Miꞌ yochelob ti axñal pejtel mucꞌoꞌ bʌ ti chʌmel. Tsaꞌ ujti ti 
tꞌan Job.

Zofar tsiꞌ jopꞌbe i mul Job

11  1-2  Zofar chꞌoyol bʌ ti Naamat tsaꞌ caji ti tꞌan: Lajal 
a tꞌan bajcheꞌ cholocña bʌ jaꞌ. ¿Mach ba yomic mic 

tiqꞌuet lojon? ¿Muꞌ ba a lon ñaꞌtan a pʌs a bʌ ti toj chaꞌan 
cabʌl tꞌan? 3  ¿Yom ba mic ñʌjchꞌel cheꞌ wolaꞌ chañꞌesan a bʌ? 
Cheꞌ maꞌ wajlen Dios, ¿mach ba yomic mi cʌqꞌuet lojon ti 
quisin? 4 Maꞌ lon sub a bʌ ti toj tiꞌ tojlel Dios. 5 Utsꞌat muqꞌuic 
i pejcañet Dios chaꞌan miꞌ subeñet chuqui woliꞌ qꞌuel ajñel. 
6 Utsꞌat muqꞌuic i pʌsbeñet a bʌ, come yujil Dios pejtel chuqui 

mucul. Cheꞌ jini muqꞌuix a ñaꞌtan anto yom cabʌl a wocol 
chaꞌan miꞌ juꞌsʌbeñet a pusicꞌal chaꞌan pejtel a mul.

7 Anquese maꞌ chaꞌlen wersa a ñop chuqui woliꞌ ñaꞌtan i mel 
Dios, mach mejliquet. ¿Cabʌl ba a pusicꞌal chaꞌan maꞌ suben 
Dios bajcheꞌ yom miꞌ mel? 8  Cꞌʌlʌl tiꞌ chanlel panchan maꞌanic 
i sajtemel Dios mi cheꞌic to wistʌl, pero ¿chuqui to a cꞌʌjñibal? 
Maꞌanic i pꞌisol i ñaꞌtibal Dios, pero jatet, ¿chuqui to a wujil? 
9 Wen ñuc i yEspíritu, ñumen bajcheꞌ pañimil yicꞌot ñajb. 10 Mi 
tsaꞌ bʌcꞌ tili Dios ti meloñel, ¿majqui mi mejlel i ticꞌ? 11 Wen 
yujil bajcheꞌ miꞌ lon ñaꞌtañob jini sajtemoꞌ bʌ. Miꞌ qꞌuelbeñob 
i jontolil baqui jach miꞌ melob. 12  Jini ñaꞌ burro mach mejlic i 
cʌntan winic. Cheꞌ jaꞌel jini tonto bʌ winic mach mejlic i taj i 
ñaꞌtibal Dios.

13  Muqꞌuic a chajpan a pusicꞌal, muqꞌuic a sʌtsꞌben a cꞌʌb 
tiꞌ tojlel, 14 muqꞌuic a cʌy pejtel a mul chaꞌan mach chʌn anix 
jontolil ti a wotot, 15 cheꞌic jini mi caj a letsan a wut tiꞌ tojlel 
tiꞌ ñuclel a pusicꞌal. Mux i lajmel pejtel a quisin yicꞌot bʌqꞌuen. 
16 Cheꞌic jini mach chʌn cꞌajalix a chaꞌan jini wocol. Muqꞌuic 
a chʌn ñaꞌtan wocol, lajal jax yubil bajcheꞌ jaꞌ tsaꞌ bʌ ñumi. 
17 Cheꞌic jini wen tsiquil to i cꞌʌcꞌal a cuxtilel cheꞌ bajcheꞌ 
xinqꞌuiñil to. Cheꞌ wolix ti bʌjlel majlel qꞌuin cheꞌ ñoxetix, 
cheꞌʌch mi caj a qꞌuel cheꞌ bajcheꞌ sʌcꞌajel. 18  Xucꞌul mi caj a 
wajñel, come an chuqui wolaꞌ pijtan. Cheꞌ bʌ tsaꞌix a luꞌ qꞌuele 
ti a joytilel, muqꞌuix caj a wʌyel tiꞌ ñʌchꞌtilel a pusicꞌal. 19 Cheꞌ 
ñololet maꞌanic chuqui mi caj i bʌcꞌtesañet. Mux i tilelob cabʌl 
winicob chaꞌan miꞌ cꞌajtibeñet i coltʌntel. 20 Jini jontoloꞌ bʌ 
mach cheꞌic miꞌ caj i yajñelob. Mach i tajayobic baꞌ miꞌ cꞌajob 
i yo. Woliyob ti pijt, pero chaꞌan jach mux caj i chʌmelob. Tsaꞌ 
ujti ti tꞌan Zofar.

Job tsiꞌ yʌlʌ an i pꞌʌtʌlel yicꞌot i ñaꞌtibal Dios

12  Job tsaꞌ caji ti tꞌan: 2  Jatet jachla an laꞌ pusicꞌal 
yubil. Jatet jachla mi laꞌ ñaꞌtan chuqui toj. 3  Pero an 

c pusicꞌal jaꞌel lajal bajcheꞌ jatetla. Mic ñaꞌtan jaꞌel chuqui 
toj. Jini woli bʌ laꞌ wʌl miꞌ pam ñaꞌtintel. 4 Wʌle wolix i 
wajleñonob c piꞌʌlob anquese tojon. Pero ti yambʌ ora Dios tsiꞌ 
coltayon cheꞌ bʌ tsaj cꞌajtibe j coltʌntel. 5 Jini wen chumul bʌ 
mach bʌ cʌmbilic i chaꞌan wocol miꞌ tsꞌaꞌlen jini pꞌumpꞌuñoꞌ 
bʌ. Miꞌ tseꞌtan jini muꞌ bʌ i yajlelob. 6 Jini xujchꞌob miꞌ wen 

chumtʌlob chaꞌan i xujchꞌ. Jini muꞌ bʌ i contrajiñob Dios 
miꞌ chʌn chaꞌleñob bajcheꞌ jach yomob i pusicꞌal. Dios miꞌ 
weꞌsañob, miꞌ coltañob.

7 Cꞌajtibeñob jini bʌteꞌel mi mach isujmic. Mux i cʌntesañet. 
Jini teꞌlemut mi caj i pʌsbeñet. 8  Laꞌ i cʌntesañet jini lum yicꞌot 
i chʌyil jaꞌ. 9 Laj yujilob jiñʌch i cꞌʌb lac Yum tsaꞌ bʌ i meleyob. 
10 Dios miꞌ yʌqꞌuen i cuxtilel pejtel cuxul bʌ. Miꞌ yʌqꞌueñob 
i cuxtilel pejtel winicob. 11 Cheꞌ bajcheꞌ miꞌ wen cʌn weꞌel 
jini quej, cheꞌ jaꞌel c pusicꞌal miꞌ wen cʌn chuqui isujm cheꞌ 
mi cubin. 12  Añob cabʌl i pusicꞌal jini ñoxobix bʌ. Miꞌ wen 
chꞌʌmbeñob isujm.

13  Chꞌoyol ti Dios pejtel lac ñaꞌtibal yicꞌot pejtel lac pꞌʌtʌlel. 
Cabʌlʌch i pusicꞌal Dios muꞌ bʌ i cʌntesañonla. 14 Cheꞌ an 
chuqui miꞌ jem, maꞌanic majqui miꞌ chaꞌ mel. Mi tsiꞌ ñupꞌu 
winic, maꞌanic majqui miꞌ yʌcꞌ ti loqꞌuel. 15 Mi tsiꞌ tiqꞌui jaꞌal, 
miꞌ tiquin pejtel cuxul bʌ. Cheꞌ miꞌ choc tilel jaꞌal, miꞌ bujtꞌel 
tac jaꞌ. 16 I bajñel an i ñaꞌtibal yicꞌot i pꞌʌtʌlel. Jini sajtemoꞌ bʌ 
yicꞌot jini tsaꞌ bʌ i yʌcꞌʌyob ti sajtel laj añob tiꞌ wenta.

17 Dios miꞌ yotsan ti tonto juezob yicꞌot xcʌntesajob. 18  Miꞌ 
tsꞌocbeñob i cadena tac jini pꞌumpꞌuñoꞌ bʌ cʌchbiloꞌ bʌ chaꞌan 
añoꞌ bʌ i yeꞌtel. Miꞌ locꞌsan yumʌlob tiꞌ yeꞌtel. 19 Miꞌ pʌy majlel 
jini motomajob pitsꞌilob i yoc. Miꞌ xitchocon jini pꞌʌtʌloꞌ bʌ. 
20 Miꞌ chilbeñob i cꞌʌjñibal jini wen yujiloꞌ bʌ tꞌan. Miꞌ yʌcꞌ ti 
asiyel i ñaꞌtibal jini ñoxobix bʌ. 21 Miꞌ yʌcꞌ ti tsꞌaꞌlentel colem 
yumʌlob. Miꞌ chilbeñob i pꞌʌtʌlel jini pꞌʌtʌloꞌ bʌ. 22  I cꞌʌcꞌal 
Dios miꞌ yʌcꞌ ti sʌc jilel jini axñal am bʌ tiꞌ tojlel jini woli bʌ ti 
chʌmel. 23  Miꞌ yʌcꞌ ti pꞌojlel winicob ti chajp ti chajp. Miꞌ chaꞌ 
jisañob. Miꞌ pam pucob. Miꞌ chaꞌ muchꞌquiñob tilel tiꞌ lum. 
24 Miꞌ socben i pensar yumʌlob, presidentejob yicꞌot reyob. 
Miꞌ yʌcꞌob ti sajtel ti mateꞌel baꞌ maꞌanic bij. 25 Sajtemob ti 
icꞌchꞌipan bʌ pañimil, miꞌ lon chaꞌleñob xʌmbal, come maꞌanic 
i cꞌʌcꞌal. Tacamechel miꞌ chaꞌleñob xʌmbal cheꞌ bajcheꞌ 
xyʌcꞌajel.

Job tsiꞌ yʌlʌ tojʌch i pusicꞌal

13  Tsaj qꞌuele pejtel jini, tsa cubi. Mic ñaꞌtan isujm. 2  Cheꞌ 
bajcheꞌ laꞌ wujil, cujil jaꞌel. An c pusicꞌal jaꞌel, cujil 

cʌntesa. 3  Muqꞌuic c taj Dios Mach bʌ Anic i Pꞌisol i Pꞌʌtʌlel, 
mi cochel ti tꞌan quicꞌot. 4 Come woli laꞌ socbeñon c tꞌan, 

xlotiyajetla. Lajaletla bajcheꞌ stsꞌʌcayajob mach bʌ yujilobic 
tsꞌac. 5 Utsꞌat muqꞌuic laꞌ junyajlel ñʌjchꞌel chaꞌan maꞌ wʌcꞌ ti 
tsictiyel a ñaꞌtibal. 6 Laꞌix ubiñon, mux c subeñet chuqui wolic 
ñaꞌtan. A wocolic ñichꞌtañon.

7 ¿Chucoch mi laꞌ lon ñaꞌtan a subeñon i tꞌan Dios cheꞌ mach 
chꞌoyolic ti Dios? Woli laꞌ lon otsan laꞌ tꞌan tiꞌ yej. 8  Mi laꞌ lon 
jopꞌben i tꞌan, come mach i winiqueticla. Pero mach umaꞌic 
Dios. Mach yomic i coltʌntel ti winicob. 9 Tsajaletla ame i qꞌuel 
chuqui woli laꞌ chaꞌlen. Mach winiquic Dios chaꞌan miꞌ lotintel. 
10 Mi caj i juꞌsʌbeñet laꞌ pusicꞌal mi woliyetla ti lot, come woli 
laꞌ lon ñaꞌtan laꞌ coltan. 11 ¿Mach ba bʌcꞌñʌbilic Dios chaꞌan i 
ñuclel? ¿Chucoch cheꞌ jini mi laꞌ mel laꞌ bʌ ti ñuc? 12  Maꞌanic 
i cꞌʌjñibal jini tsaꞌ bʌ laꞌ wʌlʌ. Cheꞌ mi laꞌ tempan tꞌan chaꞌan 
mi laꞌ coltan Dios, lajal laꞌ tꞌan bajcheꞌ i tʌñil cꞌajc. Mux i jilel 
cheꞌ bajcheꞌ wochꞌ bʌ mʌctijib yujil bʌ tojpꞌel.

13  Ñichꞌtañon. Anquese mic chʌmel chaꞌan c tꞌan, mi caj 
c sub. 14 ¿Chucoch mi cʌcꞌ c bʌ baꞌ bʌbʌqꞌuen mic chʌmel 
chaꞌan jini c tꞌan woli bʌ c subeñet? 15 Anquese miꞌ tsʌnsañon 
Dios, mi caj c ñop ti xucꞌul, pero mi caj c sub c bʌ tiꞌ tojlel 
cheꞌ miꞌ melon. 16 Cujil mi caj i coltañon Dios chaꞌan wolic ñop. 
Mach pʌjyic ti Dios jini winic mach bʌ i ñopoyic. 17 Ubiñon ti 
jumpꞌejl a pusicꞌal. Pꞌisi ti wenta c tꞌan. 18  Cujil tojon. Cujil mi 
caj i qꞌuelon ti toj. 19 ¿Majqui miꞌ contrajin c tꞌan? Machic isujm 
c tꞌan mic ñʌjchꞌel. Cheꞌic jini mic chʌmel.

20 C Dios, mic subeñet an chaꞌchajp com bʌ maꞌ melbeñon. 
21 Awocolic mach a chʌn ticꞌlañon. Mach a chʌn bʌctesañon. 
22  Subeñon tilel baꞌ añet. Cheꞌ jini ti ora mi caj c jacꞌ. Laꞌ c 
pejcañet mi mach a womic a pʌyon. Yom maꞌ jacꞌbeñon. 
23  Subeñon c mul. Coltañon. Pʌsbeñon c sajtemal. 24 ¿Chucoch 
maꞌ mʌy a bʌ tic tojlel? Maꞌ qꞌuelon ti a contra. 25 Lajalon 
bajcheꞌ i yopol teꞌ woli bʌ i wejlesan icꞌ. Lajalon bajcheꞌ 
tiquin bʌ jam muꞌ bʌ i cꞌʌscuyel. ¿Chucoch maꞌ wajñesañon? 
26  Maꞌ wotsan ti jun pejtel chuqui tac mi caj a cꞌʌn tij 
contra. Wen chꞌaj jini. Maꞌ chaꞌ ñaꞌtan pejtel c sajtemal 
cheꞌ chꞌitoñon to. 27 Maꞌ wotsañon ti cárcel baꞌ chucul coc 
ti fierro yubil. Maꞌ chʌcʌ qꞌuel pejtel c bijlel. Yaꞌ jach jaxʌl 
mic majlel baꞌ tsaꞌ wʌcꞌʌ c mojon. 28  Lajalon bajcheꞌ xujcꞌun 
teꞌ woli bʌ ti ocꞌmʌl. Lajalon bajcheꞌ bujcʌl woli bʌ ti 
cꞌuxtʌl tiꞌ chʌñil.

Maꞌanic cabʌl i qꞌuiñilel winic

14  Maꞌanic cabʌl i qꞌuiñilel winic chꞌoyol bʌ ti xꞌixic. 
Cabʌl miꞌ taj wocol. 2  Jumucꞌ jach poj an i tꞌojlʌwel 

cheꞌ bajcheꞌ i nich pimel. Miꞌ bʌcꞌ tiquin. Lajalʌch bajcheꞌ i 
yʌxñʌlel tocal. Poj jumucꞌ tsiquil. 3  ¿Chucoch maꞌ lon qꞌuelon 
cheꞌ jini? Maꞌ wersa pʌyon ti meloñel ti a tojlel. 4 Utsꞌat anic 
juntiquil toj bʌ, pero maꞌanic. ¿Chꞌoyol ba jini sʌc bʌ ti jini 
mach bʌ sʌquic? 5 Wʌn ñaꞌtʌbil a chaꞌan jaypꞌejl to qꞌuin maꞌ 
wʌqꞌueñob i cuxtʌlel winicob ti jujuntiquilob. Ora tac jax miꞌ 
joloñel i qꞌuiñilel. 6 Cʌyʌx a qꞌuelon jumucꞌ chaꞌan mic poj 
cꞌaj co tsꞌitaꞌ cheꞌ bajcheꞌ tojbil bʌ xꞌeꞌtel cheꞌ miꞌ jolontesan i 
yeꞌtel.

7 Mi tsaꞌ sejqꞌui jubel teꞌ, mach i jilibalic. An i tajol miꞌ 
loqꞌuel i buts. 8-9 Anquese ñoxix i wiꞌ ti lum, anquese wolix ti 
ocꞌmʌl i yebal, miꞌ loqꞌuel i buts cheꞌ miꞌ taj jaꞌ. Miꞌ chaꞌ cajel 
ti nich. 10 Mach cheꞌic winic cheꞌ miꞌ chʌmel. Miꞌ ñolchocontel, 
miꞌ jujchꞌel. ¿Baqui miꞌ majlel i chꞌujlel? 11 Cheꞌ bajcheꞌ miꞌ 
tiquin paꞌ tiꞌ yorajlel jajmel, 12  cheꞌ jaꞌel miꞌ junyajlel ñoltʌl 
winic cheꞌ miꞌ chʌmel. Mach chʌn chꞌojyix jinto miꞌ sʌc jilel 
panchan. Maꞌanix majch miꞌ ñijcan chꞌojyel. 13  Utsꞌat muqꞌuic a 
mucon yicꞌot jini chʌmeñoꞌ bʌ baꞌ maꞌanic c ticꞌlʌntel jinto miꞌ 
lajmel a michꞌajel. Wʌn ñaꞌtibil a chaꞌan baqui ora a wom a 
chaꞌ pʌyon. Cheꞌ bʌ tsaꞌix tili i yorajlel, chaꞌ pʌyʌyonix. 14 Cheꞌ 
mic chʌmel lojon, ¿muꞌ ba caj c chaꞌ cuxtiyel? Mi cheꞌʌch, 
mi mejlel j cuch wocol cꞌʌlʌl miꞌ joloñel anquese jal to miꞌ 
cꞌotel i yorajlel. 15 Mi cheꞌʌch, mi caj c jacꞌ baꞌ ora maꞌ pʌyon, 
come tiꞌ yutslel a pusicꞌal mi caj a cꞌajtesan a winic tsaꞌ bʌ a 
mele. 16 Pero mach cheꞌic mi cʌl, come wolaꞌ chʌcʌ qꞌuelon 
yicꞌot pejtel chuqui mic chaꞌlen. Maꞌanic maꞌ wis ñusan c mul. 
17 Utsꞌat tsaꞌic a wotsa pejtel c mul ti jumpꞌejl coxtal ñupꞌbil bʌ 
chaꞌan mach chʌn tsiquilix c jontolil.

18  Cheꞌ bajcheꞌ miꞌ yejmel wits, cheꞌ bajcheꞌ miꞌ ñijcʌntel 
loqꞌuel colem xajlel tiꞌ yajñib, 19 cheꞌ bajcheꞌ miꞌ cꞌunteꞌ yʌsan 
xajlel jini jaꞌ, miꞌ cuch majlel lum jaꞌel, cheꞌ jaꞌel maꞌ wʌcꞌ ti 
jilel winicob yicꞌot pejtel i pijtaya. 20 Maꞌ junyajlel jisʌbeñob i 
pꞌʌtʌlel. Cheꞌ jini miꞌ cʌyob pañimil. Maꞌ yʌñꞌesʌbeñob i wut. 
Maꞌ chocob majlel. 21 Cheꞌ miꞌ tajob i ñuclel i yalobilob, mach 
yujilic i tatob. Cheꞌ miꞌ peqꞌuesʌntelob, maꞌanic miꞌ yilan. 

22  I bajñel miꞌ ñusan wocol. Jini jach wocol miꞌ yubin yicꞌot 
chꞌijiyem bʌ i pusicꞌal. Tsaꞌ ujti ti tꞌan Job.

Elifaz tsiꞌ chaꞌ tiqꞌui Job

15  1-3  Tsaꞌ caji ti tꞌan Elifaz chꞌoyol bʌ ti Teman: ¿Cheꞌʌch 
ba yom miꞌ chaꞌlen tꞌan jini am bʌ i ñaꞌtibal? ¿Chuqui 

maꞌ taj cheꞌ maꞌ pꞌojlesan tꞌan mach bʌ anic i cꞌʌjñibal? Muꞌ 
jach a butꞌ a tajn ti icꞌ. 4 Maꞌanic wolaꞌ bʌcꞌñan Dios. Maꞌ 
lon pejcan Dios cheꞌ jini. 5 Come woli jach a muc a mul cheꞌ 
muqꞌuet ti tꞌan. Wen a wujil lotiya. 6 Mach wersajic mic sub a 
mul. A tꞌan muꞌ bʌ i loqꞌuel ti a wej miꞌ tsictesañet.

7 ¿Tsaꞌ ba a qꞌuele pañimil ñaxan cheꞌ maxto anic winic? 
¿Wʌꞌ ba añet ti pañimil ti oñiyi cheꞌ maxto melbilic wits? 
8  ¿Tsaꞌ ba i pejcayet Dios cheꞌ bʌ tsiꞌ ñaꞌta i mel pañimil? ¿Luꞌ 
cʌñʌl ba a chaꞌan jini an tac bʌ ti pañimil? 9 ¿Chuqui a wujil 
mach bʌ cujilic lojon? ¿Chuqui tsaꞌ wubi mach bʌ ubibilic c 
chaꞌan lojon? 10 Tic tojlel lojon an ñoxobix bʌ jaꞌel, sʌcobix i jol, 
ñumeñobix bʌ i jabilel cheꞌ bajcheꞌ a tat. 11 ¿Mach ba ñuquic 
ti a pusicꞌal i yutslel Dios? ¿Mach ba a womic a wubin uts bʌ 
tꞌan?

12  ¿Chucoch cʌlʌx jax maꞌ chaꞌlen michꞌajel? ¿Chucoch chan 
maꞌ pʌs a bʌ tic tojlel lojon? 13  Wolaꞌ wʌcꞌ a chꞌujlel chaꞌan maꞌ 
contrajin Dios cheꞌ maꞌ chaꞌlen tꞌan cheꞌ bajcheꞌ jini. 14 Winicon 
jachla. Mi lac lon ñaꞌtan sʌconla. Xꞌixicob jach lac ñaꞌ. Mi lac 
lon ñaꞌtan tojonla. 15 Mach ñuquic tiꞌ pusicꞌal Dios jini chꞌujuloꞌ 
bʌ i chaꞌan. Mach sʌquic jini panchan tiꞌ tojel i wut. 16 Jixcu 
jatet tuw a tsoy. Tsꞌaꞌlebilet ti winicob. ¿Sʌquet ba? Cheꞌ 
bajcheꞌ miꞌ chʌy jaꞌ esponja, cheꞌʌch miꞌ toyet a mul.

17-18  Ñichꞌtañon. Mi caj j cʌntesañet. Maꞌanic chuqui mi caj 
c wis muc. Mi caj c subeñet jini qꞌuelel bʌ c chaꞌan. Jiñʌch 
ñaꞌtibil bʌ i chaꞌan lac tat ti oñiyi. Tsiꞌ cʌntesayob lac tat tsaꞌ 
bʌ aqꞌuentiyob jini lum ti ñaxan. 19 Jini lum i bajñel chaꞌañob 
jach yicꞌot i piꞌʌlob. Maꞌanic tsaꞌ aqꞌuentiyob yañoꞌ bʌ mach bʌ 
i piꞌʌlobic.

20 Jini xjontolil miꞌ wersa chaꞌlen tsic pusicꞌal pejtel i jabilel. 
Jini muꞌ bʌ i bajñel otsan i bʌ ti yumʌl mi caj i ticꞌlʌntel cꞌʌlʌl 
miꞌ chʌmel. 21 Pejtel ora woliꞌ yubin tꞌan muꞌ bʌ i bʌcꞌtesan. 
Anquese ñʌchꞌʌl pañimil, tsiltsilña ti bʌqꞌuen ame chʌmic. 
22  Mach loqꞌuix baꞌ woliꞌ cʌntan i bʌ, come yujil talix espada 

i jecꞌ. 23  Miꞌ lon sʌclan i bʌl i ñʌcꞌ. ¿Baqui mi caj i taj? Wolix 
i lʌcꞌtiyel i yorajlel wocol cheꞌ miꞌ cajel ti ochel ti icꞌchꞌipan 
bʌ pañimil. 24 Talix chꞌijiyem bʌ yicꞌot tsic pusicꞌal. Mi caj i 
yʌqꞌuen tsiltsilña bʌ i pusicꞌal. Lajalʌch bajcheꞌ rey muꞌ bʌ 
caj i chujquel ti guerra. 25 Tsiꞌ sʌtsꞌʌ i cꞌʌb i contrajin Dios. Tsiꞌ 
tsꞌaꞌle jini mach bʌ pꞌisbilic i pꞌʌtʌlel. 26 Tsʌts tsiꞌ yʌcꞌʌ i bicꞌ. 
Chucul i chaꞌan i mʌctijib, tsiꞌ choco i bʌ tiꞌ contra Dios.

27 Michꞌ i wut, jujpꞌen i bʌcꞌtal. Tsiꞌ chꞌʌmbeyob i tejclum 
yañoꞌ bʌ cheꞌ bʌ tsiꞌ jisayob ti guerra. Tsaꞌ poj chumle tiꞌ 
yototob. 28  Pero mach jalix miꞌ caj ti jilel yicꞌot tejclum. Jochol 
mi caj i cʌytʌl i yotot. Mi caj i bʌcꞌ jejmel. 29 Poj jumucꞌ jach 
miꞌ toy i bʌ. Mach muqꞌuic i jalijel i chubʌꞌan. Mach muqꞌuic 
i pꞌojlel. 30 Sajtem ti icꞌchꞌipan bʌ pañimil. Mux caj i tiquin i 
wiꞌ ti cꞌajc. Cheꞌʌch i tꞌojlʌwel cheꞌ bajcheꞌ i nich pimel muꞌ 
bʌ i wejlan majlel icꞌ. 31 Miꞌ lon ñop jini lolom bʌ, come chan 
i pusicꞌal. Lolom jach pejtel i yeꞌtel. 32  Muqꞌuix i seb jilel cheꞌ 
maxto i yorajlelic. Mach mʌjlic i chaꞌan. 33  Lajalʌch bajcheꞌ acꞌ 
muꞌ bʌ i yʌsan i yojl, cheꞌ bajcheꞌ olivoteꞌ muꞌ bʌ i choc i nich. 
34 Cheꞌʌch añob jini mach bʌ anic miꞌ cꞌuxbiñob Dios. Maꞌanic 
miꞌ yʌcꞌob i wut. Anquese chꞌʌlbil i yotot ti majtañʌl tsaꞌ bʌ i 
chꞌʌmʌyob ti mucul, miꞌ caj ti jisʌntel. 35 Jini jach miꞌ techob 
jontolil. Miꞌ pꞌojlesañob wocol. Wen yujilob lotiya tiꞌ pusicꞌal. 
Tsaꞌ ujti ti tꞌan Elifaz.

Job woliꞌ ti ajcʌn chaꞌan i melbal Dios

16  1-2  Tsiꞌ yʌlʌ Job: Jini woli bʌ a wʌl tsaꞌix cubi ti yambʌ 
ora. Maꞌanic maꞌ wis coltañon. Maꞌ pꞌojlesan c wocol. 

3  Lolom jach maꞌ chʌn pejcañon. ¿Chucoch chʌn chꞌejlet ti 
tꞌan? 4 Cꞌoqꞌuicon cheꞌ cꞌamet, maꞌanic tsac ticꞌlayet tic tꞌan cheꞌ 
bajcheꞌ wolaꞌ ticꞌlañon. 5 Tsac ñaꞌta bajcheꞌ yom mic pejcañet 
chaꞌan mic ñuqꞌuesan a pusicꞌal chaꞌan chaꞌ tijicñayet.

6 Cheꞌ mucꞌon ti tꞌan, maꞌanic miꞌ lajmel c chꞌijiyemlel. Cheꞌ 
ñʌchꞌʌlon, mach lajmic jaꞌel. 7 Isujm tsiꞌ chilbeyon c pꞌʌtʌlel 
Dios. Tsiꞌ yʌcꞌʌyob ti pam pujquel jini añoꞌ bʌ ti cotot. 8  Tsiꞌ 
yʌñʌ c wut, yajyajonix. Chaꞌan tiꞌ caj c mul, miꞌ lon alob. 9 Dios 
miꞌ tsꞌaꞌleñon. Miꞌ jisañon tiꞌ michꞌlel. Miꞌ ñichꞌ pʌsbeñon i 
bʌquel i yej. J contrajob jaꞌel miꞌ chʌcʌ qꞌueloñob. 10 Yomob 
i jisañon tiꞌ yej. Miꞌ jatsꞌoñob tic wut. Miꞌ tempañob i bʌ tij 
contra. 11 Dios tsiꞌ cʌyʌyon tiꞌ wenta jini mach bʌ yujilobic 

pꞌuntaya. Woliꞌ yʌcꞌon tiꞌ cꞌʌb jini mach bʌ anic miꞌ bʌcꞌñañob 
Dios. 12  Cheꞌ tijicñayon ti cotot tsiꞌ bʌcꞌ jisayon. Tsiꞌ chucbeyon 
c bicꞌ. Tsiꞌ chocoyon jubel. Tsiꞌ waꞌchocoyon chaꞌan miꞌ julon tiꞌ 
teꞌel i jalʌjb. 13  Tsiꞌ joy ñetꞌeyon i teꞌel yilal. Tsiꞌ jeqꞌueyon tic 
pusicꞌal. Maꞌanic tsiꞌ pꞌuntayon. Achꞌix jini lum chaꞌan c pujwil. 
14 Maꞌanic tsiꞌ cʌyʌ i lowon. Ti ajñel tsaꞌ tili i tꞌuchtañon cheꞌ 
bajcheꞌ xguerra. 15 Lʌpʌl c chaꞌan coxtal i wenta c bujc. Tsaj 
cʌyʌ c pijtan j coltʌntel. 16 Chʌchʌc c wut ti cabʌl uqꞌuel. Tam 
yochꞌanix c wut chaꞌan mach jalix mucꞌon ti chʌmel. 17 Pero 
mach chaꞌanic c mul, come sʌcon. Sʌcʌch coración jaꞌel.

18  Ubi lum, mach maꞌ muc c chꞌichꞌel. Laꞌ i chaꞌlen tꞌan jini 
lum chaꞌan tojon. 19 Jini woli bʌ i qꞌuelon an ti panchan. Jini 
caj Pejcaya an ti chan. 20 J cʌñʌyoꞌ bʌ miꞌ tsꞌaꞌleñoñob, pero 
Dios miꞌ pꞌuntañon cheꞌ miꞌ qꞌuel i yaꞌlel c wut. 21 Utsꞌat 
muqꞌuic i ñichꞌtʌbeñon c tꞌan cheꞌ bajcheꞌ winicob miꞌ 
ñichꞌtʌbeñob i tꞌan i pꞌʌlob pʌybiloꞌ bʌ chaꞌan miꞌ melob i bʌ tiꞌ 
tojlel Dios, 22  come mach jalix mux caj c xʌn majlel jini bij baꞌ 
mach sujticon.

17  Mach c tajayix chuqui wen. Tsaꞌix tsꞌʌctiyi j qꞌuiñilel. 
Wolix ti jajmel c mucoñib. 2  Joy waꞌalob xwajleyajob. 

Woliyob ti aꞌleya. Tsʌtsob i pusicꞌal. 3  ¿Mach ba anic juntiquil 
xucꞌul bʌ quicꞌot yom bʌ i yʌqꞌueñon i cꞌʌb? 4 Jatet c Dios tsaꞌix 
a ñupꞌbeyob i pusicꞌal ame i chꞌʌmbeñob isujm. Mach muqꞌuic 
i mʌjlel i chaꞌañob. 5 Pꞌumpꞌuñob i yalobilob jini winic muꞌ bʌ i 
pꞌaj i cʌñʌyoꞌ bʌ. Mi caj i yubiñob wiꞌñal.

6 Dios tsiꞌ yʌcꞌʌyon ti wajlentel chaꞌan winicob. Miꞌ tujbañob 
c wut. 7 Mach cꞌotix c wut chaꞌan chꞌijiyem bʌ. Lajal c bʌcꞌtal 
bajcheꞌ axñal. 8  Miꞌ toj sajtelob i pusicꞌal jini yujiloꞌ bʌ 
pꞌuntaya cheꞌ miꞌ qꞌueloñob. Ti wiꞌil bʌ qꞌuin mi caj i mʌjlel i 
chaꞌan jini tojoꞌ bʌ. Miꞌ cajelob ti quisin jini mach bʌ tojobic. 
9 Maꞌanic miꞌ xoy i bijlel jini toj bʌ. Miꞌ yutsi pꞌojlel i pꞌʌtʌlel 
jini mach bʌ anic i mul. 10 Jixcu jatetla ñaꞌtanla ti pejteletla. 
Maꞌanic mic taj mi juntiquilic ti laꞌ tojlel am bʌ i pusicꞌal. 
11 Mach c tajayix chuqui wen. Maꞌanix c pijtaya. Mach c 
tajayix chuqui yom c pusicꞌal. 12  Miꞌ lon subob sʌquix pañimil 
cheꞌ acꞌʌlel to. 13  Mach jalix mi caj cochel ti lum cheꞌ bajcheꞌ 
ti cotot. Mi tsac pejca tic chumlib c mucoñib, mi tsac tajsi c 
wʌyib ti icꞌchꞌipan bʌ pañimil, 14 mi tsac pejca tic tat i yajñib 
chʌmeñoꞌ bʌ, mi tsac pejca tic ñaꞌ yicꞌot quijtiꞌan jini motsoꞌ 

añoꞌ bʌ ti lum, 15 ¿muꞌ ba caj i coltañon? ¿Chuqui c pijtaya? 
16 ¿An ba c piꞌʌl yaꞌ baꞌ mic majlel ti mucoñibʌl? ¿Temel ba mic 
jubel lojon ochel tiꞌ tsubeñal lum? Tsaꞌ ujti ti tꞌan Job.

Jini jontoloꞌ bʌ mi caj i tojob i mul

18  1-2  Tsaꞌ caji ti tꞌan Bildad chꞌoyol bʌ ti Suha: ¿Jaypꞌejl 
to ora maꞌ lon ñaꞌtan a yʌcon lojon ti a tꞌan? ¿Maxto 

ba anic a pusicꞌal? Subu a bʌ mi a wom mic jacꞌ. 3  ¿Lajal ba maꞌ 
qꞌuelon lojon bajcheꞌ wacax mach bʌ anic i pusicꞌal? 4 Wolaꞌ 
ticꞌlan a bʌ chaꞌan michꞌet. ¿A wom ba miꞌ laj chʌmelob 
winicob tiꞌ caj a mul? ¿A wom ba miꞌ cꞌajlel tac xajlel tiꞌ yajñib 
chaꞌan maꞌ qꞌuejlel ti toj?

5 Miꞌ caj ti jilel i wenlel jini jontoloꞌ bʌ. Miꞌ caj ti junyajlel 
yajpel i cꞌʌcꞌal baꞌ miꞌ qꞌuixñesañob i bʌ. 6 Miꞌ caj ti jilel i yotot 
tac jini jontoloꞌ bʌ ti icꞌchꞌipan bʌ. 7 Jini xjontolil miꞌ caj ti 
xʌmbal cheꞌ bajcheꞌ xyʌcꞌajel. Miꞌ caj ti yajlel chaꞌan tsiꞌ ñusa 
tꞌan. I mul miꞌ yʌcꞌ ti yajlel. 8  Bʌjʌch i bʌ mi caj i yochel ti yac. 
Ti ajñel miꞌ choc i bʌ tiꞌ chꞌeñal lum. 9 Miꞌ ñejtꞌel i tunꞌoc ti yac. 
Chucul cʌlem baꞌ mach mejlic ti loqꞌuel. 10 Mucbil ti lum an 
lazo muꞌ bʌ caj i jichꞌ. Mucbil tiꞌ bijlel an yac muꞌ bʌ caj i ñupꞌ. 
11 Yaꞌ tiꞌ pat yicꞌot tiꞌ tojel i wut yicꞌot tiꞌ tꞌejl an bʌbʌqꞌuen bʌ. 
Ti ajñel miꞌ majlel ame chujquic i yoc.

12  Jini wocol woliꞌ pijtan. Muqꞌuix i jisan ti ora cheꞌ miꞌ 
yochel i yoc. 13  Anix i chʌmel i pʌchilel. Miꞌ wʌlʌc acꞌ ti jilel 
i cꞌʌb i yoc. Pꞌumpꞌunix miꞌ chʌmel. 14 Mi caj i wersa pʌjyel 
loqꞌuel tiꞌ yotot baꞌ yom cʌytʌl. Yaꞌ baꞌ bʌbʌqꞌuen jax miꞌ 
chʌmel mi caj i wersa pʌjyel majlel. 15 Maꞌanic miꞌ wis cʌytʌl 
i chubʌꞌan tiꞌ yotot mi tsꞌitaꞌic. Miꞌ pulel i yotot cheꞌ bajcheꞌ 
mujlʌbil ti azufre. 16 Lajal cheꞌ bajcheꞌ teꞌ miꞌ chʌmel. Tiquinix 
i wiꞌ ti yebal. Tiquinix i yopol ti pam.

17 Maꞌanix majqui miꞌ chʌn cꞌajtesan ti pañimil. Maꞌanix 
miꞌ pejcʌntel i cꞌaba ti bij. 18  Miꞌ chojquel loqꞌuel tiꞌ sʌclel 
pañimil. Miꞌ yochel ti icꞌchꞌipan bʌ. Ti ajñel miꞌ chojquel 
loqꞌuel tiꞌ tojlel winicob ti pañimil. 19 Maꞌanic i yalobil mi 
i buts. Jochol miꞌ cʌytʌl i yotot. 20 Miꞌ toj sajtel i pusicꞌal 
jini ñoxobix bʌ cheꞌ miꞌ qꞌuelob. Miꞌ cajelob ti bʌqꞌuen jini 
chꞌitoñob. 21 Lajal mi caj i yujtel i chumlib pejtel winicob 
mach bʌ anic miꞌ bʌcꞌñañob Dios. Junlajal miꞌ cajelob ti jilel. 
Tsaꞌ ujti ti tꞌan Bildad.

Dios mi caj i tsictesan tojʌch Job

19  1-2  Job tsaꞌ caji ti tꞌan: ¿Jala to ba maꞌ ticꞌlañon? Maꞌ 
juꞌsañon ti a tꞌan. 3  Lujunyajlix tsaꞌ wajleyon. Mach 

a wujilic quisin cheꞌ maꞌ pʌcꞌon ti mulil. 4 Mi an c sajtemal 
maxto anic tsaꞌ tsictesa. 5 Chan maꞌ pʌs a bʌ tic tojlel cheꞌ maꞌ 
wʌꞌleñon chaꞌan c wocol. 6 Ñaꞌtan Diosʌch tsaꞌ bʌ i chocoyon 
jubel. Tsiꞌ chucuyon cheꞌ bajcheꞌ chimoꞌ chʌy. 7 Mic chaꞌlen 
oñel chaꞌan chuculon ti wocol. Maꞌanic majqui miꞌ pꞌis ti 
wenta. Mic chaꞌlen tꞌan chaꞌan com j coltʌntel, pero maꞌanic 
xmeloñel muꞌ bʌ i melon.

8  Mʌctʌbil c bijlel. Tsʌts ñetꞌel jax baꞌ añon ti icꞌchꞌipan bʌ 
pañimil. 9 Dios tsiꞌ jisʌbeyon c ñuclel tiꞌ tojlel winicob. Tsiꞌ 
jochbeyon jini corona am bʌ tic jol yilal. 10 Tsiꞌ laj jisʌbeyon 
c chubʌꞌan yicꞌot c wersa. Tsiꞌ chocoyon jubel baꞌ maꞌanic j 
coltʌntel. Tsiꞌ yʌcꞌʌ ti jilel c pijtaya cheꞌ bajcheꞌ mi lac boc teꞌ. 
11 Woliꞌ wen chaꞌlen michꞌ tic tojlel. Miꞌ lon qꞌuelon tiꞌ contra. 
12  Motocña miꞌ tilelob i winicob i contrajiñon. Miꞌ joyoñob baꞌ 
chumulon.

13  Tsiꞌ ñajti choco majlel cʌscun yicꞌot quijtsꞌin yicꞌot j cʌñʌyoꞌ 
bʌ. Mach i cʌñʌyoñobix. 14 Cʌybilon i chaꞌan c piꞌʌlob yicꞌot 
j cʌñʌyoꞌ bʌ. Tsaꞌ ñajʌyiyon i chaꞌañob. 15 Jini chumuloꞌ bʌ ti 
cotot, c winicob yicꞌot xchꞌoc bʌ xꞌeꞌtelob, miꞌ ñajti qꞌueloñob. 
Mach i cʌñʌyoñobix yubil. 16 Mic pʌy c winic. Mach talic. Mij 
cꞌajtiben ti wocol tꞌan. 17 Mach yomic i ñochtañon quijñam, 
come tuw i yiqꞌuilel quej. Leco miꞌ qꞌueloñob quijtsꞌiñob 
chaꞌan i tsoyel c bʌcꞌtal. 18  Chꞌitoñob jaꞌel miꞌ tsꞌaꞌleñoñob. Cheꞌ 
mic loqꞌuel miꞌ biꞌleñoñob. 19 Miꞌ xoyob i bij jini j cʌñʌyoꞌ bʌ 
ame i tajoñob. Jini cꞌuxbibiloꞌ bʌ c chaꞌan woliꞌ contrajiñoñob.

20 Maꞌanix c bʌcꞌtal. Colelix c chʌmel. 21 Pꞌuntañon, laꞌ 
wocolic pꞌuntañon, c piꞌʌlob, come Dios tsiꞌ yʌcꞌʌyon ti wocol. 
22  ¿Chucoch mi laꞌ ticꞌlañon jatetla cheꞌ bajcheꞌ Dios? ¿Mach ba 
jasʌlic woli cubin wocol? 23  Utsꞌat muqꞌuic mejlel c tsꞌijban c 
tꞌan chaꞌan mi cotsan ti jun. 24 Utsꞌat muqꞌuic c tsꞌijban ti xajlel 
yicꞌot fierro jay bʌ i ñiꞌ. Yom bujtꞌic ti plomo yaꞌ baꞌ tsꞌijbubil 
chaꞌan miꞌ yajñel ti pejtelel ora.

25 Cujil cuxul jini tsaꞌ bʌ i mʌñʌyon loqꞌuel tiꞌ wenta j contra. 
Jini miꞌ caj ti waꞌtʌl ti pañimil ti wiꞌil bʌ qꞌuin. 26 Cujil cheꞌ 
bʌ tsaꞌix ocꞌmi c bʌcꞌtal mi caj j qꞌuel Dios anquese maꞌanix c 

bʌcꞌtal. 27 Muꞌcu caj j qꞌuel tic wut. Jini jachi, mach yambʌyic. 
Miꞌ ñoj ñucꞌan c pusicꞌal cheꞌ mic pijtan. 28  Jini chaꞌan cʌyʌx laꞌ 
chʌn ticꞌlañon, come mach chaꞌanic c mul woli cubin wocol. 
29 Isujm mic subeñetla, tsajaletla ame ajqꞌuiquetla ti toj mulil 
chaꞌan tsaꞌ laꞌ ñaꞌta laꞌ melon. Ñaꞌtanla mucꞌʌch i meletla Dios. 
Tsaꞌ ujti ti tꞌan Job.

Mi caj i yubiñob wocol jontoloꞌ bʌ

20  Tsaꞌ caji ti tꞌan Zofar chꞌoyol bʌ ti Naama. 2  Cujil 
bajcheꞌ yom mic jacꞌbeñet. Xicꞌbilon ti tꞌan. 3  Tsaꞌix 

cubi a tꞌan cheꞌ bʌ tsaꞌ tiqꞌuiyon ti tꞌan chaꞌan tsa cʌlʌ an a 
mul, pero maꞌanic miꞌ ticꞌon ti tꞌan c pusicꞌal. 4 Ñaꞌtan ti isujm, 
cꞌʌlʌl cheꞌ bʌ tsiꞌ yʌcꞌʌ Dios jini ñaxan bʌ winic ti pañimil 
cꞌʌlʌl wʌle 5 maꞌanic miꞌ jalꞌan i ñuclel xjontolil. Anquese poj 
jumucꞌ miꞌ mʌjlel i chaꞌan, miꞌ bʌcꞌ jilel i tijicñʌyel i pusicꞌal 
jini mach bʌ anic miꞌ bʌcꞌñan Dios. 6 Anquese wen chan i 
pusicꞌal cheꞌ bajcheꞌ panchan, anquese mucꞌʌch i laj taj chuqui 
tac yom i pusicꞌal yubil, 7 miꞌ caj ti jilel cheꞌ bajcheꞌ misujelʌl. 
Lajal miꞌ caj ti jilel cheꞌ bajcheꞌ i taꞌil. Mach i ñaꞌtayobic i 
piꞌʌlob baqui tsaꞌ majli. ¿Baqui an? lon cheꞌob. 8  Miꞌ cajel 
ti ñajʌyel cheꞌ bajcheꞌ ñajal. Cheꞌ bajcheꞌ jini qꞌuelel bʌ lac 
chaꞌan ti ñajal, mach lac chʌn qꞌueleyix ti pejtelel ora. 9 Mach 
i chaꞌ qꞌueleyobix i piꞌʌlob añoꞌ bʌ tiꞌ yotot. 10 I yalobilob mi caj 
i cꞌajtiñob i coltʌntel tiꞌ tojlel jini mach bʌ añobic i chubʌꞌan. 
Mi caj i luꞌ jisʌbeñob i chubʌꞌan i tat. Mi caj i sutqꞌuibeñob i 
xujchꞌ i tat. 11 Cheꞌ chꞌiton to mux i yajñel i bʌcꞌtal jini winic ti 
tsꞌubejn.

12  Tsaꞌ ñucꞌa i pusicꞌal chaꞌan i jontolil 13  cheꞌ bajcheꞌ 
winicob muꞌ bʌ i majtsꞌañob jini yʌcʌcña bʌ tiꞌ yej chaꞌan 
jal miꞌ jilel i tsajel. 14 Pero mux caj i bʌcꞌ pajꞌan tiꞌ ñʌcꞌ. 
Miꞌ sujtel tiꞌ venenojlel lucum. 15  Mux caj i xejtan i xujchꞌ. 
Dios miꞌ yʌqꞌuen i xejtan. 16  Mi caj i ñucꞌ i venenojlel 
lucum. Mi caj i chʌmel. 17 Maꞌanic mi caj i ñucꞌan i pusicꞌal 
chaꞌan i xujchꞌ. Lolom jach i taqꞌuin. Mach i tajayic lech 
mi chab. 18  Anquese miꞌ pꞌojlel i taqꞌuin chaꞌan i yeꞌtel, 
wersa miꞌ junyajlel cʌy chuqui tac tsiꞌ ganari. Maꞌanic miꞌ 
yʌqꞌuen i tijicñʌyel i pusicꞌal. 19 Come tsiꞌ teñe jini pobrejoꞌ 
bʌ. Maꞌanic tsiꞌ coltayob. Tsiꞌ chilbeyob i yotot tsaꞌ bʌ i 
waꞌchocoyob.

20 Maꞌanic tsiꞌ wis tiqꞌui i bʌ chaꞌan chuqui yom i pusicꞌal. 
Anquese woꞌatax i pusicꞌal, maꞌanic chuqui miꞌ lot. Miꞌ laj 
jilel. 21 Cheꞌ ñajix maꞌanic i colobal chaꞌan miꞌ cꞌux ti yambʌ 
ora. Mach jalꞌac ti wen chumtʌl tiꞌ tijicñʌyel i pusicꞌal. 22  Mi 
caj i yubin wocol come mach mejlic i coltan i chubʌꞌan. 
Pejtel xjontolilob mi caj i pꞌumpꞌun ticꞌlañob. 23  Cheꞌ miꞌ lon 
ñaꞌtan jal to mi caj i yubin tijicña bʌ, Dios mi caj i choc tilel i 
michꞌajel cheꞌ bajcheꞌ jaꞌal. 24 Talob ti ajñel muꞌ bʌ caj i julob. 
Cheꞌ miꞌ putsꞌtan junchajp wocol, miꞌ lojwel chaꞌan yambʌ. 25 I 
teꞌel jalʌjb mi caj i sʌl jecꞌ i bʌcꞌtal. Miꞌ loqꞌuel i ñiꞌ teꞌ tiꞌ pat 
baꞌan i chꞌaj. Miꞌ cajel ti tsiltsilñʌyel chaꞌan bʌqꞌuen.

26 Cheꞌ miꞌ tam ochel ti icꞌchꞌipan bʌ, maꞌanix tsiquil i 
chubʌꞌan. Mi caj i pulel ti cꞌajc mach bʌ tsꞌʌbʌlic ti cꞌʌbʌl, 
yicꞌot pejtel chuqui tac tsaꞌ cʌle tiꞌ yotot. 27 Jini panchan miꞌ 
tsictesʌben i mul. Jini pañimil miꞌ tejchel tiꞌ contra. 28  Miꞌ caj 
ti jejmel i yotot yicꞌot pejtel i bʌl. Mi caj i wejtsꞌel majlel cheꞌ 
bajcheꞌ butꞌjaꞌ tiꞌ yorajlel i michꞌlel Dios. 29 Cheꞌʌch miꞌ caj ti 
jilel xjontolil. Wʌn ñaꞌtibil ti Dios chuqui mi caj i tumben jini 
mach bʌ anic miꞌ jacꞌ. Tsaꞌ ujti ti tꞌan Zofar.

Poj utsꞌat miꞌ yajñelob jontoloꞌ bʌ

21  1-2  Tsaꞌ caji i yʌl Job: Ñichꞌtʌbeñon c tꞌan. Ubin jach, 
mi a wom a ñuqꞌuesʌbeñon c pusicꞌal. 3  Pʌsbeñon 

i yutslel a pusicꞌal cheꞌ woliyon ti tꞌan. Jinto cheꞌ mi cujtel, 
wajleñon mi a wom. 4 Cujil jinʌch Dios muꞌ bʌ i yʌcꞌon 
ti wocol. Jini chaꞌan chꞌijiyemon. 5 Qꞌuelela bajcheꞌ añon. 
Chaꞌlenla bʌqꞌuen. Laꞌto sajtic laꞌ pusicꞌal. 6 Cheꞌ mic ñaꞌtan 
bajcheꞌ añon, mic chaꞌlen bʌqꞌuen. Tesuñayon chaꞌan uqꞌuel.

7 ¿Chucoch tijicña i pusicꞌal miꞌ jalꞌañob ti pañimil jini 
jontoloꞌ bʌ? Cꞌʌlʌl cꞌocꞌob to cheꞌ ñoxobix. Añʌch i ñuclel 
yicꞌot i pꞌʌtʌlel. 8  Tijicña miꞌ qꞌuelob i yalobilob. Wen 
chumulob cheꞌ ñucobix. Tijicñayob i piꞌʌlob yicꞌot i pꞌolbalob. 
9 Añobʌch i yotot yicꞌot i lum. Mach yujilobic bʌqꞌuen. 
Dios maꞌanic miꞌ juꞌsʌbeñob i pusicꞌal. Maꞌanic miꞌ melob. 
10 Cꞌocꞌʌch i yʌlacꞌ. Jini tat wacax miꞌ pꞌojlel. Jini ñaꞌ wacax 
maꞌanic miꞌ toꞌol ñusan i yal. 11 I yalobilob miꞌ loqꞌuelob 
ti alas cheꞌ bajcheꞌ tiñʌmeꞌ. Jini bicꞌtalob miꞌ chaꞌleñob 
tijpꞌel, miꞌ chaꞌleñob son. 12  Ñucob i pusicꞌal chaꞌan tsinlaw 
bʌ taqꞌuin yicꞌot arpa. Tseꞌtseꞌña jax miꞌ yubiñob jini flauta. 

13  Wen chumulob cheꞌ cuxulob to. Ñʌchꞌʌl i pusicꞌal miꞌ 
chʌmelob, miꞌ mujquelob. Miꞌ subeñob Dios: “Laꞌ to bajña 
ajnicon lojon. 14 Mach comic c ñop lojon a bijlel. 15 ¿Majqui 
jini Pꞌʌtʌl bʌ Mach bʌ Anic I Pꞌisol I Pꞌʌtʌlel? ¿Chucoch 
yom mic chꞌujutesan lojon? ¿Chuqui mi caj lac taj ti Dios?” 
cheꞌob. 16 Pero tilem ti Dios pejtel chuqui miꞌ taj ti pañimil 
jini xjontolil. Leco bajcheꞌ miꞌ bajñel ñaꞌtan. Mach cheꞌic mic 
ñaꞌtan joñon.

17 Casʌ miꞌ bʌcꞌ yajpel i cꞌʌcꞌal. Casʌ miꞌ bʌcꞌ tilel wocol 
tiꞌ tojlelob. ¿Bacan tsiquil mi woliꞌ yubiñob wocol chaꞌan i 
michꞌlel Dios? 18  ¿Muꞌ ba i chojquel jini winic cheꞌ bajcheꞌ jam 
ti icꞌ, cheꞌ bajcheꞌ misʌjelʌl ti sutujt icꞌ? 19 Mux caj laꞌ jacꞌ: 

“Isujm maꞌanic woliꞌ toj jini winic, pero mux caj i tojbeñob i 
bet i yalobilob”, cheꞌetla. Pero mach cheꞌic yom. Laꞌ i toj ti 
tsꞌʌcʌl jini am bʌ i mul. Laꞌ i bajñel taj wocol chaꞌan i mul. 
20 Laꞌ i bajñel ubin jini wocol muꞌ bʌ i tilel i jisan. Laꞌ i yubin ti 
tsꞌʌcʌl i michꞌajel Dios Mach bʌ Anic i Pꞌisol i Pꞌʌtʌlel. 21 Cheꞌ 
yujilix lʌcꞌʌl i yorajlel chʌmel, mach chʌn tijicñayix i pusicꞌal. 
22  ¿Mejl ba laj cʌntesan Dios? Diosʌch muꞌ bʌ i melonla. Dios 
miꞌ mel jaꞌel añoꞌ bʌ ti panchan. 23  An winic muꞌ bʌ i chʌmel 
cheꞌ cabʌl i ñuclel yicꞌot cabʌl i chubʌꞌan, cheꞌ wen chumul, 
cheꞌ maꞌanic bʌqꞌuen, 24 cheꞌ cꞌocꞌ to i bʌcꞌtal, bʌjñel to i 
pꞌʌtʌlel. 25 Yambʌ miꞌ chʌmel cheꞌ wen woli ti wocol. Mach 
tijicñayic i bʌcꞌtal ti pejtelel ora. 26 Temel miꞌ mujquelob ti 
mucoñibʌl. Jini motsoꞌ miꞌ pam ñumel baꞌ tsꞌʌl ñololob.

27 Cujil chuqui woli laꞌ lon ñaꞌtan. Woli laꞌ tem laꞌ tꞌan tij 
contra. 28  Cujil mi caj laꞌ cꞌajtibeñon: “¿Baqui an wʌle i yotot 
jini winic am bʌ i ñuclel ti oñiyi? ¿Chuqui tsaꞌ tumbenti i 
yotot jini xjontolil?” cheꞌetla. 29 ¿Mach ba anic tsaꞌ laꞌ pejca 
jini ñajt bʌ chꞌoyolob? ¿Mach ba anic tsiꞌ pʌsbeyonla? 30 Cheꞌ 
miꞌ tilel wocol mach jilicob jini jontoloꞌ bʌ. Miꞌ pʌjyelob 
majlel baꞌ tijicñayob. Mach i tajayic i michꞌajel Dios. 31 Maꞌanic 
majqui miꞌ tsictesʌben i mul. Maꞌanic majqui miꞌ yʌqꞌuen i 
toj. 32-33  Cheꞌ miꞌ chʌmel, miꞌ qꞌuechob majlel ti mucoñibʌl. 
Pejtel winicob xꞌixicob miꞌ joy cʌntañob majlel. Utsꞌat jini 
lum baꞌ miꞌ mucob. Cabʌlob miꞌ chaꞌleñob qꞌueloñel tiꞌ 
mujquibʌl. 34 Jini chaꞌan mi laꞌ lon pejcañon. Maꞌanic mi laꞌ 
ñʌchꞌchocobeñon c pusicꞌal. Mach isujmic chuqui woli laꞌ wʌl, 
cheꞌen Job.

Elifaz tsiꞌ yʌlʌ an cabʌl i mul Job

22  Tsaꞌ caji ti tꞌan Elifaz chꞌoyol bʌ ti Teman. 2  Winiconla. 
¿Mejl ba laj coltan Dios? Anquese cabʌl lac pusicꞌal, 

¿bajcheꞌ mi caj laj coltan? Mach mejliconla. Jini am bʌ i 
pusicꞌal miꞌ coltan i bʌ. 3  Mi tojet, ¿woli ba a coltan Dios cheꞌ 
jini? Cheꞌ toj a bijlel, maꞌanic wolaꞌ coltan Dios. 4 ¿Chucoch 
woliꞌ yʌqꞌuet ti toj mulil? ¿Chucoch woliꞌ yʌꞌleñet? ¿Chaꞌan ba 
tojet? 5 ¿Mach ba chaꞌanic cabʌl a mul? Mi cʌl maꞌanic i pꞌisol 
a jontolil.

6 Tsaꞌ wersa cꞌajtibeyob prenda a piꞌʌlob. Tsaꞌ chilbeyob 
i pislel jini pꞌumpꞌuñoꞌ bʌ. 7 Maꞌanic tsaꞌ wʌqꞌueyob jaꞌ jini 
añoꞌ bʌ i tiquin tiꞌ. Tsaꞌ chilbeyob i bʌl i ñʌcꞌ jini wiꞌñayoꞌ bʌ. 
8  Jini añoꞌ bʌ i yeꞌtel tsiꞌ chꞌʌmbeyob i lum. Jini ñucoꞌ bʌ tsiꞌ 
chꞌʌmbeyob i chumlib. 9 Che jach meqꞌuel i cꞌʌb tsaꞌ choco 
majlel mebaꞌ xꞌixic. Tsaꞌ ticꞌla mebaꞌ alʌlob mach bʌ anobic i 
coltʌntel. 10 Jini chaꞌan wolaꞌ qꞌuel bʌbʌqꞌuen bʌ ti a joytilel. 
Tsiltsilñayet ti bʌqꞌuen. 11 Tsaꞌix yajpi a cꞌʌcꞌal. Mach cꞌotix a 
wut. Miꞌ tilel a wocol cheꞌ bajcheꞌ butꞌjaꞌ chaꞌan miꞌ sʌc jisañet. 
12  ¿Mach ba chumulic Dios ti panchan? Qꞌuele jini ñajt bʌ 
ecꞌ. ¿Mach ba chanic? 13  Pero maꞌ wʌl: “¿Yujil ba Dios? ¿Mejl 
ba i cꞌotel i wut baꞌan icꞌchꞌipan bʌ pañimil? 14 Wen pim jini 
tocal. Miꞌ mosben i wut chaꞌan maꞌanic miꞌ qꞌuel. Cheꞌ jach miꞌ 
chaꞌlen xʌmbal ñumel tiꞌ pamlel panchan”, lon cheꞌet.

15 ¿A wom to ba cʌytʌl ti jini jach bʌ bij tsaꞌ bʌ i xʌñʌyob 
xjontolilob ti oñiyi? 16 Tsaꞌ bʌcꞌ jiliyob cheꞌ chꞌitoñob to. Tsaꞌ 
ñumi butꞌjaꞌ i wetsꞌ majlel lum ti yebal i yoc. 17 Tsiꞌ subeyob 
Dios: “Laꞌ ajnicon lojon. ¿Chuqui mi caj lac taj ti Dios?” lon 
cheꞌob. 18  Mach i ñaꞌtayic mi jiñʌch Dios tsaꞌ bʌ i yʌqꞌueyob 
i chubʌꞌan. Leco bajcheꞌ tsiꞌ lon ñaꞌtayob, pero ñaꞌtʌbilix i 
chaꞌan Dios chuqui woliꞌ mel ajñel. 19 Tijicñayob miꞌ cʌytʌlob 
jini tojoꞌ bʌ. Mi caj i qꞌuelob i jilibal jini xjontolilob. Jini 
alʌlob maxto bʌ añobic i pusicꞌal miꞌ wajleñob xjontolilob. 
20 Miꞌ yʌlob: “Wetsꞌbilix majlel i chubʌꞌan cheꞌ bajcheꞌ 
misujelʌl. Laj pulbil ti cꞌajc i colojbal”, cheꞌob.

21 Laꞌ, cʌñʌ lac Yum. Mux a taj i ñʌchꞌtilel a pusicꞌal. Cheꞌ 
jini utsꞌatax chuqui mi caj a taj. 22  Jacꞌben i tꞌan muꞌ bʌ i 
cʌntesañet. Lotben i tꞌan ti a pusicꞌal. 23  Mi mux a chaꞌ sujtel 
tilel ti lac Yum ti jumpꞌejl a pusicꞌal, mux a taj a coltʌntel. 

Yom jach maꞌ junyajlel cʌy a jontolil. 24 Mach a qꞌuel ti ñuc 
taqꞌuin. Lajal jach yom maꞌ qꞌuel bajcheꞌ tsꞌubejn. Yom junlajal 
maꞌ qꞌuel jini oro a chaꞌan bajcheꞌ xajlel am bʌ ti paꞌ. 25 Cheꞌ 
jini mi caj a qꞌuel jini Pꞌʌtʌl Bʌ am bʌ ti chan cheꞌ bajcheꞌ oro 
yicꞌot plata. 26 Cheꞌ jini mux a taj i tijicñʌyel a pusicꞌal ti jini 
Pꞌʌtʌl bʌ Dios. Mux a letsan a wut a pejcan Dios. 27 Cheꞌ maꞌ 
pejcan, mi caj i yubiñet. Mi caj a tsꞌʌctesan a tꞌan tsaꞌ bʌ a 
wʌcꞌʌ. 28  Cheꞌ maꞌ ñaꞌtan chuqui yom melol, muqꞌuix i yujtel 
bajcheꞌ tsaꞌ ñaꞌta. Mach yajpic cꞌajc muꞌ bʌ i pʌsbeñet a bijlel ti 
pejtelel ora. 29 Come Dios miꞌ juꞌsʌben i pusicꞌal jini chañoꞌ bʌ 
yicꞌot pꞌʌtʌloꞌ bʌ. Pero miꞌ yʌqꞌuen i ñuclel jini uts bʌ i pusicꞌal. 
Dios mi caj i coltan. 30 Mucꞌʌch i coltan jaꞌel jini am bʌ i mul. 
Muqꞌuix i yʌqꞌuet ti colel cheꞌ ñusʌbilix a mul. Cheꞌ tsaꞌ ujti ti 
tꞌan Elifaz.

Job yom i pejcan Dios ti wocol tꞌan

23  1-2  Tsaꞌ caji ti tꞌan Job: Chaꞌ wulwulña c pusicꞌal, mach 
chʌn cujchix c chaꞌan wocol. Wen wocol i cꞌʌb Dios 

tic tojlel. Jini chaꞌan woliyon ti ajcʌn. 3  Tijicñayon muqꞌuic c 
taj Dios chaꞌan mic mel c bʌ tiꞌ tojlel. 4 Com c pejcan ti wocol 
tꞌan. Com c suben bajcheꞌ añon. 5 Com cubin bajcheꞌ miꞌ jacꞌ. 
Com c chꞌʌmben isujm. 6 Maꞌanic mi caj i yʌꞌleñon. Anquese 
cabʌl i pꞌʌtʌlel maꞌanic mi caj i cꞌʌn tij contra. Mucꞌʌch i 
pꞌison tiꞌ wenta. 7 Mucꞌʌch c mel c bʌ tiꞌ tojlel come tojon. 
Utsꞌat mi caj c loqꞌuel tiꞌ tojlel c juez.

8  Mi tsaꞌ majliyon tiꞌ tojel c wut, mach yaꞌic an. Mi tsaꞌ 
majliyon tic pat, mach j qꞌueleyic. 9 Mic majlel tic tsꞌej baꞌ miꞌ 
pʌs i cꞌʌcꞌal ñoj ecꞌ. Mach c tajayic. Mach tsiquilic jaꞌel tic 
ñoj. 10 Pero yujil Dios baqui mic majlel. Cheꞌ bʌ tsaꞌix ujti i 
qꞌuelbeñon c pusicꞌal, mi caj c loqꞌuel cheꞌ bajcheꞌ oro. 11 Xucꞌul 
to coc tiꞌ bijlel baꞌ tsiꞌ yʌcꞌʌyon. Maꞌanic tsac wis cʌyʌ ti pejtelel 
ora. 12  Maꞌanic mic ñusʌben i mandar. Tsaꞌix c wen lotbe i 
tꞌan tic pusicꞌal. 13  Xucꞌul lac Yum. Maꞌanic majch miꞌ xoyben 
i bijlel. Miꞌ mel bajcheꞌ jach yom i pusicꞌal. 14 Tsꞌʌcʌl miꞌ mel 
cheꞌ bajcheꞌ tsiꞌ wʌn ñaꞌta i mel. Anto cabʌl chuqui miꞌ ñaꞌtan 
i mel. 15 Jini chaꞌan an c bʌqꞌuen tiꞌ tojlel. Cheꞌ mij cꞌajtesan tic 
pusicꞌal tsiltsilñayon tiꞌ tojlel chaꞌan bʌqꞌuen. 16 Jini Pꞌʌtʌl Bʌ 
miꞌ bʌcꞌtesañon. Jini chaꞌan cꞌun pañimil mi cubin. 17 Joyolon 
ti icꞌchꞌipan bʌ pañimil. Jini chaꞌan mach j qꞌueleyic.

Jini xjontolilob miꞌ pꞌojlesañob wocol ti pañimil

24  Jini Pꞌʌtʌl bʌ Mach bʌ Anic i Pꞌisol i Pꞌʌtʌlel miꞌ wʌn 
ñaꞌtan baqui ora mi caj i chaꞌlen meloñel. ¿Chucoch 

mach yujilobic i cʌñʌyoꞌ bʌ? 2  Jini xjontolilob miꞌ locꞌsañob 
jini mojon baꞌ jaxʌl i lum i piꞌʌlob. Miꞌ xujchꞌiñob majlel i 
yʌlacꞌ. Miꞌ yotsañob baꞌ miꞌ cʌntañob. 3  Miꞌ wetsꞌob majlel 
jini burro i chaꞌan mebaꞌ alʌlob. Miꞌ chilbeñob i wacax mebaꞌ 
xꞌixic i wenta prenda. 4 Miꞌ pʌn ñusañob ti bij jini añoꞌ bʌ i 
wiꞌñal. Jini pꞌumpꞌuñoꞌ bʌ ti pañimil miꞌ tʌtsꞌob i bʌ ti bij. 
Miꞌ wutschocoñob i bʌ ame qꞌuejlicob. 5 Miꞌ seb majlelob ti 
eꞌtel cheꞌ bajcheꞌ burro mach bʌ anic i yum. Miꞌ sʌclañob 
wen tac bʌ pimel ti mateꞌel chaꞌan miꞌ weꞌsañob i yalobilob. 
6 Miꞌ majlelob ti tsꞌusubil chaꞌan miꞌ lotbeñob i colobal i 
cꞌajbal xjontolilob. 7 Pꞌumpꞌun miꞌ ñusañob acꞌʌlel. Maꞌanic i 
mʌjquilob. Maꞌanic baꞌ miꞌ yochelob ti wʌyel cheꞌ i yorajlel 
tsʌñal. 8  Jini jaꞌal muꞌ bʌ i tilel ti wits miꞌ yʌchꞌesañob ti 
pejtelel i bʌcꞌtal. Miꞌ mʌcob i bʌ tiꞌ lejchꞌ xajlel.

9 Jini xjontolilob miꞌ chilbeñob i yalobilob mebaꞌ xꞌixicob 
yicꞌot jaꞌel jini alʌlob woliyoꞌ bʌ ti chuꞌ. Maꞌanix miꞌ chʌn 
sutqꞌuibeñob i ñaꞌ chaꞌan i bet. 10 Tocol echꞌel i pislel, miꞌ 
majlelob ti eꞌtel. Wersa miꞌ cuchob tilel ixim cheꞌ wiꞌñayob. 
11 Yaꞌ tiꞌ yʌxñilel olivojil miꞌ petsꞌob loqꞌuel aceite ti olivo. Miꞌ 
petsꞌob loqꞌuel i yaꞌlel tsꞌusub cheꞌ tiquiñob i tiꞌ. 12  Yaꞌ ti colem 
tejclum woliyob ti ajcʌn lajal bajcheꞌ woliꞌ cajelob ti chʌmel. 
Jini lojwemoꞌ bʌ miꞌ cꞌajtiñob i coltʌntel ti wocol tꞌan, pero 
Dios maꞌanic miꞌ coltañob.

13  An jontoloꞌ bʌ tsꞌaꞌ bʌ miꞌ qꞌuelob qꞌuiñil. Mach i cʌñʌyobic 
i bijlel Dios. Maꞌanic miꞌ pʌsob i bʌ ti qꞌuiñil. 14 Jini stsʌnsa 
miꞌ bʌcꞌ chꞌojyel cheꞌ icꞌto pañimil. Miꞌ tsʌnsan jini pꞌumpꞌun 
bʌ mach bʌ anic i coltʌntel. Cheꞌ acꞌʌlelix miꞌ chaꞌlen xujchꞌ. 
15 Jini stsꞌiꞌlel bʌ winic miꞌ pijtan jinto miꞌ bʌjlel qꞌuin. Miꞌ 
mos i wut. Miꞌ yʌl: “Mach i qꞌueleyonic”, lon cheꞌen. 16 Cheꞌ 
iqꞌuix miꞌ picob lum ti yebal pajcꞌ bʌ otot baꞌ yomob ochel. 
Ti qꞌuiñil ñupꞌulob. Maꞌanic miꞌ pʌsob i bʌ tiꞌ sʌclel pañimil. 
17 Miꞌ cajelob ti chꞌojyel ti ojlil acꞌʌlel, come wen ñʌmʌlob ti 
icꞌchꞌipan bʌ pañimil.

18  Lajalob ili winicob bajcheꞌ i lumil lojc jaꞌ. Yambʌ 
xchumtʌlob tsꞌaꞌ miꞌ qꞌuelbeñob i jamil. Jini xꞌeꞌtelob maꞌanic 

miꞌ jacꞌob i pʌyol ti eꞌtel yaꞌ tiꞌ tsꞌusubil. 19 Cheꞌ bajcheꞌ miꞌ 
chʌy jaꞌ jini tiquin lum tiꞌ yorajlel ticwal, cheꞌ jaꞌel jini 
mucoñibʌl miꞌ jam i tiꞌ chaꞌan miꞌ chuc xmulilob. 20 Miꞌ 
sajtelob tiꞌ tojlel i ñaꞌ. Jini jach i motsoꞌlel miꞌ qꞌuelob ti utsꞌat. 
Maꞌanic miꞌ wis ñaꞌtʌntelob ti pañimil. Miꞌ junyajlel lajmel i 
jontolil cheꞌ bajcheꞌ miꞌ cꞌʌscuyel i cꞌʌb teꞌ.

21 Jontol tsiꞌ melbeyob jochol bʌ xꞌixicob mach bʌ anic i 
yalobil. Maꞌanic tsiꞌ coltayob mebaꞌ xꞌixicob. 22  Pero Dios miꞌ 
tamꞌesʌbeñob i jabilel jini pꞌʌtʌloꞌ bʌ. Miꞌ coltañob cheꞌ colel i 
chʌmel. 23  Miꞌ chaꞌ pꞌʌtesañob. Miꞌ chaꞌ chꞌejlꞌañob. Pero Dios 
woliꞌ chʌcʌ qꞌuelbeñob i bijlel. 24 Poj jumucꞌ jach miꞌ tajob i 
ñuclel. Miꞌ sʌc jilelob. Miꞌ yajlelob cheꞌ bajcheꞌ i yopol wʌyem 
chꞌix. Miꞌ tsejpelob loqꞌuel cheꞌ bajcheꞌ i teꞌel ixim. 25 Machic 
isujm bajcheꞌ wolic sub, subula cheꞌ jini. ¿Majqui mi caj i sub 
mach isujmic c tꞌan? cheꞌen Job.

Bildad miꞌ ñaꞌtan mach mejlic i qꞌuejlel ti toj winic

25  Tsaꞌ caji ti tꞌan Bildad chꞌoyol bʌ ti Suha: 2  Bʌcꞌñʌbil 
jini am bʌ ti panchan. Woli ti yumʌntel ti chan. Miꞌ 

ñʌchꞌchocobenob i pusicꞌal jini añoꞌ bʌ ti pañimil. 3  Mach 
tsicbilic i yaj coltayajob ti mojt ti mojt. ¿Mach ba cꞌotic i cꞌʌcꞌal 
ti pejtelel pañimil? 4 ¿Tojoꞌ ba tiꞌ wut Dios winicob tilemoꞌ bʌ 
ti xꞌixicob? ¿Mach ba luꞌ anic i mul tsaꞌ bʌ i yilayob pañimil? 
5 Mi mach wen tsiquilic i cꞌʌcꞌal uw chaꞌan i ñuclel Dios, mi 
mach sʌquic jini ecꞌ tiꞌ wut Dios, 6 ¿bajcheꞌ yilal winic? ¿Mach 
ba lajalic bajcheꞌ motsoꞌ? Isujm lajal jaꞌel i yalobil winic 
bajcheꞌ motsoꞌ tiꞌ wut Dios, cheꞌen Bildad.

Dios miꞌ mel chuqui jach yom

26  1-2  Job tsaꞌ caji ti tꞌan: ¿Cheꞌ ba yom maꞌ coltan jini 
cꞌuñoꞌ bʌ? ¿Cheꞌ ba maꞌ qꞌuechben majlel i cꞌʌb jini 

mach bʌ anix i pꞌʌtʌlel? 3  ¿Cheꞌ ba yom i cʌntesʌntel jini mach 
bʌ anic i pusicꞌal? ¿Cheꞌ ba maꞌ wʌqꞌuen i chꞌʌmben isujm? 
4 ¿Majqui tsiꞌ yʌqꞌueyet a ñaꞌtibal? ¿Baqui chꞌoyol jini espíritu 
muꞌ bʌ i ñijcañet ti a tꞌan?

5 Tsiltsilña ti bʌqꞌuen jini chʌmeñoꞌ bʌ tiꞌ yebal pañimil 
yicꞌot i chʌñil jaꞌ am bʌ ti colem ñajb. 6 Luꞌ jamʌl tiꞌ wut 
Dios. Maꞌanic chuqui mʌcʌl tiꞌ tojlel. Miꞌ cꞌʌlʌl cꞌotel i wut tiꞌ 
yajñib chʌmeñoꞌ bʌ. 7 Dios miꞌ lichꞌ panchan cheꞌ bajcheꞌ pisil 

yaꞌ baꞌ maꞌanic chuqui an. Che jach miꞌ tsꞌuychocon pañimil 
yaꞌ baꞌ maꞌanic chucul. 8  Anquese alatax jaꞌal, ya jach lotol 
ti tocal. Maꞌanic miꞌ tojmel tocal anquese cabʌl i yalel. 9 Miꞌ 
mʌcben i wut jini uw cheꞌ miꞌ yʌcꞌ ti ñumel tocal tiꞌ tojel i wut. 
10 Miꞌ tsictesan yaꞌ baꞌ jaxʌl colem jaꞌ tiꞌ pasibal qꞌuin yicꞌot 
tiꞌ bʌjlibal qꞌuin. Yaꞌ baꞌ miꞌ cꞌʌlʌl cꞌotel lac wut maꞌanic miꞌ 
xʌb i bʌ i sʌclel pañimil yicꞌot i yicꞌlel. 11 Miꞌ bujchel i yoyel 
panchan, miꞌ chaꞌlen bʌqꞌuen cheꞌ miꞌ cajel ti aꞌleya i Yum. 
12  Tiꞌ pꞌʌtʌlel Dios miꞌ ñʌjchꞌel colem jaꞌ. Ti cabʌl i ñaꞌtibal 
miꞌ juꞌsʌben i pusicꞌal i bʌl jaꞌ chan bʌ miꞌ mel i bʌ. 13  Chaꞌan 
tiꞌ yiqꞌuilel i yej miꞌ yʌcꞌ ti jajmel pañimil. I cꞌʌb miꞌ yʌcꞌ ti 
jilel pꞌʌtʌl bʌ lucum am bʌ ti jaꞌ. 14 Jiñobʌch i tejchibal jach i 
pꞌʌtʌlel. I sajl tac jach mi laj qꞌuel. Cheꞌ miꞌ tsictesan i pꞌʌtʌlel 
lajalʌch bajcheꞌ i tꞌan chajc. ¿Majqui mi mejlel i pꞌis? cheꞌen 
Job.

Chuqui mi caj i taj xjontolilob

27  1-2  Tsaꞌ chaꞌ caji ti tꞌan Job: Añonla tiꞌ tojlel Dios tsaꞌix 
bʌ i contrajiyon. Wolic pejcañetla tiꞌ tojlel jini Pꞌʌtʌl 

Bʌ tsaꞌix bʌ i yʌqꞌueyon chꞌaj bʌ. 3-4 Cheꞌ cuxulon to, cheꞌ woli 
to c jap icꞌ, maꞌanic mi caj c chaꞌlen lot. Maꞌanic mi caj c sub 
chuqui tac mach isujmic. 5 Muqꞌuic c sub isujm bajcheꞌ wolaꞌ 
wʌl, cheꞌ jini mach tojonic. Cꞌʌlʌl to mic chʌmel mux c sub 
maꞌanic c mul. 6 Mach xmulilonic, chaꞌ choꞌon. Ñʌchꞌʌl c 
pusicꞌal. Maꞌanic muꞌ ti tꞌan.

7 Jontolob jini muꞌ bʌ i pꞌajoñob. Laꞌ i tojob i mul jini j 
contrajob. 8  Cheꞌ miꞌ chʌmel jini mach bʌ anic miꞌ bʌcꞌñan 
Dios, cheꞌ miꞌ pʌjyel ti meloñel ti Dios, ¿chuqui mi caj i taj? 
9 Cheꞌ miꞌ cajel ti oñel chaꞌan wocol, ¿muꞌ ba i yubin Dios? 
10 ¿Tijicña ba tiꞌ tojlel jini mach bʌ anic i pꞌisol i pꞌʌtʌlel? ¿Muꞌ 
ba caj i pejcan ti pejtelel ora? 11 Mi caj j cʌntesañet bajcheꞌ miꞌ 
mel Dios tiꞌ pꞌʌtʌlel. Mi caj c sub chuqui miꞌ ñaꞌtan. Mach c 
mucuyic. 12  Tsaꞌix laꞌ qꞌuele jatetla. ¿Chucoch cheꞌ jini mi laꞌ 
sub jini lolom jach bʌ?

13  ¿Chuqui woliꞌ pijtan xjontolil tiꞌ tojlel Dios? Jiñʌch i 
chobejtʌbal jini xticꞌlaya muꞌ bʌ i yʌqꞌuen jini Pꞌʌtʌl bʌ 
Mach bʌ Anic i Pꞌisol i Pꞌʌtʌlel. 14 Miꞌ pꞌojlel i yalobilob, 
pero chaꞌan jach miꞌ jilelob ti espada. Miꞌ yubiñob wiꞌñal i 
pꞌolbalob. 15 I colobal i yalobilob miꞌ cajelob ti chʌmel chaꞌan 

cꞌamʌjel. Anquese miꞌ cʌytʌl ti mebaꞌ i yijñam, maꞌanic miꞌ 
yucꞌtan. 16 Mi tsiꞌ tempa cabʌl i taqꞌuin cheꞌ bajcheꞌ tsꞌubejn, 
mi tsaꞌ tempʌyi cabʌl i pislel, 17 mi caj i cʌy. Jini tojoꞌ bʌ mi 
caj i lʌpob. Jini mach bʌ añobic i mul mi caj i tꞌoxbentelob 
i taqꞌuin. 18  Miꞌ caj ti jilel i yotot tsaꞌ bʌ i waꞌchoco xjontolil. 
Lajal miꞌ jilel cheꞌ bajcheꞌ i puyil am yicꞌot i yotlel xqꞌueloñel 
ti tsꞌusubil. 19 Mach jalic jini wen chumul bʌ miꞌ majlel ti 
wʌyel. Miꞌ chꞌojyel. Maꞌanix tsiquil i chubʌꞌan. 20-21 Cheꞌ bajcheꞌ 
miꞌ bʌcꞌ tilel butꞌjaꞌ cheꞌ jaꞌel miꞌ tilel bʌbʌqꞌuen bʌ tiꞌ tojlel. 
Ti acꞌʌlel tal sutujt icꞌ loqꞌuem bʌ tiꞌ pasibal qꞌuin. Mucꞌʌch 
i chꞌuy majlel. Ñajt miꞌ cʌytʌl i yotot chaꞌan ticʌw bʌ icꞌ. 
22  Maꞌanic i pꞌuntʌntel. Wen pꞌumpꞌun jini winic. Ti pejtelel 
i pusicꞌal yom putsꞌel. 23  Winicob miꞌ jatsꞌob i cꞌʌb, tijicñayob 
i pusicꞌal cheꞌ mach sujtix i yum otot muꞌ bʌ i tsꞌaꞌleñob. I 
chaꞌañobix miꞌ cʌytʌl i yotot.

Winicob miꞌ sʌclañob i ñaꞌtʌbal

28  An i bijlel tac plata ti yebal lum. An eꞌtijibʌl muꞌ bʌ 
i cꞌʌñob winicob chaꞌan miꞌ chicob loqꞌuel oro. 2  An 

baꞌ miꞌ locꞌsañob fierro ti lum. Miꞌ yulmesañob xajlel chaꞌan 
miꞌ loqꞌuel chʌchʌc taqꞌuin. 3  Winicob tam miꞌ yochelob ti mal 
lum ti icꞌchꞌipan bʌ pañimil chaꞌan miꞌ sajcañob jini letsem 
tac bʌ i tojol. Anquese bʌbʌqꞌuen miꞌ jilelob, tam miꞌ majlelob 
cꞌʌlʌl baꞌ jaxʌl. 4 Miꞌ jamob chꞌen cꞌʌlʌl ti yebal lum. Miꞌ 
cꞌʌlʌl majlelob ti jochol bʌ lum baꞌ maxto cꞌotemic winic. Miꞌ 
juꞌsañob i bʌ ti tam bʌ lazo chucul bʌ i chaꞌañob. Jʌmjʌmña 
miꞌ jubelob ochel. 5 Jini lum miꞌ yʌqꞌueñonla i bʌl lac ñʌcꞌ 
chaꞌan ti la queꞌtel. Pero ti yebal lum an cꞌajc. 6 Yaꞌ tiꞌ xajb 
xajlel miꞌ tajob zafiro xʌbʌl yicꞌot i jiꞌil oro.

7 Maꞌanic teꞌlemut muꞌ bʌ i cʌmben i bijlel oro. Mach cꞌotic 
i wut águila yaꞌ baꞌ miꞌ tajtʌl. 8  Maꞌanic bʌteꞌel yaꞌyaꞌi. Mach 
cꞌotic bajlum. 9 Pero miꞌ majlelob winicob yujiloꞌ bʌ i topꞌ 
tsʌts bʌ xajlel. Miꞌ jacꞌob loqꞌuel i wiꞌ jini colem wits. Miꞌ 
pꞌulchocoñob ti pam. 10 Miꞌ picob majlel bij ti yebal wits. 
Miꞌ locꞌsañob i tꞌojol jax bʌ ujʌl wen letsem bʌ i tojol. 11 Miꞌ 
waꞌchocoñob chan bʌ tsꞌajc chaꞌan miꞌ mʌctañob i bijlel colem 
jaꞌ. Miꞌ yʌcꞌob ti tsictiyel jini mucul tac bʌ.

12  Anquese yujilob pejtel jini, mach yujilobic baqui chꞌoyol i 
ñaꞌtibal mi majqui tsiꞌ yʌqꞌueyob i chꞌʌmben isujm. 13  Maꞌanic 

miꞌ pꞌisob tiꞌ wenta mi ñumen an i cꞌʌjñibal lac ñaꞌtibal bajcheꞌ 
oro. Mach tilemic ti pañimil baꞌ poj chumulonla. 14 Muqꞌuic 
lac sʌclan ti mal chꞌen, mach lac tajayic. Muqꞌuic lac sʌclan 
ti colem ñajb, mach yaꞌic an. 15 Mach mʌmbilic ti taqꞌuin 
anquese puro oro. Mach tojbilic ti tsucul taqꞌuin. 16 Mach 
chombilic ti oro chꞌoyol bʌ ti Ofir mi ti ónice letsem bʌ i tojol 
mi ti zafiro. 17 Ñumen an i cꞌʌjñibal bajcheꞌ oro yicꞌot diamante. 
Mach qꞌuextʌbilic chaꞌan ujʌl letsem bʌ i tojol chucul bʌ ti 
oro. 18  I tꞌojol jax jini tsepbil bʌ vidrio yicꞌot coral, pero ñumen 
i tꞌojol lac ñaꞌtibal. Jini ñaxan bʌ yom tajol jiñʌch lac ñaꞌtibal. 
Ñumen yom mi laj cꞌuxbin bajcheꞌ perla tac. 19 Jini topacio 
chꞌoyol bʌ ti Etiopía mach mejlic i mʌmbeñonla lac ñaꞌtibal. 
Anquese alatax oro mach jasʌlic.

20 ¿Baqui chꞌoyol lac ñaꞌtibal? ¿Majqui miꞌ yʌqꞌueñonla lac 
chꞌʌmben isujm? 21 Yaꞌ mucul baꞌ mach qꞌuelbilic i chaꞌan 
winicob xꞌixicob. Mach qꞌuelbilic i chaꞌan teꞌlemut ti pañimil. 
22  An i tajol miꞌ yʌcꞌ i bʌ ti cʌjñel cheꞌ tiꞌ yorajlel lac chʌmel 
yicꞌot tiꞌ yorajlel wocol. 23  Añʌch tiꞌ wenta Dios. Cojach Dios 
yujil baqui miꞌ tajtʌl. 24 Come Dios miꞌ pam qꞌuel pañimil 
cꞌʌlʌl baꞌ jaxʌl. Miꞌ luꞌ qꞌuel chuqui miꞌ yujtel ti yebal panchan. 
25 Dios tsiꞌ yʌqꞌue i yeꞌtel icꞌ. Tsiꞌ pꞌisi i yonlel colem jaꞌ. Tsiꞌ 
sube baꞌ miꞌ sujtel. 26 Tsiꞌ wʌn sube jaꞌal bajcheꞌ cꞌamel yom ti 
pañimil. Tsiꞌ wʌn pʌsbe i bijlel jini icꞌ yicꞌot i bijlel chajc woli 
bʌ ti tꞌan. 27 Cheꞌ jini tsiꞌ yʌcꞌʌ ti tsictiyel i ñaꞌtibal. Tsiꞌ wʌn 
ñaꞌta bajcheꞌ yom. Tsiꞌ chajpa. Tsiꞌ yʌcꞌʌ ti qꞌuelol. 28  Tsiꞌ sube 
winicob: Ubinla. Jiñʌch laꞌ ñaꞌtibal cheꞌ mi laꞌ bʌcꞌñan laꞌ Yum 
Dios. Jini jach miꞌ chꞌʌmben isujm muꞌ bʌ i junyajlel cʌy i mul, 
cheꞌen.

Job tsiꞌ cꞌajtesa i tijicñʌyel ti wajali

29  1-2  Tsaꞌ chaꞌ caji ti tꞌan Job: Utsꞌatax tsiꞌ cʌntayon 
Dios ti yambʌ ora. Utsꞌat muqꞌuic i chaꞌ cʌntañon. 

Wen tijicñayon 3  cheꞌ bʌ tsiꞌ pʌsbeyon i cꞌʌcꞌal ti acꞌʌlel. Tsac 
chaꞌle xʌmbal tiꞌ cꞌʌcꞌal. 4 Wen chꞌejlon cheꞌ jini. Tsaꞌ jalꞌa 
Dios ti cotot. Tsiꞌ pʌsbeyon i cꞌuxbiya. 5 Cheꞌ bʌ cuxulob to 
calobilob tic joytilel, cheꞌ lʌcꞌʌl an jini mach bʌ anic i pꞌisol 
i pꞌʌtʌlel, 6 pejtel chuqui tsac chaꞌle tsaꞌ loqꞌui ti utsꞌat. Jini 
xajlelol ti lʌcꞌʌl tsiꞌ yʌqꞌueyon aceite lajal bʌ i yonlel bajcheꞌ 
paꞌ. 7 Tsajniyon tiꞌ tiꞌ tejclum. Tsaꞌ buchleyon ti meloñel yaꞌ tiꞌ 

tꞌejl ñoj bij. 8  Jini chꞌitoñob tsiꞌ qꞌueleyoñob ti ñuc. Jini ñoxobix 
bʌ tsaꞌ chꞌojyiyob. Waꞌalob tsiꞌ pijtayoñob. 9 I yalobilob rey tsaꞌ 
ñʌjchꞌiyob ti tꞌan cheꞌ bʌ tsaꞌ cꞌotiyon. Tsiꞌ pʌsʌyob i cꞌʌb tiꞌ 
yej chaꞌan miꞌ laj ñʌjchꞌelob. 10 Jini ñucoꞌ bʌ añoꞌ bʌ i yeꞌtel tsiꞌ 
cʌyʌyob tꞌan. Tsiꞌ pijtayoñob.

11 Tijicñayob jini tsaꞌ bʌ i yubibeyon c tꞌan. Utsꞌat tsiꞌ 
qꞌueleyoñob. 12  Come tsa cʌcꞌʌ ti colel jini pꞌumpꞌun bʌ tsaꞌ bʌ 
i cꞌajti i coltʌntel. Tsaj colta mebaꞌ alʌlob yicꞌot pejtel añoꞌ bʌ 
i wocol mach bʌ añobic i yaj coltaya. 13  Tsaj colta jini colel bʌ i 
chʌmel. Tsac ñuqꞌuesʌbe i pusicꞌal mebaꞌ xꞌixic. Tsaꞌ cajiyob ti 
cꞌay chaꞌan tijicñayob i pusicꞌal. 14 Toj pejtel chuqui tsac chaꞌle. 
Tsac tꞌojlʌtesa c bʌ ti toj bʌ c melbal cheꞌ bajcheꞌ winicob 
muꞌ bʌ i lʌpob i bujc yicꞌot i pixol. 15 Joñon i wentajon i wut 
xpotsꞌ. Tsaj cꞌʌñʌ coc chaꞌan mij coltan jini mach bʌ weñobic i 
yoc. 16 I wentajon i tat jini pobre. Tsaj colta jaꞌel jini mach bʌ j 
cʌñʌyobic cheꞌ bʌ tsiꞌ meleyob i bʌ. 17 Tsac jisʌbeyob i pꞌʌtʌlel 
jini jontoloꞌ bʌ chaꞌan miꞌ wersa cʌyob i ticꞌlan winicob. 18  Tsac 
lon ñaꞌta tijicña mi caj c ñoxꞌan tiꞌ tojlel calobilob. Ñʌchꞌʌlon 
mi caj c chʌmel cheꞌ cabʌlix c jabilel. 19 Lajalon, lon choꞌon, 
bajcheꞌ teꞌ chucul bʌ i wiꞌ tiꞌ tiꞌ jaꞌ, yicꞌot i yopol teꞌ am bʌ 
i yeꞌeb ti acꞌʌlel. 20 Jini c piꞌʌlob maꞌanic mi caj i cʌyob i 
pʌsbeñon i cꞌuxbiya. Mux i yutsi pꞌojlel c wersa ti pejtelel 
queꞌtel, lon choꞌon.

21 C piꞌʌlob ñʌchꞌʌlob tsiꞌ yubibeyon c tꞌan. Tsiꞌ pijtayoñob 
jinto tsac ñaxan acꞌʌ c tꞌan. 22  Cheꞌ bʌ tsiꞌ yubiyob, maꞌanix 
majqui tsiꞌ yotsa i tꞌan. Maꞌanic tsiꞌ contrajiyoñob. 23  Cheꞌ 
bajcheꞌ mi lac pijtan jaꞌal tiꞌ yorajlel jajmel cheꞌ tiquin lac tiꞌ, 
cheꞌi tsiꞌ pijtayoñob. 24 Tsaꞌ toj ñucꞌayob i pusicꞌal jini añoꞌ bʌ 
i wocol cheꞌ bʌ tsac julaꞌtayob. 25 Tsac subeyob bajcheꞌ yom 
miꞌ chaꞌleñob. Cheꞌʌch añon tiꞌ tojlelob bajcheꞌ ñuc bʌ yumʌl 
muꞌ bʌ i coltan i winicob. Tsac ñuqꞌuesʌbeyob i pusicꞌal jini 
chꞌijiyemoꞌ bʌ.

Job woli ti uqꞌuel chaꞌan pꞌumpꞌun

30  Mach cheꞌix wʌleyi. Miꞌ wajleñoñob winicob yicꞌot 
jaꞌel chꞌitoñob. Ti yambʌ ora tsaꞌic i cꞌajtibeyoñob 

eꞌtel i tatob, maꞌanic tsa cʌqꞌueyob mi jinic jach chaꞌan miꞌ 
piꞌleñob ti eꞌtel c tsꞌiꞌ woli bʌ i cʌntan c tiñʌmeꞌ. 2  Tsaꞌic 
cʌqꞌueyob i yeꞌtel, maꞌañobic i cꞌʌjñibal, come tsaꞌix i jisayob 

i pꞌʌtʌlel ti mulil. 3  Yajyajob chaꞌan wiꞌñal. Chocbilob majlel ti 
jochol bʌ lum baꞌ maꞌanic chuqui miꞌ colel. 4 Miꞌ tucꞌob chapʌy 
yicꞌot i yopol xcꞌʌnꞌej yicꞌot i buts. Miꞌ cꞌuxob i ñaꞌal chꞌib. 
5 Chocbilob loqꞌuel ti tejclum. Jini xchumtʌlob tsꞌaꞌ miꞌ qꞌuelob 
cheꞌ bajcheꞌ xujchꞌ. 6 Wersa miꞌ majlelob ti chumtʌl tiꞌ jajp wits 
yicꞌot tiꞌ jajp xajlel. 7 Muculob ti yebal tsuꞌum teꞌ miꞌ chaꞌleñob 
oñel. Yaꞌ baꞌan chꞌixol cotcotña miꞌ ñumelob. 8  Cheꞌ bajcheꞌ i 
tatob cheꞌʌch jaꞌel i yalobilob. Maꞌañobic i pusicꞌal. Chocbilob 
loqꞌuel tiꞌ tojlel xchumtʌlob.

9 Wʌle miꞌ cꞌʌyiñoñob ti wajleya. Miꞌ wajleñoñob ti cꞌay. 
10 Tsꞌaꞌ miꞌ qꞌueloñob. Mach yomobic i ñochtañon. Chan miꞌ 
melob i bʌ. Miꞌ tujbañob c wut. 11 Dios tsiꞌ jultesʌbeyon c 
pusicꞌal. Maꞌanix c pꞌʌtʌlel chaꞌan mic ticꞌob. Jini chaꞌan 
maꞌanix i frenojlel. Miꞌ melob bajcheꞌ jach yomob. Mach 
yujilobic quisin. 12  Miꞌ xit chocoñoñob tic ñoj chaꞌan mic 
yajlel. Miꞌ yʌcꞌob yac tic bijlel. 13  Miꞌ tujcꞌañob lazo chaꞌan 
miꞌ chucob coc cheꞌ woliyon ti ñumel. Yujilob maꞌanic caj 
coltaya. 14 Ti ajñel miꞌ tilelob i chucon yaꞌ baꞌ jembil pajcꞌ. Miꞌ 
ñolchocoñoñob. 15 Wʌle cujilix bʌqꞌuen. Maꞌanix c ñuclel tiꞌ 
tojlel winicob. Mach yujilobic pꞌuntaya. Majlemix c wenlel cheꞌ 
bajcheꞌ tocal.

16 Wʌle woliꞌ cꞌuñꞌan c pusicꞌal. Jujumpꞌejl qꞌuin chuculon ti 
wocol mach bʌ yujilic lajmel. 17 Ti acꞌʌlel cꞌux c bʌcꞌtal cꞌʌlʌl 
miꞌ taj c bʌquel. Maꞌanic miꞌ yʌqꞌueñon cꞌaj co. Tsʌcꞌtsʌcꞌña i 
cꞌuxel. 18  Bʌlʌcñayon tic wʌyib chaꞌan wocol. Mic tsꞌot c bʌ tic 
pislel. Tsʌts chuculon yubil cheꞌ bajcheꞌ tiꞌ bicꞌ bujcʌl. 19 Dios 
tsiꞌ chocoyon jubel ti ocꞌol. Tsaꞌix sujtiyon ti tsꞌubejn yubil cheꞌ 
bajcheꞌ i tʌñil cꞌajc. 20 Mic pejcañet ti wocol tꞌan, Dios, pero 
maꞌanic maꞌ jacꞌ. Waꞌalon ti a tojlel, pero maꞌanic maꞌ qꞌuelon. 
21 Jontol a pusicꞌal tic tojlel. Maꞌanic maꞌ pꞌuntañon. Maꞌ 
letsan a cꞌʌb a contrajiñon ti cabʌl a pꞌʌtʌlel. 22  Maꞌ chꞌuyon 
letsel ti sutujt icꞌ yilal. Miꞌ wejlesañon majlel. 23  Cujil ti isujm 
mux caj a pʌyon ti chʌmel yaꞌ baꞌ tsaꞌ wʌn ñaꞌta a pʌy majlel 
pejtel cuxuloꞌ bʌ. 24 Jini woli bʌ ti yajlel, ¿mach baꞌ anic miꞌ 
sʌtsꞌ i cꞌʌb? Jini woli bʌ ti wocol, ¿mach ba muqꞌuic i cꞌajtin i 
coltʌntel?

25 Cujil uqꞌuel joñon chaꞌan jini pꞌumpꞌun bʌ. Cabʌl tsac 
tsiqui c puscꞌal chaꞌan jini woli bʌ ti wocol. 26 Jini chaꞌan tsa 
cʌlʌ mux caj a pꞌuntañon. Pero lolom jach tsac pijta j coltʌntel. 

Tsaꞌ pꞌojli c wocol. Tsac lon pijta i sʌclel pañimil. Tsaꞌ icꞌa 
pañimil. 27 Wen cꞌux c pusicꞌal. Mach cꞌajix co. Jini jach wocol 
mi cubin ti jujumpꞌej qꞌuin. 28  Mebaꞌon yubil. Wen chꞌijiyem 
c pusicꞌal. Cheꞌ mic waꞌtʌl baꞌ tempʌbilob winicob, muꞌ jach 
j cꞌajtibeñob j coltʌntel. 29 Cheꞌʌch miꞌ qꞌueloñob bajcheꞌ i 
piꞌʌl jontol bʌ tsꞌiꞌ yicꞌot i piꞌʌl jini xcuj. 30 Iqꞌuix c pʌchʌlel 
chaꞌan cꞌamʌjel. Miꞌ sujliñiyel. Tiquinix c bʌcꞌtal chaꞌan 
cꞌajc. 31 Maꞌanix tijicña bʌ tic tojlel. Jini arpa yicꞌot amʌy mi 
chaꞌleñob uqꞌuel. Mi yucꞌtañoñob chaꞌan wen chꞌijiyem c 
pusicꞌal.

Job tsiꞌ chaꞌ alʌ tojʌch i pusicꞌal

31  Tsaꞌix c mele trato yicꞌot c wut chaꞌan mi caj j 
cʌntan c wut tiꞌ tojlel xchꞌoc. 2  Machic tsac tiqꞌui c 

bʌ, ¿chuqui c chobejtʌbal ti Dios? ¿Bajcheꞌ mic toj c mul tiꞌ 
tojlel jini Pꞌʌtʌl bʌ Mach bʌ Anic i Pꞌisol i Pꞌʌtʌlel? 3  ¿Mach ba 
muqꞌuic i taj cabʌl wocol jini xmulil? ¿Mach ba muqꞌuic i jilel 
jini xjontolil? 4 Dios ¿mach ba wolic i qꞌuel mi toj c bijlel? Miꞌ 
pꞌis tiꞌ wenta jujunxʌn coc.

5 Tsaj cʌnta c bʌ. Mach cujilic lot. Maꞌanic tsac piꞌle majlel 
jini yujiloꞌ bʌ lotiya. 6 Laꞌ i pꞌison Dios ti balanza cheꞌ miꞌ 
melon. Mux i ñaꞌtan maꞌanic c mul. 7 Xucꞌul tsac ñopbe i bijlel. 
Tsaꞌic j cʌyʌ i bijlel c Yum, tsaꞌic c jacꞌʌ i pʌyol c wut, tsaꞌic c 
mula jini mach bʌ c chaꞌanic, 8  laꞌ i cꞌuxob yañoꞌ bʌ jini tsaꞌ bʌ 
c pʌcꞌʌ joñon. Laꞌ bojquic c pʌcꞌʌb woli bʌ i yʌcꞌ i wut.

9 Tsaꞌic c pejca xꞌixic, tsaꞌic c chijta c piꞌʌlob ti xchumtʌl, 
10 laꞌ cajic ti juchꞌbal quijñam tiꞌ wenta yambʌ. Laꞌ i ticꞌlañob 
winicob. 11 Pero ticꞌbil ti ley jini jontolil. Wersa miꞌ tojtʌl ti 
melobʌjʌl. 12  Tsaꞌic c chaꞌle jontolil, i wentajʌch cꞌajc muꞌ bʌ 
caj i jisan pejtel c chubʌꞌan. Mach yajpic jinto miꞌ laj pulel.

13  Mi tsac chilbeyob i coltʌntel xꞌeꞌtelob c chaꞌan cheꞌ woliꞌ 
cꞌajtiñob, 14 ¿chuqui mic mel tiꞌ tojlel Dios cheꞌ miꞌ tilel i 
melon? ¿Bajcheꞌ mi caj c jacꞌ? 15 Jini c Yum tsaꞌ bʌ i meleyon 
tiꞌ ñʌcꞌ c ñaꞌ tsiꞌ meleyob jaꞌel. Junlajal jach tsiꞌ meleyonla. Tsiꞌ 
yʌcꞌʌyonla ti cʌntʌntel tiꞌ tojlel lac ñaꞌ.

16 Mi tsac chʌclibe jini pobre chuqui tac tsiꞌ cꞌajti ti wocol 
tꞌan, mi tsac techbe i wocol jini mebaꞌ xꞌixic, 17 mi tsac ñaꞌta 
mic bajñel ñajꞌan, mi tsac chʌclibe i bʌl i ñʌcꞌ mebaꞌ alʌl cheꞌ 
jasʌlon, laꞌ c taj c wocol. 18  Pero mach cheꞌic tsac mele. Tsa 

cosa mebaꞌ alʌl cheꞌ bajcheꞌ calobil cꞌʌlʌ cheꞌ bʌ tsiꞌ qꞌuele 
pañimil. 19 Cheꞌ bʌ tsac ñaꞌta pitsꞌil jini pobre mach bʌ anic i 
yotot mi i bʌl i ñʌcꞌ, 20 anquese mach c piꞌʌlic, tsa cʌqꞌue i lʌp 
i tsutsel c tiñʌmeꞌ. 21 Mi tsac letsa j cꞌʌb ti meloñel ti contra 
jini mebaꞌ chaꞌan mic tajben i yutslel winicob, 22  mi cheꞌʌch 
tsac mele, laꞌ chojquic loqꞌuel i bʌquel quejlab chaꞌan c mul. 
Laꞌ tsꞌojquic j cꞌʌb yaꞌ baꞌ chucul. 23  Pero tsac bʌcꞌña Dios muꞌ 
bʌ caj i melon. Wen ñuc i yumʌntel. Jini chaꞌan maꞌanic tsac 
mele jini jontolil.

24 Mi tsa cʌcꞌʌ ti ñuc jini oro cheꞌ wen chumulon, 25 mi 
tijicñayon chaꞌan cabʌl c chubʌꞌan, mi tsa jach c ñaꞌta c 
pꞌojlesan chaꞌan mic chanꞌesan c bʌ, 26-27 mi tsac chꞌujutesa jini 
qꞌuin chaꞌan i tꞌojol jax yaꞌ ti panchan, yicꞌot jini uw muꞌ bʌ i 
xʌntan panchan tiꞌ ñuclel, mi tsac pejca ti oración, 28  mulil jini. 
Tsaꞌic c mele jini, wersa mic mel c bʌ tiꞌ tojlel juez. Cheꞌic jini, 
mach xucꞌulonic ti Dios am bʌ ti panchan.

29 Mi tijicñayon baꞌ ora tsiꞌ taja wocol jini muꞌ bʌ i tsꞌaꞌleñon, 
mi tijicñayon chaꞌan chꞌijiyem i pusicꞌal jini woli bʌ i 
contrajiñon, 30 mulil tsaꞌ. Pero mach cheꞌic tsac mele. Maꞌanic 
tsac pꞌaja j contra. Maꞌanic tsaj cꞌajtibe Dios chaꞌan miꞌ yʌcꞌ ti 
chʌmel. 31 Jini chumuloꞌ bʌ quicꞌot tsiꞌ qꞌueleyob. Tsac wen 
aqꞌueyob weꞌelʌl c winicob. 32  Maꞌanic tsaj cʌyʌ ti bij jini ñajt 
bʌ chꞌoyolob. Tsac jambeyob i tiꞌ cotot. Tsac pʌyʌyob ochel. 
33  Mi tsac mucu c mul cheꞌ bajcheꞌ i yalobil Adán, mi tsac ñopo 
c muc tic pusicꞌal chaꞌan bʌqꞌuen 34 ame aꞌlenticon tiꞌ tojlel 
winicob, ame tsꞌaꞌlenticon chaꞌan c piꞌʌlob ti mojt ti mojt, mi 
chaꞌan c mul tsac ñupꞌu c bʌ ti cotot, 35 laꞌ i melon Dios, jini 
Pꞌʌtʌl Bʌ. Umbaꞌañon. Laꞌ tilic i melon ti utsꞌat tiꞌ tojlel jini 
tsaꞌ bʌ i jopꞌbeyoñob c mul ti jun. 36 Cheꞌ jini tijicñayon mic jacꞌ 
cheꞌ miꞌ pʌyon tij cꞌabaꞌ. Mux c lʌcꞌ c bʌ cheꞌ bajcheꞌ juntiquil 
lʌpʌl bʌ i chaꞌan corona. 37 Cheꞌic jini mach mucꞌonic ti quisin. 
Mucꞌʌch c ñochtan Dios cheꞌ bajcheꞌ i yalobil rey. Mucꞌʌch c luꞌ 
suben chuqui tsac mele.

38  Mi an c mul tiꞌ tojlel c lum, mi pꞌumpꞌun i tsolom 
chaꞌan maꞌanic tsa cʌqꞌue i cꞌaj i yo, 39 mi tsaj cꞌuxu i wut 
c pʌcꞌʌb cheꞌ mach tojbilic xꞌeꞌtelob, mi tsac chilbeyob i 
lum yañoꞌ bʌ, 40 mi tsac mele bajcheꞌ jini, laꞌ colic chꞌixol 
tiꞌ yajñib trigo. Laꞌ pam colic chꞌix tiꞌ yajñib cebada cheꞌen 
Job.

Eliú miꞌ yʌl an tiꞌ wenta chaꞌan miꞌ jacꞌben Job

32  Jini chaꞌan maꞌanix tsiꞌ chʌn jacꞌbeyob i tꞌan Job 
jini uxtiquil, come tsiꞌ qꞌueleyob woliꞌ qꞌuel i bʌ ti 

toj Job. 2  Pero wen michꞌix juntiquil waꞌal bʌ tiꞌ tꞌejl, i cꞌabaꞌ 
Eliú (i yalobil Baraquel chꞌoyol bʌ ti Buz tiꞌ yotot Ram). 
Cʌlʌx jax i michꞌajel, come Job woliꞌ qꞌuel i bʌ ti toj, pero 
woliꞌ yʌl mach tojic Dios. 3  Eliú tsiꞌ michꞌle jaꞌel jini uxtiquil i 
piꞌʌlob, come tsiꞌ yʌlʌyob an i mul Job, pero maꞌanic tsiꞌ wen 
jacꞌbeyob bajcheꞌ yom. 4 Ñʌchꞌʌl tsaꞌ cʌle Eliú cheꞌ ti ñaxan, 
come chꞌiton to. Maxto cabʌlic i jabilel cheꞌ bajcheꞌ i piꞌʌlob. 
5 Pero tsaꞌ michꞌa cheꞌ bʌ tsiꞌ qꞌuele mach yujilobic jacꞌol jini 
uxtiquil.

6 Eliú (i yalobil Baraquel, chꞌoyol bʌ ti Buz) tsa cajiꞌ yʌl: 
Chꞌitoñon to ti laꞌ tojlel. Ñoxetixla. Jini chaꞌan tsac tiqꞌui c bʌ 
ti tꞌan chaꞌan bʌqꞌuen. Maꞌanic tsac subeyetla bajcheꞌ wolic 
ñaꞌtan. 7 Tsa cʌlʌ: Laꞌ i yʌlob jini ñoxoꞌ bʌ, come cabʌl i jabilel, 
cabʌl jaꞌel i ñaꞌtʌbal, choꞌon. 8  Pero jiñʌch i yespíritu winic 
muꞌ bʌ i yʌqꞌuen i chꞌʌmben isujm, yicꞌot i yEspíritu Dios jini 
Pꞌʌtʌl Bʌ. 9 Mach chaꞌanic lac jabilel mi lac taj lac ñaꞌtʌbal. 
Mach jinic jach jini ñoxobix bʌ miꞌ chꞌʌmbeñob isujm toj bʌ 
meloñel. 10 Jini chaꞌan ñichꞌtʌbeñon c tꞌan. Joñon jaꞌel mi caj c 
sub bajcheꞌ wolic ñaꞌtan.

11 Laꞌ wilan, tsaꞌix c pijta laꞌ tꞌan. Tsaꞌix c wen ñichꞌta 
cheꞌ bʌ tsaꞌ laꞌ wʌlʌ pejtel woli bʌ laꞌ ñaꞌtan, cheꞌ bʌ tsaꞌ laꞌ 
tsictesa laꞌ pusicꞌal. 12  Maꞌanic tsaj cʌyʌ c ñichꞌtañetla. Pero 
ubinla. Maꞌanic tsaꞌ laꞌ jacꞌbe i tꞌan Job. Mach laꞌ wujilic 
bajcheꞌ yom jacꞌol, mi juntiquileticla. 13  Mach yomic mi laꞌ 
lon al: “Anix lac ñaꞌtibal joñonla. Jini jach Dios mi mejlel i 
juꞌsʌben i pusicꞌal”. 14 Job maꞌanic tsiꞌ pꞌisiyon ti wenta cheꞌ 
bʌ tsiꞌ pejcayetla. Mach lajalic mi caj c pejcan cheꞌ bajcheꞌ 
jatetla.

15 Miꞌ toj sajtel laꞌ pusicꞌal. Mach laꞌ wujilic bajcheꞌ yom jacꞌol. 
Ñʌchꞌʌletixla. 16 ¿Yom ba mic chʌn pijtan la tꞌan? ¿Yom ba mic 
ñʌjchꞌel cheꞌ bajcheꞌetla? 17 Joñon jaꞌel mi caj c jacꞌ. Mi caj c 
subeñetla chuqui cujil. 18  Butꞌulix c pusicꞌal. Mach mejlix c ticꞌ 
c bʌ ti tꞌan. 19 Cheꞌʌch añon bajcheꞌ tsijiꞌ bʌ pʌchi butꞌul ti vino. 
Yomix tojmel chaꞌan maꞌanic i tiꞌ. 20 Wersa mi caj c pejcañetla. 
21 Mach jelchojquic jach mij qꞌuel winicob. Maꞌanic mic lotiñob 

ti uts bʌ tꞌan. 22  Mach mejlic c sub ti ñuc jini mach bʌ ñuquic. 
Mi tsac mele bajcheꞌ jini, bʌbʌqꞌuen miꞌ jisañon Dios tsaꞌ bʌ i 
meleyon.

Eliú tsiꞌ tiqꞌui Job

33  Ubibeñon c tꞌan, Job. Ñichꞌtan pejtel chuqui mic 
subeñet. 2  Awilan tsaꞌix c chajpa c bʌ. Comix c chaꞌlen 

tꞌan. 3  Jini woli bʌ c subeñet, mic sub ti pejtelel c pusicꞌal. 4 I 
yEspíritu Dios tsiꞌ meleyon. Yaꞌ chꞌoyol j cuxtilel tiꞌ yiqꞌuilel 
i yej jini Pꞌʌtʌl Bʌ. 5 Subeñon mi a wujilʌch jacꞌol. Chajpan 
a tꞌan. Laꞌ cꞌajtibeñon. 6 Awilan, lajalon bajcheꞌ jatet tiꞌ tojlel 
Dios. Lajal melbilonla ti lum. 7 Mach a bʌcꞌñañon. Mach a 
chaꞌlen quisin. Maꞌanic wolic xicꞌbeñet.

8  Tsaꞌix a chaꞌle tꞌan. Tsaꞌix cubi. Tsac ñichꞌtʌbeyet a tꞌan. 
Tsaꞌ wʌlʌ: 9 “Tojon, maꞌanic c mul. 10 Pero Dios miꞌ wersa taj 
leco tac bʌ tic tojlel muꞌ bʌ i michꞌlen. Miꞌ qꞌuelon cheꞌ bajcheꞌ 
i contra. 11 Miꞌ ñetꞌbeñon coc ti tocol bʌ teꞌ. Miꞌ chʌcʌ qꞌuel 
pejtel chuqui mic chaꞌlen”, lon cheꞌet.

12  Wolix c jacꞌbeñet. Mach isujmic bajcheꞌ wolaꞌ wʌl. Wen 
ñuc Dios. Mach ñuquic winic. 13  ¿Chucoch maꞌ lon al maꞌanic 
miꞌ jacꞌbeñet cheꞌ woliyet ti wocol? 14 Cheꞌ miꞌ chaꞌlen tꞌan 
Dios, jasʌl junyajl miꞌ yʌl. Mach wersajix i chaꞌyajlel chaꞌan 
mi lac ñaꞌtan isujm. Muqꞌuic lac ñusʌben i tꞌan miꞌ chʌn 
pejcañonla. 15 Cheꞌ woliyonla ti ñajal yicꞌot cheꞌ an chuqui mi 
laj qꞌuel ti acꞌʌlel, 16 Dios miꞌ yʌqꞌueñonla lac chaꞌ ñichꞌtan lac 
ticꞌol. Miꞌ yʌqꞌueñonla lac tsic pusicꞌal ame i tajonla wocol. Miꞌ 
chaꞌ tojꞌesañonla. 17 Miꞌ mʌctʌbeñonla lac bijlel cheꞌ mach tojic 
chaꞌan miꞌ juꞌsʌbeñonla lac pusicꞌal 18  ame jiliconla ti espada, 
ame chojquiconla baꞌ mi lac chʌmel.

19 Miꞌ cʌntesañonla jaꞌel cheꞌ cꞌamonla. Cheꞌ wen cꞌux i 
pꞌaquel winic cheꞌ ñolol tiꞌ wʌyib, 20 miꞌ tsꞌaꞌlen i bʌl i ñʌcꞌ. 
Mach chʌn yomix i cꞌux waj. 21 Miꞌ tiquin i bʌcꞌtal. Yajyajix, 
tsiquilix i bʌquel. 22  Cabʌl miꞌ jalꞌan tiꞌ tiꞌ i yajñib chʌmeñoꞌ 
bʌ. Colel i chʌmel. Miꞌ yutsi cꞌuñꞌan pañimil. 23  Ti jini jach 
bʌ ora mi tsaꞌ tili ángel loqꞌuem bʌ tiꞌ tojlel bajcꞌʌl i piꞌʌlob 
ti panchan chaꞌan miꞌ tojꞌesan majlel baꞌ utsꞌatax, 24 cheꞌic 
jini, uts miꞌ pʌs i bʌ Dios tiꞌ tojlel jini winic. Miꞌ yʌl: Laꞌix 
colic. Maꞌanic miꞌ caj ti chʌmel. Tsaꞌix c tojo chaꞌan miꞌ colel. 
25 Chaꞌan tsiꞌ cʌyʌ i mul jini winic, jini chaꞌan mi caj i chaꞌ 

wenꞌan. Lajal mi caj i sujtel i bʌcꞌtal bajcheꞌ chꞌiton, wen 
chꞌejl bʌ, cheꞌen Dios. 26 Dios miꞌ jacꞌ ti utsꞌat cheꞌ miꞌ pejcan 
jini winic. Cheꞌ miꞌ qꞌuelben i wut Dios tijicña jini winic. Mi 
chaꞌ cajel ti cuxtiyel cheꞌ bajcheꞌ ti yambʌ ora. 27 Mi caj i 
suben i piꞌʌlob bajcheꞌ tsaꞌ coltʌnti ti Dios. Tijicña i pusicꞌal 
miꞌ chaꞌlen cꞌay. Miꞌ yʌl: “Tsaꞌix c chaꞌle mulil. Tsac xoyo c 
bijlel, pero maꞌanic tsiꞌ yʌqꞌueyon c toj c mul. Tsiꞌ pꞌuntayon 
Dios. 28  Tsiꞌ mʌñʌyon chaꞌan miꞌ coltañon. Jini chaꞌan maꞌanic 
tsaꞌ sajtiyon baꞌan chʌmeñoꞌ bʌ. Chaꞌ anix wen bʌ c pusicꞌal”, 
cheꞌen jini winic.

29 Pejtelel iliyi miꞌ mel Dios tiꞌ tojlel winicob. Mach junyajlic 
jach. I chaꞌyajlel yicꞌot i yuxyajlel miꞌ mel 30 chaꞌan miꞌ 
sutqꞌuiñob i bʌ winicob ame majlicob baꞌan chʌmeñoꞌ bʌ. 
Cheꞌ jini miꞌ pʌsbeñob bajcheꞌ yom miꞌ melob. Miꞌ yʌqꞌueñob 
i cuxtʌlel. 31 Pꞌisi ti wenta, Job. Ñichꞌtʌbeñon. Yom ñʌchꞌʌlet 
cheꞌ mic chʌn pejcañet. 32  Mi tsaꞌ ñaꞌta bajcheꞌ mi caj a coltan 
a bʌ, subeñon, come tijicñayon mi tsaꞌ mejli c pʌset ti toj. 33  Mi 
mach a womix a chaꞌlen tꞌan, ubiñon. Yom chʌn ñʌchꞌʌlet 
chaꞌan mij cʌntesañet bajcheꞌ yom miꞌ mel jini am bʌ i 
pusicꞌal, cheꞌen Eliú.

Eliú miꞌ tsictesan tojʌch Dios

34  1-2  Eliú woliꞌ to i chʌn sub: Ubinla c tꞌan winicob 
cabʌl bʌ laꞌ pusicꞌal. Mi añʌch laꞌ pusicꞌal ñichꞌtañon. 

3  Come lac chiquin miꞌ chaꞌlen probar cheꞌ mi la cubin tꞌan. 
Cheꞌ jaꞌel la quej miꞌ majtsꞌan i bʌl lac ñʌcꞌ. 4 Laꞌ lac yajcan 
chuqui utsꞌat ti jujuntiquilonla. Laꞌ lac tem ñaꞌtan chuqui 
toj. 5 Come Job tsiꞌ subu i bʌ ti toj. Tsiꞌ lon alʌ tsaꞌix i chilbe 
meloñel Dios. 6 Anquese toj miꞌ bajñel qꞌuel i bʌ Job, pero xlot 
ti lac wut. Woliꞌ qꞌuel i bʌ ti utsꞌat, pero añʌch i lojwel mach 
bʌ yujilic lajmel. 7 ¿Am ba yambʌ winic lajal bʌ i mul bajcheꞌ 
Job? Miꞌ chaꞌlen pꞌajoñel cheꞌ bajcheꞌ miꞌ jap jaꞌ. 8  Miꞌ piꞌlen ti 
mulil xjontolilob. Temel miꞌ majlel yicꞌotob. 9 Tsiꞌ yʌlʌ mach 
lac tajayic lac wenlel ti Dios.

10 Jini chaꞌan ubinla c tꞌan, winicob añoꞌ bʌ laꞌ pusicꞌal. Ti 
pejtelel ora maꞌanic miꞌ wis chaꞌlen mulil Dios. Jini Pꞌʌtʌl bʌ 
Mach bʌ Anic i Pꞌisol i Pꞌʌtʌlel mach yujilic jontolil. 11 Bajcheꞌ 
jach miꞌ mel winic, mi caj i yʌqꞌuentel i chobejtʌbal ti Dios. 
Cheꞌ bajcheꞌ yom lac melbal cheꞌʌch mi caj laꞌ cʌqꞌuentel. 

12  Isujm, mach yujilic jontolil Dios. Jini Pꞌʌtʌl bʌ Mach bʌ Anic 
i Pꞌisol i Pꞌʌtʌlel miꞌ melonla ti toj. 13  ¿Majqui tsiꞌ yʌqꞌue i yeꞌtel 
ti pañimil? I bajñel tsiꞌ waꞌchoco pejtel pañimil. 14-15 Tsaꞌic i 
chilbeyonla i yEspíritu, tsaꞌ laj chʌmiyonla ti pejtelonla. Tsaꞌic 
i chaꞌ chꞌʌmʌ i yEspíritu yicꞌot i yiqꞌuilel i yej, tsaꞌ sujtiyonla ti 
tsꞌubejn.

16 Mi an a ñaꞌtibal ubin jini. Ñichꞌtan chuqui wolic sub. 17 Jini 
Yujil bʌ Meloñel, ¿muꞌ ba caj i tsꞌaꞌlen chuqui toj? ¿Mach ba 
ñuquic ti a pusicꞌal jini mero Toj Bʌ? 18  Jiñʌch muꞌ bʌ i yʌꞌlen 
jini ñucoꞌ bʌ añoꞌ bʌ i yeꞌtel ti pañimil. Miꞌ subeñob i mul. 
Mach yujilic bʌqꞌuen. 19 Mach jejchoquic jach miꞌ qꞌuel winicob. 
Junlajal miꞌ pʌsbeñob i yutslel jini pobrejob yicꞌot jini wen 
chumuloꞌ bʌ. Junlajal i melbalonla. 20 Ti jujumucꞌ an bʌqꞌuen 
mi lac chʌmel ti qꞌuiñil yicꞌot ti acꞌʌlel. Jini chanoꞌ bʌ yicꞌot 
jini pecꞌoꞌ bʌ miꞌ ñijcuyelob, miꞌ jilelob. Jini añoꞌ bʌ i yeꞌtel miꞌ 
loqꞌuelob tiꞌ yeꞌtel cheꞌ bajcheꞌ wʌn ñaꞌtibil ti Dios.

21 Dios miꞌ laj cʌmben i bijlel winicob. Miꞌ pꞌis ti wenta 
pejtel chuqui mi lac chaꞌlen. 22  Maꞌanic icꞌchꞌipan bʌ pañimil 
baꞌ mach cꞌotic i wut. Maꞌanic baꞌ mi mejlel i mucob i bʌ 
xjontolilob. 23  Maꞌanic miꞌ wʌn subeñonla Dios baqui ora 
mi caj i pʌyonla ti meloñel. I bajñel yujil chuqui woliꞌ mel. 
24 Maꞌanic miꞌ wʌn sub cheꞌ mi caj i jisan jini pꞌʌtʌloꞌ bʌ. 
Miꞌ chilbeñob i yeꞌtel. Miꞌ yʌqꞌuen yañoꞌ bʌ. 25 Wen cʌñʌl ti 
Dios pejtel i yeꞌtel ili yumʌlob. Miꞌ chocob loqꞌuel tiꞌ yeꞌtel 
ti jumpꞌejl jach acꞌʌlel mach bʌ wʌn ñaꞌtibilic i chaꞌañob. Miꞌ 
jisañob. 26 Miꞌ jatsꞌ jini xjontolilob tiꞌ wutob i piꞌʌlob. 27 Come 
tsiꞌ cʌyʌyob i tsajcan Dios. Mach ñuquic tiꞌ pusicꞌalob i bijlel 
Dios. 28  Pero Dios tsiꞌ yubibeyob i yuqꞌuel jini pꞌumpꞌuñoꞌ bʌ. 
Tsiꞌ yubibeyob i tꞌan jini ticꞌlʌbiloꞌ bʌ. 29 Mi ñʌchꞌʌl jach Dios, 
¿yom ba mi lac jopꞌben i mul? Mi tsiꞌ mʌyʌ i wut, ¿bajcheꞌ mi 
caj laj qꞌuel? Dios miꞌ chʌcʌ qꞌuelonla ti jujuntiquilonla. Miꞌ 
qꞌuel pejtel winicob ti mojt ti mojt. 30 Mi caj i locꞌsañob tiꞌ 
wenta jini yumʌl mach bʌ anic miꞌ bʌcꞌñan Dios chaꞌan miꞌ 
yʌcꞌob ti colel baꞌ tsʌts chuculob cheꞌ bajcheꞌ ti yac.

31 Jatet, Job, yom maꞌ suben a mul Dios. Suben cheꞌ bajcheꞌ 
jini: “Tsaꞌix cubi wocol. Tsaꞌix a juꞌsʌbeyon c pusicꞌal. Mach 
chʌn comix c chaꞌlen mulil”. Cheꞌʌch yom maꞌ suben. 
32  Cꞌajtiben Dios a cʌntesʌntel chaꞌan miꞌ tsictesʌbeñet a mul 
maxto bʌ a ñaꞌta. 33  Cheꞌ jini mux i subeñet bajcheꞌ cꞌamel yom 

maꞌ toj a mul. ¿Mach ba cheꞌic yom? Chaꞌlen yajcaya jatet. An 
ti a wenta. Subeñon bajcheꞌ wolaꞌ ñaꞌtan. 34-35 Winicob añoꞌ bʌ 
i pusicꞌal mi caj i subeñon sojquem i jol Job. Majqui jach miꞌ 
chꞌʌmben isujm mi caj i yʌl mach cu anic i pusicꞌal. 36 Joñon 
mi cʌl: Laꞌto i yubin wocol Job. Laꞌ i toj i mul. Come lajal 
miꞌ chaꞌlen tꞌan bajcheꞌ xjontolilob. 37 Chan miꞌ mel i bʌ. Miꞌ 
contrajiñonla. Mi yutsi pꞌojlesan i tꞌan tiꞌ contra Dios, cheꞌen 
Eliú.

35  1-2  Eliú tsiꞌ chʌn chaꞌle tꞌan: ¿Yomto ba maꞌ chʌn sub 
a bʌ ti toj? ¿Muꞌ ba a lon ñop mach tojic Dios? 3  Wolaꞌ 

wʌl: “¿Chuqui mi lac taj tiꞌ tojlel Dios chaꞌan tojonla? ¿Mach 
ba lajalic miꞌ coltan xmulilob?” lon cheꞌet. 4 Mi caj c subeñet 
yicꞌot a piꞌʌlob, 5 letsan laꞌ wut ti chan. Qꞌuelela. Ñejñanla 
jini tocal am bʌ ti chan. 6 Mi an a mul, ¿muꞌ ba caj ti yʌjñel 
i pusicꞌal Dios chaꞌan jini? Mi cʌlʌxix a mul, ¿muꞌ ba caj i 
yʌsiyel i pusicꞌal? 7 Mi tojet ¿woli ba a coltan Dios? ¿Muꞌ ba caj 
i chꞌʌm i majtan ti a cꞌʌb? 8  Pero mi an a mul maꞌ bajñel acꞌ a 
bʌ ti wocol chaꞌan a mul. Mi tojet maꞌ coltan winicob. 9 Cheꞌ 
cabʌl miꞌ yubiñob wocol winicob chaꞌan i ticꞌlʌntel, cꞌam miꞌ 
chaꞌleñob oñel chaꞌan yomob loqꞌuel tiꞌ cꞌʌbob jini xticꞌlayajob. 
10 Maꞌanic majqui miꞌ yʌl: “¿Baqui an Dios tsaꞌ bʌ i meleyon, 
muꞌ bʌ i yʌcꞌon ti cꞌay ti acꞌʌlel?” 11 Dios miꞌ yʌqꞌueñonla lac 
pusicꞌal yicꞌot lac ñaꞌtibal ñumen bajcheꞌ bʌteꞌel yicꞌot teꞌlemut 
am bʌ ti pañimil. 12  Miꞌ lon pejcañob Dios jini xjontolilob chan 
bʌ miꞌ melob i bʌ. 13  Dios maꞌanic miꞌ ñichꞌtʌbeñob i tꞌan jini 
mach bʌ i chaꞌañobic. Jini Cꞌax Pꞌʌtʌl Bʌ maꞌanic miꞌ pꞌisob ti 
wenta. 14 Jini chaꞌan maꞌanic miꞌ pꞌiset ti wenta come maꞌanic 
wolaꞌ pꞌis Dios. Anquese jal maꞌ pijtan, maꞌanic woliꞌ pʌs i bʌ. 
Maꞌanic woliꞌ melet cheꞌ bajcheꞌ tsaꞌ wʌlʌ. 15 Isujm maꞌanic miꞌ 
tilel i julaꞌtañet Dios come michꞌ. Che jach miꞌ ñusañet come 
tsꞌaꞌ miꞌ qꞌuel a mul. 16 Jini chaꞌan, Job, wolaꞌ lon letsan a tꞌan. 
Anquese cabʌl a tꞌan maꞌanic a ñaꞌtibal, cheꞌen.

Eliú tsiꞌ subu i ñuclel Dios

36  1-2  Eliú tsiꞌ yʌlʌ jaꞌel: Anto yom maꞌ wubiñon. Mi caj j 
cʌntesañet. Come cabʌlto yom mic subeñet tiꞌ wenta 

Dios. 3  Tsajniyon ti ñajtʌl chaꞌan mic taj tilel c ñaꞌtibal. Mi caj 
c pʌsbeñet tojch Dios. Tojʌch tsaꞌ bʌ i meleyon. 4 Isujmʌch c 
tꞌan. Mach c lotic. Cujil chuqui mic subeñet. Cabʌl c ñaꞌtibal.

JOB 34 – 36

El Antiguo Testament en el ch'ol de Tumbalá  ©Liga Bíblica Internacional, 2011 



968

5 Pꞌʌtʌlʌch Dios, wen cabʌl i ñaꞌtibal, pero maꞌanic miꞌ 
tsꞌaꞌlen winicob mi juntiquilic. Miꞌ laj chꞌʌm tiꞌ wenta. 
6 Maꞌanic miꞌ jaltesʌben i jabilel jini xjontolil. Dios mi caj i 
mel ti utsꞌat jini ticꞌlʌbil bʌ. 7 Maꞌanic miꞌ wis cʌy i qꞌuel jini 
tojoꞌ bʌ. Miꞌ waꞌchocoñob yicꞌot reyob am bʌ i yumʌntel. Cheꞌ 
jini miꞌ tajob i ñuclel. 8  Mi tsaꞌ cʌjchiyob ti ñujpꞌibʌl, mi tsiꞌ 
yubiyob cabʌl wocol, 9 Dios miꞌ yʌqꞌueñob i ñaꞌtan i mul. Miꞌ 
pʌsbeñob i chanlel i pusicꞌal. 10 Miꞌ jambeñob i chiquin chaꞌan 
miꞌ yubiñob i ticꞌol. Miꞌ subeñob chaꞌan miꞌ cʌyob i mul. 11 Mi 
tsiꞌ yubibeyob i tꞌan, mi tsiꞌ jacꞌbeyob, cheꞌ jini mi caj i ñajtꞌan 
i jabilel ti pañimil cꞌʌlʌl cheꞌ ñoxobix, tijicñayob i pusicꞌal. 
12  Pero mi maꞌanic tsiꞌ chꞌujbibeyob i tꞌan, tsiquil cheꞌ jini 
maꞌanic i ñaꞌtibal. Miꞌ cajelob ti chʌmel ti espada.

13  Pero jini muꞌ bʌ i lon pʌsob i bʌ ti toj cheꞌ mach tojobic 
muqꞌuix i tajob i michꞌlel Dios. Maꞌanic miꞌ sutqꞌuiñob i bʌ cheꞌ 
miꞌ ticꞌob. 14 Miꞌ chʌmelob cheꞌ chꞌitoñob to. Miꞌ lon jisañob 
i bʌ tiꞌ tsꞌiꞌlel. 15 Pero Dios mi caj i pꞌuntan jini ticꞌlʌbiloꞌ 
bʌ woliyoꞌ bʌ ti wocol. Miꞌ jambeñob i chiquin chaꞌan miꞌ 
ñichꞌtañob cheꞌ woliyob ti wocol.

16 Yom to Dios i pʌyet loqꞌuel ti wocol chaꞌan maꞌ taj ñuc bʌ 
a wajñib baꞌ tijicñayet. Yom i chapʌbeñet a mesa yicꞌot pejtel 
chuqui tac wen. 17 Pero wersa tsiꞌ yʌqꞌueyet wocol chaꞌan a 
melbal, come junlajalet yicꞌot xjontolilob. Wolix i melet chaꞌan 
a mul. Jini chaꞌan woliyet ti wocol. 18  Tsajaletme ame cajiquet 
ti aꞌleya cheꞌ wolaꞌ wubiben i michꞌajel. Mach a michꞌlen 
Dios chaꞌan sajtem a chubʌꞌan. 19 Anic to a chubʌꞌan, ¿chuqui 
i yeꞌtel? Mach mejlic i coltañet. Mach mejlic i lajmesʌbeñet 
a wocol chaꞌan maꞌ chaꞌ cꞌocꞌan. 20 Mach a lon pijtan acꞌʌlel, 
come miꞌ pꞌojlel wocol cheꞌ mach yʌxʌlic la co. 21 Tsajaletme 
ame a ñop jontolil, come chaꞌañʌch a jontolil tsaꞌ tili ili 
wocol i yilʌbeñet a pusicꞌal. 22  Awilan, wen chan Dios, cabʌl 
i pꞌʌtʌlel. ¿Majqui yujil cʌntesa cheꞌ bajcheꞌ Dios? 23  ¿Mejl ba 
lac pʌsben bajcheꞌ yom i mel? ¿Yom ba mi lac pꞌajben i yeꞌtel? 
Mach yomic.

24 Yom maꞌ ñuqꞌuesan chaꞌan ñuc tac bʌ i melbal. Cʌñʌl i 
melbal ti pejtelel pañimil. 25 Qꞌuelel lac chaꞌan ti pejtelonla, 
anquese winicon jach la muꞌ bʌ caj lac chʌmel. Pero mi lac 
yʌxña qꞌuelben i melbal Dios. 26 Awilan, wen ñuc Dios. Mach 
lac luꞌ cʌmbeyic i pusicꞌal. Mach tsicbilic i jabilel. 27 Miꞌ yʌcꞌ ti 

letsel i yowix jaꞌ. Miꞌ sujtel ti jaꞌal ti chʌjcꞌ ti chʌjcꞌ. 28  I yowix 
colem ñajb miꞌ chaꞌ chꞌujyel letsel ti tocal. Jini tocal mi yʌcꞌ 
jaꞌal ti lum. Miꞌ yʌchꞌesañonla. 29 Maꞌanic majqui miꞌ chꞌʌmben 
isujm bajcheꞌ miꞌ pam puc i bʌ tocal mi bajcheꞌ miꞌ cajel ti 
tꞌan chajc loqꞌuem bʌ tiꞌ pam tocal baꞌ buchul Dios. 30 Awilan, 
miꞌ pʌs i cꞌʌcꞌal chajc am bʌ tiꞌ joytilel. Miꞌ tsictesan i jol wits. 
31 Dios miꞌ pʌsbeñonla i pꞌʌtʌlel ti pañimil cheꞌ miꞌ melonla 
yicꞌot cheꞌ miꞌ yʌqꞌueñonla i bʌl lac ñʌcꞌ. 32  Miꞌ chuc jini chajc 
ti chaꞌtsꞌijt i cꞌʌb. Toj jach miꞌ choc tilel baꞌ miꞌ mel i yeꞌtel ti 
pañimil. 33  I tꞌan chajc miꞌ subeñonla lʌcꞌʌl Dios. Jini bʌteꞌel 
miꞌ pꞌis ti wenta cheꞌ tal jaꞌal.

37  Tsiltsilña c pusicꞌal mi cubin, tʌpꞌtʌpꞌña ti bʌqꞌuen. 
2  Ubiben i tꞌan Dios. Cheꞌʌch yubil bajcheꞌ i tꞌan chajc. 

3  Miꞌ pam ñumel ti yebal panchan. Miꞌ tsictiyel i cꞌʌcꞌal chajc 
cꞌʌlʌl tiꞌ tiꞌ pañimil. 4 Wiꞌil miꞌ yubintel i tꞌan. Wen cꞌam muꞌ 
ti tꞌan. Miꞌ cꞌʌlʌ ubintel ti ñajt bʌ pañimil. Maꞌanic majqui mi 
mejlel i ticꞌ. 5 Miꞌ chaꞌlen tꞌan Dios cheꞌ bajcheꞌ miꞌ chaꞌlen tꞌan 
chajc. Miꞌ mel ñuc tac bʌ mach bʌ anic mi lac chꞌʌmben isujm. 
6 Chaꞌan tiꞌ caj i mandar miꞌ jubel ti pañimil i ñaꞌal tsʌñal. 
Miꞌ choc tilel jaꞌal jini musmusña bʌ yicꞌot chalacña bʌ cheꞌ 
tiꞌ yorajlel. 7 Miꞌ ñupꞌonla ti la cotot ti pejtelel pañimil chaꞌan 
miꞌ lac ñaꞌtan jiñʌch i melbal Dios. 8  Jini jontoloꞌ bʌ bʌteꞌel miꞌ 
sujtelob ti chꞌen baꞌ miꞌ wʌyelob.

9 Loqꞌuem ti sur miꞌ tilel sutujt icꞌ. Loqꞌuem ti norte miꞌ tilel 
tsʌñal. 10 Dios miꞌ wujtan jini colem jaꞌ, miꞌ sujtel ti tuñijaꞌ. 
Tsʌts i pam. 11 Isujm miꞌ lʌtschocon tocal am bʌ i yaꞌlel. Yaꞌ 
ti tocal miꞌ mel chajc. Miꞌ choc tilel. 12  Ti chajp ti chajp an 
tiꞌ wenta Dios. Tiꞌ caj i mandar Dios miꞌ joy ñumel ti pejtelel 
pañimil. Miꞌ chaꞌlen bajcheꞌ jach subebil. 13  An i tajol miꞌ choc 
tilel chaꞌan miꞌ tojꞌesañonla. An i tajol miꞌ pʌsbeñonla i yutslel. 
Jiñʌch Dios muꞌ bʌ i yʌqꞌuen i yeꞌtel.

14 Ubin, Job, yom ñʌchꞌʌlet chaꞌan maꞌ ñichꞌtan c tꞌan. Pꞌisi 
ti wenta jini ñuc bʌ i melbal Dios. 15 ¿Awujil ba bajcheꞌ miꞌ 
yʌqꞌuen i cꞌʌjñibal pejtel i melbal? ¿Bajcheꞌ miꞌ yʌcꞌ ti lejmel 
i cꞌʌcꞌal chajc ti tocal? 16 ¿Bajcheꞌ miꞌ pꞌisulan i yalel tocal 
cheꞌ bajcheꞌ ti balanza? Jiñʌch ñuc bʌ i melbal Dios, tsꞌʌcʌl 
bʌ i ñaꞌtʌbal. 17 ¿Awujil ba chucoch maꞌ chaꞌlen buꞌlich cheꞌ 
ñʌchꞌʌl pañimil, cheꞌ ya jach ti sur woliꞌ tejchel tilel icꞌ? 
18  Dios tsiꞌ lichꞌi panchan cheꞌ bajcheꞌ colem espejo. Jixcu 

jatet, ¿awujil ba lichꞌol? 19 Mi cabʌlʌch a ñatibal, subeñon 
lojon bajcheꞌ yom mic pejcan lojon Dios, come tontojon lojon. 
Maꞌanic lojon c pusicꞌal. 20 ¿Yom ba mi lac wersa suben Dios 
chaꞌan miꞌ pejcañonla? ¿Mach ba muqꞌuic i michꞌleñonla cheꞌ 
jini?

21 Maꞌanic mi laj qꞌuel cheꞌ mʌcʌl pañimil. Maꞌanic mi laj 
qꞌuel i cꞌʌcꞌal qꞌuin, pero yaꞌ jach an ti pam tocal baꞌ tsiꞌ yʌcꞌʌ 
Dios. Jinto miꞌ tilel icꞌ i wetsꞌ majlel tocal miꞌ caj ti jajmel. 
22  Cheꞌ jaꞌel mach mejlic laj qꞌuel Dios cheꞌ miꞌ jubel tilel ti lac 
tojlel. Jini jach mi laj qꞌuel i cꞌʌcꞌal i pislel jini mucul bʌ woli 
bʌ ti yumʌntel. 23  Mach laj cʌmbeyic pejtel i pꞌʌtʌlel jini Pꞌʌtʌl 
bʌ Mach bʌ Anic i Pꞌisol i Pꞌʌtʌlel. Anquese toj miꞌ chaꞌlen 
meloñel, pero uts i pusicꞌal jaꞌel. Maꞌanic miꞌ jisan toj bʌ. 
24 Jini chaꞌan winicob miꞌ chꞌujutesañob. Pero Dios maꞌanic miꞌ 
pꞌis ti wenta jini chan bʌ i pusicꞌal. Tsaꞌ ujti ti tꞌan Eliú.

Dios tsiꞌ tsictesa i ñuclel

38  Dios tsaꞌ caji i jacꞌben Job ti sutujt icꞌ: 2  ¿Majqui jini 
woli bʌ ti tꞌan mach bʌ yujilic chuqui woliꞌ yʌl? Woli 

jach i muc c ñaꞌtibal. 3  Waꞌiꞌ. Pʌsʌ a bʌ ti wen chꞌejl cheꞌ bajcheꞌ 
winic. An chuqui mi caj j cꞌajtibeñet. Jatet mi caj a jacꞌbeñon.

4 ¿Baqui añet cheꞌ bʌ tsaꞌ caji c waꞌchocon pañimil? Subeñon 
mi awujil, mi ñaꞌtibil a chaꞌan. 5 ¿Majqui tsiꞌ wʌn ñaꞌta bajcheꞌ 
yom pꞌistʌl pañimil? ¿Awujil ba? ¿Majqui tsiꞌ sʌpchoco i 
plomo baꞌ jaxʌl i tiꞌ? 6 ¿Chuqui i cꞌʌclib yaꞌ baꞌ waꞌal i yoyel? 
¿Majqui tsiꞌ yotsa jini ñuc bʌ xajlel am bʌ tiꞌ xujc otot? 7 Tsiꞌ 
tem chaꞌleyob cꞌay jini ecꞌ, cheꞌ yomix sʌcꞌan pañimil, cheꞌ bʌ 
tsiꞌ chaꞌleyob oñel pejtel i yalobilob Dios chaꞌan tijicñayob i 
pusicꞌal.

8  ¿Majqui tsiꞌ yotsʌbe i tiꞌ colem ñajb cheꞌ bʌ tsaꞌ caji ti 
tojmel loqꞌuel yaꞌ baꞌ cʌntʌbil? 9 Cheꞌ bʌ tsac pixi ti tocal cheꞌ 
bajcheꞌ ti tsuts, tsac bʌcꞌʌ ti icꞌchꞌipan bʌ pañimil. 10 Tsac ñupꞌu 
ti tranca tac yilal yicꞌot i ñejtꞌib. 11 Tsac sube jaꞌ: “Cꞌʌlʌl jach 
ilayi maꞌ tilel. Mach a ñusan ti pꞌis. Wʌꞌ jach jaxʌlet miꞌ caj 
ti ajñel a waꞌal. Anquese chan maꞌ mel a bʌ wersa maꞌ jacꞌ a 
ticꞌol”, choꞌon.

12  Ti pejtelel a jabilel maꞌanic tsaꞌ sʌcꞌa pañimil tiꞌ caj a 
tꞌan mi junyajlic. 13  Maꞌanic tsaꞌ wʌcꞌʌ ti pam ñumel i sʌclel 
pañimil chaꞌan miꞌ putsꞌesan jontoloꞌ bʌ. 14 Cheꞌ woli ti pasel 

qꞌuin miꞌ yʌcꞌ ti qꞌuelol i yebal panchan. Miꞌ tsictesan wits 
yicꞌot joctʌl. Cheꞌ wolix i pʌs i bʌ qꞌuin miꞌ luꞌ tsictesan. 
15 ¿Tsaꞌ ba a bʌcꞌtesa xjontolilob yaꞌ baꞌ miꞌ yajñelob? ¿Tsaꞌ ba a 
mʌctʌbe i cꞌʌb xjontolil cheꞌ woli ti jatsꞌ?

16 ¿Tsaꞌ ba ochiyet ti yebal colem ñajb chaꞌan maꞌ cʌn ñumel 
i chꞌeñal baꞌ chꞌoyol i yaꞌlel? 17 ¿Tsaꞌ ba pʌsbentiyet i yochib 
chʌmel? ¿Tsaꞌ ba cꞌotiyet tiꞌ yochib icꞌyochꞌan bʌ? 18  ¿Tsaꞌ ba a 
luꞌ qꞌuele i pam pañimil?

19 Subeñon mi awujil pejtel jini. ¿Baqui chꞌoyol i sʌclel 
pañimil? Pʌsbeñon i bijlel. Subeñon baqui tilem jini icꞌyochꞌan 
bʌ. 20 ¿Mejl ba a tsajcan majlel cꞌʌlʌl baꞌ chꞌoyol? 21 Wen awujil 
ti pejtelel come i yʌscunet pañimil. Cabʌl jax a pusicꞌal come 
wen ñoxetix.

22-23  ¿Tsaꞌ ba a qꞌuele baꞌ tsaꞌ pꞌojli i ñaꞌal tsʌñal yicꞌot tuñijaꞌ? 
I wentajʌch eꞌtijibʌl chaꞌan i yorajlel guerra. Jal tsac tempa 
chaꞌan mic chocbeñob tilel wocol winicob woliyoꞌ bʌ ti leto. 
24 ¿Baqui chꞌoyol i sʌclel pañimil? ¿Bajcheꞌ miꞌ pam ñumel ti 
pañimil? ¿Baqui chꞌoyol jini tiquin bʌ icꞌ am bʌ i ticwʌlel?

25 Subeñon majqui tsiꞌ mele joctʌl baꞌ cholocña miꞌ chaꞌlen 
xʌmbal majlel jaꞌ cheꞌ miꞌ yujtel wen jaꞌal. ¿Majqui tsiꞌ melbe i 
bijlel chajc yujil bʌ tꞌan? 26 Miꞌ choc tilel jaꞌal ti jochol bʌ lum 
yicꞌot ti tiquin lum baꞌ maꞌanic xchumtʌl, 27 chaꞌan miꞌ jastiyel 
yaꞌ baꞌ chꞌijiyem, chaꞌan miꞌ pasel tsijiꞌ bʌ jam.

28  ¿Am ba i tat jaꞌal? ¿Majqui i ñaꞌ yeꞌeb? 29 ¿Majqui tsiꞌ yʌcꞌʌ i 
tuñil jaꞌ? ¿Majqui tsiꞌ teche i ñaꞌal tsʌñal? 30 Jini jaꞌ tilem bʌ ti 
panchan miꞌ yʌcꞌ i tuñijaꞌ lajal bʌ i tsʌtsel bajcheꞌ xajlel. I pam 
jini colem jaꞌ miꞌ tsʌtsꞌan.

31 ¿Mejl ba a ticꞌ jini ecꞌ tiꞌ bijlel? ¿Mejl ba a jitben i cʌjchil 
i ñʌcꞌ Orión? 32  ¿Mejl ba a suben qꞌuextʌyel i yorajlel jajmel 
yicꞌot jaꞌlel? ¿Mejl ba a pʌsben i bijlel jini Osa yicꞌot i yal? 33  ¿A 
cʌñʌ ba jini mandar tac am bʌ tiꞌ wenta panchan? ¿Awujil ba 
bajcheꞌ cʌyʌl lum yicꞌot panchan?

34 ¿Mejl ba a pʌy tilel jaꞌal ti tiquin pañimil? ¿Muꞌ ba i 
jacꞌbeñet a tꞌan tocal cheꞌ maꞌ pejcan? 35 ¿Mejl ba a choc majlel 
chajc baqui a wom? ¿Muꞌ ba i subeñet umbaꞌañon? ¿Cheꞌ ba 
miꞌ jacꞌ? 36 ¿Majqui tsiꞌ yʌqꞌue i ñaꞌtibal pejtel cuxul tac bʌ? 
¿Majqui tsiꞌ cʌntesa bajcheꞌ yom melol? 37 ¿Majqui yujil i tsicol 
tocal? ¿Majqui miꞌ choc tilel jaꞌal cheꞌ bajcheꞌ miꞌ xitchocontel 
ucꞌum? 38  ¿Mejl ba a wʌcꞌ ti pꞌojlel ocꞌol?

39 ¿Mejl ba a wʌqꞌuen i colojm jini ñaꞌ bajlum chaꞌan miꞌ 
lajmesʌben i wiꞌñal i yal? 40 ¿Mejl ba a wʌqꞌuen i bʌl i ñʌcꞌ cheꞌ 
cotol ti mal chꞌen yicꞌot cheꞌ woli ti chijt ti mateꞌel? 41 ¿Majqui 
miꞌ weꞌsan jini iꞌicꞌ xiyeꞌ cheꞌ wiꞌñayix i yal, cheꞌ miꞌ pam 
ñumel ti sʌclaya?

39  ¿Awujil ba cheꞌ miꞌ tojpꞌel jini chivo am bʌ ti wits? 
¿Tsaꞌ ba a qꞌuele ñaꞌ meꞌ ti bajqꞌuel? 2  ¿Jaypꞌejl uw 

cʌntʌbil i yal? ¿Awujil ba baqui ora miꞌ tilel ti pañimil? Miꞌ 
lutschocon i bʌ, 3  miꞌ yʌcꞌ i yal. Miꞌ chaꞌ wenꞌan. 4 Pꞌʌtʌl tac 
i yal. Miꞌ colelob ti jamil. Miꞌ majlelob. Maꞌanix miꞌ chʌn 
sujtelob.

5 ¿Majqui tsiꞌ cʌntesa jini burro mach bʌ anic i yum? Yilol 
jach miꞌ ñumel baqui jach yom. 6 Tsac pʌsbe baꞌ jaxʌl miꞌ 
majlel ti tiquin lum. Yaꞌ miꞌ yajñel ti jaꞌlumil am bʌ i yʌtsꞌmil. 
7 Miꞌ putsꞌtan xchumtʌl. Tsꞌaꞌ miꞌ yubiben i tꞌan xwetsꞌoñel. 
8  Miꞌ ñumel i sʌclan jam ti wits. Miꞌ majlel baqui jach miꞌ taj 
pimel.

9 ¿Yom ba i coltañet jini jontol bʌ wacax? ¿Muꞌ ba i jalꞌan 
jumpꞌejl acꞌʌlel mi tsaꞌ pʌsbe i bʌl i ñʌcꞌ ti bucꞌujib? 10 ¿Mejl 
ba a cʌch ti teꞌ chaꞌan miꞌ pic majlel lum? ¿Mejl ba a 
cʌntesan chaꞌan miꞌ topꞌ lum yaꞌ baꞌ a wom? 11 ¿Ñuc ba ti a 
pusicꞌal chaꞌan cabʌl i pꞌʌtʌlel? ¿Muꞌ ba caj a pijtan jinto miꞌ 
chꞌʌmbeñet tilel a cꞌajbal? 12  ¿Muꞌ ba caj i cuchbeñet tilel trigo 
chaꞌan miꞌ tempʌbeñet yaꞌ baꞌ miꞌ jajtsꞌel?

13  Tsʌts miꞌ les i wichꞌ jini jaꞌal pech avestruz. Pero mach 
chaꞌanic i yutslel i pusicꞌal. 14 Miꞌ cʌy i tun chaꞌan miꞌ tojpꞌel 
baꞌ tiquin jiꞌ. 15 Miꞌ junyajlel cʌy baꞌ bʌbʌqꞌuen miꞌ tꞌuchtʌntel. 
Mi tsaꞌ ñumi bʌteꞌel bʌbʌqꞌuen miꞌ petsꞌ tꞌuchtan. 16 I ñaꞌal 
mut maꞌanic miꞌ pꞌuntan i tun. Mach i chaꞌanic i yal yubil. 
Maꞌanic miꞌ wis ñaꞌtan mi lolom jach i yeꞌtel. 17 Dios tsiꞌ chilbe 
i ñaꞌtibal. Maꞌanic tsiꞌ yʌqꞌue i pusicꞌal. 18  Cheꞌ miꞌ les i wichꞌ, 
numen ora miꞌ majlel bajcheꞌ winic cꞌʌchʌl bʌ ti caballo.

19 ¿Muꞌ ba a wʌqꞌuen i pꞌʌtʌlel jini caballo yujil bʌ guerra? 
¿Muꞌ ba a wʌqꞌuen i tijcan i tsutsel i bicꞌ? 20 ¿Muꞌ ba a suben 
tijpꞌel cheꞌ bajcheꞌ sajcꞌ? Miꞌ bʌcꞌtesan winicob cheꞌ pusiña 
i niꞌ. 21 Miꞌ jatsꞌ i yoc ti lum chaꞌan yomix majlel ti guerra. 
Tijicña i pusicꞌal chaꞌan cabʌl i pꞌʌtʌlel. Mach yujilic bʌqꞌuen. 
22  Miꞌ tseꞌtan jini bʌbʌqꞌuen jax bʌ. Maꞌanic miꞌ mel i pusicꞌal. 
Maꞌanic miꞌ xoy i bijlel cheꞌ miꞌ qꞌuel espada. Checꞌlaw i yotot 

jalʌjb am bʌ tiꞌ tꞌejl. 23  Miꞌ ñijcuyel i yotot jalʌjb tiꞌ tꞌejl i 
contra. Sʌcleman i ñiꞌil espada yicꞌot jecꞌoñib. 24 Woli ti lujtꞌel 
i bʌcꞌtal chaꞌan yom jax majlel. Yomix majlel ti ajñel chaꞌan 
tsaꞌix i yubibe i tꞌan trompeta. 25 Cheꞌ miꞌ wustʌl trompeta 
tijicña miꞌ cajel ti tꞌan. Mi sicꞌ jini guerra cheꞌ ñajt to woliꞌ 
tilel. Miꞌ yubibeñob i tꞌan capitañob yicꞌot soldadojob.

26 Cheꞌ miꞌ letsel ti chan jini gavilán chaꞌan miꞌ majlel ti sur, 
¿chaꞌan ba a ñatibal miꞌ tojꞌesan majlel i bʌ? 27 Jixcu jini xiyeꞌ 
muꞌ bʌ i mel i cꞌuꞌ ti chan, ¿chaꞌan ba a mandar miꞌ mel? 28  Miꞌ 
cottʌl ti pam xajlel tiꞌ chanlel colem wits. Miꞌ chumtʌl tiꞌ jajp 
xajlel baꞌ mach i tajayic i contra. 29 Miꞌ chijtan i bʌl i ñʌcꞌ. Ti 
ñajtʌl miꞌ qꞌuel. 30 Woꞌatax i yal, miꞌ mʌsan i chꞌichꞌel i weꞌel. 
Yaꞌ baꞌ miꞌ tsʌnsʌntel i colojm yaꞌix an i tat, cheꞌen lac Yum.

40  1-2  Lac Yum tsiꞌ chʌn pejca Job: Jini woli bʌ i yʌꞌleñon, 
¿yom ba ochel ti leto yicꞌot jini Mach bʌ Anic i Pꞌisol 

i Pꞌʌtʌlel? Jini yom bʌ i yʌꞌlen Dios, laꞌ i sub, cheꞌen lac Yum. 
3-4 Job tsiꞌ jacꞌbe lac Yum: Awilan, ¿chuqui j cꞌʌjñibal? ¿Chuqui 
mi mejlel c sub? Mic mʌc quej. Ñʌchꞌʌlon. 5 Tsaꞌix c chaꞌle tꞌan 
pero mach yomix mic chaꞌ sub. Chaꞌyajlix tsac chaꞌle tꞌan pero 
jasʌlix. Mach chʌn comix, cheꞌen.

I tsictesʌntel i pꞌʌtʌlel Dios
6-7 Lac Yum tsiꞌ sube Job ti sutujt icꞌ: Cʌchʌx a bʌ. Pʌsʌ a 

bʌ ti chꞌejl cheꞌ bajcheꞌ winic. An chuqui com cꞌajtibeñet. 
Jacꞌbeñon. 8  ¿Muꞌ ba a ñaꞌtan mach tojonic? ¿Muꞌ ba a ñaꞌtan 
an c mul? ¿Muꞌ ba a sub a bʌ ti toj? 9 ¿Lajal ba a cꞌʌb bajcheꞌ i 
cꞌʌb Dios? ¿Mejl ba a chaꞌlen tꞌan cheꞌ bajcheꞌ i tꞌan chajc?

10 Pʌsʌ a bʌ ti ñuc cheꞌ bajcheꞌ rey muꞌ bʌ i yumañob winicob. 
Tsictesan a ñuclel chaꞌan miꞌ wersa jacꞌob a mandar. 11 Pʌsʌ a 
bʌ ti michꞌ chaꞌan miꞌ chꞌujbiñetob jini chañoꞌ bʌ. Juꞌsʌbeñob 
i pusicꞌal. 12  Qꞌuele jini chañoꞌ bʌ i pusicꞌal. Chocoyob jubel. 
Jisan xjontolilob yaꞌ baꞌ waꞌalob. 13 Laj mucuyob ti tsꞌubejn. 
Ñupꞌuyob baꞌan chʌmeñoꞌ bʌ. 14 Mi awujil melol cheꞌ bajcheꞌ 
jini, mux c sub ñuquet, come cheꞌ jini mi mejlel a bajñel coltan 
a bʌ.

15 Qꞌuele jini colem bʌteꞌel am bʌ ti jaꞌ. C melbalʌch cheꞌ 
bajcheꞌ jatet. Miꞌ cꞌux pimel lajal bajcheꞌ wacax. 16 Qꞌuele i yaꞌ 
yicꞌot i pat baꞌ chucul tac i bʌcꞌtal. 17 Cheꞌ miꞌ sʌtsꞌ i ñej cheꞌʌch 
yilal bajcheꞌ chꞌujteꞌ. Jalbil tac i chijil i bʌcꞌtal i yaꞌ. 18  Lajal i 

bʌquel bajcheꞌ tubo tac melbil bʌ ti tsucu taqꞌuin. Lajal i yoc 
bajcheꞌ barrilla tac melbil bʌ ti fierro.

19 Wen jontol jax, ñumen bajcheꞌ yan tac bʌ bʌteꞌel tsaꞌ bʌ 
i mele Dios. Jini yom bʌ i yutsꞌesan, laꞌ i chꞌʌm tilel espada. 
20 Jini mateꞌel miꞌ yʌqꞌuen chuqui tac jach yom i cꞌux yaꞌ baꞌ 
miꞌ tilelob ti xʌmbal pejtel bʌteꞌel. 21 Miꞌ cottʌl ti amuyol tiꞌ tiꞌ 
jaꞌ, mucul ti yebal colem tac bʌ i yopol. 22  Jini teꞌ am bʌ colem 
bʌ i yopol miꞌ mʌc tiꞌ yʌxñilel. Jini tsuꞌum am bʌ tiꞌ tꞌejl paꞌ 
miꞌ joyeꞌ. 23 Cheꞌ miꞌ bujtꞌel jaꞌ mach yujilic bʌqꞌuen, come 
wen ajñel miꞌ majlel. Mi tsiꞌ wetsꞌe jini Jordán jaꞌ tiꞌ tojel i 
wut, xucꞌul i pusicꞌal. 24 Ti pejtelel ora yʌxʌl i yo cheꞌ miꞌ tajob 
winicob. ¿Mejl ba i chucob ti yac? ¿Mejl ba i cʌchbenob i niꞌ 
chaꞌan miꞌ pʌyob majlel?

41  ¿Mejl ba a luc loqꞌuel ajin ti a lucojib? ¿Mejl ba a 
cʌchben i yacꞌ tiꞌ xʌcꞌtiꞌ yicꞌot lazo? 2  ¿Mejl ba a julben 

i niꞌ ti lazo? ¿Mejl ba a jecꞌben i xʌcꞌtiꞌ ti lanza lawux? 3 ¿Muꞌ 
ba i cꞌajtibeñet ti wocol tꞌan chaꞌan maꞌ pꞌuntan? ¿Muꞌ ba i 
pejcañet ti uts bʌ tꞌan? 4 ¿Muꞌ ba i yʌcꞌ i bʌ ti a wenta chaꞌan 
maꞌ cꞌʌn ti toꞌol eꞌtel jinto miꞌ chʌmel? ¿Muꞌ ba i bʌcꞌñañet? 
5 ¿Mejl ba a wutsꞌesan cheꞌ bajcheꞌ teꞌlemut? ¿Muꞌ ba caj a 
wʌqꞌueñob xchꞌoc bʌ a walobilob chaꞌan miꞌ yʌsiñob? 6 Jini 
xchuc chʌyob, ¿muꞌ ba caj i chombeñob jini muꞌ bʌ i chaꞌ 
choñob? ¿Muꞌ ba caj i tꞌoxbeñob i piꞌʌlob chaꞌan miꞌ cꞌuxob? 
7 Mi tsaꞌ julbe i pʌchilel ti lucojib o mi tsaꞌ julbe i jol ti lanza 
teꞌ, ¿muꞌ ba caj i yubin?

8  Mi tsaꞌ wʌcꞌʌ a cꞌʌb tiꞌ jol, mi caj a chʌn ñaꞌtan chuqui tsiꞌ 
tumbeyet. Jasʌl junyajl. Mach chaꞌyajlic mi caj a mel. 9 Lolom 
jach maꞌ ñop a chuc. Bʌbʌqꞌuen jax majqui miꞌ lon ñop i chuc. 
10 Maꞌanic majqui miꞌ lon ñaꞌtan i ñijcan. Jini tonto bʌ jaꞌel miꞌ 
bʌcꞌñan. Mi cheꞌʌch i bʌcꞌñʌntel, ¿mach ba anic c bʌcꞌñʌntel 
jaꞌel? ¿Majqui miꞌ waꞌtʌl tic tojlel? 11 ¿Am ba baꞌ tsajniyon ti 
cꞌajtiya? ¿Am ba chuqui tsac majña muꞌ bʌ caj c chaꞌ sutqꞌuin? 
Pejtel chuqui an ti yebal panchan c chaꞌañʌch.

12  Yom mic subeñet jaꞌel bajcheꞌ an i bontʌlel yicꞌot bajcheꞌ 
cꞌamel an i pꞌʌtʌlel i cuctal yicꞌot i yoc. 13 Ti pejtelel ora 
maꞌanic majqui tsiꞌ tsꞌulbe i pʌchilel. Chꞌʌjyatax i pʌchilel. 
Maꞌanic majqui tsiꞌ sʌl jecꞌbe i sujl. 14 ¿Majqui mi mejlel i 
jamben i yej? Bʌbʌqꞌuen jax i bʌquel i yej. 15 Jini i sujl am bʌ 
tiꞌ pat miꞌ ñʌpꞌ i bʌ ti lajm ti lajm. Wen lʌpꞌʌl tac cheꞌ bajcheꞌ 

sello. 16 Mach ñumic icꞌ yaꞌ baꞌ lʌpꞌʌl tac i sujl. 17 Maꞌanic 
chuqui mi mejlel ti ñumel. Maꞌanic majqui mi mejlel i tsꞌulben 
i sujl.

18  Chʌꞌʌch yilal i jaꞌtsijn bajcheꞌ i nich cꞌajc. Añʌch i cꞌʌcꞌal 
i wut cheꞌ bajcheꞌ i cꞌʌcꞌal qꞌuin ti sʌcꞌan. 19 Miꞌ loqꞌuel cꞌajc tiꞌ 
yej yicꞌot i nich tac cꞌajc. 20 Miꞌ loqꞌuel icꞌ tiꞌ niꞌ cheꞌ bajcheꞌ i 
yowix jaꞌ woli bʌ ti lojc ti pꞌejt cꞌʌcʌl bʌ ti yoquejt yaꞌ baꞌ woliꞌ 
pulel jomojchꞌ. 21 I yiqꞌuilel i yej miꞌ xicꞌ cꞌajc baꞌ ñʌchꞌʌl abʌc. 
Miꞌ loqꞌuel cꞌajc tiꞌ yej.

22  Cabʌl jax i pꞌʌtʌlel i bicꞌ. Baqui jach miꞌ majlel miꞌ toj 
sajtel i pusicꞌal majqui jach miꞌ lʌcꞌ i bʌ. Miꞌ cꞌunꞌan pañimil 
ti bʌqꞌuen. 23 Miꞌ pʌc i bʌ i pʌchilel. Chꞌʌjyatax i bʌcꞌtal. 
Maꞌanic i lewil. 24 Tsʌts i pusicꞌal cheꞌ bajcheꞌ xajlel, cheꞌ 
bajcheꞌ ñaꞌtun. 25 Cheꞌ miꞌ letsan i jol, miꞌ cajelob ti bʌqꞌuen 
jini pꞌʌtʌloꞌ bʌ. Miꞌ toj sajtelob i pusicꞌal. 26 Lolom jach mi lac 
jul ti espada mi ti machit mi ti yan tac bʌ eꞌtijibʌl. Maꞌanic 
miꞌ mʌy i bʌ. 27 Jini fierro lajal jach miꞌ qꞌuel bajcheꞌ jam 
mach bʌ wisilic i pꞌʌtʌlel. Jini chʌchʌc taqꞌuin lajal jach 
bajcheꞌ i yocꞌbeñal teꞌ. 28  I teꞌel lac jalʌjb miꞌ lon taj. I tuñil 
lac pʌrʌntun lajalʌch tiꞌ wut bajcheꞌ tiquin bʌ jam. 29 Lajal miꞌ 
qꞌuel jini jatsꞌonib teꞌ bajcheꞌ amuy. Cheꞌ sʌrʌcña miꞌ yubiben 
i yiqꞌuilel machit, muꞌ jach i wajlen. 30 Cheꞌʌch i yebal bajcheꞌ 
i sajl tac ucꞌum. Baqui jach miꞌ ñumel miꞌ cʌytʌl i yejtal tac i 
ñʌcꞌ ti ocꞌol.

31 Yaꞌ baꞌ miꞌ ñijcan i bʌ miꞌ cajel ti lojc jaꞌ cheꞌ bajcheꞌ ti 
pꞌejt am bʌ ti cꞌajc. Miꞌ titꞌesan jini colem ñajb cheꞌ bajcheꞌ 
tsꞌac am bʌ ti limete. 32  Weꞌecña jaꞌ yaꞌ baꞌ tsaꞌ ñumi. Sʌc i lojc 
cheꞌ bajcheꞌ i tsutsel xñoxob. 33 Ti pejtelel pañimil maꞌanic 
yambʌ bʌcꞌñʌbil bʌ bajcheꞌ jini. I bajñel mach yujilic bʌqꞌuen. 
34 Miꞌ tsꞌaꞌlen chuqui tac wen chan. I yumʌch pejtel muꞌ bʌ i 
chañꞌesañob i bʌ. Cheꞌ tsiꞌ yʌlʌ lac Yum.

Job tsiꞌ subu i mul

42  1-2  Job tsaꞌ cajiꞌ jacꞌben lac Yum: Cujil melel awujil 
melol pejtel chuqui an. Maꞌanic majqui mi mejlel i 

mʌctañet cheꞌ an chuqui maꞌ ñaꞌtan a mel. 3 Tsaꞌ lon sajtiyon 
tic tꞌan cheꞌ bajcheꞌ tsaꞌ wʌlʌ. Maꞌanic tsac chꞌʌmbe isujm. 
Tsac taja ti tꞌan jini ñuc tac bʌ mach bʌ cʌmbilic c chaꞌan. 
4 Awocolic, ñichꞌtañon. Mi caj c pejcañet. Maꞌanix chuqui mi 

caj c chʌn cꞌajtibeñet. Tsaꞌix a laj subeyon. 5 Ti yambʌ ora tsa 
jach j cʌñʌyet chaꞌan i tꞌan yañoꞌ bʌ, pero wʌle mij qꞌuelet. 
Mij cʌñet. 6 Jini chaꞌan mic tsꞌaꞌlen c bʌ. Mic tsic c pusicꞌal 
chaꞌan c mul. Mij qꞌuel c bʌ ti pecꞌ. Mic buchtan lum. Mic 
mujlan c bʌ tiꞌ tʌñil cꞌajc, cheꞌen Job.

7 Lac Yum tsiꞌ cʌyʌ i pejcan Job. Tsaꞌ caji i suben Elifaz 
chꞌoyol bʌ ti Teman: Michꞌ mij qꞌuelet yicꞌot jini chaꞌtiquil 
a cʌñʌyoꞌ bʌ. Mach isujmic laꞌ tꞌan. Isujm i tꞌan c winic Job. 
8  Cucuxla baꞌan c winic Job. Chꞌʌmbenla majlel wuccojt 
chꞌiton bʌ i yal wacax yicꞌot wuccojt tat tiñʌmeꞌ. Aqꞌueñon 
ti pulʌntib chaꞌan laꞌ mul. C winic Job mi caj i tajetla ti 
oración. Mucꞌʌch c pʌsben i yutslel c pusicꞌal. Cheꞌ jini mi caj 
c ñusan laꞌ mul, come utsꞌat tsiꞌ tajayon ti tꞌan c winic Job, 
pero mach utsꞌatic tsaꞌ laꞌ tajayon ti tꞌan, cheꞌen. 9 Jini chaꞌan 
tsaꞌ majliyob Elifaz chꞌoyol bʌ ti Teman, yicꞌot Bildad chꞌoyol 
bʌ ti Suha, yicꞌot Zofar chꞌoyol bʌ ti Naaman. Tsiꞌ chaꞌleyob 
bajcheꞌ tsiꞌ yʌqꞌueyob mandar Dios. Lac Yum tsiꞌ jacꞌbe i tꞌan 
Job.

Tsaꞌ chaꞌ aqꞌuenti i wenlel Job
10 Lac Yum tsiꞌ yʌqꞌue Job i tijicñʌyel i pusicꞌal chaꞌan i wocol 

cheꞌ bʌ tsaꞌ ujti i taj i piꞌʌlob ti oración. Tsiꞌ yʌqꞌue chaꞌyajl i 
ñumel jini chubʌꞌañʌl añʌch bʌ i chaꞌan ti ñaxan. 11 Pejtel i 
yalobilob i tat yicꞌot i cʌñʌyoꞌ bʌ tsaꞌ bʌ i piꞌleyob ti yambʌ 
ora tsaꞌ tiliyob tiꞌ yotot Job. Tsiꞌ cꞌuxuyob waj yicꞌot. Tsiꞌ 
pejcayob ti uts bʌ tꞌan chaꞌan miꞌ ñuqꞌuesʌbeñob i pusicꞌal, 
chaꞌan tsiꞌ ñusa pejtel jini wocol tsaꞌ bʌ i chocbe tilel lac Yum. 
Ti jujuntiquil tsiꞌ yʌqꞌueyob jujunqꞌuel taqꞌuin yicꞌot jujunxojt 
mʌtcꞌʌbʌl tiꞌ majtan jach.

12  Lac Yum ñumen tsiꞌ yʌqꞌue i yutslel cheꞌ ñoxix. Tsiꞌ chaꞌ 
taja i wenlel cheꞌ bajcheꞌ ti yambʌ ora cheꞌ chꞌiton to. Tsaꞌ 
pꞌojli i yʌlacꞌ cꞌʌlʌl añʌchix i chaꞌan chʌnlujumpꞌejl mil 
(14,000) tiñʌmeꞌ yicꞌot wʌcpꞌejl mil camello, yicꞌot chaꞌpꞌejl 
mil wacax, yicꞌot jumpꞌejl mil burro. 13 Tsiꞌ yʌqꞌue jaꞌel 
wuctiquil chꞌiton bʌ i yalobil yicꞌot uxtiquil xchꞌoc bʌ i 
yalobil. 14 Tsiꞌ yotsʌbe i cꞌabaꞌ jini chichʌl bʌ Jemima, i cꞌabaꞌ 
ijtsꞌiñʌl bʌ jiñʌch Cesia, i cꞌabaꞌ yambʌ Keren Hapuc. 15 Wen 
i tꞌojol jax jini uxtiquil. Ti pejtelel jini lum maꞌanic lajaloꞌ 
bʌ bajcheꞌ xchꞌoc bʌ i yalobilob Job. Job tsiꞌ tem tꞌoxbeyob 

i chubʌꞌan yicꞌot winic bʌ i yalobilob. 16 Lac Yum tsiꞌ yʌqꞌue 
Job yambʌ wuccꞌal i jabilel. Tsiꞌ qꞌuele i yalobilob yicꞌot i yij 
yicꞌot i yalobilob i yij cꞌʌlʌl tiꞌ chʌnlajmlel i pꞌolbal. 17 Wen 
ñoxix tsaꞌ chʌmi Job cheꞌ cabʌlix tsiꞌ yubi i tijicñʌyel i 
pusicꞌal. 

LIBRO I

Psalm 1

Jini toj bʌ yicꞌot jini xjontolilob
1 Tijicña jini winic mach bʌ anic miꞌ piꞌlen ti xʌmbal jontol 

bʌ winicob chaꞌan miꞌ jacꞌbeñob i tꞌan,
Jini mach bʌ anic miꞌ waꞌtʌl tiꞌ bijlel xmulilob,
Jini mach bʌ anic miꞌ buchtʌl yicꞌot xwajleyajob.

 2 Ili winic miꞌ taj i tijicñʌyel tiꞌ mandar lac Yum,
Miꞌ chʌn ñaꞌtan chuqui yom lac Yum ti qꞌuinil yicꞌot ti 

acꞌʌlel.
 3 Lajalʌch jini winic bajcheꞌ teꞌ pʌcꞌbil bʌ tiꞌ tiꞌ cuxul bʌ paꞌ 

muꞌ bʌ i yʌcꞌ i wut cheꞌ tiꞌ yorajlel.
I yopol jini teꞌ mach yujilic pꞌajtel.
Pejtel chuqui miꞌ mel jini winic utsꞌat miꞌ yujtel.

 4 Mach cheꞌic jini jontol bʌ winicob.
Lajalobʌch bajcheꞌ i sujl trigo muꞌ bʌ i wejlan majlel 

icꞌ.
 5 Jini chaꞌan maꞌanic mi caj i qꞌuejlelob ti toj cheꞌ tiꞌ yorajlel 

meloñel.
Jini xmulilob maꞌanic mi caj i yochelob yaꞌ baꞌ miꞌ 

tempañob i bʌ jini tojoꞌ bʌ.
 6 Come lac Yum miꞌ cʌntan jini tojoꞌ bʌ tiꞌ bijlel.

Pero i bijlel jini jontoloꞌ bʌ miꞌ yʌcꞌob ti jilel.

Psalm 2

Yumʌlʌch jini yajcʌbil bʌ ti lac Yum
1 ¿Chucoch miꞌ chaꞌleñob michꞌajel winicob xꞌixicob?
¿Chucoch toꞌo lolom jach chuqui miꞌ ñaꞌtañob tiꞌ pusicꞌal?

 2 Jini reyob ti pañimil miꞌ chajpañob i bʌ.
Jini yumʌlob miꞌ temob i tꞌan
Chaꞌan miꞌ contrajiñob lac Yum,
Yicꞌot jini Rey Yajcʌbil bʌ i chaꞌan.

 3 Miꞌ yʌlob: Laꞌ lac tsꞌocbeñob i lazojlel muꞌ bʌ i cʌchonla.
Laꞌ lac junyajlel choc jini lazo tac chaꞌan mi laj colel tiꞌ 

pꞌʌtʌlel Dios, cheꞌob.

 4 Pero woli ti tseꞌñal lac Yum yaꞌ ti panchan.
Woliꞌ wajleñob.

 5 Michꞌicña mi caj i yʌꞌleñob.
Pꞌumpꞌun mi caj i bʌcꞌtesañob chaꞌan cabʌl i michꞌajel.

 6 Lac Yum mi caj i yʌl: Yaꞌ ti Jerusalén, jini chꞌujul bʌ c 
tejclum,

Tsaꞌix c waꞌchoco c Rey, jini yajcʌbil bʌ c chaꞌan, cheꞌen.

 7 Jini Yajcʌbil bʌ woliꞌ sub chuqui subebil ti lac Yum:
C Yum tsiꞌ subeyon: “Jatet Calobilet,
Sajmʌl tsac techeyet.

 8 Cꞌajtibeñon. Mi caj cʌqꞌueñet winicob xꞌixicob chꞌoyoloꞌ bʌ 
ti pejtelel pañimil.

A chaꞌañobix miꞌ majlelob.
 9 Mi caj a jisan winicob xꞌixicob ti bara melbil bʌ ti tsucul 

taqꞌuin.
Mi caj a bicꞌti topꞌob lajal bajcheꞌ miꞌ tojpꞌel pꞌejt melbil bʌ 

ti lum”.
Cheꞌ tsiꞌ subeyon c Yum, cheꞌen.

 10 Jini chaꞌan laꞌix julic laꞌ pusicꞌal, reyet bʌ la.
Yom mi laꞌ jacꞌ laꞌ cʌntesʌntel jatetla am bʌ laꞌ weꞌtel ti 

pañimil.
 11 Yom mi laꞌ bʌcꞌñan lac Yum cheꞌ mi laꞌ chꞌujutesan.

Yom tsiltsilñayetla cheꞌ miꞌ ñucan laꞌ pusicꞌal.

a Salmo 3 I Salmo David, cheꞌ bʌ tsaꞌ loqꞌui ti putsꞌel tiꞌ tojlel i yalobil i cꞌabaꞌ Absalón.

 12 Tsꞌujtsꞌunla i Yalobil lac Yum ame michꞌac,
Ame jiliquetla ti laꞌ bijlel
Cheꞌ miꞌ bʌcꞌ michꞌan Dios.
Tijicñayob pejtel muꞌ bʌ i sʌclañob i coltʌntel ti lac Yum.

Psalm 3

Oración cheꞌ ti sʌcꞌajel a

1 C Yum, cabʌl tsaꞌ pꞌojli j contrajob.
Cabʌlob jini muꞌ bʌ i waꞌchocoñob i bʌ tij contra.

 2 Cabʌlob muꞌ bʌ i lon alob
Maꞌanic j coltʌntel ti Dios.

 3 Pero jatet, c Yum, c mʌctʌjibet,
C ñuclelet. Maꞌ chaꞌ ñuqꞌuesʌbeñon c pusicꞌal.

 4 Mic pejcan c Yum ti cꞌam bʌ tꞌan.
Miꞌ jacꞌbeñon yaꞌ ti chꞌujul bʌ i Templo.

 5 Tsaꞌ ñoleyon, tsaꞌ wʌyiyon,
Tsaꞌ chꞌojyiyon, come lac Yum miꞌ cʌntañon.

 6 Maꞌanic mi caj c bʌcꞌñan bajcꞌʌl winicob xꞌixicob
Tsaꞌ bʌ i waꞌchocoyob i bʌ tic joytilel chaꞌan miꞌ 

contrajiñoñob.

 7 C Yum Dios, yom maꞌ waꞌtʌl a coltañon.
Pochꞌiñob pejtel j contrajob.
Cꞌʌsbeñob i bʌquel i yej jini jontol bʌ winicob.

 8 Chꞌoyol laj coltʌntel ti lac Yum.
Laꞌ aqꞌuenticob i wenlel i chaꞌañoꞌ bʌ.

Psalm 4

Oración cheꞌ ti icꞌajel
1 C Dios, tojetʌch. Jacꞌbeñon c tꞌan cheꞌ mic pejcañet.

Cheꞌ bʌ tsa cubi wocol tsaꞌ ñuqꞌuesʌbeyon c pusicꞌal.
Pʌsbeñon i yutslel a pusicꞌal. Ubibeñon coración.

 2 Winicob, ¿jaypꞌejl to qꞌuin mi caj laꞌ tsꞌaꞌlibeñon c ñuclel?
¿Jaypꞌejl to qꞌuin mi caj laꞌ cꞌuxbin jini diosteꞌ tac?
¿Jaypꞌejl to qꞌuin mi caj laꞌ mulan lot?

 3 Ñaꞌtanla, i chaꞌanobʌch lac Yum jini muꞌ bʌ i bʌcꞌñañob. 
Lac Yum tsiꞌ yajcayob.

Lac Yum miꞌ yubiñon cheꞌ mij cꞌajtiben j coltʌntel.

 4 Bʌcꞌñanla lac Yum. Mach mi laꞌ chaꞌlen mulil.
Ñaꞌtanla Dios ti laꞌ pusicꞌal cheꞌ añetla ti laꞌ wʌyib. Ñʌchꞌʌl 

yom laꞌ pusicꞌal.
 5 Aqꞌuenla tsʌnsʌbil bʌ i majtan cheꞌ bajcheꞌ yom Dios.

Ñopola lac Yum.

 6 Cabʌlob miꞌ yʌlob:
¿Majqui mi caj i pʌsbeñonla chuqui tac wen? cheꞌob.
C Yum, qꞌueleyon lojon ti utsꞌat.

 7 Tsaꞌ wʌqꞌueyon i tijicñʌyel c pusicꞌal ñumen bajcheꞌ miꞌ 
tajob winicob

Cheꞌ miꞌ pꞌojlel i cuch cholel yicꞌot i yaꞌlel tsꞌusub.

 8 Tiꞌ ñʌchꞌtʌlel c pusicꞌal mi caj c ñoltʌl. Mij caj ti wʌyel,
Come jatet jach c Yum, maꞌ cʌntañon chaꞌan mi cajñel ti 

xucꞌul.

Psalm 5

Miꞌ wocol cꞌajtin i cʌntʌntel
1 C Yum, ñichꞌtʌbeñon c tꞌan.

Ubibeñon c tꞌan chaꞌan woliyon ti wocol.
 2 Awocolic ubibeñon cheꞌ mij cꞌajtibeñet, c Rey, c Dios,

Come wolic pejcañet ti oración.
 3 C Yum, cheꞌ ti sʌcꞌajel mi caj a wubibeñon c tꞌan.

Mi caj c pejcañet ti oración. Mi caj c letsan c wut baꞌ añet 
ti panchan.

 4 Come Diosetʌch, maꞌanic maꞌ mulan jontolil.
Jini jontolil mach mejlic ti ochel baꞌ añet.

 5 Mach pʌybilic ti a tojlel jini muꞌ bʌ i chañꞌesan i bʌ. Maꞌ 
tsꞌaꞌlen xjontolilob.

 6 Maꞌ jisan jini muꞌ bʌ i chaꞌleñob lot.
C Yum, tsꞌaꞌ maꞌ qꞌuel jini muꞌ bʌ i chaꞌlen tsʌnsa yicꞌot jini 

muꞌ bʌ i chaꞌlen lot.

 7 Jixcu joñon, mi caj cochel ti a wotot come cabʌl maꞌ 
pꞌuntañon.

Mic bʌcꞌñañet cheꞌ mic chꞌujutesañet ti jini chꞌujul bʌ a 
Templo.

 8 C Yum, pʌsbeñon bajcheꞌ yom mi cajñel tiꞌ tojlel j contrajob 
come toj a pusicꞌal.

Tojꞌesañon ti jini toj bʌ a bijlel.

 9 Mach isujmic i tꞌan jini j contrajob. Yujilob jisaya. Wen tuw 
i tꞌan.

Miꞌ pejcañoñob chaꞌan miꞌ chucon.
 10 Dios, yom maꞌ wʌqꞌueñob i toj i mul.

Laꞌ yajlicob chaꞌan tsiꞌ temeyob i tꞌan tij contra.
Chocoyob loqꞌuel chaꞌan cabʌl i jontolil, come tsiꞌ 

ñusayetob.

 11 Laꞌ i tajob i tijicñʌyel i pusicꞌal pejtel jini muꞌ bʌ i ñopetob.
Laꞌ i chaꞌleñob cꞌay ti pejtelel ora chaꞌan i tijicñʌyel i 

pusicꞌal, come jatet maꞌ cʌntañob.
Laꞌ i tajob i tijicñʌyel ti jatet jini cꞌux bʌ miꞌ yubiñob a 

cꞌabaꞌ.
 12 Come jatet mi caj a wʌqꞌuen i yutslel a tꞌan jini toj bʌ.

C Yum, mi caj a joy mʌctan tiꞌ yutslel a pusicꞌal i wenta 
mʌctʌjibʌl.

Psalm 6

Miꞌ cꞌajtin i pꞌuntʌntel cheꞌ tiꞌ yorajlel wocol
1 C Yum, mach yomic cʌlʌx jax maꞌ michꞌleñon cheꞌ maꞌ 

juꞌsʌbeñon c pusicꞌal.
 2 C Yum, pʌsbeñon i yutslel a pusicꞌal, come wen cꞌuñon jax.

Lajmesañon, come wen tsiltsilña c pusicꞌal chaꞌan j 
cꞌamʌjel.

 3 An i chꞌijiyemlel c pusicꞌal.
Awocolic, c Yum, ¿jala to mi caj a coltañon?

 4 C Yum, yom maꞌ tilel baꞌ añon. Acꞌʌyon ti colel. Coltañon 
come uts a pusicꞌal.

 5 Mi tsaꞌ chʌmiyon mach mejlix c sub a ñuclel.
¿Am ba juntiquil ti mucoñibʌl muꞌ bʌ mejlel i sub a ñuclel?

SALMOS 5 ,  6

b Salmo 7 Jiñʌch i cꞌay David tsaꞌ bʌ i cꞌʌyibe lac Yum cheꞌ bʌ tsiꞌ chaꞌle uꞌyaj tꞌan Cus i 
pꞌolbal Benjamín.

 6 Tsaꞌ lujbꞌayon ti ajacniyel.
Ti jujumpꞌejl acꞌʌlel miꞌ yʌchꞌan c wʌyib tiꞌ yaꞌlel c wut, 

chaꞌan woliyon ti uqꞌuel.
 7 Woliꞌ yajpel c wut chaꞌan i chꞌijiyemlel c pusicꞌal.

Wolic sʌcʌ cꞌuñꞌan chaꞌan cabʌlob j contrajob.
 8 Cʌyʌyonix pejteletla muꞌ bʌ laꞌ chaꞌlen jontolil,

Come lac Yum tsiꞌ yubiyon cheꞌ bʌ tsac chaꞌle uqꞌuel.
 9 Lac Yum tsaꞌix i yubi chuqui tsaj cꞌajtibe.

Lac Yum mi caj i ñichꞌtʌbeñon coración.
 10 Pejtel muꞌ bʌ i contrajiñon mi caj i yubiñob quisin.

Mi caj i melob i pusicꞌal.
Miꞌ caj i bʌcꞌ sujtelob ti quisin.

Psalm 7

Miꞌ cꞌajtin i tsictesʌntel jini toj bʌ i pusicꞌal b

 1 C Yum Dios, tsaꞌix cʌcꞌʌ c bʌ ti a wenta.
Coltañon loqꞌuel tiꞌ tojlel jini muꞌ bʌ i yajñesañoñob,

 2 Ame miꞌ mil cꞌuxon j contra cheꞌ bajcheꞌ bajlum,
Ame miꞌ tujcꞌañon majlel chaꞌan miꞌ bicꞌtesañon cheꞌ 

maꞌanic majqui miꞌ coltañon.

 3 C Yum Dios, cʌmbil a chaꞌan maꞌanic tsac chaꞌle iliyi.
Maꞌanic chuqui tsac tumbe.

 4 Maꞌanic tsac sutqꞌuibe i jontolil jini uts bʌ i pusicꞌal.
Maꞌanic tsac chilbe i chubʌꞌan j contra.

 5 Tsaꞌic c chaꞌle bajcheꞌ iliyi, laꞌ i yajñesañon j contra.
Laꞌ i tajon, laꞌ i petsꞌ tꞌuchtañon ti lum.

 6 Laꞌix c Yum, yom maꞌ michꞌlen jini j contrajob woliyoꞌ bʌ ti 
michꞌajel.

Yomix maꞌ waꞌtʌl a chaꞌlen meloñel.
 7 Laꞌ i joyetob winicob xꞌixicob.

Yom maꞌ buchtʌl ti meloñel yaꞌ ti chan.
 8 Meleyon, c Yum, chaꞌan c melbal.

Pʌsbeñob toj bʌ c pusicꞌal.

SALMOS 6 ,  7

 9 Laꞌ jilic i jontolil jini jontol bʌ.
Coltan jini tojoꞌ bʌ chaꞌan miꞌ chʌn melob chuqui toj.
Come Dioset, tojet, wolaꞌ qꞌuelbeñon lojon c pusicꞌal yicꞌot 

c chꞌujlel lojon.
 10 Dios jiñʌch muꞌ bʌ i coltañon.

Miꞌ coltan jini toj bʌ i pusicꞌal.
 11 Dios jiñʌch toj bʌ xmeloñel,

Michꞌ Dios ti jujumpꞌejl qꞌuin.

 12 Mi maꞌanic miꞌ sutqꞌuin i bʌ jini jontol bʌ,
Dios mi caj i jucꞌben i ñiꞌ i yespada.
Chajpʌbil i jalʌjb.

 13 Dios tsiꞌ chajpa i teꞌel jalʌjb chaꞌan tsʌnsa.
Tsiꞌ mele lanza am bʌ i ñiꞌ lajal bajcheꞌ i yat cꞌajc.

 14 Cheꞌ bajcheꞌ miꞌ colel alʌl tiꞌ ñaꞌ, cheꞌ jaꞌel ti mucul jach miꞌ 
tejchel jontolil tiꞌ pusicꞌal winicob.

Cheꞌ bajcheꞌ miꞌ yʌcꞌ alʌl ti pañimil xꞌixic, cheꞌ jaꞌel miꞌ 
pꞌojlesañob lot jini jontoloꞌ bʌ.

 15 Miꞌ melob chꞌen i wenta yac. Miꞌ topꞌob lum,
Miꞌ chaꞌ yajlelob ochel yaꞌ baꞌ tsiꞌ topꞌoyob chꞌen.

 16 Mi caj i chaꞌ qꞌuextʌbentelob i maña tsaꞌ bʌ i ñaꞌtayob i 
mel,

Mi caj i chaꞌ qꞌuextʌbentelob i jontolil.
 17 Mi caj c suben c Yum wocolix i yʌlʌ chaꞌan tojʌch.

Mi caj j cꞌʌyiben i ñuclel lac Yum, jiñʌch i cꞌabaꞌ jini Cꞌax 
Ñuc Bʌ.

Psalm 8

I ñuclel Dios yicꞌot i ñuclel winicob
1 C Yum lojon Dios, utsꞌatax a cꞌabaꞌ ti pejtelel pañimil.

Tsaꞌix a pʌsʌ a ñuclel ti panchan.
 2 Maꞌ cꞌʌmben i tꞌan alʌlob chaꞌan maꞌ tsictesan a 

ñuclel,
Chaꞌan miꞌ ñʌjchꞌelob a contrajob yicꞌot jini yomoꞌ bʌ i 

qꞌuextan jontolil.

 3 Cheꞌ mij qꞌuel a panchan, i melbal i yal a cꞌʌb,
Yicꞌot jini uw yicꞌot ecꞌ tsaꞌ bʌ a mele,

SALMOS 7 ,  8

 4 Maꞌanic mic chꞌʌmben isujm chucoch maꞌ pꞌuntan winicob, 
come maꞌanic i ñuclel.

 5 Cabʌl jax a ñuclel.
Ñucobʌch winicob chaꞌan a melbalob.
Pero mach ñucobic winicob bajcheꞌ jatet.
Tsaꞌ wʌqꞌueyob i cꞌuxbintel winicob.

 6 Tsaꞌ wʌqꞌueyob i yumʌntel tiꞌ tojlel pejtel a melbal.
Tsaꞌix a wʌcꞌʌ tiꞌ wenta pejtel chuqui tac an:

 7 Pejtel tiñʌmeꞌ yicꞌot tat wacax yicꞌot bʌteꞌel,
 8 Yicꞌot mut, yicꞌot chʌy, yicꞌot pejtelel chuqui tac miꞌ chaꞌlen 

xʌmbal ti colem ñajb.
 9 C Yum lojon Dios, ¡utsꞌatax a cꞌabaꞌ ti pejtelel pañimil!

Psalm 9

Toj bʌ Xmeloñel
1 C Yum, mi caj c subeñet wocolix a wʌlʌ ti pejtelel c 

pusicꞌal.
Mi caj c sub pejtel ñuc tac bʌ a melbal.

 2 Tijicña mi caj cubin, mi caj c ñuqꞌuesan c pusicꞌal ti a 
tojlel.

Mi caj j cꞌʌyin i ñuclel a cꞌabaꞌ, jatet Cꞌax Ñuquet Bʌ.

 3 Cheꞌ bʌ tsaꞌ pujquiyob j contrajob
Tsaꞌ yajliyob. Tsaꞌ jiliyob ti a tojlel.

 4 Come tsaꞌ pʌsʌ ti toj chuqui wolic mel.
Buchulet ti a yumʌntel.
Toj wolaꞌ chaꞌlen meloñel.

 5 Tsaꞌix a wʌꞌle jini tejclum tac mach bʌ a chaꞌañobic.
Tsaꞌix a jisa jini jontoloꞌ bʌ.
Tsaꞌix a junyajlel yʌpbeyob i cꞌabaꞌ.

 6 Tsaꞌ jiliyob laj contrajob.
Jejmenix i tejclum tac tsaꞌ bʌ a jisa.
Maꞌanix miꞌ chʌn ñaꞌtʌntelob.

 7 Lac Yum mi caj i yajñel ti pejtelel ora.
Tsaꞌix i chajpa i buchlib chaꞌan meloñel.

 8 Toj mi caj i mel jini añoꞌ bʌ ti pañimil.

SALMOS 8 ,  9

 9 Lac Yum miꞌ wen qꞌuel jini ticꞌlʌbiloꞌ bʌ.
Lajalʌch lac Yum bajcheꞌ melbil bʌ tsꞌajc baꞌ mi mejlel ti 

ochel jini woli bʌ ti bʌqꞌuen.
 10 Pejtel muꞌ bʌ i cʌñetob miꞌ yʌcꞌob i bʌ ti a wenta.

Come jatet, c Yum, maꞌanic tsaꞌ cʌyʌ mi junyajlic jini muꞌ 
bʌ i sajcañet.

 11 Cꞌʌyinla i ñuclel lac Yum chumul bʌ ti Sion.
Subula i melbal lac Yum tiꞌ tojlel winicob xꞌixicob.

 12 Come Dios miꞌ qꞌuextan tsʌnsa.
Miꞌ ñaꞌtʌben i chꞌichꞌel jini tsʌnsʌbiloꞌ bʌ.
Maꞌanic miꞌ ñajʌyel tiꞌ pusicꞌal Dios i yuqꞌuel jini ticꞌlʌbiloꞌ 

bʌ.

 13 C Yum, pʌsbeñon i yutslel a pusicꞌal,
Qꞌuele bajcheꞌ woli cubin wocol chaꞌan woliꞌ tsꞌaꞌleñoñob.
Jatet maꞌ coltañon cheꞌ colelix c chʌmel

 14 Chaꞌan mic pʌs pejtelel a ñuclel
Yaꞌ tiꞌ tiꞌ jini cꞌuxbibil bʌ Jerusalén
Cheꞌ tijicña c pusicꞌal chaꞌan j coltʌntel.

 15 Jini mach bʌ i chaꞌañobic Dios tsaꞌ chaꞌ wʌlʌc yajliyob ti 
jini jach bʌ chꞌen tsaꞌ bʌ i lon topꞌoyob.

Tsaꞌ chujqui i yoc ti yac tsaꞌ bʌ i lon acꞌʌyob.
 16 Lac Yum miꞌ tsictesan i bʌ cheꞌ miꞌ chaꞌlen meloñel.

Miꞌ chujquelob jini jontoloꞌ bʌ tiꞌ melbal i cꞌʌb.
Wen ñaꞌtanla.

 17 Mi caj i chojquelob ochel jini jontoloꞌ bʌ tiꞌ yajñib 
chʌmeñoꞌ bʌ

Yicꞌot pejtel colem tejclum tac muꞌ bʌ i sʌtob Dios tiꞌ 
pusicꞌal.

 18 Anquese pꞌumpꞌun jini pobre wʌle, mach ti junyajlelic 
cʌybil.

Anquese maxto i tajayobic chuqui tac yomob jini ticꞌlʌbiloꞌ 
bʌ, mach ti pejtelelic ora mi caj i pijtanob.

 19 C Yum, pʌsʌ a pꞌʌtʌlel tiꞌ tojlel winicob ame miꞌ chaꞌleñob 
bajcheꞌ jach yom i bajñel pusicꞌal.

Wetsꞌeyob tilel ti meloñel jini mach bʌ a chaꞌañobic ti 
pejtelel lum.

 20 C Yum, laꞌ i chaꞌleñob bʌqꞌuen.
Laꞌ i ñaꞌtañob ti jujumpejt colem tejclum winicob xꞌixicob 

jach.
Poj jumucꞌ jach añob.

Psalm 10

I jisʌntel jontoloꞌ bʌ
1 C Yum, ¿chucoch maꞌanic maꞌ pꞌison ti a wenta?
¿Chucoch wolaꞌ mʌy a wut cheꞌ tiꞌ yorajlel wocol?

 2 Chan miꞌ melob i bʌ jini jontoloꞌ bʌ. Miꞌ ticꞌlanob jini 
pꞌumpꞌun bʌ.

Laꞌ to chaꞌ wʌlʌc chujquicob ti jini jach bʌ i maña tsaꞌ bʌ i 
ñaꞌtayob i mel.

 3 Jini jontol bʌ miꞌ chañꞌesan i bʌ cheꞌ an chuqui yom tiꞌ 
pusicꞌal.

Jini xujchꞌ miꞌ chaꞌlen pꞌajoñel, miꞌ tsꞌaꞌlen Dios.
 4 Jini jontol bʌ maꞌanic miꞌ sʌclan Dios come miꞌ chañꞌesan i 

bʌ,
Miꞌ lon al tiꞌ pusicꞌal maꞌanic Dios.

 5 Miꞌ chʌn xoy i bijlel bajcheꞌ jach yom i pusicꞌal.
Maꞌanic miꞌ wis cꞌotel tiꞌ pusicꞌal bajcheꞌ mi cajel a mel.
Miꞌ tseꞌtan i contrajob.

 6 Miꞌ yʌl tiꞌ pusicꞌal: Maꞌanic mi caj c mel c pusicꞌal.
Ti pejtelel ora maꞌanic mi caj cubin wocol, lon cheꞌen.

 7 Butꞌul i yej ti pꞌajoñel yicꞌot lot, yicꞌot jontolil.
Cheꞌ miꞌ chaꞌlen tꞌan an i maña. Yomix i tech mulil.

 8 Yujil i chijtan winicob.
Miꞌ mucul tsʌnsan jini mach bʌ anic i mul.
Miꞌ chijtan jini pꞌumpꞌun bʌ.

 9 Miꞌ muc i bʌ cheꞌ bajcheꞌ bajlum tiꞌ chꞌen chaꞌan miꞌ 
chaꞌlen chijt.

Miꞌ chijtan jini pꞌumpꞌun bʌ chaꞌan miꞌ chuqueꞌ.
Miꞌ chuc jini pꞌumpꞌun bʌ cheꞌ bajcheꞌ ti yac.

 10 Tembil jini pꞌumpꞌun bʌ, miꞌ yajlel.
Miꞌ mʌjlel i chaꞌan jini jontol bʌ.

 11 Miꞌ lon al tiꞌ pusicꞌal: Tsaꞌix ñajiyi tiꞌ pusicꞌal Dios, woliꞌ 
mʌy i wut.

Maꞌanic mi caj i wis qꞌuel ti pejtelel ora, cheꞌen.

 12 C Yum, yom maꞌ waꞌtʌl. Dios, pʌsʌ a pꞌʌtʌlel.
Mach yomic miꞌ ñajiyel ti a pusicꞌal jini pꞌumpꞌun bʌ.

 13 ¿Chucoch miꞌ tsꞌaꞌlen Dios jini jontol bʌ?
¿Chucoch miꞌ lon al jini jontol bʌ tiꞌ pusicꞌal: Maꞌanic mi caj 

i melon Dios? cheꞌen.

 14 Tsaꞌix a qꞌuele, come maꞌ wotsan ti a pusicꞌal jini wocol 
yicꞌot cꞌojꞌol chaꞌan maꞌ qꞌuextan.

Jini pꞌumpꞌun bʌ mi yʌcꞌ i bʌ ti a wenta.
Xcoltayajet i chaꞌan mebaꞌ alʌlob.

 15 Cꞌʌsben i cꞌʌb jini jontol bʌ.
Laj tsictesan i mul xjontolil. Mach maꞌ wis ñusʌben i mul.

 16 Lac Yum Reyʌch ti pejtelel ora.
Jini mach bʌ i chaꞌañobic Dios mi caj i laj jilelob tiꞌ lumal 

lac Yum.

 17 C Yum, tsaꞌix a wubi chuqui yom jini uts bʌ.
Wolaꞌ xucꞌchocoben i pusicꞌal. Wolaꞌ wen ubiben i tꞌan.

 18 Toj mi caj a mel jini mebaꞌ alʌlob yicꞌot jini ticꞌlʌbiloꞌ bʌ
Chaꞌan maꞌanix majch miꞌ chʌn mejlel i bʌcꞌtesañob ti 

pañimil.

Psalm 11

An i putsꞌib jini toj bʌ
1 Tsaꞌix cʌcꞌʌ c bʌ tiꞌ wenta c Yum.
¿Chucoch maꞌ subeñon: Putsꞌen ti wits cheꞌ bajcheꞌ teꞌlemut?

 2 Awilan, jini jontoloꞌ bʌ woliꞌ sʌtsꞌob i jalʌjb.
Tsaꞌix i sʌtsꞌʌyob i chꞌajñal jalʌjb yaꞌ baꞌ xiqꞌuil i teꞌel
Chaꞌan miꞌ julob jini toj bʌ winicob cheꞌ acꞌʌlelix.

 3 Lajalʌch jini mandar bajcheꞌ i yoyel otot.
Miꞌ tsaꞌ jili yilal chaꞌan i mul jini xñusa mandarob,
¿Chuqui mi mejlel i mel jini toj bʌ winic?

 4 Yaꞌan lac Yum ti chꞌujul bʌ i Templo.
Yaꞌan i buchlib i yumʌntel ti panchan.
Miꞌ qꞌuel winicob, miꞌ yilʌbeñob i pusicꞌal.

 5 Lac Yum mi yilʌben i pusicꞌal jini toj bʌ winic.
Ti pejtelel i pusicꞌal miꞌ tsꞌaꞌlen jini jontol bʌ winic yicꞌot 

jini muꞌ bʌ i lon mulan jisaya.
 6 Mi caj i chocbeñob tilel nich cꞌajc i wenta jaꞌal tiꞌ pam 

jontoloꞌ bʌ,
Cꞌajc yicꞌot azufre yicꞌot wen ticʌw bʌ icꞌ chajpʌbilix bʌ i 

chaꞌan.
 7 Como tojʌch lac Yum, miꞌ cꞌuxbin chuqui tac toj.

Jini tojoꞌ bʌ mi caj i qꞌuelben i wut.

Psalm 12

Leco i tꞌan xjontolilob
1 C Yum, coltañon, come maꞌanix winicob muꞌ bʌ i melob 

chuqui a wom.
Maꞌanix juntiquil xucꞌul bʌ.

 2 Ti jujuntiquilob miꞌ lotiñob i piꞌʌlob.
Miꞌ chaꞌleñob uts bʌ tꞌan pero i lot, come chaꞌchajp jach i 

pusicꞌal.

 3 Lac Yum mi caj i jisan pejtel jini yujiloꞌ bʌ lot.
Mi caj i jisan muꞌ bʌ i chañꞌesañob i bʌ tiꞌ tꞌan.

 4 Miꞌ yʌlob: Chꞌejlonla.
Mi mejlel lac mʌl ti lac tꞌan.
Ñuconla, cabʌl i pꞌʌtʌlel lac tꞌan. ¿Majqui lac yum? lon 

cheꞌob.

 5 Lac Yum woli ti tꞌan:
Woliꞌ ticꞌlʌntelob jini pꞌumpꞌuñoꞌ bʌ. Woliyob ti wocol jini 

mach bʌ añobic i chubʌꞌan.
Jini chaꞌan mux caj c tech meloñel.
Mi caj cʌcꞌ jini ticꞌlʌbiloꞌ bʌ baꞌ xucꞌul miꞌ yajñelob cheꞌ 

bajcheꞌ yomob i pusicꞌal, cheꞌen.
 6 Sʌcʌch i tꞌan lac Yum.

Cheꞌ yilal bajcheꞌ tsucul taqꞌuin tsaꞌ bʌ puli wucyajl ti 
cꞌajc.

 7 C Yum, jatet mi caj a cʌntan a chaꞌañoꞌ bʌ tiꞌ tojlel jontoloꞌ 
bʌ ti pejtelel ora.

 8 Jini jontoloꞌ bʌ miꞌ chañꞌesañob i bʌ ti lac joytilel
Cheꞌ woliyob ti yumʌl jini muꞌ bʌ i mulañob jontolil.

Psalm 13

Miꞌ cꞌajtin i coltʌntel cheꞌ an ti wocol
1 C Yum, ¿jaypꞌejl to qꞌuin mi caj i ñajiyelon a chaꞌan?
¿Jaypꞌejl to qꞌuin mi caj a mʌy a wut chaꞌan mach a womic 

a qꞌuelon?
 2 ¿Jaypꞌejl to qꞌuin mi caj c tsic c pusicꞌal?

¿Jaypꞌejl to qꞌuin mi caj i ticꞌlañon j contra?
 3 C Yum Dios, yom maꞌ ñaꞌtañon. Yom maꞌ jacꞌbeñon.

Chaꞌ techeyon chꞌojyel ame chʌmicon,
 4 Ame miꞌ yʌl j contra: Tsaꞌ mʌjli c chaꞌan, ame cheꞌic,

Ame chꞌejlꞌac i pusicꞌal j contrajob mi tsaꞌ asiyiyon ti 
pañimil.

 5 Tsac xucꞌchoco c bʌ tiꞌ yutslel a pusicꞌal.
Mux c taj i tijicñʌyel c pusicꞌal chaꞌan wolaꞌ coltañon.

 6 C Yum, mi caj j cꞌʌyiñet
Come utsꞌatax chuqui tsaꞌ melbeyon.

Psalm 14

I jontolil winicob 
(Sal. 53)

1 Jini tontojoꞌ bʌ miꞌ lon alob tiꞌ pusicꞌal:
Maꞌanic Dios, cheꞌob.
Sojquemob jax, leco jax i melbalob.
Maꞌanic mi juntiquilic muꞌ bʌ i mel chuqui utsꞌat.

 2 Lac Yum am bʌ ti panchan miꞌ qꞌuel winicob xꞌixicob.
Woliꞌ qꞌuel mi an majch miꞌ chꞌʌmben isujm,
Mi an majch miꞌ sajcan Dios.

 3 Ti pejtelelob tsaꞌix i sʌtʌyob i bʌ,
Tsaꞌix i chaꞌleyob mulil.
Maꞌanic majqui miꞌ mel chuqui utsꞌat, mi juntiquilic.

 4 ¿Mach ba junlajalobic jini muꞌ bʌ i chaꞌleñob jontolil?
Maꞌanic miꞌ chꞌʌmbeñob isujm.
Miꞌ jisañob i winicob Dios cheꞌ bajcheꞌ miꞌ cꞌuxob i 

waj.
Maꞌanic miꞌ cꞌajtiñob i coltʌntel ti Dios.

 5 Tsaꞌ cajiyob ti cabʌl bʌqꞌuen,
Come yaꞌ mi yajñel Dios yicꞌot jini tojoꞌ bʌ.

 6 Jatetla tsaꞌ laꞌ ñaꞌta laꞌ wʌcꞌ ti quisin jini pꞌumpꞌun bʌ,
Pero tsiꞌ taja i coltʌntel ti lac Yum.

 7 Utsꞌatax muqꞌuiquix i bʌcꞌ tejchel i coltʌntel israelob yaꞌ ti 
Sion.

Lac Yum mi caj i chaꞌ pʌy loqꞌuel i chaꞌañoꞌ bʌ yaꞌ baꞌ 
ñupꞌulob

Chaꞌan miꞌ tajob i tijicñʌyel israelob.

Psalm 15

Jini muꞌ bʌ i chumtʌl tiꞌ yotot Dios
1 C Yum, ¿majqui miꞌ caj ti ajñel ti a wotot?
¿Majqui miꞌ caj ti chumtʌl ti chꞌujul bʌ a bujtʌl?
Jiñʌch jini toj bʌ i pusicꞌal muꞌ bʌ i mel chuqui toj.

 2 Maꞌanic i sajtemal, miꞌ mel chuqui tac toj.
Jumpꞌejl jach i pusicꞌal.

 3 Mach yujilic jopꞌtꞌan.
Maꞌanic chuqui miꞌ tumben i cʌñʌ bʌ.
Maꞌanic miꞌ chʌn ñaꞌtiben i mul i piꞌʌlob.

 4 Mach wenic miꞌ qꞌuel jini xjontolil.
Miꞌ cꞌuxbin jini muꞌ bʌ i bʌcꞌñañob Dios.
Miꞌ tsꞌʌctesan i tꞌan anquese wocol miꞌ yubin.

 5 Maꞌanic miꞌ chꞌʌm i jol taqꞌuin cheꞌ miꞌ yʌcꞌ ti 
majan.

Maꞌanic miꞌ chꞌʌm taqꞌuin chaꞌan miꞌ ticꞌlan jini mach bʌ 
anic i mul.

Jini toj bʌ muꞌ bʌ i mel pejtel iliyi, chʌn xucꞌul miꞌ caj ti 
ajñel.

Psalm 16

Tijicña jini toj bʌ chaꞌan Dios
1 Cʌntañon, c Dios, come tsaꞌix cʌcꞌʌ c bʌ ti a wenta.

 2 Tsac pejca lac Yum: “C Yumet.
Yaꞌ jach chꞌoyol c wenlel baꞌañet”, choꞌon.

 3 Ñucobʌch i chaꞌañoꞌ bʌ Dios wʌꞌ ti pañimil.
Wen tijicñayon chaꞌan cꞌux mi cubiñob.

 4 Jini muꞌ bʌ i chꞌujutesañob yambʌ dios miꞌ wen tajob 
wocol.

Maꞌanic mi caj cʌcꞌ majtañʌl tac cheꞌ bajcheꞌ miꞌ melob.
Maꞌanic mi caj c pejcʌben i cꞌabaꞌ i diosteꞌ tac.

 5 Jini c Yum jiñʌch com bʌ ti pejtelel c pusicꞌal.
I wentajʌch cuxul bʌ jaꞌ muꞌ bʌ c jap, jiñʌch c majtan.
Miꞌ wen cʌntañon chaꞌan xucꞌul mi cajñel.

 6 Utsꞌatax bajcheꞌ añon ti isujm.
Utsꞌatax c majtan tsaꞌ bʌ aqꞌuentiyon ti Dios.

 7 Mi caj c chꞌujutesan c Yum muꞌ bʌ i cʌntesañon.
Miꞌ cʌntesañon tic pusicꞌal cheꞌ ti acꞌʌlel.

 8 Mic ñatan c Yum ti pejtelel ora.
An ti ñoj bʌ j cꞌʌb. Maꞌanic majqui mi mejlel i tʌtsꞌon tiꞌ 

bijlel.
 9 Jini chaꞌan wen tijicñayon,

Wen xucꞌul mi caj cajñel.
 10 Maꞌanic mi caj a cʌyon tiꞌ yajñib chʌmeñoꞌ bʌ.

Maꞌanic mi caj a wʌcꞌ jini Chꞌujul Bʌ a chaꞌan ti ocꞌmʌl.

 11 Jatet mi caj a pʌsbeñon jini bij baꞌan j cuxtilel.
Cabʌl jax c tijicñʌyel ti a tojlel.
Yaꞌan c wenlel ti ñoj bʌ a cꞌʌb ti pejtelel ora.

Psalm 17

Miꞌ cꞌajtin i coltʌntel chaꞌan i ticꞌlʌntel
1 C Yum, yom maꞌ wubin chuqui toj. Jacꞌbeñon coñel.

Jacꞌbeñon coración come mach cujilic lot.

SALMOS 16 ,  17

 2 Meleyon yaꞌ ti chan. Laꞌ tsictiyic c tojel come tojet.
 3 Tsaꞌix a wilʌbeyon c pusicꞌal.

Tsaꞌ wʌcꞌʌyon ti prueba ti acꞌʌlel.
Tsaꞌ qꞌuele maꞌanic jontolil tic pusicꞌal. Maꞌanic jontol bʌ c 

tꞌan.
 4 Tsac jacꞌbeyet a tꞌan.

Maꞌanic tsac xʌñʌ majlel i bijlel jini jontoloꞌ bʌ.
 5 Tsac tsajcayet majlel baꞌ tsaꞌ pʌsbeyon.

Maꞌanic tsaꞌ jʌjli coc ti a bijlel.

 6 Tsaꞌix c pejcayet, come mi caj a jacꞌbeñon, c Dios.
Yom maꞌ bej tilel chaꞌan maꞌ wen ubibeñon c tꞌan.

 7 Pʌsʌ jini ñuc tac bʌ a wutslel
Jatet muꞌ bʌ a coltan jini muꞌ bʌ i ñopet tiꞌ tojlel i contra.

 8 Yom maꞌ cʌntañon cheꞌ bajcheꞌ i santojlel a wut.
Mosoyon ti a pꞌʌtʌlel cheꞌ bajcheꞌ miꞌ lutsꞌ i yal i ñaꞌal mut,

 9 Ame i jisañon jini jontoloꞌ bʌ,
Ameꞌ i jomojtañon chaꞌan miꞌ tsʌnsañon.

 10 Maꞌanic miꞌ pꞌuntañob i piꞌʌlob.
Miꞌ chañꞌesañob i bʌ tiꞌ tꞌan.

 11 Baqui jach mic majlel joyolon i chaꞌañob.
Yomob i chocon jubel ti lum.

 12 Lajalobʌch bajcheꞌ bajlum yom bʌ i cꞌux weꞌelʌl.
Lajalobʌch bajcheꞌ alʌ bajlum woli bʌ i chijtan i bʌl i 

ñʌcꞌ.
 13 C Yum, yom maꞌ waꞌtʌl, chꞌejl yom maꞌ pʌs a bʌ tiꞌ 

contra.
Witꞌchoco jini jontol bʌ.
Acꞌʌyon ti colel tiꞌ pꞌʌtʌlel jini jontoloꞌ bʌ ti pañimil.

 14 Woliꞌ tajob i chubʌꞌan ti pañimil.
On wolaꞌ wʌqꞌueñob i chubʌꞌan ti pañimil. Wen chumulob 

i yalobilob.
Miꞌ yʌqꞌueñob i yalobilob i colobal i chubʌꞌan.

 15 Jixcu joñon, mi caj j qꞌuel a wut chaꞌan tsaꞌ wʌqꞌueyon a 
tojel.

Tijicña mi caj cubin cheꞌ mic chaꞌ chꞌojyel, come mi caj j 
qꞌuel a wut.

Psalm 18

I cꞌay David chaꞌan i coltʌntel tiꞌ tojlel Saúl 
(2 S. 22.1-51)

1 C Yum, mic wen cꞌuxbiñet. Wen pꞌʌtʌlet.
 2 Lajalʌch lac Yum bajcheꞌ chꞌentun baꞌ mi lac putsꞌel.

Jiñʌch tsꞌajcʌbil bʌ cotot. Jiñʌch caj Coltaya. C Diosʌch.
Lajalʌch bajcheꞌ wen xucꞌul bʌ xajlel.
Jiñʌch c mʌctʌjib, jini pꞌʌtʌl bʌ muꞌ bʌ i coltañon.
Lajalʌch lac Yum bajcheꞌ chan bʌ tsꞌajc baꞌ mi cochel.

 3 Mic pejcan lac Yum come utsꞌatax.
Miꞌ coltañon tiꞌ tojlel j contrajob.

 4 Cheꞌ colel c chʌmel ñupꞌulon yubil.
Yom i jisañon jini cꞌax bʌbʌqꞌuen bʌ cheꞌ bajcheꞌ colem jaꞌ.

 5 Cheꞌ colel c chʌmel tsaꞌ cʌn chujquiyon yilal,
Jini yom bʌ i jisañon tsiꞌ tajayon.

 6 Cheꞌ añon ti wocol tsac pejca c Yum.
Tsac chaꞌle oñel tiꞌ tojlel Dios.
Tsiꞌ yubibeñon c tꞌan yaꞌ ti panchan.

 7 Cheꞌ jini tsiꞌ ñijca i bʌ jini lum, tsaꞌ tili yujquel lum,
Jini wits tac tsaꞌ bujchi.
Tsiꞌ ñijca i bʌ chaꞌan i michꞌajel Dios.

 8 Jusiña i ñiꞌ Dios yilal chaꞌan i michꞌajel.
Cꞌajc woli bʌ ti lejmel tsaꞌ loqꞌui tiꞌ yej yilal,
Tsiꞌ tsucꞌu xutunteꞌ.

 9 Lac Yum tsiꞌ juꞌsa tilel tocal, tsiꞌ pʌsʌ i pꞌʌtʌlel.
Wen iꞌicꞌ yaꞌ ti yebal i yoc.

 10 Tsaꞌ wejli tilel yicꞌot querubín,
Tsaꞌ wejli tilel ti icꞌ.

 11 Joyol lac Yum baꞌ wen pim tocal.
Wen iꞌicꞌ jax, wen pim jini tocal cuchul bʌ i chaꞌan jaꞌal.

 12 Jini chajc tsiꞌ yʌcꞌʌ ti tsictiyel i sʌclel lac Yum baꞌ pim tocal.
Tsaꞌ yajli tuñijaꞌ yicꞌot abʌc woli bʌ ti lejmel.

 13 Lac Yum tsiꞌ yʌqꞌue i tꞌan chajc yaꞌ ti panchan,
Jini Cꞌax Ñuc Bʌ tsiꞌ yʌcꞌʌ i tꞌan.
Tsaꞌ yajli tuñijaꞌ yicꞌot abʌc woli bʌ ti lejmel.

 14 Tsiꞌ choco tac tilel chajc,
Tsiꞌ yajñesa j contrajob.
Cabʌl tsaꞌ tojmi chajc, tsiꞌ pucuyob.

 15 Cheꞌ jini tsaꞌ tsictiyi i bijlel tac jaꞌ.
Tsaꞌ tsictiyi i buchlib tac wits.
Cheꞌ bʌ tsiꞌ chaꞌle ticꞌoñel lac Yum, tsilicña pañimil.

 16 Tsaꞌ loqꞌui lac Yum ti panchan.
Tsiꞌ chucuyon, tsiꞌ locꞌoyon ti colem jaꞌ yilal.

 17 Tsiꞌ chucuyon loqꞌuel tiꞌ pꞌʌtʌlel j contra,
Tiꞌ tojlel jini muꞌ bʌ i tsꞌaꞌleñon.
Cabʌl i pꞌʌtʌlel j contrajob ñumen bajcheꞌ c chaꞌan bʌ.

 18 Tsaꞌ tiliyob i contrajiñon tiꞌ yorajlel c wocol,
Pero tsiꞌ xucꞌchocoyon lac Yum.

 19 Tsiꞌ yʌcꞌʌyon ti colel chaꞌan mi cajñel ti xucꞌul.
Tsiꞌ pʌyʌyon loqꞌuel ti wocol,
Come cꞌux miꞌ yubiñon.

 20 Lac Yum tsiꞌ yʌqꞌueyon c chobejtʌbal chaꞌan tojon, chaꞌan 
sʌc c melbal.

 21 Tsaꞌix c tsajca majlel i bijlel lac Yum.
Maꞌanic tsac chaꞌle mulil, maꞌanic tsaj cʌyʌ Dios.

 22 Tsaꞌix cʌcꞌʌ tic pusicꞌal pejtel i meloñel.
Maꞌanic tsac juchꞌteqꞌue i mandar.

 23 Tsaꞌ ajniyon ti toj tiꞌ tojlel lac Yum.
Tsaj cʌnta c bʌ chaꞌan maꞌanic mic chaꞌlen mulil.

 24 Jini chaꞌan lac Yum tsiꞌ yʌqꞌueyon c chobejtʌbal chaꞌan 
tojon,

Chaꞌan toj c melbal tiꞌ wut Dios.

 25 Maꞌ pʌsben a wutslel jini utsꞌat bʌ.
Maꞌ pʌsben i xucꞌtilel a pusicꞌal jini xucꞌul bʌ i pusicꞌal.

 26 Jatet wolaꞌ wʌqꞌuen chuqui utsꞌat jini sʌc bʌ i pusicꞌal.
Pero michꞌ maꞌ pʌsben a bʌ jini jontol bʌ.

 27 Maꞌ coltan jini ticꞌlʌbiloꞌ bʌ.
Maꞌ peqꞌuesan jini chan bʌ miꞌ mel i bʌ.

 28 C Yum Dios, maꞌ wʌqꞌueñon j cꞌʌcꞌal cheꞌ añon ti icꞌchꞌipan 
bʌ pañimil,

Come jatet maꞌ wʌqꞌueñon i chꞌejlel c pusicꞌal yicꞌot c 
tijicñʌyel.

 29 Chaꞌan ti a pꞌʌtʌlel miꞌ mʌjlel c chaꞌan anquese cabʌl j 
contrajob.

Chaꞌan ti jatet, c Dios, mi mejlel c tijpꞌel ñumel ti junwejl 
tsꞌajc.

 30 Tsꞌʌcʌlʌch chuqui maꞌ mel.
Isujmʌch i tꞌan lac Yum.
I mʌctʌjibʌch pejtel muꞌ bʌ i yʌcꞌob i bʌ tiꞌ wenta.

 31 ¿Majqui Dios? ¿Mach ba jinic lac Yum?
¿Am ba yambʌ xucꞌul bʌ bajcheꞌ Dios?

 32 Jiñʌch Dios muꞌ bʌ i yʌqꞌueñon c pꞌʌtʌlel.
Miꞌ tojꞌesañon majlel tic bijlel.

 33 Sejb miꞌ mel coc cheꞌ bajcheꞌ i yoc meꞌ.
Dios miꞌ cʌntañon baꞌ bʌbʌqꞌuen mic yajlel.

 34 Miꞌ cʌntesañon chaꞌan chꞌejl mic chaꞌlen guerra,
Chaꞌan mic sʌtsꞌ pꞌʌtʌl bʌ jalʌjb.

 35 C Yum, jatet tsaꞌ coltayon. C mʌctʌjibet.
Maꞌ chucon ti a cꞌʌb chaꞌan maꞌanic mic yajlel.
Maꞌ ñuqꞌuesañon tiꞌ yutslel a pusicꞌal.

 36 Tsaꞌ chajpʌbeyon i yajñib coc.
Tsaꞌ pꞌʌtesa coc.

 37 Tsa cajñesa j contrajob, tsac tajayob.
Maꞌanic tsaꞌ sujtiyon jinto tsac laj jisayob.

 38 Tsac lowoyob. Maꞌanic tsaꞌ chʌn mejliyob ti tejchel.
Tsaꞌ yajliyob tiꞌ tꞌejl coc.

 39 Tsaꞌ wʌqꞌueyon c pꞌʌtʌlel ti guerra.
Tsaꞌ jatsꞌʌ jini tsaꞌ bʌ tejchiyob tij contra.

 40 Jatet tsaꞌ wajñesa j contrajob.
Tsac jisayob tsaꞌ bʌ i tsꞌaꞌleyon.

 41 Tsiꞌ lon chaꞌleyob oñel. Maꞌanic majch tsiꞌ coltayob.
Tsiꞌ pejcayob lac Yum, pero maꞌanic tsiꞌ jacꞌbeyob.

 42 Tsac bicꞌtesa j contrajob cheꞌ bajcheꞌ tsꞌubejn muꞌ bʌ i 
wujtan letsel icꞌ.

Tsac tꞌuchtayob cheꞌ bajcheꞌ i bibiꞌlel calle.

 43 Tsaꞌix a coltayon loqꞌuel tiꞌ tojlel jini woliyoꞌ bʌ ti leto.
Tsaꞌix a wotsayon ti yumʌl ti jujumpejt colem tejclum.
Winicob xꞌixicob mach bʌ j cʌñʌyobic ti yambʌ ora wolix i 

melob queꞌtel.

 44 Cheꞌ miꞌ yubiñob c tꞌan, ti ora mi caj i jacꞌbeñon.
Jini ñajt bʌ chꞌoyolob mi caj i yumañon.

 45 Jini ñajt bʌ chꞌoyolob miꞌ cajelob ti bʌqꞌuen.
Tsiltsilña miꞌ loqꞌuelob ti tejclum baꞌ joy tsꞌajquibil.

 46 Cuxul lac Yum. Wocolix i yʌlʌ come jiñʌch xucꞌul bʌ xajlel 
yilal.

Laꞌ sujbic i ñuclel Dios muꞌ bʌ i coltañon.
 47 Diosʌch muꞌ bʌ i qꞌuextʌbeñob i mul j contrajob.

Miꞌ juꞌsʌbeñob i pusicꞌal chaꞌan miꞌ jacꞌbeñoñob.
 48 Jatet muꞌ bʌ a coltañon loqꞌuel tiꞌ pꞌʌtʌlel j contrajob,

Melel maꞌ locꞌsañon tiꞌ tojlelob muꞌ bʌ i tejchelob tij contra.
Tsaꞌ pʌyʌyon loqꞌuel tiꞌ pꞌʌtʌlel jini jontoloꞌ bʌ.

 49 C Yum, mux c sub a ñuclel yaꞌ ti jujumpejt colem tejclum 
tac,

Mi caj j cꞌʌyin i ñuclel a cꞌabaꞌ.
 50 Chaꞌan ti jatet mi mʌjlel c chaꞌan,

Tsaꞌ waꞌchocoyon ti rey.
Maꞌ pʌsbeñon a wutslel, joñon quicꞌot c pꞌolbalob ti pejtelel 

ora.

Psalm 19

I melbal Dios yicꞌot i tꞌan
1 Jini panchan miꞌ pʌs i ñuclel Dios,

Miꞌ tsictesan i melbal i cꞌʌb.
 2 Jini pañimil miꞌ chaꞌlen tꞌan yilal ti jujumpꞌejl qꞌuin,

Ti jujumpꞌejl acꞌʌlel miꞌ pʌs a ñaꞌtʌbal.
 3 Maꞌanic chuqui miꞌ yʌl, maꞌanic i tꞌan.

Maꞌanic majch miꞌ yubiben i tꞌan.
 4 Ti pejtelel pañimil woliꞌ pujquel majlel chuqui miꞌ pʌs.

Woliꞌ pujquel majlel chuqui miꞌ sub cꞌʌlʌl tiꞌ junwejl 
pañimil.

Dios tsiꞌ waꞌchocobe i yajñib qꞌuin yaꞌ ti panchan.
 5 Lajal jini qꞌuin cheꞌ bajcheꞌ winic tsaꞌ bʌ ujti ti ñujpuñel, 

woli bʌ ti loqꞌuel tiꞌ wʌyibʌl.
Tijicña jini qꞌuin yilal bajcheꞌ pꞌʌtʌl bʌ winic muꞌ bʌ i 

chaꞌlen wersa ajñel.

 6 Miꞌ pasel qꞌuin tiꞌ junwejl panchan,
Miꞌ ñumel cꞌʌlʌl ti yambʌ junwejl panchan.
Maꞌanic majch mi mejlel i putsꞌtan i ticwʌlel.

 7 Maꞌanic i sajtemal i cʌntesʌbal lac Yum.
Miꞌ pꞌʌtesʌbeñonla lac pusicꞌal.
Isujmʌch i tꞌan lac Yum,
Miꞌ cʌntesan jini mach bʌ anic i pusicꞌal.

 8 Tojʌch i cʌntesa lac Yum. Miꞌ yʌqꞌueñonla i tijicñʌyel lac 
pusicꞌal.

Tsiquil i sujmlel i mandar lac Yum.
Miꞌ yʌqꞌueñonla lac chꞌʌmben isujm.

 9 Sʌcʌch i tꞌan lac Yum.
Miꞌ yajñel ti pejtelel ora, junlajal toj.

 10 Yom ñumen maꞌ mulan i tꞌan lac Yum bajcheꞌ oro,
Ñumen tsaj bajcheꞌ i yaꞌlel chab chʌyʌcña bʌ miꞌ jubel.

 11 Mic taj j cʌntesʌntel ti a tꞌan come a winicon.
An cabʌl c chobejtʌbal tiꞌ jacꞌol a tꞌan.

 12 ¿Majqui mi mejlel i cʌn pejtel i sajtemal?
Ñusʌbeñon c sajtemal mach bʌ cʌmbilic c chaꞌan.

 13 Tiqꞌuiyon ame mic chaꞌlen mulil chaꞌan i tsʌtslel c pusicꞌal.
Mach yomic mic yuman mulil.
Cheꞌ jini toj mi caj cajñel. Maꞌanic c mul tiꞌ tojlel ñuc bʌ a 

mandar.

 14 Qꞌuele ti utsꞌat jini tꞌan woli bʌ c subeñet,
Yicꞌot jini woli bʌ c ñaꞌtan tic pusicꞌal.
C Yum, pꞌʌtʌl bʌ xajlelet c chaꞌan, caj Coltayajet.

Psalm 20

Oración yom chaꞌan miꞌ mʌjlel i chaꞌan
1 Laꞌ i ñʌchꞌtʌbeñet lac Yum cheꞌ tiꞌ yorajlel wocol,

Laꞌ i cʌntañet i Dios Jacob.
 2 Laꞌ i chocbeñet tilel a coltʌntel loqꞌuem bʌ ti Chꞌujul* bʌ 

Ajñibʌl yaꞌ ti Sion.
 3 Laꞌ i ñaꞌtan Dios pejtel i majtan tac muꞌ bʌ a wʌqꞌuen.

Laꞌ i qꞌuel ti utsꞌat jini pulbil bʌ i majtan muꞌ bʌ a wʌqꞌuen.

 4 Laꞌ i yʌqꞌueñet Dios chuqui yom a pusicꞌal.
Laꞌ i tsꞌʌctesan pejtel woli bʌ a ñaꞌtan a mel.

 5 Laꞌ la cubin tijicña chaꞌan tsaꞌix mʌjli a chaꞌan.
Laꞌ tsictiyic lac bandera ti pañimil. Tsictesan chaꞌan i 

ñuclel Dios.
Laꞌ i jacꞌbeñet lac Yum ti pejtelel chuqui maꞌ cꞌajtiben.

 6 Cujilix coltʌbil ti lac Yum jini rey yajcʌbil bʌ i chaꞌan.
Yaꞌ ti chꞌujul bʌ panchan miꞌ jacꞌben.
Miꞌ coltan ti ñuc bʌ i pꞌʌtʌlel chaꞌan miꞌ mʌjlel i chaꞌan.

 7 Lamital miꞌ lon ñaꞌtañob an i coltʌntel ti carreta tac yicꞌot 
caballo,

Pero joñonla mi lac ñaꞌtan coltʌbilonla chaꞌan tiꞌ cꞌabaꞌ lac 
Yum Dios.

 8 Yañoꞌ bʌ miꞌ cꞌuñꞌañob, miꞌ yajlelob.
Joñonla mi lac chꞌojyel, mi lac waꞌtʌl.

 9 C Yum, coltan jini rey chaꞌan miꞌ mʌjlel i chaꞌan.
Jacꞌbeñon lojon cheꞌ mic pejcañet lojon.

Psalm 21

Tijicña chaꞌan tsaꞌ loqꞌui tiꞌ pꞌʌtʌlel i contra
1 C Yum, tijicña mi caj i yubin jini rey chaꞌan a pꞌʌtʌlel.

Wen tijicña i pusicꞌal chaꞌan tsaꞌ colta.
 2 Tsaꞌix a wʌqꞌue chuqui yom i pusicꞌal,

Maꞌanic tsaꞌ ñusʌbe chuqui tsiꞌ cꞌajtibeyet.
 3 Tsaꞌix a wʌqꞌue i wenlel jini rey.

Tsaꞌ cꞌʌcbe tiꞌ jol jumpꞌejl corona melbil bʌ ti oro.
 4 Jini rey tsiꞌ cꞌajtibeyet i cuxtilel

Chaꞌan miꞌ yajñel ti pejtelel ora.
 5 Chaꞌan ti a coltaya cabʌlʌch i ñuclel.

Wolaꞌ wʌqꞌuen i cꞌuxbintel yicꞌot i ñuclel.
 6 Come wolaꞌ wʌqꞌuen i yutslel a pusicꞌal mach bʌ anic miꞌ 

jilel.
Maꞌ wʌqꞌuen i tijicñʌyel i pusicꞌal ti a tojlel.

 7 Come jini rey miꞌ ñop lac Yum.
Chaꞌan tiꞌ yutslel jini Cꞌax Ñuc Bʌ xucꞌul miꞌ chʌn 

ajñel.

SALMOS 20 ,  21

El Antiguo Testament en el ch'ol de Tumbalá  ©Liga Bíblica Internacional, 2011 



1000

 8 C Yum, mi caj a taj pejtelel a contrajob, pejtelel muꞌ bʌ i 
tsꞌaꞌleñetob.

 9 Mi caj a wotsañob ti cꞌajc cheꞌ tiꞌ yorajlel a michꞌajel.
C Yum, mi caj a jisañob cheꞌ michꞌet.

 10 Mi caj a laj jisan i yalobilob chaꞌan mach chʌn tsiquilobix 
tiꞌ tojlel winicob.

 11 Tsiꞌ ñaꞌtayob tsꞌaꞌleya ti a contra.
Tsiꞌ ñopoyob i mel jontolil, pero maꞌanic tsaꞌ mejliyob.

 12 Mi caj i putsꞌelob cheꞌ miꞌ qꞌuelob a jalʌjb.

 13 C Yum, laꞌ tsictiyic a ñuclel yicꞌot a pꞌʌtʌlel.
Mi caj j cꞌʌyiñet lojon. Mi caj c sub ti ñuc a pꞌʌtʌlel.

Psalm 22

Tiꞌ yorajlel wocol miꞌ cajel ti cꞌay chaꞌan i ñuclel Dios
1 C Dios, c Dios, ¿chucoch tsaꞌ cʌyʌyon?
¿Chucoch ñajt añet? ¿Chucoch maꞌanic maꞌ tilel a coltañon?
Maꞌanic maꞌ wubiñon cheꞌ ajacñayon.

 2 C Dios, cꞌam mic pejcañet ti qꞌuiñil yicꞌot ti acꞌʌlel,
Maꞌanic wolaꞌ jacꞌbeñon. Mach ñʌchꞌʌlic c pusicꞌal.

 3 Chꞌujulet yaꞌ baꞌ buchulet ti a yumʌntel.
Miꞌ subob a ñuclel jini israelob.

 4 C ñojteꞌel lojon tsiꞌ ñopoyetob.
Tsiꞌ ñopoyetob. Tsaꞌ coltayob loqꞌuel ti wocol.

 5 Cꞌam tsiꞌ pejcayetob. Tsaꞌ coltayob loqꞌuel ti wocol.
Tsiꞌ ñopoyetob. Maꞌanic tsaꞌ ñusayob.

 6 Pero tꞌuchtʌbilon cheꞌ bajcheꞌ motsoꞌ. Mach winiconix yilal.
Wajlebilon chaꞌan winicob xꞌixicob. Miꞌ tsꞌaꞌleñoñob.

 7 Pejtel muꞌ bʌ i qꞌuelon miꞌ tseꞌtañon.
Miꞌ wajleñon, miꞌ jʌmtsꞌun i jol.

 8 Miꞌ lon alob: Tsiꞌ ñopo lac Yum.
Laꞌ i coltan, laꞌ i col loqꞌuel ti wocol mi cꞌux miꞌ yubin, 

cheꞌob.
 9 Jatet tsaꞌ wʌqꞌueyon j qꞌuel pañimil cheꞌ cʌntʌbilon to 

chaꞌan c ñaꞌ.
Jatet tsaꞌ cʌntayon yaꞌ tiꞌ tajn c ñaꞌ.

 10 Tsaꞌ lotoyon cheꞌ bʌ tsa quila pañimil.
C Dioset cꞌʌlʌl cheꞌ cʌntʌbilon to tic ñaꞌ.

 11 Mach maꞌ tʌtsꞌ a bʌ tic tojlel
Come woliyon ti wocol. Maꞌanic majch miꞌ coltañon.

 12 Woliꞌ joyoñob cabʌl bʌbʌqꞌuen bʌ j contrajob, lajal bajcheꞌ 
tat wacax chꞌoyol bʌ ti Basán.

 13 Yomob i jisañon cheꞌ bajcheꞌ bajlum muꞌ bʌ i cawbeñon i 
yej,

Cheꞌ bajcheꞌ wen wiꞌña bʌ bajlum woli bʌ ti cꞌam bʌ tꞌan.

 14 Woliꞌ jilel c wersa cheꞌ bajcheꞌ jaꞌ muꞌ bʌ i sajpꞌel.
Pejtel c bʌquel tsaꞌix cꞌojqui loqꞌuel.
Lajalʌch c pusicꞌal yubil bajcheꞌ nichim woli bʌ ti ulmʌl.

 15 Jilemix c pꞌʌtʌlel cheꞌ bajcheꞌ i xejtꞌil pꞌejt tsaꞌ bʌ i wen 
tiqui.

Miꞌ ñottʌl cacꞌ chaꞌan tiquin c tiꞌ.
Wolaꞌ ñolchocoñon ti mucoñibʌl.

 16 Miꞌ joyoñob jontol bʌ winicob cheꞌ bajcheꞌ tsꞌiꞌ.
Tsiꞌ jecꞌbeyoñob j cꞌʌb yicꞌot coc.

 17 Mi mejlel c tsic pejtel c bʌquel.
Miꞌ chꞌujchꞌuj qꞌueloñob, miꞌ tseꞌtañoñob.

 18 Miꞌ pucob c pislel.
Miꞌ chaꞌleñob alas chaꞌan miꞌ tsictiyel majqui miꞌ chꞌʌm c 

bujc.
 19 C Yum, mach yomic maꞌ cʌyon.

Jatet, c Pꞌʌtʌlel, laꞌ ti ora chaꞌan maꞌ coltañon.
 20 Coltañon baꞌ maꞌanic miꞌ tajon espada,

Ame i tsʌnsañoñob jontol bʌ winicob.
 21 Coltañon loqꞌuel tiꞌ yej bajlum,

Tiꞌ xulub jontol bʌ tat wacax.

 22 Mi caj c subeñob c piꞌʌlob pꞌʌtʌlet.
Mi caj c sub a ñuclel tiꞌ yojlil jini muꞌ bʌ i tempañob i 

bʌ.
 23 Jatetla muꞌ bʌ laꞌ bʌcꞌñan lac Yum, subula i ñuclel.

Pejtel i pꞌolbalet bʌ la Jacob, subula i ñuclel.
Bʌcꞌñanla lac Yum, pejtel israelet bʌ la.

 24 Maꞌanic tsiꞌ tsꞌaꞌle c wocol.
Maꞌanic tsiꞌ yʌꞌleyon, maꞌanic tsiꞌ mʌyʌ i wut.
Tsiꞌ yubi lac Yum cheꞌ cꞌam tsac pejca.

 25 Jini chaꞌan mic sub i ñuclel c Yum tiꞌ tojlel jini muꞌ bʌ i 
tempañob i bʌ.

Yaꞌ tiꞌ tojlel winicob muꞌ bʌ i chꞌujutesañob Dios mi caj c 
mel ti tsꞌʌcʌl bajcheꞌ tsac wʌn subeyet.

 26 Jini muꞌ bʌ i yubiñob wocol miꞌ cajelob ti weꞌel. Mi caj i 
ñajꞌañob,

Jini muꞌ bʌ i sajcañob lac Yum, mi caj i chꞌujutesañob.
Laꞌ ajnicob ti pejtelel ora jini muꞌ bʌ i sajcañob.

 27 Ti pejtelel pañimil mi caj i ñaꞌtañob lac Yum.
Mi caj i sutqꞌuiñob i bʌ baꞌan lac Yum.
Pejtel winicob ti mojt ti mojt
Mi caj i chꞌujutesañob tiꞌ tojel i wut.

 28 Come i chaꞌañʌch lac Yum i yumʌntel.
Miꞌ yumʌntel ti jujumpejt tejclum.

 29 Pejtel winicob xꞌixicob yujiloꞌ bʌ chʌmel, jini wen chumuloꞌ 
yicꞌot jini pꞌumpꞌuñoꞌ bʌ jaꞌel,

Mi caj i wersa chꞌujutesañob lac Yum.
 30 Lac pꞌolbal mi caj i yʌcꞌob i bʌ chaꞌan i yeꞌtel lac Yum.

Mi caj i subeñob i yalobilob i tꞌan lac Yum cꞌʌlʌl ti pejtelel 
ora.

 31 Mi caj i subob toj i melbal lac Yum.
Jini max to bʌ anic tsiꞌ yilayob pañimil mi caj i subentelob 

i melbal lac Yum.

Psalm 23

Xcʌnta tiñʌmeꞌ lac Yum
1 Lac Yum miꞌ cʌntañon cheꞌ bajcheꞌ xcʌnta tiñʌmeꞌ.

Maꞌanic chuqui an to yom c chaꞌan.
 2 Miꞌ yʌcꞌon baꞌ mij cꞌaj co ti wen bʌ jamil.

Miꞌ pʌyon majlel baꞌ sʌmʌcña jaꞌ.
 3 Miꞌ chaꞌ xucꞌchocobeñon c pusicꞌal.

Miꞌ pʌyon majlel ti toj tac bʌ bij chaꞌan miꞌ yʌcꞌ ti 
cꞌuxbintel i cꞌabaꞌ.

 4 Cheꞌ mic ñumel ti icꞌyochꞌan bʌ ti yebal jajp wits baꞌ 
bʌbʌqꞌuen mic chʌmel

Maꞌanic chuqui mic bʌcꞌñan come wʌꞌ añet quicꞌot.
Maꞌ ñuqꞌuesʌbeñon c pusicꞌal yicꞌot a bara yicꞌot rocol bʌ a teꞌ.

 5 Maꞌ chajpʌbeñon i bʌl c ñʌcꞌ tiꞌ wut j contrajob.
Maꞌ mulbeñon c jol ti aceite.
Miꞌ ñumel loqꞌuel i bʌl c taza.

 6 Isujm, maꞌanic mi caj a cʌy a pꞌuntañon.
Mux a chʌn cꞌuxbiñon ti pejtelel qꞌuin cheꞌ cuxulon to.
Yaꞌ ti a wotot, c Yum, mi caj c chumtʌl ti pejtelel ora.

Psalm 24

Jini Rey mach bʌ anic i pꞌisol i ñuclel
1 Jini pañimil i chaꞌañʌch lac Yum yicꞌot pejtel i bʌl, yicꞌot 

pejtel jini chumuloꞌ bʌ ti pañimil.
 2 Come lac Yum tsiꞌ yʌcꞌʌ lum tiꞌ tꞌejl tac colem ñajb.

Tsiꞌ yʌcꞌʌ tiꞌ tꞌejl tac jini colem jaꞌ.

 3 ¿Majqui miꞌ mejlel ti letsel ti jini bujtʌl baꞌ chumul lac Yum?
¿Majqui miꞌ mejlel ti waꞌtʌl yaꞌ ti chꞌujul bʌ i yajñib?

 4 Jiñʌch sʌc bʌ i melbal yicꞌot sʌc bʌ i pusicꞌal,
Jini mach bʌ anic miꞌ chaꞌlen lot,
Jini mach bʌ anic miꞌ qꞌuextan i tꞌan.

 5 Mi caj i yʌqꞌuentel i yutslel i tꞌan lac Yum.
Mi caj i yʌqꞌuentel i tojel chꞌoyol bʌ ti Dios muꞌ bʌ i coltan.

 6 Cheꞌʌch añob muꞌ bʌ i sajcañob lac Yum,
Jini muꞌ bʌ i chꞌujutesañob.

 7 Laꞌ jajmic jini oñiyix bʌ i puertajlel tac Sion.
Miꞌ caj ti ochel jini Rey am bʌ i ñuclel.

 8 ¿Majqui jini Rey am bʌ i ñuclel?
Jiñʌch lac Yum jini chꞌejl bʌ, jini pꞌʌtʌl bʌ.
Jiñʌch lac Yum, pꞌʌtʌl bʌ ti guerra.

 9 Laꞌ jajmic jini oñiyix bʌ i tiꞌ tac.
Mux i yochel jini ñuc bʌ Rey.

 10 ¿Majqui jini Rey am bʌ i ñuclel?
Jiñʌch am bʌ i yumʌntel ti panchan yicꞌot ti pañimil.
Jiñʌch ñuc bʌ Rey.

Psalm 25

Lac Yum miꞌ tojꞌesañonla majlel
1 C Yum, mic ñaꞌtañet ti chan.

 2 C Dios, tsaꞌix c ñopoyet. Mach a wʌcꞌon ti quisin.
Mach a wʌcꞌon tiꞌ pꞌʌtʌlel j contrajob ame mʌjlic i 

chaꞌañob.
 3 Isujm, maꞌanic miꞌ cajel ti quisin jini muꞌ bʌ i pijtañet.

Miꞌ cajelob ti quisin jini muꞌ bʌ i ñusañob a tꞌan.

 4 C Yum, pʌsbeñon bajcheꞌ a wom mic mel.
Wen cʌntesañon ti a bijlel.

 5 Pʌyʌyon majlel tiꞌ sujmlel a tꞌan, cʌntesañon.
Come c Dioset, caj Coltayajet.
Mic pijtañet ti pejtelel qꞌuin.

 6 C Yum, ñaꞌtañon, pꞌuntañon tiꞌ yutslel a pusicꞌal,
Cheꞌ bajcheꞌ tsaꞌ pꞌunta winicob ti wajali.
Junlajal uts a pusicꞌal ti pejtelel ora.

 7 Mach a melon chaꞌan c mul tsaꞌ bʌ c mele cheꞌ chꞌitoñon 
to.

Mach a melon chaꞌan tsac ñusa a mandar.
Yom maꞌ ñaꞌtañon ti a cꞌuxbiya, tiꞌ yutslel a pusicꞌal.

 8 Utsꞌatax lac Yum. Toj jaꞌel.
Jini chaꞌan miꞌ pʌsbeñob toj bʌ bij jini xmulilob.

 9 Miꞌ pʌsben jini utsoꞌ bʌ i pusicꞌal bajcheꞌ yom miꞌ melob.
Miꞌ tojꞌesan majlel jini pecꞌoꞌ bʌ tiꞌ bijlel.

 10 An i cꞌuxbiya lac Yum, an i sujmlel.
Miꞌ yʌqꞌueñob i cʌn muꞌ bʌ i jacꞌbeñob i tꞌan.

 11 Chaꞌan maꞌ wʌcꞌ ti cʌjñel a cꞌabaꞌ,
C Yum, ñusʌbeñon c mul come cabʌl.

 12 ¿Majqui jini winic muꞌ bʌ i bʌcꞌñan lac Yum?
Lac Yum mi caj i cʌntesan majlel ti wen bʌ bij.

 13 Wen chumul miꞌ caj ti ajñel, tijicña i pusicꞌal.
I pꞌolbal mi caj i yʌqꞌuentel i lumal tiꞌ majtan.

 14 Jini muꞌ bʌ i bʌcꞌñañob lac Yum mi caj i yajñel yicꞌot.
Mux i pʌsbeñob jini xucꞌul* bʌ i tꞌan.

 15 Ti pejtelel ora wolic pijtan c Yum,
Come mi caj i locꞌsʌbeñon coc ti yac.

 16 Sutqꞌuin a bʌ baꞌ añon. Pʌsbeñon i yutslel a pusicꞌal,
Come añon tic bajñelil. Woli cubin wocol.

 17 Lajmesʌbeñon c tsic pusicꞌal.
Locꞌsañon tic wocol.

 18 Qꞌuele c ticꞌlʌntel yicꞌot c wocol.
Ñusʌbeñon pejtel c mul.

 19 Qꞌuele j contrajob, come cabʌlob.
Jontol jax miꞌ tsꞌaꞌleñoñob tiꞌ michꞌlel i pusicꞌal.

 20 Cʌntañon, coloyon. Mach a wʌcꞌon ti quisin,
Come tsaꞌix c ñopoyet.

 21 Cʌntañon come tojon, utsꞌaton.
Mic chʌn pijtañet.

 22 Dios, yom maꞌ mʌn loqꞌuel israelob
Ti pejtelel i wocol.

Psalm 26

Woliꞌ tsictesan tojʌch i winic
1 C Yum, tsictesañon chaꞌan tojon.

Xucꞌul tsac mele chuqui wen.
Tsaꞌix c ñopoyet tiꞌ xucꞌtilel c pusicꞌal.

 2 C Yum, qꞌuelbeñon c pusicꞌal, acꞌʌyon ti prueba.
Qꞌuele mi sʌc c pusicꞌal yicꞌot c chꞌujlel.

 3 Wolic chʌn ñaꞌtan a wutslel.
Mic mel cheꞌ bajcheꞌ tsaꞌ cʌntesayon ti isujm.

 4 Maꞌanic mi cajñel yicꞌot winicob yujiloꞌ bʌ lot.
Maꞌanic mi cajñel yicꞌot jini chaꞌpꞌejl jach bʌ i 

pusicꞌal.
 5 Mic tsꞌaꞌlen jini muꞌ bʌ i chaꞌleñob mulil.

Maꞌanic mic tempan c bʌ yicꞌot jini jontoloꞌ bʌ.

 6 Chaꞌan maꞌ qꞌuel maꞌanic c mul mic poc j cꞌʌb.
C Yum, mic lʌcꞌtesan c bʌ baꞌan i pulʌntib a majtan.

 7 Mic subeñet wocolix a wʌlʌ.
Laꞌ c sub pejtel a melbal come ñucatax.

 8 C Yum, mij cꞌuxbin a wotot baꞌ maꞌ chumtʌl,
Yaꞌ baꞌ maꞌ pʌs a ñuclel.

 9 Mach a pʌyon majlel yicꞌot xmulilob.
Mach a tsʌnsañon yicꞌot stsʌnsajob.

 10 Jontol i melbalob,
Miꞌ chꞌʌmob cabʌl taqꞌuin tiꞌ majtan.

 11 Ixcu joñon, toj mic chaꞌlen xʌmbal.
Mʌñʌyon loqꞌuel tiꞌ pꞌʌtʌlel mulil, pʌsbeñon a cꞌuxbiya.

 12 Mic chꞌujutesan lac Yum baꞌ mi lac tempan lac bʌ come 
woliꞌ cʌntañon.

Psalm 27

Lac Yum jiñʌch c sʌclel, jiñʌch caj Coltaya
1 Caj Coltaya c Yum. Miꞌ yʌcꞌon ti ajñel tiꞌ sʌclel.
¿Yom ba mic bʌcꞌñan winic?
C Yum miꞌ coltañon cheꞌ an j contrajintel.
¿Majqui mi caj c bʌcꞌñan cheꞌ jini?

 2 Cheꞌ bʌ tsaꞌ tiliyob j contrajob chaꞌan miꞌ jisʌbeñon c 
bʌcꞌtal,

Tsiꞌ pꞌojquiyob i yoc jini tsꞌaꞌ bʌ tsiꞌ qꞌueleyoñob. Tsaꞌ 
yajliyob.

 3 Anquese cabʌlob j contrajob muꞌ bʌ i tempañob i bʌ,
Maꞌanic mic chaꞌlen bʌqꞌuen.
Anquese miꞌ tejchel guerra tic tojlel,
Chʌn xucꞌul c pusicꞌal ti lac Yum.

 4 Jini jach tsaj cꞌajtibe c Yum:
Com chumtʌl tiꞌ yotot c Yum ti pejtelel qꞌuin cheꞌ cuxulon 

to,
Chaꞌan mij qꞌuelben i yutsꞌatlel c Yum,
Chaꞌan mic ñaꞌtan yaꞌ tiꞌ Templo. Jiñʌch muꞌ bʌ c sajcan.

 5 Come tiꞌ yorajlel wocol mucul mi caj i cʌntañon yaꞌ tiꞌ 
yotot.

Mi caj i mucon ti xucꞌul bʌ otot baꞌ maꞌanic miꞌ tajon j 
contra.

Xucꞌul mi caj i yʌcꞌon ti pam xajlel yilal

 6 Baꞌ mach mejlic i cꞌotelob j contrajob.
Mi caj cʌqꞌuen tsʌnsʌbil bʌ i majtan c Yum tiꞌ tijicñʌyel c 

pusicꞌal ti pisil bʌ i yotot.
Mi caj j cꞌʌyiben i ñuclel c Yum.

 7 Jiñʌch coración: C Yum, ubibeñon cheꞌ cꞌam mic pejcañet.
Pʌsbeñon i yutslel a pusicꞌal, jacꞌbeñon.

 8 Tsaꞌ subeyon: Sajcañon chaꞌan maꞌ qꞌuelbeñon c wut, cheꞌet.
Tsac jacꞌʌ: Wolic letsan c wut chaꞌan mij qꞌuelet, c Yum, 

choꞌon.
 9 Mach a mʌybeñon a wut. Mach a chocon cheꞌ michꞌet, 

come a winicon.

Tsaꞌix a coltayon ti yambʌ ora.
Mach a chocon, mach a cʌyon, Dios, caj Coltayajet.

 10 Anquese cʌybilon tic tat tic ñaꞌ,
Mi caj a wotsañon ti a walobil.

 11 C Yum, cʌntesañon ti a bijlel.
Pʌyʌyon majlel ti jini toj bʌ bij,
Come miꞌ chijtañoñob j contrajob.

 12 Mach a wʌcꞌon tiꞌ wenta jini muꞌ bʌ i tem ñaꞌtañob i 
contrajiñon.

Tsaꞌ tejchiyob tij contra jini xjopꞌtꞌañob.
Chꞌejlob jax miꞌ melob i bʌ ti jontolil.

 13 Cujil belel ora mi caj cubin i yutslel c Yum ila ti pañimil 
cheꞌ cuxulon to.

 14 Pijtan lac Yum, yom chꞌejlet.
Laꞌ xucꞌlec a pusicꞌal.
Yom cu maꞌ pijtan lac Yum.

Psalm 28

Jini xajlel miꞌ jisan xjontolilob, pero 
i mʌctʌjibʌch jini tojoꞌ bʌ

1 C Yum, mic pejcañet.
C Xajlelet baꞌ mic taj c xucꞌtilel.
Mach yomic maꞌ ñusʌbeñon c tꞌan ame chʌmicon.

 2 Ubibeñon c tꞌan cheꞌ cꞌam mic pejcañet.

SALMOS 27 ,  28

Coltañon cheꞌ mic letsan j cꞌʌb tiꞌ tojel jini chꞌujul bʌ a 
chumlib.

 3 Mach a chocon loqꞌuel yicꞌot jontoloꞌ bʌ winicob,
Yicꞌot jini muꞌ bʌ i chaꞌleñob jontolil.
Uts i tꞌan cheꞌ miꞌ pejcañob i piꞌʌlob,
Pero miꞌ ñaꞌtañob jontolil tiꞌ pusicꞌal.

 4 Laꞌ i tojob i jontolil tsaꞌ bʌ i chaꞌleyob.
Qꞌuextʌbeñob jontol bʌ i melbal.
Aqꞌueñob i qꞌuexol i melbal cheꞌ bajcheꞌ yom.

 5 Come maꞌanic miꞌ pꞌisob tiꞌ wenta a melbal mi i yeꞌtelic a 
cꞌʌb.

Jini chaꞌan mi caj a peqꞌuesañob. Maꞌanic mi caj a chaꞌ 
ñuqꞌuesañob.

 6 Laꞌ c chꞌujutesan lac Yum,
Come tsiꞌ yubibeyon j cꞌajtibal.

 7 Lac Yum, c pꞌʌtʌlelʌch, c mʌctʌjibʌch.
Tsaꞌix c ñopo c Yum ti jumpꞌejl jach c pusicꞌal.
Tsiꞌ xucꞌchocoyon. Jini chaꞌan ñuquix c pusicꞌal.
Mi caj c chꞌujutesan tij cꞌay.

 8 C Yum, c pꞌʌtʌlelet lojon.
Lajaletʌch bajcheꞌ tsꞌajquibil bʌ otot baꞌ miꞌ taj i coltʌntel 

jini yajcʌbil bʌ a chaꞌan.
 9 Coltan a chaꞌañoꞌ bʌ. Aqꞌueñob i tijicñʌyel a pꞌolbal.

Weꞌsañob jaꞌel. Meqꞌueyob majlel ti pejtelel ora.

Psalm 29

I pꞌʌtʌlel lac Yum yicꞌot i ñuclel
1 Laꞌ i subob i ñuclel lac Yum jini ángelob.

Laꞌ i subob i ñuclel lac Yum yicꞌot i pꞌʌtʌlel.
 2 Suben i ñuclel lac Yum come ñuc i cꞌabaꞌ.

Chꞌujutesan lac Yum am bʌ chꞌujul bʌ i tꞌojlʌwib.

 3 Miꞌ tsictiyel i tꞌan lac Yum ti tocal.
Lajal i tꞌan lac Yum bajcheꞌ i tꞌan chajc.
Mi la cubiben cꞌam bʌ i tꞌan lac Yum yaꞌ ti tocal.

SALMOS 28 ,  29

c Salmo 30 Jumpꞌejl cꞌay chaꞌan Templo cheꞌ miꞌ yʌqꞌuentel wocolix i yʌlʌ Dios. I Salmo 
David.

 4 Pꞌʌtʌl i tꞌan lac Yum,
Wen ñuc i tꞌan lac Yum.

 5 Lac Yum miꞌ topꞌ jini chꞌujteꞌ cheꞌ miꞌ chaꞌlen tꞌan.
Isujm lac Yum miꞌ topꞌ jini chꞌujteꞌ am bʌ ti Líbano wits.

 6 Chaꞌan tiꞌ pꞌʌtʌlel lac Yum miꞌ ñijcʌyel wits, Líbano yicꞌot 
Sirión.

Miꞌ tijpꞌel yilal cheꞌ bajcheꞌ alʌ wacax.

 7 Lac Yum miꞌ yʌcꞌ i tꞌan,
Miꞌ tꞌoxtʌl i cꞌʌcꞌal chajc.

 8 Lac Yum miꞌ yʌcꞌ i tꞌan, miꞌ yujcun i bʌ jini jochol bʌ lum.
Lac Yum miꞌ yujcun jini colem bʌ i tiquiñal lum i cꞌabaꞌ 

Cades.
 9 Lac Yum miꞌ yʌcꞌ i tꞌan, yuquiña jini cꞌolol ti icꞌ.

Miꞌ pꞌajtel i yopol teꞌ.
Miꞌ subob i ñuclel pejtel añoꞌ bʌ tiꞌ yotot lac Yum.

 10 Miꞌ yajñel lac Yum ti pam butꞌjaꞌ.
Lac Yum miꞌ chaꞌlen yumʌl ti pejtelel ora.

 11 Lac Yum miꞌ yʌqꞌueñob i pꞌʌtʌlel i chaꞌañoꞌ bʌ.
Lac Yum miꞌ yʌqꞌueñob i ñʌchꞌtʌlel i pusicꞌal.

Psalm 30

Tsaꞌ coli ti cꞌamʌjel c

1 C Yum, mi caj c sub a ñuclel, come tsaꞌix a ñuqꞌuesʌbeyon c 
pusicꞌal.

Tsaꞌix a tiqꞌui j contrajob. Maꞌanic tsaꞌ mʌjli i chaꞌañob.
 2 C Yum Dios, cꞌam tsac pejcayet. Tsaꞌ cꞌoqꞌuesayon.
 3 C Yum, tsaꞌ locꞌsayon tiꞌ yajñib chʌmeñoꞌ bʌ.

Tsaꞌ chaꞌ chꞌejlesayon chaꞌan maꞌanic mic jubel ti 
mucoñibʌl.

 4 C Yum, la i cꞌʌyiñob a ñuclel a chaꞌañoꞌ bʌ.
Laꞌ i subob wocolix a wʌlʌ cheꞌ miꞌ ñaꞌtañob chꞌujul a 

cꞌabaꞌ.

 5 Jumucꞌ jach michꞌet, c Yum.
Maꞌanic maꞌ cʌy a pʌsbeñon lojon a wutslel cheꞌ cuxulon to 

lojon.
Poj chꞌijiyemon lojon jumpꞌejl acꞌʌlel,
Tijicña c pusicꞌal lojon cheꞌ ti sʌcꞌajel.

 6 Cheꞌ tijicñayon tsa cʌlʌ:
Chʌn xucꞌulon mi caj cajñel ti pejtelel ora, lon choꞌon.

 7 C Yum, chaꞌan jach tiꞌ yutslel a pusicꞌal poj xucꞌulon bajcheꞌ 
wits.

Cheꞌ bʌ tsaꞌ mʌyʌ a wut, tsaꞌ caji c mel c pusicꞌal.

 8 C Yum, cꞌam tsac pejcayet.
Tsaj cꞌajtibeyet ti wocol tꞌan:

 9 Mi tsaꞌ chʌmiyon, mi tsaꞌ ocꞌmi c bʌcꞌtal, ¿chuqui to j 
cꞌʌjñibal?

¿Mejl ba i sub a ñuclel jini tsꞌubejn?
 10 Ubiñon c Yum, pʌsbeñon i yutslel a pusicꞌal.

C Yum, ochen ti caj cʌntaya.

 11 Tsaꞌix a qꞌuextʌbeyon i chꞌijiyemlel c pusicꞌal.
Tsaꞌix a wʌcꞌʌyon ti son.
Tsaꞌ jochbeyon loqꞌuel j coxtal i yejtal i chꞌijiyemlel c 

pusicꞌal.
Tsaꞌ lʌpbeyon yilal tijicña bʌ c pusicꞌal.

 12 Jini chaꞌan mij cꞌʌyin a ñuclel,
Maꞌanic mic ñʌjchꞌel.
C Yum Dios, mi caj c subeñet wocolix a wʌlʌ ti pejtelel ora.

Psalm 31

Mʌcʌl ti xajlel
1 C Yum, tsaꞌix cʌcꞌʌ c bʌ ti a wenta.

Mach a wʌcꞌon ti quisin ti pejtelel ora.
Coltañon ti toj bʌ a pusicꞌal.

 2 Yom maꞌ pꞌison ti a wenta, coltañon ti ora.
C Xajlelet baꞌ mic taj i xucꞌtilel c pusicꞌal.
Mi cʌcꞌ c bʌ ti a wenta cheꞌ bajcheꞌ mic mʌc c bʌ ti chan 

bʌ xajlel.
 3 Come jatet c Xajlelet baꞌ mic taj i xucꞌtilel c pusicꞌal.

SALMOS 30 ,  31

Lajalet bajcheꞌ tsꞌajcʌbil bʌ cotot.
Pʌyʌyon majlel chaꞌan maꞌ wʌcꞌ ti cʌjñel a cꞌabaꞌ.
Pʌsbeñon jini bij baꞌ yom mic majlel.

 4 Chiliyon loqꞌuel ti utsꞌat baꞌ miꞌ yʌcoñob,
Come xucꞌul bʌ cototet.

 5 Mi cʌqꞌueñet c chꞌujlel ti a cꞌʌb.
Tsaꞌix a mʌñʌyon, c Yum Dios, isujmetʌch.

 6 Tsꞌaꞌ maꞌ qꞌuel jini muꞌ bʌ i chꞌujutesañob diosteꞌ.
Joñon mic ñopet, c Yum.

 7 Mi caj c wen ubin tijicña chaꞌan a cꞌuxbiya,
Come tsaꞌ qꞌueleyon ti wocol.
Tsaꞌ cʌmbeyon c pusicꞌal ti wocol.

 8 Maꞌanic tsaꞌ wʌcꞌʌyon tiꞌ cꞌʌb j contra.
Tsaꞌ wʌcꞌʌyon ti libre.

 9 Pꞌuntañon c Yum, come añon ti wocol.
Woliꞌ yajpel c wut ti uqꞌuel.
Woli ti cꞌunꞌan c pusicꞌal yicꞌot j cuctal chaꞌan chꞌijiyem c 

pusicꞌal.
 10 Come woliꞌ jisañon i chꞌijiyemlel c pusicꞌal.

Woliyon ti uqꞌuel ti pejtelel ora.
Woliꞌ jilel c pꞌʌtʌlel chaꞌan c mul. Laj jilemix c wersa.

 11 Tsꞌaꞌlebilon ti pejtelel j contrajob.
Ñumen miꞌ tsꞌaꞌleñoñob c piꞌʌlob ti chumtʌl.
Jini j cʌñʌyoꞌ bʌ miꞌ bʌcꞌñañoñob.
Jini muꞌ bʌ i qꞌueloñob ti bij miꞌ putsꞌtañoñob.

 12 Miꞌ sʌtoñob tiꞌ pusicꞌal cheꞌ bajcheꞌ winic tsaꞌix bʌ chʌmi.
Lajalon bajcheꞌ i xejtꞌil pꞌejt.

 13 Tsaꞌix cubi c tsꞌaꞌlentel ti cabʌlob.
An bʌqꞌuen ti jujunwejl.
Cheꞌ miꞌ temob i tꞌan tij contra,
Yomob i tsʌnsañon.

 14 C Yum, wolic ñopet. Tsa cʌlʌ: C Dioset.
 15 Tilem ti a tojlel chuqui tac jach miꞌ tajon.

Locꞌsañon tiꞌ cꞌʌb j contrajob, tiꞌ tojlel jini muꞌ bʌ i 
ticꞌlañon.

 16 A winicon, yom tijicña maꞌ qꞌuelon.
Coltañon come cꞌux maꞌ wubiñon.

 17 C Yum, mach a wʌcꞌon ti quisin come tsaꞌix c pejcayet.
Laꞌ i yubiñob quisin jini jontoloꞌ bʌ.
Mi caj i ñʌjchꞌelob yaꞌ tiꞌ yajñib chʌmeñoꞌ bʌ.

 18 Laꞌ ñʌjchꞌicob jini yujiloꞌ bʌ lot,
Muꞌ bʌ i chañꞌesañob i bʌ ti tsʌts bʌ tꞌan.
Miꞌ tsꞌaꞌleñob jini tojoꞌ bʌ.

 19 Wen ñuc i yutslel a pusicꞌal muꞌ bʌ caj a pʌsben jini muꞌ bʌ 
i bʌcꞌñañet.

Chajpʌbilet chaꞌan maꞌ pʌsben a wutslel jini muꞌ bʌ i ñopet 
tiꞌ tojlel i piꞌʌlob.

 20 Maꞌ wotsañob ti xucꞌul baꞌ mach i tajayobic i contrajob.
Mi caj a cʌntañob ti a wotot baꞌ maꞌanic miꞌ yubiñob aꞌleya.

 21 Laꞌ c chꞌujutesañet c Yum,
Come tsaꞌ pʌsbeyon ñuc bʌ a wutslel yaꞌ baꞌ woliꞌ joy 

contrajiñoñob.
 22 Come tsa cʌlʌ cheꞌ añon ti wocol:

Chocbilonix ti a wut, choꞌon.
Pero tsaꞌ wubibeyon cheꞌ bʌ tsac pejcayet ti oración,
Cheꞌ bʌ tsac chaꞌle uqꞌuel ti a tojlel.

 23 Cꞌuxbinla lac Yum pejtel i chaꞌañet bʌ la,
Come lac Yum miꞌ cʌntan jini muꞌ bʌ i ñopob.
Miꞌ yʌqꞌuen i toj i mul jini muꞌ bʌ i chañꞌesan i bʌ.

 24 Laꞌ ñucꞌac laꞌ pusicꞌal. Yom chꞌejletla.
Mi caj i pꞌʌtesʌbeñetla laꞌ pusicꞌal pejteletla muꞌ bʌ laꞌ 

pijtan lac Yum.

Psalm 32

I wenlel jini ñusʌbiloꞌ bʌ i mul
1 Tijicña jini ñusʌbilix bʌ i mul ti lac Yum,

Mach bʌ wolix i chʌn naꞌtʌbentel.
 2 Tijicña jini winic mach bʌ anix miꞌ tajtʌl i jontolil chaꞌan 

ñusʌbil ti Dios.
Mach yujilic lot ili winic.

 3 Cheꞌ maꞌanic tsac subu c mul, tsaꞌ caji ti jilel c bʌquel.
Tsac chaꞌle ajacñʌyel ti pejtelel qꞌuin.

 4 Come tsaꞌ teñeyon ti a cꞌʌb ti acꞌʌlel yicꞌot ti qꞌuinil.
Tsaꞌ tiquesa yilal c bʌcꞌtal cheꞌ bajcheꞌ tiꞌ yorajlel jajmel.

 5 Tsac subeyet c mul, maꞌanic tsac mucu c mul.
Tsa cʌlʌ: Mi caj c subeñet c jontolil c Yum, choꞌon.
Jatet tsaꞌ ñusʌbeyon c mul yicꞌot c jontolil.

 6 Jini chaꞌan laꞌ i pejcañet ti oración pejtel a chaꞌañoꞌ bʌ cheꞌ 
tiꞌ yorajlel wocol.

Cheꞌ miꞌ bujtꞌel colem jaꞌ mach ñumic baꞌ añob.
 7 C putsꞌibet,

Mi caj a cʌntañon cheꞌ miꞌ tajon wocol.
Mi caj c chaꞌlen cꞌay chaꞌan wolaꞌ joy coltañon.

 8 Woliꞌ yʌl lac Yum: Mi caj j cʌntesañet.
Mi caj c pʌsbeñet jini bij baqui yom maꞌ majlel.
Mi caj c tojꞌesañet majlel tic wut.

 9 Mach yomic lajalet bajcheꞌ caballo mi mula mach bʌ anic i 
ñaꞌtʌbal.

Miꞌ tojꞌesʌntel majlel ti freno.
Machiqui, mach majlic yaꞌ baqui awom, cheꞌen.

 10 Cabʌl miꞌ yubiñob wocol jini jontoloꞌ bʌ.
Jini muꞌ bʌ i ñop lac Yum joyolʌch tiꞌ yutslel.

 11 Laꞌ ñucꞌac laꞌ pusicꞌal ti lac Yum tojet bʌ la. Yom 
tijicñayetla.

Chaꞌlenla cꞌam bʌ tꞌan chaꞌan laꞌ tijicñʌyel pejtelel toj bʌ laꞌ 
pusicꞌal.

Psalm 33

Lac Yum tsiꞌ mele pañimil yicꞌot panchan
1 Jatetla tojet bʌ la, yom tijicñayetla ti lac Yum.

Come i tꞌojol jax jini tojoꞌ bʌ cheꞌ miꞌ subob i ñuclel Dios.
 2 Subula i ñuclel lac Yum ti arpa.

Cꞌʌyinla lac Yum yicꞌot música am bʌ lujuntꞌujm i 
chꞌajñal.

 3 Cꞌʌyinla lac Yum ti tsijiꞌ bʌ cꞌay.

Wen ñijcanla música. Yom tijicña miꞌ chaꞌlen tꞌan. 4 Come 
tojʌch i tꞌan lac Yum, xucꞌulʌch pejtel i melbal.

 5 Miꞌ cꞌuxbin toj bʌ lac melbal yicꞌot toj bʌ meloñel.
Wen pꞌojlemix i yutslel lac Yum ti pañimil.

 6 Tsaꞌ mejli jini panchan chaꞌan tiꞌ tꞌan lac Yum,
Tsaꞌ mejli pejtel ecꞌ tac chaꞌan i yiqꞌuilel i yej.

 7 Tsiꞌ tempa jini jaꞌ am bʌ ti ñajb,
Tsiꞌ tajbe i yajñib jini tam tac bʌ jaꞌ.

 8 Laꞌ i bʌcꞌñañob lac Yum pejtel chumuloꞌ bʌ ti pañimil.
 9 Cheꞌ bʌ tsiꞌ chaꞌle tꞌan, tsaꞌ mejli chuqui tsiꞌ yʌlʌ.

Tsiꞌ chaꞌle mandar, xucꞌulʌch tsaꞌ cʌle.

 10 Lolom jach miꞌ temob i tꞌan jini gentilob, come lac Yum miꞌ 
contrajiñob.

Lac Yum miꞌ yʌcꞌ ti jilel chuqui miꞌ lon ñaꞌtañob i mel 
winicob xꞌixicob.

 11 Chʌn xucꞌul i tꞌan lac Yum ti pejtelel ora.
Chuqui tac miꞌ ñaꞌtan lac Yum tiꞌ pusicꞌal miꞌ 

tsꞌʌctesʌbeñonla yicꞌot lac pꞌolbal ti pejtelel ora.
 12 Tijicñayob muꞌ bʌ i yumañob Dios,

Tijicñayob jini yajcʌbiloꞌ bʌ muꞌ bʌ i yochelob tiꞌ chaꞌan 
Dios.

 13 Lac Yum am bʌ ti panchan miꞌ qꞌuel pejtel pañimil.
Miꞌ qꞌuel pejtel winicob xꞌixicob.

 14 Yaꞌ tiꞌ chumlib miꞌ qꞌuel pejtel chumuloꞌ bʌ ti pañimil.
 15 Dios tsiꞌ yʌqꞌueyob i pusicꞌal.

Miꞌ tsajin pejtel i melbal winicob.

 16 Mach chaꞌanic cabʌl soldadojob miꞌ coltʌntel rey.
Mach chaꞌanic i bajñel pꞌʌtʌlel miꞌ coltʌntel soldado.

 17 Lolom jach caballo, mach mejlic i coltañonla.
Mach tiꞌ pꞌʌtʌlelic caballo mi laj colel.

 18 Awilan, lac Yum woliꞌ cʌntan jini woli bʌ i bʌcꞌñañob,
Woli bʌ i pijtañob i coltʌntel ti lac Yum.

 19 Lac Yum mi caj i coltañob tiꞌ yutslel. Maꞌanic mi caj i 
yʌcꞌob ti chʌmel.

d Salmo 34 I Salmo David cheꞌ bʌ tsiꞌ yʌñʌ i wut yilal ti tojlel Abimelec tsaꞌ bʌ i choco 
loqꞌuel. Tsaꞌ majli.

Mi caj i cʌntañob tiꞌ yorajlel wiꞌñal.

 20 Ti pejtelel lac pusicꞌal woli lac pijtan lac Yum.
Jiñʌch la caj cʌntaya, jiñʌch lac mʌctʌjib.

 21 Mi caj la cubin tijicña ti lac pusicꞌal,
Come ñopol lac chaꞌan chꞌujul bʌ i cꞌabaꞌ.

 22 C Yum, pʌsbeñon lojon i yutslel a pusicꞌal.
Come wolic pijtañet lojon.

Psalm 34

Dios miꞌ cʌntañonla d

1 Mi caj c chꞌujutesan lac Yum ti pejtelel ora.
Mi caj c chʌn sub i ñuclel c Yum.

 2 Mi caj i ñucꞌan c pusicꞌal chaꞌan c Yum.
Tijicña mi caj i yubiñob jini utsoꞌ bʌ.

 3 Conla c sub i ñuclel lac Yum.
Laꞌ lac tem ñuqꞌuesʌben i cꞌabaꞌ.

 4 Tsac sajca lac Yum. Tsiꞌ yubiyon.
Tsiꞌ locꞌsʌbeyon pejtelel c bʌqꞌuen.

 5 Tsiꞌ jacꞌbeyob lac Yum jini winicob.
Tsiquil tiꞌ wut, tijicñayob.
Maꞌanic tsaꞌ ajqꞌuiyob ti quisin.

 6 Cheꞌ bʌ tsiꞌ chaꞌle uqꞌuel ili pꞌumpꞌun bʌ,
Lac Yum tsiꞌ yubi. Tsiꞌ colta loqꞌuel ti pejtelel i wocol.

 7 I yAngel lac Yum miꞌ joy mʌctan jini muꞌ bʌ i bʌcꞌñañob 
lac Yum. Miꞌ coltañob.

 8 Ñopola utsꞌat lac Yum.
Ñaꞌtanla, tijicña jini muꞌ bʌ i taj i coltʌntel ti lac Yum.

 9 Bʌcꞌñan lac Yum jatetla i chaꞌañet bʌ la,
Come maꞌanic chuqui an to yom i chaꞌañob muꞌ bʌ i 

bʌcꞌñañob lac Yum.
 10 Jini alʌ bajlum miꞌ yubin wiꞌñal.

Mach cheꞌic jini muꞌ bʌ i sajcan lac Yum.
Mi caj i taj pejtel chuqui tac wen.

 11 Laꞌla, calobilob, ubibeñonla c tꞌan.
Mi caj j cʌntesañetla bajcheꞌ yom mi laꞌ bʌcꞌñan lac Yum.

 12 ¿Majqui yom jalijel ti pañimil chaꞌan miꞌ taj tijicña bʌ?
¿Mach ba jatetic?

 13 Cʌntan a wacꞌ ame maꞌ wʌl chuqui jontol.
Cʌntan a wej ame maꞌ chaꞌlen lot.

 14 Cʌyʌ jontolil, mele chuqui utsꞌat.
Tsajcan majlel i ñʌchꞌtilel a pusicꞌal.

 15 Lac Yum miꞌ qꞌuel jini tojoꞌ bʌ.
Lac Yum miꞌ ñichꞌtʌbeñob i yuqꞌuel.

 16 Pero miꞌ tsꞌaꞌlen jini muꞌ bʌ i chaꞌleñob jontolil.
Mi caj i jisañob chaꞌan maꞌanic miꞌ chʌn ñaꞌtʌntelob ti 

pañimil.
 17 Jini tojoꞌ bʌ miꞌ cꞌajtibeñob lac Yum i coltʌntel.

Lac Yum miꞌ yubiñob. Miꞌ yʌcꞌ ti ñumel pejtel i wocol.
 18 Lʌcꞌʌl an lac Yum baꞌan chꞌijiyemoꞌ bʌ i pusicꞌal.

Miꞌ coltan jini woli bʌ i melob i pusicꞌal.

 19 Miꞌ taj cabʌl wocol jini toj bʌ.
Lac Yum miꞌ yʌcꞌ ti colel ti pejtelel i wocol.

 20 Miꞌ cʌntʌben pejtel i bʌquel.
Maꞌanic miꞌ cꞌʌscujel mi juntsꞌijtic.

 21 Jini jontol bʌ mi caj i yubin cabʌl wocol.
Jini muꞌ bʌ i tsꞌaꞌleñob jini toj bʌ mi caj i tojob i mul.

 22 Lac Yum mi caj i mʌn i winicob chaꞌan miꞌ yʌcꞌob ti colel,
Maꞌanic mi caj i yʌjqꞌuelob ti toj mulil jini muꞌ bʌ i tajob i 

coltʌntel ti lac Yum.

Psalm 35

Woliꞌ contrajintel cheꞌ maꞌanic i mul
1 C Yum, yom maꞌ contrajiñob muꞌ bʌ i contrajiñon.

Chaꞌlen guerra yicꞌotob.
 2 Chajpan a bʌ, chꞌʌmʌ a mʌctʌjib.

Laꞌ tic tꞌejl chaꞌan maꞌ coltañon.
 3 Locꞌsan eꞌtʌjibʌl chaꞌan guerra tiꞌ yotot,

Chaꞌan maꞌ mʌctʌbeñob i bijlel muꞌ bʌ i yajñesañoñob.
 4 Laꞌ toj sajticob i pusicꞌal. Laꞌ i chaꞌleñob quisin muꞌ bʌ i 

ticꞌlañoñob.

Laꞌ sujticob, laꞌ yajlicob.
 5 Laꞌ sujticob bajcheꞌ i sujl pʌcꞌʌbʌl muꞌ bʌ i wejlan icꞌ.

Laꞌ ajñesʌnticob chaꞌan i yAngel lac Yum.
 6 Laꞌ ochic acꞌʌlel tiꞌ bijlel, laꞌ bojyꞌac.

Laꞌ ajñesʌnticob chaꞌan i yAngel lac Yum.

 7 Tsiꞌ topꞌoyob chꞌen chaꞌan mi yʌcoñob cheꞌ bajcheꞌ bʌteꞌel.
 8 Laꞌ jisʌnticob cheꞌ mach yʌxʌlobic i yo.

Laꞌ to wʌlʌc chujquicob tiꞌ yac tsaꞌ bʌ i meleyob.
Laꞌ wʌlʌc jisʌnticob yaꞌi.

 9 Mi caj cubin i tijicñʌyel c pusicꞌal ti lac Yum.
Tijicña mi caj cubin cheꞌ miꞌ coltañon.

 10 Mi caj c pejcañet cheꞌ cꞌocꞌon to.
C Yum, ¿majqui lajal bajcheꞌ jatet?
Maꞌ chuc loqꞌuel jini pꞌumpꞌun bʌ tiꞌ cꞌʌb jini ñumen pꞌʌtʌl bʌ.
Maꞌ locꞌsan jini ticꞌlʌbil bʌ yicꞌot jini pobre bʌ tiꞌ pꞌʌtʌlel 

jini yom bʌ i jisan.

 11 Tsaꞌix caji i jopꞌob c mul xlotob.
Tsiꞌ jopꞌoyob jini mach bʌ cꞌajalic c chaꞌan.

 12 Miꞌ sutqꞌuibeñoñob jontolil chaꞌan c wenlel.
Wen chꞌijiyem tsaꞌ cʌleyon.

 13 Pero mach cheꞌic tsac melbeyob.
Cheꞌ cꞌamob tsac lʌpʌ coxtal i yejtal i chꞌijiyemlel c pusicꞌal.
Tsac chaꞌle chꞌajb, tsac peqꞌuesa c bʌ.
Tsac lon chaꞌle oración.

 14 Chꞌijiyemon tsac liji c bʌ cheꞌ bajcheꞌ mi la cucꞌtan lac ñaꞌ yicꞌot la queran.

 15 Mach cheꞌic tsiꞌ melbeyoñob.
Cheꞌ cꞌuñon ti xʌmbal tijicñayob.
Tsiꞌ tempayob i bʌ jini xjopꞌtꞌañob tij contra yicꞌot jini 

mach bʌ cʌmbilobic c chaꞌan.
Tsiꞌ chaꞌleyob uꞌyaj. Maꞌanic tsaꞌ lujbꞌayob ti pꞌajoñel.

 16 Tsiꞌ wajleyoñob, tsiꞌ pꞌajayoñob.

 17 C Yum, ¿jaypꞌejl to qꞌuin mi caj a qꞌuel?
Locꞌsañon tiꞌ pꞌʌtʌlel jini muꞌ bʌ i jisañon,
Locꞌsañon tiꞌ tojlel tac bajlum.

 18 Mi caj c subeñet wocolix a wʌlʌ baꞌ miꞌ tempañob i bʌ 
cabʌlob.

Mi caj c sub a ñuclel tiꞌ tojlel cabʌl winicob xꞌixicob.

 19 Mach ñucꞌac i pusicꞌal j contrajob muꞌ bʌ i jopꞌob c mul.
Anquese maꞌanic c mul miꞌ tsꞌaꞌleñoñob.

 20 Mach utsic i tꞌan, miꞌ techob aꞌleya.
Miꞌ jopꞌob lot chaꞌan miꞌ yʌcꞌob ti wocol jini ñʌchꞌʌloꞌ bʌ ti 

pañimil.
 21 Tsꞌaꞌ miꞌ qꞌueloñob.

Tsiꞌ yʌlʌyob: Jajaja, tsaꞌix j qꞌuele lojon, cheꞌob.
 22 C Yum, tsaꞌix a qꞌuele bajcheꞌ miꞌ melob. Mach yomic che 

jach maꞌ qꞌuelob.
Laꞌ, c Yum, mach yomic maꞌ jalijel ti ñajtʌl.

 23 Waꞌiꞌ ti meloñel,
C Dios, c Yum, tsictesañon ti toj.

 24 C Yum Dios, yom maꞌ tsictesan toj bʌ c pusicꞌal.
Mach miꞌ mʌjlel i chaꞌañob tic tojlel

 25 Ame miꞌ lon ñaꞌtañob tiꞌ pusicꞌal wolic yajlel cheꞌ bajcheꞌ 
yomob.

Ame miꞌ yʌlob: Tsaꞌix lac mʌlʌ, ame cheꞌobic.
 26 Laꞌ i yubiñob quisin. Laꞌ toj sajticob i pusicꞌal muꞌ bʌ i 

mulan i ticꞌlañoñob.
Laꞌ i yubiñob quisin.
Chilbeñob i ñuclel jini muꞌ bʌ i chañꞌesañob i bʌ tij contra.

 27 Laꞌ i chaꞌleñob cꞌay muꞌ bʌ i qꞌueloñob ti toj.
Laꞌ ñucꞌac i pusicꞌal.
Laꞌ i yʌlob ti pejtelel ora: Laꞌ sujbic i ñuclel lac Yum, cheꞌob
Come tijicña lac Yum cheꞌ wen chumul i winic.

 28 Mi caj c sub toj bʌ a melbal yicꞌot a ñuclel, c Yum, ti 
pejtelel ora.

Psalm 36

I yutslel i pusicꞌal Dios
1 Tsʌytsʌyña i pusicꞌal jini jontol bʌ.

Maꞌanic miꞌ bʌcꞌñan Dios.
 2 Come miꞌ bajñel chañꞌesan i bʌ.

Miꞌ lon ñaꞌtan mach cʌmbilic i mul, maꞌanic miꞌ caj ti 
tsꞌaꞌlentel.

 3 Jontol i tꞌan, lot jach miꞌ chaꞌlen.
Tsaꞌix i cʌyʌ wen bʌ i ñaꞌtʌbal. Tsiꞌ cʌyʌ i mel chuqui utsꞌat.

 4 Cheꞌ ñolol tiꞌ wʌyib miꞌ ñaꞌtan i mel jontolil.
Mach utsꞌatic baꞌ woliꞌ majlel.
Maꞌanic miꞌ tsꞌaꞌlen jontolil.

 5 C Yum, miꞌ cꞌʌlʌl cꞌotel a wutslel ti panchan.
Miꞌ cꞌʌlʌl cꞌotel i xucꞌtilel a pusicꞌal ti tocal.

 6 Cꞌax ñuc a tojel bajcheꞌ jini wits tsaꞌ bʌ a mele.
Lajal a meloñel bajcheꞌ tam bʌ ñajb mach bʌ cʌmbilic ti 

pejtelel.
C Yum, wolaꞌ cʌntan winicob xꞌixicob yicꞌot pejtelel bʌteꞌel jaꞌel.

 7 C Dios, ¡utsꞌatax a wutslel!
Miꞌ tilelob winicob xꞌixicob baꞌ añet chaꞌan miꞌ tajob i 

coltʌntel tiꞌ yebal a wichꞌ.
 8 Wen tijicñayob come sumuc jax chuqui tac an ti a wotot.

Maꞌ wʌqꞌueñob i jap jaꞌ yaꞌ tiꞌ loqꞌuib ti a tojlel.
Tijicñayob i pusicꞌal.

 9 Yaꞌan cuxul bʌ jaꞌ a wicꞌot, i yejtalʌch j cuxtilel lojon.
Mij qꞌuel lojon chuqui tac isujm cheꞌ maꞌ pʌsbeñon lojon i 

sʌclel a wut.
 10 Chʌn pʌsbeñob a wutslel jini muꞌ bʌ i cʌñetob.

Pʌsbeñob toj bʌ a melbal jini tojoꞌ bʌ.
 11 Coltañon ame miꞌ tajon jini muꞌ bʌ i chañꞌesan i bʌ,

Ame miꞌ ñijcañon loqꞌuel ti cajñib jini jontol bʌ.
 12 Yaꞌ tsaꞌ yajliyob jini muꞌ bʌ i chaꞌleñob jontolil.

Chocbilobix, mach mejlix ti chʌn chꞌojyelob.

Psalm 37

I jilibal jontoloꞌ bʌ
1 Mach a chaꞌlen tsic pusicꞌal chaꞌan i mul jini muꞌ bʌ i 

chaꞌleñob jontolil.
Mach maꞌ mulʌbeñob i chubʌꞌan xmulilob.

 2 Mach jalic mi caj i jilelob cheꞌ bajcheꞌ miꞌ tiquin jam yicꞌot 
pimel.

 3 Ñopo lac Yum, mele chuqui utsꞌat.
Cheꞌ jini xucꞌul mi caj a chumtʌl ti jini lum.

 4 Yom tijicñayet ti lac Yum.
Mi caj i yʌqꞌueñet chuqui yom a pusicꞌal.

 5 Acꞌʌ tiꞌ wenta lac Yum pejtelel a melbal.
Ñopo lac Yum. Mi caj i jolontesan chuqui maꞌ ñaꞌtan a 

mel.
 6 Mi caj i wen tsictiyel toj bʌ a pusicꞌal cheꞌ bajcheꞌ i sʌclel 

pañimil.
Dios mi caj i tsictesan cheꞌ bajcheꞌ i sʌclel pañimil ti 

xinqꞌuinil.

 7 Ñʌchꞌchocon a bʌ ti lac Yum. Pijtan lac Yum tiꞌ xucꞌtilel a 
pusicꞌal.

Mach a chaꞌlen tsic pusicꞌal cheꞌ miꞌ pꞌojlel i chubʌꞌan jini 
muꞌ bʌ i mel jontolil.

 8 Cʌyʌ a michꞌajel. Mach yomic tsʌytsʌyña a pusicꞌal.
Jini woli bʌ ti michꞌ miꞌ tech mulil.
Mach cheꞌic yom maꞌ mel.

 9 Jini muꞌ bʌ i chaꞌleñob jontolil mi caj i chojquelob ti 
tojmulil.

Jini muꞌ bʌ i chʌn pijtañob lac Yum mi caj i yʌqꞌuentelob i 
wenlel.

 10 Mach jalix mi caj i jilel jini mach bʌ anic miꞌ ñop 
Dios.

Cheꞌ mi caj a qꞌuel jini xjontolil mach yaꞌix an.
 11 Jini utsoꞌ bʌ i pusicꞌal mi caj i yʌqꞌuentelob i wenlel.

Tijicña mi caj i yubiñob cheꞌ ñʌchꞌʌlob i pusicꞌal.
 12 Jini mach bʌ anic miꞌ ñop Dios miꞌ ñaꞌtan bajcheꞌ mi caj i 

ticꞌlan jini toj bʌ.
Cʌlʌx jax miꞌ michꞌlen.

 13 Lac Yum miꞌ tseꞌtan jini winic.
Yujil mach jalix miꞌ caj ti jilel.

 14 Jini jontoloꞌ bʌ miꞌ locꞌsañob i yespada tiꞌ yotot. Miꞌ sʌtsꞌob 
i jalʌjb,

Chaꞌan miꞌ jisañob jini pꞌumpꞌun bʌ,
Chaꞌan miꞌ tsʌnsañob jini tojoꞌ bʌ.

 15 Jini jontoloꞌ bʌ mi caj i wʌlʌc ubiñob i yespada tiꞌ 
pusicꞌal.

Jini jalʌjb tac miꞌ caj ti laj cꞌʌscujel.

 16 Utsꞌat i chubʌꞌan jini xucꞌul bʌ winic anquese mach 
cabʌlic.

Mach utsꞌatic i chubʌꞌan jini xjontolil anquese wen cabʌl.
 17 Mi caj i jisʌntel i pꞌʌtʌlel jini jontoloꞌ bʌ,

Pero lac Yum miꞌ cʌntan jini tojoꞌ bʌ.
 18 Lac Yum miꞌ qꞌuel bajcheꞌ miꞌ ñusañob qꞌuin jini tojoꞌ bʌ.

Mach jilic ti pejtelel ora chuqui miꞌ yʌqꞌueñob.
 19 Maꞌanic mi caj i yubiñob quisin tiꞌ yorajlel wocol.

Jasʌl mi caj i cꞌuxob waj cheꞌ tiꞌ yorajlel wiꞌñal.

 20 Pero jini jontoloꞌ bʌ mi caj i jilelob.
I contrajob lac Yum mi caj i jilelob cheꞌ bajcheꞌ aqꞌuiñʌl.
Miꞌ cajelob ti pulel, miꞌ cajelob ti jilel cheꞌ bajcheꞌ butsꞌ.

 21 Jini jontol bʌ miꞌ cꞌajtin ti bet. Maꞌanix miꞌ chʌn tilel i 
toj.

An i yutslel i pusicꞌal jini toj bʌ. Miꞌ yʌcꞌ i chubʌꞌan. 
22  Jini cꞌuxbibiloꞌ bʌ ti lac Yum mi caj i yʌqꞌuentelob 
jini lum.

Jini chocbiloꞌ bʌ ti lac Yum mi caj i jisʌntelob.

 23 Lac Yum miꞌ tojꞌesan majlel jini utsꞌat bʌ winic
Chaꞌan xucꞌul miꞌ majlel tiꞌ bijlel.
Tijicña miꞌ qꞌuel bajcheꞌ miꞌ mel.

 24 Cheꞌ miꞌ yajlel, maꞌanic miꞌ junyajlel cʌytʌl,
Come lac Yum miꞌ chucben i cꞌʌb.

 25 Chꞌitoñon to wajali. Wʌle ñoxonix.
Cꞌʌlʌl wʌle maꞌanic qꞌuelel c chaꞌan juntiquil toj bʌ tsaꞌ bʌ 

chojqui.
I yalobilob jaꞌel maꞌanic miꞌ cꞌajtiñob ñumel i bʌl i ñʌcꞌ.

 26 Belel ora uts i pusicꞌal miꞌ yʌcꞌ i chubʌꞌan.
Cheꞌ jaꞌel i yalobilob yujilob coltaya.

 27 Cʌyʌ jontolil, mele chuqui utsꞌat.
Cheꞌ jini mi caj a wajñel ti pejtelel ora.

 28 Come lac Yum miꞌ mulan chuqui toj.
Maꞌanic miꞌ cʌy i chaꞌañoꞌ bʌ.
Miꞌ cʌntañob ti pejtelel ora.
Pero i pꞌolbal jini jontoloꞌ bʌ mi caj i yʌjqꞌuel ti jilel.

 29 Mi caj i yʌqꞌuentelob jini pañimil jini tojoꞌ bʌ.
Mi caj i yajñelob ti pejtelel ora.

 30 Tsiquil i ñaꞌtibal jini toj bʌ cheꞌ miꞌ chaꞌlen tꞌan.
Tojʌch i tꞌan.

 31 Miꞌ chʌn ñaꞌtan tiꞌ pusicꞌal chuqui yom Dios.
Maꞌanic miꞌ cʌy i ñop.

 32 Jini xjontolil miꞌ chijtan jini toj bʌ.
Miꞌ sʌclan bajcheꞌ mi mejlel i tsʌnsan.

 33 Lac Yum maꞌanic miꞌ yʌcꞌ jini toj bʌ tiꞌ wenta 
xjontolil.

Maꞌanic miꞌ yʌcꞌ ti tajol i mul yaꞌ ti melobʌjʌl.

 34 Ñopo lac Yum, jacꞌben chuqui miꞌ yʌl.
Mi caj i yʌqꞌueñet a ñuclel. Mi caj a wʌqꞌuentel jini 

pañimil.
Mi caj a qꞌuel cheꞌ miꞌ jisʌntelob jini jontoloꞌ bʌ.

 35 Tsaj qꞌuele cꞌax jontol juntiquil winic.
Ñuc tsiꞌ mele i bʌ bajcheꞌ teꞌ muꞌ bʌ ti wen colel.

 36 Awilan, majlemix, mach chʌn tsiquilix.
Tsac sʌcla jini winic, maꞌanic tsac taja.

 37 Qꞌuele jini xucꞌul bʌ winic, jini toj bʌ.
Tijicña miꞌ caj ti ajñel jini winic uts bʌ i pusicꞌal.

 38 Mi caj i laj jisʌntelob muꞌ bʌ i ñusʌbeñob i tꞌan 
Dios.

Mi caj i jisʌntelob jini xjontolilob yicꞌot i pꞌolbalob.

 39 Chꞌoyol ti lac Yum i coltʌntel jini tojoꞌ bʌ.
Jiñʌch i pꞌʌtʌlel tiꞌ yorajlel wocol.

 40 Lac Yum miꞌ coltan jini tojoꞌ bʌ muꞌ bʌ i ñopob.
Miꞌ locꞌsañob baꞌ bʌbʌqꞌuen miꞌ jilelob tiꞌ pꞌʌtʌlel jini 

jontoloꞌ bʌ.

Psalm 38

Miꞌ sub i mul
1 C Yum, mach maꞌ wʌꞌleñon ti a michꞌajel.

Mach maꞌ juꞌsʌbeñon c pusicꞌal cheꞌ michꞌet.
 2 Tsaꞌix a jecꞌbeyon c pusicꞌal cheꞌ bajcheꞌ ti jalʌjb.

Wolaꞌ cꞌuchyeꞌon jubel ti a cꞌʌb.
 3 Maꞌanic i cꞌocꞌlel c bʌcꞌtal come michꞌet.

Maꞌanic j cꞌocꞌlel come an c mul.
 4 Come jini c jontolil tsaꞌix i teñeyon jubel.

Yom i cꞌʌson cheꞌ bajcheꞌ al bʌ cuchʌl.
 5 Miꞌ tuwꞌan c tsoy tac. Miꞌ yocꞌmʌl

Chaꞌan c tontojlel.
 6 Cꞌuchulon, wen peqꞌuesʌbilon.

Cꞌʌlʌl miꞌ sʌcꞌan cꞌʌlʌl miꞌ yicꞌan wen chꞌijiyemon.
 7 Wen ticʌw jax c pusicꞌal yubil.

Maꞌanic i cꞌocꞌlel c bʌcꞌtal.
 8 Wen cꞌuñucñayon jax. Maꞌanix c pꞌʌtʌlel.

Ajacñayon, wolic mel c pusicꞌal.

 9 C Yum, cʌmbil a chaꞌan pejtel chuqui tac com.
Mach muculic ti a wut cheꞌ mic chaꞌlen ajacñiyel.

 10 Tꞌʌltꞌʌlña jax c pusicꞌal. Tsaꞌix jili c pꞌʌtʌlel.
Mach cꞌotix c wut.

 11 Jini cꞌuxbibiloꞌ bʌ c chaꞌan yicꞌot j cʌñʌyoꞌ bʌ tsaꞌix i 
cʌyʌyoñob chaꞌan j cꞌamʌjel.

Ñajt tsiꞌ tʌtsꞌʌyob i bʌ c piꞌʌlob.

 12 Jini yomoꞌ bʌ i tsʌnsañon woliꞌ chajpañob i yac.
Jini yomoꞌ bʌ i ticꞌlañon woliꞌ temob i tꞌan chaꞌan miꞌ 

jisañon.
Ti sʌcꞌajel cꞌʌlʌl ti icꞌajel miꞌ ñaꞌtañob i tech jontolil.

 13 Pero lajalon bajcheꞌ xcojc. Maꞌanic mi cubin.
Lajalon bajcheꞌ xꞌumaꞌ mach bʌ yujilic tꞌan.

 14 Isujm, lajaloñʌch bajcheꞌ winic mach bʌ anic miꞌ yubin.
Maꞌanic mic letsan c tꞌan.

 15 Come wolic pijtañet c Yum.
Mi caj a jacꞌbeñon coración, c Yum Dios.

SALMOS 38

El Antiguo Testament en el ch'ol de Tumbalá  ©Liga Bíblica Internacional, 2011 



1024

 16 Juꞌsʌbeñob i pusicꞌal, choꞌon.
Machiqui, mi caj i mʌjlel i chaꞌañob.
Mi caj i chañꞌesañob i bʌ tij contra cheꞌ colel c yajlel.

 17 Come bʌbʌqꞌuen mic yajlel.
Maꞌanic miꞌ wis lajmel i chꞌijiyemlel c pusicꞌal.

 18 Jini chaꞌan wolic sub c mul.
Wolic mel c pusicꞌal chaꞌan c mul.

 19 Cabʌl chꞌejloꞌ bʌ miꞌ contrajiñoñob,
Cabʌl miꞌ tsꞌaꞌleñoñob.

 20 Miꞌ sutqꞌuibeñoñob jontolil ti wen bʌ c melbal.
Miꞌ contrajiñoñob chaꞌan com c mel chuqui utsꞌat.

 21 C Yum, mach maꞌ cʌyon.
C Dios, mach maꞌ tʌtsꞌ a bʌ baꞌ añon.

 22 Coltañon ti ora,
C Yum, caj Coltayajet c chaꞌan.

Psalm 39

Ñumel jach woliyonla ti pañimil
1 Tsa cʌlʌ: Mi caj c chʌcʌ cʌntan c bʌ,

Ame lecojic mic chaꞌlen tꞌan.
Mi caj cotsan freno ti quej,
Cheꞌ añon tiꞌ tojlel jini jontoloꞌ bʌ, choꞌon.

 2 Maꞌanic tsac chaꞌle tꞌan, ñʌchꞌʌlon.
Maꞌanic tsac taja i ñuqꞌuesʌntel c pusicꞌal.
Tsaꞌ utsi pꞌojli c chꞌijiyemlel.

 3 Tsac mele c pusicꞌal.
Cheꞌ bʌ tsac chaꞌle tꞌan tic pusicꞌal tsac wen chaꞌle pensar.
Cꞌam tsac pejca Dios ti oración:

 4 C Yum, laꞌ c ñaꞌtan mi caj j cʌy pañimil.
Xñumelon jach ti pañimil.
Laꞌ c ñaꞌtan cꞌuñon jach.

 5 Maꞌanic jayñajb tsaꞌ wʌqꞌueyon j qꞌuiñilel.
Maꞌanic cabʌl c jabilel ti a wut.
Ora jach miꞌ ñumel c jabilel lojon cheꞌ bajcheꞌ icꞌ muꞌ bʌ i 

loqꞌuel ti quej.

 6 Cheꞌʌch añon lojon bajcheꞌ axñal muꞌ bʌ ti ñumel majlel.
Lolom jach mic mel lojon c pusicꞌal.
Anquese mic tempan lojon c chubʌꞌan, mach cujilic lojon 

majqui mi caj i chꞌʌm.

 7 Wʌle, c Yum, ¿chuqui to yom mic pijtan?
Wolic pijtañet.

 8 Chucuyon loqꞌuel ti pejtelel c mul.
Mach a wʌcꞌon ti tsꞌaꞌlentel tiꞌ tojlel tonto bʌ.

 9 Tsaj cʌyʌ c chaꞌlen tꞌan. Maꞌanix mi caw quej,
Come jatet tsaꞌ wʌcꞌʌyon ti wocol.

 10 Mach a chʌn jatsꞌon.
Lujbonix chaꞌan wolaꞌ jatsꞌon ti a cꞌʌb yilal.

 11 Cheꞌ maꞌ wʌqꞌueñon lojon c tsicoꞌ pusicꞌal chaꞌan lojon c 
mul, maꞌ juꞌsʌbeñon lojon c pusicꞌal. Maꞌ jisʌbeñon lojon 
c tꞌojlʌwel.

Lecojon lojon bajcheꞌ pisil am bʌ i joꞌchꞌil.
Cheꞌʌch añon lojon bajcheꞌ icꞌ woli bʌ ti loqꞌuel ti quej.

 12 C Yum, ubibeñon coración, ubibeñon cuqꞌuel.
Qꞌuele i yaꞌlel c wut, mach a ñusañon.
Xñumelon jach ti pañimil, cheꞌ bajcheꞌ pejtel c ñojteꞌel.

 13 Mach a chʌn qꞌuelon ti a michꞌajel. Laꞌ poj ajnicon ti tijicña,
Jinto mij cʌy pañimil, jinto cheꞌ mach chʌn tsiquilonix.

Psalm 40

Wocolix i yʌlʌ Dios chaꞌan i coltʌntel 
(Sal. 70.1-5)

1 Jal tsac pijta c Yum tiꞌ xucꞌtilel c pusicꞌal.
Tsiꞌ ñaꞌtayon, tsiꞌ yubibeyon c tꞌan.

 2 Tsiꞌ locꞌsayon ti chꞌen yilal baꞌ bʌbʌqꞌuen mic jilel ti tam bʌ 
ocꞌlel.

Tsiꞌ waꞌchocoyon ti pam xajlel.
Tsiꞌ xucꞌchocoyon ti xʌmbal.

 3 Tsiꞌ yʌqꞌueyon tsijiꞌ bʌ cꞌay
Chaꞌan mij cꞌʌyiben i ñuclel lac Dios.
Cabʌl c piꞌʌlob mi caj i qꞌuelob. Mi caj i bʌcꞌñañob lac Yum. 

Mi caj i ñopob.

 4 Tijicña jini winic muꞌ bʌ i ñop lac Yum.
Maꞌanic miꞌ tsajcan majlel jini chan bʌ miꞌ qꞌuelob i bʌ, muꞌ 

bʌ i cʌyob isujm bʌ tꞌan.
 5 C Yum Dios, tsaꞌix a pꞌojlesa jini ñuc tac bʌ a melbal tic 

tojlel lojon.
Wolaꞌ chʌn ñaꞌtañon lojon.
Maꞌanic yambʌ bajcheꞌ jatet. Aniqui, tsac subu.
Mach mejlic ti tsijquel a melbal.

 6 Maꞌanic maꞌ mulan tsʌnsʌbil bʌ a majtan yicꞌot ofrenda.
Maꞌanic tsaꞌ cꞌajtibeyon pulbil bʌ a majtan yicꞌot majtañʌl 

chaꞌan i tojol c mul.
Pero tsaꞌ wʌqꞌueyon c chꞌujbin a tꞌan.

 7 Tsac subeyet talon, choꞌon,
Cheꞌ bajcheꞌ tsꞌijbubil ti a jun.

 8 C Dios tijicña wolic mel chuqui a wom.
Lotol a mandar tic pusicꞌal.

 9 Tsac subu jini wen tꞌan baꞌ tempʌbilob cabʌl winicob 
xꞌixicob.

C Yum, mic wen sub a tꞌan. Wen a wujil mach mʌcʌlic quej.
 10 Tsac tsictesayet baꞌ miꞌ tempañob i bʌ.

Maꞌanic tsac mucuyet tiꞌ tojlelob. Tsac subu ti jamʌl 
xucꞌulet.

Utsꞌat maꞌ chaꞌlen coltaya. Cabʌlʌch i yutslel a pusicꞌal. 
Isujmet.

 11 C Yum, mach maꞌ chʌclibeñon a pꞌuntaya.
Cʌntañon ti a cꞌuxbiya tiꞌ isujmlel a tꞌan.

 12 Tsaꞌ wen pꞌojli wocol tic tojlel.
Jini c jontolil tsiꞌ yʌcꞌʌyon ti wocol. Mach cujilix chuqui 

yom mic mel.
Ñumen on c mul ti tsicol bajcheꞌ i tsutsel c jol.
Tsiltsilña c pusicꞌal.

 13 C Yum, poj locꞌsañon ti ili wocol tiꞌ yutslel a pusicꞌal.
C Yum, coltañon ti ora.

 14 Laꞌ i chaꞌleñob quisin jini yomoꞌ bʌ i ticꞌlañon.
Laꞌ toj sajticob i pusicꞌal.

Laꞌ yʌsʌnticob jini yomoꞌ bʌ i jisañon.
 15 Laꞌ toj sajticob i pusicꞌal muꞌ bʌ i subeñon:

Jajaja, jajaja, cheꞌob.
Laꞌ i chaꞌleñob quisin chaꞌan i mul.

 16 Laꞌ i yubiñob i tijicñʌyel i pusicꞌal pejtel muꞌ bʌ i sajcañet.
Laꞌ ñʌchꞌlecob i pusicꞌal.
Laꞌ i yʌlob ti pejtelel ora: ¡Ñucʌch lac Yum! Laꞌ i yʌlob 

pejtelelob muꞌ bʌ i cꞌuxbiñet woli bʌ i pijtañob i coltʌntel 
ti a tojlel.

 17 Jixcu joñon, pꞌumpꞌuñon. Anto yom c wenlel, pero lac Yum 
woliꞌ ñaꞌtʌbeñon tiꞌ pusicꞌal.

C Yum, xcʌntayajet c chaꞌan, laꞌ baꞌ añon ti ora.
Coltayajet c chaꞌan,
C Dios, mach yomic maꞌ jalijel.

Psalm 41

Miꞌ cꞌajtin i cꞌocꞌlel
1 Tijicña jini muꞌ bʌ i ñaꞌtan jini pꞌumpꞌun bʌ.

Lac Yum mi caj i col cheꞌ miꞌ yubin wocol.
 2 Lac Yum mi caj i cʌntan, mi caj i coltan.

Tijicña mi caj i yajñel ti pañimil.
Maꞌanic mi caj i cʌy jini winic tiꞌ pꞌʌtʌlel i contrajob.

 3 Lac Yum mi caj i cʌntan cheꞌ cꞌam.
Mi caj i coltan cheꞌ woli ti wocol.

 4 Jixcu joñon, c Yum, a wocolic pʌsbeñon i yutslel a pusicꞌal.
Ñusʌbeñon c mul come tsac chaꞌle mulil ti a contra.

 5 Jini j contrajob miꞌ pꞌajoñob:
¿Baqui ora mi caj i chʌmel?
¿Baqui ora mi caj i ñajiyel i cꞌabaꞌ? cheꞌob.

 6 Baꞌ ora miꞌ tilel i qꞌuelon j contra miꞌ chaꞌlen lot.
Miꞌ ñaꞌtan i jopꞌbeñon c mul.
Cheꞌ miꞌ loqꞌuel miꞌ puc majlel.

 7 Pejtel muꞌ bʌ i tsꞌaꞌleñon miꞌ mucu temob i tꞌan tij contra.
Miꞌ ñaꞌtañob i yʌsañon yicꞌot i jontolil.
Miꞌ yʌlob:

 8 Mach chʌn colix ti wocol.
Mach chʌn mejlix ti chꞌojyel baꞌ ñolol, cheꞌob.

 9 Tsiꞌ tsaꞌleyon jaꞌel juntiquil c piꞌʌl
Tsaꞌ bʌ c chꞌʌmʌ tic wenta, tsaꞌ bʌ i cꞌuxu waj quicꞌot.

 10 C Yum, pʌsbeñon i yutslel a pusicꞌal.
Pꞌʌtesañon chaꞌan mij qꞌuextʌbeñob i jontolil.

 11 Cheꞌ jini tsiquil mi utsꞌat maꞌ qꞌuelon.
Tsaꞌ coloyon loqꞌuel tiꞌ cꞌʌb j contra ame miꞌ tꞌuchtañon.

 12 Wola wʌqꞌueñon a pꞌʌtʌlel chaꞌan chʌn xucꞌul mi cajñel.
Wolaꞌ cʌntañon ti pejtelel ora. Añon ti a wenta.

 13 Laꞌ sujbic i ñuclel lac Yum, i Dios Israel, mach bʌ anic i 
cajibal mach bʌ anic i jilibal.

Cheꞌʌch yom. Amén.

LIBRO II

Psalm 42

Tiquin i tiꞌ c chꞌujlel chaꞌan com Dios
1 Cheꞌ bajcheꞌ an i tiquin tiꞌ meꞌ chaꞌan miꞌ jap jaꞌ,

Cheꞌ jaꞌel an c tiquin tiꞌ yilal chaꞌan com c Dios.
 2 Tiquin c tiꞌ yubil chaꞌan com Dios, jini cuxul bʌ Dios.

¿Baqui ora mi mejlel c ñochtan Dios?
 3 Chaꞌan chꞌijiyemon tsac wen chaꞌle uqꞌuel ti qꞌuiñil ti 

acꞌʌlel.
Bele qꞌuin miꞌ cꞌajtibeñoñob winicob:
¿Baqui an a Dios? lon cheꞌob.

 4 Cheꞌ mic ñaꞌtan iliyi, cabʌl mic mel c pusicꞌal,
Come cꞌajal c chaꞌan bajcheꞌ tsac piꞌleyob ti xʌmbal jini 

winicob xꞌixicob
Cheꞌ bʌ tsac pʌyʌyob majlel tiꞌ yotot Dios.
Cheꞌ tijicña lojon c pusicꞌal, tsac subu lojon i ñuclel Dios.
Cabʌlon lojon tsac mele lojon qꞌuin.

 5 ¿Chucoch chꞌijiyem c pusicꞌal?
¿Chucoch wulwulña c pusicꞌal?
Laꞌ c pijtan Dios, come mach jalix mi caj c suben wocolix i 

yʌlʌ caj Coltaya Dios.

 6 Chꞌijiyem c pusicꞌal.
Jini chaꞌan mic ñaꞌtan c Dios wʌꞌ baꞌ añon tiꞌ tiꞌ Jordán jaꞌ 

ti i tꞌojol jax bʌ lum baꞌan wits Hermón yicꞌot Mizar.
 7 Juꞌucña miꞌ tilel butꞌjaꞌ. Ti ora maꞌ butꞌben i chꞌeñal jaꞌ.

Tsaꞌix a choco tilel c wocol cheꞌ bajcheꞌ wʌlʌcña bʌ jaꞌ muꞌ 
bʌ i ñumel tic tojlel.

 8 Uts i pusicꞌal lac Yum. Miꞌ pʌs i cꞌuxbiya ti jujumpꞌejl qꞌuin.
Ti acꞌʌlel mij cꞌʌyiben i ñuclel.
Mic pejcan Dios muꞌ bʌ i yʌqꞌueñon j cuxtilel.

 9 Mic suben Dios, jini xColtaya c chaꞌan:
¿Chucoch tsaꞌ ñajʌyiyon ti a pusicꞌal?
¿Chucoch maꞌ cʌyon tiꞌ cꞌʌb j contra chaꞌan pꞌumpꞌun miꞌ 

ticꞌlañon?
Chꞌijiyem c pusicꞌal, choꞌon.

 10 Lajalʌch bajcheꞌ cꞌʌscujemon cheꞌ miꞌ yʌꞌleñoñob j 
contrajob.

Ti pejtelel ora miꞌ subeñoñob:
¿Baquiꞌan a Dios muꞌ bʌ i coltañet? lon cheꞌob.

 11 ¿Chucoch chꞌijiyem c pusicꞌal?
¿Chucoch wulwulña c pusicꞌal?
La c pijtan Dios, come mi caj c chaꞌ suben wocolix i yʌlʌ.
Jiñʌch caj Coltaya Dios.

Psalm 43

Miꞌ cꞌajtin i tsictesʌntel toj bʌ i pusicꞌal
1 C Dios, meleyon. Laꞌ loqꞌuicon ti utsꞌat tiꞌ tojlel jini mach bʌ 

anic miꞌ cꞌuxbiñet.
Pʌyʌyon loqꞌuel tiꞌ pꞌʌtʌlel winicob yujiloꞌ bʌ lot, jini yujiloꞌ 

bʌ jontolil.
 2 C Diosetʌch, c pꞌʌtʌlelet, ¿chucoch tsaꞌ cʌyʌyon?

¿Chucoch wersa mic chʌn ajñel ti chꞌijiyem bʌ c pusicꞌal 
chaꞌan woliꞌ ticꞌlañoñob j contrajob?

 3 Yom maꞌ pʌsbeñon a sʌclel yicꞌot i sujmlel a tꞌan, chaꞌan miꞌ 
tojꞌesañon majlel.

Yom maꞌ pʌyon majlel ti a Templo ti chꞌujul bʌ a wits.
 4 Cheꞌ jini mi caj c majlel baꞌan i puluntib a majtan, c Dios.

Jatet i tijicñʌyelet c pusicꞌal.
Jatet c Dioset. Mi caj c sub a ñuclel ti música am bʌ i 

chꞌajñal.
 5 ¿Chucoch chꞌijiyem c pusicꞌal?

¿Chucoch wulwulña c pusicꞌal?
Laꞌ c pijtan Dios, come mi caj i ñucꞌan c pusicꞌal chaꞌan i 

ñuclel,
Caj Coltaya Dios.

Psalm 44

Cabʌl tsaꞌ coltʌnti ti wocol
1 Tsaꞌix cubi lojon.

Tsiꞌ subeyon lojon c ñojteꞌel
Chuqui tac tsaꞌ mele ti wajali.

 2 Yaꞌ baꞌ tsaꞌ choco loqꞌuel jini sajtemoꞌ bʌ tsaꞌ wotsa a 
chaꞌañoꞌ bʌ ti a pꞌʌtʌlel.

Tsaꞌ putsꞌtesa winicob xꞌixicob chaꞌan maꞌ wʌcꞌ ti pꞌojlel a 
chaꞌañoꞌ bʌ.

 3 Come mach tiꞌ pꞌʌtʌlelic i yespada tsiꞌ chꞌʌmʌyob jini lum.
Maꞌanic tsaꞌ mʌjli i chaꞌañob tiꞌ bajñel pꞌʌtʌlel.
Pero tiꞌ pꞌʌtʌlel jini ñoj bʌ a cꞌʌb jini wen yujil bʌ eꞌtel tsaꞌ 

coltayob,
Come tsaꞌ pʌsbeyob i yutslel a pusicꞌal.

 4 Jatet, c Reyet, c Dioset muꞌ bʌ a wʌcꞌ ti colel Jacob.
 5 Mi caj c choc lojon jubel j contrajob chaꞌan ti a pꞌʌtʌlel.

Ti a cꞌabaꞌ mi caj c tꞌuchtan lojon jini muꞌ bʌ i contrajiñon 
lojon.

 6 Come mach chaꞌanic c jalʌjb xucꞌul c pusicꞌal.
Mach chaꞌanic quespada miꞌ mʌjlel c chaꞌan.

 7 Tsaꞌ pʌyʌyon loqꞌuel tiꞌ pꞌʌtʌlel j contrajob lojon.
Tsaꞌ peqꞌuesa jini muꞌ bʌ i tsꞌaꞌleñon lojon.

 8 C Dios, chʌn xucꞌul lojon c pusicꞌal ti jatet.
Mux c sub lojon i ñuclel a cꞌabaꞌ ti pejtelel ora.

 9 Chocbilonix lojon wʌle. Tsaꞌix a wʌcꞌʌyon lojon ti quisin.
Maꞌanix maꞌ piꞌlen majlel c soldadojob lojon.

 10 Tsaꞌ wʌcꞌʌyon lojon ti putsꞌel tiꞌ tojlel j contrajob lojon.

Jini muꞌ bʌ i tsꞌaꞌleñon lojon miꞌ xujchꞌiñob lojon c 
chubʌꞌan.

 11 Cheꞌ bajcheꞌ miꞌ tsʌnsʌntel tiñʌmeꞌ tsaꞌ wʌcꞌʌyon lojon ti 
chʌmel.

Tsaꞌ pucuyon lojon tiꞌ tojlel jini mach bʌ c piꞌʌlobic 
lojon.

 12 Tsaꞌ wʌcꞌʌ a winicob xꞌixicob tiꞌ wenta i contrajob ti che 
jachi.

Maꞌanic tsaꞌ chꞌʌmbeyob i tojol.
 13 Tsaꞌ wʌcꞌʌyon lojon ti tseꞌtʌntel tiꞌ tojlel jini mach bʌ c 

piꞌʌlobic lojon,
Chaꞌan miꞌ tsꞌaꞌleñon lojon, chaꞌan miꞌ wajleñon lojon.

 14 Tsaꞌ wʌcꞌʌyon lojon ti aꞌlentel tiꞌ tojlel jini gentilob.
Jini winicob xꞌixicob yan tac bʌ i lumal miꞌ wajleñoñob 

lojon.
 15 Belel ora mucꞌon ti quisin.

Mic mʌy c wut chaꞌan quisin,
 16 Chaꞌan i tꞌan jini muꞌ bʌ i tseꞌtañon lojon, muꞌ bʌ i pꞌajon 

lojon,
Chaꞌan tsꞌaꞌ miꞌ qꞌuelon lojon j contrajob muꞌ bʌ i 

qꞌuextañob jontolil.

 17 Tsaꞌ tili wocol tic tojlel lojon,
Anquese maꞌanic tsaꞌ ñajʌyiyet tic pusicꞌal lojon.
Maꞌanic tsac ñusa lojon jini xucꞌul bʌ a tꞌan.

 18 Xucꞌul to c pusicꞌal lojon a wicꞌot.
Maꞌanic tsaj cʌyʌ a bijlel.

 19 Tsaꞌ teñeyon lojon yaꞌ baꞌan jini mateꞌel tsꞌiꞌ.
Tsaꞌ wotsayon lojon ti icꞌchꞌipan bʌ baꞌ bʌbʌqꞌuen mi lac 

chʌmel.
 20 Mi tsaꞌ laj cʌyʌ lac Dios chaꞌan mi lac chꞌujutesan diosteꞌ 

tac,
 21 ¿Mach ba anic miꞌ tsictiyel ti a wut?

Come cʌmbil i chaꞌan Dios jini mucul tac bʌ am bʌ ti lac 
pusicꞌal.

 22 Wolic tsʌnsʌntel lojon ti jujumpꞌejl qꞌuin chaꞌan tsac 
ñopoyet lojon.

Wetsꞌbilon lojon cheꞌ bajcheꞌ tiñʌmeꞌ chaꞌan mic tsʌnsʌntel 
lojon.

 23 ¡Chꞌojyen, c Yum! ¿Chucoch woliyet ti wʌyel?
Yom maꞌ pʌs a pꞌʌtʌlel. Mach a junyajlel chocon lojon ti a 

tojlel.
 24 ¿Chucoch wolaꞌ mʌc a wut? ¿Chucoch ñajʌyem c wocol 

lojon ti a pusicꞌal che wolic ticꞌlʌntel lojon?
 25 Come wen chꞌijiyemon lojon, pʌcʌlon ti lum.
 26 Laꞌ coltañon lojon,

Mʌñʌyon lojon come cꞌux maꞌ wubiñon lojon.

Psalm 45

Cheꞌ miꞌ ñupuñijel jini rey
1 Butꞌul c pusicꞌal chaꞌan jini wen tac bʌ com bʌ c sub.

Mic sub i ñuclel jini rey ti cꞌay.
Jini cacꞌ i wentajʌch pluma tiꞌ cꞌʌb jini wen yujil bʌ tsꞌijb.

 2 Ñumen a tꞌojol jax bajcheꞌ pejtel winicob.
Awujil uts bʌ tꞌan.
Jini chaꞌan Dios tsaꞌix i yʌqꞌueyet i yutslel i tꞌan ti pejtelel 

ora.
 3 Cʌchʌ ti a ñʌcꞌ a wespada.

Cꞌax pꞌʌtʌlet, pʌsʌ i ñuclel a yumʌntel.
 4 Chaꞌlen marcha tiꞌ wut a contrajob, come tsaꞌ mʌjli a chaꞌan

Chaꞌan ti caj a sujmlel yicꞌot a wutslel yicꞌot a tojel.
Pʌsʌ ñuc tac bʌ a weꞌtel chaꞌan pꞌʌtʌlet.

 5 Jay i niꞌ a jalʌjb muꞌ bʌ i jecꞌben i pusicꞌal a contrajob.
Winicob xꞌixicob mi caj i yochelob ti a wenta.

 6 C Yum, an a yumʌntel ti pejtelel ora.
Jini a baston i yejtalʌch a yumʌntel. Toj maꞌ chaꞌlen meloñel.

 7 Tsaꞌix a cꞌuxbi chuqui tac toj.
Tsaꞌix a tsꞌaꞌle jontolil.
Jini chaꞌan Dios, jini a Dios, tsaꞌix i muluyet ti aceite yilal,
Chaꞌan miꞌ yʌqꞌueñet i tijicñʌyel a pusicꞌal ñumen bajcheꞌ a 

piꞌʌlob.
 8 An i yujtsꞌil a pislel bajcheꞌ xojocña bʌ mirra* yicꞌot áloe 

yicꞌot casia.
Tijicña a pusicꞌal yaꞌ ti colem otot melbil bʌ ti marfil baꞌ 

woli ti tꞌan música.

 9 Yaꞌ añob xchꞌoc bʌ i yalobilob reyob tiꞌ tojlel jini xꞌixicob 
añoꞌ bʌ i ñuclel.

Yaꞌʌch waꞌal jini xꞌixic bʌ rey ti a tsꞌejtʌl.
Lʌpʌl i chaꞌan i bujc jochꞌbil bʌ ti oro chꞌoyol bʌ ti Ofir.

 10 Xchꞌoc bʌ calobil, ubibeñon c tꞌan.
Acꞌʌ ti a pusicꞌal.
Laꞌ ñajʌyicob ti a pusicꞌal a piꞌʌlob yicꞌot jini añoꞌ bʌ tiꞌ 

yotot a tat.
 11 Mi caj i cꞌuxbiñet jini rey come a tꞌojol miꞌ qꞌuelet.

Jiñʌch a Yum, yom maꞌ cꞌuxbin.
 12 Talobix chꞌoyoloꞌ bʌ ti Tiro i yʌqꞌueñet a majtan.

Jini wen chumuloꞌ bʌ ti lum mi caj i cꞌajtibeñet a 
wutslel.

 13 I tꞌojol jax jini xchꞌoc bʌ i yalobil rey woli bʌ i pijtan tiꞌ mal 
i yotot.

Ñotbil jini oro tiꞌ pislel.
 14 Mi caj i pʌjyel majlel baꞌan jini rey lʌpʌl i chaꞌan jochꞌbil 

bʌ i bujc.
Jini xchꞌoc bʌ i piꞌʌlob muꞌ bʌ i piꞌleñob majlel
Mi caj i pʌjyelob majlel yaꞌ baꞌ añet.

 15 Tijicña i pusicꞌal mi caj i pʌjyelob majlel chaꞌan miꞌ 
ñucꞌañob i pusicꞌal.

Mi caj i yochelob tiꞌ yotot jini rey.

 16 Xchꞌoc bʌ calobil, chaꞌ ubibeñon c tꞌan.
Jini a walobilob mi caj i tajbeñob i yeꞌtel i tat.
Mi caj a wotsañob ti yumʌlob ti pejtelel pañimil.

 17 Mi caj cʌcꞌ ti cʌjñel a cꞌabaꞌ tiꞌ tojlel winicob xꞌixicob,
Chaꞌan miꞌ tsictesʌbeñob i yalobilob ti jujunlajm.
Jini chaꞌan mi caj i chʌn subob a ñuclel ti pejtelel ora.

Psalm 46

Dios jiñʌch la caj Coltaya
1 Dios lac pꞌʌtʌlelʌch, baꞌ mi lac majlel ti putsꞌel.

Wʌꞌʌch an la quicꞌot chaꞌan miꞌ coltañonla cheꞌ an 
bʌbʌqꞌuen bʌ.

 2 Jini chaꞌan anquese miꞌ yʌsiyel pañimil maꞌanic lac 
bʌqꞌuen.

Anquese mi ñijcʌyel ochel wits ti mal ñajb,
 3 Anquese wen cꞌam miꞌ chaꞌlen tꞌan jini wʌlʌcña bʌ colem 

jaꞌ,
Anquese miꞌ ñijcʌyel wits,
Maꞌanic mi lac chaꞌlen bʌqꞌuen.

 4 Jini colem jaꞌ loqꞌuem bʌ baꞌan Dios
Miꞌ yʌqꞌuen i tijicñʌyel jini añoꞌ bʌ tiꞌ tejclum Dios.
Jini Chꞌujul bʌ Ajñibʌl i chaꞌañʌch jini Cꞌax Ñuc Bʌ.

 5 Dios an tiꞌ yojlil jini Tejclum, jini chaꞌan maꞌanic mi caj i 
ñijcʌntel.

Dios mi caj i bʌcꞌ coltan jini añoꞌ bʌ ti Tejclum cheꞌ ti 
sʌcꞌajel.

 6 Miꞌ michꞌañob yumʌlob ti pañimil.
Woliꞌ chilbentelob i yumʌntel.
Miꞌ toj sajtel i pusicꞌal jini añoꞌ bʌ ti pañimil,
Cheꞌ miꞌ chaꞌlen tꞌan Dios.

 7 Lac Yum an la quicꞌot. I Yumʌch panchan yicꞌot pañimil.
I Dios Jacob jiñʌch la caj Coltaya i wenta chan bʌ tsꞌajc.

 8 Laꞌla, qꞌuelbenla i melbal lac Yum.
Qꞌuelela bajcheꞌ tsiꞌ chaꞌle jisaya ti lum.

 9 Miꞌ yujtesan guerra cꞌʌlʌl ti pejtelel pañimil.
Miꞌ bicꞌti cꞌʌs jini jalʌjb, miꞌ cꞌʌs jini lanza.
Miꞌ pulbeñob i carreta tac muꞌ bʌ i cꞌʌñob ti guerra.

 10 Chꞌabixla, ñaꞌtanla joñon Dioson.
Ñuc mi caj i qꞌueloñob ti yan tac bʌ lum,
Mi caj c ñuqꞌuesʌntel ti pañimil, cheꞌen.

 11 I Yum Panchan yicꞌot Pañimil an la quicꞌot.
I Dios Jacob jiñʌch la caj Coltaya i wenta chan bʌ tsꞌajc.

Psalm 47

Dios i Reyʌch pejtel pañimil
1 Winicob xꞌixicob ti pejtelel lum, ñuqꞌuesanla Dios.

Laꞌ tsictiyic i tijicñʌyel laꞌ pusicꞌal chaꞌan tsaꞌ mʌjli i chaꞌan 
Dios.

 2 Come lac Yum jiñʌch Cꞌax Ñuc Bʌ yom bʌ mi lac bʌcꞌñan.
Miꞌ chaꞌlen yumʌl ti pejtelel pañimil.

 3 Miꞌ yʌcꞌ ti lac wenta winicob xꞌixicob ti mojt ti mojt.
Miꞌ yotsañonla ti yumʌl ti jujumpꞌejl tejclum.

 4 Miꞌ yajcʌbeñonla chuqui tac miꞌ yʌqꞌueñonla,
Jiñʌch mero wen bʌ lum tsaꞌ bʌ i yʌqꞌueyob cꞌuxbibiloꞌ bʌ i 

chaꞌan.
 5 Tsaꞌ letsi majlel Dios, tsaꞌ mʌjli i chaꞌan.

Tsaꞌ letsi lac Yum tiꞌ tojlel trompeta tac woli bʌ ti tꞌan.
 6 Cꞌʌyibenla i ñuclel Dios, cꞌʌyibenla i ñuclel.

Cꞌʌyinla salmo tac tiꞌ tojlel lac Rey, cꞌʌyinla salmo tac.
 7 Come Dios jiñʌch Rey ti pejtelel pañimil.

I tꞌojol jax yom mi laꞌ cꞌʌyiben i ñuclel ti Salmo.

 8 Dios miꞌ chaꞌlen yumʌl tiꞌ tojlel jujunmojt winicob xꞌixicob.
Buchul Dios tiꞌ yumʌntel ti chꞌujul bʌ i buchlib.

 9 Yaꞌ miꞌ tempañob i bʌ jini yumʌlob loqꞌuemoꞌ bʌ ti yan tac 
bʌ lum,

Chaꞌan miꞌ yochelob tiꞌ winicob Dios, i Dios Abraham.
 10 I chaꞌañob Dios jini yumʌlob ti pañimil,

Come wen ñuc Dios.

Psalm 48

I tꞌojol jax Sion
1 Ñuc lac Yum. Yom cabʌl miꞌ sujbel i ñuclel.

Chumul Dios ti Jerusalén am bʌ ti chꞌujul bʌ wits i cꞌabaꞌ 
Sion.

 2 I tꞌojol jax yaꞌ ba cꞌʌcʌl ti chan bʌ wits, i cꞌabaꞌ Sion tiꞌ tojel 
norte.

I tijicñʌyelʌch pejtel pañimil,
I tejclum jini ñuc bʌ Rey.

 3 Yaꞌ ti colem otot tac am bʌ ti Sion
Dios tsiꞌ pʌsʌ i bʌ. Jiñʌch la caj Coltaya.

 4 Awilan tsiꞌ tempayob i bʌ jini reyob.
Temel tsaꞌ tiliyob tiꞌ contra Israel.

 5 Cheꞌ bʌ tsiꞌ qꞌueleyob Sion tsaꞌ toj sajtiyob i pusicꞌal.
Tsiꞌ chaꞌleyob bʌqꞌuen. Tsaꞌ putsꞌiyob majlel.

 6 Tsiltsilñayob tsiꞌ chaꞌleyob bʌqꞌuen.
Tsiꞌ yubiyob wocol lajal bajcheꞌ xꞌixic muꞌ bʌ i chaꞌlen bajqꞌuel.

 7 Cheꞌʌch maꞌ jem tac colem barco i chaꞌan Tarso.
Maꞌ jem yicꞌot jini icꞌ loqꞌuem bʌ baꞌ miꞌ pasel qꞌuin.

 8 Lajal bajcheꞌ tsa cubi lojon tsaꞌix j qꞌuele lojon tiꞌ tejclum 
lac Yum Dios,

Tiꞌ tejclum i Yum Panchan yicꞌot Pañimil.
Dios mi caj i xucꞌchocon chaꞌan mach jilic ti pejtelel ora.

 9 Yaꞌ ti mal a Templo, c Dios, mic ñaꞌtan lojon bajcheꞌ cꞌux 
maꞌ wubiñon lojon.

 10 Baqui jach miꞌ cʌjñel a cꞌabaꞌ
Miꞌ sujbel a ñuclel ti pejtelel pañimil,
Come tojatax pejtel chuqui maꞌ mel.

 11 Laꞌ i yubiñob tijicña añoꞌ bʌ ti wits i cꞌabaꞌ Sion.
Laꞌ i yubiñob tijicña añoꞌ bʌ tiꞌ tejclum tac Judá,
Come toj maꞌ chaꞌlen meloñel.

 12 Chaꞌlenla xʌmbal ti Sion, joy xʌñʌla.
Tsiquila jini chan bʌ qꞌueloñib yaꞌ tiꞌ tsꞌajquil.

 13 Wen qꞌuelela jini waꞌchocobil bʌ muꞌ bʌ i joy mʌctan
Yicꞌot jini tsꞌajquibil tac bʌ otot,
Chaꞌan mi laꞌ suben laꞌ walobilob.

 14 Come Dios jiñʌch lac Dios ti pejtelel ora.
Mi caj i tojꞌesañonla majlel cꞌʌlʌl jinto mi lac chʌmel.

Psalm 49

Tonto jini muꞌ bʌ i yʌcꞌ i pusicꞌal tiꞌ chubʌꞌañʌl
1 Winicob xꞌixicob, ubinla iliyi ti pejteletla.

Pejtel xchumtʌlob ti pañimil, ñichꞌtanla.
 2 Jini cheꞌ jach bʌ añob yicꞌot jini ñucoꞌ bʌ,

Jini wen chumuloꞌ bʌ yicꞌot jini pꞌumpꞌuñoꞌ bʌ, ñichꞌtanla.
 3 Añʌch c ñaꞌtʌbal, jini chaꞌan mic sub.

Mi cʌcꞌ ti tsictiyel jini woli bʌ c ñaꞌtan tic pusicꞌal come 
tsaꞌix c chꞌʌmbe isujm.

 4 Mi caj c sub ti lajiya jini woli bʌ c ñaꞌtan.
Mi caj j cꞌʌn música am bʌ i chꞌajñal chaꞌan mic tsictesan.

 5 ¿Chucoch mic chaꞌlen bʌqꞌuen cheꞌ tiꞌ yorajlel wocol
Cheꞌ joyolon ti xjontolilob woli bʌ i contrajiñon?

 6 Winicob miꞌ lon ñaꞌtañob an i coltʌntel chaꞌan i chubʌꞌan.
Miꞌ chañꞌesañob i bʌ chaꞌan cabʌl i chubʌꞌan.

 7 Maꞌanic majch mi mejlel i tojben i mul i piꞌʌl chaꞌan miꞌ 
loqꞌuel tiꞌ pꞌʌtʌlel mulil.

Mach mejlic i yʌqꞌuen Dios i tojol i mul,
 8 Come wen letsem i tojol i cuxtʌlel.

Mach mejlic i toj ti pejtelel ora,
 9 Chaꞌan miꞌ taj i cuxtilel mach bʌ anic miꞌ jilel,

Chaꞌan maꞌanic miꞌ yocꞌmʌl ti mucoñibʌl.
 10 Cheꞌ jach miꞌ yujtel.

Miꞌ chʌmel jini am bʌ i ñaꞌtʌbal.
Miꞌ jilel jini tonto bʌ yicꞌot jini jontol bʌ.
Miꞌ cʌyob i chubʌꞌan, miꞌ chꞌʌmob yañoꞌ bʌ.

 11 Miꞌ lon ñaꞌtañob tiꞌ pusicꞌal mi caj i yajñelob ti pejtelel ora,
Miꞌ lon ñaꞌtañob mach jilic i yotot tac baꞌ chumul i pꞌolbal.
Miꞌ yotsbʌbeñob i cꞌabaꞌ jini lum lajal bajcheꞌ i cꞌabaꞌ.

 12 Maꞌanic majch miꞌ chʌn ajñel ti pañimil anquese cꞌuxbibil.
Lajal miꞌ jilel bajcheꞌ jini bʌteꞌel.

 13 I tilel cheꞌʌch miꞌ lon ñaꞌtañob pero tontojob.
Jini muꞌ bʌ i tsajcañob, cheꞌʌch miꞌ lon ñaꞌtañob jaꞌel.

 14 Lajalobʌch bajcheꞌ tiñʌmeꞌ muꞌ bʌ i pʌjyelob majlel ti 
chʌmel.

Lajal miꞌ majlelob ti chʌmel.
Mi caj i yumañob jini tojoꞌ bʌ cheꞌ ti sʌcꞌajel.
Mux i jilelob i bʌcꞌtal, mux i yajñelob baꞌan chʌmeñoꞌ bʌ.

 15 Mach cheꞌic joñon. Dios mi caj i mʌñon loqꞌuel tiꞌ pꞌʌtʌlel 
chʌmel.

Dios mi caj i pʌyon tiꞌ tojlel.

 16 Mach a chaꞌlen bʌqꞌuen cheꞌ miꞌ yochel ti rico juntiquil 
winic,

Cheꞌ miꞌ pꞌojlel i chubʌꞌan tiꞌ yotot.
 17 Come maꞌanic chuqui mi caj i chꞌʌm majlel cheꞌ miꞌ 

chʌmel.
Maꞌanix i ñuclel baꞌ miꞌ cꞌotel,

 18 Anquese tijicña chaꞌan cabʌl i chubʌꞌan cheꞌ cuxul to,
Come winicob miꞌ cꞌuxbiñob jini wen chumul bʌ.

 19 Muqꞌuix i chʌmel cheꞌ bajcheꞌ yañoꞌ bʌ.
Mach chʌn qꞌuelelix i chaꞌan i sʌclel pañimil ti pejtelel ora.

 20 Jini winic muꞌ bʌ i cꞌuxbintel, mi maꞌanic miꞌ chꞌʌmben 
isujm,

Lajalʌch bajcheꞌ jini bʌteꞌel muꞌ bʌ i jilel.

Psalm 50

Dios mi caj i mel pejtel añoꞌ bʌ ti pañimil
1 Jini Cꞌax Pꞌʌtʌl bʌ Dios, jini lac Yum, tsaꞌix i chaꞌle tꞌan.

Miꞌ pejcan jini añoꞌ bʌ ti pañimil cꞌʌlʌl baꞌ miꞌ pasel qꞌuin 
cꞌʌlʌl baꞌ miꞌ bʌjlel qꞌuin.

 2 Yaꞌ ti Sion, Dios tsiꞌ pʌsʌ i ñuclel ti cꞌajc ti jini wen i tꞌojol 
jax bʌ i Templo.

 3 Tal lac Dios. Mach ñʌchꞌʌlic cheꞌ miꞌ tilel.
Miꞌ lejmel cꞌajc tiꞌ tojel i wut.
An pꞌʌtʌl bʌ icꞌ tiꞌ joytilel.

 4 Miꞌ pʌy tilel jini añoꞌ bʌ ti panchan
Yicꞌot jini añoꞌ bʌ ti pañimil chaꞌan miꞌ mel winicob 

xꞌixicob i chaꞌañoꞌ bʌ.
 5 Woliꞌ yʌl: Tempʌbeñon c chaꞌañoꞌ bʌ

Tsaꞌix bʌ ochiyob ti trato quicꞌot cheꞌ bʌ tsiꞌ yʌqꞌueyoñob 
tsʌnsʌbil bʌ c majtan, cheꞌen.

 6 Jini añoꞌ bʌ ti panchan mi caj i subob tojatax Dios.
Come xmeloñel ajñel.

 7 Tsaꞌ cajiꞌ yʌl Dios: Calobil Israel,
Ubinla c tꞌan muꞌ bʌ c sub ti a contra.
Dioson, joñon a Dioson.

 8 Mach chaꞌanic tsʌnsʌbil bʌ c majtan muꞌ bʌ a chʌn 
aqꞌueñon wolic tiqꞌuet.

 9 Mach comic mi tat wacax mi chivo am bʌ ti pam a wotot,
 10 Come c chaꞌañʌch pejtelel bʌteꞌel am bʌ ti mateꞌel,

Yicꞌot bajcꞌʌl wacax am bʌ ti bujtʌl tac.
 11 Cʌñʌl c chaꞌan pejtel teꞌlemut am bʌ ti wits.

C chaꞌañʌch pejtel jontol bʌ bʌteꞌel muꞌ bʌ ti xʌmbal ti 
jamil.

e Salmo 51 Chaꞌan xcʌntesa cꞌay. Salmo tsaꞌ bʌ i tsꞌijbu David. Tsaꞌ ñumi ora cheꞌ bʌ tsiꞌ 
chaꞌle mulil yicꞌot Betsabé. Tsaꞌ cꞌoti baꞌan David jini xꞌaltꞌan i cꞌabaꞌ Natán.

 12 Anic c wiꞌñal, mach muqꞌuic c subeñet,
Come c chaꞌañʌch jini pañimil yicꞌot pejtelel i bʌl.

 13 ¿Com ba j cꞌux i bʌcꞌtal tat wacax?
¿Com ba c japben i chꞌichꞌel tat chivo? Mach comic, cheꞌen.

 14 Yom maꞌ subeñon wocolix cʌlʌ. Jiñʌch tsʌnsʌbil bʌ c majtan, yubil.
Yom maꞌ tsꞌʌctesan a tꞌan cheꞌ bajcheꞌ tsaꞌ wʌn ñaꞌta a mel.

 15 Pejcañon cheꞌ tiꞌ yorajlel wocol.
Mi caj colet. Mi caj a tsictesan c ñuclel.

 16 Mic subeñob jontoloꞌ bʌ:
Yom mi laꞌ cʌy laꞌ lon sub c mandar,
Yicꞌot jini albil bʌ tꞌan c chaꞌan.

 17 Wolaꞌ tsꞌaꞌlen a cʌntesʌntel.
Wolaꞌ ñusʌbeñon c tꞌan.

 18 Cheꞌ maꞌ qꞌuel xujchꞌ, maꞌ coltan.
Maꞌ piꞌlen majlel jini muꞌ bʌ i chaꞌlen tsꞌiꞌlel.

 19 Maꞌ cꞌʌn a wej ti jontolil, maꞌ chaꞌlen lot.
 20 Maꞌ pꞌaj a weran anquese juntiquil jach laꞌ ñaꞌ.
 21 Tsaꞌix a mele iliyi.

Tsaꞌ ñaꞌta lajalon bajcheꞌet come maꞌanic chuqui tsa cʌlʌ.
Mi caj c tiqꞌuet. Mi caj c tsictesan a mul.

 22 Ñaꞌtanla iliyi jatetla mach bʌ anic mi laꞌ ñaꞌtañon
Ame mic bicꞌti jisañetla ame mach chʌn coliquetla.

 23 Majqui jach miꞌ subeñon wocolix cʌlʌ woliꞌ yʌqꞌueñon 
tsʌnsʌbil bʌ c majtan yilal.

Mi caj c pʌsben i coltʌntel majqui jach miꞌ sajcan wen bʌ c 
bijlel, cheꞌen Dios.

Psalm 51

Miꞌ cꞌajtiben Dios i ñusʌntel i mul e

1 Dios, pꞌuntañon chaꞌan cabʌl i yutslel a pusicꞌal.
Tsac ñusʌbeyet a mandar. Yʌpbeñon c mul, come wen a 

wujil pꞌuntaya.

SALMOS 50 ,  51

 2 Luꞌ pocbeñon loqꞌuel c jontolil.
Sʌqꞌuesʌbeñon c pusicꞌal chaꞌan tsac chaꞌle mulil.

 3 Cujil tsac ñusʌbeyet a mandar.
Mic ñaꞌtan c mul ti pejtelel ora.

 4 Tsaj contrajiyet cheꞌ bʌ tsac chaꞌle jontolil ti a wut.
Cheꞌ jini tsa cʌcꞌʌ ti tsictiyel tojʌch a tꞌan,
Sʌcʌch a meloñel.

 5 Awilan, xmulilon tsa quila pañimil.
Añʌch c mul cꞌʌlʌl cheꞌ cʌntʌbilon i chaꞌan c ñaꞌ.

 6 A wom a taj chuqui tac isujm tiꞌ pusicꞌal winic,
Jini chaꞌan aqꞌueñon c wen chꞌʌmben isujm chuqui a wom.

 7 Sʌqꞌuesañon yicꞌot i chꞌichꞌel alʌcꞌʌl
Chaꞌan wen sʌc mi cajñel.
Pocoyon chaꞌan ñumen sʌc mi cajñel bajcheꞌ sʌsʌc bʌ tocal.

 8 Tsaꞌ cꞌʌsbeyon c bʌquel yubil. Laꞌ lajmicon chaꞌan mi cubin 
i tijicñʌyel c pusicꞌal.

 9 Mʌyʌ a wut chaꞌan maꞌanic maꞌ chʌn qꞌuelbeñon c mul.
Yʌpbeñon pejtel c jontolil.

 10 Dios, chaꞌ melbeñon c pusicꞌal ti sʌc.
Chaꞌ mele quespíritu ti tsijib yicꞌot ti toj.

 11 Mach a chocon loqꞌuel ti a tojlel.
Mach maꞌ chilbeñon loqꞌuel jini Chꞌujul bʌ a wEspíritu.

 12 Chaꞌ aqꞌueñon cubin tijicña chaꞌan j coltʌntel.
Aqꞌueñon c wersa chaꞌan mic mel chuqui toj ti jumpꞌejl c 

pusicꞌal.

 13 Cheꞌ jini mi caj c pʌsbeñob a bijlel jini muꞌ bʌ i ñusʌbeñet 
a mandar.

Jini xmulilob mi caj i sutqꞌuiñob i bʌ baꞌ añet.
 14 Dios, ñusʌbeñon c mul come tsac chaꞌle tsʌnsa.

Dios, caj Coltaya, mi caj cꞌʌyibeñet a tojel.

 15 C Yum, jambeñon quej
Chaꞌan mic sub a ñuclel.

 16 Maꞌanic maꞌ mulan tsʌnsʌbil bʌ a majtan.
Muqꞌuic cʌqꞌueñet pulbil bʌ a majtan, mach tijicñayetic.

 17 Jini muꞌ bʌ a mulan jiñʌch juꞌsʌbilix bʌ c pusicꞌal lojon,
I wenta tsʌnsʌbil bʌ a majtan.

SALMOS 51

f Salmo 52 Chaꞌan xcʌntesa cꞌay. Jiñʌch chuqui tsiꞌ ñaꞌta David cheꞌ bʌ Doeg jini chꞌoyol 
bʌ ti Idumea tsaꞌ majli i suben Saúl: Yaꞌ tsaꞌ cꞌoti David tiꞌ yotot Ahimelec, cheꞌen.

Dios, maꞌanic maꞌ tsꞌaꞌlen jini juꞌsʌbilix bʌ i pusicꞌal muꞌ bʌ 
i cʌy i mul.

 18 Pʌsbeñob i yutslel a pusicꞌal a chaꞌañoꞌ bʌ.
Chaꞌ mele i tsꞌajquil tac Jerusalén.

 19 Cheꞌ jini tijicña mi caj a qꞌuel tsʌnsʌbil bʌ a majtan cheꞌ 
tojʌch c pusicꞌal lojon.

Tijicña mi caj a qꞌuel a majtan yicꞌot pulbil bʌ a majtan ti 
juncojtlel.

Cheꞌ jini mi caj a wʌqꞌuentel alʌ tat wacax ti a pulʌntib.

Psalm 52

Lolom jach miꞌ chañꞌesan i bʌ xmulil f

1 Winic am bʌ a weꞌtel, ¿chucoch maꞌ chañꞌesan a bʌ ti jontolil?
Añʌch i yutslel Dios ti pejtelel ora.

 2 Wolaꞌ chajpan a bʌ chaꞌan maꞌ mel jontolil.
Lajal a wacꞌ bajcheꞌ jay bʌ xilete cheꞌ maꞌ chaꞌlen lotiya.

 3 Wolaꞌ mulan jontolil, wolaꞌ tsꞌaꞌlen chuqui utsꞌat.
Wolaꞌ mulan lot, wolaꞌ tsꞌaꞌlen isujm bʌ tꞌan.

 4 Wolaꞌ mulan tꞌan muꞌ bʌ i sʌt winicob.
Wen awujil lot.

 5 Dios mi caj i pechꞌ teñet loqꞌuel.
Mi caj i chuquet loqꞌuel ti a wotot.
Mi caj i boquet loqꞌuel tiꞌ lumal jini cuxuloꞌ bʌ.

 6 Jini tojoꞌ bʌ mi caj i qꞌuelob. Mi caj i bʌcꞌñañob lac Yum.
Mi caj i tseꞌtañob ili winic. Mi caj i yʌlob:

 7 Qꞌuelela jini winic mach bʌ anic tsiꞌ sajca i coltʌntel ti Dios.
Tijicña tsiꞌ lon ubi chaꞌan ti cabʌl i chubʌꞌan.
Tsiꞌ chꞌejlꞌesa i bʌ ti jontolil, cheꞌob.

 8 Mach cheꞌic joñon. Tijicñayon mij colel tiꞌ yotot Dios cheꞌ 
bajcheꞌ cꞌocꞌ bʌ olivoteꞌ.

Xucꞌulon ti pejtelel ora chaꞌan i yutslel i pusicꞌal Dios muꞌ 
bʌ c ñop.

 9 Mi caj c subeñet wocolix a wʌlʌ ti pejtelel ora, come a melbalʌch.

g Salmo 54 Chaꞌan xcʌntesa cꞌay, ti música an tac bʌ i chꞌajñal. Jiñʌch tsaꞌ bʌ i ñaꞌta 
David cheꞌ bʌ tsaꞌ cꞌotiyob jini zifeojob i subeñob Saúl: Isujm David tsiꞌ mucu i bʌ yaꞌ baꞌ 
añon lojon, cheꞌob.

Tiꞌ tojlel a chaꞌañoꞌ bʌ mi caj c ñaꞌtan a cꞌabaꞌ, come 
utsꞌatet. Wolic pijtañet.

Psalm 53

Jontolob jini tontojoꞌ bʌ 
(Sal. 14)

1 Jini tontojoꞌ bʌ miꞌ lon alob tiꞌ pusicꞌal:
Maꞌanic Dios, cheꞌob.
Sojquemob jax, leco jax i melbalob.
Maꞌanic miꞌ melob chuqui utsꞌat mi juntiquilic.

 2 Dios am bʌ ti panchan miꞌ qꞌuel winicob xꞌixicob
Chaꞌan miꞌ qꞌuel mi an majch miꞌ chꞌʌmben isujm, mi an 

majch miꞌ sajcan Dios.
 3 Ti pejtelelob tsaꞌix i sʌtʌyob i bʌ.

Bibiꞌob jax ti mulil ti pejtelob.
Maꞌanic majqui miꞌ mel chuqui utsꞌat, mi juntiquilic.

 4 ¿Mach ba junlajalobic jini muꞌ bʌ i chaꞌleñob jontolil?
Maꞌanic miꞌ chꞌʌmbeñob isujm.
Miꞌ jisañob i chaꞌañoꞌ bʌ Dios cheꞌ bajcheꞌ miꞌ cꞌuxob i waj.
Maꞌanic miꞌ cꞌajtiñob i coltʌntel ti Dios.

 5 Cabʌl tsiꞌ lon chaꞌleyob bʌqꞌuen a contrajob yaꞌ baꞌ maꞌanic 
bʌbʌqꞌuen bʌ.

Come Dios mi caj i pam pucob ti guerra.
Jatet tsaꞌ wʌcꞌʌyob ti quisin, come Dios tsiꞌ chocoyob loqꞌuel.

 6 Utsꞌatax muqꞌuic i loqꞌuel tilel Dios ti Sion chaꞌan miꞌ coltan israelob.
Baꞌ ora miꞌ chaꞌ pʌy loqꞌuel i chaꞌañoꞌ bʌ yaꞌ baꞌ ñupꞌulob,
Tijicñayob mi caj i yubiñob israelob.

Psalm 54

An i wocol chaꞌan cabʌl i contrajob g

1 Dios, coltañon chaꞌan miꞌ tsictiyel i ñuclel a cꞌabaꞌ.
Ti a pꞌʌtʌlel tsictesañon chaꞌan tojon.

SALMOS 52 – 54

 2 Dios, ubibeñon coración.
Ñichꞌtan chuqui wolic subeñet.

 3 Come tsaꞌ tejchiyob i contrajiñon jini jontol bʌ winicob 
yomoꞌ bʌ i tsʌnsañon.

Mach yomobic i ñaꞌtañet, Dios.

 4 Awilan, xColtayajetʌch c chaꞌan.
C Yum, jatet maꞌ cʌntañon.

 5 Mi caj a qꞌuextʌbeñob i jontolil j contrajob.
Jisañob come isujm a tꞌan.

 6 Ti pejtelel c pusicꞌal mi caj cʌqꞌueñet tsʌnsʌbil bʌ a majtan.
Mi caj c sub i ñuclel a cꞌabaꞌ c Yum, come utsꞌatax.

 7 Come tsaꞌix a locꞌsayon ti pejtelel c wocol,
Tsaꞌix mʌjli c chaꞌan tiꞌ tojlel j contrajob.

Psalm 55

Laꞌ jisʌnticob jini jontoloꞌ bʌ
1 Dios, ubibeñon coración.

Mach a ñusan chuqui wolij cꞌajtibeñet.
 2 Ñichꞌtañon, jacꞌbeñon.

Cabʌl muꞌ ti tꞌan c pusicꞌal, chꞌijiyemon.

 3 Jini j contrajob miꞌ chaꞌleñob tꞌan tij contra. Yomob i 
tsʌnsañon.

Miꞌ bʌcꞌtesañoñob. Miꞌ lajob i tꞌan chaꞌan miꞌ tsʌnsañon tiꞌ 
michꞌajel.

 4 Wen chꞌijiyem c pusicꞌal.
Woliyon ti bʌqꞌuen ame chʌmicon.

 5 Tsiltsilñayon chaꞌan bʌqꞌuen.
Miꞌ toj sajtel c pusicꞌal.

 6 Tsa cʌlʌ utsꞌat anic c chaꞌan i wichꞌ xꞌujcuts
Chaꞌan mic wejlel majlel baꞌ mij cꞌaj co.

 7 Anic c wichꞌ tsaꞌ putsꞌiyon majlel ti ñajtʌl,
Tsaꞌ chumleyon ti jochol bʌ lum.

 8 Tsac bʌcꞌ sajca xucꞌul bʌ cajñib
Baꞌ mach i tajayonic jini bʌbʌqꞌuen bʌ icꞌ.

 9 Jisañob, c Yum. Socbeñob i tꞌan jini winicob chaꞌan mach 
mʌjlic i chaꞌañob.

Come qꞌuelel c chaꞌan jini jontolil yicꞌot jini leto am bʌ ti 
tejclum.

 10 Ti qꞌuiñil yicꞌot ti acꞌʌlel miꞌ xʌñob ñumel i tsꞌajquil tac 
tejclum am bʌ tiꞌ joytilel.

An mulil yicꞌot wocol yaꞌ tiꞌ yojlil tejclum.
 11 Wen jontolob yaꞌ tiꞌ yojlil tejclum.

Belel ora an ticꞌlaya yicꞌot lot ti choñoñibʌl.

 12 Come mach j contrajic jini tsaꞌ bʌ i yʌꞌleyon.
Tsaꞌic i pʌsʌ i bʌ tij contra, tsaꞌ mejli j cuch.
Jini tsaꞌ bʌ tejchi i contrajiñon maꞌanic tsiꞌ wʌn tsꞌaꞌleyon.
Tsaꞌic i tsꞌaꞌleyon, tsaꞌ mejliyon ti putsꞌel.

 13 Jatet j cʌñʌ bʌ tsaꞌ wʌꞌleyon. Laj bʌ winiconla.
C piꞌʌlet ti xʌmbal, wen cʌmbilet c chaꞌan.

 14 Cabʌl tsaꞌ lac pejca lac bʌ ti utsꞌat.
Cabʌl tsaꞌ tem ochiyonla tiꞌ yotot Dios.

 15 Laꞌ jilicob ti ora. Laꞌ chʌmicob,
Come an i jontolil tiꞌ yotot yicꞌot tiꞌ pusicꞌal.

 16 Pero joñon mi caj c chʌn pejcan Dios.
Lac Yum mi caj i coltañon.

 17 Cheꞌ ti icꞌajel yicꞌot ti sʌcꞌajel yicꞌot ti xinqꞌuinil
Mi caj c suben c wocol.
Mi caj i yubibeñon c tꞌan.

 18 Mi caj i pʌyon loqꞌuel tiꞌ pꞌʌtʌlel j contrajob.
Mi caj i ñʌjchꞌel c pusicꞌal come mach i tajayoñobix.
Come cabʌlob muꞌ bʌ i contrajiñon.

 19 Dios mi caj i yubiñon.
An i yumʌntel cꞌʌlʌl ti wajali cꞌʌlʌl ti pejtelel ora.
Mi caj i juꞌsʌbeñob i pusicꞌal jini jontoloꞌ bʌ, come maꞌanic 

miꞌ cʌyob i mul.
Maꞌanic miꞌ bʌcꞌñañob Dios.

 20 Jini j cʌñʌ bʌ tsiꞌ choñoyon cheꞌ maꞌanic c mul tiꞌ tojlel.
Tsiꞌ jeme i tꞌan tsaꞌ bʌ i subeyon.

 21 Tsiꞌ pejcayon ti utsꞌat,
Pero an guerra tiꞌ pusicꞌal.

h Salmo 56 Chaꞌan xcʌntesa cꞌay. Chaꞌan cꞌay i cꞌabaꞌ jini ñʌchꞌʌl bʌ xꞌujcuts am bʌ ti ñajt 
bʌ lum. I Salmo David cheꞌ bʌ jini filisteojob tsiꞌ chucuyob yaꞌ ti Gat (1 S. 21.13-15).

Ñumen bojy i tꞌan yilal bajcheꞌ aceite.
Wen jay i yej yilal bajcheꞌ espada.

 22 Aqꞌuen a cuch lac Yum. Jini mi caj i cuchbeñet majlel.
Maꞌanic miꞌ junyajlel cʌy jini toj bʌ tiꞌ bajñelil.

 23 Dios mi caj i chocob jubel ti tam bʌ chꞌen baꞌ mach chʌn 
loqꞌuicob.

Maꞌanic mi caj i tsꞌʌctiyel i jabilel jini stsʌnsajob yicꞌot 
xlotiyajob.

Pero joñon mic xucꞌchocon c pusicꞌal ti Dios.

Psalm 56

Xucꞌul i pusicꞌal ti Dios h

1 Dios, pꞌuntañon, come yomob i jisañon winicob.
 2 Cꞌʌlʌl miꞌ sʌcꞌan cꞌʌlʌl miꞌ yicꞌan jini j contrajob woliꞌ 

ticꞌlañoñob ti leto. Woliꞌ chijtañoñob.
Chꞌejlob jax i pusicꞌal, cabʌl woliꞌ contrajiñon.

 3 Baꞌ ora mij cajel ti bʌqꞌuen,
Mux c xucꞌchocon c pusicꞌal quicꞌotet.

 4 Dios, utsꞌatax a tꞌan.
Anix ora wolic ñopet.
Maꞌanic mic bʌcꞌñan winicob.

 5 Cꞌʌlʌl miꞌ sʌcꞌan cꞌʌlʌl miꞌ yicꞌan miꞌ socob c tꞌan.
Jontol jax chuqui miꞌ ñaꞌtañob tij contra.

 6 Miꞌ tempañob i bʌ chaꞌan miꞌ chijtañon baqui jach mic 
chaꞌlen xʌmbal.

Woliꞌ ñaꞌtañob bajcheꞌ mi caj i tsʌnsañon.
 7 Mach yomic miꞌ loqꞌuelob ti chejachi jini añoꞌ bʌ i 

mul.
Dios, chocoyob jubel ti a michꞌajel.

 8 Wolaꞌ qꞌuelon baqui mic ñumel majlel.
Tempan i yaꞌlel c wut ti limetej.
¿Mach ba otsʌbilic ti a wenta i yaꞌlel c wut?

i Salmo 57 Chaꞌan xcʌntesa cꞌay. Chaꞌan cꞌay i cꞌabaꞌ Mach a Jisan. I Salmo David cheꞌ bʌ 
an ti chꞌen, cheꞌ bʌ tsaꞌ putsꞌi loqꞌuel tiꞌ tojlel Saúl.

 9 J contrajob mi caj i tꞌuchtʌntelob cheꞌ mic pejcañet.
Cujil, Dios, wolaꞌ cʌntañon.

 10 Dios, mi caj c sub i ñuclel a tꞌan.
 11 Tsaꞌix c ñopoyet, mach chʌn mejlonix ti bʌqꞌuen.

¿Chuqui mi mejlel i tumbeñon winicob?

 12 C Dios, wersa mi caj c mel cheꞌ bajcheꞌ tsac subeyet.
Mi caj c subeñet wocolix a wʌlʌ.

 13 Come tsaꞌix a chucuyon loqꞌuel baꞌ colel c chʌmel.
Machic tsaꞌ cʌnta coc tsaꞌ yajliyon.
Tsaꞌ coltayon chaꞌan mic chumtʌl awicꞌot tiꞌ sʌclel pañimil 

yicꞌot jini cuxuloꞌ bʌ.

Psalm 57

Miꞌ cꞌajtin i coltʌntel chaꞌan woliꞌ ticꞌlʌntel i

1 Dios, pꞌuntañon, come yaꞌ baꞌ añet mic taj c putsꞌib.
Yom maꞌ lutsꞌon yaꞌ tiꞌ yebal a wichꞌ yilal cheꞌ bajcheꞌ miꞌ 

lutsꞌ i yal i ñaꞌal mut
Jinto miꞌ ñumel jini bʌbʌqꞌuen bʌ.

 2 Mi caj c pejcañet, Dios, Cꞌax Ñuquet Bʌ.
Jatet jach maꞌ tsꞌʌctesʌbeñon chuqui tac yom.

 3 Yaꞌ ti panchan mi caj a chocbeñon tilel a wutslel yicꞌot a 
sujmlel.

Mi caj a coltañon Dios, tiꞌ tojlel jini muꞌ bʌ i jopꞌ tꞌan tij 
contra.

 4 Joyolon ti cabʌl bajlum yilal.
Añon ti ojlil ba michꞌob winicob.
Lajalob bajcheꞌ bajlum am bʌ jay bʌ i bʌquel i yej.
Miꞌ cꞌʌñob i yacꞌ cheꞌ bajcheꞌ jay bʌ espada.

 5 Dios, laꞌ cꞌuxbintiquet tiꞌ chañelal panchan.
Laꞌ tsictiyic a ñuclel tiꞌ pam pejtelel pañimil.

 6 Tsaꞌix i lon ñaꞌtayob i jopꞌbeñon c mul.
Tsiꞌ bʌcꞌtesayoñob.

SALMOS 56 ,  57

El Antiguo Testament en el ch'ol de Tumbalá  ©Liga Bíblica Internacional, 2011 



1047

Tsiꞌ topꞌoyob chꞌen chaꞌan miꞌ chucoñob.
Yaꞌ jach tsaꞌ chaꞌ yajliyob baꞌ tsiꞌ topꞌoyob.

 7 C Dios, wen xucꞌul c pusicꞌal.
Mi caj j cꞌʌyibeñet a ñuclel.

 8 Laꞌ chꞌojyicon, laꞌ c ñijcan jini amʌy yicꞌot arpa.
Laꞌ chꞌojyicon cheꞌ ti wen sʌcꞌajel.

 9 C Yum, mi caj c subeñet wocolix a wʌlʌ wʌꞌ tiꞌ tojlel 
winicob xꞌixicob.

Mi caj j cꞌʌyiñet tiꞌ tojlel gentilob.
 10 Come miꞌ tsictiyel jini ñuc bʌ a cꞌuxbiya cꞌʌlʌl ti panchan.

Cꞌʌlʌl baꞌan tocal yaꞌan i xucꞌtilel a pusicꞌal.

 11 Dios, laꞌ tsictiyic a ñuclel cꞌʌlʌl ti panchan.
Laꞌ tsictiyic a ñuclel ti pejtelel pañimil.

Psalm 58

Jontol bʌ juezob
1 Ubinla, juezob. ¿Toj ba chuqui mi laꞌ wʌl?
¿Muꞌ ba laꞌ mel winicob xꞌixicob ti toj?

 2 Mach tojic woli laꞌ melob. Ti laꞌ pusicꞌal woli laꞌ ñaꞌtan 
jontolil.

Woli laꞌ pꞌojlesan jontolil ti pañimil.
 3 Sojquemobʌch jini jontoloꞌ bʌ cꞌʌlʌl cheꞌ bʌ tsiꞌ yilayob 

pañimil. Cꞌʌlʌl cheꞌ alʌlob to, miꞌ chaꞌleñob lot.
 4 Lajal an i venenojlel cheꞌ bajcheꞌ lucum.

Lajalobʌch bajcheꞌ lucum mach bʌ yomic i yubin tꞌan,
 5 Mach bʌ muqꞌuic i jacꞌ i yutsꞌesʌntel

Anquese miꞌ lon utsꞌesan jini wen yujil bʌ.

 6 Dios, lajalob yilal bajcheꞌ bajlum. Cꞌʌsbeñob i bʌquel i 
yej.

C Yum, cꞌʌsbeñob jaꞌel i bʌquel i yej i yal bajlum.
 7 Laꞌ sʌc jilicob jini winicob cheꞌ bajcheꞌ jaꞌ woli bʌ ti jilel.

Laꞌ jilicob cheꞌ bajcheꞌ i teꞌel jalʌjb mach bʌ anic miꞌ 
tsictiyel cheꞌ miꞌ jujlel ti jalʌjb.

 8 Laꞌ sajtic cheꞌ bajcheꞌ joch pupuy.
Laꞌ jilic cheꞌ bajcheꞌ miꞌ chʌmel i yojl to bʌ alʌl.

SALMOS 57 ,  58

j Salmo 59 Chaꞌan xcʌntesa cꞌay. Chaꞌan cꞌay i cꞌabaꞌ Mach a Jisan. I Salmo David cheꞌ bʌ 
Saúl tsiꞌ choco majlel i qꞌuel ti yotot chaꞌan miꞌ tsʌnsan (1 S. 19.11).

 9 Lolom jach pejtel chuqui miꞌ melob jini jontoloꞌ bʌ. Mi caj 
i jilelob cheꞌ bajcheꞌ i pat teꞌ muꞌ bʌ ti lejmel ti yebal a 
pꞌejt.

Cheꞌʌch yom miꞌ junyajlel wejlañob majlel Dios tiꞌ 
michꞌajel.

 10 Tijicña jini toj bʌ. Mi caj i qꞌuel cheꞌ miꞌ qꞌuextʌbentel i 
mul jini jontol bʌ.

Mi caj i mujlel i yoc tiꞌ chꞌichꞌel jini jontoloꞌ bʌ.
 11 Mux i ñaꞌtañob pejtel winicob xꞌixicob: Añʌch i chobejtʌbal 

jini tojoꞌ bʌ.
Dios, isujm maꞌ chaꞌlen meloñel ti pañimil.

Psalm 59

Oración chaꞌan miꞌ colel tiꞌ cꞌʌb i contrajob j

1 Dios, pʌyʌyon loqꞌuel tiꞌ pꞌʌtʌlel j contrajob.
Coltañon tiꞌ tojlel jini tsaꞌ bʌ i tempayob i bʌ tij contra.

 2 Pʌyʌyon loqꞌuel tiꞌ pꞌʌtʌlel jini muꞌ bʌ i chaꞌleñob jontolil.
Coltañon loqꞌuel tiꞌ pꞌʌtʌlel jini winicob yomoꞌ bʌ tsʌnsa.

 3 Awilan, woliꞌ chijtañoñob.
Tempʌbilobix jini pꞌʌtʌloꞌ bʌ chaꞌan miꞌ contrajiñon.
C Yum, maꞌanic tsac ñusʌbeyet a tꞌan, maꞌanic tsac chaꞌle 

mulil.
 4 Ti ora jach miꞌ chajpañob i bʌ anquese maꞌanic chuqui tsac 

tumbeyob.
Laꞌ baꞌ añon. Qꞌuele j contrajob.

 5 Laꞌ c Yum Dios, i Yumet Panchan yicꞌot Pañimil, i Dioset 
israelob.

Acꞌʌyob ti tojmulil winicob xꞌixicob ti pejtel pañimil.
Mach yomic maꞌ pꞌuntan jontoloꞌ bʌ muꞌ bʌ i ñusañob a 

tꞌan.

 6 Miꞌ sujtelob cheꞌ iqꞌuix, jinicñayob cheꞌ bajcheꞌ tsꞌiꞌ.
Tselecña miꞌ ñumelob ti tejclum chaꞌan miꞌ yajñesañob jini 

pꞌumpꞌun bʌ.

 7 Miꞌ pꞌojlel i wajleya jontoloꞌ bʌ cheꞌ bajcheꞌ potspotsña bʌ i 
yaꞌlel i yej tsꞌiꞌ.

Tiꞌ yej jini xjopꞌtꞌan an espada yilal.
Miꞌ yʌlob: Maꞌanic majch miꞌ yubiñonla. Cheꞌʌch miꞌ lon 

ñaꞌtañob.
 8 C Yum, jatet mi caj a tseꞌtañob,

Mi caj a tseꞌtan jini mach bʌ yomobic i cʌñet.
 9 Pero joñon mi caj c pijtanet, Dios, come c Pꞌʌtʌlelet.

Xucꞌulon come wolaꞌ cʌntañon.

 10 Dios, mi caj a pꞌuntañon. Mi caj a majlel ñaxan tic wut.
Mi caj a wʌqꞌueñon c tꞌuchtan j contrajob.

 11 Mach a tsʌnsañob, ame i cayetob c piꞌʌlob.
Pam pucuyob ti a pꞌʌtʌlel. Peqꞌuesañob.
C Yum, c mʌctʌjibet lojon.

 12 Leco chuqui miꞌ yʌlob. Mulilʌch i tꞌan.
Miꞌ chañꞌesañob i bʌ ti pꞌajoñel yicꞌot ti lot.
Chocoyob jubel.

 13 Jisañob ti a michꞌajel, Dios. Jisañob jinto mach chʌn 
tsiquilobic.

Laꞌ i ñaꞌtañob winicob xꞌixicob woliyet ti yumʌntel ti Jacob 
yicꞌot ti pejtelel lum cꞌʌlʌl baꞌ jaxʌl pañimil.

 14 Miꞌ sujtelob cheꞌ ti icꞌajel. Jinicña miꞌ chaꞌleñob cheꞌ bajcheꞌ 
tsꞌiꞌ.

Miꞌ joyob jini tejclum.
 15 Miꞌ sʌclañob ñumel i bʌl i ñʌcꞌ.

Mi mach jasʌlic miꞌ yubiñob, miꞌ ñusañob acꞌʌlel ti calle.

 16 Mach cheꞌic joñon. Mi caj j cꞌʌyin a pꞌʌtʌlel tiꞌ tojlel 
winicob.

Melel mi caj j cꞌʌyin a wutslel ti cꞌam bʌ tꞌan cheꞌ ti 
sʌcꞌajel,

Come jatet wolaꞌ qꞌuelon. I wentajet chan bʌ tsꞌajc baꞌan 
qꞌueloñib.

Caj Coltayajet cheꞌ mi cubin wocol.
 17 Dios, mi caj j cꞌʌyin a ñuclel. C pꞌʌtʌlelet.

Cʌntʌbilon ti jini chan bʌ tsꞌajc am bʌ i qꞌueloñib.
Jatet, c Dios, maꞌ pꞌuntañon.

k Salmo 60 Jumpꞌejl Salmo chaꞌan cʌntesa tsaꞌ bʌ i tsꞌijbu David cheꞌ bʌ tsiꞌ contrajiyob 
jini Aram Naharaim yicꞌot Aram Soba, cheꞌ bʌ tsaꞌ sujti Joab chaꞌan miꞌ tsʌnsan 
lajchʌmpꞌejl mil edomob yaꞌ ti joctʌl i cꞌabaꞌ Atsꞌam.

Psalm 60

Oración chaꞌan miꞌ mʌjlel i chaꞌan k

1 Dios, chocbilonix lojon a chaꞌan. Pam pujquemonix 
lojon.

Tsaꞌix a michꞌleyon lojon,
Tsaꞌix a cʌyʌyon lojon.

 2 Tsaꞌ choco tilel yujquel. Tsaꞌ tsijli jini lum.
Chaꞌ melex ti pamal tac jini chꞌen, come mach chʌn 

xucꞌulix pañimil.
 3 Tsaꞌ wʌcꞌʌyob ti wocol jini winicob xꞌixicob a chaꞌan.

Tsʌts tsaꞌ ticꞌlayon lojon.
 4 Tsaꞌ wʌqꞌueyob bandera jini muꞌ bʌ i bʌcꞌñañet,

Chaꞌan miꞌ tempañob i bʌ i tsictesan i sujmlel a tꞌan.
 5 Coltañon lojon ti ñuc bʌ a pꞌʌtʌlel. Jacꞌbeñon lojon

Chaꞌan miꞌ coltʌntelob jini cꞌuxbibiloꞌ bʌ a chaꞌan.

 6 Dios, tsaꞌ wʌcꞌʌ a tꞌan ti Chꞌujul bʌ Ajñibʌl:
Miꞌ caj i mʌjlel c chaꞌan. Mi caj c tꞌoxeꞌ Siquem.
Mi caj c pꞌis jini joctʌl yaꞌ ti Sucot.

 7 Galaad yicꞌot Manasés c chaꞌañobʌch.
Efraín i wentajʌch tsꞌajquibil bʌ cotot.
Miꞌ loqꞌuel tilel c rey ti Judá.

 8 Moab jiñʌch toꞌo xꞌeꞌtel c chaꞌan muꞌ bʌ i pocbeñon coc.
Edom jiñʌch toꞌo xꞌeꞌtel muꞌ bʌ i cʌntʌbeñon c xʌñʌb.
Mij cajel ti oñel yaꞌ ti Filistea chaꞌan tsaꞌ mʌjli c chaꞌan, 

cheꞌen Dios.

 9 ¿Majqui mi caj i pʌyon ochel ti Edom ti jini tsꞌajquibil bʌ 
tejclum?

 10 Dios, ¿mach ba chocbilonic lojon a chaꞌan?
Dios, maꞌanix maꞌ piꞌleñob majlel ti guerra jini soldadojob 

c chaꞌan lojon.
 11 Aqꞌueñon lojon c pꞌʌtʌlel chaꞌan mic mʌlben lojon j 

contrajob,

Come lolom jach i coltaya winic.
 12 Chaꞌan jach jatet mux i mʌjlel c chaꞌan lojon,

Come jatet Dios mi caj a tꞌuchtan j contrajob lojon.

Psalm 61
1 C Dios, ubiñon, awocolic wolij cꞌajtibeñet.

Jacꞌbeñon coración.
 2 Cheꞌ wen lujbonix mi caj c pejcañet, anquese yaꞌ añon ti 

ñajt bʌ pañimil.
Pʌyʌyon majlel baꞌan jini chan bʌ xajlel ñumen bʌ i pꞌʌtʌlel 

bajcheꞌ joñon.
 3 Come c putsꞌibet.

Lajalet bajcheꞌ tsꞌajquibil bʌ otot baꞌ mach mejlicob ti ochel 
j contrajob.

 4 Mi caj c chumtʌl yaꞌ baꞌ chumulet ti pejtelel ora.
Mi caj cotsan c bʌ ti yebal a wichꞌ yilal.

 5 Come jatet, Dios, tsaꞌ wubibeyon c tꞌan tsaꞌ bʌ c waꞌchoco 
ti a tojlel.

Tsaꞌix a chaꞌ aqꞌueyob i wenlel muꞌ bʌ i bʌcꞌñañob a cꞌabaꞌ.

 6 Mi caj a ñajtꞌesʌbeñon c jabilel.
Mi caj a xucꞌchocobeñon c yumʌntel tiꞌ tojlel calobilob ti 

jujunlajm.
 7 Mi caj cajñel ti a tojlel ti pejtelel ora.

Cʌntañon ti a wutslel yicꞌot tiꞌ sujmlel a tꞌan.

 8 Cheꞌ jini mi caj j cꞌʌyin a cꞌabaꞌ ti pejtelel ora,
Chaꞌan mic bej tsꞌʌctesan ti jujumpꞌejl qꞌuin jini tsaꞌ bʌ c 

ñaꞌta c mel.

Psalm 62

Dios cojach bʌ la caj coltaya
1 Ñʌchꞌʌlon mi cʌqꞌuen c bʌ Dios. Jini jach Dios mic jacꞌben.

Tilem ti Dios j coltʌntel.
 2 Cojach Dios xucꞌulʌch bajcheꞌ xajlel. Jiñʌch caj Coltaya.

Jiñʌch chan bʌ tsꞌajc yilal baꞌ mi cochel. Maꞌanic majqui 
mi mejlel i ticꞌlañon yaꞌi.

 3 ¿Jaypꞌejl to qꞌuin mi caj laꞌ contrajiñon?

Mi laꞌ lon teñon ti laꞌ pejtelel cheꞌ bajcheꞌ ñʌcʌl jax bʌ 
bojteꞌ yicꞌot cꞌunix bʌ corral.

 4 Miꞌ temob i tꞌan chaꞌan miꞌ chilbeñon c ñuclel.
Miꞌ mulañob lot. Miꞌ chaꞌleñob uts bʌ tꞌan yilal,
Pero miꞌ chaꞌleñob pꞌajoñel tiꞌ pusicꞌal.

 5 Tiꞌ ñʌchꞌtilel c pusicꞌal mi cʌqꞌuen c bʌ Dios,
Come tilem ti Dios chuqui wolic pijtan.

 6 Cojach ti Dios mic taj c xucꞌtʌlel yicꞌot j cꞌocꞌlel. Jiñʌch c 
Xajlel, caj Coltaya.

Maꞌanic majqui mi mejlel i ticꞌlañon yaꞌ tiꞌ tojlel.
 7 Cʌyʌlon ti Dios chaꞌan mic taj j coltʌntel yicꞌot c 

ñuclel.
Lajalʌch Dios bajcheꞌ chꞌentun baꞌ mic putsꞌel chaꞌan mij 

coltan c bʌ.

 8 Winicob xꞌixicob, ñopola Dios ti pejtelel ora.
Cꞌajtibenla Dios ti wocol tꞌan pejtel chuqui 

wolaꞌ ñaꞌtan ti a pusicꞌal, come jiñʌch lac 
putsꞌib.

 9 Lajalob bajcheꞌ icꞌ jini winicob.
Xlotiyajob pejtelel winicob.
Cheꞌ añob ti balanza miꞌ chꞌujyelob. Ñumen sejbob bajcheꞌ 

icꞌ.
 10 Mach laꞌ ticꞌlan laꞌ piꞌʌlob chaꞌan mi laꞌ chilbeñob i 

chubʌꞌan.
Mach mi laꞌ xujchꞌiben i chubʌꞌan laꞌ piꞌʌlob.
Cheꞌ miꞌ pꞌojlel laꞌ chubʌꞌan mach mi laꞌ lon acꞌ ti laꞌ 

pusicꞌal.
 11 Tsiꞌ chaꞌle tꞌan Dios.

Chaꞌyajl tsa cubi iliyi:
I bajñel an i pꞌʌtʌlel Dios.

 12 Jatet jach an i yutslel a pusicꞌal, c Yum,
Come maꞌ wʌqꞌueñob i chobejtʌbal winicob xꞌixicob cheꞌ 

bajcheꞌ an i yeꞌtel ti jujuntiquil.

l Salmo 63 Salmo tsaꞌ bʌ i tsꞌijbu David cheꞌ bʌ yaꞌan ti jochol bʌ lum am bʌ ti Judá.

Psalm 63

Dios miꞌ lajmesʌbeñonla lac tiquin tiꞌ ti espíritu l

1 Dios, jatet c Dioset, wolic bʌcꞌ sʌclañet.
Tiquin jax c tiꞌ yubil chaꞌan com c tajet. Ti pejtelel c pusicꞌal comet.
Lajalon bajcheꞌ tiquin lum yilal mach bʌ anix i cꞌʌjñibal cheꞌ maꞌanic jaꞌ.

 2 Jini chaꞌan tsaꞌix ochi ti chꞌujul bʌ otot
Chaꞌan mij qꞌuel a pꞌʌtʌlel yicꞌot a ñuclel.

 3 Machic cꞌuxbibilon a chaꞌan lolom jach cuxulon.
Pero tsaꞌ pʌsbeyon a cꞌuxbiya yicꞌot a wutslel.
Jini chaꞌan mic sub a ñuclel.

 4 Cheꞌ jini mi caj c chꞌujutesañet cheꞌ cuxulon to.
Ti a cꞌabaꞌ jach mi caj c letsan j cꞌʌb ti oración.

 5 Jasʌlon mi caj cubin ti a tojlel cheꞌ bajcheꞌ jini muꞌ bʌ i 
ñajꞌan ti wen utsꞌat bʌ i bʌl i ñʌcꞌ.

Mi caj c sub a ñuclel ti cꞌay
 6 Ba ora mic ñaꞌtañet tic wʌyib.

Mi caj c pejcañet cheꞌ cañal c wut ti acꞌʌlel.
 7 Come cabʌl tsaꞌ coltayon.

Tijicñayon tiꞌ yebal a wichꞌ yilal.
 8 Cꞌʌlʌl wʌle wolic tsajcañet ti jumpꞌejl c pusicꞌal.

Wolaꞌ cʌntañon ti cabʌl a pꞌʌtʌlel.

 9 Jini muꞌ bʌ i ñopob i jisañon
Mi caj i jubelob majlel tiꞌ yajñib chʌmeñoꞌ bʌ.

 10 Cʌybilobix mi caj i tsʌnsʌntelob ti espada.
I weꞌel tsuc bajlum mi caj i majlelob.

 11 Pero tijicña c pusicꞌal mi caj cubin ti Dios.
Pejtel muꞌ bʌ i yʌcꞌob i bʌ tiꞌ wenta tijicña mi caj i yubiñob.
Pero jini muꞌ bʌ i chaꞌleñob lot wersa mi caj i ñʌjchꞌelob.

Psalm 64

Woliꞌ chijtañob i contrajob
1 Dios, ubibeñon c tꞌan cheꞌ mic subeñet c wocol.

Coltañon ame i bʌcꞌtesañon j contra.
 2 Otsañon baꞌ mucul, baꞌ mach i tajayoñobic jini muꞌ bʌ i 

temob i tꞌan chaꞌan miꞌ contrajiñon.
 3 Miꞌ cꞌʌñob i yacꞌ cheꞌ bajcheꞌ espada.

Miꞌ chaꞌleñob jontol bʌ tꞌan cheꞌ bajcheꞌ jini muꞌ bʌ i cꞌʌñob 
jalʌjb ti julbʌl

 4 Chaꞌan miꞌ lowob jini tojoꞌ bʌ woliꞌ bʌ i chijtañob.
Ti ora jach miꞌ julob. Mach yujilobic bʌqꞌuen.

 5 Miꞌ comol xicꞌob i bʌ ti jontolil woli bʌ i mucul ñaꞌtañob.
Miꞌ temob i tꞌan chaꞌan miꞌ chucob jini pꞌumpꞌuñoꞌ bʌ.
Miꞌ lon alob: Maꞌanic majch miꞌ qꞌuel, cheꞌob.

 6 Miꞌ wʌn ñaꞌtañob chuqui mi caj i melob.
Ti mucul jach miꞌ chajpañob i bʌ.
Mach tsiquilic chuqui an tiꞌ pusicꞌal winic, mi chuqui an tiꞌ 

jol.

 7 Dios mi caj i yʌqꞌueñob i toj i mul.
Ti ora jach mi caj i lowob tiꞌ teꞌel jalʌjb.

 8 Miꞌ cajelob ti yajlel chaꞌan socol i tꞌan.
Pejtel muꞌ bʌ i qꞌuelob mi caj i toj sajtelob i pusicꞌal.

 9 Pejtelel winicob miꞌ cajelob ti bʌqꞌuen.
Mi caj i subob i melbal Dios.
Mi caj i ñaꞌtañob wen an i ñaꞌtʌbal Dios ti pejtelel i melbal.

 10 Tijicña mi caj i yubiñob jini tojoꞌ bʌ muꞌ bʌ i ñopob lac 
Yum.

Pejtel jini tojoꞌ bʌ i pusicꞌal mi caj i subob ti ñuc.

Psalm 65

Dios miꞌ pʌsbeñonla i yutslel ti pañimil
1 Dios, utsꞌat miꞌ caj ti sujbel a ñuclel yaꞌ ti Sion.

Tsꞌʌcʌl mi caj i melob winicob chuqui tac tsiꞌ subeyetob.
 2 Mi caj i tilelob baꞌ añet pejtel winicob xꞌixicob,

Come jatet maꞌ ñichꞌtʌbeñob i yoración.
 3 Mach mejlix j cuch c mul,

Pero jatet maꞌ ñusʌbeñon lojon.
 4 Tijicña muꞌ bʌ a yajcan.

Maꞌ pʌy chaꞌan miꞌ chumtʌl ti awotot.

Cabʌlix lojon c wenlel yaꞌ baꞌ mic chꞌujutesañet lojon ti 
chꞌujul bʌ a Templo.

 5 Mi caj a pʌs i yejtal tac a pꞌʌtʌlel tic tojlel lojon.
Jatet c Dios, maꞌ coltañon lojon.
Woliꞌ pijtañetob jini chumuloꞌ bʌ ti ñajt tac bʌ i lumal 

yicꞌot ti ñajt tac bʌ ñajb.
 6 Jatet tsaꞌ waꞌchoco tac jini wits ti a pꞌʌtʌlel.

Cabʌlʌch a pꞌʌtʌlel baqui jach maꞌ tsictesan a bʌ.
 7 Maꞌ ñʌchꞌtesan colem ñajb juꞌucña bʌ woli ti tꞌan, yicꞌot 

juꞌucña bʌ winicob xꞌixicob.
 8 Jini chumuloꞌ bʌ ti ñajt bʌ pañimil miꞌ bʌcꞌñañetob cheꞌ miꞌ 

qꞌuelob i yejtal a pꞌʌtʌlel.
Jatet wolaꞌ wʌqꞌueñob i tijicñʌyel baꞌ miꞌ pasel qꞌuin cꞌʌlʌl 

baꞌ miꞌ bʌjlel qꞌuin.

 9 Maꞌ ñaꞌtan chuqui yom ti pañimil. Maꞌ choc tilel jaꞌal.
Jini chaꞌan wen anix i bʌl chaꞌan maꞌ wʌchꞌesan.
Maꞌanic miꞌ tiquin jini colem jaꞌ a chaꞌan.
Maꞌ wʌqꞌueñon lojon pacꞌ, come cheꞌʌch a wom.

 10 Maꞌ mul jini japal tac bʌ lum.
Pamacña maꞌ mel jini pꞌuchul tac bʌ lum.
Miꞌ cꞌunꞌan ti musmusña bʌ jaꞌal.
Maꞌ wʌqꞌuen i yutslel a tꞌan jini woli tac bʌ ti colel.

 11 Maꞌ wen acꞌ i cuch cholel.
Baqui jach maꞌ ñumel miꞌ pꞌojlel pʌcꞌʌbʌl.

 12 Jini potrero tac am bʌ ti jamil wen chꞌoquiyem jax.
Tijicña yilal jini bujtʌl tac.

 13 Bujtꞌem jini jamil ti tiñʌmeꞌ.
Bujtꞌem tac jini joctʌl tiꞌ wut jam.
Tijicña miꞌ yubiñob winicob xꞌixicob. Mi chaꞌleñob 

cꞌay.

Psalm 66

Tsiquil i ñuclel Dios tiꞌ yejtal tac i pꞌʌtʌlel
1 Pejteletla añet bʌ la ti pañimil, tijicña yom mi laꞌ pejcan 

Dios.
 2 Cꞌʌyibenla i cꞌabaꞌ come ñuc.

Subula i ñuclel come i tꞌojol jax.

 3 Subenla Dios: Bʌbʌqꞌuen a melbal.
Jini chaꞌan miꞌ yumañet a contrajob chaꞌan wen ñuc a 

pꞌʌtʌlel.
 4 Ti pejtelel pañimil miꞌ ñoctʌlob ti a tojlel.

Miꞌ cꞌʌyiñetob, miꞌ cꞌʌyiñob a cꞌabaꞌ chaꞌan ñuc. Cheꞌʌch 
yom mi laꞌ suben.

 5 Laꞌcula, qꞌuelela i melbal Dios.
Bʌbʌqꞌuen i melbal tiꞌ tojlel winicob xꞌixicob.

 6 Dios tsiꞌ tiquesa jini colem ñajb.
Jini winicob xꞌixicob tsiꞌ xʌñʌyob ñumel jini colem jaꞌ tiꞌ 

yoc.
Tijicña tsa cubi lojon yaꞌi ti lac Yum.

 7 Miꞌ chaꞌlen yumʌl tiꞌ pꞌʌtʌlel ti pejtelel ora.
Miꞌ qꞌuel pejtel winicob xꞌixicob.
Tsajiletla ame laꞌ chañꞌesan laꞌ bʌ jatetla muꞌ bʌ laꞌ 

ñusʌben i tꞌan.

 8 Winicob xꞌixicob, chꞌujutesanla Dios.
Pam subula majlel i ñuclel.

 9 Come cʌntʌbilonla i chaꞌan ti pañimil cꞌʌlʌl wʌle.
Miꞌ cʌntʌbeñonla la coc ame yajliconla.

 10 Jatet Dios, tsaꞌix a wilʌbeyon lojon c pusicꞌal.
Cheꞌ bajcheꞌ miꞌ pulel tsucul taqꞌuin tsaꞌix a sʌqꞌuesayon 

lojon.
 11 Tsaꞌ chaꞌ otsayon lojon ti toꞌo majtan eꞌtel yilal.

Tsaꞌ wʌqꞌueyon lojon wen al bʌ j cuch lojon.
 12 Tsaꞌ wotsayon lojon tiꞌ wenta jontol bʌ winicob.

Tsac ñusa lojon cꞌajc yicꞌot jaꞌ,
Pero tsaꞌ chaꞌ acꞌʌyon lojon baꞌ tijicña pañimil.

 13 Mi caj cochel ti a wotot. Mi caj c chꞌʌmbeñet tilel pulbil bʌ 
a majtan.

Mi caj c tsꞌʌctesan jini tꞌan tsaꞌ bʌ c subeyet.
 14 Jini tsaꞌ bʌ cʌlʌ cheꞌ bʌ tsa cubi wocol, mux c 

meleꞌ.
 15 Mi caj cʌqꞌueñet jujpꞌem bʌ tat tiñʌmeꞌ yicꞌot i tat wacax 

yicꞌot i tat chivo, pulbil tac bʌ a majtan,
Yicꞌot i butsꞌil tat tiñʌmeꞌ.

 16 Bej chocola tilel laꞌ bʌ. Ubinla, pejtel muꞌ bʌ laꞌ bʌcꞌñan 
Dios.

Mi caj c sub chuqui tsiꞌ melbeyon Dios chaꞌan miꞌ 
coltañon.

 17 Cꞌam tsac pejca Dios.
Ti quej tsac pam pucu i ñuclel.

 18 Muqꞌuic c chʌn cꞌuxbin mulil,
Mach i jacꞌʌyic c tꞌan jini lac Yum.

 19 Pero tsaꞌix i yubiyon Dios ti melel.
Tsiꞌ jacꞌbeyon coración.

 20 Laꞌ chꞌujutesʌntic Dios,
Come maꞌanic tsiꞌ ñusʌbeyon coración.
Maꞌanic tsiꞌ cʌyʌ i cꞌuxbiñon.

Psalm 67

Laꞌ sujbic i ñuclel Dios tiꞌ petol pañimil
1 Dios, pꞌuntañon lojon. Aqꞌueñon lojon i yutslel a 

tꞌan.
Yom tijicña a pusicꞌal maꞌ qꞌuelon lojon

 2 Chaꞌan miꞌ cʌñob a bijlel jini añoꞌ bʌ ti pañimil,
Chaꞌan miꞌ ñaꞌtañob winicob xꞌixicob ti pejtelel pañimil 

awujil coltaya.
 3 Dios, laꞌ i subob a ñuclel pejtel winicob xꞌixicob.

Laꞌ i subob a ñuclel.

 4 Laꞌ i yubiñob i tijicñʌyel jini tejclum tac. Laꞌ i chaꞌleñob 
cꞌay ti tijicñʌyel i pusicꞌal,

Come toj maꞌ chaꞌlen yumʌl tiꞌ tojlel.
Mi caj a pʌsbeñob a bijlel.

 5 Dios, laꞌ i subob a ñuclel winicob xꞌixicob.
Laꞌ i tsictesañob a ñuclel.

 6 Jini lac chol tsaꞌix i yʌcꞌʌ tac i cuch.
Dios woliꞌ pʌsbeñonla i yutslel, jiñʌch lac Dios.

 7 Dios mi caj i pʌsbeñonla i yutslel.
Mi caj i bʌcꞌñañob Dios winicob xꞌixicob cꞌʌlʌl ti ñajt tac bʌ 

pañimil.

Psalm 68

Dios tsiꞌ yʌcꞌʌ i bʌ ti cʌjñel ti Sinaí 
yicꞌot ti Chꞌujul bʌ Ajñibʌl

1 Laꞌ tejchic Dios. Laꞌ i puc majlel i contrajob.
Laꞌ putsꞌicob jini muꞌ bʌ i tsꞌaꞌleñob.

 2 Cheꞌ bajcheꞌ butsꞌ tomocña bʌ miꞌ majlel, laꞌ majlicob jaꞌel 
jini chocbiloꞌ bʌ i chaꞌan.

Cheꞌ bajcheꞌ taꞌchʌb muꞌ bʌ i yulmʌl ti cꞌajc,
Laꞌ jilicob jini jontoloꞌ bʌ tiꞌ tojlel Dios.

 3 Laꞌ i yubiñob tijicña jini tojoꞌ bʌ.
Laꞌ ñucꞌacob i pusicꞌal tiꞌ tojlel Dios.

 4 Yom mi laꞌ cꞌʌyiben i ñuclel Dios.
Tsictesanla i ñuclel Dios cꞌʌcʌl bʌ miꞌ ñumel ti tocal.
I cꞌabaꞌʌch lac Yum. Laꞌ ñucꞌac laꞌ pusicꞌal tiꞌ tojlel.

 5 I Tatʌch jini mebaꞌ alʌlob. I yaj Coltaya mebaꞌ xꞌixicob,
Jini Dios am bʌ ti Chꞌujul bʌ Ajñibʌl.

 6 Dios miꞌ yʌqꞌueñob i chumlib jini chꞌijiyemoꞌ bʌ.
Miꞌ yʌcꞌ ti colel jini xcʌjchelob.
Pero jini mach bʌ anic miꞌ chꞌujbiñob i tꞌan miꞌ tajob i 

yajñib ti tiquin bʌ lum.

 7 Jatet, Dios, tsaꞌ majliyet ti ñaxan cheꞌ bʌ tsaꞌ pʌyʌ majlel a 
chaꞌañoꞌ bʌ ti colem bʌ i tiquiñal pañimil.

 8 Tsaꞌ tili yujquel lum.
Cꞌam tsiꞌ chaꞌle jaꞌal cheꞌ bʌ tsaꞌ pʌsʌ a bʌ.
Jini Sinaí tsiꞌ ñijca i bʌ tiꞌ tojlel Dios, i Dios Israel.

 9 Jatet Dios tsaꞌ choco tilel chꞌʌnchꞌʌña bʌ jaꞌal.
Tsaꞌ chaꞌ aqꞌueyob i ñuclel i pusicꞌal a chaꞌañoꞌ bʌ cheꞌ 

chꞌijiyemob.
 10 Yaꞌ miꞌ chumtʌlob baꞌ tsaꞌ wʌqꞌueyob lum.

Ti a wutslel, Dios, tsaꞌ chajpʌbeyob i bʌl i ñʌcꞌ jini 
pꞌumpꞌuñoꞌ bʌ.

 11 Lac Yum tsiꞌ yʌcꞌʌ jini pꞌʌtʌl bʌ i tꞌan.
Bajcꞌʌl xꞌixicob tsiꞌ pam pucuyob.

 12 Tsaꞌ putsꞌiyob majlel jini reyob yicꞌot soldadojob.
Jini xꞌixicob ti Israel woliꞌ tꞌoxbeñob i bʌ i majtan tsaꞌ bʌ 

chilbentiyob i contrajob ti guerra.
 13 I tꞌojolob jax yicꞌot i chꞌʌjlib melbil bʌ ti plata yicꞌot ti oro.
 14 Jini Mach bʌ Anic i Pꞌisol i Pꞌʌtʌlel tsiꞌ pucu majlel reyob 

cheꞌ bajcheꞌ i ñaꞌal tsʌñal am bʌ ti wits i cꞌabaꞌ Salmón.
 15 I chaꞌañʌch Dios jini wits i cꞌabaꞌ Basán am bʌ cabʌl chan 

tac bʌ i ñiꞌ.
 16 Dios tsiꞌ yajca jini pecꞌ bʌ Sion chaꞌan yaꞌ yom chumtʌl ti 

pejtelel ora.
Jini yan tac bʌ wits tsꞌaꞌlebil yilal, come maꞌanic tsiꞌ yajca.

 17 Wen bajcꞌʌl jini carreta tac i chaꞌan Dios.
Lac Yum tsiꞌ cʌyʌ Sinaí wits. Tsaꞌ juli ti Chꞌujul bʌ Ajñibʌl 

wʌꞌ ti Sion.
 18 Tsaꞌix letsi ti chan. Tsaꞌix i pʌyʌyob majlel jini cʌchʌloꞌ bʌ.

Tsaꞌix i taja i majtan tac chaꞌan miꞌ yʌqꞌueñob winicob,
Yicꞌot jini muꞌ bʌ i ñusañob i tꞌan.
Wʌꞌ mi caj i yajñel lac Yum Dios la quicꞌot.

 19 Laꞌ chꞌujutesʌntic lac Yum.
Ti jujumpꞌejl qꞌuin miꞌ chꞌʌmbeñonla laj cuch.
Jiñʌch laj caj Coltaya Dios.

 20 Jiñʌch Dios muꞌ bʌ i coltañonla.
Lac Yum Dios miꞌ yʌcꞌonla ti loqꞌuel baꞌ bʌbʌqꞌuen mi lac 

chʌmel.

 21 Dios mi caj i jisʌbeñob i pꞌʌtʌlel i contrajob,
Come mach yomobic i cʌyob i mul.

 22 Lac Yum tsiꞌ yʌlʌ: Mi caj c chaꞌ pʌy loqꞌuel laꞌ contrajob ti 
Basán yicꞌot ti tam bʌ ñajb

 23 Chaꞌan mi laꞌ jisañob.
Jini tsꞌiꞌ mi caj i lembeñob i chꞌichꞌel, cheꞌen.

 24 I chaꞌañoꞌ bʌ Dios c Rey woliyob ti marcha chaꞌan tsaꞌ 
mʌjli i chaꞌan.

Mi caj i yochelob ti Chꞌujul bʌ Ajñibʌl.
 25 Ñaxan miꞌ majlelob jini xcꞌayob,

Wiꞌilpat jini muꞌ bʌ i ñijcañob majlel música.

Yaꞌ ti ojlil jini xchꞌocob woliꞌ ñijcañob majlel yambʌ música.
 26 Yaꞌ baꞌ miꞌ tempañob i bʌ yom mi laꞌ chꞌujutesan lac Yum 

Dios,
Jatetla i pꞌolbalet bʌ la Israel.

 27 Yaꞌan Benjamín jini ijtsꞌinil bʌ woli bʌ ti yumʌl.
Yaꞌ añob i yumob Judá tiꞌ tojlel jini tempʌbiloꞌ bʌ.
Yaꞌ añob i yumob Zabulón yicꞌot i yumob Neftalí.

 28 C Dios, aqꞌueñon lojon a pꞌʌtʌlel.
Xucꞌchocoñon lojon, Dios, come a melbalon lojon.

 29 Talob reyob i yʌqꞌueñet a majtan yaꞌ ti a Templo ti Jerusalén.
 30 Tiqꞌui jini j contrajob lojon.

Tꞌuchtan majlel jini muꞌ bʌ i wersa cꞌajtiñob tojoñel.
Pucu majlel jini winicob xꞌixicob yomoꞌ bʌ guerra.

 31 Jini wen chumuloꞌ bʌ ti Egipto mi caj i tilelob.
Jini añoꞌ bʌ ti Etiopía mi caj i sʌtsꞌob i cꞌʌb ti ora chaꞌan miꞌ 

yʌqꞌueñob Dios i majtan.

 32 Jatetla añet bʌ la tiꞌ tejclum tac pañimil, yom mi laꞌ cꞌʌyin 
Dios.

Cꞌʌyibenla i ñuclel.
 33 Jiñʌch woli bʌ ti xʌmbal ñumel yaꞌ ti panchan tsaꞌ bʌ i 

mele ti wajali.
Awilan, miꞌ choc tilel i tꞌan, jini pꞌʌtʌl bʌ i tꞌan.

 34 Subula i pꞌʌtʌlel Dios,
Muꞌ bʌ i pʌsben i ñuclel israelob. Miꞌ pʌs i pꞌʌtʌlel ti tocal.

 35 Bʌbʌqꞌuen jax Dios muꞌ bʌ i tsictesan i bʌ ti chꞌujul bʌ i 
yajñib.

I Dios Israel, jiñʌch muꞌ bʌ i yʌqꞌuen winicob xꞌixicob i 
pꞌʌtʌlel yicꞌot i wersa.

Laꞌ chꞌujutesʌntic Dios.

Psalm 69

Miꞌ cꞌajtin i coltʌntel ti wocol tꞌan
1 Dios, coltañon. Ochemon ti mal jaꞌ yubil.

Bʌbʌqꞌuen mic chʌmel.
 2 Woliꞌ tsꞌuꞌon ochel jini tam bʌ ocꞌol. Maꞌanic c tꞌuchlib.

Ochemon ti tam bʌ jaꞌ muꞌ bʌ i mujlañon yubil.

 3 Tsaꞌ lujbayon ti uqꞌuel. Maꞌanix mic chʌn mejlel ti tꞌan.
Mach cꞌotix c wut cheꞌ mic pijtan c Dios.

 4 Cabʌlobʌchix muꞌ bʌ i tsꞌaꞌleñon anquese maꞌanic c mul.
Ñumen cabʌlob ti tsicol bajcheꞌ i tsutsel c jol.
Pꞌʌtʌlob jini yomoꞌ bʌ i jisañon.
Miꞌ lon contrajiñoñob. Maꞌanic chuqui tsac tumbeyob.
Jini mach bʌ anic tsac xujchꞌibeyob wersa mic toꞌo 

qꞌuextʌbeñob.
 5 Dios, cʌmbil a chaꞌan c tontojlel.

Mach mucbilic c mul ti a wut.
 6 C Dios, i Yumet Panchan yicꞌot Pañimil.

Mach a wʌcꞌob ti quisin chaꞌan c mul jini muꞌ bʌ i 
pijtañetob.

I Dioset Israel. Mach a wʌcꞌob ti tsꞌaꞌlentel chaꞌan c mul jini 
muꞌ bʌ i sajcañetob.

 7 Chaꞌan tsac ñopoyet tsaj cuchu c tsꞌaꞌlentel.
Quisintic jax tsa cubi.

 8 Mach i cʌñʌyonic c piꞌʌlob.
Lajal miꞌ qꞌueloñob bajcheꞌ juntiquil ñajt bʌ chꞌoyol.

 9 Jisʌbil c pꞌʌtʌlel chaꞌan bʌxon ti a weꞌtel ti awotot.
Miꞌ yʌꞌleñon jini muꞌ bʌ i yʌꞌleñet.

 10 Tsac chaꞌle uqꞌuel, tsac chaꞌle chꞌajb.
Jini chaꞌan woli cʌꞌlentel.

 11 Miꞌ tsꞌeꞌtañoñob chaꞌan tsac moso c bʌ ti coxtal chaꞌan i 
chꞌijiyemlel c pusicꞌal.

 12 Jini añoꞌ bʌ i yeꞌtel ti tejclum miꞌ pꞌajoñob cheꞌ miꞌ 
tempañob i bʌ.

Jini xyʌcꞌʌjelob miꞌ wajleñoñob ti cꞌay.

 13 Jixcu joñon, c Yum, mic pejcañet ti oración.
Dios, cabʌlʌchix i yutslel a pusicꞌal.

 14 Jini chaꞌan jacꞌbeñon coración come awujil coltaya.
Locꞌsañon tiꞌ pꞌʌtʌlel jini muꞌ bʌ i tsꞌaꞌleñoñob.
Chucuyon loqꞌuel ti tam bʌ jaꞌ.

 15 Mach a wʌcꞌon ti chʌmel ti butꞌjaꞌlel,
Mach a cʌyon ti tam bʌ jaꞌ.
Mach a wʌcꞌon ti jilel ti mucoñibʌl.

 16 C Yum, jacꞌbeñon, come cabʌl i yutslel a pusicꞌal.
Sutqꞌuin a bʌ baꞌ añon come cabʌl a cꞌuxbiya.

 17 Mach a mʌybeñon a wut come a winicon.
Woliyon ti wocol, jacꞌbeñon ti ora.

 18 Laꞌ ti coltaya. Tojbeñon c mul chaꞌan mij colel.
Locꞌsañon tiꞌ pꞌʌtʌlel j contrajob.

 19 Awujil woli cʌꞌlentel. Awujil quisintic jax woliꞌ melbeñoñob. 
Woliꞌ tsꞌaꞌleñoñob.

Cʌmbil a chaꞌan pejtel j contrajob.
 20 Wen chꞌijiyem c pusicꞌal chaꞌan aꞌlebilon. Comix chʌmel 

yubil.
Tsac lon alʌ an majqui mi caj i pꞌuntañon, an majqui miꞌ 

ñuqꞌuesʌbeñon c pusicꞌal.
Pero maꞌanic mi juntiquilic.

 21 Tsiꞌ yʌqꞌueyoñob veneno i wenta i bʌl c ñʌcꞌ.
Cheꞌ tiquin c tiꞌ tsiꞌ yʌqꞌueyoñob vinagre.

 22 Laꞌ jisʌnticob cheꞌ woliꞌ ñajꞌañob ti mesa.
Laꞌ chujquicob ti yac jini lon ñʌchꞌʌloꞌ bʌ i pusicꞌal.

 23 Laꞌ yajpic i wut chaꞌan maꞌanic miꞌ chʌn cꞌotel.
Yom tsiltsilña i pusicꞌal ti pejtelel ora.

 24 Pʌsbeñob a michꞌajel.
Jisañob ti a michꞌlel cheꞌ bajcheꞌ ti cꞌajc.

 25 Laꞌ jochtiyic i chumlib. Mach miꞌ chʌn ajñel winic yaꞌi.
 26 Come jontol miꞌ ticꞌlañob a winic cheꞌ wolaꞌ wʌcꞌ ti wocol.

Miꞌ yutsi pꞌojlesʌbeñob i wocol jini lowbiloꞌ bʌ a chaꞌan.
 27 Laꞌ aqꞌuenticob tiꞌ wenta i mul.

Mach a qꞌuelob ti toj ti pejtelel ora.
 28 Laꞌ yajpic i cꞌabaꞌ ti jun baꞌ otsʌbilob añoꞌ bʌ i cuxtʌlel.

Mach yomic chucbil i cꞌabaꞌ yicꞌot i cꞌabaꞌ jini tojoꞌ bʌ.

 29 Pero bʌjʌch c bʌ, cabʌl c wocol.
Laꞌ c taj j coltʌntel ti a tojlel.
Chaꞌ xucꞌchocobeñon c pusicꞌal.

 30 Mi caj j cꞌʌyiben i ñuclel Dios.
Mi caj c suben wocolix i yʌlʌ chaꞌan utsꞌatax i pusicꞌal.

 31 Tijicña mi caj i yubin Dios, come jiñʌch yom bʌ i pusicꞌal.

Ñumen miꞌ mulan bajcheꞌ yan tac bʌ i majtan anquese tat 
wacax yicꞌot i yal.

 32 Jini utsoꞌ bʌ i pusicꞌal mi caj i qꞌuelob. Jini chaꞌan tijicñayob.
Laꞌ chaꞌ pꞌʌtꞌacob i pusicꞌal jini muꞌ bʌ i sajcañob Dios.

 33 Come Dios miꞌ ñichꞌtan jini pꞌumpꞌuñoꞌ bʌ.
Maꞌanic miꞌ tsꞌaꞌlen jini ñupꞌuloꞌ bʌ i chaꞌan.

 34 Laꞌ i subob i ñuclel Dios pejtelel añoꞌ bʌ ti panchan yicꞌot 
pañimil.

Laꞌ i pʌs i ñuclel Dios jini ñajb yicꞌot pejtel i bʌl.
 35 Come Dios mi caj i coltan Sion.

Mi caj i chaꞌ waꞌchocon jini tejclum tac ti Judá
Chaꞌan yaꞌ miꞌ chumtʌlob i winicob xꞌixicob.
Maꞌanix mi caj i chilbentelob i lum.

 36 Mi caj i yʌqꞌuentelob i winicob Dios yicꞌot i pꞌolbal.
Yaꞌ mi caj i yajñelob jini muꞌ bʌ i cꞌuxbiñob i cꞌabaꞌ.

Psalm 70

Oración chaꞌan miꞌ yʌjqꞌuel ti colel 
(Sal. 40.13-17)

1 Dios, yom maꞌ locꞌsañon ti ili wocol.
C Yum, yom maꞌ coltañon ti ora.

 2 Laꞌ i chaꞌleñob quisin jini yomoꞌ bʌ i jisañon. Laꞌ toj 
sajticob i pusicꞌal.

Mʌctan jini yomoꞌ bʌ i yʌcꞌon ti wocol. Laꞌ juꞌsʌbentic i 
pusicꞌal.

 3 Laꞌ sujticob majlel chaꞌan quisintic jax woliꞌ melob
Muꞌ bʌ i yʌlob jajaja, jajaja.

 4 Laꞌ i yubiñob i tijicñʌyel i pusicꞌal yicꞌot i ñʌchꞌtilel pejtelel 
jini muꞌ bʌ i sajcañet.

Laꞌ i yʌlob ti pejtelel ora: Laꞌ sujbic i ñuclel Dios.
Miꞌ cꞌuxbiñetob chaꞌan tsaꞌ coltayob.

 5 Pero pꞌumpꞌuñon jax. Cabʌl woliyon ti wocol.
Dios, laꞌ ti ora. Coltañon,
C Pijtayajet, caj Coltayajet.
C Yum, mach yomic maꞌ jalijel.

Psalm 71

Cheꞌ chꞌitoñon to cꞌʌlʌl mic ñoxꞌan
1 C Yum, tsaꞌix cʌcꞌʌ c bʌ ti a wenta.

Mach a wʌcꞌon ti quisin.
 2 Locꞌsañon tiꞌ pꞌʌtʌlel j contra come tojet. Coloyon baꞌ 

ñupꞌulon.
Yom maꞌ pꞌison ti a wenta. Coltañon.

 3 Laꞌ c ñochtañet cheꞌ bajcheꞌ chꞌentun baꞌ mi mejlel c 
chumtʌl ti pejtelel ora.

Tsaꞌ wʌcꞌʌ a tꞌan. Mi caj a coltañon,
Come pꞌʌtʌl bʌ xajlelet c chaꞌan.

 4 C Dios, locꞌsañon tiꞌ pꞌʌtʌlel jini jontoloꞌ bʌ mach bʌ tojobic, 
muꞌ bʌ i ticꞌlañob i piꞌʌlob.

 5 Wolic pijtañet, c Yum Dios.
Tsac ñopoyet cꞌʌlʌl cheꞌ chꞌitoñon to.

 6 Tsaꞌ cʌntayon cꞌʌlʌl cheꞌ cʌntʌbilon to i chaꞌan c ñaꞌ.
Chaꞌan ti a pꞌʌtʌlel tsaꞌ chaꞌ cꞌocꞌa c ñaꞌ cheꞌ bʌ tsa quila 

pañimil.
Mi caj c chʌn cꞌuxbiñet ti pejtelel ora.

 7 Miꞌ toj sajtelob i pusicꞌal cabʌlob chaꞌañon,
Pero xucꞌulon chaꞌañet, come c chumlibet.

 8 Cabʌl mi caj c sub a ñuclel.
Cꞌux mi cubiñet ti pejtelel qꞌuin.

 9 Mach a chocon cheꞌ ñoxonix.
Mach a cʌyon cheꞌ maꞌanix c pꞌʌtʌlel.

 10 Come j contrajob miꞌ jopꞌbeñon c mul.
Miꞌ chijtañoñob. Miꞌ temob i tꞌan tij contra.

 11 Miꞌ yʌlob: Cʌybilix ti Dios ili winic.
Ajñesan, chucux. Maꞌanic majqui mi caj i coltan, cheꞌob.

 12 Dios, mach a tʌtsꞌ a bʌ baꞌ añon.
C Dios, ti ora jach yom maꞌ coltañon.

 13 Acꞌʌyob ti quisin muꞌ bʌ i contrajiñon. Laꞌ jisʌnticob.
Laꞌ aꞌlenticob jini yomoꞌ bʌ i ticꞌlañon. Laꞌ 

tsꞌaꞌlenticob.
 14 Pero joñon mi caj c pijtañet ti pejtelel ora.

Ñumen mij cꞌuxbiñet wʌle bajcheꞌ ti yambʌ ora. Ñumen to 
mi caj j cꞌuxbiñet.

 15 Ti pejtelel ora mi caj c tsictesañet come tojet.
Wen awujil coltaya. Mach mejlic ti tsicol a melbal.

 16 C Yum, mi caj c sub jini ñuc tac bʌ a melbal.
Mi caj c chʌn sub a tojel, come jatet jach tojet.

 17 Dios, cʌntesʌbilon a chaꞌan cꞌʌlʌl cheꞌ chꞌitoñon to.
Cꞌʌlʌl wʌle mic sub jini ñuc tac bʌ a melbal.

 18 Cheꞌ ñoxonix, cheꞌ sʌquix i tsutsel c jol, Dios, mach a cʌyon
Jinto mij cʌntesan calobilob yicꞌot i yalobilob muꞌ bʌ caj i 

tilelob chaꞌan miꞌ cʌñob a pꞌʌtʌlel ti jujuntiquil.
 19 Cꞌʌlʌl tiꞌ chañelal panchan tsaꞌix a pʌsʌ a bʌ ti toj.

Tsaꞌix a pʌsʌ ñuc tac bʌ a melbal, Dios.
¿Majqui to lajal bajcheꞌ jatet?

 20 Anquese tsaꞌix a wʌqꞌueyon lojon cabʌl tsʌts tac bʌ wocol
Mux a chaꞌ acꞌon lojon ti cuxtiyel.
Mux a chaꞌ pʌyon lojon loqꞌuel baꞌ bʌbʌqꞌuen jax.

 21 Mux a chaꞌ aqꞌueñon c ñuclel.
Mux a chaꞌ ñuqꞌuesʌbeñon c pusicꞌal.

 22 Mi caj c sub a ñuclel yicꞌot música.
Dios, mi caj c chaꞌlebeñet cꞌay ti arpa chaꞌan i sujmlel a tꞌan,
Come jatetʌch jini Chꞌujul Bʌ i chaꞌan Israel.

 23 Tijicñayon cheꞌ mij cꞌʌyibeñet cꞌay.
Tijicña c pusicꞌal chaꞌan tsaꞌ tojbeyon c mul. Tsaꞌ wʌcꞌʌyon 

ti colel.
 24 Belel ora mi caj c chʌn sub tojet,

Come jini yomoꞌ bʌ i ticꞌlañon tsaꞌix ajqꞌuiyob ti quisin.
Tsaꞌix toj sajtiyob i pusicꞌal.

Psalm 72

I yumʌntel jini toj bʌ rey
1 Dios, aqꞌuen i yeꞌtel jini rey chaꞌan miꞌ mel winicob cheꞌ 

bajcheꞌ maꞌ melob.
Aqꞌuen jini chꞌiton bʌ i yalobil rey toj bʌ i pusicꞌal, i piꞌʌl bʌ 

a pusicꞌal.

 2 Laꞌ i mel ti toj jini winicob xꞌixicob a chaꞌan.
Laꞌ i mel ti toj jini pꞌumpꞌuñoꞌ bʌ a chaꞌan.

 3 Laꞌ pꞌojlic i wenlel jini añoꞌ bʌ ti wits yicꞌot bujtʌl tac,
Chaꞌan toj bʌ a pusicꞌal muꞌ bʌ a pʌsbeñob.

 4 Laꞌ i mel jini pꞌumpꞌuñoꞌ bʌ. Laꞌ i coltañob.
Laꞌ i tꞌuchtan jini muꞌ bʌ i ticꞌlañob.

 5 Laꞌ i cꞌuxbiñetob cheꞌ anto qꞌuin,
Cheꞌ anto uw, cꞌʌlʌl ti pejtelel ora.

 6 Cheꞌ bajcheꞌ miꞌ tilel jaꞌal yaꞌ baꞌ tsepel jam, laꞌ tilic jini 
Rey baꞌ añon lojon.

Cheꞌ bajcheꞌ jaꞌal muꞌ bʌ i mul pañimil, laꞌ tilic.
 7 Mux i tajob i wenlel jini tojoꞌ bʌ cheꞌ woli ti yumʌl.

Mux i tajob cabʌl i ñʌchꞌtʌlel i pusicꞌal winicob cheꞌ anto 
uw.

 8 Laꞌ i chaꞌlen yumʌl ti pejtelel lum yicꞌot ti ñajb.
Laꞌ i chaꞌlen yumʌl baꞌ an jini colem jaꞌ cꞌʌlʌl tiꞌ joytilel 

pañimil.
 9 Mi caj i cꞌuchchocoñob i bʌ i contrajob yaꞌ tiꞌ tojlel.

Mi caj i pʌcchocoñob i bʌ i contrajob tiꞌ tsꞌubeñal 
lum.

 10 Jini reyob añoꞌ bʌ tiꞌ tiꞌ colem ñajb mi caj i yochelob tiꞌ 
wenta.

Jini reyob ti Tarsis, yicꞌot ti Sabá, yicꞌot ti Seba mi caj i 
chꞌʌmbeñob tilel i majtan.

 11 Isujm mi caj i cꞌuchchocoñob i bʌ pejtelel jini reyob yaꞌ tiꞌ 
tojlel lac Yum.

Winicob xꞌixicob ti pejtelel pañimil mi caj i melbeñob i 
yeꞌtel.

 12 Come miꞌ locꞌsan ti wocol jini pꞌumpꞌun bʌ cheꞌ miꞌ 
cꞌajtiben,

Yicꞌot jini ticꞌlʌbil bʌ mach bʌ anic majqui miꞌ coltan.
 13 Miꞌ pꞌuntan jini cꞌun bʌ yicꞌot jini pꞌumpꞌun bʌ.

Miꞌ coltan jini pꞌumpꞌuñoꞌ bʌ.
 14 Mi caj i mʌn jini ticꞌlʌbiloꞌ bʌ yicꞌot jini chuculoꞌ bʌ ti 

jontolil chaꞌan miꞌ yʌcꞌob ti colel.
Mi caj i wen cʌntañob ame lon bejqꞌuic i chꞌichꞌel.

 15 Cuxul ti pejtelel ora. Mi caj i yʌqꞌuentel oro am bʌ ti Sabá.
Winicob xꞌixicob mi caj i tajob jini Rey ti oración ti pejtelel 

ora.
Laꞌ sujbic i pꞌʌtʌlel cꞌʌlʌl miꞌ sʌcꞌan cꞌʌlʌl miꞌ yicꞌan 

pañimil.
 16 Mi caj i yʌcꞌ cabʌl i cuch jini cholel yaꞌ ti joctʌl cꞌʌlʌl ti 

pam tac jini wits.
Yuquiña chaꞌan i cuch cheꞌ bajcheꞌ ti Líbano.
Mi caj i pꞌojlelob jini añoꞌ bʌ ti tejclum tac cheꞌ bajcheꞌ miꞌ 

pꞌojlel jam ti lum.
 17 Chʌn an i pꞌʌtʌlel i cꞌabaꞌ ti pejtelel ora.

Mux i sujbel i ñuclel cheꞌ anto qꞌuin.
Mux i tajob i wenlel winicob xꞌixicob ti pejtelel pañimil 

chaꞌan jini Rey.
Mux caj i yʌlob utsꞌat i pusicꞌal.

 18 Laꞌ chꞌujutesʌntic lac Yum Dios, i Dios Israel,
Muꞌ bʌ i bajñel mel ñuc tac bʌ i melbal.

 19 Chꞌujutesan i cꞌabaꞌ am bʌ i ñuclel ti pejtelel ora.
Laꞌ bujtꞌic pejtel pañimil yicꞌot i ñuclel.
Cheꞌʌch yom, cheꞌʌch yom.

 20 Jiñʌch i yujtibal i yoración David, i yalobil Isaí.

LIBRO III

Psalm 73

I jilibal jini jontoloꞌ bʌ
1 Dios miꞌ pʌsbeñob i yutslel israelob.

Isujm miꞌ pʌsbeñob i yutslel jini sʌc bʌ i pusicꞌal.
 2 Pero joñon tsa cʌlʌ cʌyeꞌ c ñop. Colel tsa cʌlʌ yajlel.

Mach xucꞌulic coc, colel i tʌjtsꞌel.
 3 Tsac lon mulʌbe i wenlel jini muꞌ bʌ i chañꞌesañob i bʌ

Cheꞌ bʌ tsaj qꞌuele woliꞌ pꞌojlel i chubʌꞌan jini jontoloꞌ bʌ.

 4 Maꞌanic miꞌ yubiñob wocol.
Chꞌejlʌch i bʌcꞌtal.

 5 Maꞌanic miꞌ yubiñob wocol bajcheꞌ yañoꞌ bʌ winicob.

Maꞌanic miꞌ ticꞌlʌntelob cheꞌ bajcheꞌ i piꞌʌlob.
 6 Jini chaꞌan utsꞌatax miꞌ lon qꞌuelob i bʌ.

Miꞌ chajpañob i pusicꞌal ti jontolil cheꞌ bajcheꞌ mi chꞌʌlob i 
bʌ ti ujʌl yicꞌot bujcʌl.

 7 Maꞌanic chuqui anto yom i chaꞌañob.
Butꞌulob i pusicꞌal ti lolom tac bʌ.

 8 Miꞌ chaꞌleñob wajleya yicꞌot aꞌleya. Miꞌ bʌcꞌtesañob i 
piꞌʌlob.

Chꞌejlob i pusicꞌal miꞌ subob chuqui mi caj i melob.
 9 Miꞌ tsꞌaꞌleñob Dios. Miꞌ pucob ti pejtelel pañimil chuqui miꞌ 

lon ñaꞌtañob.

 10 Jini i chaꞌañoꞌ bʌ Dios miꞌ lon ñopbeñob i tꞌan. Miꞌ toj 
sajtelob i pusicꞌal.

Miꞌ jacꞌbeñob i tꞌan cheꞌ bajcheꞌ miꞌ japob jaꞌ cheꞌ tiquin i 
tiꞌ.

 11 Miꞌ lon alob: Mach yujilic Dios.
¿Bacan miꞌ pꞌisonla tiꞌ wenta jini Cꞌax Ñuc Bʌ? lon cheꞌob.

 12 Cheꞌʌch miꞌ melob jini jontoloꞌ bʌ.
Miꞌ pꞌojlesañob i chubʌꞌan ti pañimil. Maꞌanic majch miꞌ 

ticꞌob.
 13 Tsa cʌlʌ lolom jach wolij cʌntan c pusicꞌal.

Lolom jach mij cʌntan c bʌ chaꞌan mi cajñel ti sʌc.
 14 Cꞌʌlʌl miꞌ sʌcꞌan cꞌʌlʌl miꞌ yicꞌan añʌch c ticꞌlʌntel.

Mi cubin i juꞌsʌntel c pusicꞌal ti jujumpꞌejl qꞌuin.

 15 Tsaꞌic c subeyob a pꞌolbal chuqui tsac lon ñaꞌta tic 
pusicꞌal

Tsaꞌ sajtiyob chaꞌan c tꞌan.
 16 Cheꞌ bʌ tsac naꞌta c chꞌʌmben isujm iliyi

Wen wocol tsa cubi
 17 jinto tsaꞌ ochiyon ti Chꞌujul bʌ Ajñibʌl i chaꞌan Dios.

Yaꞌi tsac ñaꞌta chuqui mi caj i tajob jontoloꞌ bʌ cheꞌ tiꞌ 
jilibal.

 18 Isujm bʌbʌqꞌuen jax miꞌ yajlelob yaꞌ baꞌ tꞌuchul i yoc.
Mux a junyajlel jisañob.

 19 Ti ora jach miꞌ jilelob.
Miꞌ bʌcꞌ tilel jini bʌbʌqꞌuen tac bʌ.

 20 Lajal i cuxtilel bajcheꞌ ñajal muꞌ bʌ i bʌcꞌ ñajʌyel lac 
chaꞌan cheꞌ chꞌojyemonixla. Cheꞌ miꞌ chꞌojyelob, mi caj i 
ñaꞌtañob i sujmlel.

 21 Cheꞌ bʌ tsac chꞌʌmbe isujm, wulwulña c pusicꞌal tsa cubi.
Tsac chaꞌle tsic pusicꞌal.

 22 Tsaꞌ caji c ñaꞌtan lajalon bajcheꞌ tonto bʌ mach bʌ anic i 
pusicꞌal.

Lajalon ti a tojlel bajcheꞌ bʌteꞌel mach bʌ anic i ñaꞌtʌbal.
 23 Pero mach cheꞌic maꞌ qꞌuelon. Chʌn añon quicꞌotet ti 

pejtelel ora.
Chucul a chaꞌan jini ñoj bʌ j cꞌʌb.

 24 Mi caj a chʌn tojꞌesañon majlel ti a tꞌan cheꞌ wʌꞌto añon ti 
pañimil.

Ti wiꞌil mi caj a pʌyon majlel ti panchan baꞌan a ñuclel.
 25 Cʌxti anic yambʌ muꞌ bʌ c ñop ti panchan.

Com jach jatet ti pañimil, mach comic yambʌ.
 26 Maꞌanix i pꞌʌtʌlel c bʌcꞌtal yicꞌot c pusicꞌal.

Pero Dios i pꞌʌtʌlelʌch c pusicꞌal. C chaꞌañʌch ti pejtelel 
ora.

 27 Qꞌuele bajcheꞌ miꞌ jilelob jini muꞌ bʌ i tʌtsꞌob i bʌ baꞌ añet.
Mi caj a jisan pejtel muꞌ bʌ i cʌyet.

 28 Pero joñon mic taj c wenlel cheꞌ mic ñochtan Dios.
Tsaꞌix c xucꞌchoco c bʌ ti lac Yum
Chaꞌan mi mejlel c sub pejtelel i melbal.

Psalm 74

Pꞌulchocobil jini Chꞌujul bʌ Ajñibʌl
1 Dios, ¿chucoch tsaꞌ junyajlel cʌyʌyon lojon?
¿Chucoch wolaꞌ michꞌlen jini tiñʌmeꞌ tac am bʌ ti a jamil?

 2 Mach miꞌ ñajʌyel a chaꞌan a chaꞌañoꞌ bʌ tsaꞌ bʌ a yajca ti 
wajali, jini mʌmbiloꞌ bʌ a chaꞌan.

Ñaꞌtan Jerusalén baꞌ tsaꞌ chumleyet.
 3 Yom maꞌ tilel a qꞌuel ili jejmen bʌ tejclum.

Laj contrajob tsiꞌ jisayob jini chꞌujul bʌ a wajñib.

 4 Tsiꞌ wajleyob jini Chꞌujul bʌ Ajñibʌl a chaꞌan.
Tsiꞌ waꞌchocoyob i diosteꞌ tac.

m Salmo 74:13 I jol ajin, I wentajʌch yumʌlob ti Egipto.

 5 Lajal tsiꞌ meleyob bajcheꞌ secꞌ teꞌel ti mateꞌel.
 6 Ti jacha tsiꞌ luꞌ jisayob pejtelel jini i tꞌojol jax bʌ teꞌ am bʌ i 

tsꞌijbal.
 7 Tsiꞌ tsucꞌuyob cꞌajc chaꞌan miꞌ pulel jini Chꞌujul bʌ Ajñibʌl a 

chaꞌan. Tsiꞌ pꞌulchocoyob jubel ti lum.
Tsiꞌ bibꞌesayob chꞌujul bʌ a wajñib.

 8 Tsiꞌ yʌlʌyob: Mi caj lac laj jisan chuqui tac miꞌ yʌcꞌ ti 
ñaꞌtʌntel Dios, cheꞌob.

Tsiꞌ puluyob pejtelel i yotot tac Dios ti lac lumal.

 9 Maꞌanix chuqui tsaꞌ cʌle chaꞌan miꞌ tsictesan mi a chaꞌañon 
lojon. Maꞌañobix xꞌaltꞌañob.

Maꞌanic majqui yujil baqui ora mi caj i lajmel iliyi.
 10 Dios, ¿jaypꞌejl to qꞌuin mi caj i chʌn chaꞌlen aꞌleya jini laj 

contra?
¿Muꞌ ba caj i chʌn tsꞌaꞌlibeñet a cꞌabaꞌ?

 11 ¿Chucoch lotol jach a pꞌʌtʌlel?
Pʌsʌ a pꞌʌtʌlel. Jisañob.

 12 Dios, c reyetʌch cꞌʌlʌl ti wajali.
Cꞌʌlʌl wʌle woliyet ti coltaya tiꞌ tojlel winicob xꞌixicob.

 13 Jatet tsaꞌ tꞌoxo majlel jini colem ñajb.
Jatet tsaꞌ topꞌbeyob i jol ajin yaꞌ ti colem jaꞌ. m

 14 Jatet tsaꞌ jisʌbe i pꞌʌtʌlel jini leviatán i yejtal Egipto.
Tsaꞌ bicꞌtesʌbe i bʌcꞌtal leviatán. Tsaꞌ wʌqꞌue i cꞌux colem 

chʌy.
 15 Tsaꞌ mele i loqꞌuib jaꞌ, tsaꞌ jambeyon lojon cuxul bʌ jaꞌ.

Tsaꞌ tiquesa colem jaꞌ mach bʌ yujilic tiquin.
 16 A chaꞌañʌch qꞌuiñil yicꞌot acꞌʌlel.

Yaꞌ jach tiꞌ yajñib tsaꞌ wʌcꞌʌ jini qꞌuin yicꞌot jini uw.
 17 Jatet tsaꞌ tꞌoxbeyon lojon lum cheꞌ bajcheꞌ a wom.

A melbalʌch i yorajlel ticwal yicꞌot i yorajlel tsʌñal.

 18 C Yum, ñaꞌtan bajcheꞌ woliꞌ yʌꞌleñet laj contra.
Jini tontojoꞌ bʌ woliꞌ tsꞌaꞌleñob a cꞌabaꞌ.

 19 Cheꞌʌch añon lojon bajcheꞌ xꞌujcuts cꞌuxbibil bʌ a chaꞌan.
Mach a wʌcꞌon lojon baꞌ miꞌ cꞌuxon lojon bʌteꞌel.

Mach ñajʌyic ti a pusicꞌal ti pejtelel ora jini pꞌumpꞌuñoꞌ bʌ 
a chaꞌan.

 20 Chʌn ñaꞌtan jini xucꞌul bʌ a tꞌan,
Come cabʌl miꞌ pꞌojlel jontolil baꞌ maxto ochemic a tꞌan.

 21 Mach a chaꞌ acꞌob ti quisin jini ticꞌlʌbiloꞌ bʌ.
Laꞌ i subob i ñuclel a cꞌabaꞌ jini pꞌumpꞌuñoꞌ bʌ yicꞌot jini 

ticꞌlʌbiloꞌ bʌ.

 22 Dios, waꞌiꞌ, subu a bʌ.
Ubin bajcheꞌ woliꞌ yʌꞌleñetob jini tontojoꞌ bʌ cꞌʌlʌl miꞌ 

sʌcꞌan cꞌʌlʌl miꞌ yicꞌan.
 23 Mach a ñusʌbeñob i pꞌajoñel a contrajob.

Woliꞌ chaꞌleñob cꞌam bʌ tꞌan.

Psalm 75

Dios miꞌ contrajin jini xjontolil; miꞌ coltan jini toj bʌ
1 Dios, wolic subeñet lojon wocolix a wʌlʌ.

Jini ñuc bʌ a melbalob miꞌ yʌqꞌueñon lojon c ñaꞌtan wolaꞌ 
cʌntañon lojon.

 2 Isujm, cheꞌen Dios. Cheꞌ i yorajlelix mic tech meloñel
Joñon mi caj c mel winicob xꞌixicob ti toj.

 3 Anquese woli ti ñijcʌyel pañimil, anquese woliyob ti 
bʌqꞌuen jini xchumtʌlob ti pañimil,

Xucꞌul tsac waꞌchoco pañimil, cheꞌen.
 4 Tsac sube jini muꞌ bʌ i chañꞌesañob i bʌ chaꞌan mach miꞌ 

chañꞌesañob i bʌ.
Tsac sube jini jontoloꞌ bʌ chaꞌan mach miꞌ subob i bʌ ti ñuc.

 5 Mach laꞌ chañꞌesan laꞌ bʌ.
Mach laꞌ ñusʌben i tꞌan añoꞌ bʌ i yeꞌtel.

 6 Maꞌanic miꞌ tilel lac ñuclel baꞌ miꞌ pasel qꞌuin,
Mi baꞌ miꞌ bʌjlel qꞌuin mi ti jochol bʌ lum.

 7 Awilan Dios jiñʌch Xmeloñel.
Miꞌ peqꞌuesan juntiquil, miꞌ yʌqꞌuen i ñuclel yambʌ.

 8 Come an vaso tiꞌ cꞌʌb lac Yum, i yejtalʌch i michꞌajel.
Woliꞌ pajꞌan jini vino am bʌ ti vaso, wen xʌbil bʌ.

Miꞌ jeb tiꞌ tojlel jontoloꞌ bʌ ti pañimil.
Mi caj i japob yicꞌot i xixil pejtelel jontoloꞌ bʌ. I yejtalʌch i 

michꞌajel Dios.
 9 Pero joñon mi caj j cꞌʌyiben i ñuclel i Dios Jacob ti pejtelel 

ora.
 10 Mi caj c jisʌben i pꞌʌtʌlel jini jontoloꞌ bʌ.

Mi caj c pꞌojlesʌbeñob i pꞌʌtʌlel jini tojoꞌ bʌ.

Psalm 76

Dios jini bʌcꞌñʌbil bʌ
1 Dios tsiꞌ yʌcꞌʌ i bʌ ti cʌjñel ti Judá yicꞌot ti Israel.

 2 Yaꞌ chumul Dios ti Jerusalén,
Yaꞌan i chumlib ti Sion.

 3 Yaꞌi tsiꞌ colta israelob.
Tsiꞌ laj jembeyob i yeꞌtijib i contrajob muꞌ bʌ i cꞌʌñob ti 

guerra.

 4 Ñumen ñuquet bajcheꞌ jini wits tac am bʌ ti pejtelel ora.
 5 Tsaꞌ chilbentiyob i chubʌꞌan jini chꞌejloꞌ bʌ i pusicꞌal.

Tsaꞌ jiliyob jini pꞌʌtʌloꞌ bʌ winicob. Maꞌanix tsaꞌ chʌn 
mejliyob.

 6 Cheꞌ bʌ tsaꞌ tiqꞌuiyob, c Dios, i Dioset bʌ Jacob,
Tsaꞌ yajliyob jini cꞌʌchʌloꞌ bʌ yicꞌot i cꞌʌchlib.

 7 Bʌcꞌñʌbilet.
¿Majqui mi mejlel ti cꞌotel ti a tꞌejl cheꞌ michꞌet?

 8 Yaꞌ ti panchan tsaꞌ wʌcꞌʌ a tꞌan ti meloñel.
Jini añoꞌ bʌ ti pañimil tsaꞌ cajiyob ti bʌqꞌuen. Ñʌchꞌʌl tsaꞌ 

cʌleyob
 9 Cheꞌ bʌ tsaꞌ caji a chaꞌlen meloñel

Chaꞌan maꞌ coltan pejtelel jini ticꞌlʌbiloꞌ bʌ ti pañimil.

 10 I michꞌajel winicob mi caj i tsictesʌben i ñuclel Dios.
Cheꞌ ñumen ti pꞌis i michꞌajel mi caj a ticꞌob.

 11 Suben lac Yum Dios chuqui mi caj laꞌ mel.
Melela cheꞌ bajcheꞌ tsaꞌ laꞌ sube.
Laꞌ i chꞌʌmbeñob tilel i majtan Dios ti pejtelel lum, come 

lac Yum jiñʌch yom bʌ mi lac bʌcꞌñan.

 12 Mux i jultesʌbeñob i pusicꞌal yumʌlob.
Bʌbʌqꞌuen jax lac Yum tiꞌ tojlel jini reyob ti pañimil.

Psalm 77

I melbal jini pꞌʌtʌl bʌ Dios
1 Mic chʌn pejcan Dios ti cꞌam bʌ tꞌan.

Cujil mux i ñichꞌtʌbeñon.
 2 Tsac sajca Dios cheꞌ bʌ tsa cubi wocol.

Ti acꞌʌlel tsac letsa j cꞌʌb ti oración. Maꞌanic tsaꞌ lujbayon.
Maꞌanic tsac jacꞌʌ i ñuqꞌuesʌntel c pusicꞌal.

 3 Tsac ñaꞌta Dios cheꞌ wen chꞌijyem c pusicꞌal.
Baꞌ ora com c chꞌʌmben isujm mic lujbꞌan.

 4 Maꞌanic maꞌ wʌcꞌon ti wʌyel, cañal c wut.
Mach mejlicon ti tꞌan chaꞌan tsic pusicꞌal.

 5 Mic ñaꞌtan chuqui tac tsaꞌ ujti wajali,
Cheꞌ cuxulob to c ñojteꞌel.

 6 Mic ñaꞌtan cꞌay ti acꞌʌlel.
An cabʌl chuqui mic ñaꞌtan tic pusicꞌal.
Mic chaꞌlen wersa c chꞌʌmben isujm.

 7 ¿Tsaꞌ ba i junyajlel cʌyʌyon c Yum?
¿Mach ba anix mi caj i chaꞌ pʌsbeñon i yutslel i pusicꞌal?

 8 ¿Tsa ba i junyajlel cʌyʌ i cꞌuxbiñon tiꞌ yutslel i pusicꞌal?
Tsaꞌ ba i junyajlel cʌyʌ i pejcan winicob?

 9 ¿Tsaꞌ ba ñajiyi tiꞌ pusicꞌal i pʌs i yutslel Dios?
¿Tsaꞌ ba i cʌyʌ i pꞌuntañonla chaꞌan michꞌ?

 10 Tsac lon alʌ jiñʌch i cꞌunlel c bʌcꞌtal.
Jini chaꞌan mach lajalix yubil wʌle i pꞌʌtʌlel jini Cꞌax Ñuc Bʌ.

 11 Mi caj c ñaꞌtan i melbal lac Yum.
Mic ñaꞌtan i yejtal i pꞌʌtʌlel tsaꞌ bʌ i pʌsʌ wajali.

 12 Mi caj c ñaꞌtan tic pusicꞌal pejtel tsaꞌ bʌ a mele.
Mi caj c chꞌʌm tic wenta pejtel jini ñuc tac bʌ a melbal.

 13 Dios, maꞌ tsictesan a bʌ ti chꞌujul bʌ a weꞌtel.
Maꞌanic yambʌ Dios ñuc bʌ cheꞌ bajcheꞌet.

 14 Jatet jach, Dios, maꞌ pʌs i yejtal tac a pꞌʌtʌlel.
Tsaꞌix a pʌsbeyob a pꞌʌtʌlel winicob xꞌixicob ti pejtelel lum.

 15 Tsaꞌ mʌñʌ a chaꞌañoꞌ bʌ yicꞌot a pꞌʌtʌlel.
Jiñobʌch i pꞌolbal Jacob yicꞌot i pꞌolbal José.

 16 Dios, cheꞌ bʌ tsaꞌ mʌñʌ i pꞌolbal Jacob yaꞌ bʌ añob ti colem 
ñajb,

Jini jaꞌ tsiꞌ qꞌueleyet yilal. Lʌmuña tsiꞌ ñijca i bʌ.
Tsiltsilña tsiꞌ mele i bʌ jini tam bʌ jaꞌ.

 17 Jini tocal tsiꞌ bajbe jaꞌal.
Wen cꞌam tsiꞌ chaꞌle tꞌan jini chajc ti panchan.
Sʌplaw tsiꞌ mele i bʌ jini chajc.

 18 Yaꞌ ti sutujt icꞌ tsiꞌ chaꞌle tꞌan chajc.
Tsaꞌ sʌcꞌa pañimil chaꞌan i cꞌʌcꞌal chajc.
Tsiꞌ ñijca i bʌ pañimil, tsiꞌ yujcu i bʌ.

 19 Tsaꞌ pʌsbeyon lojon a bijlel ti colem ñajb.
Jini alʌ bij a chaꞌan an ti colem jaꞌ yilal.
Mach tsiquilic i yejtal a woc ti bij.

 20 Tiꞌ cꞌʌb Moisés yicꞌot tiꞌ cꞌʌb Aarón
Tsaꞌ pʌyʌ majlel a chaꞌañoꞌ bʌ cheꞌ bajcheꞌ tiñʌmeꞌ.

Psalm 78

Dios miꞌ pꞌuntan jini mach bʌ xucꞌulobic
1 Winicob xꞌixicob c chaꞌañet bʌ la, jacꞌʌla j cʌntesʌbal.

Chꞌʌmʌla ti laꞌ wenta chuqui wolic subeñetla.
 2 Mi caj c subeñetla tꞌan ti lajiya.

Mi caj c tsictesʌbeñetla i sujmlel.
 3 Tsiꞌ cʌntesayonla lac tat. Cʌmbilix lac chaꞌan

Come tsaꞌix la cubi, tsaꞌix lac ñopo.
 4 Mach la comic miꞌ ñajʌyel tiꞌ pusicꞌal la calobilob.

Mux lac subeñob chaꞌan miꞌ cʌñob i ñuclel lac Yum,
Yicꞌot i pꞌʌtʌlel, yicꞌot jini bʌbʌqꞌuen tac bʌ i melbal.

 5 Lac Yum tsiꞌ yʌqꞌue Jacob xucꞌul bʌ i tꞌan. Tsiꞌ yʌqꞌue i ley 
Israel.

Tsiꞌ subeyob lac tatob chaꞌan miꞌ chaꞌ subeñob i yalobilob
 6 Chaꞌan mi laj cʌmben i tꞌan, chaꞌan mi laj cʌntesan la 

calobilob,
Chaꞌan miꞌ cʌñob jaꞌel jini alʌlob maxto bʌ anic tsiꞌ yilayob 

pañimil,
Chaꞌan miꞌ subeñob i yalobilob jaꞌel,

 7 Chaꞌan miꞌ laj ñopob Dios.
Cheꞌ jini maꞌanic miꞌ ñajʌyelob tiꞌ pusicꞌal i melbal Dios.

SALMOS 77 ,  78

El Antiguo Testament en el ch'ol de Tumbalá  ©Liga Bíblica Internacional, 2011 



1075

Pero miꞌ chʌn jacꞌbeñob i mandar.
 8 Mach yomic lajalob bajcheꞌ i tatob.

Tsʌts i pusicꞌal i tatob, tsiꞌ ñusʌbeyob i mandar Dios.
Mach xucꞌulic i pusicꞌalob yicꞌot Dios.

 9 Jini chꞌoyoloꞌ bʌ ti Efraín añob i jalʌjb,
Pero tsaꞌ putsꞌiyob majlel cheꞌ tiꞌ yorajlel guerra.

 10 Maꞌanic tsiꞌ jacꞌʌyob jini xucꞌul bʌ i tꞌan Dios.
Tsiꞌ ñusʌbeyob i mandar.

 11 Tsaꞌ ñajiyiyob tiꞌ pusicꞌal i melbal yicꞌot i yejtal tac i 
pꞌʌtʌlel Dios tsaꞌ bʌ i pʌsbeyob.

 12 Utsꞌatax i yejtal i pꞌʌtʌlel tsaꞌ bʌ i pʌsbeyob lac tatob
Ti jini lum Egipto yaꞌ ti Zoán.

 13 Tsiꞌ cala jini colem ñajb. Tsiꞌ pʌyʌyob cꞌaxel.
Tsiꞌ yʌcꞌʌ ti cʌytʌl jini jaꞌ cheꞌ bajcheꞌ bujtʌl.

 14 Cheꞌ ti qꞌuiñil tsiꞌ cꞌʌñʌ tocal i pʌyob majlel.
Cheꞌ bʌ tsaꞌ icꞌa cꞌʌlʌl tsaꞌ sʌcꞌa tsiꞌ cꞌʌñʌ cꞌajc i 

tsictesʌbeñob i bijlel.
 15 Tsiꞌ jawʌ tac xajlel yaꞌ ti colem bʌ i tiquiñal pañimil.

Tsiꞌ yʌqꞌueyob i jap jaꞌ lajal bajcheꞌ i yaꞌlel aban.
 16 Tsiꞌ yʌcꞌʌ ti loqꞌuel jaꞌ ti xajlel cheꞌ bajcheꞌ colem jaꞌ.

 17 Anquese cabʌl tsiꞌ pʌsbeyob i yutslel Dios, tsiꞌ chʌn 
chaꞌleyob mulil lac ñojteꞌelob tiꞌ contra lac Yum.

Tsiꞌ ñusʌbeyob i mandar jini Cꞌax Ñuc Bʌ yaꞌ ti tiquin bʌ 
lum.

 18 Tsiꞌ yilʌbeyob i pusicꞌal Dios cheꞌ maꞌanic tsiꞌ ñopoyob.
Tsiꞌ cꞌajtibeyob weꞌelʌl chaꞌan cabʌl i woꞌlel.

 19 Tsiꞌ yʌꞌleyob Dios, tsiꞌ yʌlʌyob:
¿Mejl ba i yʌqꞌueñonla Dios i bʌl lac ñʌcꞌ wʌꞌ ti tiquin bʌ 

lum? cheꞌob.
 20 Awilan, cheꞌ bʌ tsiꞌ jatsꞌʌ xajlel, tsaꞌ loqꞌui jaꞌ.

Wen cholocña tsaꞌ loqꞌui.
Tsiꞌ yʌlʌyob: ¿Mejl ba i yʌqꞌueñonla waj yicꞌot weꞌelʌl 

chaꞌan mi laj cꞌux? cheꞌob.

 21 Jini chaꞌan tsaꞌ michꞌa lac Yum cheꞌ bʌ tsiꞌ yubi iliyi.
Tsiꞌ ñaꞌta wersa mi caj i toj i mul Israel.
Cabʌl tsaꞌ michꞌa lac Yum.

 22 Come maꞌanic tsiꞌ ñopoyob Dios.
Maꞌanic tsiꞌ ñopoyob jini yujil bʌ coltaya.

 23 Dios tsiꞌ yʌqꞌue mandar jini tocal am bʌ ti chan.
Tsiꞌ jambe i tiꞌ panchan yilal.

 24 Tsaꞌ jubi tilel maná cheꞌ bajcheꞌ jaꞌal.
Tsiꞌ yʌqꞌueyob i bʌl i ñʌcꞌ chꞌoyol bʌ ti panchan.

 25 Winicob xꞌixicob tsiꞌ cꞌuxuyob maná cheꞌ bajcheꞌ i waj 
ángelob.

On tsiꞌ chocbeyob tilel i bʌl i ñʌcꞌ.
 26 Tsiꞌ choco tilel icꞌ ti panchan tilem bʌ baꞌ miꞌ pasel qꞌuin.

Chaꞌan tiꞌ pꞌʌtʌlel tsiꞌ choco tilel icꞌ tilem bʌ ti sur.
 27 Tsaꞌ jubi tilel weꞌelʌl cheꞌ bajcheꞌ i tsꞌubeñal lum,

Yicꞌot mut cheꞌ bajcheꞌ i jiꞌil colem ñajb.
 28 Tsiꞌ yʌcꞌʌ ti yajlel mut ti ojlil baꞌ chumulob.
 29 Jini xchumtʌlob tsiꞌ cꞌuxuyob. Tsaꞌ ñajꞌayob

Come Dios tsiꞌ chocbeyob jubel chaꞌan i woꞌlel.
 30 Cheꞌ woꞌob ti weꞌelʌl,

Cheꞌ woli to i cꞌuxob,
 31 Dios tsaꞌ caji i contrajiñob tiꞌ michꞌajel.

Tsiꞌ tsʌnsa jini chꞌejloꞌ bʌ.
Tsiꞌ jisa jini chꞌiton bʌ winicob añoꞌ bʌ ti Israel.

 32 Pero maꞌanic tsiꞌ pꞌisiyob tiꞌ wenta. Tsiꞌ chʌn chaꞌleyob 
mulil.

Maꞌanic tsiꞌ ñopoyob jini wen utsꞌat tac bʌ i melbal.
 33 Jini chaꞌan Dios tsiꞌ yʌcꞌʌyob ti wocol.

Tsiꞌ ñusayob qꞌuin ti bʌbʌqꞌuen tac bʌ.
 34 Cheꞌ woliꞌ jisañob Dios, tsaꞌ caji i sʌclañob.

Tsiꞌ chaꞌ sutqꞌuiyob i bʌ baꞌan Dios. Tsaꞌ caji i sʌclañob ti 
jumpꞌejl i pusicꞌal.

 35 Tsiꞌ ñaꞌtayob tilem jach ti Dios i coltʌntelob.
Jini Cꞌax Ñuc Bʌ Dios jiñʌch tsaꞌ bʌ i mʌñʌyob.

 36 Utsꞌatax tsiꞌ pejcayob Dios, jini lac tatob,
Pero lotiya jach.

 37 Come tilel bixel i pusicꞌal tiꞌ tojlel Dios.
Mach xucꞌulic i tꞌan tsaꞌ bʌ i waꞌchocoyob.

 38 Pero Dios tsiꞌ pꞌuntayob.
Tsiꞌ ñusʌbeyob i mul. Maꞌanic tsiꞌ laj jisayob.
Cabʌl tsiꞌ tiqꞌui i bʌ cheꞌ bʌ tsiꞌ michꞌleyob.

 39 Dios tsiꞌ ñaꞌta cꞌuñob winicob yicꞌot i bʌcꞌtal.
Lajalobʌch bajcheꞌ icꞌ muꞌ bʌ i ñumel. Maꞌanic miꞌ chaꞌ 

tilel.
 40 Pero cabʌl tsiꞌ chʌn ñusʌbeyob i tꞌan Dios yaꞌ ti colem bʌ i 

tiquiñal pañimil.
Tsiꞌ techbeyob i chꞌijiyemlel i pusicꞌal Dios.

 41 Cabʌl tsiꞌ yilʌbeyob i pusicꞌal Dios.
Tsiꞌ techbeyob i michꞌajel jini Chꞌujul Bʌ i Dios Israel.

 42 Maꞌanic tsiꞌ chʌn ñaꞌtayob i melbal ti jini qꞌuin cheꞌ bʌ tsiꞌ 
pʌyʌyob loqꞌuel tiꞌ pꞌʌtʌlel i contrajob.

 43 Tsaꞌ ñajʌyiyob i chaꞌan i yejtal tac i pꞌʌtʌlel yaꞌ ti Egipto,
Yicꞌot jini bʌbʌqꞌuen tac bʌ yaꞌ tiꞌ jamil Zoán.

 44 Tsiꞌ pʌntesa jini colem jaꞌ tac ti chꞌichꞌ.
Maꞌanic tsaꞌ mejli i japob jini jaꞌ am bʌ ti paꞌ.

 45 Tsiꞌ choco tilel jomjomña bʌ jaj tsaꞌ bʌ i cꞌuxuyob.
Tsiꞌ choco tilel xpequejc tsaꞌ bʌ i jisayob.

 46 Tsiꞌ choco tilel motsoꞌ tsaꞌ bʌ i jisa cholel,
Yicꞌot sajcꞌ tsaꞌ bʌ i jisa pʌcꞌʌbʌl i chaꞌañob.

 47 Tsiꞌ jisa tsꞌusubil ti tꞌuñul bʌ tunijaꞌ.
Tsiꞌ jisa higuerajil tiꞌ ñaꞌal tsʌñal.

 48 Jini tꞌuñul bʌ tuñijaꞌ tsiꞌ lowbeyob i wacax.
Jini chajc tsiꞌ pulbeyob i yʌlacꞌ.

 49 Dios tsiꞌ wen michꞌle jini añoꞌ bʌ ti Egipto.
Tsiꞌ chocbeyob tilel cabʌl wocol yicꞌot chꞌijiyem bʌ tiꞌ 

wenta espíritujob yujiloꞌ bʌ jisaya.
 50 Cʌlʌx jax tsaꞌ tili i michꞌajel Dios.

Maꞌanic tsiꞌ pꞌunta jini egiptojob. Tsiꞌ jisayob ti cꞌamʌjel.
 51 Tsiꞌ tsʌnsa pejtelel jini ascuñʌloꞌ bʌ ti jujumpꞌejl xchumtʌl 

am bʌ tiꞌ lumal Egipto.
 52 Pero tsiꞌ pʌyʌ loqꞌuel i chaꞌañoꞌ bʌ cheꞌ bajcheꞌ tiñʌmeꞌ.

Motmotña tsiꞌ pʌyʌyob ñumel ti tiquin bʌ lum.
 53 Xucꞌul tsiꞌ pʌyʌ i chaꞌañoꞌ bʌ. Maꞌanic tsiꞌ chaꞌleyob 

bʌqꞌuen.
Pero tsiꞌ jisʌbeyob i contrajob ti colem ñajb.

 54 Dios tsiꞌ pʌyʌyob tilel tiꞌ tiꞌ chꞌujul bʌ lum,
Cꞌʌlʌl ti jini bujtʌl tsaꞌ bʌ i chili yicꞌot ñuc bʌ i pꞌʌtʌlel.

 55 Tsiꞌ choco loqꞌuel jini yaꞌ bʌ chumulob ti ñaxan.
Tsiꞌ tꞌoxbeyob lum jini israelob. I chaꞌañobix tsaꞌ majli.
Tsiꞌ yʌqꞌueyob i lum baꞌ miꞌ chumtʌlob ti mojt ti mojt.

 56 Pero jontolob ajñel. Tsiꞌ yilʌbeyob i pusicꞌal jini Cꞌax Ñuc 
Bʌ Dios. Tsiꞌ techbeyob i michꞌajel.

Maꞌanic tsiꞌ jacꞌbeyob i tꞌan.
 57 Tsiꞌ cʌyʌyob Dios lajal bajcheꞌ i tatob mach bʌ anic tsiꞌ 

ñopoyob.
Xlotob cheꞌ bajcheꞌ tsꞌotol metel bʌ jalʌjb.

 58 Tsiꞌ techbeyob i michꞌajel Dios, come tsiꞌ meleyob i yotlel 
tac diosteꞌ.

Tsꞌaꞌ tsiꞌ qꞌuele Dios i diosteꞌ tac.
 59 Dios tsiꞌ qꞌuele, tsaꞌ michꞌa.

Tsiꞌ wen tsꞌaꞌleꞌ israelob.
 60 Jini chaꞌan tsiꞌ cʌyʌ jini Chꞌujul bʌ Ajñibʌl am bʌ ti Silo, baꞌ 

tsaꞌ chumle yicꞌotob.
 61 Tsiꞌ yʌcꞌʌ jini Arca* tiꞌ wenta yambʌ tejclum.

Jini Arca baꞌ tsiꞌ tsictesa i pꞌʌtʌlel yicꞌot i ñuclel tsaꞌ cʌle tiꞌ 
tojlel i contrajob.

 62 Dios tsiꞌ yʌcꞌʌ i chaꞌañoꞌ bʌ tiꞌ cꞌʌb i contrajob tsaꞌ bʌ i 
tsʌnsayob ti espada.

Tsiꞌ michꞌle i chaꞌañoꞌ bʌ.
 63 Jini chꞌiton bʌ winicob tsaꞌ chʌmiyob ti cꞌajc.

Maꞌanic tsiꞌ chaꞌleyob ñujpuñijel jini xchꞌocob.
 64 Tsaꞌ tsʌnsʌntiyob i motomajob ti espada.

Jini xmebaꞌob i chaꞌan maꞌanic tsiꞌ yucꞌtayob.

 65 Tsaꞌ chꞌojyi lac Yum cheꞌ bajcheꞌ juntiquil tsaꞌ bʌ ujti ti 
wʌyel,

Cheꞌ bajcheꞌ juntiquil tsaꞌ bʌ chꞌejlꞌa chaꞌan vino.
 66 Tsiꞌ yajñesa i contrajob.

Tsiꞌ yʌcꞌʌyob ti quisin.
 67 Tsiꞌ tsꞌaꞌle i pꞌolbal José. Maꞌanic tsiꞌ yajca Efraín.
 68 Pero tsiꞌ yajca i pꞌolbal Judá tsaꞌ bʌ i cꞌuxbi,

Yaꞌ bʌ chumulob ti wits i cꞌabaꞌ Sion.
 69 Chan tsiꞌ mele chꞌujul bʌ i yajñib ti pam wits.

Xucꞌul tsiꞌ mele cheꞌ bajcheꞌ tsiꞌ waꞌchoco pañimil chaꞌan 
miꞌ yajñel ti pejtelel ora.

 70 Lac Yum tsiꞌ yajca David, i winic.
Tsiꞌ pʌyʌ loqꞌuel ti corral baꞌan tiñʌmeꞌ.

 71 Tsiꞌ pʌyʌ cheꞌ woliꞌ cʌntan i ñaꞌal tac tiñʌmeꞌ,
Chaꞌan miꞌ cʌntʌben i tiñʌmeꞌ Dios,

Chaꞌan miꞌ cʌntan israelob come, i chaꞌañobʌch.
 72 Tsiꞌ wen cʌntayob tiꞌ xucꞌtilel i pusicꞌal,

Tsiꞌ tojꞌesayob majlel ti cabʌl i ñaꞌtʌbal.

Psalm 79

Chꞌijiyemob chaꞌan tsaꞌ jisʌnti Jerusalén
1 Dios, tsaꞌix ochiyob jini sajtemoꞌ bʌ ti a lumal.

Tsaꞌix i bibꞌesayob jini chꞌujul bʌ a Templo.
Tsaꞌix i jisayob Jerusalén.

 2 Tsaꞌix i chocoyob i bʌcꞌtal a winicob chaꞌan miꞌ cꞌuxeꞌ 
teꞌlemut.

Tsaꞌix i chocbeyob i bʌcꞌtal jini chꞌujuloꞌ bʌ chaꞌan miꞌ 
cꞌuxeꞌ jini bʌteꞌel tac.

 3 Tsiꞌ becꞌbeyob i chꞌichꞌel tiꞌ joytilel Jerusalén cheꞌ bajcheꞌ 
jaꞌ.

Maꞌanic majqui miꞌ mucob.
 4 Tsꞌaꞌlebilonix lojon chaꞌan jini chumuloꞌ bʌ tic tꞌejl lojon.

Miꞌ tseꞌtañon lojon jini añoꞌ bʌ tic joytilel.

 5 C Yum, ¿jaypꞌejl to qꞌuin? ¿Chʌn michꞌet ba ti pejtelel ora?
¿Tsʌytsʌyña ba a michꞌajel cheꞌ bajcheꞌ cꞌajc woli bʌ ti 

lejmel?
 6 Pʌsbeñob a michꞌajel jini gentilob* mach bʌ anic miꞌ 

ñopetob,
Yicꞌot jini colem tejclum tac baꞌ maꞌanic miꞌ pejcañetob ti a 

cꞌabaꞌ.
 7 Come tsaꞌix i jisayob israelob*. Tsiꞌ jisʌbeyon lojon c 

chumlib.
 8 Mach maꞌ chʌn ñaꞌtʌben i mul c ñojteꞌel lojon. Mach maꞌ 

wʌcꞌ tic wenta lojon.
Ti ora yom maꞌ pꞌuntañon lojon, come wen pꞌumpꞌun lojon 

c bʌ.
 9 Dios, caj Coltayajet, cʌntañon lojon chaꞌan utsꞌatax a 

cꞌabaꞌ.
Locꞌsañon lojon ti mulil. Ñusʌbeñon lojon c mul chaꞌan maꞌ 

wʌcꞌ ti ñuc a cꞌabaꞌ.
 10 Come miꞌ yʌlob jini sajtemoꞌ bʌ: ¿Bacan tsiquil i Dios? 

cheꞌob.

Qꞌuextʌbeñob i mul j contrajob lojon tsaꞌ bʌ i becꞌbeyob i 
chꞌichꞌel a winicob.

Cheꞌ maꞌ melob, acꞌʌ ti cʌjñel ti yan tac bʌ lum tiꞌ tojel 
lojon c wut.

 11 Ñichꞌtʌben i tꞌan jini ñupꞌuloꞌ bʌ woliyoꞌ bʌ ti ajcʌn.
Pʌsʌ jini ñuc bʌ a pꞌʌtʌlel. Locꞌsañob tiꞌ tojlel jini yomoꞌ bʌ 

i tsʌnsañob.
 12 Wucyajl yom maꞌ qꞌuextʌbeñob i wajleya jini chumuloꞌ bʌ 

tic tꞌejl lojon
Chaꞌan tsiꞌ wajleyetob, c Yum.

 13 A winicon lojon, tiñʌmeꞌon lojon ti potrero a chaꞌan.
Mi caj c subeñet lojon wocolix a wʌlʌ ti pejtelel ora.
Mi caj c subeñob a ñuclel calobil lojon chaꞌan miꞌ subeñob i 

yalobilob jaꞌel ti lajm ti lajm.

Psalm 80

Laꞌ i chaꞌ tajob i coltʌntel
1 Xcʌnta tiñʌmeꞌ i chaꞌan Israel, ñichꞌtañon.

Tsaꞌix a pʌyʌ majlel José cheꞌ bajcheꞌ tiñʌmeꞌ.
Buchuletix tiꞌ tꞌejl querubiñob yaꞌ ti chan.

 2 Pʌsbeñob a pꞌʌtʌlel Efraín, yicꞌot Benjamín, yicꞌot Manasés.
Laꞌ, coltañon lojon.

 3 Dios, chaꞌ chꞌejlesʌbeñon lojon c pusicꞌal.
Pʌsbeñon a wutslel chaꞌan mij coltʌntel lojon.

 4 C Yum Dios, i Yum Panchan yicꞌot Pañimil,
¿Jaypꞌejl to qꞌuin michꞌet? ¿Muꞌ ba a tsꞌaꞌliben i yoración a 

chaꞌañoꞌ bʌ?
 5 I yaꞌlel i wut i wentajlelʌch i waj muꞌ bʌ a wʌqꞌueñob ti 

jujumpꞌejl qꞌuin.
On tsaꞌ wʌqꞌueyob i jap i yaꞌlel i wut.

 6 Tsaꞌ wʌcꞌʌyon lojon ti aꞌlentel tiꞌ tojlel c piꞌʌlob ti 
chumtʌl.

Miꞌ tseꞌtañon lojon j contrajob.
 7 I Dioset bʌ Panchan yicꞌot Pañimil, chaꞌ chꞌejlesʌbeñon 

lojon c pusicꞌal.
Pʌsbeñon a wutslel chaꞌan mij coltʌntel lojon.

 8 Tsaꞌix a pʌyʌyon lojon loqꞌuel ti Egipto.
Tsaꞌix a chilbeyob i lum yambʌ winicob xꞌixicob
Baꞌ tsaꞌ chaꞌ pʌcꞌʌyon lojon cheꞌ bajcheꞌ acꞌ.

 9 Tsaꞌ cholobe i lumil acꞌ.
Tsiꞌ chucu lum i wiꞌ. Tsaꞌ bujtꞌi jini lum.

 10 I yʌxñʌlel jini acꞌ tsiꞌ moso jini wits.
Cabʌl i xʌcꞌ acꞌ cheꞌ bajcheꞌ ñuc bʌ i chꞌujteꞌ Dios.

 11 I xʌcꞌtac tsaꞌ coli majlel cꞌʌlʌl ti colem ñajb.
I yal tac teꞌ tsaꞌ coli baꞌan colem jaꞌ.

 12 ¿Chucoch tsaꞌ jeme jini corral tac?
Come pejtel jini muꞌ bʌ i ñumelob yaꞌi miꞌ tucꞌob i wut.

 13 Jini mateꞌ chitam miꞌ cꞌuxeꞌ.
Jini bʌteꞌel am bʌ ti jamil miꞌ cꞌuxeꞌ.

 14 I Dioset bʌ Panchan yicꞌot Pañimil, laꞌ baꞌ añon lojon.
Awocolic mij cꞌajtibeñet chaꞌ qꞌuele jini acꞌ.
Laꞌ ti jubel chaꞌan maꞌ wʌcꞌñan.

 15 Cʌntan a pʌcꞌʌbʌl.
Cʌntan chꞌiton bʌ a walobil tsaꞌ bʌ a cosa chaꞌan maꞌ pʌs a 

ñuclel.
 16 Pulbilix jini acꞌ ti cꞌajc, cholobil.

Miꞌ jilelob israelob cheꞌ maꞌ tilel a wʌꞌleñob.
 17 Yom maꞌ cʌntan a winic ti a pꞌʌtʌlel,

Yom maꞌ cʌntan ti a cꞌʌb a walobil tsaꞌ bʌ a cosa chaꞌan miꞌ 
pʌs a ñuclel.

 18 Cheꞌ jini maꞌanix mi caj c chʌn cʌyet lojon.
Chaꞌ chꞌejlesañon lojon chaꞌan mic pejcañet lojon ti a 

cꞌabaꞌ.
 19 C Yum Dios, i Yum Panchan yicꞌot Pañimil,

Chaꞌ chꞌejlesʌbeñon lojon c pusicꞌal.
Pʌsbeñon lojon a wutslel chaꞌan mij coltʌntel lojon.

Psalm 81

I yutslel i pusicꞌal Dios
1 Cꞌʌyinla jini pꞌʌtʌl bʌ Dios lac chaꞌan.

Chaꞌlenla cꞌam bʌ tꞌan tiꞌ tojlel i Dios Jacob chaꞌan tijicña 
laꞌ pusicꞌal.

 2 Wen chaꞌlenla cꞌay. Ñijcanla jini arpa yicꞌot salterio.

 3 Wusula trompeta cheꞌ miꞌ pasel uw
Yicꞌot cheꞌ pomolix, cheꞌ mi lac mel qꞌuin.

 4 Come cheꞌʌch mi lac mel ti Israel.
Cheꞌʌch tsiꞌ yʌcꞌʌ mandar i Dios Jacob.

 5 Jiñʌch tsaꞌ bʌ i yʌlʌ Dios
Cheꞌ bʌ tsaꞌ cajiꞌ pʌs i pꞌʌtʌlel tiꞌ contra i lumal Egipto.

Tsaꞌ cubibe i tꞌan jini mach bʌ j cʌñʌyic.
 6 Dios tsiꞌ yʌlʌ: Tsac chucbe jubel i cuch tiꞌ pat,

Tsac chucbe jubel jini al bʌ chiquib jichꞌiyeꞌel bʌ i chaꞌan.
 7 Jatet tsaꞌ pejcayon cheꞌ woliyet ti wocol, tsa cʌcꞌʌyet ti 

libre.
Tsac jacꞌbeyet yaꞌ ti tocal baꞌ woli ti tꞌan chajc.
Tsa quilʌbeyet a pusicꞌal yaꞌ ti jaꞌ i cꞌabaꞌ Meriba.

 8 Ubinla winicob xꞌixicob c chaꞌan.
Mi caj c subeñet, Israel, mi a wom a chꞌujbibeñon c 

tꞌan:
 9 Mach yomic diosteꞌ ti a tojlel.

Maꞌanic mi caj a chꞌujutesan diosteꞌ.
 10 Joñon a Yumon, a Dioson,

Tsaꞌ bʌ c pʌyʌyet loqꞌuel tiꞌ lumal Egipto.
Yom maꞌ wen cꞌajtibeñon chuqui tac a wom. Mi caj 

cʌqꞌueñet, choꞌon.
 11 Pero c winicob xꞌixicob maꞌanic tsiꞌ chꞌujbibeyon c tꞌan.

Tsꞌaꞌ tsiꞌ qꞌueleyoñob.
 12 Jini chaꞌan tsaj cʌyʌyob chaꞌan i tsʌtslel i pusicꞌalob,

Chaꞌan miꞌ melob cheꞌ bajcheꞌ i bajñel yomob.

 13 Utsꞌatax tsaꞌic i chꞌujbibeyon c tꞌan jini c chaꞌañoꞌ bʌ,
Tsaꞌic i chaꞌleyob xʌmbal israelob tic bijlel.

 14 Cheꞌic jini tsac tꞌuchtbeyob i contrajob.
Tsaj contraji jini woli bʌ i ticꞌlañob.

 15 Cheꞌic jini tsaꞌix i yotsayob i bʌ tic wenta jini woli bʌ i 
tsꞌaꞌleñoñob,

Cheꞌ xucꞌul tsaꞌ chʌn ajniyob israelob ti pejtelel ora.
 16 Tsaꞌic i jacꞌbeyoñob, tsac wen weꞌsayob ti trigo, jini wen 

fino bʌ.
Tsa cʌqꞌueyob chab loqꞌuem bʌ ti xajlel chaꞌan miꞌ wen 

jastiyelob, cheꞌen Dios.

Psalm 82

I mul jini jontol bʌ xmeloñelob
1 Dios miꞌ pʌs i bʌ tiꞌ tojlel i chaꞌañoꞌ bʌ muꞌ bʌ i tempañob i bʌ.

Miꞌ chaꞌlen meloñel tiꞌ tojlel xmeloñelob.
 2 Dios miꞌ yʌl: ¿Jaypꞌejl to qꞌuin mach tojic mi caj a chʌn 

chaꞌlen meloñel?
¿Jaypꞌejl to qꞌuin mi caj a qꞌuel ti utsꞌat jini jontoloꞌ bʌ?

 3 Mele ti toj jini pꞌumpꞌuñoꞌ bʌ yicꞌot mebaꞌob.
Coltan jini ticꞌlʌbiloꞌ bʌ yicꞌot jini pꞌumpꞌuñoꞌ bʌ.

 4 Coltañob loqꞌuel ti wocol jini an to bʌ yom i chaꞌañob 
yicꞌot jini pꞌumpꞌuñoꞌ bʌ.

Chucuyob loqꞌuel tiꞌ pꞌʌtʌlel jini jontoloꞌ bʌ.

 5 Maꞌanic miꞌ ñaꞌtañob, maꞌanic miꞌ chꞌʌmbeñob isujm.
Woliyob ti xʌmbal ti icꞌchꞌipan bʌ pañimil.
Yaꞌ baꞌ chucul pañimil miꞌ ñijcan i bʌ.

 6 Joñon tsa cʌqꞌueyetla laꞌ weꞌtel ti yumʌl.
Tsa cʌlʌ i yalobiletla jini Cꞌax Ñuc Bʌ.

 7 Pero lajal mi caj laꞌ chʌmel bajcheꞌ winicob.
Lajal mi caj laꞌ jilel bajcheꞌ yañoꞌ bʌ yumʌlob, cheꞌen Dios.

 8 Dios, chꞌojyen, chaꞌlen meloñel tiꞌ tojlel añoꞌ bʌ ti pañimil,
Come i Yumet pejtelel winicob xꞌixicob ti pejtelel lum.

Psalm 83

I contrajob Dios
1 Dios, mach yomic maꞌ toꞌol qꞌuelon lojon.

Mach yomic ñʌchꞌʌlet. Mach a ticꞌ a bʌ.
 2 Come cabʌl woliyob ti tꞌan a contrajob.

Jini muꞌ bʌ i tsꞌaꞌleñet miꞌ chañꞌesañob i bʌ.
 3 Miꞌ temob i tꞌan tiꞌ contra jini winicob xꞌixicob a chaꞌan.

Miꞌ tem ñaꞌtañob i contrajin jini cʌntʌbiloꞌ bʌ a chaꞌan.
 4 Miꞌ yʌlob: Conla, laꞌ lac laj jisañob

Chaꞌan mach chʌn ñaꞌtibilix i lumal Israel, cheꞌob.
 5 Come tsiꞌ temeyob i tꞌan. Jumpꞌejlob i pusicꞌal.

Tsiꞌ temeyob i tꞌan chaꞌan miꞌ contrajiñet, c Yum.
 6 Jini chꞌoyoloꞌ bʌ ti Edom yicꞌot jini ismaelob,

Yicꞌot añoꞌ bʌ ti Moab, yicꞌot jini agareñob,
 7 Yicꞌot añoꞌ bʌ ti Gebal, yicꞌot ti Amón, yicꞌot ti Amalec,

Yicꞌot filisteojob, yicꞌot jini chumuloꞌ bʌ ti Tiro
 8 Tsiꞌ laj muchꞌquiyob i bʌ yicꞌot Asiria jaꞌel.

Tsiꞌ coltayob ti guerra i pꞌolbalob Lot.

 9 Laj aqꞌueñob wocol cheꞌ bajcheꞌ tsaꞌ wʌqꞌueyob wocol jini 
añoꞌ bʌ ti Madián,

Cheꞌ bajcheꞌ tsaꞌ wʌqꞌueyob wocol Sísara yicꞌot Jabín yaꞌ ti 
paꞌ i cꞌabaꞌ Cisón.

 10 Tsaꞌ jisayob yaꞌ ti Endor.
Tsaꞌ sujtiyob ti abono chaꞌan lum.

 11 Laꞌ jisʌnticob cheꞌ bajcheꞌ Oreb yicꞌot Zeeb.
Laꞌ jisʌnticob cheꞌ bajcheꞌ Zeba yicꞌot Zalmuna.

 12 Come tsiꞌ lon alʌyob: Laꞌ lac chilben i lumal Dios,
Baꞌ chumulob i chaꞌañoꞌ bʌ, cheꞌob.

 13 C Dios, meleyob cheꞌ bajcheꞌ tsꞌubejn muꞌ bʌ i wejlan sutujt icꞌ,
Cheꞌ bajcheꞌ i yopol teꞌ muꞌ bʌ i letsan icꞌ,

 14 Cheꞌ bajcheꞌ cꞌajc muꞌ bʌ i pul majlel mateꞌel,
Cheꞌ bajcheꞌ tojcʌlel muꞌ bʌ i pul majlel wits.

 15 Choco tilel pꞌʌtʌl bʌ icꞌ chaꞌan maꞌ wajñesañob.
Bʌcꞌtesañob ti pꞌʌtʌl bʌ icꞌ a chaꞌan.

 16 Laꞌ i wen ubiñob quisin
Chaꞌan miꞌ sajcañetob c Yum.

 17 Laꞌ i yubiñob quisin. Laꞌ i yubiñob bʌqꞌuen ti pejtelel ora.
Laꞌ tsꞌaꞌlenticob, laꞌ jilicob.

 18 Laꞌ i ñopob a cꞌabaꞌ come jatet jach c Yumet lojon.
Cꞌax ñuquet ti pejtelel pañimil.

Psalm 84

Utsꞌatax i yotot Dios
1 I Yumet bʌ Panchan yicꞌot Pañimil,

I tꞌojol jax a Templo.
 2 C Yum, cabʌl mij cꞌuxbin a wajñib baꞌ com c chꞌujutesañet.

Wen tijicña c pusicꞌal cheꞌ mij cꞌʌyiñet, come cuxul bʌ 
Dioset.

 3 Jini xpuruwoc yicꞌot jini xꞌajlum tsiꞌ mele tac i cꞌuꞌ chaꞌan 
mi yʌcꞌ i yal.

Yaꞌʌch an ti pulʌntib tac a chaꞌan, i Yumet bʌ Panchan 
yicꞌot Pañimil.

Reyet c chaꞌan, c Dioset.
 4 Tijicñayob jini muꞌ bʌ i chumtʌlob ti a wotot.

Mi caj i subob a ñuclel ti pejtelel ora.

 5 Tijicñayob muꞌ bʌ i tajob i pꞌʌtʌlel ti a tojlel,
Muꞌ bʌ i xʌñob majlel a bijlel.

 6 Tijicñayob muꞌ bʌ i tajob cuxul bʌ jaꞌ yaꞌ ti joctʌl cheꞌ miꞌ 
ñumelob majlel baꞌ miꞌ chaꞌleñob uqꞌuel.

Miꞌ yajlel jubel i yutslel Dios cheꞌ bajcheꞌ jaꞌal muꞌ bʌ i 
yʌchꞌesan lum chaꞌan miꞌ yaxꞌan.

 7 Mux i yʌqꞌuentelob i pꞌʌtʌlel cheꞌ miꞌ majlelob,
Jinto miꞌ cꞌotelob baꞌan Dios yaꞌ ti Sion.

 8 Dios, i Yumet bʌ Panchan yicꞌot Pañimil, ubibeñon coración.
I Dioset bʌ Israel ñichꞌtʌbeñon.

 9 Dios, c Mʌctʌjibet lojon, maꞌ coltañon lojon.
Pʌsben a wutslel jini rey yajcʌbil bʌ a chaꞌan.

 10 Come utsꞌat jumpꞌejl qꞌuin yaꞌ ti mal a Templo.
Mach utsꞌatic jumpꞌejl mil qꞌuin ti jumpat.
Utsꞌat mi tsaꞌ wʌqꞌueyon j cʌntʌben i tiꞌ a wotot c Dios.
Mach utsꞌatic mi chumulon tiꞌ yotot jontoloꞌ bʌ.

 11 Come lac Yum Dios lac Mʌctʌjibʌch, lac Sʌclelʌch.
Lac Yum miꞌ pꞌuntañonla. Miꞌ yʌqꞌueñonla lac ñuclel.
Mux i yʌqꞌuentelob chuqui tac utsꞌat jini sʌcoꞌ bʌ i pusicꞌal.

 12 I Yumet bʌ Panchan yicꞌot Pañimil, tijicña jini xucꞌul bʌ i 
pusicꞌal ti a tojlel.

Psalm 85

Miꞌ cꞌajtiben Dios i pꞌuntʌntel israelob
1 C Yum, tsaꞌix a pʌsbe a lumal i yutslel a tꞌan.

Tsaꞌix a locꞌsa Israel baꞌ cʌchʌl ti yambʌ lum. Tsaꞌix a chaꞌ 
pʌyʌ tilel.

 2 Tsaꞌix a ñusʌbe i mul a chaꞌañoꞌ bʌ.

Tsaꞌix a mucbeyob pejtelel i mul.
 3 Tsaꞌ lajmi a michꞌajel. Tsaꞌ cʌyʌ a michꞌleñob.

 4 Chaꞌ pꞌʌtesañon lojon, Dios caj Coltaya lojon. Cʌyʌx a 
michꞌleñon lojon.

 5 ¿Muꞌ ba caj a chʌn michꞌleñon lojon ti pejtelel ora?
¿Muꞌ ba caj a michꞌlen calobilob yicꞌot i yalobilob?

 6 ¿Mach ba awomic a chaꞌ chꞌejlesʌbeñon lojon c pusicꞌal
Chaꞌan tijicña mi yubiñob a chaꞌañoꞌ bʌ ti a tojlel?

 7 C Yum, pʌsbeñon lojon a wutslel. Coltañon lojon.

 8 Mi caj c ñichꞌtan cheꞌ miꞌ pejcañon Dios lac Yum.
Mi caj i yʌqꞌueñob i ñʌchꞌtilel i pusicꞌal i chaꞌañoꞌ bʌ,
Ame i chaꞌ tʌtsꞌob i bʌ cheꞌ bajcheꞌ tontojoꞌ bʌ.

 9 Isujm, lʌcꞌʌl an i coltʌntel jini muꞌ bʌ i bʌcꞌñañob lac 
Yum

Chaꞌan miꞌ cʌjñel i ñuclel Dios wʌꞌ ti lac lumal.

 10 Temel tsaꞌ tsictiyi i yutslel i pusicꞌal Dios yicꞌot i sujmlel.
Temel tsaꞌ tsictiyi jaꞌel i tojel yicꞌot i ñʌchꞌtilel i pusicꞌal.

 11 Wʌꞌ ti pañimil mi caj i tsictiyel i sujmlel Dios.
Jini toj bʌ i pusicꞌal am bʌ ti panchan utsꞌat mi caj i 

qꞌuelonla.
 12 Isujm, lac Yum mi caj i yʌcꞌ chuqui tac utsꞌat.

Mi caj i yʌqꞌuen i wut lac pʌcꞌʌbʌl.
 13 Mi caj i tojꞌesañonla majlel ti toj bʌ i pusicꞌal.

Ñaxan miꞌ majlel chaꞌan miꞌ pʌsbeñonla jini bij.

Psalm 86

Miꞌ cꞌajtin i pꞌuntʌntel ti Dios
1 Jacꞌbeñon, c Yum. Ñichꞌtʌbeñon c tꞌan,

Come ticꞌlʌbilon, pꞌumpꞌun jax c bʌ.
 2 Cʌntañon ti xucꞌul, come tsaꞌix cʌqꞌueyet c pusicꞌal.

C Diosetʌch, coltan a winic woli bʌ i ñopet.
 3 C Yum, pꞌuntañon, come mic pejcañet ti wocol tꞌan cheꞌ miꞌ 

sʌcꞌan cꞌʌlʌl miꞌ yicꞌan.
 4 Yom maꞌ tijicñesʌben i pusicꞌal a winic, c Yum,

Come mi cʌqꞌueñet c pusicꞌal.

 5 Isujm utsꞌatet, c Yum, maꞌ ñusʌbeñon lojon c mul.
Maꞌ pʌsbeñob i yutslel a pusicꞌal pejtel muꞌ bʌ i 

pejcañetob.
 6 C Yum, ñichꞌtʌbeñon coración.

Jacꞌbeñon cheꞌ mic pejcañet ti wocol tꞌan.
 7 Cheꞌ woliyon ti wocol mic pejcañet, come jatet mi caj a 

jacꞌbeñon.

 8 C Yum, maꞌanic yambʌ Dios cheꞌ bajcheꞌet.
Maꞌanic yambʌ lajal bʌ i melbal.

 9 Pejtel winicob xꞌixicob tsaꞌ bʌ a mele mi caj i tilelob ti mojt 
ti mojt.

Mi caj i ñocchocoñob i bʌ ti a tojlel, c Yum,
Chaꞌan miꞌ subob i ñuclel a cꞌabaꞌ.

 10 Come wen ñuquet, laj utsꞌatax a melbal. Jatet jach Dioset.
 11 C Yum, pʌsbeñon a bijlel chaꞌan xucꞌul mi cajñel a wicꞌot.

Laꞌ cʌcꞌ c pusicꞌal chaꞌan mic bʌcꞌñañet.
 12 C Yum Dios, mi caj c subeñet wocolix a wʌlʌ ti pejtelel c 

pusicꞌal.
Mi caj c sub i ñuclel a cꞌabaꞌ ti pejtelel ora.

 13 Cabʌlʌch a cꞌuxbiya tsaꞌ bʌ a pʌsbeyon.
Tsaꞌ locꞌsayon baꞌ bʌbʌqꞌuen mi cochel tiꞌ yajñib chʌmeñoꞌ 

bʌ.

 14 Dios, jini muꞌ bʌ i chañꞌesañob i bʌ woliꞌ contrajiñoñob.
Jini jontol bʌ winicob tsiꞌ temeyob i tꞌan chaꞌan miꞌ 

tsʌnsañon.
Maꞌanic miꞌ pꞌisetob tiꞌ wenta.

 15 C Yum, maꞌ pꞌuntan winicob xꞌixicob. Maꞌ pʌsbeñob i 
yutslel a pusicꞌal.

Maꞌ cuchbeñob i sajtemal. Cabʌlʌch a wutslel, wen 
xucꞌulet.

 16 Qꞌueleyon chaꞌan maꞌ pꞌuntañon.
Pꞌʌtesan a winic come i yalobilon xꞌixic tsaꞌ bʌ i 

cꞌuxbiyet.
 17 Pʌsbeñon i yejtal a wutslel chaꞌan miꞌ ñucꞌan c pusicꞌal,

Chaꞌan miꞌ cajelob ti quisin jini muꞌ bʌ i tsꞌaꞌleñoñob.
Come jatet, c Yum, wolaꞌ coltañon. Wolaꞌ ñuqꞌuesʌbeñon c 

pusicꞌal.

Psalm 87

I ñuclel Sion
1 Cꞌʌcʌl i tejclum Dios ti chꞌujul bʌ bujtʌl.

 2 Lac Yum miꞌ cꞌuxbin Jerusalén
Ñumen bajcheꞌ pejtel yambʌ xchumtʌl tac ti Israel.

 3 Cʌmbil ti ñajtʌl cabʌl jax i ñuclel i tejclum Dios.

 4 Mi caj c ñaꞌtan Egipto yicꞌot Babilonia
Cheꞌ mic pejcʌbeñob i cꞌabaꞌob muꞌ bʌ i cʌñoñob.
Cheꞌ mic ñaꞌtan Filistea yicꞌot Tiro yicꞌot Etiopía.
An majqui miꞌ qꞌuel i bʌ ti ñuc chaꞌan tsiꞌ yila pañimil yaꞌi.

 5 Pero ñumen mi caj i pꞌisob tiꞌ wenta jini muꞌ bʌ i qꞌuelob 
pañimil ti Sion. Mi caj i yʌlob:

Qꞌuele wʌꞌan winic, qꞌuele yaꞌan winic, tsiꞌ yilayob pañimil 
ti Sion, cheꞌob.

Jini Cꞌax Ñuc Bʌ mi caj i xucꞌchocon Sion.
 6 Cheꞌ miꞌ tsicob winicob xꞌixicob,

Lac Yum mi caj i tsꞌijban ti jun:
Jini tsiꞌ qꞌuele pañimil wʌꞌi.

 7 Jini muꞌ bʌ i chaꞌleñob cꞌay yicꞌot jini muꞌ bʌ i chaꞌleñob 
son mi caj i yʌlob:

Chꞌoyol ti Jerusalén pejtel c wenlel lojon, cheꞌob.

Psalm 88

I yoración jini am bʌ ti wocol
1 C Yum Dios, xColtayajet c chaꞌan.

Ti qꞌuiñil yicꞌot ti acꞌʌlel mic pejcañet ti wocol tꞌan.
 2 Laꞌ cꞌotic coración baꞌ añet. Ñichꞌtʌbeñon chuqui mic 

subeñet.

 3 Woli cubin cabʌl wocol. Mach jalix mi caj c chʌmel.
 4 Miꞌ qꞌueloñob cheꞌ bajcheꞌ chʌmen bʌ,

Cheꞌ bajcheꞌ winic mach bʌ anix i pꞌʌtʌlel.
 5 Cʌybilonix cheꞌ bajcheꞌ chʌmeñoꞌ bʌ,

Cheꞌ bajcheꞌ jini tsʌnsʌbiloꞌ bʌ ti espada yaꞌ bʌ ñololob ti 
mucoñibʌl

Baꞌ ñajiyemobix ti a pusicꞌal. Maꞌanix maꞌ chʌn coltañob.
 6 Chocbilonix ti tam bʌ chꞌen, ti icꞌchipan bʌ pañimil ti 

colem aban yubil.
 7 Wocol jax mi cubin chaꞌan tsaꞌ michꞌleyon.

Wolaꞌ teñon yilal ti yebal jini wʌlʌcña bʌ jaꞌ a chaꞌan.
 8 Tsaꞌ tʌtsꞌʌ j cʌñʌyoꞌ bʌ. Mach yomobix i chʌn pejcañon.

Mach mejlicon ti putsꞌel come joy ñupulon.
 9 Wolix ti yajpel c wut chaꞌan i chꞌijiyemlel c pusicꞌal.

C Yum, mic pejcañet ti wocol tꞌan ti jujumpꞌejl qꞌuin,
Mic letsan j cꞌʌb baꞌ añet ti oración.

 10 ¿Muꞌ to ba a pʌsbeñob i yejtal a pꞌʌtʌlel jini chʌmeñoꞌ 
bʌ?

¿Muꞌ ba mejlel i chaꞌ chꞌojyelob jini chʌmeñoꞌ bʌ chaꞌan miꞌ 
subob a ñuclel?

 11 ¿Muꞌ ba i subob a wutslel ti mucoñibʌl?
¿Muꞌ ba i subob i sujmlel a tꞌan yaꞌ tiꞌ yajñib chʌmeñoꞌ 

bʌ?
 12 ¿Muꞌ ba i cʌñob pꞌʌtʌl bʌ a melbal yaꞌ ti icꞌyochꞌan bʌ 

pañimil?
¿Muꞌ ba i cʌñob toj bʌ a pusicꞌal jini chumuloꞌ bʌ baꞌ 

maꞌanix chuqui miꞌ chʌn ñaꞌtañob?

 13 C Yum, mic pejcañet ti wocol tꞌan.
Ti jujumpꞌejl sʌcꞌajel miꞌ cꞌotel coración yaꞌ baꞌ añet.

 14 C Yum, ¿chucoch wolaꞌ ñusañon?
¿Chucoch wolaꞌ mʌybeñon a wut?

 15 Bʌbʌqꞌuen mic chʌmel. Tsꞌaꞌlebilon
Cꞌʌlʌl cheꞌ chꞌitoñon to. Wolic chʌn pꞌulben jini wocol muꞌ 

bʌ a pʌsbeñon. Maꞌanic c pusicꞌal yubil.
 16 Tsaꞌix i tajayon a michꞌajel.

Woliꞌ jisañon jini bʌbʌqꞌuen tac bʌ muꞌ bʌ a choc tilel.
 17 Cꞌʌlʌl miꞌ sʌcꞌan cꞌʌlʌl miꞌ yicꞌan miꞌ joy teñon cheꞌ bajcheꞌ 

jaꞌ.
 18 Tsaꞌix a tʌtsꞌʌ baꞌ añon c piꞌʌl yicꞌot j cʌñʌyoꞌ bʌ.

Añon tic bajñelil ti tam bʌ acꞌʌlel.

Psalm 89

Dios tsiꞌ yʌqꞌue David xucꞌul bʌ i tꞌan
1 C Yum, mi caj j cꞌʌyibeñet i yutslel a pusicꞌal ti pejtelel ora.

Mi caj cʌqꞌueñob i cʌñet calobilob ti jujunlajm, come 
xucꞌul a pusicꞌal cꞌʌlʌl ti pejtelel ora.

 2 Tsac sube lac Yum: Xucꞌul i yutslel a pusicꞌal ti pejtelel 
ora.

Lajal i xucꞌtilel a pusicꞌal bajcheꞌ panchan mach bʌ yujilic 
yʌjñel.

 3 Lac Yum tsiꞌ yʌlʌ: Tsa cʌqꞌue xucꞌul bʌ c tꞌan jini yajcʌbil 
bʌ c chaꞌan.

Tsac wersa sube c winic David
 4 Chaꞌan mi caj c waꞌchocon i pꞌolbal chaꞌan miꞌ yajñel ti 

pejtelel ora,
Chaꞌan miꞌ chʌn chaꞌlen i yeꞌtel ti pejtelel ora, cheꞌen lac 

Yum.

 5 C Yum, yaꞌ ti panchan miꞌ pꞌisob ti wenta utsꞌat bʌ a 
melbal.

Miꞌ sujbel ti ñuc i xucꞌtilel a pusicꞌal yaꞌ baꞌ tempʌbilob 
chꞌujul bʌ ángelob.

 6 ¿Am ba juntiquil ti panchan lajal bʌ bajcheꞌ lac Yum?
¿Am ba ángel ñuc bʌ bajcheꞌ lac Yum?

 7 Jini ángelob añoꞌ bʌ i yeꞌtel miꞌ bʌcꞌñañob Dios.
Wen ñuc Dios yaꞌ tiꞌ tojlel pejtel añoꞌ bʌ tiꞌ joytilel.

 8 C Yum Dios, i Yumet bʌ Panchan yicꞌot Pañimil,
¿Am ba yambʌ lajal bʌ i pꞌʌtʌlel?
Baqui jach miꞌ qꞌueletob miꞌ ñaꞌtañob xucꞌulet.

 9 Miꞌ yumañet jini colem ñajb wʌlʌcña bʌ miꞌ majlel.
Cheꞌ wen wʌlʌcña miꞌ letsel jaꞌ, jatet maꞌ ñʌchꞌchocon.

 10 Jatet tsaꞌ tꞌuchta egiptojob, tsaꞌ jisayob. Mach chʌn 
cʌñʌlobix.

Tsaꞌ pam pucu a contrajob. Wen pꞌʌtʌlet.
 11 A chaꞌañʌch jini panchan, a chaꞌañʌch pañimil.

Tsaꞌix a mele jini pañimil yicꞌot pejtel i bʌl.
 12 Tsaꞌix a mele jini pañimil cꞌʌlʌl ti norte cꞌʌlʌl ti sur.

Jini wits tac Tabor yicꞌot Hermón miꞌ tsictesañob i ñuclel a 
cꞌabaꞌ.

 13 Cabʌlʌch i pꞌʌtʌlel a cꞌʌb, cabʌlʌch a melbal. Maꞌanic i 
pꞌisol a pꞌʌtʌlel.

 14 Toj maꞌ chaꞌlen meloñel ti a yumʌntel come tojet.
Utsꞌat pejtelel chuqui maꞌ mel. Miꞌ tsictiyel a wutslel yicꞌot 

a sujmlel.

 15 Tijicñayob muꞌ bʌ i yubiñob i tꞌan trompeta,
Come miꞌ yajñelob ti a sʌclel.

 16 Tijicña miꞌ yubiñob ti jujumpꞌejl qꞌuin muꞌ bʌ i cʌñob a 
cꞌabaꞌ.

Miꞌ ñucꞌañob i pusicꞌal chaꞌan tojet.
 17 I ñuclelʌch i pꞌʌtʌlel muꞌ bʌ a wʌqꞌueñob.

Chaꞌan ti a wutslel mi caj c pꞌʌtan lojon.
 18 Come lac mʌctʌjibʌch lac Yum.

Jiñʌch lac Rey, jini Chꞌujul bʌ ti Israel.

 19 Tsaꞌix a pejca jini xꞌaltꞌan a chaꞌan ti espíritu. Tsaꞌ sube:
Tsaꞌix c yajca loqꞌuel tiꞌ tojlel i piꞌʌlob juntiquil wen pꞌʌtʌl 

bʌ chaꞌan miꞌ chaꞌlen yumʌl.
 20 Tsaꞌix c yajca c winic David.

Tsaꞌix c boño ti chꞌujul bʌ aceite.
 21 Mi caj j coltan c winic tic pꞌʌtʌlel.

Mi caj c pꞌʌtesan tij cꞌʌb.
 22 Mach mʌjlic i chaꞌan i contra.

Jini jontol bʌ maꞌanic mi caj i tꞌuchtan c winic.
 23 Mi caj c tꞌuchtʌbeñob i contrajob tiꞌ tojel i wut.

Mi caj c jatsꞌob muꞌ bʌ i tsꞌaꞌleñob.
 24 Mi caj c pʌsben i xucꞌtilel c pusicꞌal yicꞌot cutslel.

Mi caj i yʌqꞌuentel i yumʌntel tij cꞌabaꞌ.
 25 Mi caj cʌqꞌuen jini lum yaꞌ ti colem ñajb,

Cꞌʌlʌl ti jini colem jaꞌ Eufrates.
 26 Mi caj i pejcañon: Jatet c Tatet,

C Dioset, c Xajlelet baꞌ chꞌoyol j coltʌntel, cheꞌen.

 27 Mi caj cotsan c winic ti ascuñʌl bʌ calobil.
Tiꞌ tojlel jini ñuc bʌ reyob ti pañimil maꞌanic ñuc bʌ bajcheꞌ 

jini.

 28 Mi caj c pʌsben cutslel ti pejtelel ora come cꞌux mi cubin.
Mach jilic ti pejtelel ora jini xucꞌul bʌ c tꞌan tsaꞌ bʌ cʌqꞌue.

 29 Mach jilic i pꞌolbal ti pejtelel ora.
Cheꞌ bajcheꞌ xucꞌul jini panchan cheꞌʌch jaꞌel i buchlib tiꞌ 

yumʌntel ti pejtelel ora.
 30 Mi tsiꞌ cʌyʌyob j cʌntesa i yalobilob,

Mi mach yomobic i tsajcan majlel jini toj bʌ c tꞌan,
 31 Mi caj c juꞌsʌbeñob i pusicꞌal.

Mi tsꞌaꞌ miꞌ yubiñob i ticꞌol,
Mi maꞌanic miꞌ jacꞌbeñob c mandar,

 32 Cheꞌ jini mi caj c juꞌsʌbeñob i pusicꞌal ti asiyal.
Mi caj c jatsꞌob chaꞌan i mul.

 33 Pero maꞌanic mi caj j cʌy j cꞌuxbin c winicob.
Xucꞌul mi caj c chʌn mel pejtel tsaꞌ bʌ cʌlʌ.

 34 Maꞌanic mi caj c ñusan xucꞌul bʌ c tꞌan.
Maꞌanic mi caj c yʌñeꞌ jini tsaꞌ bʌ cʌlʌ.

 35 Junyajl jach tsa cʌcꞌʌ c tꞌan. Mach c lotic tsaꞌ bʌ c sube 
David.

 36 Mi caj i yajñel i pꞌolbal ti pejtelel ora,
Cheꞌʌch i ñuclel i yumʌntel cheꞌ bajcheꞌ jini qꞌuin am bʌ tic 

tojel.
 37 Mi caj i yajñel ti pejtelel ora cheꞌ bajcheꞌ jini uw.

Xucꞌul mi caj i yajñel cheꞌ bajcheꞌ jini panchan, cheꞌen lac 
Yum.

 38 Pero wʌle c Yum, tsaꞌix a cʌyʌ jini yajcʌbil bʌ a chaꞌan.
Tsaꞌix a tsꞌaꞌle, tsaꞌix a michꞌle.

 39 Tsaꞌix a ñusa jini xucꞌul bʌ a tꞌan tsaꞌ bʌ a wʌqꞌue a winic.
Tsaꞌix a chilbe i yeꞌtel rey.

 40 Tsaꞌix a jembe pejtel i tsꞌajquil tac i tejclum.
Tsaꞌix a jisʌbe jini tsꞌajquibil bʌ otot tac i chaꞌan.

 41 Pejtel muꞌ bʌ i ñumelob majlel ti bij miꞌ xujchꞌibeñob i 
chubʌꞌan.

I cʌñʌyoꞌ bʌ miꞌ tseꞌtañob.
 42 Tsaꞌix a wʌqꞌueyob i pꞌʌtʌlel i contrajob chaꞌan miꞌ mʌjlel i 

chaꞌañob.
Tsaꞌix a wʌqꞌueyob i tijicñʌyel i pusicꞌal i contrajob.

 43 Tsaꞌix a puchꞌbe i yej i yespada a winic.
Maꞌanic tsaꞌ pꞌʌtesa cheꞌ tiꞌ yorajlel guerra.

 44 Tsaꞌix a jisʌbe i ñuclel.
Tsaꞌix a chocbe i buchlib i yumʌntel ti lum.

 45 Tsaꞌix a ñoxꞌesa a winic cheꞌ chꞌiton to.
Tsaꞌix a wʌcꞌʌ ti quisin.

 46 C Yum, ¿jaypꞌejl to qꞌuin? ¿Muꞌ ba caj a chʌn muc a bʌ ti 
pejtelel ora?

¿Muꞌ ba caj ti chʌn lejmel a michꞌajel cheꞌ bajcheꞌ cꞌajc?
 47 Ñaꞌtan mach jalijelonic ti pañimil.

¿Chuqui i yeꞌtel tsaꞌ mele winicob xꞌixicob cheꞌ miꞌ laj 
jilelob?

 48 ¿Am ba pꞌʌtʌl bʌ winic muꞌ bʌ mejlel ti chʌn ajñel ti 
pañimil?

¿Am ba mach bʌ yujilic chʌmel?
¿Mejl ba i coltan i bʌ chaꞌan maꞌanic miꞌ chʌmel?

 49 C Yum, laꞌ tsictiyic a wutslel tsaꞌ bʌ a pʌsʌ wajali.
Laꞌ tsꞌʌctiyic a tꞌan tsaꞌ bʌ a wʌqꞌue David ti chꞌujul bʌ a 

cꞌabaꞌ.
 50 C Yum, ñaꞌtan a winicob woli bʌ i tsꞌaꞌlentelob.

Qꞌuele bajcheꞌ mij cuch cʌꞌlentel tiꞌ tojlel pejtelel winicob 
xꞌixicob.

 51 Come a contrajob woliꞌ yʌꞌleñon, jini yajcʌbil bʌ a 
chaꞌan.

 52 Laꞌ chꞌujutesʌntic lac Yum ti pejtelel ora. Amén.

LIBRO IV

Psalm 90

Dios miꞌ yajñel ti pejtelel ora

 1-2 C Yum, c chumlibet lojon cꞌʌlʌl ti wajali.
Cheꞌ maxto anic tsaꞌ mele colem wits,
Cheꞌ maxto anic tsaꞌ mele jini lum yicꞌot pañimil, 

Diosetʌch.
Cꞌʌlʌl wajali cꞌʌlʌl ti pejtelel ora, Dioset.

 3 Miꞌ sujtel ti tsꞌubejn winic cheꞌ maꞌ wʌcꞌ a tꞌan.
 4 Lajal maꞌ qꞌuel jumpꞌejl mil jab cheꞌ bajcheꞌ jumpꞌejl qꞌuin 

tsaꞌix bʌ ñumi.

Lajalʌch bajcheꞌ chaꞌpꞌejl uxpꞌejl ora ti acꞌʌlel.

 5 Maꞌ pʌy majlel winicob xꞌixicob cheꞌ bajcheꞌ ti butꞌjaꞌ.
Xñumelob jach cheꞌ bajcheꞌ lac ñajal.

 6 Lajalobʌch bajcheꞌ jam muꞌ bʌ i pasel cheꞌ miꞌ sʌcꞌan 
pañimil.

Cheꞌ miꞌ yicꞌan pañimil tsepbilix, tiquinix.
 7 Come jisʌbilonix lojon chaꞌan ti a michꞌajel.

Tsiltsilñayon lojon ti bʌqꞌuen chaꞌan a michꞌajel.
 8 Tsaꞌix a qꞌuelbeyon lojon c mul.

Tsaꞌix a tsictesa yicꞌot a cꞌʌcꞌal jini mʌcʌl bʌ c mul 
lojon.

 9 Ti ora jach miꞌ ñumel j qꞌuiñilel lojon come michꞌet.
Miꞌ ñumel jini c jabilel lojon yicꞌot ajcʌn.

 10 I ñajtlel lojon c jabilel jiñʌch lujumpꞌejl i chʌncꞌal (70).
Mi pꞌʌtʌlon lojon, mic taj lojon chʌncꞌal jab.
Mic ñusan lojon tsʌts tac bʌ eꞌtel yicꞌot wocol.
Miꞌ jilel lojon c jabilel ti ora. Mic chʌmel lojon.

 11 ¿Majqui miꞌ luꞌ cʌn i pꞌʌtʌlel a michꞌajel?
¿Majqui miꞌ bʌcꞌñañet chaꞌan cabʌl a michꞌajel?

 12 Cʌntesañon lojon chaꞌan mic ñaꞌtan lojon maꞌanic jaypꞌejl 
lojon j qꞌuiñilel

Chaꞌan mic taj cabʌl lojon c pusicꞌal.

 13 Laꞌ c Yum. Chaꞌ qꞌueleyon lojon tiꞌ yutslel a pusicꞌal.
¿Baqui ora mi caj a pꞌuntan a winicob?

 14 Laꞌ jastiyicon lojon ti a wutslel ti jujumpꞌejl sʌcꞌajel.
Cheꞌ jini mux c chaꞌlen lojon cꞌay, tijicñayon lojon ti 

pejtelel qꞌuin cꞌʌlʌl mic ñoxꞌan lojon.

 15 Aqꞌueñon lojon i tijicñʌyel c pusicꞌal cheꞌ bajcheꞌ cꞌamel tsaꞌ 
wʌqꞌueyon lojon wocol,

Cheꞌ bajcheꞌ cꞌamel tsa cubi lojon jini bʌbʌqꞌuen bʌ.
 16 Pʌsbeñob a melbal a winicob.

Laꞌ tsictiyic a ñuclel tiꞌ tojlel i yalobilob.
 17 Laꞌ i chꞌʌlonla lac Yum Dios tiꞌ yutslel i pusicꞌal.

Isujm, laꞌ i xucꞌchocoñonla ti jini eꞌtel woli bʌ lac 
mel.

Psalm 91

Dios miꞌ cʌntañonla
1 Jini muꞌ bʌ i chumtʌl yicꞌot jini Cꞌax Ñuc Bʌ

Miꞌ yajñel tiꞌ yʌxñʌlel jini Mach bʌ Anic i Pꞌisol i Pꞌʌtʌlel.
 2 Mi caj c sub: Lajalʌch lac Yum bajcheꞌ tsꞌajquibil bʌ otot baꞌ 

mic putsꞌel.
C Diosʌch, woli bʌ c ñop, choꞌon.

 3 Dios mi caj i cʌntañet ame chujquiquet ti yac cheꞌ bajcheꞌ 
mut.

Mi caj i locꞌsañet ti cꞌamʌjel muꞌ bʌ ti tsʌnsa.
 4 Dios mi caj i cʌntañet tiꞌ yebal i wichꞌ yilal cheꞌ bajcheꞌ miꞌ 

lutsꞌ i yal i ñaꞌal mut.
I xucꞌtʌlel i pusicꞌal jiñʌch lac mʌctijib baꞌ mi laj cʌntʌntel.

 5 Maꞌanic mi caj a bʌcꞌñan jini bʌbʌqꞌuen tac bʌ ti acꞌʌlel,
Mi jinic jalʌjb muꞌ bʌ i julet cheꞌ ti qꞌuiñil.

 6 Mi jinic pꞌʌtʌl bʌ cꞌamʌjel muꞌ bʌ i ñumel ti acꞌʌlel,
Mi jinic muꞌ bʌ ti jisaya cheꞌ ti xinqꞌuinil.

 7 Anquese tsaꞌ tsʌnsʌntiyob jumpꞌejl mil ti a tꞌejl
Yicꞌot lujumpꞌejl mil yaꞌ ti ñoj bʌ a cꞌʌb, maꞌanic mi caj i 

tajet.
 8 Ti a wut mi caj a qꞌuel i chobejtʌbal jini jontoloꞌ bʌ.
 9 Come lac Yum jiñʌch lac putsꞌib.

Jatet jaꞌel tsaꞌix a wʌcꞌʌ a bʌ tiꞌ wenta jini Cꞌax Ñuc Bʌ.
 10 Jini chaꞌan maꞌanic mi caj a wubin wocol.

Maꞌanic mi caj i tajet jini cꞌamʌjel muꞌ bʌ ti tsʌnsa yaꞌ baꞌ 
chumulet.

 11 Come jini Cꞌax Ñuc Bʌ tsaꞌix i yʌqꞌue mandar i yángelob,
Chaꞌan miꞌ cʌntañet baqui jach maꞌ majlel.

 12 Mi caj i chuquet ame a jatsꞌ a woc ti xajlel.
 13 Mi caj a tꞌuchtan jini bajlum yicꞌot lucum.

Mi caj a tsʌnsan jini jontol bʌ bajlum yicꞌot lucum.

 14 Dios miꞌ yʌl: Mi caj j coltan loqꞌuel ti wocol jini ochem bʌ 
tic wenta come cꞌux miꞌ yubiñon.

Mi caj j cʌntan come miꞌ cʌñon. Miꞌ pejcañon tij cꞌabaꞌ.

 15 Cheꞌ miꞌ cꞌajtibeñon, mi caj c jacꞌben i tꞌan.
Mi caj cajñel yicꞌot cheꞌ tiꞌ yorajlel wocol.
Mi caj cʌcꞌ ti colel. Mi caj cʌqꞌuen i ñuclel.

 16 Mi caj c tijicñesan ti cabʌl i jabilel.
Mi caj j coltan, cheꞌen Dios.

Psalm 92

Xucꞌulʌch Dios
1 C Yum, laꞌ subentiquet wocolix a wʌlʌ come cheꞌʌch yom.

I tꞌojol jax cheꞌ miꞌ cꞌʌyintel i ñuclel a cꞌabaꞌ, come cꞌax 
ñuquet.

 2 I tꞌojol jax cheꞌ miꞌ sujbel a wutslel ti sʌcꞌajel,
Yicꞌot i xucꞌtilel a pusicꞌal cheꞌ acꞌʌlelix.

 3 Laꞌ sujbic ti música am bʌ lujuntꞌujm i chꞌajñal, yicꞌot ti 
salterio, yicꞌot tiꞌ tꞌan arpa.

 4 C Yum, tsaꞌix a ñuqꞌuesʌbeyon c pusicꞌal chaꞌan a melbal.
Tijicña jax c pusicꞌal mic chaꞌlen cꞌay come utsꞌatax a 

melbal.

 5 C Yum, wen ñuc a melbal.
Yaꞌ lotol ti a pusicꞌal maꞌ ñaꞌtan chuqui yom.

 6 Jini tonto bʌ mach mejlic i chꞌʌmben isujm. Maꞌanic miꞌ 
cʌn iliyi:

 7 Anquese miꞌ pꞌojlelob jini jontoloꞌ bʌ cheꞌ bajcheꞌ miꞌ pasel 
jam, lolom jach.

Come mux i jisʌntelob. Mach colicob ti pejtelel ora.
 8 Pero jatet c Yum, wen ñuquet ti pejtelel ora.
 9 Qꞌuele a contrajob, c Yum. Mux i jisʌntelob.

Pejtel muꞌ bʌ i chaꞌleñob jontolil mi caj i pam pujquelob.

 10 Tsaꞌix a wʌqꞌueyon c pꞌʌtʌlel chaꞌan mi mʌjlel c chaꞌan.
Mulbilonix yubil ti tsijiꞌ bʌ aceite.

 11 Tsaꞌix cubi bajcheꞌ tsaꞌ chʌmiyob jini jontoloꞌ bʌ.
Tsaꞌix j qꞌuele i jilibalob.

 12 Mi caj i tsictiyel i wenlel jini toj bʌ winic cheꞌ bajcheꞌ jini 
xan.

Mi caj i pꞌʌtꞌan cheꞌ bajcheꞌ chꞌujteꞌ am bʌ ti Líbano.

 13 Cheꞌʌch yilalob pejtel añoꞌ bʌ i wiꞌ tiꞌ yotot lac Yum.
Cabʌl miꞌ chaꞌleñob nich, cabʌl miꞌ yʌcꞌob i wut.

 14 Cꞌʌlʌl cheꞌ ñoxobix mi caj i chʌn acꞌob i wut.
Cheꞌʌch añob bajcheꞌ wen yʌx bʌ teꞌ am bʌ i yetsel. Cabʌl i 

yopol.
 15 Mi caj i yʌcꞌob ti cʌjñel lac Yum chaꞌan tojʌch.

Jiñʌch c xajlel baꞌ mic taj c xucꞌtilel.
Maꞌanic i sajtemal lac Yum.

Psalm 93

I ñuclel lac Yum
1 C Yum wolaꞌ chaꞌlen a yumʌntel. I tꞌojol jax a ñuclel.

Cheꞌ bajcheꞌ mi lac xoj lac bujc, xojol a chaꞌan a pꞌʌtʌlel.
Tsaꞌ wen waꞌchoco jini pañimil. Maꞌanic miꞌ ñijcʌyel.

 2 Waꞌchocobil a yumʌntel cꞌʌlʌl ti wajali.
Añet cꞌʌlʌl ti wajali, maꞌanic a cajibal.

 3 C Yum, tsaꞌix bujtꞌi letsel jini colem jaꞌ.
Juꞌucña jini colem ñajb, woliꞌ tsictesan a ñuclel.

 4 C Yum, ñumen ñuquet ti chan bajcheꞌ i tꞌan cabʌl jaꞌ.
Ñumen pꞌʌtʌlet bajcheꞌ wʌlwʌlña bʌ jaꞌ am bʌ ti colem 

ñajb.

 5 Wen xucꞌul a tꞌan, mach jilix ti pejtelel ora.
C Yum, chꞌujul a wotot ti pejtelel ora.

Psalm 94

I jisʌntel jontoloꞌ bʌ
1 C Yum Dios, jatet muꞌ bʌ a qꞌuextan jontolil, pʌsʌ a bʌ.

 2 Waꞌiꞌ ti meloñel come an ti a wenta jini pañimil.
Yom maꞌ wʌqꞌueñob i toj i mul muꞌ bʌ i chañꞌesañob i bʌ.

 3 C Yum, ¿jaypꞌejl to qꞌuin mi caj i chʌn chañꞌesañob i bʌ 
xmulilob?

 4 Chꞌejlob i tꞌan. Miꞌ chañꞌesañob i bʌ.
Pejtel muꞌ bʌ i chaꞌleñob mulil miꞌ lon subob i bʌ ti ñuc.

 5 Miꞌ tꞌuchtañob a chaꞌañoꞌ bʌ, c Yum. Miꞌ ticꞌlañob.

 6 Miꞌ tsʌnsañob mebaꞌ xꞌixicob yicꞌot mebaꞌ alʌlob yicꞌot jini 
chꞌoyoloꞌ bʌ ti yambʌ lum tac.

 7 Miꞌ yʌlob: Lac Yum maꞌanic miꞌ qꞌuelon lojon.
Maꞌanic miꞌ cꞌotel i wut i Dios Jacob, cheꞌob.

 8 Tontojet bʌ la, pꞌisila ti wenta ili c tꞌan.
¿Jala to mi caj laꞌ taj laꞌ ñaꞌtʌbal?

 9 Jini tsaꞌ bʌ i mele lac chiquin, ¿xcojc ba?
Jini tsaꞌ bʌ i mele lac wut, ¿xpotsꞌ ba?

 10 Jini muꞌ bʌ i yʌqꞌueñob winicob xꞌixicob i tojob i mul ti 
mojt ti mojt,

¿Mach ba anic mi caj i juꞌsʌbeñetla laꞌ pusicꞌal?
Ñaꞌtʌbil i chaꞌan Dios pejtel chuqui miꞌ yujtel.
¿Mach ba yujilic chuqui woli laꞌ mel?

 11 Cʌmbil i chaꞌan lac Yum icꞌ jach chuqui miꞌ lon ñaꞌtañob 
winicob.

 12 Tijicña jini winic juꞌsʌbil bʌ i pusicꞌal a chaꞌan,
Jini cʌntesʌbil bʌ ti a mandar, c Yum.

 13 Miꞌ taj i ñʌchꞌtilel i pusicꞌal cheꞌ an i ticꞌlʌntel,
Cꞌʌlʌl miꞌ chajpʌbentelob chꞌen jini jontoloꞌ bʌ baꞌ mi caj i 

yochelob i toj i mul.
 14 Come lac Yum maꞌanic mi caj i choc i chaꞌañoꞌ bʌ.

Maꞌanic mi caj i cʌyob.
 15 Jini tojoꞌ bʌ mi caj i qꞌuejlelob ti toj.

Pejtel jini tojoꞌ bʌ i pusicꞌal tijicña mi caj i qꞌuelob.

 16 ¿Majqui mi caj i coltañon ti contra jini jontoloꞌ bʌ?
¿Majqui mi caj i waꞌchocon i bʌ quicꞌot, tiꞌ contra jini muꞌ 

bʌ i chaꞌleñob jontolil?
 17 Machic tsiꞌ coltayon c Yum

Ora tsaꞌ ñʌjchꞌiyon ti mucoñibʌl.
 18 Cheꞌ bʌ tsa cʌlʌ: Woliꞌ tʌjtsꞌel coc chaꞌan mulil, choꞌon,

Tsaꞌ bʌcꞌ chucuyon letsel, c Yum, chaꞌan cꞌux maꞌ wubiñon.
 19 Cheꞌ woliyon ti tsic pusicꞌal chaꞌan cabʌl chuqui mic 

ñaꞌtan,
Maꞌ ñuqꞌuesʌbeñon c pusicꞌal.

 20 Jini jontoloꞌ bʌ añoꞌ bʌ i yeꞌtel, ¿mejl ba i chaꞌleñob i yeꞌtel 
a wicꞌot?

n Salmo 95:8 Meriba, Miꞌ contrajiñob.
o Salmo 95:8 Masa, Miꞌ yilʌbeñob i pusicꞌal.

Mach a piꞌʌlobic muꞌ bʌ i cꞌʌñob a mandar chaꞌan miꞌ ticꞌlañob winicob.
 21 Miꞌ temob i tꞌan chaꞌan miꞌ tsʌnsañob jini toj bʌ.

Miꞌ yʌcꞌob ti chʌmel jini mach bʌ añobic i mul.
 22 Pero lac Yum jiñʌch chan bʌ tsꞌajc baꞌ mi cochel.

C Dios, jiñʌch chꞌentun baꞌ xucꞌulon tiꞌ tojlel j contrajob.
 23 Dios mi caj i qꞌuextʌbeñob i mul.

Mi caj i jisañob chaꞌan i jontolil.
Lac Yum Dios mi caj i jisañob.

Psalm 95

Miꞌ sujbel i ñuclel Dios
1 Conla, laꞌ lac chaꞌlen cꞌay tiꞌ tojlel lac Yum.

Laꞌ lac pejcan Dios, tijicña lac pusicꞌal. Jiñʌch pꞌʌtʌl bʌ 
xajlel muꞌ bʌ i coltañonla.

 2 Laꞌ ochiconla tiꞌ tojlel chaꞌan mi lac suben wocolix i yʌlʌ.
Yom tijicña lac pusicꞌal mi laj cꞌʌyin lac Yum ti salmo.

 3 Come ñucʌch Dios lac Yum.
Jiñʌch ñuc bʌ Rey tiꞌ tojlel pejtelel diosob.

 4 I tamlel jini lum an tiꞌ wenta.
I chaꞌañʌch i ñiꞌ chan bʌ wits.

 5 I chaꞌañʌch jini colem ñajb, come jini tsiꞌ mele.
Tsiꞌ mele jini lum tiꞌ pꞌʌtʌlel.

 6 Laꞌ lac chꞌujutesan lac Yum.
Laꞌ lac ñocchocon lac bʌ tiꞌ tojlel jini tsaꞌ bʌ i meleyonla.

 7 Come lac Diosʌch. I winiconla.
Miꞌ cʌntañonla cheꞌ bajcheꞌ xcʌnta tiñʌmeꞌ.

Utsꞌat muqꞌuic a wubiben i tꞌan wʌle:
 8 Mach tsʌtsꞌac laꞌ pusicꞌal cheꞌ bajcheꞌ yaꞌ ti Meriba n yicꞌot 

Masa o yaꞌ ti tiquin lum,
Cheꞌ bʌ tsiꞌ subeyob Moisés: “Mach wʌꞌic an Dios quicꞌot 

lojon ila ti tiquin lum”, cheꞌob.
 9 Tsiꞌ yilʌbeyoñob c pusicꞌal laꞌ ñojteꞌelob. Maꞌanic tsiꞌ 

ñopoyoñob

Anquese cabʌl tsiꞌ qꞌueleyob utsꞌat bʌ c melbal.
 10 Chaꞌcꞌal jab tsac mele c pusicꞌal chaꞌañob.

Tsa cʌlʌ: Cabʌl miꞌ tajob i sajtemal jini winicob xꞌixicob.
Mach i cʌñʌyobic c bijlel, choꞌon.

 11 Jini chaꞌan michꞌon tsa cʌcꞌʌ c tꞌan. Maꞌanic mi caj 
cʌqꞌueñob i cꞌaj i yo.

Cheꞌ tsiꞌ yʌlʌ Dios.

Psalm 96

I ñuclel lac Yum 
(1 Cr. 16.23-33)

1 Cꞌʌyiben lac Yum tsijiꞌ bʌ cꞌay.
Cꞌʌyin lac Yum ti pejtelel pañimil.

 2 Cꞌʌyin lac Yum. Chꞌujutesanla i cꞌabaꞌ.
Subula ti jujumpꞌejl qꞌuin woliꞌ coltañonla.

 3 Subula i ñuclel lac Yum tiꞌ lumalob pejtelel winicob 
xꞌixicob.

Subula utsꞌat bʌ i melbal tiꞌ tojlel pejtel tejclumob.
 4 Come ñucʌch lac Yum. Laꞌ wen sujbic i ñuclel.

Yom mi lac bʌcꞌñan Dios ti pejtelel lac pusicꞌal. Jini jach 
yom bʌcꞌñʌñtel tiꞌ tojlel jini diosob.

 5 Come diosteꞌ jach pejtelel i diosob winicob xꞌixicob mach 
bʌ i cʌñʌyobic Dios.

Pero lac Yum tsiꞌ mele jini panchan.
 6 Cabʌlʌch i cꞌuxbintel yicꞌot i ñuclel jini añoꞌ bʌ tiꞌ tojel i 

wut.
I tꞌojol jax jini chꞌujul bʌ i yajñib baꞌ miꞌ pʌs i pꞌʌtʌlel.

 7 Chꞌujutesan lac Yum winicob xꞌixicob ti mojt ti mojt.
Subenla i ñuclel yicꞌot i pꞌʌtʌlel.

 8 Subenla i ñuclel i cꞌabaꞌ lac Yum come cheꞌʌch yom.
Chꞌʌmbenla tilel i majtan. Ochenla tiꞌ pam i yotot.

 9 Chꞌujutesan lac Yum tiꞌ sʌclel laꞌ pusicꞌal.
Yom tsiltsilñayetla tiꞌ tojlel lac Yum ti pejtelel pañimil.

 10 Subeñob jini sajtemoꞌ bʌ, woli ti yumʌntel lac Yum.
Waꞌchocobilix jini pañimil, mach mejlic ti ñijcʌntel.
Dios mi caj i mel winicob xꞌixicob ti toj.

 11 Laꞌ i yubin tijicña jini panchan yicꞌot pañimil.
Laꞌ i chaꞌlen cꞌam bʌ tꞌan jini colem ñajb yicꞌot pejtel i bʌl.

 12 Yom tijicña jini pʌcꞌʌbʌl yicꞌot pejtel i bʌl.
Pejtel jini teꞌel miꞌ cajel ti cꞌay yilal

 13 Come tal lac Yum i mel jini añoꞌ bʌ ti pañimil.
Toj mi caj i mel jini añoꞌ bʌ ti pañimil.
Mi caj i melob yicꞌot i sujmlel.

Psalm 97

I yumʌntel lac Yum
1 Lac Yum woli ti yumʌntel. Yom tijicña jini añoꞌ bʌ ti 

pañimil yicꞌot añoꞌ bʌ tiꞌ tiꞌ colem ñajb.
 2 Tiꞌ joytilel lac Yum an tocal yicꞌot icꞌyochꞌan bʌ pañimil.

Xucꞌul miꞌ yajñel tiꞌ buchlib chaꞌan yujil meloñel ti isujm.
Toj miꞌ mel i yeꞌtel.

 3 Miꞌ loqꞌuel cꞌajc tiꞌ tojlel,
Miꞌ jisan i contrajob añoꞌ bʌ tiꞌ joytilel.

 4 Miꞌ choc majlel chajc muꞌ bʌ i sʌqꞌuesan pañimil.
Tsiltsilñayob miꞌ qꞌuelob jini añoꞌ bʌ ti pañimil.

 5 Jini wits miꞌ yulmʌl cheꞌ bajcheꞌ ñichim tiꞌ tojlel lac Yum.
I Yumch pejtel pañimil.

 6 Tsiquil ti panchan toj lac Yum.
Miꞌ qꞌuelbeñob i ñuclel lac Yum ti pejtelel pañimil.

 7 Miꞌ cajelob ti quisin pejtel muꞌ bʌ i chꞌujutesañob diosteꞌ 
tac,

Muꞌ bʌ i lon chañꞌesañob i bʌ chaꞌan diosteꞌ tac mach bʌ 
anic i cꞌʌjñibal.

Laꞌ i pʌcchocoñob i bʌ tiꞌ tojel i yoc Dios pejtel diosob.
 8 Tijicñayob jini añoꞌ bʌ ti Sion yicꞌot tiꞌ tejclum tac Judá 

chaꞌan toj a meloñel, c Yum.
 9 Come jatet, c Yum, wen ñuquet, cꞌuxbibilet.

Mach ñucobic jini ñucoꞌ bʌ ti pañimil yicꞌot pejtelel i 
diosob.

 10 Jatetla muꞌ bʌ laꞌ cꞌuxbin lac Yum, tsꞌaꞌlenla jontolil.
Lac Yum miꞌ cʌntan i chaꞌañoꞌ bʌ.
Miꞌ pʌyob loqꞌuel tiꞌ pꞌʌtʌlel jini jontoloꞌ bʌ.

 11 Miꞌ sʌcꞌan majlel i bijlel jini toj bʌ.
Miꞌ yʌqꞌuentel i tijicñʌyel jini toj bʌ i pusicꞌal.

 12 Jatetla tojet bʌ la, yom tijicña laꞌ pusicꞌal ti lac Yum jini 
chꞌujul bʌ Dios.

Subenla wocolix i yʌlʌ lac Yum.

Psalm 98

Tojʌch Dios
1 Cꞌʌyinla lac Yum. Cꞌʌyibenla tsijiꞌ bʌ cꞌay

Come tsiꞌ pʌsʌ i yejtal tac i pꞌʌtʌlel.
Ti chꞌujul bʌ i pꞌʌtʌlel tsaꞌix mʌjli i chaꞌan.

 2 Lac Yum tsiꞌ yʌcꞌʌ i bʌ ti cʌjñel cheꞌ bʌ tsiꞌ 
coltayonla.

Tsiꞌ tsictesa toj bʌ i pusicꞌal tiꞌ tojlel pejtel winicob 
xꞌixicob.

 3 Tsaꞌix i cꞌajtesa jini albil bʌ i tꞌan tiꞌ yutslel i 
pusicꞌal.

Tsaꞌix i pʌsbeyob israelob i xucꞌtilel i pusicꞌal.
Winicob añoꞌ bʌ ti ñajt bʌ pañimil tsaꞌix i qꞌueleyob i yeꞌtel 

Dios ti coltaya.

 4 Winicob xꞌixicob ti pejtelel pañimil, yom tijicña laꞌ 
pusicꞌal.

Chaꞌlenla tijicña bʌ cꞌay. Cꞌʌyibenla i ñuclel.
 5 Ñijcanla música ti arpa cheꞌ mi laꞌ cꞌʌyiben salmo tac lac 

Yum.
 6 Yicꞌot i tꞌan trompeta yicꞌot i tꞌan corneta

Yom tijicña mi laꞌ chꞌujutesan lac Yum, jini Rey.

 7 Laꞌ i chaꞌlen cꞌam bʌ tꞌan jini colem ñajb yicꞌot chuqui tac 
an ti ñajb,

Jini pañimil jaꞌel yicꞌot pejtelel wʌꞌ bʌ chumulob.
 8 Yom tijicña jini colem jaꞌ cheꞌ bajcheꞌ winicob muꞌ bʌ i 

jatsꞌob i cꞌʌb.
Yom laj tijicña jini wits tiꞌ tojlel lac Yum.

 9 Come tal lac Yum i mel pejtel añoꞌ bʌ ti pañimil.
Mach jelchoquic mi caj i melob.

Psalm 99

Xucꞌul lac Yum yicꞌot Israel
1 Miꞌ chaꞌlen yumʌl lac Yum. Yom tsiltsilñayob i pusicꞌal 

winicob xꞌixicob.
Buchul lac Yum yaꞌ tiꞌ tꞌejl jini querubiñob*. Laꞌ i yujcun i 

bʌ pañimil.
 2 Ñuc lac Yum ti Sion baꞌ woli ti yumʌntel.

Ñuc tiꞌ tojlel jujunmojt winicob xꞌixicob.
 3 Laꞌ i subob i ñuclel a cꞌabaꞌ,

Come bʌbʌqꞌuen jax, chꞌujulʌch jaꞌel.
 4 Jini Ñuc bʌ Rey miꞌ cꞌuxbin toj bʌ meloñel.

Tsaꞌix i yʌcꞌʌ ti melol chuqui tac toj.
Tsaꞌix i mele chuqui toj yicꞌot chuqui isujm tiꞌ tojlel Israel.

 5 Subula i ñuclel lac Yum Dios.
Pʌcchocon laꞌ bʌ baꞌan i yoc. Chꞌujul jax lac Yum.

 6 Lac Yum tsiꞌ pejca Moisés yicꞌot Aarón, chaꞌtiquil i 
motomajob,

Yicꞌot Samuel jaꞌel. Tsiꞌ laj pejcayob lac Yum tiꞌ cꞌabaꞌ.
Cheꞌ an chuqui tsiꞌ cꞌajtibeyob lac Yum tsiꞌ jacꞌbeyob.

 7 Yaꞌ ti waꞌal bʌ tocal tsiꞌ cʌntesayob.
Tsiꞌ jacꞌbeyob i tꞌan yicꞌot jini mandar tsaꞌ bʌ i yʌqꞌueyob.

 8 C Yum lojon Dios, tsaꞌ pejcayob.
Tsaꞌ ñusʌbeyob i mul,
Pero tsaꞌ wʌqꞌueyob i toj cheꞌ bʌ tsaꞌ jultesʌbeyob i pusicꞌal.

 9 Cꞌuxbinla lac Yum Dios.
Pʌcchocon laꞌ bʌ yaꞌ baꞌan chꞌujul bʌ wits i chaꞌan,
Come chꞌujulʌch lac Yum Dios.

Psalm 100

Yom lac suben Dios wocolix i yʌlʌ
1 Winicob xꞌixicob ti pejtelel pañimil yom tijicña mi laꞌ 

chaꞌlen tꞌan tiꞌ tojlel lac Yum.
 2 Melbenla i yeꞌtel lac Yum tiꞌ tijicñʌyel laꞌ pusicꞌal.

Chaꞌlenla cꞌay cheꞌ mi laꞌ wochel tiꞌ tojlel lac Yum.

 3 Ñaꞌtanla Diosʌch jini lac Yum.
Jini tsiꞌ meleyonla, i chaꞌañonla.
I winiconla, i tiñʌmeꞌonla muꞌ bʌ i cʌntan.

 4 Ochenla tiꞌ tiꞌ tac i yotot lac Yum. Subenla wocolix i yʌlʌ.
Subenla i ñuclel cheꞌ mi laꞌ cꞌotel tiꞌ pam i yotot.
Subenla wocolix i yʌlʌ. Chꞌujutesanla i cꞌabaꞌ.

 5 Come utsꞌat lac Yum. Mi caj i yajñel i yutslel i pusicꞌal ti 
pejtelel ora.

Mi caj i pʌsbenob i xucꞌtilel i pusicꞌal la calobilob ti lajm ti 
lajm.

Psalm 101

Utsꞌat mi caj i yajñel
1 C Yum, mi caj c chaꞌlen cꞌay chaꞌan uts a pusicꞌal. Toj a 

meloñel.
Mi caj c chaꞌlen cꞌay ti a tojlel, c Yum.

 2 Com c chaꞌlen xʌmbal cheꞌ bajcheꞌ a wom.
¿Baqui ora mi caj a tilel a coltañon?
Mi caj c mel cheꞌ bajcheꞌ yom tiꞌ tojlel c piꞌʌlob ti cotot.

 3 Mach comic c jacꞌ c pʌyol ti mulil.

Tsꞌaꞌ mij qꞌuelben i melbal jini xjontolil
Maꞌanic mi caj c tsajcan.

 4 Maꞌanic mi caj cʌcꞌ c bʌ ti sojquel.
Maꞌanic mi caj c ñop jontolil.

 5 Mi caj c ticꞌ jini muꞌ bʌ i lon jopꞌben i mul i piꞌʌl ti chumtʌl.
Maꞌanic mi caj j cuchben jini muꞌ bʌ i chañꞌesan i bʌ, muꞌ 

bʌ i qꞌuel i bʌ ti ñuc.
 6 Mic pꞌis tic wenta pejtel xucꞌuloꞌ bʌ tic lumal. Temel mi 

yajñelob quicꞌot.
Jini muꞌ bʌ i chaꞌlen xʌmbal ti toj bʌ bij mi caj cotsan ti 

xꞌeꞌtel c chaꞌan.
 7 Maꞌanic miꞌ caj ti chumtʌl ti cotot jini muꞌ bʌ i lotin i piꞌʌlob.

Maꞌanic mi caj i yajñel baꞌ añon jini muꞌ bʌ i chaꞌlen lot.
 8 Mi caj c chʌn ticꞌ jini xjontolilob añoꞌ bʌ tic wenta

Chaꞌan mic chocob loqꞌuel tiꞌ tejclum lac Yum.

Psalm 102

I yoración jini ticꞌlʌbil bʌ
1 C Yum, ubibeñon coración. Laꞌ cꞌotic c tꞌan baꞌ añet.

 2 Mach maꞌ mʌybeñon a wut come woli cubin wocol.
Ñichꞌtʌbeñon c tꞌan.
Cheꞌ mic pejcañet yom maꞌ bʌcꞌ jacꞌbeñon.

 3 Tomocña miꞌ sʌc jilel j qꞌuiñilel cheꞌ bajcheꞌ butsꞌ.
Woliꞌ jilel c bʌcꞌtal cheꞌ bajcheꞌ xutunteꞌ woli bʌ ti pulel.

 4 Cꞌunix pañimil. Tsaꞌix wen tiqui c pusicꞌal cheꞌ bajcheꞌ 
tiquin bʌ jam.

Mach chʌn comix waj chaꞌan chꞌijiyem c pusicꞌal.
 5 Maꞌanix c bʌcꞌtal, toꞌol c bʌquel jax yicꞌot c pʌchʌlel, 

chaꞌan cabʌl tsic pusicꞌal.
 6 Añon tic bajñelil cheꞌ bajcheꞌ teꞌlemut muꞌ bʌ i yajñel ti 

jochol bʌ lum.
Lajalon bajcheꞌ xcuj tꞌuchul bʌ tiꞌ jol joch otot.

 7 Mach mejlicon ti wʌyel.
Lajalon bajcheꞌ xpuruwoc tꞌuchul bʌ tiꞌ jol otot tiꞌ bajñelil.

 8 Ti jujumpꞌejl qꞌuin miꞌ wajleñoñob jini j contrajob.
Miꞌ pꞌajoñob jini muꞌ bʌ i michꞌleñoñob.

 9 Wolij cꞌux i tʌñil cꞌajc yubil, i wenta c waj.
Xʌbʌl wolic jap yicꞌot i yaꞌlel c wut.

 10 Come wen michꞌet.
Tsaꞌ techeyon, tsaꞌ chaꞌ chocoyon jubel.

 11 Ora jach miꞌ ñumel j qꞌuiñilel.
Miꞌ tamꞌan axñal tic pusicꞌal yilal cheꞌ bajcheꞌ ti ochꞌajel 

qꞌuin.

 12 C Yum buchulet ti a yumʌntel ti pejtelel ora.
Mi caj i chʌn sujbel a ñuclel ti pejtelel ora.

 13 Mi caj a chꞌojyel a pꞌuntan Sion, jini chꞌujul bʌ tejclum.
Come i yorajlelix maꞌ pʌsben a wutslel.
Isujm tsaꞌix juli i yorajlel wʌn ñaꞌtʌbil bʌ a chaꞌan.

 14 A winicob miꞌ cꞌuxbiñob i xajlelal Sion.
Chꞌijiyemob i pusicꞌal chaꞌan i tsꞌubeñal jini jejmen tac bʌ 

otot.

 15 Cheꞌ maꞌ pꞌuntan Sion mi caj i bʌcꞌñañob i cꞌabaꞌ lac Yum 
jini mach bʌ i chaꞌañobic Dios.

Pejtel jini yumʌlob ti pañimil mi caj i bʌcꞌñañetob chaꞌan 
a ñuclel.

 16 Lac Yum mi caj i chaꞌ mel Sion.
Mi caj i pʌs i bʌ yicꞌot i ñuclel.

 17 Miꞌ jacꞌbeñob i yoración jini pꞌumpꞌuñoꞌ bʌ,
Maꞌanic miꞌ ñusʌbeñob i tꞌan.

 18 Laꞌ ochic ti jun iliyi chaꞌan miꞌ qꞌuelob la calobilob.
Jini maxto bʌ anic tsiꞌ yilayob pañimil mi caj i subob i 

ñuclel lac Yum.
 19 Lac Yum am bʌ ti chꞌujul bʌ i yajñib ti panchan tsiꞌ qꞌuele 

winicob xꞌixicob ti pañimil.
 20 Tsaꞌix i yubibeyob i yajcʌn jini ñupꞌuloꞌ bʌ.

Tsaꞌix i ñaꞌta i yʌcꞌob ti libre jini woli bʌ i chʌmelob.
 21 Winicob xꞌixicob mi caj i tsictesañob i ñuclel lac Yum yaꞌ ti 

Sion.
Mi caj i subob i ñuclel lac Yum yaꞌ ti Jerusalén

 22 Cheꞌ tempʌbilob tilel jini loqꞌuemoꞌ bʌ ti cabʌl tejclum 
tac

Chaꞌan miꞌ chꞌujutesañob lac Yum.
 23 Lac Yum tsiꞌ jisa c pꞌʌtʌlel ti ojlil bij yubil.

Tsaꞌix i comꞌesʌbeyon j qꞌuiñilel.
 24 Tsac sube: C Dios, mach a pʌyon majlel cheꞌ maxto 

ñoxonic.
Cuxulet ti pejtelel ora. Junlajalet tiꞌ tojlel calobilob lojon 

yicꞌot i yalobilob ti lajm ti lajm.

 25 Ti oñiyi tsaꞌ waꞌchoco jini pañimil,
Jini panchan i melbalʌch a cꞌʌb.

 26 Mi caj i jilel pero chʌn cuxulet.
Miꞌ caj ti tsuculiyel cheꞌ bajcheꞌ bujcʌl.
Mi caj i qꞌuextiyel cheꞌ bajcheꞌ mi laj qꞌuextan lac bujc.
Miꞌ caj ti yʌjñel.

 27 Mach cheꞌiquet, mach a wujilic ñoxꞌan.
Mach jiliquet ti pejtelel ora.

 28 Xucꞌul miꞌ cajelob ti chumtʌl i yalobilob a winicob.
Mi caj a coltañob.

Psalm 103

Cabʌl i yutslel i pusicꞌal Dios
1 Laꞌ c chꞌujutesan c Yum ti pejtelel c pusicꞌal.

Laꞌ c chꞌujutesan jini chꞌujul bʌ i cꞌabaꞌ ti pejtelel c pꞌʌtʌlel.
 2 Laꞌ c chꞌujutesan c Yum ti pejtelel c pusicꞌal.

Mach miꞌ wis ñajʌyel tic pusicꞌal chuqui miꞌ yʌqꞌueñonla.
 3 Jiñʌch muꞌ bʌ i ñusʌbeñon pejtelel c mul.

Miꞌ lajmesʌbeñon pejtelel j cꞌamʌjel.
 4 Miꞌ mʌñon loqꞌuel baꞌ colel c chʌmel.

Miꞌ chꞌʌlon ti corona come cꞌux miꞌ yubiñon.
 5 Miꞌ tijicñesañon yicꞌot wen tac bʌ c majtan wʌꞌ ti pañimil 

chaꞌan mic chaꞌ pꞌʌtan cheꞌ bajcheꞌ xiyeꞌ.

 6 Lac Yum miꞌ mel ti toj jini ticꞌlʌbiloꞌ bʌ.
Mi caj i qꞌuextʌbeñob i mul xjontolilob.

 7 Tsiꞌ pʌsbe Moisés chuqui woliꞌ ñaꞌtan tiꞌ pusicꞌal.
Tsiꞌ pʌsbeyob israelob i melbal.

 8 Lac Yum miꞌ chaꞌlen pꞌuntaya, uts i pusicꞌal.
Jal miꞌ michꞌan. Cabʌl miꞌ pꞌuntañonla.

 9 Mach ti pejtelelic ora mi caj i ticꞌonla.
Maꞌanic miꞌ cʌntan i michꞌajel ti pejtelel ora.

 10 Maꞌanic tsiꞌ yʌqꞌueyonla wocol cheꞌ bajcheꞌ cꞌamel an lac 
mul.

Maꞌanic tsiꞌ qꞌuexta lac mul cheꞌ bajcheꞌ cꞌamel an.
 11 Come cabʌlʌch i yutslel i pusicꞌal cheꞌ bajcheꞌ i chanlel 

panchan
Tiꞌ tojlel jini muꞌ bʌ i bʌcꞌñañob.

 12 Cheꞌ bajcheꞌ i ñajtlel pañimil cꞌʌlʌl tiꞌ pasibal qꞌuin cꞌʌlʌl tiꞌ 
bʌjlibal qꞌuin,

Cheꞌʌch tsiꞌ chocbeyonla lac mul.
 13 Cheꞌ bajcheꞌ winicob miꞌ cꞌuxbiñob i yalobilob,

Cheꞌ jaꞌel lac Yum miꞌ pꞌuntan jini muꞌ bʌ i bʌcꞌñañob.
 14 Come yujil cꞌuñonla, yujil melbilonla ti tsꞌubejn.

 15 Poj jumucꞌ jach cuxulonla cheꞌ bajcheꞌ jam.
Jumucꞌ jach an lac wenlel cheꞌ bajcheꞌ i nich pimel.

 16 Cheꞌ miꞌ ñumel icꞌ miꞌ yajlel.

Mach chʌn tsiquilix.
 17 Pero i yutslel lac Yum ti pejtelel ora an.

Lac Yum miꞌ pʌsbeñob i yutslel yicꞌot i tojel jini muꞌ bʌ i 
bʌcꞌñañob yicꞌot i pꞌolbalob ti lajm ti lajm

 18 Cheꞌ bajcheꞌ jaytiquil miꞌ jacꞌbeñob jini xucꞌul bʌ tꞌan,
Muꞌ bʌ i ñaꞌtañob i mel cheꞌ bajcheꞌ tsꞌijbubil.
Miꞌ pʌsbeñob i yutslel lac Yum.

 19 Lac Yum tsaꞌix i waꞌchoco i yumʌntel yaꞌ ti panchan.
Miꞌ chaꞌlen yumʌntel ti pejtelel pañimil.

 20 Chꞌujutesanla lac Yum, ángelob cabʌl bʌ laꞌ pꞌʌtʌlel,
Muꞌ bʌ laꞌ jacꞌben i tꞌan, muꞌ bʌ laꞌ melben chuqui miꞌ yʌl.

 21 Chꞌujutesanla lac Yum pejtel i yángelob,
Xꞌeꞌteletla muꞌ bʌ laꞌ melben chuqui yom Dios.

 22 Chꞌujutesan lac Yum pejtelel i melbal,
Ti jujumpꞌejl tejclum ti pejtelel i yumʌntel.
Laꞌ c chꞌujutesan c Yum ti pejtelel c pusicꞌal.

Psalm 104

Dios utsꞌat miꞌ cʌntan i melbal
1 C Yum, laꞌ c chꞌujutesañet ti pejtelel c pusicꞌal.

C Yum Dios, wen ñuquet.
I tꞌojol jax a cꞌuxbintel yicꞌot a ñuclel, i wentajʌch a pislel 

muꞌ bʌ a lʌp.
 2 Jini a pislel jiñʌch i cꞌʌcꞌal pañimil.

Jini panchan tsʌyeꞌel a chaꞌan cheꞌ bajcheꞌ pisil.
 3 Maꞌ waꞌchocon a chumlib ti pam jini tocal.

Maꞌ cꞌʌn jini tocal i wenta carreta.
 4 Maꞌ chaꞌlen xʌmbal ti icꞌ yaꞌ tiꞌ wichꞌ yilal.

Maꞌ choc majlel ángelob ti a weꞌtel.
Pꞌʌtʌlob cheꞌ bajcheꞌ i yʌqꞌuil cꞌajc jini xꞌeꞌtelob a chaꞌan.

 5 Tsaꞌix a waꞌchoco jini pañimil tiꞌ cꞌʌclib
Chaꞌan maꞌanic miꞌ yajlel ti pejtelel ora.

 6 Tsaꞌix a moso i jajp lum ti jaꞌ i wentajʌch bujcʌl.
Tsaꞌ ñumi jaꞌ ti pam wits.

 7 Tsiꞌ tʌtsꞌʌ i bʌ jaꞌ cheꞌ bʌ tsaꞌ tiqꞌui.
Tsaꞌ choco tilel i tꞌan chajc, tsaꞌ putsꞌi jaꞌ.

SALMOS 103 ,  104

El Antiguo Testament en el ch'ol de Tumbalá  ©Liga Bíblica Internacional, 2011 



1109

 8 Tsiꞌ pʌsʌ i bʌ wits. Tsaꞌ tsictiyi tac joctʌl
Yaꞌ tiꞌ yajñib baꞌ wʌn ñaꞌtibil a chaꞌan.

 9 Tsaꞌ melbe i cayajon baꞌ jaxʌl tac lum yicꞌot colem jaꞌ, 
chaꞌan yaꞌ jach miꞌ yajñel.

Mach chʌn mejlix ti pam ñumel ti lum.

 10 Yaꞌ ti joctʌl maꞌ wʌcꞌ ti loqꞌuel cuxul bʌ jaꞌ.
Miꞌ chaꞌlen xʌmbal jubel tiꞌ yojlil wits tac.

 11 Yaꞌ miꞌ cꞌotel i jap jini bʌteꞌel am bʌ ti mateꞌel.
Yaꞌ miꞌ lajmesan i tiquin tiꞌ tsijiꞌ bʌ burro.

 12 Jini teꞌlemut muꞌ bʌ ti wejlel ñumel miꞌ mel i cꞌuꞌ yaꞌ tiꞌ tiꞌ 
jaꞌ.

Yaꞌ tiꞌ ñiꞌ teꞌ miꞌ tꞌuchtʌl ti cꞌay.
 13 Jatet chumulet bʌ ti chan maꞌ mul jini wits.

Maꞌ choc tilel jaꞌal. Utsꞌat miꞌ yʌcꞌ i wut jini lum chaꞌan a 
weꞌtel.

 14 Maꞌ wʌcꞌ ti pasel jam chaꞌan i bucꞌbal wacax.
Maꞌ wʌqꞌueñob i yeꞌtel winicob ti lum
Chaꞌan mic taj lojon i bʌl lojon c ñʌcꞌ ti chajp ti chajp,

 15 Yicꞌot vino muꞌ bʌ i tijicñesʌbeñon lojon c pusicꞌal,
Yicꞌot aceite chaꞌan tijicña lojon c wut,
Yicꞌot waj chaꞌan mic taj lojon c pꞌʌtʌlel.

 16 Wen on i yetsel jini teꞌ tsaꞌ bʌ a wʌcꞌʌ ti colel, c Yum,
Cheꞌ bajcheꞌ jini chꞌujteꞌ tsaꞌ bʌ a pʌcꞌʌ ti Líbano wits.

 17 Yaꞌ miꞌ pꞌojlelob teꞌlemut.
Jini cꞌubul miꞌ mel i cꞌuꞌ ti chʌcajl.

 18 Jini mateꞌel chivo miꞌ yajñel ti chan tac bʌ wits.
Jini teꞌlal miꞌ yajñel ti xajlelol.

 19 Tsaꞌ wʌqꞌue i cꞌʌjñibal uw chaꞌan miꞌ tsictesan jujumpꞌejl 
tsic.

Jini qꞌuin miꞌ bʌjlel che i yorajlelix.
 20 Jatet maꞌ wʌcꞌ acꞌʌlel, miꞌ yicꞌan.

Cheꞌ iqꞌuix, miꞌ loqꞌuel ti xʌmbal pejtel bʌteꞌel.
 21 Jini alʌ bajlum miꞌ chaꞌlen oñel cheꞌ an i wiꞌñal.

Miꞌ sajcan majlel i bʌl i ñʌcꞌ muꞌ bʌ a wʌqꞌuen, Dios.
 22 Cheꞌ miꞌ pasel qꞌuin miꞌ chaꞌ sujtel ti pʌctʌl yaꞌ tiꞌ 

chꞌeñal.
 23 Jini winicob miꞌ loqꞌuelob majlel ti eꞌtel.

Miꞌ cʌyob i yeꞌtel cheꞌ wolix ti bʌjlel qꞌuin.

 24 C Yum, cabʌl jax a melbal.
Ti a ñaꞌtʌbal tsaꞌix a mele ti pejtelel.
Ti pejtelel pañimil tsiquil jini wen tac bʌ tsaꞌ bʌ a 

melbeyon lojon.
 25 An colem ñajb cabʌl bʌ i ñajtlel.

Mach mejlic ti tsijquel i chʌñil tac.
Cabʌl i chʌñil, biqꞌuit bʌ yicꞌot colem bʌ.

 26 Yaꞌ miꞌ chaꞌlen xʌmbal jini colem barco.
Yaꞌʌch an jini leviatán tsaꞌ bʌ a mele chaꞌan miꞌ chaꞌlen 

alas ti jaꞌ.

 27 Pejtel i chʌñil pañimil yicꞌot i chʌñil colem ñajb miꞌ 
pijtañet,

Come jatet maꞌ wʌqꞌuen i bʌl i ñʌcꞌ tiꞌ yorajlel.
 28 Maꞌ wʌqꞌuen i tempan i bʌl i ñʌcꞌ.

Cheꞌ maꞌ wʌqꞌuen miꞌ ñajꞌan.
 29 Cheꞌ maꞌ mʌy a wut pꞌumpꞌun jax i bʌ.

Cheꞌ maꞌ chilben i cuxtilel miꞌ chʌmel.
Miꞌ chaꞌ sujtel ti tsꞌubejn.

 30 Cheꞌ maꞌ choc tilel a wEspíritu, miꞌ pꞌojlelob yan tac 
bʌ.

Maꞌ wʌcꞌ ti pꞌojlel jini cuxul tac bʌ ti pañimil.

 31 C Yum, mach jilic a ñuclel ti pejtelel ora.
Yom tijicña a pusicꞌal chaꞌan a melbal.

 32 Maꞌ qꞌuel pañimil. Tsilecña miꞌ ñijcan i bʌ jini 
lum.

Maꞌ tʌl wits, miꞌ loqꞌuel butsꞌ.
 33 Mi caj j cꞌʌyiñet, c Yum, ti pejtelel c jabilel.

Mi caj j cꞌʌyiñet ti salmo tac cheꞌ cuxulon to.

 34 Yom maꞌ qꞌuel ti utsꞌat chuqui wolic subeñet,
Come tijicñayon chaꞌañet, c Yum.

 35 Laꞌ jilicob xmulilob ti pañimil.
Laꞌ junyajlel jilicob jini muꞌ bʌ i ñusañob Dios.
Laꞌ c chꞌujutesañet c Yum tic pusicꞌal.
¡Aleluya!

Psalm 105

Lac Yum miꞌ pʌsbeñob israelob ñuc tac bʌ i yeꞌtel 
(1 Cr. 16.7-22)

1 Subenla wocolix i yʌlʌ lac Yum. Pejcanla tiꞌ cꞌabaꞌ.
Pucbenla i melbal lac Yum yaꞌ tiꞌ tojlel pejtel winicob 

xꞌixicob.
 2 Chaꞌlenla cꞌay tiꞌ tojlel lac Yum. Cꞌʌyibenla i ñuclel.

Subula pejtel jini ñuc bʌ i melbal.
 3 Ñuqꞌuesan laꞌ pusicꞌal chaꞌan chꞌujul i cꞌabaꞌ lac Yum.

Yom tijicña miꞌ yubiñob jini muꞌ bʌ i chꞌujutesañob lac 
Yum.

 4 Sajcan lac Yum baꞌ tilem lac pꞌʌtʌlel.
Ajñenla tiꞌ tojlel ti pejtelel ora.

 5 Ñaꞌtʌbenla i yejtal tac i pꞌʌtʌlel tsaꞌ bʌ i pʌsʌ,
Jini bʌbʌqꞌuen tac bʌ i melbal cheꞌ bʌ tsiꞌ yʌcꞌʌ i tꞌan tiꞌ 

contra egiptojob.
 6 Jatetla i pꞌolbaletla Abraham i winic lac Yum.

I yalobiletla Jacob, i yajcʌbaletla Dios.

 7 Lac Yum jiñʌch Dios.
Miꞌ mel winicob xꞌixicob ti pejtelel pañimil.

 8 Ti pejtelel ora ñaꞌtibilix i chaꞌan jini xucꞌul bʌ i tꞌan
Tsaꞌ bʌ i subeyob winicob xꞌixicob yicꞌot i yalobilob ti lajm 

ti lajm chaꞌan miꞌ chʌn ñaꞌtañob ti pejtelel ora.
 9 Jiñʌch xucꞌul bʌ tꞌan tsaꞌ bʌ i yʌqꞌue Abraham,

Jini xucꞌul bʌ tꞌan tsaꞌ bʌ i yʌqꞌue Isaac,
 10 Jini jach bʌ tꞌan tsaꞌ bʌ i yʌqꞌue Jacob ti mandar.

Mach jilic ti pejtelel ora jini xucꞌul bʌ i tꞌan tiꞌ tojlel Israel.
 11 Tsiꞌ yʌlʌ lac Yum: Mi caj cʌqꞌueñet i lumal Canaán chaꞌan a 

chaꞌanʌch, cheꞌen.
 12 Cheꞌ maxto cabʌlobic lac piꞌʌlob,

Cheꞌ ñumel jach tsaꞌ ñumiyob come mach i chaꞌañobic jini 
lum,

 13 Tsiꞌ chaꞌleyob xʌmbal ñumel ti jujumpꞌejl lum.
Tsaꞌ loqꞌuiyob ti jumpꞌejl lum, tsaꞌ ochiyob ti yambʌ i yum.

 14 Lac Yum Dios maꞌanic tsiꞌ yʌcꞌʌyob ti ticꞌlʌntel.
Tsiꞌ tiqꞌui reyob tsaꞌ bʌ i ticꞌlayob.

 15 Tsiꞌ yʌlʌ: Mach mi laꞌ mʌctan jini yajcʌbiloꞌ bʌ c chaꞌan.
Mach mi laꞌ ticꞌlan jini xꞌaltꞌañob c chaꞌan, cheꞌen.

 16 Tsiꞌ choco tilel wiꞌñal ti pañimil.
Tsiꞌ yʌcꞌʌ ti jilel i bʌl ñʌcꞌʌl.

 17 Lac Yum tsiꞌ choco majlel winic tiꞌ tojlel i yalobilob Jacob 
chaꞌan miꞌ coltañob.

Tsaꞌ chojni José chaꞌan miꞌ yochel ti majtan eꞌtel tiꞌ wenta 
i yum.

 18 Tsiꞌ cʌchbeyob i yoc ti cadena tac. Cʌchʌl tsaꞌ cʌle.
 19 Jinto tsaꞌ tsꞌʌctiyi i tꞌan lac Yum, tsaꞌ qꞌuejli ti toj.
 20 Jini rey tsiꞌ chaꞌle mandar chaꞌan miꞌ yʌcꞌ ti colel.

Jini ñuc bʌ yumʌl tiꞌ tojlel cabʌl winicob xꞌixicob tsiꞌ colo.
 21 Tsiꞌ waꞌchoco José chaꞌan miꞌ yumañob i winicob tiꞌ yotot 

rey.
Tsiꞌ yotsa tiꞌ wenta pejtel i chubʌꞌan.

 22 Tsiꞌ yʌqꞌue i pꞌʌtʌlel chaꞌan miꞌ cʌchob yumʌlob cheꞌ 
yom.

Tsiꞌ yʌqꞌue i yeꞌtel tiꞌ tojlel ancianojob chaꞌan miꞌ 
cʌntesañob.

 23 Tsaꞌ cꞌoti Israel yaꞌ ti Egipto.
Tsaꞌ chumle Jacob tiꞌ lumal Cam.

 24 Lac Yum tsiꞌ yʌcꞌʌ ti pꞌojlel i yalobilob. Cheꞌ wen cabʌlobix 
ñumen an i pꞌʌtʌlel bajcheꞌ i contrajob.

 25 Dios tsiꞌ qꞌuextʌbeyob i pusicꞌal egiptojob chaꞌan miꞌ 
tsꞌaꞌleñob i chaꞌañoꞌ bʌ,

Chaꞌan miꞌ lotiñob.

 26 Tsiꞌ choco tilel Moisés, i winic,
Yicꞌot Aarón, yajcʌbil bʌ i chaꞌan.

 27 Tsiꞌ pʌsʌyob i yejtal i pꞌʌtʌlel lac Yum, yicꞌot ñuc tac bʌ i 
pꞌʌtʌlel lac Yum yaꞌ tiꞌ lumal Egipto.

 28 Tsiꞌ yʌcꞌʌ icꞌyochꞌan bʌ pañimil, tsaꞌ icꞌa.
Pero jini egiptojob tsiꞌ chʌn ñusayob Dios.

 29 Tsiꞌ pʌntesa jaꞌ ti chꞌichꞌ.
Tsiꞌ tsʌnsa jini chʌy am bʌ ti Egipto.

 30 Tsiꞌ wen pꞌojlesa xpequejc ti lum.
Tsaꞌ ochi ti jujumpꞌejl i mal i yotot rey.

 31 Tsiꞌ yʌcꞌʌ mandar lac Yum, tsaꞌ wen caji ti pꞌojlel us tiꞌ tiꞌ 
jaꞌ,

Yicꞌot uchꞌ ti pejtelel i lumal Egipto.
 32 Tsiꞌ choco jubel tuñijaꞌ i wenta jaꞌal,

Yicꞌot chajc muꞌ bʌ ti lejmel ti pañimil.
 33 Tsiꞌ jisa jini acꞌ yicꞌot higuerateꞌ.

Tsiꞌ buchu jubel jini teꞌel am bʌ ti lum.
 34 Tsiꞌ yʌcꞌʌ i tꞌan chaꞌan miꞌ pꞌojlel sajcꞌ,

Yicꞌot cabʌl chʌñil pañimil.
 35 Jini sajcꞌ tsiꞌ jisa pejtelel jini pimel tiꞌ lumal Egipto.

Tsiꞌ laj cꞌuxbe i wut pʌcꞌʌbʌl ti pejtelel jini lum.
 36 Lac Yum tsiꞌ tsʌnsa pejtelel ascuñʌloꞌ bʌ tiꞌ lumal,

Jini ñaxan bʌ i yalobilob.

 37 Tsiꞌ pʌyʌ loqꞌuel israelob, cuchulob i chaꞌan plata yicꞌot oro.
Maꞌanic majqui tsaꞌ cꞌunꞌa ti bij ti pejtelel i yalobilob 

Israel.
 38 Tijicñayob tsiꞌ yubiyob egiptojob cheꞌ bʌ tsaꞌ loqꞌuiyob,

Come cabʌl woliyob ti bʌqꞌuen.
 39 Lac Yum tsiꞌ lichꞌyeꞌe jini tocal chaꞌan miꞌ mosob ti 

qꞌuiñil,
Yicꞌot cꞌajc chaꞌan miꞌ yʌcꞌ i sʌclel pañimil ti acꞌʌlel.

 40 Jini israelob tsiꞌ cꞌajtibeyob Dios weꞌelʌl, tsiꞌ yʌqꞌueyob 
cox.

Tsaꞌ ñajꞌayob ti waj tilem bʌ ti panchan.
 41 Tsiꞌ topꞌo xajlel, on tsaꞌ loqꞌui jaꞌ.

Tsiꞌ mele paꞌ yaꞌ ti tiquin bʌ lum.
 42 Come tsiꞌ ñaꞌta jini chꞌujul bʌ i tꞌan

Tsaꞌ bʌ i sube Abraham i winic.

 43 Tsiꞌ pʌyʌ loqꞌuel i chaꞌañoꞌ bʌ. Tijicñayob i pusicꞌal tsaꞌ 
loqꞌuiyob.

Jini yajcʌbiloꞌ bʌ i chaꞌan tsiꞌ chaꞌleyob cꞌay.
 44 Lac Yum tsiꞌ yʌqꞌueyob i lum israelob, jini lum tsaꞌ bʌ 

chilbentiyob jini sajtemoꞌ bʌ.
Tsiꞌ yʌqꞌueyob i wut i pʌcꞌʌb yañoꞌ bʌ,

 45 Chaꞌan miꞌ jacꞌbeñob i mandar Dios yicꞌot i cʌntesa ti 
pejtelel i pusicꞌal.

¡Aleluya!

Psalm 106

Israel tsiꞌ ñusʌbe i mandar lac Yum
1 ¡Aleluya!

Subenla wocolix i yʌlʌ lac Yum, come utsꞌatʌch.
Come mach jilic i yutslel ti pejtelel ora.

 2 ¿Majqui yujil i subol jini ñuc tac bʌ i melbal lac Yum?
¿Majqui mi mejlel i pʌs pejtel i ñuclel?

 3 Tijicñayob muꞌ bʌ i jacꞌob chuqui toj, muꞌ bʌ i melob 
chuqui toj ti pejtelel ora.

 4 Ñaꞌtañon c Yum cheꞌ maꞌ pʌsbeñob i yutslel a chaꞌañoꞌ bʌ.
Ñaꞌtañon cheꞌ maꞌ coltañob

 5 Chaꞌan mij qꞌuelben i wenlel jini yajcʌbiloꞌ bʌ a chaꞌan,
Chaꞌan tijicña mi cubin cheꞌ tijicñʌyob a chaꞌañoꞌ bʌ.
Isujm tijicña c pusicꞌal quicꞌotob.

 6 Tsaꞌix lac chaꞌle mulil yicꞌot lac tat,
An lac mul, tsaꞌ lac chaꞌle jontolil.

 7 Cheꞌ yaꞌ to añob lac tat ti Egipto maꞌanic tsiꞌ pꞌisiyob tiꞌ 
wenta i pꞌʌtʌlel Dios.

Mach cꞌajalic i chaꞌañob i yonlel i yutslel.
Tsiꞌ ñusʌbeyob i tꞌan lac Yum yaꞌ ti Chʌchʌc bʌ Ñajb.

 8 Pero tsiꞌ coltayob chaꞌan miꞌ yʌcꞌ ti cʌjñel i cꞌabaꞌ yicꞌot i 
pꞌʌtʌlel.

 9 Tsiꞌ pejca jini Chʌchʌc bʌ Ñajb, tsaꞌ tiqui.
Tsiꞌ pʌyʌyob ñumel ti tam bʌ jaꞌ cheꞌ bajcheꞌ ti tiquin lum.

 10 Tsiꞌ coltayob loqꞌuel tiꞌ pꞌʌtʌlel jini tsaꞌ bʌ i tsꞌaꞌleyob.
Tsiꞌ pʌyʌyob loqꞌuel tiꞌ cꞌʌb i contrajob.

 11 Jini jaꞌ tsiꞌ mujla i contrajob.
Maꞌanic majqui tsaꞌ coli mi juntiquilic.

 12 Jini chaꞌan tsiꞌ ñopbeyob i tꞌan,
Tsiꞌ cꞌʌyibeyob i ñuclel.

 13 Pero ti ora tsaꞌ ñajʌyi tiꞌ pusicꞌal i melbal.
Maꞌanic tsiꞌ pijtayob i tojꞌesʌntel ti Dios.

 14 Tsiꞌ wersa cꞌajtibeyob Dios chuqui yomob i cꞌux.
Tsiꞌ yilʌbeyob i pusicꞌal yaꞌ ti jochol bʌ lum.

 15 Dios tsiꞌ yʌqꞌueyob chuqui tsiꞌ cꞌajtibeyob,
Pero tsiꞌ chocbeyob tilel i cꞌamʌjel tsaꞌ bʌ i jisayob.

 16 Tsʌytsʌyñayob i pusicꞌal winicob tiꞌ tojlel Moisés
Yicꞌot tiꞌ tojlel Aarón jini chꞌujul bʌ i winic lac Yum.

 17 Jini chaꞌan tsaꞌ tili i yujquel lum. Tsaꞌ tsijli jini lum. Tsiꞌ 
ñetꞌe cʌytʌl Datán.

Tsiꞌ mujla cʌytʌl Abiram yicꞌot i piꞌʌlob.
 18 Tsaꞌ lejmi cꞌajc tiꞌ tojlel.

Tsiꞌ pulu jini jontoloꞌ bʌ.

 19 Tsiꞌ meleyob alʌ tat wacax yaꞌ ti Horeb.
Tsiꞌ chꞌujutesayob jini diosteꞌ melbil bʌ ti cꞌʌncꞌʌn taqꞌuin.

 20 Tsiꞌ cʌyʌyob jini ñuc bʌ Dios chaꞌan miꞌ chꞌujutesañob i 
yejtal wacax yujil bʌ i cꞌuxol jam.

 21 Tsaꞌ ñajʌyiyob i chaꞌan Dios, jini i Yaj Coltaya
Tsaꞌ bʌ i pʌsʌ ñuc tac bʌ i melbal yaꞌ ti Egipto.

 22 Tsiꞌ pʌsʌ cabʌl i yejtal i pꞌʌtʌlel yaꞌ tiꞌ lumal Cam,
Yicꞌot bʌbʌqꞌuen tac bʌ yaꞌ ti Chʌchʌc bʌ Ñajb.

 23 Dios tsiꞌ sube Moisés mi caj i jisañob.
Machic tsiꞌ mʌcta Moisés tsaꞌ laj jiliyob.
Pero yaꞌ tiꞌ tojel i wut Dios tsaꞌ waꞌle Moisés jini yajcʌbil bʌ 

i chaꞌan, chaꞌan miꞌ mʌctʌben i michꞌajel.

 24 Tsiꞌ chʌn chaꞌleyob mulil.
Tsiꞌ tsꞌaꞌleyob jini utsꞌat bʌ lum.
Maꞌanic tsiꞌ ñopbeyob i tꞌan tsaꞌ bʌ i subeyob chaꞌan jini 

lum.
 25 Tsiꞌ chaꞌleyob wulwul tꞌan tiꞌ yototob.

Maꞌanic tsiꞌ jacꞌbeyob i tꞌan lac Yum.
 26 Jini chaꞌan Dios tsiꞌ wersa acꞌʌ i tꞌan

Chaꞌan mi caj i jisañob ti jochol bʌ lum.
 27 Mi caj i pucbeñob majlel i pꞌolbal tiꞌ tojlel sajtemoꞌ bʌ

Chaꞌan miꞌ pam pujquelob ti selol pañimil.
 28 Tsiꞌ chʌn chaꞌleyob mulil.

Tsiꞌ tsajcayob jini diosteꞌ i cꞌabaꞌ Baal yaꞌ ti Peor.
Tsiꞌ cꞌuxuyob tsʌnsʌbil bʌ i majtan tac jini diosteꞌ mach bʌ 

anic i cuxtʌlel.
 29 Tsiꞌ techbeyob i michꞌajel lac Yum yicꞌot i melbalob.

Tsaꞌ tejchi tsʌts bʌ cꞌamʌjel tsaꞌ bʌ pam ñumi tiꞌ tojlelob.
 30 Pero tsaꞌ bʌxꞌa Finees ti meloñel.

Cheꞌ jini tsaꞌ lajmi jini tsʌts bʌ cꞌamʌjel.
 31 Tsaꞌ qꞌuejli ti toj Finees yicꞌot i yalobilob ti junjunlajm 

chaꞌan tsiꞌ mele jini añoꞌ bʌ i mul.

 32 Tsiꞌ chʌn chaꞌleyob mulil israelob.
Tsiꞌ techbeyob i michꞌajel Dios yaꞌ ti jaꞌ i cꞌabaꞌ Meriba.
Jini chaꞌan tsiꞌ yubi wocol Moisés tiꞌ cajob.

 33 Cheꞌ bʌ tsiꞌ techbeyob i michꞌajel, tsʌts tsaꞌ cajiꞌ yʌꞌleñob.
 34 Jini israelob tsiꞌ ñusʌbeyob i mandar lac Yum.

Maꞌanic tsiꞌ jisayob jini sajtemoꞌ bʌ yaꞌ bʌ chumulob.
 35 Tsaꞌ tem ajniyob yicꞌot jini sajtemoꞌ bʌ.

Tsiꞌ ñopbeyob i melbal.
 36 Tsiꞌ chꞌujutesayob i diosteꞌ tac sajtemoꞌ bʌ.

Jini chaꞌan tsaꞌ sojquiyob.
 37 Tsiꞌ yʌcꞌʌyob ti chʌmel chꞌiton bʌ yicꞌot xchꞌoc bʌ i 

yalobilob,
Chaꞌan tsʌnsʌbil bʌ i majtan xibajob.

 38 Tsiꞌ becꞌbeyob i chꞌichꞌel i yalobilob mach bʌ añobic i mul, 
chꞌitoñob yicꞌot xchꞌocob,

Chaꞌan miꞌ yʌqꞌueñob tsʌnsʌbil bʌ i majtan jini diosteꞌ tac 
ti Canaán.

Tsiꞌ yʌcꞌʌyob ti tsꞌaꞌlentel i lumal yicꞌot i chꞌichꞌel i 
yalobilob.

 39 Tsaꞌ sojquiyob cheꞌ leco i melbalob.
Cabʌlob i mul tsiꞌ chaꞌleyob tsꞌiꞌlel.

 40 Jini chaꞌan lac Yum tsiꞌ michꞌle i chaꞌañoꞌ bʌ.
Tsiꞌ tsꞌaꞌleyob.

 41 Tsiꞌ yʌcꞌʌyob tiꞌ wenta jini sajtemoꞌ bʌ.
Jini israelob tsiꞌ yumayob jini sajtemoꞌ bʌ tsaꞌ bʌ i 

tsꞌaꞌleyob.
 42 I contrajob tsiꞌ yʌcꞌʌyob ti wocol.

Wersa tsiꞌ jacꞌbeyob i mandar.

 43 Cabʌl tsiꞌ locꞌsayob Dios tiꞌ pꞌʌtʌlel i contrajob,
Pero tsiꞌ chʌn meleyob cheꞌ bajcheꞌ tsiꞌ bajñel ñaꞌtayob tiꞌ 

tsʌtslel i pusicꞌal.

Dios tsiꞌ juꞌsʌbeyob i pusicꞌal ti wocol chaꞌan i jontolil.
 44 Cheꞌ woliyob ti wocol, Dios tsiꞌ pꞌuntayob.

Tsiꞌ yubibeyob i yuqꞌuel.
 45 Tsiꞌ ñaꞌta jini xucꞌul bʌ i tꞌan tsaꞌ bʌ i yʌqꞌueyob.

Tsiꞌ cʌyʌ i michꞌleñob chaꞌan cabʌl i yutslel.
 46 Tsiꞌ yʌcꞌʌyob ti pꞌuntʌntel chaꞌan i yumob tsaꞌ bʌ i pʌyʌyob 

majlel ti cadena tac.

 47 C Yum lojon Dios, coltañon lojon.
Tempañon lojon loqꞌuel baꞌ chuculon lojon ti yan tac bʌ 

lum,
Chaꞌan mic subeñet lojon wocolix a wʌlʌ chaꞌan chꞌujul a 

cꞌabaꞌ.
Laꞌ ñucꞌac lojon c pusicꞌal cheꞌ mic sub lojon a ñuclel.

 48 Laꞌ chꞌujutesʌntic lac Yum ti pejtelel ora.
I Dioset israelob, mach bʌ anic a cajibal mi a jilibal.
Laꞌ i yʌlob Amén pejtel winicob xꞌixicob.
¡Aleluya!

LIBRO V

Psalm 107

Dios miꞌ locꞌsan ti wocol
1 Subenla wocolix i yʌlʌ lac Yum, come utsꞌat lac Yum,

Come mach jilic i yutslel ti pejtelel ora.
 2 Laꞌ i yʌlob jini mʌmbiloꞌ bʌ i chaꞌan lac Yum, tsaꞌ bʌ 

loqꞌuiyob tiꞌ cꞌʌb i contra.
 3 Tsiꞌ tempayob tilel

Loqꞌuemoꞌ bʌ baꞌ miꞌ pasel qꞌuin, yicꞌot baꞌ miꞌ bʌjlel qꞌuin, 
yicꞌot ti norte, yicꞌot ti sur.

 4 Tsiꞌ pam chaꞌleyob ñumel xʌmbal ti jochol bʌ lum.
Maꞌanic tsiꞌ tajayob baꞌ miꞌ chaꞌleñob chumtʌl.

 5 Cabʌl tsiꞌ yubiyob wiꞌñal yicꞌot tiquin tiꞌ.
Pꞌumpꞌuñob tsiꞌ yubiyob.

 6 Cheꞌ woliyob ti wocol tsiꞌ pejcayob lac Yum ti wocol tꞌan.
Jini tsiꞌ pʌyʌyob loqꞌuel ti wocol.

 7 Tsiꞌ pʌyʌyob majlel ti toj bʌ bij
Chaꞌan miꞌ tajob tejclum baꞌ utsꞌat miꞌ chumtʌlob.

 8 Laꞌ lac suben wocolix i yʌlʌ lac Yum chaꞌan i yutslel,
Chaꞌan ñuc bʌ i melbal muꞌ bʌ i pʌsbeñonla.

 9 Come miꞌ yʌqꞌuen jaꞌ jini am bʌ i tiquin tiꞌ.
Miꞌ yʌqꞌuen chuqui utsꞌat jini am bʌ i wiꞌñal chaꞌan miꞌ 

tijicñesʌben i chꞌujlel.

 10 Lamital tsaꞌ ajniyob ti icꞌyochꞌan bʌ pañimil baꞌ wen 
chꞌijiyem.

Cʌchbilob ti cadena tac woliyob ti wocol
 11 Come tsiꞌ ñusʌbeyob i mandar Dios.

Tsiꞌ tsꞌaꞌlebeyob i tꞌan jini Cꞌax Nuc Bʌ.
 12 Jini chaꞌan tsiꞌ juꞌsʌbeyob i pusicꞌal ti eꞌtel.

Tsaꞌ yajliyob. Maꞌanic majqui tsiꞌ coltayob.
 13 Tsaꞌ cajiꞌ pejcañob lac Yum ti wocol tꞌan cheꞌ woliyob ti 

wocol.
Tsiꞌ coltayob loqꞌuel ti wocol.

 14 Tsiꞌ pʌyʌyob loqꞌuel ti icꞌyochꞌan bʌ pañimil baꞌ bʌbʌqꞌuen 
miꞌ chʌmelob.

Tsiꞌ bicꞌti tsꞌocbeyob i cadena.
 15 Laꞌ lac suben wocolix i yʌlʌ lac Yum chaꞌan i yutslel,

Chaꞌan ñuc bʌ i melbal muꞌ bʌ i pʌsbeñonla.
 16 Come tsiꞌ jeme jini puerta tac melbil bʌ ti chʌchʌc taqꞌuin,

Yicꞌot jini bara tac melbil bʌ ti fierro.

 17 Jini tontojoꞌ bʌ miꞌ tajob wocol chaꞌan i jontolil.
Tsaꞌ aqꞌuentiyob wocol chaꞌan i mul.

 18 Tsiꞌ tsꞌaꞌleyob i bʌl i nʌcꞌ, colel i chʌmelob.
 19 Cheꞌ woliꞌ yubiñob wocol tsiꞌ pejcayob lac Yum ti wocol 

tꞌan.
Tsiꞌ pʌyʌyob loqꞌuel tiꞌ wocol.

 20 Lac Yum tsiꞌ choco majlel i tꞌan chaꞌan miꞌ lajmesañob. Tsiꞌ 
coltayob.

 21 Laꞌ lac suben wocolix i yʌlʌ lac Yum chaꞌan i yutslel,
Chaꞌan ñuc i melbal muꞌ bʌ i pʌsbeñonla.

 22 Laꞌ la cʌqꞌuen Dios wocolix i yʌlʌ yicꞌot tsʌnsʌbil bʌ i 
majtan.

Laꞌ lac sub i melbal tiꞌ tijicñʌyel lac pusicꞌal.

 23 Winicob miꞌ chaꞌleñob xʌmbal ti barco tac yaꞌ ti colem 
ñajb

Chaꞌan miꞌ chaꞌleñob mʌñoñel choñoñel ti ñajtʌl.
 24 Jini winicob miꞌ qꞌuelbeñob i melbal lac Yum,

Jini ñuc tac bʌ i melbal ti tam bʌ ñajb.
 25 Miꞌ tejchel pꞌʌtʌl bʌ icꞌ chaꞌan tiꞌ mandar lac Yum.

Miꞌ wecꞌulan jini jaꞌ cꞌʌlʌl ti tocal.
 26 Wen chan miꞌ chaꞌ jubel.

Tsiltsilñayob ti bʌqꞌuen chaꞌan wocol.
 27 Ticlaw mechlawob tsiꞌ meleyob i bʌ cheꞌ bajcheꞌ xyʌcꞌajel.

Tsaꞌ toj sajtiyob i pusicꞌal.
 28 Cheꞌ woliꞌ yubiñob wocol tsiꞌ pejcayob lac Yum ti wocol tꞌan.

Tsiꞌ pʌyʌyob loqꞌuel ti wocol.
 29 Tsiꞌ ñʌchꞌtesa jini pꞌʌtʌl bʌ icꞌ, tsaꞌ lajmi.

Tsiꞌ tiqꞌui jini wʌlwʌlña bʌ jaꞌ, tsaꞌ ñʌjchꞌi.
 30 Tijicñayobix jini pꞌumpꞌuñoꞌ bʌ come ñʌchꞌʌlix.

Lac Yum tsiꞌ pʌyʌyob majlel baꞌ yomob cꞌotel.
 31 Laꞌ lac suben wocolix i yʌlʌ lac Yum chaꞌan i yutslel,

Chaꞌan jini ñuc bʌ i melbal muꞌ bʌ i pʌsbeñonla.
 32 Laꞌ lac ñuqꞌuesan Dios tiꞌ tojlel jini tempʌbiloꞌ bʌ come ñuc 

lac Yum.
Laꞌ lac sub i ñuclel tiꞌ tojlel jini añoꞌ bʌ i yeꞌtel.

 33 Dios miꞌ tiquesan jini colem jaꞌ.
Miꞌ sutqꞌuin ti tiquin lum yaꞌ baꞌ tsaꞌ ajni cuxul bʌ jaꞌ.

 34 Miꞌ sutqꞌuin ti pujchꞌem bʌ lum jini wen bʌ lum,
Chaꞌan i jontolil jini yaꞌ bʌ chumulob.

 35 Miꞌ sutqꞌuin jini tiquin lum ti wen bʌ lum.
Miꞌ yʌcꞌ ti loqꞌuel cuxul bʌ jaꞌ ti tiquin lum.

 36 Yaꞌi miꞌ yotsañob ti chumtʌl jini woli bʌ i yubiñob wiꞌñal.
Miꞌ waꞌchocoñob tejclum baꞌ miꞌ chumtʌlob.

 37 Miꞌ pʌcꞌob cholel yicꞌot tsꞌusubil.
Miꞌ tajob on bʌ i cuch i cholob.

 38 Miꞌ pꞌojlelob chaꞌan tiꞌ yutslel i tꞌan lac Yum.
Maꞌanic miꞌ toꞌol chʌmel i wacax.

 39 Pero an i tajol miꞌ jilelob yicꞌot wocol
Cheꞌ miꞌ juꞌsʌbentelob i pusicꞌal ti wocol yicꞌot i 

chꞌijiyemlel.

 40 Dios miꞌ tsꞌaꞌlen yumʌlob.
Miꞌ yʌcꞌob ti xʌmbal ñumel ti jochol lum baꞌ maꞌanic bij.

 41 Pero miꞌ locꞌsan ti wocol jini pꞌumpꞌuñoꞌ bʌ. Miꞌ melob ti 
ñuc.

Miꞌ pꞌojlesʌbeñob i yalobilob.
 42 Jini tojoꞌ bʌ winicob miꞌ caj i luꞌ ñaꞌtañob iliyi.

Miꞌ caj i ñucꞌañob i pusicꞌal.
Pejtelel muꞌ bʌ i chaꞌleñob jontolil mi caj i yubiñob quisin.

 43 Jini am bʌ i ñaꞌtʌbal laꞌ i ñaꞌtan iliyi.
Cheꞌ jini mux i chꞌʌmben isujm cabʌlʌchix i yutslel lac 

Yum.

Psalm 108

Mi caj i mʌjlel i chaꞌan 
(Sal. 57.7-11; 60.6-12)

1 C Dios, xucꞌulon, wen xucꞌul c pusicꞌal.
Mi caj j cꞌʌyin a nuclel, mi caj c chaꞌlen cꞌay.

 2 Laꞌ chꞌojyicon, laꞌ c ñijcan amʌy yicꞌot arpa.
Laꞌ chꞌojyicon cheꞌ ti wen sʌcꞌajel.

 3 C Yum, mi caj c subeñet wocolix a wʌlʌ wʌꞌ tiꞌ tojlel pejtel 
winicob xꞌixicob.

Mi caj j cꞌʌyiñet tiꞌ tojlelob yan tac bʌ i lumal.
 4 Come miꞌ tsictiyel jini nuc bʌ a wutslel cꞌʌlʌl ti panchan,

Yicꞌot i xucꞌtilel a pusicꞌal yaꞌ ti tocal.

 5 Dios, laꞌ tsictiyic a ñuclel cꞌʌlʌl ti panchan,
Laꞌ tsictiyic a ñuclel ti pejtelel pañimil.

 6 Coltañon ti ñuc bʌ a pꞌʌtʌlel. Jacꞌbeñon coración
Chaꞌan miꞌ coltʌntelob jini cꞌuxbibiloꞌ bʌ a chaꞌan, chaꞌan 

miꞌ loqꞌuelob tiꞌ pꞌʌtʌlel i contrajob.

 7 Dios, tsaꞌ wʌcꞌʌ a tꞌan ti Chꞌujul bʌ Ajñibʌl:
Mi caj i mʌjlel c chaꞌan, mi caj c bicꞌti tꞌoxeꞌ Siquem.
Mi caj c pꞌis jini joctʌl yaꞌ ti Sucot.

 8 Galaad c chaꞌañʌch, Manasés c chaꞌañʌch.
Efraín i wentajʌch tsꞌajquibil bʌ cotot.
Judá i wentajʌch oroteꞌ, i yejtal queꞌtel.

 9 Moab jiñʌch toꞌo xꞌeꞌtel c chaꞌan muꞌ bʌ i pocbeñon coc.

Edom jiñʌch toꞌo xꞌeꞌtel muꞌ bʌ i cʌntʌbeñon c xʌñʌb.
Mi caj c chaꞌlen oñel yaꞌ ti Filistea chaꞌan tsaꞌ mʌjli c 

chaꞌan, cheꞌet.

 10 ¿Majqui mi caj i pʌyon ochel ti Edom ti jini pꞌʌtʌl bʌ 
tejclum?

 11 Dios, ¿mach ba chocbilonic lojon a chaꞌan?
Maꞌanix maꞌ piꞌleñob majlel ti guerra jini soldadojob c 

chaꞌan lojon.
 12 Dios, aqꞌueñon lojon c pꞌʌtʌlel come cabʌlob j contrajob,

Come lolom jach i coltaya winic.
 13 Pero chꞌejl mi caj c pʌs lojon c bʌ tiꞌ tojlelob.

Come jatet Dios mi caj a tꞌuchtan j contrajob lojon.

Psalm 109

Miꞌ cꞌajtin i coltʌntel come an i contra
1 Dios, mic sub a nuclel. Mach yomic che jach ñʌchꞌʌlet.

 2 Come woliꞌ contrajiñoñob jontol bʌ winicob yicꞌot i lot.
Miꞌ jopꞌob tꞌan tij contra.

 3 Miꞌ joyoñob ti tsꞌaꞌleya. Miꞌ techob leto anquese maꞌanic c 
mul.

 4 Cꞌux mi cubiñob.
Mic tajob ti oración, pero miꞌ pꞌajoñob.

 5 Cheꞌ mic pʌsbeñob cutslel miꞌ chaꞌ qꞌuextañob jontolil.
Anquese mij cꞌuxbiñob miꞌ tsꞌaꞌleñoñob.

 6 Laꞌ pʌjyic ti meloñel tiꞌ wenta jontol bʌ juez.
Laꞌ ajnic tiꞌ wenta xjopꞌtꞌan.

 7 Cheꞌ miꞌ mel i bʌ baꞌan juez laꞌ i yʌqꞌuen i toj i mul.
Laꞌ qꞌuejlic ti mulil i yoración.

 8 Laꞌ chʌmic cheꞌ maꞌanic cabʌl i jontolil.
Laꞌ waꞌchocontic yambʌ chaꞌan miꞌ chꞌʌmben i yeꞌtel.

 9 Laꞌ cʌlecob ti mebaꞌ i yalobilob.
Laꞌ cʌlec ti mebaꞌ i yijñam.

 10 Laꞌ i chaꞌleñob pam xʌmbal ñumel i yalobilob.
Laꞌ i cꞌajtiñob ñumel i waj cheꞌ chocbilob loqꞌuel tiꞌ yotot.

 11 Laꞌ tilic xꞌac taqꞌuin i chilben pejtelel i chubʌꞌan chaꞌan i 
bet.

Laꞌ tilicob jini mach bʌ cʌmbilobic i chaꞌan i chilbeñob i 
cꞌajbal.

 12 Mach miꞌ chʌn pʌsben i yutslel mi juntiquilic.
Mach miꞌ pꞌuntʌntelob jini meba alʌlob i chaꞌan.

 13 Laꞌ jilicob i pꞌolbal.
Laꞌ ñajʌyic i cꞌabaꞌ tiꞌ pusicꞌal winicob xꞌixicob cheꞌ woliꞌ 

colelob i yalobilob i yalobilob.
 14 C Yum, ñaꞌtʌben i jontolil i tat.

Mach yomic miꞌ ñajʌyel ti a pusicꞌal i mul i naꞌ.
 15 Yom maꞌ chʌn ñaꞌtan i mulob ti pejtelel ora.

Laꞌ jilic i naꞌtʌntel ili winic ti pañimil.
 16 Come maꞌanic tsiꞌ pʌsʌ i yutslel.

Tsiꞌ chʌn ticꞌla jini pobrejob yicꞌot jini pꞌumpꞌuñoꞌ bʌ,
Yicꞌot chꞌijiyemoꞌ bʌ i pusicꞌal jinto tsaꞌ chʌmiyob.

 17 Cabʌl tsiꞌ chaꞌle pꞌajoñel, jini chaꞌan laꞌ pꞌajlec.
Maꞌanic tsiꞌ cꞌajtibe i yutslel Dios.
Jini chaꞌan mach i tajayic i yutslel Dios ti pejtelel ora.

 18 Miꞌ chaꞌlen pꞌajoñel cheꞌ bajcheꞌ miꞌ xoj i bujc, cheꞌ bajcheꞌ 
miꞌ chaꞌlen weꞌel uchꞌel.

 19 Laꞌ wʌlʌc sujtic tiꞌ tojlel i pꞌajoñel i wenta i mosil, i wenta i 
cajchiñʌcꞌ muꞌ bʌ i cʌch ti jujumpꞌejl qꞌuin.

 20 Dios, yom maꞌ wʌqꞌueñob i toj i mul jini muꞌ bʌ i jopꞌbeñon 
c mul,

Yicꞌot jini muꞌ bʌ i pꞌajon chaꞌan mi cʌjqꞌuel ti 
chʌmel.

 21 Pero jatet, c Dios, c Yum, pꞌuntañon chaꞌan maꞌ wʌcꞌ ti ñuc 
a cꞌabaꞌ,

Coltañon loqꞌuel ti wocol ti a wutslel come wen awujil 
cꞌuxbiya.

 22 Pꞌumpꞌuñon, cabʌl c wocol. Chꞌijiyem c pusicꞌal.
 23 Mi caj j cʌy pañimil cheꞌ bajcheꞌ miꞌ majlel axñal ti ochꞌajel 

qꞌuin.
Chocbilon cheꞌ bajcheꞌ mi lac ñijcan majlel jichitin.

 24 Cꞌunix c pix chaꞌan wolic biꞌlen i bʌl c ñʌcꞌ.
Jilemix c bʌcꞌtal, yajyajonix.

 25 Miꞌ wajleñoñob winicob.
Cheꞌ miꞌ qꞌueloñob miꞌ yʌlob maꞌanic c pijtaya.

 26 Aqꞌueñon c pꞌʌtʌlel, c Yum Dios.
Coltañon yicꞌot a wutslel.

 27 Tsictesan a wutslel chaꞌan miꞌ laj ñaꞌtañob
Jiñʌch a melbal, c Yum.

 28 Cheꞌ maꞌ pʌsbeñon i yutslel a tꞌan, maꞌanic mic bʌcꞌñan i 
pꞌajoñel.

Laꞌ i yubiñob quisin jini j contrajob, pero laꞌ ñucꞌac c 
pusicꞌal come a winicon.

 29 Laꞌ tsꞌaꞌlenticob j contrajob.
Laꞌ i chaꞌleñob quisin cheꞌ bajcheꞌ xojol bʌ i chaꞌan bibiꞌ bʌ 

pisil, come tsiꞌ yʌcꞌʌyob i bʌ ti jontolil.
 30 Mi caj c suben wocolix i yʌlʌ lac Yum ti cꞌam bʌ tꞌan.

Mi caj c sub i ñuclel tiꞌ tojlel jini tempʌbiloꞌ bʌ.
 31 Come wʌꞌan lac Yum tiꞌ tꞌejl jini pꞌumpꞌun bʌ

Chaꞌan miꞌ yʌcꞌ ti colel tiꞌ pꞌʌtʌlel jini yomoꞌ bʌ i jisan.

Psalm 110

Mesías, jiñʌch Rey, Motomaj
1 Lac Yum tsiꞌ sube c Yum:

Buchiꞌ tic ñoj jinto mi cʌqꞌueñet a tꞌuchtan a contrajob, 
cheꞌen.

 2 Lac Yum tsiꞌ buchchocoyet ti a yumʌntel yaꞌ ti Sion.
Chaꞌlen yumʌl tiꞌ tojlel a contrajob.

 3 A winicob xꞌixicob mi caj i yʌcꞌob i bʌ ti jumpꞌejl i pusicꞌal 
cheꞌ maꞌ chaꞌlen yumʌl tiꞌ tojlelob.

Chꞌujul mi caj i pʌsob i bʌ ti a tojlel cheꞌ ti wen sʌcꞌajel.
A chaꞌañob jini chꞌiton winicob, jini chꞌejloꞌ bʌ.

 4 Lac Yum tsiꞌ yʌcꞌʌ i tꞌan, mach yujilic qꞌuextiyel.
Jatet motomajet ti pejtelel ora.
Cheꞌʌch a motomajil bajcheꞌ i motomajil Melquisedec, 

cheꞌen.

 5 Lac Yum an ti ñoj bʌ a cꞌʌb.
Mi caj i jisan cabʌl reyob cheꞌ tiꞌ yorajlel i michꞌajel.

 6 Mi caj i melob winicob xꞌixicob ti pejtelel pañimil.
Mi caj i lʌts majlel cabʌl xchʌmelob.
Mi caj i jisan yumʌlob ti pejtelel pañimil.

 7 Mi caj i jap jaꞌ ti paꞌ cheꞌ miꞌ majlel ti bij.
Cheꞌ jini mi caj i pꞌʌtan majlel.

Psalm 111

Dios miꞌ cʌntan i chaꞌañoꞌ bʌ
1 ¡Aleluya! Ti pejtelel c pusicꞌal mic suben wocolix i yʌlʌ lac 

Yum tiꞌ tojlel jini tojoꞌ bʌ muꞌ bʌ i tempañob i bʌ.
 2 Wen ñuc i melbal lac Yum tiꞌ tojlel pejtel muꞌ bʌ i cʌñob

Muꞌ bʌ i tajob i tijicñʌyel i pusicꞌal chaꞌan i yeꞌtel.
 3 Ti pejtelel i melbal mi laj qꞌuel i ñuclel i yumʌntel.

Toj miꞌ yajñel ti pejtelel ora.
 4 Tsiꞌ yʌcꞌʌ ti chʌn ñaꞌtʌntel jini ñuc tac bʌ i melbal.

Uts lac Yum, miꞌ pꞌuntañonla.
 5 Miꞌ weꞌsan jini muꞌ bʌ i bʌcꞌñañob.

Ti pejtelel ora miꞌ ñaꞌtan jini xucꞌul bʌ i tꞌan.
 6 Tsiꞌ tsictesa i pꞌʌtʌlel tiꞌ tojlel i chaꞌañoꞌ bʌ.

Tsiꞌ chilbeyob i lum jini sajtemoꞌ bʌ chaꞌan miꞌ yʌqꞌueñob.
 7 Xucꞌul pejtel i melbal, toj jaꞌel.

Isujm pejtel i cʌntesa.
 8 Xucꞌchocobil i tꞌan ti pejtelel ora.

Miꞌ laj tsꞌʌctiyel chaꞌan i xucꞌtilel i pusicꞌal yicꞌot i tojel.
 9 Lac Yum tsiꞌ mʌñʌ i chaꞌañoꞌ bʌ.

Tsiꞌ yʌcꞌʌ xucꞌul bʌ i tꞌan muꞌ bʌ i yajñel ti pejtelel ora.
Chꞌujul i cꞌabaꞌ, bʌcꞌñʌbil jaꞌel.

 10 Jiñʌch i cajibal lac ñaꞌtʌbal cheꞌ mi lac bʌcꞌñan lac Yum.
Miꞌ wen ñaꞌtañob pañimil pejtel muꞌ bʌ i jacꞌbeñob i 

mandar.
Mux i sujbel i ñuclel lac Yum ti pejtelel ora.

Psalm 112

I wenlel muꞌ bʌ i bʌcꞌñan lac Yum
1 ¡Aleluya! Tijicña jini winic muꞌ bʌ i bʌcꞌñan lac Yum, muꞌ 

bʌ i taj i tijicñʌyel i pusicꞌal chaꞌan i mandar.
 2 Ñuc mi caj i qꞌuejlelob i yalobilob tiꞌ lumal.

I yalobilob jini toj bʌ mi caj i yʌqꞌuentelob i yutslel i tꞌan 
Dios.

 3 Wen chumul jini winic. An cabʌl i chubʌꞌan tiꞌ yotot.

SALMOS 110 – 112

El Antiguo Testament en el ch'ol de Tumbalá  ©Liga Bíblica Internacional, 2011 



1125

Mi caj i chʌn ñaꞌtʌntel chaꞌan toj bʌ i melbal.
 4 An i cꞌajc cheꞌ miꞌ yicꞌan pañimil.

Uts i pusicꞌal jini toj bʌ yujil bʌ pꞌuntaya.
 5 An i wenlel jini muꞌ bʌ i pꞌew i chubʌꞌan, muꞌ bʌ i yʌcꞌ ti 

majan i chubʌꞌan, muꞌ bʌ i mel i yeꞌtel ti toj.
 6 Jini winic mi caj i cʌntʌntel tiꞌ yorajlel wocol.

Mi caj i chʌn ñaꞌtʌntel ti pejtelel ora.
 7 Maꞌanic miꞌ bʌcꞌñan jini bʌbʌqꞌuen bʌ miꞌ tilel.

Come xucꞌul i pusicꞌal woliꞌ wen ñop lac Yum.
 8 Ñuc i pusicꞌal, maꞌanic miꞌ caj ti bʌqꞌuen tiꞌ tojlel i 

contrajob.
 9 Miꞌ wen pꞌew i chubʌꞌan. Miꞌ tꞌoxbeñob jini pꞌumpꞌuñoꞌ bʌ.

Toj miꞌ yajñel ti pejtelel ora.
Mi caj i yʌqꞌuentel ñuc bʌ i yeꞌtel yicꞌot i cꞌuxbintel.

 10 Jini xjontolil mi caj i mel i pusicꞌal cheꞌ miꞌ qꞌuel.
Michꞌ mi caj i qꞌuel, tsʌytsʌña jax i pusicꞌal, pero mi caj i 

sʌc jilel.
Jini jontoloꞌ bʌ maꞌanic mi caj i tajob chuqui tac yomob.

Psalm 113

Dios miꞌ pꞌuntan jini pobre
1 ¡Aleluya!

Subula nuc lac Yum, i winiquet bʌ la.
Subula nuc i cꞌabaꞌ lac Yum.

 2 Laꞌ sujbic i nuclel i cꞌabaꞌ lac Yum wʌle yicꞌot ti pejtelel ora.
 3 Yaꞌ tiꞌ pasibal qꞌuin cꞌʌlʌl tiꞌ bʌjlibal qꞌuin laꞌ sujbic i nuclel 

i cꞌabaꞌ lac Yum.

 4 Ñumen ñuc lac Yum bajcheꞌ pejtelel winicob xꞌixicob ti 
pejtelel lum.

Tsiquil i ñuclel yaꞌ ti panchan.
 5 ¿Majqui lajal bajcheꞌ lac Yum Dios? Maꞌanic yambʌ.

Buchul lac Yum tiꞌ yeꞌtel yaꞌ ti chan.
 6 Miꞌ juꞌsan i wut chaꞌan miꞌ qꞌuel panchan yicꞌot pañimil.
 7 Miꞌ locꞌsan pobre baꞌ cꞌax pꞌumpꞌun.

Miꞌ tech chꞌojyel pꞌumpꞌun bʌ baꞌ chocbil,
 8 Chaꞌan miꞌ buchchocon tiꞌ tojlel yumʌlob cꞌuxbibiloꞌ bʌ i 

chaꞌan winicob xꞌixicob.

 9 Miꞌ yʌqꞌuen i cʌntan i yalobil jini toꞌol waꞌal jach bʌ xꞌixic.
Tijicña i pusicꞌal miꞌ mecꞌ i yalobilob.
¡Aleluya!

Psalm 114

Ñuc bʌ i melbal Dios ti Egipto
1 Cheꞌ bʌ tsaꞌ loqꞌui Israel ti Egipto, tiꞌ tojlel egiptojob parte 

bʌ i tꞌan,
 2 Judá tsaꞌ ochi tiꞌ tejclum Dios.

Yaꞌ tsiꞌ chaꞌle i yumʌntel Dios.

 3 Jini ñajb tsiꞌ qꞌuele yilal, tsaꞌ putsꞌi majlel.
Jini Jordán jaꞌ tsaꞌ chaꞌ sujti.

 4 Tsaꞌ tijpꞌi majlel wits yilal, cheꞌ bajcheꞌ i tat chivo.
Tsaꞌ tijpꞌi majlel alʌ bujtʌl cheꞌ bajcheꞌ tiñʌmeꞌ.

 5 ¿Chucoch tsaꞌ putsꞌiyet ñajb?
Jatet Jordán jaꞌ, ¿chucoch tsaꞌ sujtiyet?

 6 Jatet wits, ¿chucoch tsaꞌ tijpꞌiyet cheꞌ bajcheꞌ i tat tiñʌmeꞌ?
Jatet bujtʌl, ¿chucoch tsaꞌ tijpꞌiyet cheꞌ bajcheꞌ alʌ tiñʌmeꞌ?

 7 Jatet pañimil, yom tsiltsilñayet tiꞌ tojlel lac Yum, tiꞌ tojlel i 
Dios Jacob.

 8 Jiñʌch tsaꞌ bʌ i yʌcꞌʌ ti loqꞌuel yʌx bʌ jaꞌ ti xajlel.
Tsiꞌ yʌcꞌʌ ti loqꞌuel cuxul bʌ jaꞌ ti xajlel.

Psalm 115

Dios yicꞌot diosteꞌ tac
1 Tsictesan i ñuclel a cꞌabaꞌ, c Yum,

Mach chaꞌanic mij qꞌuejlel lojon ti ñuc, pero chaꞌan maꞌ 
qꞌuejlel ti ñuc.

Chaꞌan cabʌl a cꞌuxbiya, wen xucꞌulet.
 2 ¿Chucoch miꞌ lon alob jini sajtemoꞌ bʌ:

¿Bacan tsiquil i Dios? cheꞌob?

 3 Yaꞌʌch an lac Dios ti panchan.
Miꞌ mel chuqui jach yom i pusicꞌal.

 4 I diostac sajtemoꞌ bʌ, i melbalob jach winicob.
Miꞌ melob ti sʌsʌc taqꞌuin yicꞌot cꞌʌncꞌʌn taqꞌuin.

 5 An i yej, pero mach yujilic tꞌan.
Canal i wut, pero maꞌanic chuqui miꞌ qꞌuel.

 6 An i chiquin, pero maꞌanic miꞌ yubin tꞌan.
An i ñiꞌ, pero maꞌanic chuqui miꞌ sicꞌ.

 7 An i cꞌʌb, pero maꞌanic miꞌ ñijcan.
An i yoc, pero mach yujilic xʌmbal.
Maꞌanic miꞌ loqꞌuel tꞌan tiꞌ bicꞌ.

 8 Pejtel muꞌ bʌ i melob diosteꞌ, muꞌ bʌ i ñopob, junlajalob 
yicꞌot.

 9 Jatetla, israelob, ñopola lac Yum.
Jiñʌch laꞌ pꞌʌtʌlel, jiñʌch laꞌ mʌctʌjib.

 10 Jatetla i yalobilet bʌ la Aarón, ñopola lac Yum.
Jiñʌch laꞌ waj coltaya, laꞌ mʌctʌjibʌch.

 11 Jatetla muꞌ bʌ laꞌ bʌcꞌñan lac Yum, ñopola lac Yum.
Lac pꞌʌtʌlelʌch, lac mʌctʌjibʌch.

 12 Woliꞌ ñaꞌtañonla lac Yum. Mi caj i yʌqꞌueñonla i yutslel i 
tꞌan.

Mi caj i yʌqꞌueñob i yutslel i tꞌan israelob
Yicꞌot i yalobilob Aarón.

 13 Lac Yum mi caj i yʌqꞌueñob i yutslel i tꞌan jini muꞌ bʌ i 
cꞌuxbiñob,

Jini chꞌoꞌchꞌocoꞌ bʌ yicꞌot jini ñucoꞌ bʌ.

 14 Laꞌ i pꞌojlesañetla yicꞌot laꞌ walobilob.
 15 Lac Yum tsaꞌ bʌ i mele panchan yicꞌot pañimil woliꞌ 

yʌqꞌueñetla i yutslel i tꞌan.

 16 Lac Yum i yumʌch panchan.
Pero tsiꞌ yotsa pañimil tiꞌ wenta winicob xꞌixicob.

 17 Jini chʌmeñoꞌ bʌ maꞌanix miꞌ subob i ñuclel 
lac Yum wʌꞌ ti pañimil, come ñʌchꞌʌlob ti 
mucoñibʌl.

 18 Pero joñonla mi mejlel lac sub ti ñuc lac Yum wʌle yicꞌot ti 
pejtelel ora.

¡Aleluya!

Psalm 116

Wocolix i yʌlʌ Dios chaꞌan maꞌanic tsaꞌ chʌmi
1 Mij cꞌuxbin c Yum come tsiꞌ yubibeyon coración cheꞌ bʌ tsac 

pejca ti wocol tꞌan.
 2 Miꞌ yubibeñon coración.

Jini chaꞌan mi caj c chʌn pejcan cheꞌ cuxulon to.
 3 Colelix c chʌmel, tsaꞌ cʌn jujchꞌiyon.

Tsac chaꞌle bajqꞌuel cheꞌ bajcheꞌ jini woliyoꞌ bʌ ti chʌmel.
Cabʌl tsa cubi wocol, chꞌijiyem jax c pusicꞌal.

 4 Tsaꞌ caji c pejcan lac Yum tiꞌ cꞌabaꞌ.
Awocolic c Yum, coltañon.

 5 Uts lac Yum, toj jaꞌel.
Miꞌ pꞌuntañonla lac Dios.

 6 Lac Yum miꞌ cʌntan jini pꞌumpꞌuñoꞌ bʌ.
Cheꞌ an cabʌl c ticꞌlʌntel tsiꞌ coltayon.

 7 Laꞌ sujticon ti pejtelel c pusicꞌal baꞌ mij cꞌaj co,
Come c Yum tsiꞌ wen pʌsbeyon i yutslel.

 8 Tsaꞌ locꞌsayon baꞌ colel c chʌmel,
Tsaꞌ sujcubeyon i yaꞌlel c wut.
Tsaꞌ pꞌʌtesa coc cheꞌ colel c yajlel.

 9 Mi caj cajñel tiꞌ tojlel lac Yum cheꞌ cuxulon to wʌꞌ ti 
pañimil.

 10 Baꞌ ora woliyon ti cabʌl wocol tsac chʌn ñopo Dios.
 11 Tsa cʌlʌ xlotob pejtel winicob,

Come tsac lon ñaꞌta mach lajmicon.

 12 ¿Pero wʌle chuqui mi mejlel cʌqꞌuen lac Yum
Chaꞌan pejtelel i yutslel tsaꞌ bʌ i pʌsbeyon?

 13 Mi caj c chꞌʌm jini taza i yejtalʌch j coltʌntel.
Mi caj c pejcan c Yum, come pꞌʌtʌl i cꞌabaꞌ.

 14 Yaꞌ tiꞌ tojlel i chaꞌanoꞌ bʌ
Mi caj c tsꞌʌctesan c tꞌan tsaꞌ bʌ c sube c Yum.

 15 Lac Yum miꞌ wen pꞌuntan i chaꞌanoꞌ bʌ cheꞌ miꞌ 
chʌmelob.

 16 C Yum, a winicon. Mi caj c yumañet come tsaꞌ jitiyon.

 17 Mi caj c subeñet wocolix a wʌlʌ cheꞌ mi cʌqꞌueñet 
tsʌnsʌbil bʌ a majtan.

Mi caj c pejcañet ti a cꞌabaꞌ.
 18 Yaꞌ tiꞌ tojlel pejtel i chaꞌañoꞌ bʌ

Mi caj c tsꞌʌctesan c tꞌan tsaꞌ bʌ c sube c Yum
 19 Yaꞌ tiꞌ pam i yotot lac Yum, tiꞌ yojlil Jerusalén.

¡Aleluya!

Psalm 117

I yutslel i pusicꞌal lac Yum
1 Subula i ñuclel lac Yum añet bʌ la ti mojt ti mojt ti pejtelel 

lum.
Subula i ñuclel lac Yum pejtel winicob xꞌixicob.

 2 Come cabʌl miꞌ pʌsbeñonla i yutslel i pusicꞌal.
Xucꞌul i tꞌan.
Subula i ñuclel lac Yum.

Psalm 118

Wocolix i yʌlʌ lac Yum muꞌ bʌ i coltañonla
1 Aqꞌuenla wocolix i yʌlʌ lac Yum, come utsꞌat lac Yum.

Ti pejtelel ora an i yutslel i pusicꞌal.

 2 Laꞌ i yʌlob jini israelob:
Ti pejtelel ora an i yutslel i pusicꞌal.

 3 Laꞌ i yʌlob i yalobilob Aarón:
Ti pejtel ora an i yutslel i pusicꞌal.

 4 Laꞌ i yʌlob jini muꞌ bʌ i chꞌujutesañob lac Yum:
Ti pejtelel ora an i yutslel i pusicꞌal.

 5 Cheꞌ bʌ tsa cubi wocol tsac pejca lac Yum.
Tsiꞌ jacꞌbeyon, tsiꞌ yʌcꞌʌyon ti colel.

 6 Lac Yum an quicꞌot.
Maꞌanic mi caj c bʌcꞌñan chuqui miꞌ tumbeñoñob winicob.

 7 Lac Yum miꞌ yajñel quicꞌot. Miꞌ yʌqꞌueñon c pꞌʌtʌlel.
Mi caj j qꞌuel i jilibal jini muꞌ bʌ i tsꞌaꞌleñon.

 8 Yom mi lac xucꞌchocon lac pusicꞌal yicꞌot lac Yum.
Mach yomic mi la cʌcꞌ lac pusicꞌal yicꞌot winicob.

 9 Yom mi lac xucꞌchocon lac pusicꞌal tiꞌ wenta lac Yum.
Mach yomic mi la cʌcꞌ lac pusicꞌal tiꞌ wenta yumʌlob.

 10 Jini sajtemoꞌ bʌ ti jujumpejt tejclum tsiꞌ joyoyoñob.
Tsac tꞌuchtayob tiꞌ cꞌabaꞌ lac Yum.

 11 Tsiꞌ joyoyoñob. Isujm, joyolon i chaꞌañob,
Pero tsac tꞌuchtayob tiꞌ cꞌabaꞌ lac Yum.

 12 Jomjomñayob tic tꞌejl cheꞌ bajcheꞌ i chʌñil chab.
Colel i pulon cheꞌ bajcheꞌ chꞌix woli bʌ ti lejmel tic joytilel.
Tiꞌ cꞌabaꞌ c Yum tsac bajbeyob jubel.

 13 Wen ñetꞌelon, colel c yajlel,
Pero lac Yum tsiꞌ locꞌsayon.

 14 Lac Yum c pꞌʌtʌlelʌch. Jiñʌch muꞌ bʌ j cꞌʌyin.
Jiñʌch xcoltaya c chaꞌan.

 15 Ubinla jini tijicña bʌ tꞌan tiꞌ chumlib jini tojoꞌ bʌ
Come tsaꞌ mʌjliyob i chaꞌan tiꞌ pꞌʌtʌlel lac Yum.

 16 Wen ñuc i pꞌʌtʌlel lac Yum.
Chaꞌan tiꞌ pꞌʌtʌlel lac Yum miꞌ mʌjlel lac chaꞌan.

 17 Maꞌanic mi caj c chʌmel. Mi caj j cuxtiyel.
Mi caj c sub i melbal lac Yum.

 18 Lac Yum tsiꞌ wen juꞌsʌbeyon c pusicꞌal ti wocol,
Pero maꞌanic tsiꞌ yʌcꞌʌyon ti chʌmel.

 19 Jambeñon i puertajlel Templo yaꞌ baꞌ miꞌ yochelob jini tojoꞌ 
bʌ,

Chaꞌan mi cochel cʌqꞌuen wocolix i yʌlʌ lac Yum.
 20 Jiñʌch i puertajlel lac Yum baꞌ miꞌ cajelob ti ochel jini tojoꞌ 

bʌ.

 21 Mic subeñet wocolix a wʌlʌ come tsaꞌ jacꞌbeyon.
Tsaꞌ ochiyet ti caj coltaya.

 22 Jini xajlel tsꞌaꞌlebil bʌ i chaꞌan xmel ototob
Tsaꞌix otsʌnti tiꞌ xujc otot.

 23 Jiñʌch i melbal lac Yum. Utsꞌatax mi laj qꞌuel.
 24 Ili tsic i melbalʌch lac Yum.

Laꞌ la cubin tijicña. Yom tijicña mi laj qꞌuel.
 25 C Yum, awocolic, coltañon lojon.

Awocolic c Yum, laꞌ loqꞌuic ti utsꞌat chuqui mic mel lojon.

 26 Tijicña jini muꞌ bʌ i tilel tiꞌ cꞌabaꞌ lac Yum.
Wʌꞌ ti a wotot, c Yum, mi cʌqꞌueñet lojon i yutslel c tꞌan.

 27 Jiñʌch Dios lac Yum. Tsiꞌ yʌcꞌʌ i sʌclel pañimil ti lac 
pusicꞌal.

Cʌchʌla jini tsʌnsʌbil bʌ i majtan ti chꞌajan wʌꞌ tiꞌ xulub 
pulʌntib.

 28 Jatet c Dioset, mi caj c subeñet wocolix a wʌlʌ.
C Dios, mi caj c pʌs a ñuclel.

 29 Subenla wocolix i yʌlʌ lac Yum, come utsꞌat lac Yum.
Ti pejtelel ora an i yutslel i pusicꞌal.

Psalm 119

Utsꞌatax i mandar Dios
1 Tijicñayob jini tojoꞌ bʌ muꞌ bʌ i chaꞌleñob xʌmbal cheꞌ 

bajcheꞌ tsꞌijbubil tiꞌ cʌntesʌbal lac Yum.
 2 Tijicñayob jini muꞌ bʌ i jacꞌob a tꞌan, muꞌ bʌ i sʌclañet c 

Yum, ti pejtelel i pusicꞌal.
 3 Maꞌanic miꞌ chaꞌleñob jontolil.

Miꞌ chaꞌleñob xʌmbal ti a bijlel c Yum.
 4 Tsaꞌix a wʌcꞌʌ a ley chaꞌan mic wen jacꞌ lojon.
 5 Laꞌ xucꞌlecon chaꞌan mic chaꞌlen chuqui utsꞌat

Cheꞌ bajcheꞌ tsꞌijbubil.
 6 Cheꞌ jini maꞌanic mi caj cʌjqꞌuel ti quisin,

Come mic wen qꞌuel pejtelel a mandar.
 7 Mi caj c subeñet wocolix a wʌlʌ ti xucꞌtilel c pusicꞌal

Cheꞌ mi cubin c tojꞌesʌntel.
 8 Mi caj c jacꞌ.

Mach maꞌ junyajlel cʌyon.

 9 ¿Bajcheꞌ mi mejlel i cʌntan i bʌ chaꞌan sʌc miꞌ yajñel jini 
chꞌiton winic?

Miꞌ cʌntan i bʌ cheꞌ miꞌ jacꞌ a tꞌan.
 10 Mic sʌclañet ti pejtelel c pusicꞌal.

Cʌntesañon a mandar ame mij cʌy a bijlel.
 11 Tsaꞌix cotsa a tꞌan tic pusicꞌal

Chaꞌan maꞌanic mic chaꞌlen mulil ti a contra.
 12 Utsꞌatet c Yum, cʌntesañon ti a mandar.

 13 A chaꞌañʌch jini quej chaꞌan mic laj sub chubʌ tsaꞌ wʌlʌ.
 14 Tijicñayon cheꞌ bajcheꞌ wen chumul bʌ

Cheꞌ mic jacꞌ a tꞌan.
 15 Mi caj c pꞌis tic wenta chuqui tsaꞌ tsictesa.

Mi caj j qꞌuel ti ñuc a melbal.
 16 Tijicñayon chaꞌan a tsꞌijbujel.

Maꞌanic miꞌ ñajʌyel a tꞌan tic pusicꞌal.

 17 A winicon. Aqꞌueñon chuqui wen tiꞌ yutslel a pusicꞌal,
Chaꞌan mic chʌn jacꞌ a tꞌan.

 18 Cambeñon c wut chaꞌan mij qꞌuel jini ñuc tac bʌ a 
cʌntesʌbal.

 19 Xñumelon ti pañimil.
Mach maꞌ mʌcbeñon a mandar.

 20 Ti jujumpꞌejl qꞌuin wersa com cubin j cʌntesʌntel ti pejtelel 
c pusicꞌal.

 21 Tsaꞌix a tiqꞌui jini chan bʌ miꞌ melob i bʌ.
Chocbilob ti a tojlel chaꞌan tsiꞌ cʌyʌyob a mandar.

 22 Mach maꞌ wʌcꞌon ti aꞌlentel yicꞌot tsꞌaꞌlentel
Come wolic jacꞌ a tꞌan.

 23 Anquese miꞌ tempañob i bʌ yumʌlob chaꞌan miꞌ temob i 
tꞌan tij contra,

Joñon mi caj c chʌn ñaꞌtan c mel chuqui a wom, come a 
winicon.

 24 Isujm, tijicña c pusicꞌal chaꞌan a tꞌan,
Come miꞌ pʌsbeñon bajcheꞌ yom mic mel.

 25 Wen chꞌijiyemon, pʌcʌlon ti tsꞌubejn yilal.
Chaꞌ chꞌejlꞌesʌbeñon c pusicꞌal yicꞌot a tꞌan.

 26 Tsaꞌix c subeyet c sajtemal, tsaꞌix a wubiyon.
Cʌntesañon ti a mandar.

 27 Aqꞌueñon c chꞌʌmben i sujm.
Cheꞌ jini mi caj cotsan tic pusicꞌal jini ñuc tac bʌ a melbal.

 28 Miꞌ cꞌuñꞌan c pusicꞌal chaꞌan wocol.
Pꞌʌtesañon ti a tꞌan.

 29 Cʌntañon ame mic ñopben i melbal jini payxo bʌ.
Cʌntesañon tiꞌ yutslel a pusicꞌal.

 30 Tsaꞌix c yajca jini isujm bʌ bij.
Mij qꞌuel ti ñuc pejtel chuqui tsaꞌ wʌlʌ.

 31 Mi cʌcꞌ c bʌ tiꞌ jacꞌol.
C Yum, mach maꞌ wʌcꞌon ti quisin.

 32 Mi caj c bʌcꞌ jacꞌbeñet a mandar cheꞌ cʌntesʌbilon
Chaꞌan mi cutsi chꞌʌmben isujm.

 33 C Yum, cʌntesanon tiꞌ sujmlel jini tsꞌijbubil bʌ a tꞌan chaꞌan 
mic chʌn jacꞌ ti pejtelel ora.

 34 Aqꞌueñon c chꞌʌmben isujm, chaꞌan mic jacꞌbeñet a cʌntesa 
ti jumpꞌejl c pusicꞌal.

 35 Tojꞌesañon majlel ti a bijlel,
Come tijicña mi cubin a mandar.

 36 Yom maꞌ wʌcꞌ c pusicꞌal ti jini tsaꞌ bʌ a wʌlʌ,
Ame mi cʌcꞌ c pusicꞌal tiꞌ mulʌntel taqꞌuin.

 37 Mʌybeñon c wut ame mic chʌn qꞌuel jini lolom jach bʌ.
Chꞌejlesañon ti a bijlel.

 38 Xucꞌchocoñon cheꞌ bajcheꞌ tsaꞌ subeyon,
Chaꞌan miꞌ tajob i wenlel jini muꞌ bʌ i bʌcꞌñañet.

 39 Mic bʌcꞌñan c wajlentel cheꞌ mic mel chuqui utsꞌat
Cheꞌ bajcheꞌ tsaꞌ cʌntesayon.

 40 Wersa com c ñop a tꞌan.
Chaꞌ chꞌejlesañon come toj a pusicꞌal.

 41 C Yum, pʌsbeñon i yutslel a pusicꞌal.
Coltañon cheꞌ bajcheꞌ tsaꞌ subu.

 42 Cheꞌ jini mi caj c tojꞌesan majlel jini muꞌ bʌ i 
wajleñoñob,

Come wolic ñop a tꞌan.
 43 Mach sajtic a tꞌan tic pusicꞌal, come isujmʌch.

Wolic pijtan i tsꞌʌctesʌntel.
 44 Mi caj c jacꞌbeñet a cʌntesa wʌle yicꞌot ti pejtelel ora.
 45 Tijicña mi caj cajñel ti a bijlel come librejonix,

Come tsaꞌix c wen ñopo a tꞌan.
 46 Mi caj c sub a ñaꞌtʌbal tiꞌ tojlel reyob.

Maꞌanic majch mi caj i yʌcꞌon ti quisin.
 47 Tijicñayon chaꞌan a mandar,

Come cꞌux mi cubin.
 48 Mic chꞌujutesan a mandar muꞌ bʌ j cꞌuxbin.

Mi caj c chʌn ñaꞌtan tic pusicꞌal.

 49 Yom chʌn cꞌajal a chaꞌan jini tꞌan tsaꞌ bʌ a sube a winic,
Tsaꞌ bʌ i techbeyon c pijtaya.

 50 Miꞌ ñuqꞌuesʌbeñon c pusicꞌal cheꞌ woliyon ti wocol.
Jini tsaꞌ bʌ a wʌlʌ miꞌ chꞌejlesʌbeñon c pusicꞌal.

 51 Jini chan bʌ miꞌ melob i bʌ cabʌl miꞌ wajleñoñob.
Pero maꞌanic mij cʌy c ñopet.

 52 Cheꞌ mij cꞌajtesan a melbal ti wajali,
Miꞌ ñucꞌan c pusicꞌal, c Yum.

 53 Cabʌl mic michꞌlen jini jontoloꞌ bʌ muꞌ bʌ i ñusañob a tꞌan.
 54 Wolij cꞌʌyin salmo tac cheꞌ poj wʌꞌ añon ti pañimil.
 55 C Yum mic ñaꞌtan a cꞌabaꞌ ti acꞌʌlel.

Mic jacꞌbeñet a cʌntesa.
 56 Jiñʌch c wenlel muꞌ bʌ i ñuqꞌuesan c pusicꞌal.

Wolic jacꞌbeñet a tꞌan.

 57 C Yum i wentajet c lum yicꞌot c chubʌꞌan.
Tsa cʌcꞌʌ c bʌ tiꞌ jacꞌol a tꞌan.

 58 Ti pejtelel c pusicꞌal mij cꞌajtibeñet,
Pʌsbeñon a wutslel cheꞌ bajcheꞌ tsaꞌ wʌlʌ.

 59 Tsac ñaꞌta bajcheꞌ añon. Tsac sutqꞌui c bʌ chaꞌan mic chaꞌ 
tsajcan jini tsaꞌ bʌ a wʌlʌ.

 60 Tsac seꞌñu c bʌ chaꞌan mic jacꞌbeñet a mandar.
 61 Anquese miꞌ chucoñob jini jontoloꞌ bʌ cheꞌ bajcheꞌ ti yac,

Maꞌanic miꞌ ñajʌyel tic pusicꞌal a cʌntesa.
 62 Ti yojlil acꞌʌlel mic chꞌojyel chaꞌan mic subeñet wocolix a wʌlʌ

Come toj bajcheꞌ maꞌ mel.
 63 I piꞌʌlon pejtel muꞌ bʌ i bʌcꞌñañet.

I piꞌʌlon jini muꞌ bʌ i jacꞌob a cʌntesa.
 64 C Yum, pam pujquem a wutslel ti pañimil.

Cʌntesañon ti a tsꞌijbujel.

 65 Utsꞌat bajcheꞌ tsaꞌ mele tiꞌ tojlel a winic,
Cheꞌ bajcheꞌ tsaꞌ wʌlʌ, c Yum.

 66 Aqꞌueñon c ñaꞌtʌbal chaꞌan mic chꞌʌmben isujm,
Come mi cʌcꞌ ti ñuc a mandar.

 67 Cheꞌ maxto anic tsa cubi wocol tsac xoyo c bijlel.
Wʌle wolix c jacꞌbeñet a tꞌan.

 68 Utsꞌatet, utsꞌat chuqui wolaꞌ mel.
Cʌntesañon ti a tsꞌijbujel.

 69 Jini chan bʌ miꞌ melob i bʌ woliꞌ jopꞌob tꞌan tij contra.
Pero joñon wolic jacꞌ a mandar ti pejtelel c pusicꞌal.

 70 Mach mejlicob i chꞌʌmbeñob isujm a tꞌan,
Pero joñon tijicñayon chaꞌan a mandar.

 71 Utsꞌat tsaꞌ juꞌsʌbeyon c pusicꞌal yicꞌot wocol
Chaꞌan mic pꞌis tic wenta a tsꞌijbujel.

 72 Ñumen utsꞌat mij qꞌuel a cʌntesa
Bajcheꞌ cabʌl oro yicꞌot sʌsʌc taqꞌuin.

 73 I melbalon a cꞌʌb.
Tsaꞌ meleyon cheꞌ bajcheꞌ yom a pusicꞌal.
Aqꞌueñon c chꞌʌmben isujm chaꞌan mic jacꞌ a mandar.

 74 Jini muꞌ bʌ i bʌcꞌñañet tijicña mi caj i qꞌuelon,
Come mic pijtan i tsꞌʌctesʌntel.

 75 Cujil toj maꞌ chaꞌlen meloñel, c Yum.
Tsaꞌ wʌqꞌueyon wocol tiꞌ xucꞌtilel a pusicꞌal chaꞌan maꞌ 

juꞌsʌbeñon c pusicꞌal.
 76 Awocolic ñuqꞌuesʌbeñon c pusicꞌal ti a wutslel

Cheꞌ bajcheꞌ tsaꞌ wʌn sube a winic.
 77 Yom maꞌ pꞌuntañon chaꞌan cuxul mic chʌn ajñel,

Come tijicña mi cubin chaꞌan a cʌntesa.
 78 Laꞌ i yubinob quisin jini chan bʌ miꞌ melob i bʌ,

Come tsiꞌ jopꞌoyob c mul.
Pero joñon mic chʌn ñaꞌtan a tꞌan.

 79 Jini muꞌ bʌ i bʌcꞌñañet laꞌ tilic quicꞌot.
Mi caj j cʌntesan ti a tꞌan.

 80 Laꞌ c mel ti jumpꞌejl c pusicꞌal bajcheꞌ tsꞌijbubil.
Cheꞌ jini maꞌanic mi caj cubin quisin.

 81 Cꞌuñatax pañimil come jal wolic pijtañet jinto maꞌ 
coltañon,

Pero xucꞌul to c pusicꞌal ti a tꞌan muꞌ bʌ caj ti tsꞌʌctiyel.
 82 Mij cꞌuñꞌan chaꞌan jal mic pijtañet jinto maꞌ tsꞌʌctesan a tꞌan.

¿Baqui ora mi caj a ñuqꞌuesan c pusicꞌal?
 83 Lajalon bajcheꞌ pʌchi woli bʌ ti wochꞌan tiꞌ butsꞌil cꞌajc.

Pero maꞌanic miꞌ ñajiyel c chaꞌan chuqui tsꞌijbubil.
 84 ¿Jaypꞌejl to qꞌuin mic jalijel ti pañimil?

A winicon. ¿Baqui ora mi caj a wʌcꞌob ti toj mulil jini muꞌ 
bʌ i ticꞌlañoñob?

 85 Chan miꞌ melob i bʌ muꞌ bʌ i ñusañob a mandar. Yomob i 
chucon ti yac yilal.

 86 Xucꞌul pejtel a mandar.
Winicob miꞌ lon jopꞌob c mul. Coltañon.

 87 Colel tsiꞌ yʌlʌ i jisayoñob pero maꞌanic tsaj cʌyʌ c jacꞌ a 
tꞌan.

 88 Chꞌejlesʌbeñon c pusicꞌal, come cꞌux wolaꞌ wubiñon.
Cheꞌ jini mi caj c chʌn jacꞌbeñet a tꞌan.

 89 Ti pejtelel ora tsʌts xucꞌul a tꞌan ti panchan.
 90 C Yum, mi caj a pʌsbeñob i xucꞌtilel a pusicꞌal calobilob ti 

lajm ti lajm.
A waꞌchocobal jini pañimil cꞌʌlʌl wʌle.

 91 Anto i yeꞌtel. Miꞌ jacꞌ a tꞌan.
Pejtelel melbil tac bʌ miꞌ yumañet.

 92 Machic tsac taja c tijicñʌyel ti a tꞌan,
Tsaꞌ jiliyon chaꞌan cabʌl c wocol.

 93 Ti pejtelel ora maꞌanic mi caj i ñajʌyel tic pusicꞌal a tꞌan.
Chʌn cuxulon to come tsaꞌ chꞌejlesayon ti a tꞌan.

 94 A chaꞌañonix, coltañon come tsa cʌcꞌʌ c bʌ
Chaꞌan mic mel chuqui awom.

 95 Jini jontoloꞌ bʌ woliꞌ chijtañoñob chaꞌan yomob i jisañon,
Pero joñon wolic chʌn acꞌ tic wenta chuqui tsaꞌ wʌlʌ.

 96 Tsaꞌix j qꞌuele baꞌ jaxʌl i mojonlel pejtel chuqui tac an ti 
pañimil,

Pero maꞌanic i pꞌisol a mandar.

 97 Cabʌl mij cꞌuxbin a tꞌan.
Mic chʌn ñaꞌtan cꞌʌlʌl miꞌ sʌcꞌan cꞌʌlʌl miꞌ yicꞌan.

 98 Ñumen an c naꞌtʌbal bajcheꞌ j contrajob,
Come joñon mic chʌn ñaꞌtan a mandar ti pejtelel ora.

 99 Ñumen cabʌl mic chꞌʌmben isujm bajcheꞌ pejtel muꞌ bʌ i 
cʌntesañoñob,

Come mi cotsan tic pusicꞌal jini tsaꞌ bʌ a wʌlʌ.
 100 Tsꞌita jach miꞌ chꞌʌmbeñob isujm jini ñoxobix bʌ,

Pero cabʌl mic chꞌʌmben isujm chaꞌan tiꞌ jacꞌol a tꞌan.
 101 Maꞌanic tsac jacꞌʌ c pʌyol ti mulil

Chaꞌan com c jacꞌbeñet a tꞌan.
 102 Maꞌanic tsaj cʌyʌ jini bij tsa bʌ a pʌsbeyon,

Come cʌntesʌbilon a chaꞌan.
 103 Tsajatax mi cubin a tꞌan.

Ñumen tsaj bajcheꞌ chab.
 104 Yaꞌ tilem c ñaꞌtʌbal chaꞌan jini tsaꞌ bʌ a tsictesa.

Jini chaꞌan mic tsꞌaꞌlen pejtel chuqui tac mach isujmic.

 105 Jini a tꞌan lajalʌch bajcheꞌ lámpara* chaꞌan coc.
I sʌclelʌch c bijlel.

 106 Tsaꞌix cʌcꞌʌ c tꞌan.
Mi caj c jacꞌbeñet, come toj maꞌ chaꞌlen meloñel.

 107 Cꞌax cabʌl woli cubin wocol.
C Yum, chaꞌ chꞌejlesʌbeñon c pusicꞌal yicꞌot a tꞌan.

 108 Chꞌʌmʌ c tꞌan cheꞌ bajcheꞌ a majtan cheꞌ mic subeñet 
wocolix a wʌlʌ ti pejtelel c pusicꞌal, c Yum.

Cʌntesañon chuqui awom.
 109 Bele qꞌuin bʌbʌqꞌuen mic chʌmel,

Pero mach ñajʌyic tic pusicꞌal a tꞌan.
 110 Tsiꞌ chajpayob yac jini jontoloꞌ bʌ chaꞌan miꞌ chucoñob,

Pero xucꞌulon ti a tꞌan.
 111 Mach jilic tic pusicꞌal ti pejtelel ora jini tsaꞌ bʌ a tsictesa.

I tijicñʌyelʌch c pusicꞌal.
 112 Tsaꞌix cʌcꞌʌ c pusicꞌal chaꞌan mic jacꞌbeñet a mandar ti 

pejtelel ora, cꞌʌlʌl mic chʌmel.

 113 Mic tsꞌaꞌlen jini chaꞌpꞌejax bʌ i pusicꞌal,
Pero cꞌux mi cubin a tꞌan.

 114 C putsꞌibet, c mʌctʌjibet.
Xucꞌul c pusicꞌal chaꞌan a tꞌan muꞌ bʌ caj i tsꞌʌctiyel.

 115 Jatetla muꞌ bʌ laꞌ mel jontolil, tʌtsꞌʌ laꞌ bʌ baꞌ añon
Chaꞌan mi mejlel c jacꞌben i mandar c Dios.

 116 C Yum, cʌntañon cheꞌ bajcheꞌ tsaꞌ wʌlʌ chaꞌan cuxul mi 
cajñel.

Wolic pijtañet. Mach a wʌcꞌon ti quisin.
 117 Pꞌʌtesañon chaꞌan xucꞌul mic chʌn ajñel,

Chaꞌan mic jacꞌ a mandar ti pejtelel ora.
 118 Maꞌ tsꞌaꞌlen pejtel muꞌ bʌ i cʌyob a mandar.

Miꞌ wʌlʌc lotiñob i bʌ cheꞌ miꞌ chaꞌleñob lot.
 119 Chocbilob a chaꞌan pejtel jini jontoloꞌ bʌ ti pañimil

Cheꞌ bajcheꞌ i sujl trigo.

SALMOS 119

El Antiguo Testament en el ch'ol de Tumbalá  ©Liga Bíblica Internacional, 2011 



1138

Jini chaꞌan mij cꞌuxbin a tꞌan.
 120 Tsiltsilñayon come mic bʌcꞌñañet.

Mic bʌcꞌñañet cheꞌ maꞌ chaꞌlen meloñel.

 121 Tsaꞌix c mele chuqui tac toj chuqui tac wen.
Mach a wʌcꞌon tiꞌ wenta jini muꞌ bʌ i ticꞌlañon.

 122 Yom maꞌ chꞌʌmon ti a wenta chaꞌan maꞌ wʌqꞌueñon c 
wenlel.

Mach a wʌcꞌon tiꞌ wenta muꞌ bʌ i chañꞌesañob i bʌ.
 123 Wolic lujbꞌan c pijtan j coltʌntel.

Cujil mi caj i wersa tsꞌʌctiyel a tꞌan.
 124 A winicon, pʌsbeñon i yutslel a pusicꞌal.

Cʌntesañon chaꞌan mic jacꞌ a mandar cheꞌ bajcheꞌ 
tsꞌijbubil.

 125 A winicon, aqꞌueñon c chꞌʌmben isujm a tꞌan
Chaꞌan mic mel cheꞌ bajcheꞌ tsaꞌ wʌlʌ.

 126 C Yum i yorajlelix maꞌ chaꞌlen meloñel,
Come tsaꞌix i ñusayob a ley.

 127 Jini chaꞌan ñumen cꞌux mi cubin a mandar bajcheꞌ oro.
Isujm, ñumen cꞌux mi cubin bajcheꞌ i tꞌojol jax bʌ oro.

 128 Jini chaꞌan mic sub toj pejtel a tꞌan.
Mic tsꞌaꞌlen pejtelel chuqui tac mach isujmic.

 129 Utsꞌatax a tꞌan.
Jini chaꞌan mic jacꞌ ti pejtelel c pusicꞌal.

 130 Cheꞌ miꞌ tsictesʌntel a tꞌan maꞌ wʌqꞌueñon lojon c chꞌʌmben 
isujm.

Maꞌ wʌqꞌuen i ñaꞌtan pañimil jini uts bʌ i pusicꞌal.
 131 Wen cabʌl jax c wiꞌñal

Chaꞌan com cubin a mandar ti pejtelel c pusicꞌal.
 132 Sutqꞌuin a bʌ baꞌ añon. Pʌsbeñon a wutslel,

Come i tilelʌch cheꞌʌch maꞌ melbeñob muꞌ bʌ i cꞌuxbiñob a 
cꞌabaꞌ.

 133 Tojꞌesañon majlel chaꞌan a tꞌan.
Mach maꞌ wʌcꞌon ti yajlel ti mulil.

 134 Locꞌsañon tiꞌ pꞌʌtʌlel jini muꞌ bʌ i ticꞌlañon,
Chaꞌan mic jacꞌbeñet cheꞌ bajcheꞌ tsaꞌ cʌntesayon.

 135 Yom tijicña a wut maꞌ qꞌuelon.
Cʌntesañon ti pejtelel a mandar.

 136 Woli ti wen loqꞌuel i yaꞌlel c wut chaꞌan i mul winicob 
xꞌixicob

Come maꞌanic miꞌ jacꞌob a tꞌan.

 137 Tojet c Yum, toj maꞌ chaꞌlen meloñel.
 138 Mach jelchojquic a tꞌan tsaꞌ bʌ a wʌlʌ. Wen xucꞌul.
 139 Jisʌbilon chaꞌan c bʌxlel ti a weꞌtel,

Come tsaꞌ ñajʌyi a tꞌan tiꞌ pusicꞌal j contrajob.
 140 Tsaꞌ wʌcꞌʌ ti tsictiyel i sʌclel a tꞌan.

A winicon, mij cꞌuxbin a tꞌan.
 141 Wolij qꞌuejlel ti chꞌoꞌchꞌoc. Wolic tsꞌaꞌlentel.

Pero mach ñajʌyic tic pusicꞌal a tꞌan.
 142 Tojet ti pejtelel ora, isujm a cʌntesʌbal.
 143 Chuculonix ti wocol yicꞌot tsic pusicꞌal,

Pero tijicña c pusicꞌal chaꞌan a mandar.
 144 Toj ti pejtelel ora jini tsaꞌ bʌ a wʌlʌ.

Aqꞌueñon c chꞌʌmben isujm chaꞌan cuxul mic chʌn ajñel.

 145 Ti wocol tꞌan mij cꞌajtibeñet,
C Yum, jacꞌbeñon. Mi caj c jacꞌbeñet a mandar.

 146 Cꞌam mic pejcañet.
Coltañon come mic jacꞌbeñet a tꞌan.

 147 Ti wen seb to mic pejcañet.
Mic xucꞌchocon c pusicꞌal ti a tꞌan muꞌ bʌ caj i tsꞌʌctiyel.

 148 Cañal c wut ti acꞌʌlel
Chaꞌan mij cꞌajtesan a tꞌan tic pusicꞌal.

 149 Jacꞌbeñon c tꞌan tiꞌ yutslel a pusicꞌal.
C Yum, chaꞌ chꞌejlesʌbeñon c pusicꞌal yicꞌot a tꞌan.

 150 Lʌcꞌʌl añob jini jontoloꞌ bʌ tic tꞌejl chaꞌan miꞌ ticꞌlañon.
Ñajt añob baꞌ añet come maꞌanic miꞌ jacꞌob a mandar.

 151 Pero jatet c Yum, lʌcꞌʌlet.
Pejtel a mandar puro isujm.

 152 Cꞌʌlʌl ti wajali ñaꞌtʌbil c chaꞌan jini tsaꞌ bʌ a wʌlʌ.
Cujil tsaꞌ wʌcꞌʌ a tꞌan chaꞌan miꞌ yajñel ti pejtelel ora.

 153 Qꞌuele c wocol, locꞌsʌbeñon.
Come maꞌanic miꞌ ñajʌyel tic pusicꞌal a tꞌan.

 154 Tsictesañon ti toj, coltañon.
Chaꞌ chꞌejlesʌbeñon c pusicꞌal yicꞌot a tꞌan.

SALMOS 119

El Antiguo Testament en el ch'ol de Tumbalá  ©Liga Bíblica Internacional, 2011 



1140

 155 Mach i tajayobic i coltʌntel jini jontoloꞌ bʌ,
Come mach yomobic i jacꞌob a mandar.

 156 C Yum, wen awujil pꞌuntaya.
Chaꞌ chꞌejlesañon yicꞌot a tꞌan.

 157 Cabʌlob j contrajob woli bʌ i ticꞌlañon.
Pero maꞌanic tsac wis cʌyʌ jini tsaꞌ bʌ a wʌlʌ.

 158 Michꞌ mij qꞌuel jini xñusa tꞌañob. Mic tsꞌaꞌleñob,
Come maꞌanic miꞌ jacꞌob a tꞌan.

 159 Qꞌueleyon come cꞌux mi cubin a tꞌan.
C Yum, chaꞌ chꞌejlesañon yicꞌot a wutslel.

 160 Junsujm jach a tꞌan ti pejtelel.
Toj ti pejtelel ora pejtel muꞌ bʌ a sub.

 161 Anquese maꞌanic c mul miꞌ ticꞌlañoñob yumʌlob,
Pero mij qꞌuel ti ñuc a tꞌan.

 162 Wen tijicñayon chaꞌan a tꞌan,
Cheꞌ bajcheꞌ jini muꞌ bʌ i taj cabʌl chubʌꞌañʌl.

 163 Mic tsꞌaꞌlen lot,
Pero mij cꞌuxbin a tꞌan.

 164 Ti jujumucꞌ mic sub a ñuclel ti jujumpꞌejl qꞌuin,
Come toj chuqui maꞌ wʌl.

 165 Cabʌl i ñʌchꞌtilel i pusicꞌal jini muꞌ bʌ i cꞌuxbiñob a tꞌan.
Maꞌanic miꞌ jatsꞌob i yoc cheꞌ miꞌ chaꞌleñob xʌmbal majlel.

 166 Wolic pijtan j coltʌntel ti a tojlel, c Yum.
Mic jacꞌbeñet a mandar.

 167 Mic jacꞌbeñet a ley ti jumpꞌejl c pusicꞌal,
Mic wen cꞌuxbin.

 168 Mic jacꞌbeñet a tꞌan yicꞌot a cʌntesa
Come wen qꞌuelbil a chaꞌan pejtel chuqui mic mel.

 169 C Yum, ubin chuqui wolij cꞌajtibeñet ti wocol tꞌan.
Aqꞌueñon c chꞌʌmben isujm chuqui a wom.

 170 Laꞌ cꞌotic baꞌ añet jini woli bʌ j cꞌajtibeñet.
Locꞌsañon ti wocol cheꞌ bajcheꞌ tsaꞌ wʌlʌ.

 171 Mi caj c sub a ñuclel,
Come wolaꞌ cʌntesañon ti a tsꞌijbujel.

 172 Laꞌ j cꞌʌyibeñet a tꞌan,
Come toj pejtel a mandar.

 173 Yom lʌcꞌʌl maꞌ waꞌtʌl chaꞌan maꞌ coltañon

p Salmo 120 Salmos 120-134: Tsiꞌ cꞌʌyiyob cheꞌ bʌ tsaꞌ letsiyob majlel ti Jerusalén chaꞌan 
qꞌuiñijel.

Come tsac ñopo c mel cheꞌ bajcheꞌ tsaꞌ cʌntesayon.
 174 C Yum, ti pejtelel c pusicꞌal, com maꞌ coltañon.

Mic tijicñesan c pusicꞌal ti a tꞌan.
 175 Laꞌ to ajnicon ti pañimil chaꞌan mic sub a ñuclel.

Laꞌ c taj j coltʌntel ti a tꞌan.
 176 Tsaꞌ sajtiyon bajcheꞌ tiñʌmeꞌ muꞌ bʌ i cʌy i yum.

Sajcan a winic come maꞌanic tsaꞌ ñajʌyi tic pusicꞌal a 
mandar.

Psalm 120

I jilibal jini xlotob p

1 Cheꞌ bʌ tsa cubi wocol tsac pejca c Yum, tsiꞌ jacꞌbeyon.
 2 Laꞌ i locꞌsañon c Yum tiꞌ tojlel jini muꞌ bʌ i chaꞌleñob lot,

Yicꞌot tiꞌ tojlel muꞌ bʌ i lotiñob i piꞌʌlob.

 3 Mi awujil lot, ¿bajcheꞌ mi caj a wujtel?
¿Chuqui to yom maꞌ melbentel?

 4 Mi caj a jejqꞌuel tiꞌ teꞌel jalʌjb am bʌ tiꞌ cꞌʌb jini pꞌʌtʌl bʌ.
Mi caj i pulet a bʌc woli bʌ ti lejmel.

 5 Obol c bʌ, come chumulon tiꞌ yojlil jini jontoloꞌ bʌ.
Sajtemob cheꞌ bajcheꞌ jini chumuloꞌ bʌ ti Mesec yicꞌot 

Cedar.
 6 Wen jal tsaꞌ chumleyon yicꞌot jini muꞌ bʌ i tsꞌaꞌleñob 

ñʌchꞌʌl bʌ lac pusicꞌal.
 7 Com miꞌ lajmel leto chaꞌan mi lac taj i ñʌchꞌtilel lac pusicꞌal,

Pero anquese mic pejcañob tiꞌ yutslel c tꞌan, chʌn yomob 
guerra.

Psalm 121

Lac Yum miꞌ cʌntañonla
1 Mic letsan c wut chaꞌan mij qꞌuel wits. ¿Baqui chꞌoyol j 

coltʌntel?
 2 Yaꞌ tilem j coltʌntel ti lac Yum

SALMOS 119 – 121

El Antiguo Testament en el ch'ol de Tumbalá  ©Liga Bíblica Internacional, 2011 



1142

Tsaꞌ bʌ i mele panchan yicꞌot pañimil.
 3 Mi caj i wen cʌntañonla ame tʌjtsꞌic la coc.

Mach yujilic wʌyel jini muꞌ bʌ i cʌntañonla.
 4 Awilan, mach tsꞌubic jini muꞌ bʌ i cʌntan Israel. Mach 

yujilic wʌyel.

 5 Lac Yum jiñʌch xcʌntaya a chaꞌan.
Lac Yum i wentajʌch axñal chaꞌan miꞌ moset.

 6 Jini qꞌuin maꞌanic mi caj i pulet ti qꞌuinil,
Mi jinic uw ti acꞌʌlel.

 7 Lac Yum mi caj i cʌntañet ti pejtelel a wocol chaꞌan maꞌ 
loqꞌuel ti utsꞌat.

Mi caj i cʌntan a cuxtilel.
 8 Lac Yum mi caj i cʌntañet cheꞌ maꞌ loqꞌuel majlel, cheꞌ maꞌ 

sujtel tilel.
Mi caj i cʌntañet wʌle yicꞌot ti pejtelel ora.

Psalm 122

Yom ñʌchꞌʌl miꞌ yajñel Jerusalén
1 Tijicñayon cheꞌ bʌ tsiꞌ subeyoñob:

Conla tiꞌ yotot lac Yum, cheꞌob.
 2 Tsaꞌix juliyonla ti Jerusalén.

Tsaꞌix ochiyonla tiꞌ puertajlel. Waꞌalonixla ti mal.
 3 Chaꞌ melbilix Jerusalén, jini colem tejclum tsuyul tac bʌ i 

yotot.
 4 Wʌꞌ miꞌ letselob tilel jini israelob i chaꞌañob lac Yum ti 

mojt ti mojt
Chaꞌan miꞌ yʌqꞌueñob wocolix i yʌlʌ lac Yum chaꞌan i cꞌabaꞌ, 

cheꞌ bajcheꞌ tsiꞌ subeyob.
 5 Chajpʌbilix jini buchlibʌl tac chaꞌan melobʌjʌl,

I buchlib tac i pꞌolbal David.

 6 Melela oración chaꞌan miꞌ tilel i wenlel Jerusalén.
Laꞌ i tajob i wenlel jini cꞌux bʌ miꞌ yubiñob Jerusalén.

 7 Laꞌ ajnicob tiꞌ ñʌchꞌtʌlel i pusicꞌal jini chumuloꞌ bʌ ti jini 
tsꞌajquibil bʌ tejclum.

Yom tijicña miꞌ yajñelob jini añoꞌ bʌ i yeꞌtel.
 8 Tiꞌ tojlelob jini querañob yicꞌot c piꞌʌlob

Mi caj c sub: Laꞌ tilic i ñʌchꞌtilel i pusicꞌal añoꞌ bʌ ti 
Jerusalén, choꞌon.

 9 Chaꞌan cꞌux mi cubin i yotot lac Yum Dios
Mic chaꞌlen oración chaꞌan miꞌ yʌqꞌuentelob i wenlel jini 

añoꞌ bʌ ti Jerusalén.

Psalm 123

Miꞌ cꞌajtin i pꞌuntʌntel
1 Mic letsan c wut baꞌ añet, c Yum.

Ñuc a yumʌntel yaꞌ baꞌ buchulet ti panchan.
 2 Cheꞌ bajcheꞌ winicob miꞌ pijtañob chuqui miꞌ subeñob i yum,

Cheꞌ bajcheꞌ jini criada miꞌ ñichꞌtan chuqui miꞌ suben i 
coꞌ,

Cheꞌ jaꞌel mi lac pijtan lac Yum Dios jinto miꞌ 
pꞌuntañonla.

 3 Pꞌuntañon lojon, c Yum, pꞌuntañon lojon,
Come ñumen ti pꞌis miꞌ tsꞌaꞌleñon lojon j contraj.

 4 Mach chʌn cujchix c chaꞌan lojon come anix ora woliꞌ 
tsꞌaꞌleñoñob jini wen chumuloꞌ bʌ

Yicꞌot jini muꞌ bʌ i chañꞌesañob i bʌ.

Psalm 124

Tsaꞌ loqꞌui tiꞌ pꞌʌtʌlel i contrajob
1 Lac Yum tsiꞌ cʌntayonla.

Laꞌ i yʌlob israelob:
 2 Machic tsiꞌ cʌntayonla lac Yum cheꞌ bʌ tsiꞌ contrajiyonla 

winicob,
 3 Tsiꞌ junyajlel jisayonla chaꞌan cabʌl jax i michꞌajel.
 4 Machic tsiꞌ cʌntayonla lac Yum,

Tsiꞌ chocoyonla laj contrajob cheꞌ bajcheꞌ butꞌjaꞌ.
 5 Cheꞌic jini xin tꞌumulonla yilal baꞌ yolocña bʌ jaꞌ, cheꞌob.

 6 Chꞌujutesan lac Yum,
Maꞌanic tsiꞌ yʌcʌyonla tiꞌ pꞌʌtʌlel laj contraj cheꞌ bajcheꞌ i 

colojm bajlum.
 7 Lajalonla bajcheꞌ teꞌlemut tsaꞌ bʌ loqꞌui tiꞌ yac xchucmut.

Jejmenix i yac. Tsaꞌix coliyonla.

 8 Yaꞌ tilem laj coltʌntel tiꞌ cꞌabaꞌ lac Yum
Tsaꞌ bʌ i mele panchan yicꞌot pañimil.

Psalm 125

Dios miꞌ cʌntan i chaꞌañoꞌ bʌ
1 Jini muꞌ bʌ i ñopob lac Yum xucꞌulob bajcheꞌ Sion wits

Mach bʌ yujilic nijcʌyel ti pejtelel ora.
 2 Cheꞌʌch añonla bajcheꞌ Jerusalén, joyol bʌ ti wits.

Joyolonla ti lac Yum pejtel i chaꞌañon bʌ la, wʌle yicꞌot ti 
pejtelel ora.

 3 Lac Yum maꞌanic mi caj i cʌy jini tojoꞌ bʌ tiꞌ pꞌʌtʌlel jini 
jontoloꞌ bʌ, ame i ñopob jontolil.

 4 Lac Yum utsꞌat mi caj i qꞌuel jini utsoꞌ bʌ yicꞌot jini tojoꞌ bʌ 
i pusicꞌal.

 5 Pero tal i wocol jini muꞌ bʌ i tʌtsꞌob i bʌ ti toj bʌ bij chaꞌan 
miꞌ xʌñob jini cꞌochol metel bʌ i bijlel.

Lac Yum mi caj i pʌyob majlel yicꞌot i piꞌʌlob muꞌ bʌ i 
chaꞌleñob jontolil.

Laꞌ tilic i ñʌchꞌtilel i pusicꞌal jini israelob.

Psalm 126

Tsaꞌ sujtiyob cheꞌ bajcheꞌ tsiꞌ ñajleyob
1 Cheꞌ bʌ tsiꞌ locꞌsayonla lac Yum baꞌ cʌchʌlonla chaꞌan miꞌ 

pʌyonla tilel ti Sion,
Lajal tsaꞌ la cubi bajcheꞌ ñajal.

 2 Tsaꞌ cajiyonla ti tseꞌñal chaꞌan wen tijicñayonla.
Juꞌucñayonla ti tꞌan yicꞌot cꞌay.
Tsaꞌ cajiꞌ yʌlob winicob xꞌixicob ti yan tac bʌ lum:
Lac Yum tsiꞌ pʌsbeyob ñuc tac bʌ i melbal, cheꞌob.

 3 Melel, lac Yum tsiꞌ pʌsbeyonla ñuc tac bʌ i melbal.
Jini chaꞌan tijicñayonla.

 4 C Yum, laꞌ chaꞌ tilic c wenlel lojon,
Cheꞌ bajcheꞌ miꞌ chaꞌ tilel jaꞌ ti paꞌ tac yaꞌ tiꞌ tiquiñal lum.

 5 Jini muꞌ bʌ i chaꞌleñob pacꞌ yicꞌot eꞌtel
Tijicña mi caj i chaꞌleñob cꞌajbal.

 6 Jini muꞌ bʌ i majlel ti pacꞌ yicꞌot i yuqꞌuel,

SALMOS 124 – 126

El Antiguo Testament en el ch'ol de Tumbalá  ©Liga Bíblica Internacional, 2011 



1145

Isujm tijicña mi caj i chaꞌ tilel.
Mi caj i cuch tilel i cꞌajbal.

Psalm 127

Tilem ti Dios la calobilob
1 ¿Chuqui i yeꞌtel lac melbal mi mach melbilic ti lac Yum?

Machic miꞌ cʌntan jini tejclum lac Yum
Lolom jach miꞌ ñusan acꞌʌlel ti cʌntaya jini am bʌ tiꞌ wenta.

 2 Lolom jach mi laꞌ seb chꞌojyel chaꞌan mi laꞌ ñajtesan laꞌ 
weꞌtel cꞌʌlʌl cheꞌ acꞌʌlelix.

 3 Awilan, la calobilob lac majtañʌch aqꞌuebilonla i chaꞌan lac 
Yum,

Lac chobejtʌbalob tilemoꞌ bʌ ti lac Yum.
 4 Cabʌlʌch i cꞌʌjñibal la calobilob muꞌ bʌ laj cosan cheꞌ 

chꞌejlon to la.
Lajalobʌch bajcheꞌ i teꞌel jalʌjb chucul bʌ i chaꞌan chꞌejl bʌ 

winic.
 5 Tijicña jini winic cabʌl bʌ i yalobilob. Chajpʌbil yilal cheꞌ 

bajcheꞌ am bʌ i chaꞌan cabʌl i teꞌel jalʌjb.
Cheꞌ miꞌ pejcan i contrajob yaꞌ ti melobʌjʌl maꞌanic mi caj i 

yʌjqꞌuel ti quisin.

Psalm 128

Tijicña jini winic muꞌ bʌ i bʌcꞌñan lac Yum
1 Tijicñayob pejtel muꞌ bʌ i bʌcꞌñañob lac Yum,

Muꞌ bʌ i chaꞌleñob xʌmbal tiꞌ bijlel.
 2 Mi caj a cꞌux waj chaꞌan ti a weꞌtel.

Tijicña a pusicꞌal mi caj a wajñel. Mi caj a taj chuqui tac wen.

 3 Lajal a wijñam ti a wotot bajcheꞌ acꞌ muꞌ bʌ i yʌcꞌ i wut.
Lajal a walobilob tiꞌ joytilel a mesa bajcheꞌ i wut olivoteꞌ.

 4 Isujm, cheꞌʌch mi caj i yʌqꞌuentel i wenlel jini winic muꞌ bʌ 
i bʌcꞌñan lac Yum.

 5 Laꞌ i yʌqꞌueñet lac Yum i yutslel i tꞌan loqꞌuem bʌ ti Sion.
Laꞌ i yʌqꞌueñet a qꞌuel i tijicñʌyel Jerusalén pejtel a jabilel.

 6 Laꞌ i yʌqꞌueñet a qꞌuel i yalobilob a walobilob.
Laꞌ i tajob i ñʌchꞌtilel i pusicꞌal jini israelob.

Psalm 129

Laꞌ i tojob i mul i contrajob Sion
1 Cabʌl tsiꞌ ticꞌlayoñob cꞌʌlʌl cheꞌ chꞌitoñon to,

Laꞌ i yʌlob israelob ti junjuntiquil.
 2 Anquese cabʌl tsiꞌ ticꞌlayoñob cꞌʌlʌl cheꞌ chꞌitoñon to,

Maꞌanic tsaꞌ mʌjli i chaꞌañob.
 3 Jini xpic lumob tsiꞌ piquiyob c pat yubil yicꞌot asiyal.

Tam tac tsiꞌ lowoyoñob, cheꞌob.
 4 Toj lac Yum.

Tsaꞌix i yʌcꞌʌ ti bicꞌti tsꞌojquel i lazo jini jontoloꞌ bʌ chaꞌan 
mij colel.

 5 Laꞌ i yubiñob quisin. Laꞌ i tʌtsꞌob i bʌ
Pejtel muꞌ bʌ i tsꞌaꞌleñob jini chumuloꞌ bʌ ti Sion.

 6 Laꞌ bʌcꞌ jilicob cheꞌ bajcheꞌ jam muꞌ bʌ i pasel tiꞌ jol otot,
Muꞌ bʌ i tiquin ti qꞌuin.

 7 Jini stsep jam miꞌ toꞌo ñumel, jochol i cꞌʌb,
Maꞌanic chuqui miꞌ set cʌch majlel.

 8 Jini xñumelob maꞌanic miꞌ subeñob:
Laꞌ i yʌqꞌueñet i yutslel lac Yum,
Mi cʌqꞌueñet lojon i yutslel lac Yum, mach cheꞌicob.

Psalm 130

Lac Yum mi caj i coltañon
1 C Yum, ochemonix ti tam bʌ jaꞌ yilal baꞌ mach 

loqꞌuicon.
Chꞌijiyem c pusicꞌal mic pejcañet.

 2 C Yum, ubibeñon c tꞌan.
Yom maꞌ ñichꞌtʌbeñon c tꞌan yicꞌot chuqui tac wolij 

cꞌajtibeñet.
 3 C Yum, muqꞌuic a chʌn ñaꞌtan c mul lojon

Mach tojic maꞌ qꞌuelon.
 4 Pero maꞌ ñusʌbeñon lojon c mul,

Chaꞌan awom mic bʌcꞌñañet lojon.

 5 Wolic pijtan c Yum. Wolic pijtan ti pejtelel c pusicꞌal.
Ñʌchꞌʌl c pusicꞌal chaꞌan ñopol c chaꞌan i tꞌan.

 6 Ñumen cabʌl mic pijtan lac Yum bajcheꞌ xcʌntayajob
Muꞌ bʌ i ñusañob acꞌʌlel ti pijt jinto miꞌ sʌcꞌan pañimil.

 7 Israelet bʌ la, pijtan lac Yum,
Come an laj cꞌuxbintel ti lac Yum.
Tsiꞌ mʌñʌyonla. Tsiꞌ wen coltayonla.

 8 Lac Yum mi caj i mʌn loqꞌuel israelob baꞌ cʌchʌlob tiꞌ mul.

Psalm 131

Pijtan Dios cheꞌ bajcheꞌ alʌl
1 C Yum, maꞌanic wolic chañꞌesan c bʌ.

Maꞌanic wolij qꞌuel c bʌ ti ñuc.
Maꞌanic mic mel c pusicꞌal chaꞌan jini ñuc tac bʌ
Am bʌ ti a wenta, mach bʌ anic mic chꞌʌmben isujm.

 2 Pero tsaꞌix c ñʌchꞌchoco c pusicꞌal.
Contentojonix cheꞌ bajcheꞌ alʌl mach bʌ chʌn yomix i chuꞌ.
Ñʌchꞌʌlix c pusicꞌal.

 3 Israel, cheꞌʌch yom maꞌ pijtan lac Yum wʌle yicꞌot ti 
pejtelel ora.

Psalm 132

I chumlib Dios
1 C Yum, ñaꞌtʌben pejtelel i wocol David.

 2 Tsiꞌ yʌqꞌueyet i tꞌan.
Tsiꞌ waꞌchoco i tꞌan tiꞌ tojlel jini pꞌʌtʌl bʌ Dios, i Dios 

Jacob.
 3 Isujm maꞌanic mi caj cochel ti cotot, cheꞌen.

Maꞌanic mi caj c ñoltʌl tic chꞌac.
 4 Maꞌanic mi caj c chaꞌlen wʌyel,

Maꞌanic mi caj c mutsꞌ c wut,
 5 Jinto mic tajben i yajñib lac Yum,

I chumlib jini pꞌʌtʌl bʌ i Dios Jacob, cheꞌen.

 6 Awilan, tsa cubi lojon yaꞌan jini Arca ti Efrata.
Ti wiꞌil tsac taja lojon yaꞌ ti teꞌel.

 7 Conla tiꞌ chumlib Dios.
Laꞌ lac chꞌujutesan yaꞌ baꞌan i tꞌuchlib i yoc.

 8 C Yum, yom maꞌ waꞌtʌl. Laꞌ ti chumtʌl baꞌ miꞌ mejlel a cꞌaj 
a wo

Yicꞌot jini Arca baꞌ maꞌ tsictesan a ñuclel.
 9 Laꞌ tojꞌacob i pusicꞌal jini motomajob a chaꞌan.

Laꞌ i chajpañob i yespíritu cheꞌ bajcheꞌ miꞌ lʌpob i 
pislel.

Laꞌ ñucꞌacob i pusicꞌal a chaꞌañoꞌ bʌ. Laꞌ i tsictesañob i 
bʌ.

 10 Mach maꞌ mʌyben a wut jini yajcʌbil bʌ a chaꞌan,
Come cꞌux maꞌ wubin a winic David.

 11 Lac Yum tsiꞌ yʌqꞌue David i tꞌan muꞌ bʌ caj i tsꞌʌctiyel, 
xucꞌul bʌ ti pejtelel ora:

Yaꞌ baꞌ buchulet ti a yumʌntel mi caj c buchchocon 
juntiquil a pꞌolbal.

 12 Mi xucꞌul miꞌ jacꞌob jini trato bʌ c tꞌan a walobilob,
Mi xucꞌul miꞌ jacꞌob c tꞌan muꞌ bʌ caj j cʌntesañob,
Mi caj i chaꞌleñob yumʌl ti a buchlib ti pejtelel ora, cheꞌen 

lac Yum.

 13 Come lac Yum tsiꞌ yajca Sion jini chꞌujul bʌ tejclum
Chaꞌan yaꞌ yom chumtʌl.

 14 Tsiꞌ yʌlʌ lac Yum: Jiñʌch cajñib ti pejtelel ora baꞌ mi caj j 
cꞌaj co.

Wʌꞌ mi caj c chumtʌl chaꞌan cheꞌ yom c pusicꞌal.
 15 Mi caj c wen pꞌojlesʌbeñob i bʌl i ñʌcꞌ jini wʌꞌ bʌ 

chumulob.
Mi caj c wen aqꞌueñob i waj jini pꞌumpꞌuñoꞌ bʌ.

 16 Mi caj j coltan i motomajob.
Jini chꞌujuloꞌ bʌ juꞌucñayob miꞌ cajelob ti tꞌan chaꞌan i 

tijicñʌyel i pusicꞌal.
 17 Mi caj c pꞌojlesʌben i pꞌʌtʌlel David yicꞌot i pꞌolbal.

Mi caj cʌqꞌuen ñuc bʌ i yeꞌtel cheꞌ bajcheꞌ lámpara mach bʌ 
yujilic yajpel, jini yajcʌbil bʌ c chaꞌan.

 18 Mi caj cʌcꞌ ti quisin i contrajob.
Pero wen ñuc mi caj i qꞌuejlel jini Rey tiꞌ yumʌntel. Cheꞌ 

tsiꞌ yʌlʌ lac Yum.

Psalm 133

Cheꞌ miꞌ cꞌuxbiñob i bʌ
1 Utsꞌatax cheꞌ tijicña miꞌ tem ajñelob hermanojob.

 2 Lajalʌch bajcheꞌ fino bʌ aceite am bʌ tiꞌ jol Aarón,
Tsꞌujlaw bʌ miꞌ jubel tiꞌ tsuctiꞌ
Cꞌʌlʌl tiꞌ yebal i bujc.

 3 Cheꞌ miꞌ wen pejcañob i bʌ hermanojob
Lajalʌch bajcheꞌ i yeꞌeblel Hermón muꞌ bʌ i yajlel ti wits 

tac am bʌ ti Sion.
Cheꞌ miꞌ wen pejcañob i bʌ hermanojob
Miꞌ tajob i wenlel ti lac Yum muꞌ bʌ i yʌqꞌueñob i cuxtilel 

mach bʌ anic miꞌ jilel.

Psalm 134

Jini xꞌeꞌtelob i chaꞌan lac Yum
1 Laꞌla, chꞌujutesan lac Yum pejtel i winicob

Muꞌ bʌ laꞌ waꞌtʌl tiꞌ tojlel lac Yum cheꞌ ti acꞌʌlel.
 2 Letsan laꞌ cꞌʌb ti oración yaꞌ tiꞌ tojel jini Chꞌujul bʌ Ajñibʌl.

Chꞌujutesanla lac Yum.

 3 Laꞌ i yʌqꞌueñet laꞌ wenlel lac Yum yaꞌ ti Sion, jini chꞌujul bʌ 
i tejclum lac Yum. Jiñʌch tsaꞌ bʌ i mele panchan yicꞌot 
pañimil.

Psalm 135

I ñuclel lac Yum. Lolom jach diosteꞌ tac
1 Subula i ñuclel lac Yum.

I winiquet bʌ la, cꞌuxbibenla i cꞌabaꞌ lac Yum.
 2 Cꞌuxbinla jatetla muꞌ bʌ laꞌ cꞌotel ti waꞌtʌl tiꞌ yotot lac 

Yum.
 3 Subula i ñuclel Dios, come utsꞌat lac Yum.

Cꞌʌyibenla i cꞌabaꞌ, come i tꞌojol jax.
 4 Come lac Yum tsiꞌ yajca Jacob chaꞌan cheꞌ yom i pusicꞌal,

Tsiꞌ yajca israelob chaꞌan miꞌ yochelob tiꞌ chaꞌan bʌ.
 5 Cujil wen ñuc lac Yum.

Cujil maꞌanic ñuc bʌ cheꞌ bajcheꞌ lac Yum tiꞌ tojlel pejtel 
jini diosob.

 6 Lac Yum miꞌ mel pejtel chuqui yom i pusicꞌal
Ti panchan yicꞌot ti pañimil, ti ñajb yicꞌot ti aban.

 7 Lac Yum miꞌ chꞌuy letsel tocal cꞌʌlʌl ti junwejl pañimil.
Miꞌ choc tilel chajc yicꞌot jaꞌal.
Miꞌ locꞌsan icꞌ tiꞌ yotlel baꞌ lotol i yeꞌtijib.

 8 Tsiꞌ jisa jini ascuñʌl bʌ winicob añoꞌ bʌ ti Egipto,
Yicꞌot ñaxan bʌ i yal alʌcꞌʌl.

 9 Tsiꞌ pʌsʌ i yejtal tac i pꞌʌtʌlel yicꞌot bʌbʌqꞌuen bʌ i melbal 
yaꞌ ti Egipto,

Chaꞌan miꞌ contrajin Faraón yicꞌot pejtel i winicob.
 10 Tsiꞌ jisa cabʌl tejclumob ti mojt ti mojt yicꞌot i reyob cabʌl 

bʌ i pꞌʌtʌlel,
 11 Sehón i rey amorreojob yicꞌot Og jini rey am bʌ ti Basán,

Yicꞌot pejtel jini reyob añoꞌ bʌ ti Canaán.
 12 Lac Yum tsiꞌ yʌqꞌueyob i lum israelob chaꞌan miꞌ yochelob 

tiꞌ yum ti pejtelel ora.

 13 C Yum, mach jilic a cꞌaba ti pejtelel ora.
C Yum, mi caj i sujbel a ñuclel tiꞌ tojlel calobilob lojon ti 

lajm ti lajm.
 14 Come lac Yum mi caj i melob ti toj i chaꞌañoꞌ bʌ.

Mi caj i pꞌuntan jini muꞌ bʌ i tsajcañob.

 15 I diosob jini sajtemoꞌ bʌ melbilob jach ti sʌsʌc taqꞌuin 
yicꞌot oro,

I melbal tac i cꞌʌb winicob.
 16 Anquese an i yej, mach yujilic tꞌan.

Anquese an i wut, maꞌanic chuqui miꞌ qꞌuel.
 17 Anquese an i chiquin, maꞌanic miꞌ yubin tꞌan.

Maꞌanic miꞌ jap icꞌ.
 18 Lajalob jini winicob muꞌ bʌ i melob.

Pejtelel muꞌ bʌ i ñopob junlajalob yicꞌot.
 19 Israelob, chꞌujutesanla lac Yum.

Motomajob, i pꞌolbalet bʌ la Aarón, chꞌujutesanla lac 
Yum.

 20 I yalobilet bʌ la Leví chꞌujutesanla lac Yum.

Pejteletla muꞌ bʌ laꞌ bʌcꞌñan lac Yum, chꞌujutesanla lac 
Yum.

 21 Laꞌ chꞌujutesʌntic lac Yum wʌꞌ ti Sion
Come wʌꞌ chumul ti Jerusalén.
¡Aleluya!

Psalm 136

Tiꞌ pejtelel ora an i yutslel lac Yum
1 Subenla wocolix i yʌlʌ lac Yum, come utsꞌat i pusicꞌal.

Come ti pejtelel ora an i yutslel i pusicꞌal.
 2 Aqꞌuenla wocolix i yʌlʌ Dios, jini cojach bʌ Dios,

Come ti pejtelel ora an i yutslel i pusicꞌal.
 3 Aqꞌuenla wocolix i yʌlʌ i Yum jini yumʌlob,

Come ti pejtelel ora an i yutslel i pusicꞌal.

 4 Jini muꞌ bʌ i bajñel mel jini ñuc tac bʌ i melbal,
Come ti pejtelel ora an i yutslel i pusicꞌal.

 5 Jini tsaꞌ bʌ i mele panchan chaꞌan cabʌl i ñaꞌtʌbal,
Come ti pejtelel ora an i yutslel i pusicꞌal.

 6 Jini tsaꞌ bʌ i yʌcꞌʌ ti tsictiyel lum yaꞌ ti jaꞌ,
Come ti pejtelel ora an i yutslel i pusicꞌal.

 7 Jini tsaꞌ bʌ i mele qꞌuin yicꞌot uw,
Come ti pejtelel ora an i yutslel i pusicꞌal.

 8 Jini qꞌuin chaꞌan miꞌ pʌs i cꞌʌcꞌal ti qꞌuiñil,
Come ti pejtelel ora an i yutslel i pusicꞌal.

 9 Jini uw yicꞌot ecꞌ tac chaꞌan miꞌ pʌsob i cꞌʌcꞌal ti acꞌʌlel,
Come ti pejtelel ora an i yutslel i pusicꞌal.

 10 Suben wocolix i yʌlʌ Dios tsaꞌ bʌ i jisa jini ascuñʌloꞌ bʌ ti 
Egipto,

Come ti pejtelel ora an i yutslel i pusicꞌal.
 11 Tsiꞌ pʌyʌ loqꞌuel israelob yaꞌ baꞌ cʌchʌlob,

Come ti pejtelel ora an i yutslel i pusicꞌal.
 12 Tsiꞌ locꞌsayob tiꞌ tojlel i contrajob ti pꞌʌtʌl bʌ i cꞌʌb.

Come ti pejtelel ora an i yutslel i pusicꞌal.
 13 Jiñʌch tsaꞌ bʌ i cala ti ojlil jini Chʌchʌc bʌ Ñajb,

Come ti pejtelel ora an i yutslel i pusicꞌal.
 14 Tsiꞌ pʌyʌ cꞌaxel israelob ti yojlil,

Come ti pejtelel ora an i yutslel i pusicꞌal.

 15 Tsiꞌ choco ochel Faraón yicꞌot i soldadojob yaꞌ ti ojlil 
Chʌchʌc bʌ Ñajb,

Come ti pejtelel ora an i yutslel i pusicꞌal.

 16 Tsiꞌ cꞌaxtesa i chaꞌañoꞌ bʌ ti jochol bʌ lum,
Come ti pejtelel ora an i yutslel i pusicꞌal.

 17 Tsiꞌ jisa pꞌʌtʌl bʌ yumʌlob,
Come ti pejtelel ora an i yutslel i pusicꞌal.

 18 Tsiꞌ tsʌnsa ñuc bʌ yumʌlob,
Come ti pejtelel ora an i yutslel i pusicꞌal.

 19 Sehón i rey amorreojob,
Come ti pejtelel ora an i yutslel i pusicꞌal.

 20 Yicꞌot Og jini rey am bʌ ti Basán,
Come ti pejtelel ora an i yutslel i pusicꞌal.

 21 Tsiꞌ yʌqꞌueyob i lum jini israelob chaꞌan miꞌ yochelob tiꞌ 
yum,

Come ti pejtelel ora an i yutslel i pusicꞌal.
 22 Chejachi tsiꞌ yʌqꞌueyob i lum jini israelob come i winicob 

Dios,
Come ti pejtelel ora an i yutslel i pusicꞌal.

 23 Tsiꞌ ñaꞌtayonla cheꞌ juꞌsʌbilix lac pusicꞌal,
Come ti pejtelel ora an i yutslel i pusicꞌal.

 24 Tsiꞌ mʌñʌyonla loqꞌuel tiꞌ pꞌʌtʌlel laj contrajob,
Come ti pejtelel ora an i yutslel i pusicꞌal.

 25 Miꞌ yʌqꞌueñob i bʌl i ñʌcꞌ pejtel winicob xꞌixicob,
Yicꞌot pejtel cuxul tac bʌ,
Come ti pejtelel ora an i yutslel i pusicꞌal.

 26 Subenla wocolix i yʌlʌ Dios am bʌ ti panchan
Come ti pejtelel ora an i yutslel i pusicꞌal.

Psalm 137

Chꞌijiyemob israelob añoꞌ bʌ ti Babilonia
1 Yaꞌ ti Babilonia tsaꞌ buchleyonla yaꞌ tiꞌ tiꞌ colem jaꞌ.

Tsaꞌ lac chaꞌle uqꞌuel cheꞌ bʌ tsaꞌ lac ñaꞌta Sion.
 2 Yaꞌ ti teꞌ tsaꞌ lac jocꞌchoco jini arpa lac chaꞌan.
 3 Laj contrajob tsiꞌ wersa subeyonla chaꞌan mi lac chaꞌlen 

cꞌay.

Tijicñayob i pusicꞌal tsiꞌ ticꞌlayonla.
Tsiꞌ yʌlʌyob: Cꞌʌyibeñon lojon cꞌay cheꞌ bajcheꞌ ti Sion, 

cheꞌob.

 4 ¿Mejl ba lac chaꞌlen cꞌay chaꞌan lac Yum yaꞌ tiꞌ lumal jini 
mach bʌ laj cʌñʌyobic?

 5 Mi tsaꞌ ñajʌyi Jerusalén ti lac pusicꞌal
Laꞌ jʌmlec jini ñoj bʌ laj cꞌʌb.

 6 Mi maꞌanic mi lac chʌn cꞌajtesañet,
Laꞌ i lʌpꞌ i bʌ la cacꞌ ti mal la quej.
Ñumen la com sʌclʌben i wenlel Jerusalén bajcheꞌ i 

tijicñʌyel lac pusicꞌal.
 7 C Yum, ñaꞌtʌbeñob i mul jini edomob tsaꞌ bʌ i contrajiyob 

Jerusalén cheꞌ woli ti wocol.
Tsiꞌ yʌlʌyob: Jisanla, jisanla cꞌʌlʌl tiꞌ cꞌʌclib tac, cheꞌob.

 8 Babilonia, wen awujil jisaya.
Tijicña jini muꞌ bʌ i yʌqꞌueñet a toj chuqui tac tsaꞌ 

melbeyon lojon.
 9 Tijicña jini muꞌ bʌ i chuc a walobilob chaꞌan miꞌ pajqꞌuiñob 

ti xajlel.

Psalm 138

Wocolix i yʌlʌ lac Yum chaꞌan i yutslel
1 Ti pejtelel c pusicꞌal mic subeñet wocolix a wʌlʌ, c Yum.

Mij cꞌʌyibeñet a ñuclel yaꞌ tiꞌ tojlel jini muꞌ bʌ i 
chꞌujutesañob diosteꞌ tac.

 2 Mic chꞌujutesañet tiꞌ tojel chꞌujul bʌ a Templo.
Mic subeñet wocolix a wʌlʌ chaꞌan ñuc a cꞌabaꞌ.
Tiꞌ xucꞌtilel a pusicꞌal maꞌ cꞌuxbiñon lojon.
Ñumen ñuc a tꞌan bajcheꞌ pejtel yan tac bʌ a melbal.

 3 Tsaꞌ jacꞌbeyon coración ti jini jach bʌ qꞌuin cheꞌ bʌ tsac 
pejcayet.

Tsaꞌ ñuqꞌuesʌbeyon c pusicꞌal cheꞌ bʌ tsaꞌ pꞌʌtesayon.

 4 Pejtel yumʌlob ti pañimil mi caj i subob a ñuclel, c Yum,
Cheꞌ miꞌ yubiñob a tꞌan.

 5 Isujm mi caj i cꞌʌyiñob a melbal, c Yum,
Come ñajt miꞌ tsictiyel a ñuclel.

 6 Anquese wen ñuc lac Yum ti chan, miꞌ ñaꞌtan jini muꞌ bʌ i 
peqꞌuesañob i bʌ,

Pero miꞌ ñajti qꞌuel jini chan bʌ miꞌ melob i bʌ.
 7 Cheꞌ an c wocol maꞌ cʌntañon chaꞌan utsꞌat mic ñusan.

Maꞌ pʌs a pꞌʌtʌlel tiꞌ contra jini michꞌoꞌ bʌ muꞌ bʌ i 
contrajiñoñob.

Maꞌ coltañon yicꞌot ñoj bʌ a cꞌʌb.
 8 C Yum, mi caj a tsꞌʌctesʌbeñon chuqui yom tic tojlel cheꞌ 

bajcheꞌ wʌn ñaꞌtʌbil a chaꞌan.
Ti pejtelel ora cꞌux maꞌ wubiñon.
Mach a cʌyon, come i melbalon a cꞌʌb.

Psalm 139

Maꞌanic i pꞌisol i ñaꞌtibal Dios
1 C Yum, tsaꞌ wen qꞌueleyon. Cʌmbiloñʌch a chaꞌan.

 2 Awujil cheꞌ mic buchtʌl yicꞌot cheꞌ mic waꞌtʌl.
Maꞌ luꞌ cʌmbeñon c pusicꞌal cheꞌ ñajt añon.

 3 Maꞌ qꞌuelon cheꞌ mic majlel ti bij yicꞌot cheꞌ mij cꞌaj co tic 
wʌyib.

Cʌñʌl a chaꞌan pejtel c melbal.
 4 Cheꞌ max to loquemic c tꞌan ti quej, a wujilix chuqui mi caj 

c sub.
 5 Joyolon a chaꞌan. Maꞌ ticꞌon, maꞌ coltañon.

Cʌntʌbilon ti a pꞌʌtʌlel.
 6 Maꞌanic i pꞌisol j coltʌntel. Mach mejlic c laj cʌn.

Wen ñuc, mach mejlic c chꞌʌmben isujm.

 7 ¿Mejl ba c majlel baꞌ mach i tajayonic a wEspíritu?
¿Mejl ba c putsꞌtañet?

 8 Mi com letsel majlel ti panchan, yaꞌ añet.
Mi com wʌyel tiꞌ yajñib chʌmenoꞌ bʌ, yaꞌ añet jaꞌel.

 9 Mi com wejlel majlel ti ñajtʌl baꞌ miꞌ pasel qꞌuin
Chaꞌan mic chumtʌl yaꞌ ti junwejl ñajb

 10 Mi caj a tojꞌesañon majlel yaꞌi.
Mi caj a chucon ti pꞌʌtʌl bʌ a cꞌʌb.

 11 Mi tsac lon alʌ: Tsaꞌix ochiyon ti icꞌyochꞌan bʌ pañimil,
Mach i qꞌueleyonic ti acꞌʌlel, choꞌon, c lotʌch, come maꞌ 

qꞌuelon ti acꞌʌlel.

 12 Jini icꞌyochꞌan bʌ pañimil maꞌanic miꞌ mʌctʌbeñet a wut.
Lajal maꞌ qꞌuel acꞌʌlel cheꞌ bajcheꞌ qꞌuiñil.
Lajal miꞌ cꞌotel a wut ti icꞌyochꞌan bʌ cheꞌ bajcheꞌ ti qꞌuiñil.

 13 Pejtel chuqui tac an tic malil a melbalʌch.
Tsaꞌ meleyon cheꞌ añon to tiꞌ ñʌcꞌ c ñaꞌ.

 14 Mic sub a ñuclel come bʌcꞌñʌbilet. Utsꞌatax tsaꞌ meleyon.
Utsꞌatax a melbal. Cʌñʌlʌch c chaꞌan iliyi.

 15 Mach mʌcbilic c bʌquel ti a wut, cheꞌ cʌntʌbilon i chaꞌan c 
ñaꞌ.

Chaꞌan ti cabʌl a ñaꞌtʌbal tsaꞌ techeyon ti colel ti mucul 
jach.

 16 Tsaꞌ wʌn ñaꞌta bajcheꞌ an quejtal cheꞌ maxto añonic.
Tsꞌijbubilix ti a jun jaypꞌejl to tsic mi caj cajñel ti pañimil.

 17 Wen utsꞌatax bajcheꞌ maꞌ ñaꞌtañon, c Dios.
Mach tsicbilic jayyajl maꞌ ñaꞌtañon ti jujumpꞌejl qꞌuin.

 18 Mi tsac ñopo c tsic ñumen on ti tsic bajcheꞌ jini jiꞌ.
Cheꞌ mic chꞌojyel ti wʌyel, añon a wicꞌot.

 19 Muqꞌuic a tsʌñsan jini jontoloꞌ bʌ,
Mux i putsꞌelob tic tojlel jini yujiloꞌ bʌ tsʌnsa.

 20 Jini muꞌ bʌ i contrajiñet ti maña jax bʌ tꞌan,
Miꞌ lon chañꞌesan i bʌ.

 21 ¿Mach ba yomic mic tsꞌaꞌlen jini muꞌ bʌ i tsꞌaꞌleñet c 
Yum?

¿Mach ba chꞌijiyemic c pusicꞌal cheꞌ miꞌ ñusañet?
 22 Mic tsꞌaꞌlen ti pejtelel c pusicꞌal.

J contrajobʌch jini a contrajob.
 23 Tsajiñon, Dios. Qꞌuelbeñon c pusicꞌal. Cʌmbeñon c pensar.
 24 Qꞌuele mi an c sajtemal.

Pʌyʌyon majlel tiꞌ bijlel j cuxtʌlel mach bʌ anic miꞌ jilel.

Psalm 140

Ti mucul jach woliꞌ chijtañob
1 C Yum, pʌyʌyon loqꞌuel tiꞌ cꞌʌb jini jontol bʌ winicob.

Coltañon loqꞌuel tiꞌ pꞌʌtʌlel jini yomoꞌ bʌ i tꞌuchtañon.
 2 Miꞌ wʌn ñaꞌtañob bajcheꞌ mi caj i melob jontolil.

Maꞌanic miꞌ cʌyob i tech guerra.

SALMOS 139 ,  140

El Antiguo Testament en el ch'ol de Tumbalá  ©Liga Bíblica Internacional, 2011 



1156

 3 Cꞌux i yej cheꞌ bajcheꞌ i yej lucum.
An i venenojlel i yej yilal.

 4 C Yum, mach maꞌ cʌyon tiꞌ tojlel ili jontoloꞌ bʌ.
Locꞌsañon tiꞌ tojlel jini michꞌoꞌ bʌ
Tsaꞌ bʌ i comol ñaꞌtayob i yʌcꞌon ti yajlel.

 5 Jini muꞌ bʌ i chañꞌesañob i bʌ tsiꞌ yʌcꞌʌyob yac baꞌ mach 
tsiquilic.

Xotbilix chij yaꞌ baꞌ mic ñumel ti bij.
Chajpʌbilix yac chaꞌan miꞌ chucoñob.

 6 Tsac sube c Yum: C Dios,
C Yum, ñichꞌtañon cheꞌ mic pejcañet ti wocol tꞌan.

 7 C Yum Dios, caj coltayajet. Cabʌl a pꞌʌtʌlel.
Tsaꞌ cʌntayon cheꞌ ti yorajlel guerra.

 8 C Yum, mach a wʌqꞌueñob chuqui yomob jini jontoloꞌ bʌ.
Mach yomic miꞌ loqꞌuel ti utsꞌat chuqui miꞌ ñaꞌtañob i mel
Ame chꞌejlꞌacob ti jontolil.

 9 Jini muꞌ bʌ i joyoñob miꞌ chañꞌesañob i bʌ.
Laꞌ sujtic tiꞌ tojlelob jini jontolil tsaꞌ bʌ i meleyob.

 10 Laꞌ yajlic i nich cꞌajc tiꞌ jol cheꞌ woli ti lejmel.
Laꞌ chojquicob ochel ti cꞌajc.
Laꞌ chojquicob ochel ti tam bʌ chꞌen baꞌ mach mejlicob ti 

loqꞌuel.
 11 Laꞌ jilicob jini muꞌ bʌ i chaꞌlenob pꞌajoñel chaꞌan maꞌanic 

miꞌ chʌn pꞌojlelob.
Laꞌ i bʌcꞌ taj wocol jini winic yujil bʌ jontolil.

 12 Cujil cʌntʌbil i chaꞌan lac Yum jini ticꞌlʌbiloꞌ bʌ. Woliꞌ 
coltañob.

Mi caj i tsictesʌbeñob toj bʌ i pusicꞌal jini pꞌumpꞌuñoꞌ bʌ.
 13 Melel, jini tojoꞌ bʌ mi caj i subob i ñuclel a cꞌabaꞌ.

Jini tojoꞌ bʌ mi caj i chumtʌlob ti a tojlel.

Psalm 141

Maꞌanix miꞌ jacꞌ mulil
1 C Yum, wolic pejcañet. Laꞌ ti ora baꞌ añon.

Ñichꞌtʌbeñon c tꞌan cheꞌ mic pejcañet.
 2 Laꞌ letsic jini coración baꞌ añet cheꞌ bajcheꞌ i butsꞌil pom.

Yom maꞌ qꞌuelon cheꞌ mic letsan j cꞌʌb i wentajʌch a majtan 
cheꞌ ti icꞌajel.

 3 C Yum, cʌntʌbeñon quej.
Aqꞌueñon c wen ñaꞌtan baꞌ ora mʌcʌl yom.

 4 Mach a cʌyon ame mi cʌcꞌ c pusicꞌal ti jontolil.
Cʌntañon ame mic mel chuqui jisil yicꞌot winicob muꞌ bʌ i 

melob jontolil.
Come miꞌ mulañob i xujchꞌ cheꞌ bajcheꞌ sumuc tac bʌ i bʌl 

i ñʌcꞌ.

 5 Laꞌ i ticꞌon jini toj bʌ winic anquese cꞌux i tꞌan. Utsꞌat mi 
caj i coltañon.

Lajalʌch bajcheꞌ xojocña bʌ aceite chaꞌan c jol, muꞌ bʌ c 
mulan.

Mi caj c ñaꞌtan ti oración j contrajob yicꞌot i jontolil.
 6 Cheꞌ miꞌ chojquelob jubel ti panchꞌen jini jontol bʌ 

yumʌlob muꞌ bʌ i chaꞌleñob meloñel,
Jini winicob xꞌixicob mi caj i ñaꞌtañob isujm c tꞌan.

 7 Cheꞌ bajcheꞌ miꞌ choc lum jini muꞌ bʌ i pic majlel,
Cheꞌ jaꞌel tsaꞌ pam pujqui lac bʌquel yaꞌ tiꞌ tiꞌ 

mucoñibʌl.

 8 Wolic pijtañet c Yum Dios.
Ti ajñel mic majlel baꞌ añet. Mach a cʌyon.

 9 Cʌntañon ame chujquicon ti yac tsaꞌ bʌ i yʌcꞌʌyob 
xjontolilob.

 10 Laꞌ tem yajlicob jini jontoloꞌ bʌ ti jini jach bʌ yac tsaꞌ bʌ i 
lon acꞌʌyob.

Pero laꞌ ñumicon ti utsꞌat.

Psalm 142

C putsꞌib ti wocol
1 Mic pejcan c Yum ti wocol tꞌan.

Mij cꞌajtiben c Yum chaꞌan miꞌ pꞌuntañon.
 2 Mic suben cheꞌ an c tsic pusicꞌal.

Mic suben pejtel c wocol.
 3 Cʌmbil i chaꞌan c bijlel cheꞌ cꞌun c pusicꞌal.

SALMOS 141 ,  142

El Antiguo Testament en el ch'ol de Tumbalá  ©Liga Bíblica Internacional, 2011 



1158

Miꞌ yʌcꞌob yac ti bij baꞌ mic ñumel.
 4 Mic joy qꞌuel pañimil.

Maꞌanic majqui miꞌ pꞌison ti wenta.
Maꞌanic baqui mic muc c bʌ.
Maꞌanic majqui miꞌ cꞌuxbiñon.

 5 Cꞌam mic pejcañet, c Yum. Mic subeñet: C putsꞌibet.
Chꞌoyol baꞌ añet pejtelel c wenlel wʌꞌ tiꞌ lumal jini cuxuloꞌ 

bʌ.
 6 Ubibeñon c tꞌan come juꞌsʌbilix c pusicꞌal ti wocol.

Pʌyʌyon loqꞌuel tiꞌ tojlel jini muꞌ bʌ i ticꞌlañoñob, come 
cabʌl i pꞌʌtʌlel.

Mach mejlic j coltan c bʌ.
 7 Pʌyʌyon loqꞌuel ti mʌjquibʌl chaꞌan mic sub i ñuclel a 

cꞌabaꞌ.
Laꞌ tilicob quicꞌot cabʌl tojoꞌ bʌ,
Come wolaꞌ pʌsbeñon cabʌl i yutslel a pusicꞌal.

Psalm 143

Cabʌl i wocol tiꞌ tojlel i contra
1 C Yum, ubibeñon coración.

Ñichꞌtʌbeñon chuqui wolij cꞌajtibeñet.
Jacꞌbeñon, come xucꞌul a pusicꞌal, toj jaꞌel.

 2 A winicon, mach a melon.
Come awujil maꞌanic toj bʌ winic.

 3 Come jini j contra tsaꞌix i yajñesayon.
Tsaꞌix i tꞌuchtayon jubel ti lum.
Tsiꞌ yotsayon ti icꞌyochꞌan bʌ pañimil cheꞌ bajcheꞌ i mal 

mucoñibʌl.
 4 Jini chaꞌan cꞌuñon chaꞌan chꞌijiyem c pusicꞌal.

Miꞌ toj sajtel c pusicꞌal.
 5 Mic ñaꞌtan bajcheꞌ tsac ñusa qꞌuin ti yambʌ ora.

Mic ñaꞌtan i yeꞌtel a cꞌʌb. Mi cʌcꞌ tic pusicꞌal pejtel a 
melbal.

 6 Mic letsan j cꞌʌb yaꞌ baꞌ añet.
Comet ti pejtelel c pusicꞌal cheꞌ bajcheꞌ yom jaꞌ jini tiquin 

lum.

 7 Jacꞌbeñon ti ora, c Yum, come cꞌunix c pusicꞌal.
Mach a mʌybeñon a wut,
Ame lajalic mic sujtel bajcheꞌ jini muꞌ bʌ i jubelob ochel ti 

chꞌen.
 8 Cheꞌ miꞌ sʌcꞌan pañimil, laꞌ c ñaꞌtan cꞌux maꞌ wubiñon,

Come wolic ñopet.
Cʌntesañon baqui a wom mic majlel,
Come mi cʌcꞌ c bʌ ti a wenta.

 9 C Yum, pʌyʌyon loqꞌuel tiꞌ tojlel jini j contrajob.
Ti ajñel mic chaꞌlen putsꞌel cꞌʌlʌl baꞌ añet chaꞌan maꞌ 

cʌntañon.

 10 Cʌntesañon chuqui a wom mic mel, come c Dioset.
Laꞌ i pʌyon majlel ti toj bʌ bij a wEspíritu come jiñʌch wen 

bʌ.
 11 Chaꞌan i ñuclel a cꞌabaꞌ, c Yum, chꞌejlesañon.

Pʌyʌyon loqꞌuel ti wocol ti toj bʌ a pusicꞌal.
 12 Jisan j contrajob come cꞌux maꞌ wubiñon.

Jisan pejtel muꞌ bʌ i ticꞌlañoñob, come a winicon.

Psalm 144

Cabʌl i coltʌntel ti Dios
1 Laꞌ chꞌujutesʌntic lac Yum.

Jiñʌch Xajlel yilal baꞌ mic taj i xucꞌtilel c pusicꞌal.
Miꞌ tojesʌbeñon j cꞌʌb ti guerra.
Miꞌ cʌntesʌbeñon i yal j cꞌʌb chaꞌan miꞌ mʌjlel c 

chaꞌan.
 2 Jiñʌch muꞌ bʌ i pꞌuntañon.

Jiñʌch tsꞌajquibil bʌ cotot yilal baꞌ mic chaꞌlen putsꞌel.
Jiñʌch chan bʌ tsꞌajc baꞌ mi cochel. Caj coltayajʌch.
C mʌctʌjibʌch baꞌ mic taj j coltʌntel.
Miꞌ ñijcʌbeñob i pusicꞌal winicob xꞌixicob chaꞌan miꞌ 

yumañoñob.

 3 Winicon lojon, c Yum. ¿Chuqui queꞌtel lojon chaꞌan maꞌ 
ñaꞌtañon lojon?

¿Chuqui i yeꞌtel i yalobil winic chaꞌan maꞌ cʌntan?

 4 Ora jach miꞌ ñumelob ti pañimil winicob cheꞌ bajcheꞌ miꞌ 
ñumel icꞌ.

Lajalob bajcheꞌ axñal muꞌ bʌ i ñumel.

 5 C Yum, laꞌ jubic panchan. Laꞌ ti pañimil.
Jatsꞌʌ jini wits tac chaꞌan miꞌ loqꞌuel i butsꞌil.

 6 Choco tilel chajc cheꞌ bajcheꞌ i teꞌel jalʌjb
Chaꞌan miꞌ pam pujquelob j contrajob. Ajñesañob.

 7 Pʌsʌ a pꞌʌtʌlel yaꞌ ti chan.
Coloyon. Chucuyon loqꞌuel ti colem jaꞌ.
Laꞌ loqꞌuicon tiꞌ pꞌʌtʌlel jini mach bʌ cʌmbilobic c 

chaꞌan,
 8 Muꞌ bʌ i chaꞌleñob lot.

Chaꞌpꞌejlob i pusicꞌal. Leco i melbalob.

 9 Dios, mi caj j cꞌʌyibeñet tsijiꞌ bʌ cꞌay.
Mi caj j cꞌʌyibeñet salmo tac yicꞌot arpa am bʌ lujuntꞌujm i 

chꞌajñal.
 10 Maꞌ wʌqꞌueñob i pꞌʌtʌlel reyob chaꞌan miꞌ tꞌuchtañob i 

contrajob.
Tsaꞌ pʌyʌ loqꞌuel a winic David ti wocol.

 11 Coloyon, pʌyʌyon loqꞌuel tiꞌ cꞌʌb jini mach bʌ cʌmbilobic c 
chaꞌan, muꞌ bʌ i chaꞌleñob lot.

Chaꞌpꞌejlob i pusicꞌal. Leco i melbalob.

 12 Cheꞌ añet tic tojlel lojon c Yum,
Lajalob chꞌiton bʌ calobilob lojon cheꞌ bajcheꞌ pʌcꞌʌbʌl 

utsꞌat bʌ miꞌ colel.
Lajalob jini xchꞌoc bʌ calobilob cheꞌ bajcheꞌ i tꞌojol jax bʌ i 

yoyel i yotot rey.
 13 Butꞌul cotot lojon tiꞌ bʌl lojon c ñʌcꞌ ti chajp ti chajp.

Miꞌ pꞌojlel tiñʌmeꞌ c chaꞌan lojon ti bajcꞌ ti bajcꞌ yaꞌ baꞌ 
cʌntʌbil ti jamil.

 14 Cabʌl i cuch tat wacax.
Maꞌanic chuqui leco ti calle tac baꞌ chumulon lojon.
Maꞌanic wʌlwʌl tꞌan mi uqꞌuel.

 15 Tijicña miꞌ yajñelob jini winicob xꞌixicob.
Tijicñayob come i chaꞌañob Dios, lac Yum.

Psalm 145

Mach luꞌ cʌmbilic i ñuclel Dios yicꞌot i yutslel
1 Mi caj c sub a ñuclel, Dios. C Reyet.

Mi caj c chꞌujutesan a cꞌabaꞌ ti pejtelel ora.
 2 Ti jujumpꞌejl qꞌuin mi caj c chꞌujutesañet.

Mi caj c sub i ñuclel a cꞌabaꞌ ti pejtelel ora.
 3 Wen ñuc lac Yum. Laꞌ sujbic i ñuclel.

Maꞌanic i pꞌisol i ñuclel.

 4 Winicob xꞌixicob mi caj i subeñob i yalobilob wen ñuc a 
melbal.

Mi caj i subeñob bajcheꞌ tsaꞌ pʌsbeyob i yejtal tac a pꞌʌtʌlel.
 5 Mi caj c chʌn ñaꞌtan i tꞌojol jax baꞌ buchulet ti ñuc bʌ a 

weꞌtel.
Utsꞌatax a melbal.

 6 Ti pejtelel pañimil mi caj i subob cabʌl jax a pꞌʌtʌlel, 
bʌbʌqꞌuen a melbal.

Joñon jaꞌel mi caj c sub wen ñuquet.
 7 Winicob xꞌixicob mi caj i subob utsꞌatax a pusicꞌal.

Cꞌam mi caj i cꞌʌyiñet chaꞌan tojet.

 8 Uts lac Yum, wen yujil pꞌuntaya.
Jal miꞌ michꞌan. Cꞌux miꞌ yubiñonla.

 9 Lac Yum miꞌ pʌsbeñob i yutslel i pusicꞌal pejtel winicob 
xꞌixicob.

Miꞌ pꞌuntañob come laj i melbalʌch.

 10 C Yum, pejtelel a melbal mi caj i tsictesan a ñuclel.
Pejtel jini chꞌujuloꞌ bʌ a chaꞌan mi caj i chꞌujutesañet.

 11 Mi caj i subob wen ñuc a yumʌntel,
Cabʌl a pꞌʌtʌlel.

 12 Mi caj i subeñob i yalobilob jini ñuc bʌ a melbal,
Yicꞌot i tꞌojlʌwel a yumʌntel yaꞌ baꞌ buchulet ti ñuc bʌ a 

weꞌtel.
 13 Mach jilic a yumʌntel. An ti pejtelel ora.

An a yumʌntel ti wajali yicꞌot ti pejtelel ora.

 14 C Yum, maꞌ wʌqꞌueñob i pꞌʌtʌlel pejtel muꞌ bʌ i yajlelob.
Maꞌ tijicñesʌbeñob i pusicꞌal jini chꞌijiyemoꞌ bʌ.

 15 Ti pejtelelob miꞌ pijtañet.
Maꞌ wʌqꞌueñob i bʌl i ñʌcꞌ cheꞌ tiꞌ yorajlel.

 16 Mach chʌquetic. Miꞌ ñajꞌañob pejtel jini cuxuloꞌ bʌ.

 17 Toj lac Yum ti pejtelel chuqui tac miꞌ mel.
Tsiquil i yutslel ti pejtelel i melbal.

 18 Lʌcꞌʌl an lac Yum tiꞌ tojlel pejtel muꞌ bʌ i pejcañob ti pejtelel i 
pusicꞌal.

 19 Miꞌ yʌqꞌueñob chuqui yomob jini muꞌ bʌ i cꞌuxbiñob Dios.
Miꞌ yubibeñob i tꞌan cheꞌ miꞌ pejcañob. Miꞌ coltañob.

 20 Lac Yum miꞌ cʌntan pejtel muꞌ bʌ i cꞌuxbiñob.
Mi caj i jisan pejtel jini jontoloꞌ bʌ.

 21 Joñon mi caj c sub i ñuclel lac Yum.
Laꞌ i chꞌujutesañob Dios pejtel winicob xꞌixicob.
Chꞌujul i cꞌabaꞌ wʌle yicꞌot ti pejtelel ora.

Psalm 146

Dios miꞌ coltan jini pꞌumpꞌuñoꞌ bʌ
1 ¡Aleluya!

Yom mic sub i ñuclel c Yum ti pejtelel c pusicꞌal.
 2 Mi caj c chʌn sub i ñuclel lac Yum cheꞌ cuxulon to.

Mi caj j cꞌʌyiben i ñuclel c Dios cheꞌ wʌꞌ to añon.

 3 Mach mi laꞌ wʌcꞌ laꞌ pusicꞌal yicꞌot jini yumʌlob ti pañimil,
Come winicob jach. Mach muqꞌuic i coltañonla.

 4 Cheꞌ miꞌ cʌy i japob icꞌ miꞌ sujtelob ti lum.
Ti jini jach bʌ qꞌuin miꞌ toꞌol jilel chuqui tsiꞌ ñaꞌtayob i 

mel.

 5 Tijicña muꞌ bʌ i taj i coltʌntel tiꞌ Dios Jacob.
Ñʌchꞌʌl i pusicꞌal woliꞌ pijtan lac Yum, come jiñʌch i Dios.

 6 Jiñʌch tsaꞌ bʌ i mele panchan yicꞌot pañimil
Yicꞌot colem ñajb yicꞌot pejtel i bʌl.

 7 Miꞌ mel ti toj jini ticꞌlʌbiloꞌ bʌ.
Miꞌ yʌqꞌueñob i waj jini añoꞌ bʌ i wiꞌñal.

SALMOS 145 ,  146

El Antiguo Testament en el ch'ol de Tumbalá  ©Liga Bíblica Internacional, 2011 



1163

Lac Yum miꞌ yʌcꞌ ti colel jini ñupꞌuloꞌ bʌ.
 8 Lac Yum miꞌ cambeñob i wut jini xpotsꞌob.

Lac Yum miꞌ tijicñesʌbeñob i pusicꞌal jini chꞌijiyemoꞌ bʌ.
Lac Yum miꞌ cꞌuxbin jini tojoꞌ bʌ i pusicꞌal.

 9 Lac Yum miꞌ cʌntan jini chꞌoyoloꞌ bʌ ti yambʌ lum.
Miꞌ coltan mebaꞌ xꞌixicob yicꞌot mebaꞌ alʌlob,
Pero miꞌ jisʌbeñob i tijicñʌyel jini jontoloꞌ bʌ.
Miꞌ tajob wocol tiꞌ jilibal.

 10 Lac Yum miꞌ chaꞌlen yumʌntel ti pejtelel ora.
Jiñʌch laꞌ Dios, añet bʌ la ti Sion.
I Diosʌch laꞌ walobilob yicꞌot i yalobilob ti lajm ti lajm.
¡Aleluya!

Psalm 147

Dios woliꞌ chaꞌ mel Jerusalén
1 Subula i ñuclel lac Yum.

Utsꞌat mi laj cꞌʌyiben i ñuclel lac Dios,
Come uts i pusicꞌal. Utsꞌat miꞌ qꞌuelonla cheꞌ mi laj cꞌʌyiben 

i ñuclel.
 2 Lac Yum woliꞌ chaꞌ mel Jerusalén.

Miꞌ tempan tilel ti Israel jini chocbiloꞌ bʌ.
 3 Miꞌ lajmesʌbeñob i chꞌijiyemlel i pusicꞌal.

Miꞌ lajmesʌbeñob i tsoy.
 4 Miꞌ tsic jini ecꞌ.

Miꞌ yotsʌben i cꞌabaꞌ ti jujumpꞌejl.
 5 Ñuc lac Yum, cabʌl i pꞌʌtʌlel.

Maꞌanic i pꞌisol i ñaꞌtʌbal.
 6 Lac Yum miꞌ pꞌʌtesan jini utsoꞌ bʌ.

Miꞌ jisʌbeñob i pꞌʌtʌlel jini jontoloꞌ bʌ.

 7 Cꞌʌyinla lac Yum. Aqꞌuenla wocolix i yʌlʌ.
Ñijcanla arpa chaꞌan miꞌ yubin Dios.

 8 Jiñʌch muꞌ bʌ i mos panchan ti tocal.
Miꞌ choc jubel jaꞌal ti pañimil.
Miꞌ yʌcꞌ ti colel jam ti bujbujtʌl.

 9 Miꞌ yʌqꞌuen i bucꞌbal alʌcꞌʌl
Yicꞌot i yal xwachin cheꞌ miꞌ yucꞌtan.

 10 Dios maꞌanic miꞌ qꞌuel ti ñuc i chꞌejlel caballo.

Maꞌanic miꞌ qꞌuel ti ñuc i chꞌejlel winic.
 11 Pero tijicña lac Yum chaꞌan jini muꞌ bʌ i cꞌuxbiñob, muꞌ bʌ 

i xucꞌchocoñob i pusicꞌal tiꞌ yutslel i tꞌan.

 12 Subula i ñuclel lac Yum añet bʌ la ti Jerusalén.
Subula i ñuclel laꞌ Dios, añet bʌ la ti Sion.

 13 Come tsaꞌix i tsʌtsesa laꞌ puertajlel.
Tsaꞌix i yʌqꞌueyob i wenlel laꞌ walobilob añoꞌ bʌ ti laꞌ tojlel.

 14 Miꞌ yʌcꞌ ti lajmel guerra yaꞌ ti laꞌ lumal.
Miꞌ yʌqꞌueñetla jini wen bʌ trigo.

 15 Miꞌ choc tilel i mandar ti pañimil.
Ti ora jach miꞌ ñumel majlel i tꞌan.

 16 Miꞌ yʌcꞌ i ñaꞌal tsʌñal i mos lum.
Miꞌ pam puc cheꞌ bajcheꞌ mi lac puc i tiñil cꞌajc.

 17 Miꞌ choc jubel tuñijaꞌ.
¿Majqui mi mejlel i cuchben i tsʌñʌlel?

 18 Miꞌ yʌcꞌ i tꞌan, miꞌ yulmʌl.
Miꞌ choc tilel icꞌ. Jini jaꞌ miꞌ cajel ti ajñel.

 19 Tsiꞌ yʌqꞌue i tꞌan Jacob.
Tsiꞌ subeyob israelob i mandar yicꞌot i ley.

 20 Mach cheꞌic tsiꞌ mele tiꞌ tojlel yan tac bʌ colem tejclum baꞌ 
mach cʌmbilic i tꞌan.

Subula i ñuclel Dios.

Psalm 148

Laꞌ i sub i ñuclel lac Yum pejtel melbil tac bʌ
1 ¡Aleluya!

Subula i ñuclel lac Yum yaꞌ ti panchan.
Subula i ñuclel yaꞌ ti chan.

 2 Laꞌ i subob i ñuclel Dios pejtelel i yángelob.
Laꞌ i subeñob i ñuclel Dios pejtelel i chaꞌañoꞌ bʌ ti panchan.

 3 Jini qꞌuin yicꞌot uw, laꞌ i pʌs i ñuclel Dios.
Jini ecꞌ tac i tꞌojol jax bʌ ti acꞌʌlel, laꞌ i pʌs i ñuclel.

 4 Laꞌ i pʌs i ñuclel Dios jini chan bʌ panchan,
Yicꞌot jini jaꞌal am bʌ ti tocal.

 5 Laꞌ i pʌs i ñuclel i cꞌabaꞌ lac Yum,
Come tsiꞌ yʌcꞌʌ i tꞌan, tsaꞌ mejli tac.

 6 Tsiꞌ waꞌchoco chaꞌan miꞌ yajñel ti pejtelel ora.
Tsiꞌ yʌcꞌʌ i tꞌan. Maꞌanic miꞌ qꞌuextiyel ti pejtelel ora.

 7 Laꞌ i pʌs i ñuclel lac Yum wʌꞌ ti pañimil,
Jini colem bʌ i chʌñil tac ñajb yicꞌot i yʌbʌnlel jaꞌ,

 8 Yicꞌot cꞌajc yicꞌot tuñijaꞌ yicꞌot i ñaꞌal tsʌñal,
Yicꞌot jini pꞌʌtʌl bʌ icꞌ. Miꞌ laj jacꞌben i tꞌan.

 9 Jini wits tac jaꞌel yicꞌot pejtel bujtʌl,
Yicꞌot teꞌ tac am bʌ i wut yicꞌot pejtel jini chꞌujteꞌ,

 10 I bʌteꞌel jaꞌel yicꞌot pejtel alʌcꞌʌl,
Yicꞌot jʌlʌcña bʌ miꞌ majlel ti lum, yicꞌot teꞌlemut.

 11 Jini reyob ti pañimil jaꞌel yicꞌot pejtelel winicob xꞌixicob ti 
mojt ti mojt,

Jini yumʌlob jaꞌel yicꞌot pejtel añoꞌ bʌ i yeꞌtel ti pañimil,
 12 Jini chꞌiton winicob yicꞌot xchꞌocob,

Yicꞌot xñoxob yicꞌot chꞌitoñob,
 13 Laꞌ i subob i ñuclel lac Yum,

Come i bajñel an i ñuclel.
Ñumen ñuc Dios bajcheꞌ pejtel an tac bʌ ti pañimil yicꞌot ti 

panchan.
 14 Tsiꞌ yʌcꞌʌ ti cꞌuxbintel i chaꞌañoꞌ bʌ.

Tsiꞌ cʌntesayob ti cꞌay jini israelob cʌntʌbiloꞌ bʌ i chaꞌan,
Chaꞌan miꞌ cꞌʌyiñob i ñuclel.
Subula i ñuclel Dios. ¡Aleluya!

Psalm 149

Laꞌ i sub i ñuclel lac Yum Israel
1 ¡Aleluya!

Cꞌʌyiben lac Yum tsijiꞌ bʌ cꞌay.
Cꞌʌyinla baꞌ miꞌ tempañob i bʌ i chaꞌañoꞌ bʌ.

 2 Laꞌ i yubiñob i tijicñʌyel israelob ti Dios tsaꞌ bʌ i meleyob.
Laꞌ i yubiñob i tijicñʌyel jini chumuloꞌ bʌ ti Sion come 

yumʌlʌch i Rey.
 3 Laꞌ i cꞌʌyibeñob i ñuclel i cꞌabaꞌ ti son,

Yicꞌot pandero yicꞌot arpa.
 4 Come lac Yum tijicña miꞌ qꞌuel i chaꞌañoꞌ bʌ.

Miꞌ coltan jini utsoꞌ bʌ.

 5 Yom tijicñayob i pusicꞌal, come añob i ñuclel muꞌ bʌ i 
tsajcañob Dios.

Laꞌ i chaꞌleñob cꞌay tiꞌ wʌyib chaꞌan tijicñayob.
 6 Laꞌ i cꞌʌyiñob i ñuclel Dios jini Ñumen Ñuc Bʌ.

Laꞌ i chucob espada chaꞌwejl bʌ i yej
 7 Chaꞌan miꞌ qꞌuextʌbeñob i mul jini colem tejclum tac ti 

mojt ti mojt,
Chaꞌan miꞌ juꞌsʌbeñob i pusicꞌal.

 8 Mi caj i cʌchob reyob ti cadena,
Mi caj i cʌchob yumʌlob ti tsucul taqꞌuin.

 9 Mi caj i yʌcꞌob ti tojmulil cheꞌ bajcheꞌ tsꞌijbubil.
Jiñʌch i ñuclel pejtel i chaꞌañoꞌ bʌ muꞌ bʌ i tsajcañob. 

¡Aleluya!

Psalm 150

Laꞌ lac tsictesan i ñuclel Dios ti música
1 Subula i ñuclel lac Yum.

Subula i ñuclel Dios am bʌ ti chꞌujul bʌ i yajñib.
Subula i ñuclel jini pꞌʌtʌl bʌ am bʌ ti panchan.

 2 Subula i ñuclel come ñuc tac i melbal.
Subula i ñuclel come cabʌl i pꞌʌtʌlel.

 3 Tsictesanla i ñuclel yicꞌot i tꞌan trompeta.
Tsictesanla i ñuclel yicꞌot guitarra yicꞌot arpa.

 4 Chaꞌlenla son chaꞌan mi laꞌ tsictesan i ñuclel.
Ñijcanla música am bʌ i chꞌajñal. Wusula amʌy.

 5 Tsictesanla i ñuclel ti selel bʌ tsucul taqꞌuin muꞌ bʌ lac jatsꞌ.
Tsictesanla i ñuclel ti címbalo cꞌam bʌ miꞌ chaꞌlen tꞌan.

 6 Laꞌ i subob i ñuclel lac Yum pejtel cuxuloꞌ bʌ.
Subula i ñuclel lac Yum. 

Cabʌl i cꞌʌjñibal ili tꞌan

1  Jiñʌch i subal Salomón i yalobil David, i rey jini israelob: 
2  Chaꞌan miꞌ yʌqꞌueñonla wen bʌ lac ñaꞌtʌbal yicꞌot laj 

cʌntesʌntel, chaꞌan mi lac chꞌʌmben isujm toj bʌ tꞌan, 3  chaꞌan 
mi lac ñop bajcheꞌ yom mi lac mel, chaꞌan miꞌ tojꞌan lac 
pusicꞌal yicꞌot lac tꞌan yicꞌot lac melbal. 4 Laꞌ i yubiñob jini 
maxto bʌ cʌntesʌbilobic chaꞌan miꞌ julelob i pusicꞌal. Laꞌ i 
pꞌisob tiꞌ wenta jini chꞌiton winicob chaꞌan miꞌ cʌntañob i 
bʌ. 5 Ubinla jini tꞌan pejteletla anix bʌ laꞌ pusicꞌal. Cheꞌ jini 
mux i yutsi pꞌojlel laꞌ ñaꞌtʌbal. Jini weñoꞌ bʌ i ñaꞌtʌbal mi caj 
i yotsañob tiꞌ pusicꞌal i cʌntesʌntel 6 chaꞌan miꞌ chꞌʌmbeñob 
isujm ili tꞌan yicꞌot lajiya tac, i subal jini añoꞌ bʌ i pusicꞌal 
yicꞌot i sujmlel mucul tac bʌ ti pañimil. 7 Jiñʌch i cajibal lac 
ñaꞌtʌbal cheꞌ mi lac bʌcꞌñan lac Yum. Jini tontojoꞌ bʌ tsꞌaꞌ miꞌ 
yubiñob i cʌntesʌntel yicꞌot i ticꞌol.

Mach a ñop jontolil
8  Calobil, chꞌujbiben i cʌntesa a tat. Mach a cʌy a jacꞌben i 

mandar a ñaꞌ. 9 Come a tꞌojlʌwib yilal mi tsaꞌ jacꞌbeyob, come 
jiñʌch i chꞌʌjlil a jol yicꞌot a wuj yilal.

10 Calobil, mi yomob i pʌyet ti mulil xmulilob, mach maꞌ 
jacꞌbeñob. 11 Cʌntan a bʌ cheꞌ mi subeñetob: Conla. Laꞌ lac 
chijtan jini muꞌ bʌ caj lac tsʌnsan. 12  Laꞌ lac bʌcꞌ tsʌnsan 
ti mucul jach. Mi caj i lon ñaꞌtañob i piꞌʌlob yilol jach tsaꞌ 
chʌmiyob cheꞌ cꞌocꞌob to. 13  Mux lac chilbeñob pejtel letsem 

tac bʌ i tojol. Mux lac butꞌ la cotot ti lac xujchꞌ. 14 Conla. Yom 
ajniquet quicꞌot lojon. Lac tem chaꞌan jach chuqui mi lac taj, 
cheꞌob.

15 Calobil, mach maꞌ piꞌleñob majlel. Mach maꞌ ñop a mel 
cheꞌ bajcheꞌ miꞌ melob. 16  Pꞌipꞌatax i pusicꞌal ti jontolil. Ora 
jach yomob tsʌnsa. 17 Lolom jach mi la cʌcꞌ yac baꞌ miꞌ qꞌuejlel. 
Mach chujquic teꞌlemut mi tsiꞌ qꞌuele. 18  Pero jini muꞌ bʌ i 
ñopob tsʌnsa miꞌ yʌcꞌob i bʌ ti tsʌnsʌntel. Miꞌ yʌcꞌ i bʌ ti 
chujquel jini muꞌ bʌ i ñaꞌtan i chuc i piꞌʌlob. 19 Junlajal miꞌ 
jilelob pejtel yujiloꞌ bʌ xujchꞌ. Chaꞌan tiꞌ caj i xujchꞌob miꞌ 
chʌmelob.

20 Jini mach bʌ anic i pꞌisol i ñaꞌtʌbal miꞌ chaꞌlen tꞌan ti 
calle tac. Miꞌ yubibentel i tꞌan ti bij. 21 Miꞌ chaꞌlen tꞌan ti 
choñoñibʌl yicꞌot ti melobʌjʌl. Yaꞌ tiꞌ tiꞌ tejclum miꞌ yubintel 
i tꞌan: 22  Jatetla maxto bʌ anic laꞌ pusicꞌal, ¿jaypꞌejl to qꞌuin 
chʌn alʌlet to la? Jatetla muꞌ bʌ laꞌ chaꞌlen wajleya, ¿jaypꞌejl 
to qꞌuin chʌn tijicñayetla ti wajleya? Jatetla tontojet bʌ la, 
¿jaypꞌejl to qꞌuin mi caj laꞌ tsꞌaꞌlen laꞌ cʌntesʌntel? 23  Sutqꞌuin 
laꞌ bʌ chaꞌan mi laꞌ ñop c tꞌan chaꞌan mi laꞌ jacꞌ laꞌ ticꞌol. Laꞌ 
wilan, mi caj cʌqꞌueñetla quEspíritu. Mi caj cʌqꞌueñetla laꞌ 
cʌn c tꞌan. 24 Anix ora wolic chʌn pʌyetla tilel pero tsaꞌ laꞌ 
ñusʌbeyon c tꞌan. Tsac pejcayetla ti wocol tꞌan pero maꞌanic 
majch tsiꞌ pꞌisi tiꞌ wenta. 25 Tsaꞌ laꞌ ñusa pejtel j cʌntesʌbal. 
Maꞌanic tsaꞌ laꞌ jacꞌʌ laꞌ ticꞌol cheꞌ bʌ tsac tiqꞌuiyetla. 26  Jini 
chaꞌan joñon jaꞌel mi caj c chaꞌlen tseꞌñal cheꞌ tiꞌ yorajlel 
laꞌ wocol. Mi caj c wajleñetla cheꞌ woliyetla ti bʌqꞌuen. Cheꞌ 
bajcheꞌ miꞌ bʌcꞌ tejchel pꞌʌtʌl bʌ icꞌ, cheꞌ jaꞌel mi caj i tajetla 
wocol. 27 Cheꞌ bajcheꞌ sutujt icꞌ, mi caj i tilel laꞌ jisʌntel. Mi caj 
i tejchel laꞌ chꞌijiyemlel yicꞌot cabʌl laꞌ wocol. 28  Ti jim bʌ ora 
mi caj i pejcañoñob, pero maꞌanic mi caj c jacꞌbeñob. Mi caj i 
wersa sʌclañoñob. Mach i tajayoñobic.

29 Come tsiꞌ tsꞌaꞌleyob j cʌntesʌbal. Maꞌanic tsiꞌ yʌcꞌʌyob tiꞌ 
pusicꞌal chaꞌan miꞌ bʌcꞌñañob i Yum. 30 Maꞌanic tsiꞌ jacꞌʌyob 
c tꞌan. Tsiꞌ ñusayob i ticꞌol cheꞌ bʌ tsac tiqꞌuiyob. 31 Jini 
chaꞌan mux i yʌqꞌuentelob i chobejtʌbal chaꞌan i melbalob. 
Mux i junyajlel cʌytʌlob yicꞌot i jontolil. 32  Come i sajtemal 
jini tontojoꞌ bʌ mi caj i tsʌnsañob. Jini lon xucꞌuloꞌ bʌ i 
pusicꞌal chaꞌan i chubʌꞌan mi caj i jilelob. 33  Pero jini muꞌ bʌ 
i chꞌujbibeñon c tꞌan maꞌanic chuqui mi caj i bʌcꞌñan. Mach 

talic i wocol. Mach yujilic bʌqꞌuen. Cheꞌʌch miꞌ chaꞌlen tꞌan 
jini am bʌ i ñaꞌtʌbal mach bʌ anic i pꞌisol.

Taja a ñaꞌtʌbal

2  Calobil, chꞌujbibeñon c tꞌan. Jacꞌʌ c mandar ti a pusicꞌal 
2  chaꞌan maꞌ taj a ñaꞌtʌbal. Chaꞌlen wersa chaꞌan maꞌ 

chꞌʌmben isujm. 3  Cꞌajtin ti wocol tꞌan a ñaꞌtʌbal. Mi ti pejtelel 
a pusicꞌal a wom a chꞌʌmben isujm, 4 cꞌuxbin a cʌntesʌntel 
cheꞌ bajcheꞌ plata. Chaꞌlen wersa a taj cheꞌ bajcheꞌ chubʌꞌañʌl 
letsem bʌ i tojol. 5 Cheꞌ jini mux caj a chꞌʌmben isujm bajcheꞌ 
yom maꞌ bʌcꞌñan lac Yum. Mux caj a cʌn Dios.

6 Come lac Yum miꞌ yʌqꞌueñonla wen bʌ lac ñaꞌtʌbal yicꞌot 
laj cʌntesʌntel. Miꞌ yʌqꞌueñonla laj cʌmben i sujmlel i tꞌan. 
7 Lac Yum miꞌ chajpʌbeñob i wenlel jini tojoꞌ bʌ. Miꞌ cʌntañob 
chaꞌan utsꞌat i melbalob. 8  Miꞌ pꞌis tiꞌ wenta bajcheꞌ miꞌ yujtel 
meloñel chaꞌan miꞌ coltan jini toj bʌ. Miꞌ chʌcʌ qꞌuel i chaꞌañoꞌ 
bʌ muꞌ bʌ i melob chuqui wen. 9 Cheꞌ jini mux caj a cʌn jini toj 
bʌ i pusicꞌal yicꞌot toj bʌ i tꞌan yicꞌot toj bʌ i melbal. Mux caj a 
mel pejtel chuqui tac wen. 10 Cheꞌ jini miꞌ caj ti pꞌojlel wen bʌ 
a ñaꞌtʌbal ti a pusicꞌal. Tijicña mi caj a wubin a cʌntesʌntel. 
11 Cheꞌ jini mi caj a cʌntʌntel chaꞌan wen bʌ a pusicꞌal, chaꞌan 
tsaꞌ chꞌʌmbe isujm, 12  ame a ñopben i melbal jontoloꞌ bʌ, 
ame a jacꞌbeñob i tꞌan jini xlotiyajob. 13  Miꞌ cʌyob toj bʌ i 
melbal chaꞌan miꞌ ñopbeñob i melbal jini añoꞌ bʌ ti icꞌchꞌipan 
bʌ pañimil. 14 Miꞌ lon tajob i tijicñʌyel i pusicꞌal tiꞌ melol 
mulil. Miꞌ tajob i ñuclel i pusicꞌal ti quisintic jax bʌ i melbal. 
15 Cꞌochometel i bijlel, cabʌl i sajtemal.

16  Mux a cʌntʌntel ame a jacꞌben jini xꞌixic am bʌ i maña, muꞌ 
bʌ i pejcañet ti uts bʌ tꞌan. 17 Jini xꞌixic miꞌ cʌy i ñoxiꞌal tsaꞌ bʌ 
i pʌyʌ cheꞌ bʌ xchꞌoc to. Miꞌ ñajʌyel tiꞌ pusicꞌal chuqui tsiꞌ yʌlʌ 
tiꞌ tojlel Dios cheꞌ bʌ tsiꞌ chaꞌle ñujpuñijel yicꞌot i ñoxiꞌal. 18  Jini 
muꞌ bʌ i jijlel tiꞌ yotot miꞌ sajtel. Jini muꞌ bʌ i yochel i piꞌlen 
miꞌ chʌmel. 19 Maꞌanix miꞌ chʌn ñaꞌtañob pañimil jini muꞌ bʌ i 
piꞌleñob. Maꞌanix miꞌ xʌñob i bijlel laj cuxtʌlel.

20 Jini chaꞌan wersa yom maꞌ xʌn majlel jini wen bʌ bij. Yom 
maꞌ mel bajcheꞌ miꞌ melob jini tojoꞌ bʌ. 21 Come jini tojoꞌ bʌ mi 
caj i chʌn ajñelob tiꞌ lumal. Jini mach bʌ añobic i mul xucꞌul 
miꞌ cajelob ti chumtʌl. 22  Mach cheꞌic jini xmulilob. Mi caj i 
chojquelob loqꞌuel tiꞌ lumal. Mi caj i jilelob xñusa tꞌañob.

Acꞌʌ ti a pusicꞌal

3  Calobil, mach ñajʌyic ti a pusicꞌal j cʌntesʌbal. Chʌn 
ñaꞌtan c mandar ti a pusicꞌal. 2  Cheꞌ jini mi caj i ñajtꞌan a 

jabilel. Mi caj a wajñel ti utsꞌat tiꞌ ñʌchꞌtʌlel a pusicꞌal. 3  Mach 
a cʌy pꞌuntaya yicꞌot xucꞌul bʌ tꞌan. Mach a wis cʌy. Tsꞌijban 
cʌytʌl ti a pusicꞌal. 4 Cheꞌ jini mux a tajben i yutslel i pusicꞌal 
Dios. Utsꞌat mi caj i qꞌuelet winicob. 5 Ñopo lac Yum ti pejtelel 
a pusicꞌal. Mach a bajñel ñaꞌtan bajcheꞌ jach a wom maꞌ mel. 
6 Ti pejtelel chuqui maꞌ mel ñaꞌtan lac Yum. Cheꞌ jini mux caj i 
chajpʌbeñet a bijlel.

7 Mach yomic maꞌ chañꞌesan a bʌ ti a bajñel ñaꞌtʌbal. 
Bʌcꞌñan lac Yum, cʌyʌ jontolil. 8  Cheꞌ jini cꞌocꞌ mi caj i yajñel a 
bʌcꞌtal, tijicña a pusicꞌal.

9 Chꞌujutesan lac Yum. Tꞌoxben a chubʌꞌan tsaꞌ bʌ a taja ti a 
weꞌtel. Yajcʌben ñumen wen tac bʌ i majtan ti pejtelel a wʌlacꞌ 
yicꞌot a pʌcꞌʌb. 10 Cheꞌ jini mux i bujtꞌel i yotlel a wixim. Mux i 
ñumel i yaꞌlel tsꞌusub tiꞌ yajñib.

11 Calobil, mach maꞌ tsꞌaꞌlen a cʌntesʌntel ti lac Yum. Mach 
miꞌ cꞌojyel a wubin a tojꞌesʌntel. 12  Come lac Yum miꞌ ticꞌ jini 
cꞌuxbibil bʌ i chaꞌan cheꞌ bajcheꞌ i tat chꞌiton miꞌ juꞌsʌben i 
pusicꞌal i yalobil muꞌ bʌ i cꞌuxbin.

13  Tijicña muꞌ bʌ i taj wen bʌ i ñaꞌtʌbal chaꞌan miꞌ chꞌʌmben 
isujm. 14 Come ñumen an i cꞌʌjñibal wen bʌ lac ñaꞌtʌbal bajcheꞌ 
plata, ñumen i cꞌʌjñibal bajcheꞌ wen fino bʌ oro. 15 Ñumen i 
cꞌʌjñibal wen bʌ lac ñaꞌtʌbal bajcheꞌ letsem tac bʌ i tojol xajlel. 
Maꞌanic yambʌ lac wenlel lajal bʌ i cꞌʌjñibal. 16  Jini am bʌ wen 
bʌ i ñaꞌtʌbal miꞌ ñajtꞌesʌntel i jabilel. Miꞌ yʌqꞌuentel i chubʌꞌan 
yicꞌot i ñuclel. 17 Tijicña muꞌ bʌ i ñopben i cʌntesʌbal. Ñʌchꞌʌl 
i pusicꞌal jini muꞌ bʌ i jacꞌ. 18  Jini muꞌ bʌ i taj wen bʌ i ñaꞌtʌbal 
miꞌ taj i cuxtilel, come lajalʌch i ñaꞌtʌbal bajcheꞌ teꞌ muꞌ bʌ i 
yʌqꞌuen i cuxtilel majqui jach miꞌ taj. Tijicñayob jini muꞌ bʌ i 
chʌn lotob tiꞌ pusicꞌal.

19 Lac Yum tsiꞌ yʌcꞌʌ i cꞌʌclib pañimil ti cabʌl i ñaꞌtʌbal. Tsiꞌ 
mele panchan chaꞌan ti cabʌl i pusicꞌal. 20 Chaꞌan tiꞌ ñaꞌtʌbal 
lac Yum, tsaꞌ tojmi loqꞌuel jaꞌ ti tam bʌ i chꞌeñal. Miꞌ jubel i 
yeꞌeblel tocal ti lum.

21 Calobil, yom maꞌ wen ñaꞌtan pañimil. Chʌn ñaꞌtan bajcheꞌ 
yom maꞌ mel. Mach ñajʌyic c mandar ti a pusicꞌal. 22  Cheꞌ jini 

PROVERBIOS 3

El Antiguo Testament en el ch'ol de Tumbalá  ©Liga Bíblica Internacional, 2011 



1171

i cuxtʌlelʌch a pusicꞌal, a tꞌojlʌwibʌch. 23  Cheꞌ jini tijicñayet 
baqui jach maꞌ majlel ti xʌmbal. Maꞌanic mi caj a jatsꞌ a 
woc. 24 Cheꞌ maꞌ cꞌaj a wo maꞌanic bʌqꞌuen. Cheꞌ maꞌ ñoltʌl ti 
wʌyel tijicñayet. 25 Cheꞌ miꞌ bʌcꞌ tejchel jini bʌbʌqꞌuen jax bʌ, 
mach a bʌcꞌñan. Mach a bʌcꞌñan jini wocol muꞌ bʌ caj i tajob 
jontoloꞌ bʌ, 26  come lac Yum i xucꞌtilelʌch a pusicꞌal. Mux caj i 
cʌntañet lac Yum ame chujquiquet ti yac.

27 Cheꞌ miꞌ tilel ti a wenta jini yom bʌ i coltʌntel, coltan 
mecu. 28  Mi an chuqui woliꞌ cꞌajtibeñet, mi añʌch a chaꞌan 
lotol bʌ ti a wotot, mach a suben: Cucu, yanto bʌ ora mi caj 
cʌqꞌueñet. Ijcꞌʌl to. Mach cheꞌiquet. 29 Mach maꞌ contrajin a 
piꞌʌl ti chumtʌl chaꞌan maꞌ wʌcꞌ ti wocol, come woliꞌ ñaꞌtan 
utsꞌat an ti a tꞌejl. 30 Mach a tech leto ti contra jini mach 
bʌ anic i mul, come maꞌanic chuqui tsiꞌ tumbeyet. 31 Mach 
a tsʌjyuben i chubʌꞌan jini yumʌl muꞌ bʌ i ticꞌlan winicob. 
Mach a mulan a mel bajcheꞌ jini. 32  Come jini xjontolil tsꞌaꞌ miꞌ 
qꞌuejlel ti lac Yum, pero lac Yum miꞌ pʌsben jini toj bʌ jini 
mucul tac bʌ i chaꞌan.

33  Miꞌ caj ti jilel i tijicñʌyel jini xjontolil yicꞌot i tijicñʌyel i 
pꞌolbal chaꞌan tiꞌ tꞌan lac Yum, pero chaꞌan tiꞌ tꞌan lac Yum 
miꞌ caj ti pꞌojlel i tijicñʌyel jini toj bʌ yicꞌot i pꞌolbal. 34 Lac 
Yum miꞌ tsꞌaꞌlen jini stsꞌaꞌleya. Miꞌ pʌsben i yutslel i pusicꞌal 
jini uts bʌ. 35 Mi caj i cꞌuxbintel jini wen bʌ i ñaꞌtʌbal. Mi caj i 
yubiñob quisin jini tontojoꞌ bʌ.

Tijicña muꞌ bʌ i jacꞌ

4  Calobilob, ubinla i cʌntesa laꞌ tat. Chꞌujbinla chaꞌan mi 
laꞌ chꞌʌmben isujm, 2  come utsꞌat j cʌntesʌbal. Mach mi laꞌ 

cʌy laꞌ jacꞌ c mandar, 3 come joñon jaꞌel tsac chꞌujbibe i tꞌan c 
tat. Cojon jach bʌ chꞌiton bʌ i yalobil c mama. Wen cꞌuxbibilon 
i chaꞌan. 4 C tat tsiꞌ cʌntesayon jaꞌel. Tsiꞌ subeyon: Laꞌ ajnic 
c tꞌan ti a pusicꞌal. Jacꞌʌ c mandar chaꞌan maꞌ taj a cuxtʌlel. 
5 Taja wen bʌ a ñaꞌtʌbal. Wen chꞌʌmben isujm. Mach a sʌt c 
tꞌan ti a pusicꞌal. Mach a cʌy a mel muꞌ bʌ c subeñet. 6 Mach a 
cʌy wen bʌ a ñaꞌtʌbal, come mux caj i cʌntañet. Cꞌuxbin come 
mux i coltañet. Cheꞌ tsiꞌ subeyon c tat.

7 Jini ñaxan bʌ yom jiñʌch wen bʌ a ñaꞌtʌbal. Sʌclan mecu. 
Ti pejtelel a pusicꞌal yom maꞌ sʌclan. 8  Ñaꞌtan jiñʌch mero ñuc 
bʌ come mux caj i yotsañet ti ñuc. Baꞌ ora tsaꞌix a taja, mi 

caj i pʌyet baꞌ maꞌ taj a ñuclel. 9 Mi caj i yʌqꞌueñet i yutslel a 
pusicꞌal. Mi caj i yʌqꞌueñet a ñuclel i wenta a chꞌʌjlib. 10 Calobil, 
ubin. Ñopo c subal. Cheꞌ jini mi caj i jalʌtesan a jabilel.

11 Wolic tojꞌesañet ti utsꞌat chaꞌan maꞌ ñaꞌtan bajcheꞌ yom maꞌ 
mel. Wolic pʌyet majlel ti wen bʌ bij. 12  Cheꞌ maꞌ majlel ti jini 
bij maꞌanic chuqui miꞌ cʌyet. Cheꞌ maꞌ chaꞌlen ajñel maꞌanic 
mi caj a jatsꞌ a woc. 13 Chʌn ñaꞌtan j cʌntesʌbal, mach a sʌt. 
Chʌn loto, come a cuxtʌlelʌch.

14 Mach yomic maꞌ majlel tiꞌ bijlel jontoloꞌ bʌ. Mach maꞌ mel 
bajcheꞌob. 15 Mach maꞌ wochel yaꞌ baꞌ añob. Cʌyʌyob. Toj yom 
maꞌ ñumel majlel. Mach yomic maꞌ jacꞌ jontolil. Yom maꞌ 
junyajlel cʌyeꞌ. 16 Come mach contentojobic miꞌ majlelob tiꞌ 
wʌyib jinto miꞌ yujtelob i mel jontolil. Mach mejlicob ti wʌyel 
jinto miꞌ techbeñob i chꞌijiyemlel yañoꞌ bʌ. 17 Miꞌ tajob i bʌl i 
ñʌcꞌ chaꞌan i yeꞌtel ti jontolil. Miꞌ tajob vino chaꞌan i yeꞌtel ti 
jisaya.

18  Pero i bijlel jini tojoꞌ bʌ cheꞌ yilal bajcheꞌ i pasibal qꞌuin. 
Ñumen miꞌ tsictiyel i cꞌʌcꞌal cꞌʌlʌl ti xinqꞌuiñil. 19 I bijlel jini 
jontoloꞌ bʌ cheꞌʌch yilal bajcheꞌ icꞌchꞌipan bʌ pañimil. Mach 
yujilobic chuqui woliꞌ yʌsañob.

20 Calobil, ubibeñon c tꞌan. Ñichꞌtʌbeñon c subal. 21 Mach 
a cʌy a ñaꞌtan c subal. Chʌn acꞌʌ ti a pusicꞌal. 22  Miꞌ tajob 
i cuxtʌlel pejtel muꞌ bʌ i chꞌujbibeñon c subal. Miꞌ tajob i 
cꞌocꞌlel.

23  Cʌntan a pusicꞌal ti jumpꞌejl jach, come bajcheꞌ jach an 
lac pusicꞌal cheꞌʌch añonla. 24 Mach a chʌn soc a tꞌan. Yom 
maꞌ junyajlel cʌy jini sojquem tac bʌ tꞌan. 25 Toj yom maꞌ qꞌuel 
majlel a bijlel. Toj yom maꞌ qꞌuel tiꞌ tojel a wut. 26 Locꞌsan ti a 
bijlel pejtel chuqui miꞌ cʌyet. Yom xucꞌulet ti pejtelel chuqui 
tac toj. 27 Mach a xoy a bijlel mi ti a ñoj mi ti a tsꞌej. Tʌtsꞌʌ a bʌ 
baꞌan jontolil.

Cʌntan a bʌ

5  Calobil, chꞌujbibeñon j cʌntesʌbal. Laꞌ ochic ti a chiquin 
a tojꞌesʌntel 2  chaꞌan maꞌ mel chuqui utsꞌat, chaꞌan maꞌ 

sub chuqui tac isujm cheꞌ bajcheꞌ tsaj cʌntesayet. 3  Jini xꞌixic 
am bʌ i maña lajalʌch i tꞌan yubil bajcheꞌ chab. Ñumen bojy 
i tꞌan bajcheꞌ poyteꞌ. 4 Chꞌaj bajcheꞌ xchꞌajteꞌ miꞌ yubin majqui 
jach miꞌ piꞌlen jini xꞌixic. Miꞌ jejqꞌuel i pusicꞌal cheꞌ bajcheꞌ ti 

espada chaꞌwejl bʌ i yej. 5 Jini xꞌixic woliꞌ majlel ti chʌmel. 
Woli ti jubel majlel ti mucoñibʌl. 6  Jini xꞌixic maꞌanic miꞌ cʌn 
jini wen bʌ bij baꞌ mi lac taj laj cuxtʌlel. Xotol metel i bijlel. 
Mach yujilic baqui miꞌ majlel.

7 Jini chaꞌan calobilob, ubibeñon c tꞌan, mach laꞌ ñusʌbeñon. 
8  Ñajt yom maꞌ ñusan jini xꞌixic am bʌ i tsꞌiꞌlel. Mach a 
ñochtʌben i tiꞌ i yotot 9 ame i chꞌʌmob a wenlel yañoꞌ bʌ, ame 
a lon ñusan a jabilel tiꞌ yeꞌtel jini jontol bʌ, 10 ame ñʌmꞌacob 
ti a chubʌꞌan jini mach bʌ a piꞌʌlobic, ame toꞌo jilic tiꞌ yotot 
jini mach bʌ a piꞌʌlic. 11 Cheꞌ jini mi caj a chaꞌlen ajcʌn cheꞌ 
ti a jilibal, cheꞌ miꞌ jilel a bʌcꞌtal yicꞌot a cuctal. 12  Mi caj a 
wʌl: Obol jax c bʌ chaꞌan tsac tsꞌaꞌle j cʌntesʌntel. Tsac ñusa 
c ticꞌol. Tsac tsʌtsesa c pusicꞌal. 13  Maꞌanic tsac jacꞌbe i tꞌan c 
maestrojob. Maꞌanic tsac ñichꞌta jini tsaꞌ bʌ i cʌntesayoñob. 
14 Colelix c junyajlel sajtel ti jontolil tiꞌ tojlel xñoptꞌañob yicꞌot 
jini muꞌ bʌ i tempañob i bʌ ti meloñel, cheꞌet.

A wijñam woliꞌ lajintel yicꞌot jaꞌ muꞌ bʌ a jap
15 Japʌ a bajñel chaꞌan bʌ jaꞌ muꞌ bʌ a luch ti a pozo. Luchu 

jini cuxul bʌ jaꞌ ti jini jocꞌbil bʌ a chaꞌan. 16  ¿Muꞌ ba a lon 
becꞌ a waꞌal ti calle tac? ¿Muꞌ ba a lon sʌt a waꞌal ti plaza? 
17 Cʌntan a bʌ chaꞌan maꞌ cꞌuxbin a wijñam cheꞌ bajcheꞌ maꞌ 
wen cʌntan a waꞌal. Mach a comol chaꞌanic yicꞌot yañoꞌ bʌ. 
18  Laꞌ lajmic a tiquin tiꞌ ti jaꞌ muꞌ bʌ i yʌqꞌueñet Dios yicꞌot a 
wijñam. Yom tijicñayet a wicꞌot a wijñam tsaꞌ bʌ a pʌyʌ cheꞌ 
chꞌitoñet to. 19 Lajalʌch a wijñam yilal bajcheꞌ i tꞌojol bʌ meꞌ 
yicꞌot i tꞌojol bʌ xchꞌoc meꞌ. 20 Calobil, ¿chucoch maꞌ mulan 
yambʌ xꞌixic? ¿Yom ba maꞌ mecꞌben i tajn yambʌ? Mach 
yomic. 21 Come woliꞌ qꞌuel lac Yum pejtelel chuqui tac miꞌ 
melob winicob xꞌixicob. Miꞌ wen cʌmbeñob i melbalob.

22  Chucbil xjontolil chaꞌan i jontolil. Cʌchʌl ti lazo yubil 
chaꞌan i mul. 23  Jini mach bʌ cʌntesʌbilic miꞌ caj ti chʌmel. Miꞌ 
caj ti jilel chaꞌan ñuc bʌ i sajtemal.

Mach yomic tsꞌubet

6  Calobil, mi tsaꞌ wʌcꞌʌ a cꞌaba chaꞌan maꞌ tojben i bet 
yambʌ, mi tsaꞌ mele trato yicꞌot yambʌ, 2  chucbilet cheꞌ 

bajcheꞌ ti yac. Cʌchbilet chaꞌan tsaꞌ wʌcꞌʌ a tꞌan. 3 Calobil, 
mele cheꞌ bajcheꞌ wolic subeñet chaꞌan maꞌ loqꞌuel ti libre, 

come woliꞌ sub a mul a piꞌʌl ti chumtʌl chaꞌan tsaꞌ wʌcꞌʌ a tꞌan. 
4 Cucu ti ora. Mele a bʌ a wicꞌot a piꞌʌl. Mach a chaꞌlen wʌyel. 
Mach a wis cꞌaj a wo jinto miꞌ yujtel. 5 Loqꞌuen tiꞌ pꞌʌtʌlel a 
piꞌʌl cheꞌ bajcheꞌ miꞌ loqꞌuel meꞌ ti yac, cheꞌ bajcheꞌ teꞌlemut 
muꞌ bʌ i loqꞌuel tiꞌ cꞌʌb xchucmut.

6  Mi tsꞌubet, cucu ñopo bajcheꞌ miꞌ mel xiñichꞌ. Acꞌʌ ti a 
pusicꞌal chuqui woliꞌ cʌntesañet. 7 Maꞌanic i yum, maꞌanic 
xqꞌuel eꞌtel. Maꞌanic miꞌ subentel bajcheꞌ yom miꞌ mel. 8  Pero 
miꞌ tempan i bʌl i ñʌcꞌ tiꞌ yorajlel jajmel. Miꞌ lot tiꞌ yorajlel 
cꞌajbal. 9 Jatet tsꞌubet bʌ, ¿jaypꞌejl to ora wʌyʌlet? ¿Baqui ora 
mi caj a cʌy wʌyel chaꞌan maꞌ chꞌojyel? 10 Tsꞌitaꞌ to yom wʌyel. 
Poj jumucꞌ to woliyet ti ñʌcʌb. Cheꞌ jach maꞌ jal a cꞌʌb yambʌ 
jumucꞌ to. 11 Cheꞌ jini mux caj i bʌcꞌ jilel a chubʌꞌan cheꞌ bajcheꞌ 
ti xujchꞌ am bʌ i juloñib. Mux a wochel ti pobre. Mux a taj 
wocol.

12  ¿Chuqui i yeꞌtel winic muꞌ bʌ i chaꞌlen lot? Jontol jax. 13 Miꞌ 
mucu pʌy ti mulil i piꞌʌlob. Miꞌ cꞌʌn i yoc i cꞌʌb i wut ti maña 
tac bʌ. 14 Miꞌ wʌn ñaꞌtan mulil tiꞌ pusicꞌal. Ti pejtelel ora miꞌ 
tech jontolil. 15 Jini chaꞌan mi caj i bʌcꞌ taj wocol. Mi caj i bʌcꞌ 
jisʌntel. Mach chʌn colix.

16  Lac Yum miꞌ tsꞌaꞌlen pejtel mulil. Añʌch wʌcchajp xmulilob 
tsꞌaꞌleꞌbiloꞌ bʌ i chaꞌan, yicꞌot yambʌ junchajp: 17 Jini muꞌ bʌ i 
chañꞌesan i bʌ, jini muꞌ bʌ i chaꞌlen lot, jini muꞌ bʌ i tsʌnsan 
jini toj bʌ, 18  jini muꞌ bʌ i tech mulil tiꞌ pusicꞌal, jini muꞌ bʌ i 
sʌclan majlel jontolil, 19 jini muꞌ bʌ i jopꞌ tꞌan ti meloñel, jini 
muꞌ bʌ i tꞌox hermanojob ti aꞌleya. Jiñobʌch tsꞌaꞌlebiloꞌ bʌ 
chaꞌan lac Yum.

Mach a taj a wixic
20 Calobil, jacꞌben i mandar a tat. Mach a ñusʌben i 

cʌntesʌbal a ñaꞌ. 21 Chʌn acꞌʌ ti a pusicꞌal ti pejtelel ora. Laꞌ 
tojꞌesʌntiquet tiꞌ jacꞌol i tꞌan. 22  Cheꞌ maꞌ chaꞌlen xʌmbal 
mux i pʌsbeñet baqui yom maꞌ majlel. Cheꞌ maꞌ ñoltʌl ti 
wʌyel mux i cʌntañet. Cheꞌ maꞌ chꞌojyel mux a chʌn ñaꞌtan 
ti a pusicꞌal. 23  Come jini mandar a lamparajʌch. Jini a 
cʌntesʌntel a cꞌʌcꞌalʌch. Jini a ticꞌol miꞌ cʌntesañet bajcheꞌ 
yom maꞌ wajñel 24 chaꞌan maꞌ cʌntan a bʌ ame a ñochtan 
xꞌixic am bʌ i tsꞌiꞌlel, ame a jacꞌben i lot cheꞌ miꞌ pʌyet ti 
mulil.

25 Mach a mulan cheꞌ i tꞌojol jax maꞌ qꞌueleꞌ. Mʌyʌ a wut 
ame a jacꞌ a pʌyol ti mulil cheꞌ miꞌ qꞌuelet tiꞌ wut. 26  Come jini 
muꞌ bʌ i taj i yixic miꞌ yochel ti pobre. Jini xꞌixic miꞌ chijtan 
winic chaꞌan miꞌ yʌcꞌ ti sajtel. 27 Mi tsaꞌ lac meqꞌue cꞌajc, 
¿mach ba anic miꞌ pulel lac pislel? 28  Mi tsaꞌ lac tꞌuchta i ñich 
cꞌajc, ¿mach ba anic miꞌ pulel la coc? 29 Cheꞌ jaꞌel mux i toj i 
mul majqui jach miꞌ piꞌlen i yijñam yambʌ. 30 Maꞌanic mi lac 
tsꞌaꞌlen jini xujchꞌ muꞌ bʌ i xujchꞌin i bʌl i ñʌcꞌ cheꞌ wiꞌñayix. 
31 Pero mi tsaꞌ chujqui, mux i toj wucyajl. Wersa miꞌ yʌcꞌ pejtel 
i chubʌꞌan chaꞌan miꞌ toj.

32  Tonto jini winic muꞌ bʌ i taj i yixic. Miꞌ yʌcꞌ i bʌ ti jilel 
chaꞌan i tsꞌiꞌlel. 33  Mi caj i bajbentel. Mi caj i chaꞌlen quisin. 
Mach lajmix i tsꞌaꞌlentel ti pejtelel ora. 34 Michꞌatax jini winic 
muꞌ bʌ i cʌytʌl chaꞌan i piꞌʌl. Mach muqꞌuic i pꞌuntan jini am 
bʌ i mul cheꞌ miꞌ yʌqꞌuen i toj. 35 Mach muqꞌuic i yutsꞌan i 
pusicꞌal ti taqꞌuin. Anquese cabʌl maꞌ wʌqꞌuen i majtan mach 
tijicñayic i pusicꞌal.

Mañajax miꞌ mel jontol bʌ xꞌixic

7  Calobil, jacꞌbeñon c tꞌan. Pꞌisi ti a wenta c mandar. 2  Mele 
chuqui mic subeñet. Cheꞌ jini cuxul mi caj a wajñel. 

Chʌn loto j cʌntesʌbal cheꞌ bajcheꞌ maꞌ cʌntan i santojlel a 
wut. 3  Laꞌ wen tsictiyic c tꞌan ti a melbal. Laꞌ tsꞌijbuntic ti a 
pusicꞌal cheꞌ bajcheꞌ ti jun. 4 Suben jini mach bʌ anic i pꞌisol 
i ñaꞌtʌbal: Cꞌuxbibilet c chaꞌan. Cheꞌ yom maꞌ suben. Pejcan 
ti a piꞌʌl jini muꞌ bʌ i chꞌʌmben isujm. 5 Laꞌ i cʌntañet ame a 
ñochtan jini xꞌixic am bʌ i maña, ame a jacꞌben i lot jini xꞌixic 
muꞌ bʌ i pʌyet ti mulil.

6  Cheꞌ waꞌalon tiꞌ tꞌejl qꞌueloñib, cheꞌ mʌcʌlon ti mal 
cotot, tsaj qꞌuele pañimil. 7 Tsaj qꞌuele chꞌiton winic mach 
bʌ anic i ñaꞌtʌbal. Yaꞌan tiꞌ tojlel i piꞌʌlob. 8  Woli ti ñumel 
ti bij lʌcꞌʌl tiꞌ xujc otot baꞌan xꞌixic. Yaꞌ tsaꞌ ochi tiꞌ bijlel i 
yotot, 9 cheꞌ ti icꞌyochꞌan bʌ pañimil tiꞌ bʌjlibal qꞌuin, cheꞌ 
acꞌʌlelix, cheꞌ wen icꞌatax pañimil. 10 Awilan yaꞌan xꞌixic. 
Tsaꞌ tili i taj. Maña jax i pusicꞌal. Lajalʌch i bujc bajcheꞌ miꞌ 
lʌpob jontol bʌ xꞌixicob. 11 Mach yujilic i jacꞌol tꞌan. Cabʌl 
miꞌ chaꞌlen xʌmbal. Mach buchulic tiꞌ yotot. 12  Ya jach an ti 
bij. Poj jumucꞌ an ti plaza. I tilel miꞌ waꞌtʌl ti jujumpꞌejl i 
xujc calle.

13  Tsiꞌ chucu ili winic, tsiꞌ tsꞌujtsꞌube i wut. Mach yujilic 
quisin. Tsaꞌ caji i pejcan: 14 Sajmʌl tsa cʌqꞌue Dios tsʌnsʌbil bʌ 
i majtan chaꞌan miꞌ tsꞌʌctiyel c tꞌan tsaꞌ bʌ c sube. 15 Jini chaꞌan 
tsaꞌ loqꞌuiyon chaꞌan mic tajet. Tsac sʌclayet, tsac tajayet. 
16  Tsaꞌix c tajsi c wʌyib yicꞌot cꞌʌn jol yicꞌot i tꞌojol jax bʌ pisil 
loqꞌuem bʌ ti Egipto. 17 Tsac pꞌujpꞌu perfume yicꞌot mirra tic 
chꞌac, yicꞌot áloes yicꞌot canela, xojocña bʌ i yujtsꞌil. 18  Conla 
j cꞌuxbin lac bʌ cꞌʌlʌl miꞌ sʌcꞌan. Laꞌ ñucꞌac lac pusicꞌal come 
cꞌux mi la cubin lac bʌ. 19 Majlemix c ñoxiꞌal. Ñajt tsaꞌ majli ti 
xʌmbal. Tsiꞌ chꞌʌmʌ majlel i taqꞌuin. 20 Mach poj julic tiꞌ yotot 
jinto miꞌ pom i bʌ uw. Cheꞌ tsiꞌ pejca xꞌixic.

21 Tsiꞌ chʌn pejca ti uts bʌ tꞌan jinto tsiꞌ jacꞌʌ. Tsiꞌ xicꞌbe i 
tsꞌiꞌlel ti cabʌl tꞌan jinto tsaꞌ wersa majli i piꞌlen. 22  Jini chꞌiton 
miꞌ bʌcꞌ pʌjyel majlel cheꞌ bajcheꞌ tat wacax muꞌ bʌ i pʌjyel 
majlel ti tsʌnsʌntel. Lajalʌch bajcheꞌ jini sojquem bʌ i jol muꞌ 
bʌ i yʌcꞌ i bʌ ti cʌjchel ti cadena. 23  Lajalʌch bajcheꞌ teꞌlemut 
toj bʌ miꞌ yochel ti yac. Mach yujilic mi yaꞌ miꞌ caj ti chʌmel, 
pero mi caj i cꞌun ñaꞌtan baꞌ ora miꞌ jecꞌbentel i pusicꞌal cheꞌ 
bajcheꞌ ti jalʌjb.

24 Calobilob jacꞌbeñonix c tꞌan. Chꞌujbibeñon c tꞌan muꞌ bʌ 
c subeñetla. 25 Mach maꞌ mulan jini xꞌixic leco bʌ i melbal. 
Mach maꞌ taj a sajtemal yicꞌot. 26  Chʌmeñobix cabʌl winicob 
chaꞌan tsiꞌ yʌsayob. Isujm tsaꞌix i xiqꞌui ti mulil cabʌl chꞌejl 
bʌ winicob. 27 Jini am bʌ ti mal i yotot anix tiꞌ bijlel chʌmel. 
Wolix i jubel majlel tiꞌ bijlel mucoñibʌl.

Wen ñuc i cꞌʌjñibal lac ñatʌbal

8  Jini mach bʌ anic i pꞌisol i ñaꞌtʌbal cꞌam miꞌ chaꞌlen 
tꞌan. Jini muꞌ bʌ i wen chꞌʌmben isujm miꞌ pʌyonla 

chaꞌan mi la cubiben i tꞌan. 2  Yaꞌ miꞌ waꞌtʌl ti chan bʌ wits 
tiꞌ tꞌejl bij yicꞌot tiꞌ xʌcꞌ bij. 3  Yaꞌ baꞌ miꞌ chaꞌleñob meloñel tiꞌ 
tiꞌ tac tejclum cꞌam miꞌ chaꞌlen tꞌan. 4 Miꞌ yʌl: Winicob, wolic 
pejcañetla. Wolic pejcan pejtel añoꞌ bʌ ti pañimil. 5 Jatetla 
mach bʌ anic laꞌ pusicꞌal yilal, ñaꞌtanla bajcheꞌ yom mi laꞌ mel 
ti pañimil. Jatetla tontojet bʌ la, yom mi laꞌ wʌcꞌ ti laꞌ pusicꞌal 
chuqui utsꞌat. 6  Ubinla c tꞌan come utsꞌatax chuqui wolic sub. 
Toj pejtel c tꞌan. 7 Mic sub chuqui tac isujm. Maꞌanic mic wis 
sub jontolil. 8  Toj pejtel c tꞌan muꞌ bʌ c sub. Maꞌanic i sajtemal. 
Mach sojquemic. 9 Pejtel añoꞌ bʌ i pusicꞌal toj miꞌ yubiñob 

c tꞌan. Utsꞌatax miꞌ yubiñob jini muꞌ bʌ i chꞌʌmbeñob isujm. 
10 Yom mi laꞌ cꞌuxbin j cʌntesʌbal ñumen bajcheꞌ sʌsʌc taqꞌuin. 
Mulanla wen bʌ laꞌ ñaꞌtʌbal. Mach mi laꞌ mulan oro anquese 
wen fino bʌ.

11 Come jini wen bʌ laꞌ ñaꞌtʌbal jiñʌch mero yom bʌ. 
Ñumen an i cꞌʌjñibal bajcheꞌ letsem bʌ i tojol xajlel. Ti 
pejtelel chuqui tac la com maꞌanic yambʌ lajal bajcheꞌ jini. 
12  Joñon mi cʌqꞌueñetla wen bʌ laꞌ ñaꞌtʌbal. Añon tiꞌ pusicꞌal 
jini muꞌ bʌ i wen ñaꞌtan pañimil. Sajcan cabʌl a pusicꞌal, 
sajcan a tojꞌesʌntel. Mux a taj ti joñon. 13  Jini muꞌ bʌ i 
bʌcꞌñan lac Yum miꞌ tsꞌaꞌlen jontolil. Mic tsꞌaꞌlen jini muꞌ bʌ 
i chañꞌesan i bʌ, yicꞌot jini muꞌ bʌ i qꞌuel ti pecꞌ i piꞌʌlob, 
yicꞌot jini maña jax bʌ i pusicꞌal, yicꞌot jini muꞌ bʌ i chaꞌlen 
lot.

14 Joñon mi cʌqꞌueñetla wen bʌ laꞌ ñaꞌtʌbal. Mic pʌsbeñetla 
bajcheꞌ yom maꞌ mel. Maꞌanic i pꞌisol c ñaꞌtʌbal. Maꞌanic 
i pꞌisol c pꞌʌtʌlel. 15 Joñon mi cʌqꞌueñob wen bʌ i ñaꞌtʌbal 
yumʌlob chaꞌan miꞌ melob ñuc bʌ i yeꞌtel. Joñon mi cʌqꞌueñob 
i pꞌʌtʌlel ti toj bʌ meloñel. 16  Joñon mi cʌqꞌueñob i chaꞌlen 
yumʌl jini ñuc bʌ winicob. Mi cʌqꞌueñob i yeꞌtel ti meloñel. 
17 Mij cꞌuxbin jini muꞌ bʌ i chaꞌleñob wersa i tajob wen bʌ i 
ñaꞌtʌbal. Jini muꞌ bʌ i sajcañob wen bʌ i ñaꞌtʌbal mi caj i 
tajob. 18  Mi cʌqꞌueñob i chubʌꞌan yicꞌot i cꞌuxbintel. Mach jilic 
i chubʌꞌan yicꞌot i wenlel tic tojlel. 19 Ñumen utsꞌat bajcheꞌ oro 
chuqui tac mi cʌqꞌueñob. Ñumen utsꞌat bajcheꞌ sʌsʌc taqꞌuin 
wen fino bʌ. 20 Mi cʌqꞌueñob i mel chuqui toj come mic mulan 
chuqui toj. 21 Muꞌ to cʌqꞌueñob i chubʌꞌan jini yom bʌ i wersa 
tajob wen bʌ i ñaꞌtʌbal. Mi caj c bujtꞌesʌbeñob i caxa. 22  I 
chaꞌañoñix Dios cheꞌ tiꞌ cajibal i melbal, cheꞌ maxto melbilic 
pañimil. 23  Cꞌʌlʌ wajali maꞌanic i pꞌisol c ñaꞌtʌbal. Añon ti 
cajibal cheꞌ maxto anic pañimil. 24 Cheꞌ maxto anic jini tam 
tac bʌ ñajb yaꞌ añon, i ñaꞌtʌbalon. Cheꞌ maxto anic jini cuxul 
bʌ jaꞌ, 25 cheꞌ maxto anic tsaꞌ ajni jini wits, cheꞌ maxto anic jini 
bujtʌl tac, yaꞌ añon.

26  Cheꞌ maxto anic tsaꞌ mejli pañimil mi joctʌl tac, cheꞌ 
maxto anic lum ti pañimil, 27 cheꞌ bʌ tsiꞌ mele jini panchan 
yaꞌ añon, i ñaꞌtʌbalon. Cheꞌ bʌ tsiꞌ yʌcꞌʌ jini panchan tiꞌ pam 
jini tam bʌ ñajb, 28  cheꞌ xucꞌul tsiꞌ mele jini panchan ti chan, 
cheꞌ bʌ tsiꞌ yʌcꞌʌ cuxul bʌ jaꞌ ti tam tac bʌ i yajñib, yaꞌ añon. 

29 Cheꞌ bʌ tsiꞌ yʌcꞌʌ i tiꞌ tac jini colem ñajb chaꞌan maꞌanic miꞌ 
ñusʌben i tꞌan, cheꞌ bʌ tsiꞌ yʌcꞌʌ i cꞌʌclib pañimil, yaꞌ añon. 
30 Tsaj colta lac Yum tiꞌ melol pejtel ili eꞌtel. Tijicña tsa cubi 
ti jujumpꞌejl qꞌuin. Wen contentojon tiꞌ tojlel ti pejtelel ora. 
31 Tijicñayon chaꞌan tsaꞌ tsictiyi Dios ti pañimil. Tijicñayon 
chaꞌan tsaꞌ tsictiyi tiꞌ tojlel winicob. Cheꞌʌch miꞌ chaꞌlen 
tꞌan jini mach bʌ anic i pꞌisol i ñaꞌtʌbal. 32  Jini chaꞌan wʌle, 
calobilob, ñichꞌtʌben i tꞌan Dios am bʌ wen bʌ i ñaꞌtʌbal. 
Come an i coltʌntel jini muꞌ bʌ i tajob wen bʌ i ñaꞌtʌbal.

33  Ñichꞌtan laꞌ cʌntesʌntel, taja laꞌ ñaꞌtʌbal. Mach laꞌ ñusan 
laꞌ cʌntesʌntel. 34 Tijicña jini winic muꞌ bʌ i ñichꞌtʌben i 
tꞌan jini mach bʌ anic i pꞌisol i ñaꞌtʌbal, muꞌ bʌ i pijtan 
yaꞌ ti pam i yotot ti jujumpꞌejl qꞌuin, muꞌ bʌ i pijtan yaꞌ tiꞌ 
tiꞌ i yotot. 35  Majqui jach miꞌ taj jini mach bʌ anic i pꞌisol 
i ñaꞌtʌbal miꞌ taj i cuxtʌlel. Miꞌ tajben i yutslel i pusicꞌal 
lac Yum. 36  Jini muꞌ bʌ i ñusan jini mach bʌ anic i pꞌisol 
i ñaꞌtʌbal miꞌ soc i bʌ. Pejtelel muꞌ bʌ i tsꞌaꞌleñob yomob 
chʌmel.

An i wenlel lac ñaꞌtʌbal

9  Jini mach bʌ anic i pꞌisol i ñaꞌtʌbal tsiꞌ mele i yotot. Tsiꞌ 
waꞌchocobe i yoyel, i tꞌojol jax bʌ i tsꞌijbal. 2  Tsiꞌ tsʌnsa 

i wacax. Tsiꞌ xʌbʌ vino. Tsiꞌ tajsi i mesa. 3  Tsiꞌ choco majlel 
xpʌyoñelob ti tejclum baꞌ miꞌ rusin i bʌ bij chaꞌan miꞌ pʌyob 
tilel xñumelob. 4 Tsiꞌ yʌlʌ: Laꞌ tilic jini maxto bʌ anic i pusicꞌal. 
5 Laꞌ cꞌuxu c waj. Japʌ jini vino tsaꞌ bʌ c chajpa. 6  Cʌyʌx a mul. 
Taja a cuxtʌlel. Toj yom maꞌ mel cheꞌ bajcheꞌ jini muꞌ bʌ i 
chꞌʌmbeñob isujm, cheꞌen.

7 Jini muꞌ bʌ i ticꞌ jini xwajleya miꞌ taj i tsꞌaꞌlentel. Jini muꞌ 
bʌ i lon ñaꞌtan i cʌntesan, quisintic jax mi caj i melbentel. 
8  Mach a cʌntesan xwajleya ame tsꞌaꞌic miꞌ qꞌuelet. Cʌntesan 
jini wen bʌ i pusicꞌal. Cheꞌ jini mi caj i cꞌuxbiñet. 9 Cʌntesan 
jini am bʌ i ñaꞌtʌbal. Mux i yutsi pꞌojlel i ñaꞌtʌbal. Cʌntesan 
jini toj bʌ. Mux i taj cabʌl i pusicꞌal. 10 Jiñʌch i cajibal lac 
ñaꞌtʌbal cheꞌ mi lac bʌcꞌñan lac Yum. Jini muꞌ bʌ i cʌn jini 
Chꞌujul Bʌ, anix i ñaꞌtʌbal. 11 Jini mach bʌ anic i pꞌisol i 
ñaꞌtʌbal miꞌ subeñonla: Mic ñajtꞌesan a jabilel chaꞌan jal maꞌ 
wajñel ti pañimil. 12  Mi an cabʌl a pusicꞌal a wenlelʌch. Mi a 
wujil wajleya mux a toj, cheꞌen.

An lac pʌyol ti mulil jaꞌel
13  Cꞌam miꞌ chaꞌlen tꞌan jini tonto bʌ xꞌixic. Leco i melbal. 

Maꞌanic miꞌ jacꞌ i cʌntesʌntel. 14 Miꞌ buchtʌl tiꞌ tiꞌ i yotot ti 
yojlil tejclum yaꞌ ti chan baꞌ miꞌ qꞌuel xñumelob. 15 Miꞌ pejcan 
jini xñumelob toj bʌ miꞌ majlelob ti bij. Miꞌ yʌl: 16  Jini maxto 
bʌ julemic i pusicꞌal laꞌ ochic baꞌ añon, cheꞌen. Jini xꞌixic miꞌ 
pejcan jini mach bʌ anic i pusicꞌal: 17 Utsꞌat mulil. Lajalʌch 
bajcheꞌ xujchꞌibil bʌ jaꞌ sumuc bʌ ti japol. Utsꞌat chuqui mi lac 
mel ti mucul. Lajalʌch bajcheꞌ sumuc bʌ waj, lon cheꞌen. 18  Jini 
winic mach yujilic woliꞌ pʌjyel majlel baꞌan chʌmeñoꞌ bʌ tsaꞌix 
bʌ i jacꞌbeyob i tꞌan. Yaꞌ añob tiꞌ tamlel mucoñibʌl jini pʌybiloꞌ 
bʌ i chaꞌan.

I subal Salomón

10  Jini chꞌiton am bʌ i pusicꞌal miꞌ ñuqꞌuesʌben i pusicꞌal 
i tat. Jini tonto bʌ i yalobil miꞌ yʌqꞌuen i chꞌijiyemlel 

i ñaꞌ. 2  Anquese letsem i tojol chuqui tac miꞌ chꞌʌm winic ti 
jontolil, maꞌanic chuqui miꞌ yʌqꞌuen. I yutsꞌatlel jini toj bʌ miꞌ 
yʌcꞌ ti colel jini muꞌ bʌ caj ti chʌmel. 3  Lac Yum miꞌ pꞌuntan jini 
toj bʌ. Maꞌanic miꞌ yʌqꞌuen i yubin wiꞌñal. Pero miꞌ choc majlel 
jini xjontolilob yicꞌot i woꞌlel. 4 Jini tsꞌub bʌ ti eꞌtel miꞌ yotsan 
i bʌ ti pobre. Jini bʌx bʌ ti eꞌtel miꞌ yotsan i bʌ ti rico. 5 Añʌch 
i pusicꞌal chꞌiton muꞌ bʌ i chaꞌlen cꞌajbal cheꞌ i yorajlelix. Jini 
buchul bʌ tiꞌ yorajlel cꞌajbal miꞌ yʌcꞌ ti quisin i tat. 6 Miꞌ taj i 
yutslel i tꞌan jini toj bʌ, pero mach mejlic i letsan i tꞌan xjontolil 
ame tsictiyic i jontolil. 7 Utsꞌatax i ñaꞌtʌntel jini tojoꞌ bʌ, pero 
i cꞌabaꞌ jini xjontolil miꞌ sʌc jilel tiꞌ yocꞌbeñal. 8  Jini am bʌ i 
pusicꞌal miꞌ jacꞌ mandar, pero jini tonto bʌ muꞌ bʌ i chaꞌlen 
toꞌol tꞌan mi caj i yʌjqꞌuel ti quisin. 9 Jini muꞌ bʌ ti xʌmbal tiꞌ 
xucꞌtʌlel i pusicꞌal utsꞌat miꞌ majlel, pero mi caj i cʌmbentel 
i mul jini muꞌ bʌ i xoy i bijlel. 10 Jini muꞌ bʌ i puc majlel tꞌan 
chaꞌan miꞌ tech leto miꞌ techben i chꞌijyemlel i pusicꞌal muꞌ bʌ i 
ñop. Mi caj i yʌjqꞌuel ti quisin jini tonto bʌ muꞌ bʌ i chaꞌlen toꞌol 
tꞌan. 11 Lajalʌch i yej jini toj bʌ bajcheꞌ i loqꞌuib jaꞌ baꞌ chꞌoyol 
laj cuxtʌlel, pero jini xjontolil miꞌ chaꞌlen lot chaꞌan miꞌ muc 
i jontolil. 12  Miꞌ tech leto jini muꞌ bʌ ti tsꞌaꞌleya. Miꞌ lajmesan 
mulil jini muꞌ bʌ i chaꞌlen cꞌuxbiya. 13  Yujil cʌntesa jini muꞌ bʌ 
i chꞌʌmben isujm, pero jini mach bʌ wenic i pusicꞌal maꞌanic 

miꞌ ñop tꞌan jinto miꞌ bajbentel ti asiyal. 14 Jini añoꞌ bʌ wen bʌ 
i ñaꞌtʌbal yujilob ñʌjchꞌel. Pero jini tonto bʌ miꞌ laj tsictesan. 
Miꞌ pꞌojlesan wocol ti pañimil. 15 Jini rico lajal miꞌ qꞌuel i 
chubʌꞌan bajcheꞌ wen tsꞌajquibil bʌ tejclum. An pobrejob muꞌ 
bʌ i jilelob chaꞌan maꞌanic i chubʌꞌan. 16  I yeꞌtel jini toj bʌ mi 
caj i ñajtꞌesan i jabilel. I chobejtʌbal jini xjontolil mi caj i yʌcꞌ 
ti jilel chaꞌan i mul. 17 Jini muꞌ bʌ i jacꞌ i cʌntesʌntel añʌch tiꞌ 
bijlel i cuxtʌlel, pero wolix i sajtel jini mach bʌ yomic i jacꞌ i 
tojꞌesʌntel. 18  Jiñʌch xlotiya muꞌ bʌ i mujcun i michꞌlel ti uts bʌ 
tꞌan. Tonto jini muꞌ bʌ i puc majlel uꞌyaj tꞌan. 19 An i mul jini muꞌ 
bʌ i pꞌojlesan tꞌan. An cabʌl i pusicꞌal jini muꞌ bʌ i cʌntan i yej. 
20 Lajalʌch i yacꞌ jini toj bʌ bajcheꞌ puro plata, pero i pusicꞌal 
jini xjontolil maꞌanic chuqui i yeꞌtel. 21 Cabʌl winicob miꞌ 
weꞌsʌntelob chaꞌan tiꞌ tꞌan jini toj bʌ, pero jini tontojoꞌ bʌ miꞌ 
chʌmelob chaꞌan maꞌanic i ñaꞌtʌbal. 22  Miꞌ yochel ti rico jini muꞌ 
bʌ i taj i yutslel i pusicꞌal lac Yum. Mach xʌbʌlic ti chꞌijiyem 
bʌ chuꞌ bʌ miꞌ yʌqꞌuentel ti Dios. 23  Tijicña jini tonto bʌ cheꞌ miꞌ 
chaꞌlen jontolil. Tijicña jini wen bʌ i pusicꞌal cheꞌ miꞌ chꞌʌmben 
isujm. 24 Chuqui tac miꞌ bʌcꞌñan xjontolil mi cajel i taj, pero jini 
tojoꞌ bʌ mi caj i yʌqꞌuentelob chuqui tac yomob i taj. 25 Lajal 
xjontolil cheꞌ bajcheꞌ sutujt icꞌ muꞌ bʌ ti ñumel majlel. Poj 
jumucꞌ jach an. An cabʌl i wiꞌ jini toj bʌ. Maꞌanic miꞌ bojquel ti 
pejtelel ora. 26  Cheꞌ bajcheꞌ vinagre ti la quej, cheꞌ bajcheꞌ butsꞌ 
ti lac wut, cheꞌ lajal jini tsꞌuꞌ bʌ tiꞌ tojlel i yum muꞌ bʌ i choc 
majlel tiꞌ yeꞌtel. 27 Miꞌ ñajtꞌesʌntel i jabilel jini muꞌ bʌ i bʌcꞌñan 
lac Yum. Miꞌ comꞌesʌntel i jabilel jini xjontolil. 28  Jini toj bʌ mi 
caj i taj chuqui tac tijicña woli bʌ i pijtan. Jini xjontolil mi caj 
i lon pijtan chuqui yom i pusicꞌal. Miꞌ cajel ti jilel. 29 Jini toj bʌ 
muꞌ bʌ i chaꞌlen xʌmbal tiꞌ bijlel lac Yum woliꞌ cʌntʌntel. Jini 
xjontolil mach bʌ anic tiꞌ bijlel lac Yum miꞌ caj ti jilel. 30 Xucꞌul 
miꞌ caj ti chumtʌl jini toj bʌ ti pejtelel ora, pero jini jontoloꞌ bʌ 
maꞌanic mi caj i chʌn ajñelob ti lum. 31 Chaꞌan tiꞌ tꞌan jini toj bʌ 
mi lac taj lac ñaꞌtʌbal, pero che jach miꞌ jilel i tꞌan xlot. 32  Jini 
tojoꞌ bʌ wen yujilob i jacꞌol tꞌan, pero sojquem i tꞌan jini jontoloꞌ 
bʌ.

11  Tsꞌaꞌ miꞌ qꞌuel lac Yum jini xewel bʌ balanza, pero 
tijicña i pusicꞌal chaꞌan tsꞌʌcʌl bʌ i yalel balanza. 2  Jini 

muꞌ bʌ i chañꞌesan i bʌ miꞌ cajel ti quisin, pero an wen bʌ i 
ñaꞌtʌbal jini muꞌ bʌ i peqꞌuesan i bʌ. 3  Jini tojoꞌ bʌ mi caj i 

tojꞌesʌntelob majlel chaꞌan tojob i pusicꞌal. Jini xmulilob mi 
caj i jisʌntelob chaꞌan jontolob i pusicꞌal. 4 Maꞌanic i cꞌʌjñibal 
chubʌꞌañʌl tiꞌ qꞌuiñilel i michꞌlel Dios. Pero i yutsꞌatlel jini 
toj bʌ miꞌ yʌcꞌ ti colel jini muꞌ bʌ caj ti chʌmel. 5 I yutsꞌatlel 
jini toj bʌ mi caj i pʌsben majlel i bijlel, pero jini xmulilob 
mi caj i yajlelob chaꞌan i jontolil. 6 I yutsꞌatlel jini tojoꞌ bʌ mi 
caj i coltañob, pero i mul jini xmulilob mi caj i yʌsañob. 7 Cheꞌ 
miꞌ chʌmel jini sajtem bʌ miꞌ laj jilel i pijtaya. Chuqui tac miꞌ 
ñaꞌtañob i taj xjontolilob tiꞌ bajñel pꞌʌtʌlel maꞌanic mi caj i 
tajob. 8  Jini toj bʌ mi caj i yʌjqꞌuel ti colel ti wocol. Yaꞌ baꞌ tsaꞌ 
loqꞌui miꞌ cajel ti ochel xjontolil. 9 Chaꞌan tiꞌ tꞌan jini xlotiya 
miꞌ jisʌntelob i piꞌʌlob ti chumtʌl, pero jini toj bʌ miꞌ cajel ti 
colel chaꞌan i ñaꞌtʌbal. 10 Cheꞌ utsꞌat añob jini tojoꞌ bʌ tijicña 
jini tejclum. Miꞌ chaꞌleñob qꞌuiñijel cheꞌ miꞌ jilelob xjontolilob. 
11 Chaꞌan tiꞌ yutslel i tꞌan jini tojoꞌ bʌ miꞌ ñucꞌan tejclum, pero 
mux i jilel chaꞌan tiꞌ yej xjontolil. 12  Leco i ñaꞌtʌbal jini muꞌ bʌ 
i tsꞌaꞌlen i piꞌʌlob ti chumtʌl, pero jini wen bʌ i ñaꞌtʌbal miꞌ 
ticꞌ i bʌ. 13  Jini muꞌ bʌ i puc majlel jopꞌtꞌan miꞌ yʌcꞌ ti tsictiyel 
mucul tac bʌ. Pero jini xucꞌul bʌ i pusicꞌal miꞌ muc cʌytʌl tiꞌ 
pusicꞌal chuqui tsiꞌ yubi. 14 Mi lac yajlel cheꞌ maꞌanic wen bʌ lac 
tojꞌesʌntel, pero an laj coltʌntel cheꞌ cabʌl la caj tojꞌesayajob. 
15 Mi caj lac mel lac pusicꞌal mi tsaꞌ la cʌqꞌue ti bet lac taqꞌuin 
jini mach bʌ laj cʌñʌyic, come mach chʌn qꞌuextʌyic lac 
taqꞌuin. Pero tijicñayonla mi tsaꞌ lac bajñel cʌnta lac taqꞌuin. 
16  Jini xꞌixicob yujiloꞌ bʌ pꞌuntaya mi caj i cꞌuxbintelob. Mi caj 
i tajob cabʌl chubʌꞌañʌl jini pꞌʌtʌl bʌ winicob. 17 Jini yujil bʌ 
pꞌuntaya miꞌ coltan i bʌ, pero miꞌ ticꞌlan i bʌ jini jontol bʌ i 
pusicꞌal. 18  Lot jach i ganar jini xjontolil. Isujmʌch i chobejtʌbal 
jini wen bʌ i melbal. 19 Mux i taj i cuxtʌlel jini xucꞌul bʌ i 
pusicꞌal muꞌ bʌ i chʌn chaꞌlen chuqui utsꞌat. Miꞌ cajel ti chʌmel 
jini muꞌ bʌ i chʌn chaꞌlen jontolil. 20 Lac Yum miꞌ tsꞌaꞌlen jini 
jontoloꞌ bʌ i pusicꞌal, pero tijicña i pusicꞌal lac Yum chaꞌan i 
bijlel jini tojoꞌ bʌ. 21 Mi mach wʌleyic miꞌ tojob i mul xjontolilob, 
mux i tojob ti wiꞌil, pero i yalobilob jini tojoꞌ bʌ miꞌ cajelob ti 
colel. Maꞌanic mi caj i yʌjqꞌuelob ti toj mulil. 22  Jini i tꞌojol jax 
bʌ xꞌixic mach bʌ anic i ñaꞌtʌbal lajalʌch bajcheꞌ mʌtcꞌʌbʌl tiꞌ 
ñiꞌ chitam. Lolom jach miꞌ chꞌʌl i bʌ. 23  Jini tojoꞌ bʌ jini jach 
utsꞌat tac bʌ yomob i taj, pero jini xjontolilob mucꞌʌch i tajob 
i michꞌajel Dios. 24 An muꞌ bʌ i pꞌejwob i chubʌꞌan, pero miꞌ 

yutsi pꞌojlel i chaꞌan. An on bʌ miꞌ lot i chubʌꞌan ñumen bajcheꞌ 
yom, pero miꞌ yutsi sajtel. 25 Jini mach bʌ chʌquic tiꞌ chubʌꞌan 
mi caj i chaꞌ aqꞌuentel. Jini muꞌ bʌ i yʌqꞌuen jaꞌ yambʌ am bʌ 
i tiquin tiꞌ mux i lajmel i tiquin tiꞌ jaꞌel. 26  Jini muꞌ bʌ i bajñel 
lot i yixim mux i taj i pꞌajol ti winicob xꞌixicob. Jini muꞌ bʌ i 
chon mi caj i taj uts bʌ tꞌan. 27 Jini muꞌ bʌ i ñop i mel chuqui 
utsꞌat wolix i sʌclan wen bʌ tꞌan. Jini muꞌ bʌ i ñop i mel jontolil 
mi caj i yutsi taj jontolil. 28  Jini xucꞌul bʌ i pusicꞌal ti cabʌl i 
chubʌꞌan miꞌ caj ti jilel. Jini toj bʌ mi caj i chꞌocan lajal bajcheꞌ 
teꞌ muꞌ bʌ ti chꞌajb. Miꞌ caj ti loqꞌuel i yopmal. 29 Jini mach bʌ 
anic miꞌ cʌntan i piꞌʌlob tiꞌ yotot maꞌanic chuqui mi caj i taj tiꞌ 
jilibal. Jini tonto bʌ mi caj i yuman jini am bʌ i ñaꞌtʌbal. 30 Jini 
tojoꞌ bʌ lajalobʌch bajcheꞌ cuxul bʌ teꞌ muꞌ bʌ i yʌqꞌueñonla i 
wut chaꞌan laj cuxtʌlel. Cabʌlʌch i pusicꞌal jini muꞌ bʌ i pʌyob 
winicob chaꞌan miꞌ sujtelob ti hermanojob. 31 Isujm mux i tojob i 
mul jini tojoꞌ bʌ ila ti pañimil. ¿Mach ba ñumenic mi caj i tojob 
i mul xjontolilob yicꞌot xmulilob?

12  Jini muꞌ bʌ i mulan i tojꞌesʌntel miꞌ mulan i 
cʌntesʌntel, pero maꞌanic i ñaꞌtʌbal yilal jini muꞌ bʌ 

i tsꞌaꞌlen i ticꞌol. 2  Jini wen bʌ i pusicꞌal miꞌ tajben i yutslel 
i pusicꞌal lac Yum. Mux i chojquel ti lac Yum jini muꞌ bʌ 
i ñaꞌtan i mel jontolil. 3  Maꞌanic majch miꞌ mejlel ti wen 
chumtʌl chaꞌan i jontolil, pero xucꞌulob jini tojoꞌ bʌ cheꞌ 
bajcheꞌ cuxul bʌ teꞌ chucul bʌ i wiꞌ. 4 Jini wen bʌ xꞌixic miꞌ 
yʌcꞌ ti cꞌuxbintel i ñoxiꞌal i wenta corona, pero jini muꞌ bʌ 
i yʌcꞌ ti quisin i ñoxiꞌal i wenta i pꞌajomal. 5 Jini tojoꞌ bʌ miꞌ 
ñaꞌtañob i mel chuqui toj. Jini sajtemoꞌ bʌ mu jach i temob 
i tꞌan ti lot. 6 Jini xjontolilob miꞌ temob i tꞌan chaꞌan miꞌ 
tsʌnsañob winicob, pero i tꞌan jini tojoꞌ bʌ miꞌ yʌcꞌob ti colel. 
7 Jini xjontolilob mach mʌjlic i chaꞌañob. Mi caj i sʌc jilelob. 
Xucꞌul mi caj i yajñelob jini tojoꞌ bʌ yicꞌot i yalobilob. 8  Jini 
wen bʌ i ñaꞌtʌbal mi caj i cꞌuxbintel, pero mi caj i tsꞌaꞌlentel 
jini leco bʌ i pensar. 9 Anquese tsꞌaꞌlebil jini yumʌl am bʌ i 
winic, ñumen tijicñayʌch bajcheꞌ jini muꞌ bʌ i lon qꞌuel i bʌ ti 
ñuc, mach bʌ anic i waj. 10 Jini tojoꞌ bʌ miꞌ cʌntañob i yʌlacꞌ 
muꞌ bʌ ti xʌmbal ti pam otot, pero mach yujilic pꞌuntaya 
jini xjontolil. Jontol jax i pusicꞌal. 11 Mux i ñajꞌan ti waj jini 
muꞌ bʌ i chaꞌlen eꞌtel ti lum, pero maꞌanic i pusicꞌal yilal jini 
muꞌ bʌ i tsajcañob majlel ti paxyal sajtemoꞌ bʌ. 12  Jini sajtem 

bʌ miꞌ mulʌben i xujchꞌ jini xjontolil. Jini tojoꞌ bʌ lajalobʌch 
bajcheꞌ teꞌ muꞌ bʌ i yʌcꞌ i wut chaꞌan cuxul i wiꞌ. 13  Chucul jini 
sajtem bʌ cheꞌ bajcheꞌ ti yac chaꞌan i lot tsaꞌ bʌ i subu, pero 
jini toj bʌ miꞌ caj ti loqꞌuel ti wocol. 14 Jini uts bʌ i tꞌan mi caj 
i tajben i yutslel i pusicꞌal i piꞌʌlob. Bajcheꞌ jach mi lac melben 
lac piꞌʌlob mi caj lac chaꞌ melbentel. 15 Jini mach bʌ wenic i 
pensar miꞌ lon ñaꞌtan tojʌch i bijlel, pero jini am bʌ i ñaꞌtʌbal 
miꞌ yʌcꞌ tiꞌ pusicꞌal i tojꞌesʌntel. 16  Ora miꞌ pʌs i michꞌajel jini 
tonto bʌ, pero jini wen bʌ i pusicꞌal cheꞌ jach miꞌ cuch. 17 Jini 
muꞌ bʌ i chaꞌlen tꞌan ti isujm miꞌ yʌcꞌ ti tsictiyel chuqui toj, 
pero jini muꞌ bʌ i lon al i bʌ ti testigo miꞌ chaꞌlen lotiya. 18  An 
winicob xꞌixicob mach bʌ utsic i tꞌan. Miꞌ jecꞌonla bajcheꞌ 
espada. I tꞌan jini weñoꞌ bʌ i pusicꞌal i wentajʌch tsꞌac muꞌ bʌ 
i lajmesañonla. 19 Jini isujm bʌ tꞌan miꞌ caj ti jalijel ti pejtelel 
ora. I tꞌan jini xlot jumucꞌ jach an. 20 An lotiya tiꞌ pusicꞌal jini 
muꞌ bʌ i ñaꞌtañob i mel jontolil. An i tijicñʌyel i pusicꞌal muꞌ 
bʌ i ñaꞌtañob i mel chuqui utsꞌat. 21 Jini tojoꞌ bʌ maꞌanic mi caj 
i tajob jini wocol muꞌ bʌ i taj xmulil. Jini jontoloꞌ bʌ mi caj i 
tajob cabʌl wocol chaꞌan i mul. 22  Lac Yum miꞌ tsꞌaꞌliben i yej 
jini yujil bʌ lot. Tijicña miꞌ qꞌuel jini muꞌ bʌ i melob chuqui 
wen ti isujm. 23  Jini wen bʌ i ñaꞌtʌbal che jach lotol i ñaꞌtʌbal 
tiꞌ pusicꞌal. Jini tonto bʌ miꞌ puc majlel i tontojlel. 24 Jini 
bʌxoꞌ bʌ ti eꞌtel mi caj i tajob i yumʌntel, pero jini tsꞌuboꞌ bʌ 
mi cajel i yumañob. 25 Lac chꞌijiyemlel miꞌ juꞌsʌbeñonla lac 
pusicꞌal, pero jini wen bʌ tꞌan miꞌ yʌqꞌueñonla tijicña bʌ lac 
pusicꞌal. 26  Jini tojoꞌ bʌ miꞌ pʌsbeñob i piꞌʌlob jini wen bʌ bij, 
pero jini jontoloꞌ bʌ miꞌ socob i bʌ come leco i bijlel. 27 Jini tsꞌuꞌ 
bʌ mu jach i len cʌyeꞌ bʌteꞌel tsaꞌ bʌ i tsʌnsa, pero jini bʌx bʌ 
miꞌ pꞌis tiꞌ wenta i chubʌꞌan. 28  Miꞌ tajtʌl laj cuxtʌlel ti toj bʌ 
bij. Maꞌanic majch miꞌ caj ti jilel yaꞌi.

13  Jini chꞌiton am bʌ i pusicꞌal miꞌ yubiben i cʌntesa i 
tat. Jini stsꞌaꞌleya maꞌanic miꞌ jacꞌ i ticꞌol. 2  Jini muꞌ 

bʌ i chaꞌlen cʌntesa ti utsꞌat tijicñayʌch chaꞌan i chobejtʌbal 
i yeꞌtel. Jini muꞌ bʌ i chaꞌlen jontolil tijicña chaꞌan i jontolil. 
3  Jini muꞌ bʌ i cʌntan i yej miꞌ cʌntan i cuxtʌlel. Jini muꞌ bʌ 
ti putun tꞌan mi caj i yubin wocol. 4 Jini tsꞌuboꞌ bʌ maꞌanic 
miꞌ tajob chuqui yom i pusicꞌal. Jini bʌxoꞌ bʌ on miꞌ tajob 
chuqui tac yomob. 5 Jini tojoꞌ bʌ miꞌ tsꞌaꞌleñob lot, pero jini 
jontoloꞌ bʌ quisintic jax chuqui tac miꞌ melob. 6 Cʌntʌbilob jini 

tojoꞌ bʌ ti toj bʌ i bijlel, pero mi caj i jilelob jini i xmulilob 
chaꞌan i jontolil. 7 An muꞌ bʌ i ñaꞌtañob ochel ti rico, pero 
maꞌanic chuqui miꞌ tajob. An muꞌ bʌ i yochelob ti pobre pero 
wen ricojobʌch. 8  Jini rico miꞌ yʌcꞌ i bʌ ti colel chaꞌan cabʌl 
i chubʌꞌan, pero maꞌanic majch miꞌ ticꞌlan jini pobre. 9 An i 
cꞌʌcꞌal jini tojoꞌ bʌ ti pejtelel ora, pero miꞌ caj ti yajpel i cꞌʌcꞌal 
jini sajtemoꞌ bʌ. 10 Isujm miꞌ tech leto jini muꞌ bʌ i chañꞌesan 
i bʌ, pero jini weñoꞌ bʌ i pusicꞌal miꞌ yubiñob i tojꞌesʌntel. 11 I 
xujchꞌ xjontolil miꞌ chaꞌ sajtel, pero miꞌ yoñꞌan i chobejtʌbal 
jini bʌxoꞌ bʌ ti eꞌtel. 12  Cheꞌ jal miꞌ tilel lac pijtaya wocol jax 
mi lac pijtan. Cheꞌ miꞌ tilel chuqui la com lajalʌch bajcheꞌ 
cuxul bʌ teꞌ muꞌ bʌ i yʌqꞌueñonla laj cuxtʌlel. 13  Jini muꞌ bʌ i 
tsꞌaꞌlen i cʌntesʌntel anix tiꞌ wenta. Mux i toj. Pero jini muꞌ bʌ 
i jacꞌ jini mandar mi caj i yʌqꞌuentel i majtan. 14 I cʌntesʌbal 
jini wen bʌ i ñaꞌtʌbal lajalʌch bajcheꞌ i loqꞌuib jaꞌ baꞌ mi lac 
taj laj cuxtʌlel, chaꞌan mi lac chijlel loqꞌuel ti wocol. 15 Mi lac 
taj laj cꞌuxbintel cheꞌ mi lac pʌs i yutslel lac pusicꞌal. Mach i 
tꞌojolic bajcheꞌ miꞌ melob xñusa tꞌañob. 16  Pejtel cʌntesʌbiloꞌ 
bʌ miꞌ wʌn ñaꞌtañob bajcheꞌ yom miꞌ melob. Jini tonto bʌ i 
pusicꞌal mu jach i pʌs i bʌ ti tonto. 17 Jini mach bʌ xucꞌulic 
muꞌ bʌ i chꞌʌm majlel tꞌan miꞌ tech wocol, pero an i cꞌuxbintel 
jini xucꞌul bʌ muꞌ bʌ i chꞌʌm majlel tꞌan. Tijicña i yum tsaꞌ 
bʌ i choco majlel yicꞌot jini muꞌ bʌ i ñopben i tꞌan. 18  Mux 
i yubin quisin, mux i sʌt i chubʌꞌan jini mach bʌ yomic i 
cʌntesʌntel, pero mux i cꞌuxbintel jini muꞌ bʌ i jacꞌ i ticꞌol. 
19 Tsaj yubil chuqui tac la com cheꞌ bʌ tsaꞌix lac taja, pero 
tontojob jini mach bʌ yomobic i cʌy i bijlel xmulilob. 20 Jini 
muꞌ bʌ i piꞌleñob majlel jini weñoꞌ bʌ i pusicꞌal mucꞌʌch i 
tajob i ñaꞌtʌbal. Jini muꞌ bʌ i piꞌleñob majlel jini mach bʌ 
weñobic i pusicꞌal miꞌ yutsi pꞌojlel i mul. 21 Mux i tajob wocol 
jini xmulilob, pero mux i yʌqꞌuentelob tijicña bʌ jini tojoꞌ bʌ. 
22  Jini wen bʌ i pusicꞌal miꞌ cʌybeñob i chubʌꞌan i yalobilob 
yicꞌot i buts, pero mux i lojtel i chubʌꞌan jini xmulilob chaꞌan 
jini tojoꞌ bʌ. 23  Tsaꞌic i topꞌo lum jini pobre, tsaꞌ mejli i taj 
cabʌl i bʌl i ñʌcꞌ. Maꞌanic i bʌl i ñʌcꞌ come maꞌanic tsiꞌ pꞌisi 
tiꞌ wenta. 24 Jini mach bʌ anic miꞌ cꞌʌn asiyal, tsꞌaꞌ miꞌ qꞌuel 
i yalobil. Pero jini muꞌ bʌ i cꞌuxbin i yalobil miꞌ seb cajel i 
yʌqꞌuen i tsicoꞌ pusicꞌal. 25 Jasʌl miꞌ cꞌuxob i bʌl i ñʌcꞌ jini tojoꞌ 
bʌ, pero mux i yubiñob wiꞌñal jini sajtemoꞌ bʌ.

14  Pejtel xꞌixic am bʌ i ñaꞌtʌbal miꞌ tijicñesʌbeñob i 
pusicꞌal añoꞌ bʌ tiꞌ yotot, pero pꞌumpꞌuñob jini añoꞌ 

bʌ tiꞌ yotot jini tonto bʌ xꞌixic. 2  Jini muꞌ bʌ i yajñel ti toj woliꞌ 
bʌcꞌñan lac Yum, pero jini sojquem bʌ i bijlel woliꞌ tsꞌaꞌlen lac 
Yum. 3  Jini muꞌ bʌ i chañꞌesan i bʌ lajalʌch i tꞌan bajcheꞌ teꞌ 
muꞌ bʌ i cꞌʌn i bajben i piꞌʌlob. Mach cheꞌic i tꞌan jini weñoꞌ bʌ 
i pusicꞌal. Miꞌ chʌcʌ cʌntañob i yej. 4 Yaꞌ baꞌ maꞌanic tat wacax 
jochol i yajñib trigo, pero yicꞌot i pꞌʌtʌlel tat wacax cabʌlʌch 
i bʌl lac ñʌcꞌ. 5 Jini isujm bʌ testigo mach yujilic lot. Jini muꞌ 
bʌ i lon sub i bʌ ti testigo wen yujil lot. 6 Jini xwajleya yom 
bʌ i taj wen bʌ i ñaꞌtʌbal mach muqꞌuic i taj, pero jini uts bʌ 
i pusicꞌal mach wocolic miꞌ taj. 7 Ñajt yom maꞌ tʌtsꞌ a bʌ tiꞌ 
tojlel jini tonto bʌ, come miꞌ yʌcꞌ i bʌ ti cʌjñel. Leco i ñaꞌtʌbal. 
8  Tsiquil i ñaꞌtʌbal jini wen bʌ i pusicꞌal come miꞌ wen yajcan 
i bijlel. Tsiquil i tontojlel jini tontojoꞌ bʌ chaꞌan i lot. 9 Jini 
tontojoꞌ bʌ chꞌejl mi lon pʌsob i bʌ cheꞌ miꞌ chaꞌleñob mulil. 
Jini tojoꞌ bʌ miꞌ pʌsob i yutslel i pusicꞌal. 10 Lac bajñel jach mi 
laj cʌn i wocol lac pusicꞌal. Cheꞌ jaꞌel i tijicñʌyel lac pusicꞌal, 
mach mejlic i cʌn yambʌ. 11 Jochol mi caj i cʌytʌl i yotot jini 
jontoloꞌ bʌ, pero tijicña i chumlib jini tojoꞌ bʌ. 12  Toj miꞌ lon 
qꞌuelob i bijlel winicob xꞌixicob, pero miꞌ cajelob ti chʌmel jini 
muꞌ bʌ i xʌñob majlel. 13  Mach ti tseꞌñalic miꞌ lajmel i wocol 
lac pusicꞌal. Cheꞌ mi la cujtel ti tseꞌñal mi lac chaꞌ ubin anto 
i wocol lac pusicꞌal. 14 Jini muꞌ bʌ i soc i bʌ mi caj i cꞌojyel i 
yajñel tiꞌ bijlel jontolil. Jini weñoꞌ bʌ mi caj i tajob i tijicñʌyel 
ti wen bʌ i melbal. 15 Jini mach bʌ cʌntesʌbilic miꞌ ñop pejtel 
chuqui miꞌ yʌlob winicob. Jini cʌntesʌbil bʌ miꞌ wen tsajin 
i bijlel. 16  Jini wen bʌ i pusicꞌal miꞌ bʌcꞌñan mulil. Miꞌ tʌtsꞌ i 
bʌ. Jini tonto bʌ chꞌejl miꞌ lon pʌs i bʌ. Xucꞌul miꞌ lon qꞌuel i 
bʌ. 17 Jini muꞌ bʌ i bʌcꞌ michꞌan lajal miꞌ mel cheꞌ bajcheꞌ tonto 
bʌ. Miꞌ caj ti tsꞌaꞌlentel jini muꞌ bʌ i ñoj tech jontolil. 18  Jini 
mach bʌ wenic i pusicꞌal miꞌ ñopben i melbal jini tontojoꞌ 
bʌ. Jini weñoꞌ bʌ i pusicꞌal mi caj i yʌqꞌuentelob i ñaꞌtʌbal i 
wenta i chꞌʌjlil. 19 Jini jontoloꞌ bʌ mi caj i ñoctʌlob tiꞌ tojlel jini 
weñoꞌ bʌ i pusicꞌal. Jini xmulilob mi caj i cꞌajtiñob i coltʌntel 
tiꞌ tiꞌ i yotot jini tojoꞌ bʌ. 20 An cabʌl i tsꞌaꞌlentel jini mach bʌ 
anic i chubʌꞌan. Miꞌ tsꞌaꞌleñob jaꞌel mero i piꞌʌlob. Pero an i 
cꞌuxbintel pejtelel añoꞌ bʌ i chubʌꞌan. 21 An i mul jini muꞌ bʌ i 
tsꞌaꞌlen i piꞌʌlob ti chumtʌl. Tijicña jini muꞌ bʌ i pꞌuntan jini 

mach bʌ añobic i chubʌꞌan. 22  ¿Mach ba sojquemic jini muꞌ 
bʌ i ñaꞌtañob i mel jontolil? Pero jini muꞌ bʌ i ñaꞌtañob i mel 
chuqui utsꞌat mi caj i tajob chuqui isujm. Mi caj i pꞌuntʌntelob. 
23  Pejtel eꞌtel muꞌ bʌ lac mel miꞌ yʌcꞌ i chobejtʌbal. Toꞌol tꞌan 
miꞌ yotsañonla ti pobre. 24 Jini wen bʌ i pusicꞌal miꞌ yʌcꞌ i bʌ 
ti cꞌuxbintel chaꞌan cabʌl i wenlel. Jini tonto bʌ miꞌ yʌcꞌ i bʌ 
ti tsꞌaꞌlentel chaꞌan i tontojlel. 25 Jini isujm bʌ testigo miꞌ yʌcꞌ 
ti colel winicob, pero jini xlotiya miꞌ yʌcꞌob tiꞌ cꞌʌb i contra. 
26  Jini muꞌ bʌ i bʌcꞌñañob lac Yum mi mejlel i lʌcꞌtesañob i 
bʌ come añob tiꞌ wenta. An i pijtaya i yalobilob jaꞌel. 27 Jini 
muꞌ bʌ i bʌcꞌñan lac Yum miꞌ taj i loqꞌuib jaꞌ baꞌ chꞌoyol laj 
cuxtʌlel. Tsaꞌix i tʌtsꞌʌ i bʌ baꞌ bʌbʌqꞌuen miꞌ yajlel yaꞌ baꞌ miꞌ 
chʌmel. 28  Cheꞌ miꞌ yumʌntel ti cabʌl winicob xꞌixicob jiñʌch 
i ñuclel rey. Cheꞌ anto yom winicob xꞌixicob maꞌanix i pꞌʌtʌlel 
rey. 29 An cabʌl i pusicꞌal jini mach bʌ orajic yujil michꞌajel, 
pero jini ora bʌ miꞌ michꞌan miꞌ pʌs i tontojlel. 30 Cheꞌ ñʌchꞌʌl 
lac pusicꞌal cꞌocꞌonla yubil. Cheꞌ tsʌytsʌyña lac pusicꞌal chaꞌan 
lac piꞌʌlob añʌch lac chʌmel yubil. 31 Jini muꞌ bʌ i ticꞌlan jini 
pobre mach bʌ anic i chubʌꞌan woli jach i tsꞌaꞌliben i yum tsaꞌ 
bʌ i mele. Jini muꞌ bʌ i pꞌuntan jini pobre woliꞌ cꞌuxbin lac 
Yum. 32  Jini xjontolilob mi caj i chojquelob chaꞌan i jontolil, 
pero anto i pijtaya jini tojoꞌ bʌ cheꞌ miꞌ chʌmelob. 33  Yaꞌ 
jach tiꞌ pusicꞌal miꞌ yajñel i ñaꞌtʌbal jini cʌntesʌbil bʌ, pero 
jini tontojoꞌ bʌ miꞌ pʌsob i tontojlel ti jamʌl. 34 Miꞌ ñucꞌan 
lac lumal chaꞌan jini tojoꞌ bʌ. Miꞌ yʌjqꞌuel ti quisin chaꞌan 
xmulilob. 35 Jini rey miꞌ pʌsbeñob i yutslel i winicob weñoꞌ bʌ 
i ñaꞌtʌbal, pero miꞌ pʌsbeñob i michꞌajel jini quisintic jax bʌ 
miꞌ melob.

15  Jini uts bʌ tꞌan miꞌ lajmesʌben i michꞌajel winic. Jini 
tsʌts bʌ tꞌan miꞌ yutsi techben i michꞌajel. 2  Cheꞌ miꞌ 

chaꞌleñob tꞌan jini weñoꞌ bʌ i pusicꞌal, tsiquil i ñaꞌtʌbal. Cheꞌ 
miꞌ chaꞌleñob tꞌan jini tontojoꞌ bʌ, tsiquil i tontojlel. 3  Lac Yum 
miꞌ pam qꞌuel pejtel ajñibʌl. Miꞌ qꞌuel jini jontoloꞌ bʌ, miꞌ qꞌuel 
jini weñoꞌ bʌ. 4 Jini uts bʌ tꞌan lajalʌch bajcheꞌ teꞌ baꞌ chꞌoyol 
laj cuxtʌlel. Jini michꞌ bʌ tꞌan miꞌ jecꞌ lac pusicꞌal. 5 Jini tonto 
bʌ miꞌ tsꞌaꞌliben i cʌntesʌbal i tat, pero mux i tilel wen bʌ i 
pusicꞌal jini muꞌ bʌ i yubiñob i ticꞌol. 6 Lotol tiꞌ yotot jini tojoꞌ 
bʌ an cabʌl chubʌꞌañʌl chaꞌan miꞌ ñuqꞌuesʌben i pusicꞌal, pero 
i chobejtʌbal jini jontoloꞌ bʌ mi caj i yʌcꞌob ti wocol. 7 Cheꞌ miꞌ 

chaꞌlen tꞌan jini wen bʌ i pusicꞌal tsiquil i ñaꞌtʌbal, pero leco 
i ñaꞌtʌbal jini tonto bʌ. 8  Lac Yum tsꞌaꞌatax miꞌ qꞌuel i majtan 
tiꞌ cꞌʌb xjontolilob, pero tijicña i pusicꞌal chaꞌan i yoración jini 
tojoꞌ bʌ. 9 Lac Yum tsꞌaꞌatax miꞌ qꞌuel i bijlel xjontolilob, pero 
cꞌux miꞌ yubin jini muꞌ bʌ i yesmañob chuqui toj. 10 Wocol jax 
miꞌ yubin i ticꞌol jini muꞌ bʌ i cʌy wen bʌ bij. Jini muꞌ bʌ i 
tsꞌaꞌlen i ticꞌol miꞌ cajel ti chʌmel. 11 Lac Yum miꞌ qꞌuelben i 
yajñib chʌmeñoꞌ bʌ. Miꞌ qꞌuel jini chꞌen mach bʌ anic i yebal. 
¿Mach ba ñumenic miꞌ cꞌotel i wut ti malil i pusicꞌal winicob 
xꞌixicob? 12  Jini xwajleya tsꞌaꞌ miꞌ qꞌuel jini toj bʌ muꞌ bʌ i 
ticꞌ. Mach yomic i piꞌlen majlel jini weñoꞌ bʌ i pusicꞌal. 13  I 
tꞌojol jax lac wut cheꞌ tijicña lac pusicꞌal, pero i chꞌijiyemlel 
lac pusicꞌal miꞌ jisañonla. 14 Jini wen bʌ i pusicꞌal miꞌ chaꞌlen 
wersa i taj i cʌntesʌntel. Jini tontojoꞌ bʌ miꞌ bej ñaꞌtañob i 
tontojlel. 15 Wocol jax miꞌ ñusan qꞌuin jini woli bʌ ti wocol, 
pero woli ti qꞌuiñijel ti pejtelel ora jini tijicña bʌ i pusicꞌal. 
16  Anquese mi tsꞌitaꞌ jach i chubʌꞌan jini muꞌ bʌ i bʌcꞌñan 
lac Yum, ñumen tijicña i pusicꞌal bajcheꞌ jini am bʌ cabʌl i 
chubʌꞌan woli bʌ ti wocol. 17 Anquese mi pimel jach miꞌ cꞌuxob 
jini muꞌ bʌ i cꞌuxbiñob i bʌ, ñumen tijicñayob bajcheꞌ jini muꞌ 
bʌ i tsꞌaꞌleñob i bʌ muꞌ bʌ i cꞌuxob weꞌelʌl. 18  Jini michꞌ bʌ i 
pusicꞌal miꞌ tech leto, pero jini mach bʌ orajic miꞌ michꞌan 
miꞌ lajmesan leto. 19 Cheꞌ yilal i bijlel jini tsꞌuꞌ bʌ bajcheꞌ pim 
bʌ chꞌixol, pero chʌcʌch i bijlel jini tojoꞌ bʌ. 20 Jini chꞌiton am 
bʌ wen bʌ i pusicꞌal miꞌ ñuqꞌuesʌben i pusicꞌal i tat. Jini tonto 
bʌ miꞌ tsꞌaꞌlen i ñaꞌ. 21 Jini mach bʌ wenic i pusicꞌal miꞌ mulan 
i tontojlel, pero toj miꞌ chaꞌlen xʌmbal jini wen bʌ i pusicꞌal. 
22  Machic mi temob i tꞌan winicob cheꞌ jach miꞌ toꞌol jilel 
chuqui miꞌ ñaꞌtañob i mel, pero mucꞌʌch i joloñel ti pejtelel 
cheꞌ miꞌ temob i tꞌan cheꞌ cabʌlob. 23  Jini muꞌ bʌ i wen pejcan 
i piꞌʌlob mi caj i taj i tijicñʌyel i pusicꞌal. Jini yujil bʌ wen 
bʌ tꞌan an cabʌl i cꞌʌjñibal ti coltaya. 24 Jini wen bʌ i pusicꞌal 
miꞌ taj i cuxtʌlel cheꞌ miꞌ letsel majlel ti wen bʌ bij. Maꞌanic 
miꞌ jubel majlel tiꞌ bijlel chʌmeñoꞌ bʌ. 25 Lac Yum miꞌ yʌcꞌ ti 
jilel i pꞌolbal winicob xꞌixicob muꞌ bʌ i chañꞌesañob i bʌ. Miꞌ 
wen qꞌuelbeñob i cayajonlel i lum mebaꞌob. 26  Tsꞌaꞌ miꞌ qꞌuejlel 
ti lac Yum i ñaꞌtʌbal xjontolil, pero utsꞌat miꞌ yubiben i tꞌan 
jini sʌc bʌ i pusicꞌal. 27 Jini woꞌatax bʌ ti taqꞌuin miꞌ yotsan ti 
pobre i piꞌʌlob añoꞌ bʌ tiꞌ yotot. Jini muꞌ bʌ i tsꞌaꞌlen i majtan 

taqꞌuin muꞌ bʌ i pʌsben xjontolil tijicña miꞌ yajñel. 28  Jini toj bʌ 
miꞌ ñaꞌtan tiꞌ pusicꞌal bajcheꞌ yom miꞌ jacꞌ ti wen bʌ tꞌan. Jini 
sajtem bʌ che jach miꞌ chaꞌlen jontol bʌ tꞌan. 29 Ñajt miꞌ tʌtsꞌ 
i bʌ lac Yum baꞌan xjontolilob, pero miꞌ yubiben i yoración 
jini tojoꞌ bʌ. 30 Tijicña lac pusicꞌal cheꞌ tijicña miꞌ qꞌuelonla 
lac piꞌʌlob. Jini wen bʌ tꞌan miꞌ ñuqꞌuesʌbeñonla lac pusicꞌal. 
31 Jini muꞌ bʌ i wen ñichꞌtan i cʌntesʌntel chaꞌan utsꞌat miꞌ 
yajñel miꞌ caj ti chumtʌl tiꞌ tojlel jini weñoꞌ bʌ i pusicꞌal. 32  Jini 
mach bʌ muqꞌuic i jacꞌ i tsicoꞌ pusicꞌal miꞌ yʌcꞌ i bʌ ti jilel. Jini 
muꞌ bʌ i yubin i ticꞌol añix i ñaꞌtʌbal. 33  Cʌntesʌbil i pusicꞌal 
jini muꞌ bʌ i bʌcꞌñan lac Yum. Yujil bajcheꞌ yom i mel. Jini uts 
bʌ i pusicꞌal mi caj i cꞌuxbintel.

Yom mi lac bʌcꞌñan lac Yum

16  La cujil chuqui yom lac pusicꞌal, pero chꞌoyol ti Dios 
chuqui mi lac taj. 2  Winicob miꞌ lon ñaꞌtañob sʌc pejtel 

i bijlel, pero lac Yum miꞌ laj chꞌʌm tiꞌ wenta bajcheꞌ an lac 
pusicꞌal. 3  Acꞌʌ tiꞌ wenta lac Yum chuqui a wom a mel. Cheꞌ 
jini mux i jolontesan chuqui maꞌ ñaꞌtan a mel. 4 Pejtel chuqui 
tac tsiꞌ mele lac Yum an i cꞌʌjñibal. Tsiꞌ mele jaꞌel jini jontoloꞌ 
bʌ chaꞌan i qꞌuiñilel wocol. 5 Tsꞌaꞌ miꞌ qꞌuel lac Yum pejtel 
muꞌ bʌ i chañꞌesañob i bʌ. Ti isujm mux i yʌcꞌob ti toj mulil. 
6 Miꞌ sutqꞌuiñob i bʌ xmulilob cheꞌ miꞌ tajob i pꞌuntʌntel yicꞌot 
isujm bʌ tꞌan. Jini muꞌ bʌ i bʌcꞌñan lac Yum miꞌ cʌy i mul. Mi 
tsiꞌ taja wocol mux i mʌjlel i chaꞌan. 7 Cheꞌ tijicña miꞌ qꞌuel 
lac Yum i bijlel winic, miꞌ yutsꞌesʌbeñob i pusicꞌal i contrajob. 
8  Anquese mi tsꞌitaꞌ jach miꞌ cꞌaj jini toj bʌ winic, ñumen 
tijicñayix bajcheꞌ jini mach bʌ tojic bʌ on bʌ i chobejtʌbal. 9 Mi 
lac bajñel yajcan lac bijlel, pero lac Yum miꞌ tojꞌesan majlel 
la coc. 10 Isujmʌch i tꞌan jini rey ti meloñel. Mach yujilic lot 
cheꞌ miꞌ chaꞌlen meloñel. 11 Dios i yumʌch tsꞌʌcʌl bʌ pꞌisoñib 
yicꞌot toj bʌ balanza. I melbalʌch Dios pejtel i yalel balanza 
mach bʌ asibilic. 12  Quisintic jax mi tsiꞌ chaꞌle mulil jini rey, 
come chaꞌan jach toj bʌ i yeꞌtel miꞌ jalꞌan tiꞌ buchlib. 13  Tijicña 
i pusicꞌal reyob chaꞌan i tꞌan jini tojoꞌ bʌ. Miꞌ cꞌuxbiñob jini 
muꞌ bʌ i chaꞌleñob tꞌan ti isujm. 14 I michꞌajel rey miꞌ pʌyonla ti 
chʌmel. Jini am bʌ i pusicꞌal miꞌ tilel i yutsꞌesan. 15 Cuxulonla 
cheꞌ tijicña miꞌ qꞌuelonla jini rey. Lajalʌch i yutslel bajcheꞌ 
tocal muꞌ bʌ i chꞌʌm tilel jaꞌal jal bʌ tsaꞌ lac pijta. 16  Yom mi 

lac taj wen bʌ lac ñaꞌtʌbal. Ñumen utsꞌat bajcheꞌ oro letsem bʌ 
i tojol. Ñumen utsꞌat bajcheꞌ plata mi tsaꞌ lac chꞌʌmbe isujm. 
17 Weñʌch i bijlel tojoꞌ bʌ. Miꞌ tʌtsꞌob i bʌ ti jontolil. Jini muꞌ 
bʌ i wen qꞌuel i bijlel miꞌ wen qꞌuel i cuxtʌlel. 18  Chañʌch i 
pusicꞌal jini muꞌ bʌ caj ti toꞌol jilel. Ñucʌch miꞌ lon qꞌuel i bʌ 
jini muꞌ bʌ caj ti yajlel. 19 Jini uts bʌ muꞌ bʌ i wen pejcan utsoꞌ 
bʌ ñumen tijicña i pusicꞌal bajcheꞌ jini ñucoꞌ bʌ muꞌ bʌ i tꞌoxob 
i xujchꞌ. 20 Jini muꞌ bʌ i chꞌʌmben isujm jini wen tꞌan miꞌ taj i 
wenlel. Tijicña jini muꞌ bʌ i ñop lac Yum. 21 Cʌñʌl jini wen bʌ 
i pusicꞌal chaꞌan toj bʌ i ñaꞌtʌbal. Jini uts bʌ i tꞌan miꞌ yʌcꞌ ti 
pꞌojlel i ñaꞌtʌbal. 22  I ñaꞌtʌbal jini muꞌ bʌ i chꞌʌmbeñob isujm 
lajalʌch bajcheꞌ i loqꞌuib jaꞌ muꞌ bʌ i yʌqꞌuen i cuxtʌlel i yum. 
Jini tontojoꞌ bʌ miꞌ tajob i tsicoꞌ pusicꞌal chaꞌan i tontojlel. 
23  Jini muꞌ bʌ i chꞌʌmben isujm miꞌ cʌntan i yej. Wen yujil uts 
bʌ tꞌan. 24 Lajalʌch uts bʌ tꞌan bajcheꞌ chab. Sumuc mi la cubin. 
I tsꞌʌcalʌch lac bʌcꞌtal yubil. 25 Toj miꞌ lon qꞌuelob i bijlel 
winicob xꞌixicob, pero miꞌ cajelob ti chʌmel muꞌ bʌ i xʌñob 
majlel. 26  Jini muꞌ bʌ i chaꞌlen wocol eꞌtel xicꞌbilʌch chaꞌan 
wersa yom i bʌl i ñʌcꞌ. 27 Jini sajtem bʌ miꞌ chaꞌlen wersa i 
mel jontolil. Lajalʌch i tꞌan bajcheꞌ cꞌajc muꞌ bʌ i xicꞌ majlel i 
piꞌʌlob ti mulil. 28  Jini xlot miꞌ tech aꞌleya. Miꞌ chaꞌlen jopꞌtꞌan 
chaꞌan miꞌ tꞌoxob i bʌ jini muꞌ bʌ i cꞌuxbiñob i bʌ. 29 Jini 
jontoloꞌ bʌ miꞌ lotiñob winicob xꞌixicob ti uts bʌ tꞌan chaꞌan 
miꞌ pʌyob tiꞌ bijlel mulil. 30 Jini xjopꞌtꞌan miꞌ wʌn chajpan i bʌ 
chaꞌan miꞌ lotin yambʌ. Maꞌanic miꞌ poj cʌy jinto miꞌ yujtel 
i mel. 31 Añʌch i cꞌuxbintel jini ñoxix bʌ tsaꞌ bʌ ñajtꞌesʌbenti 
i jabilel chaꞌan tsiꞌ mele chuqui utsꞌat. 32  Jini mach bʌ orajic 
yujil michꞌajel ñumen ñucʌch bajcheꞌ ñuc bʌ soldado. Ñumen 
ñuc jini muꞌ bʌ i ticꞌ i bʌ bajcheꞌ jini muꞌ bʌ i chil tejclum ti 
guerra. 33  An muꞌ bʌ i chaꞌleñob yajcaya ti alas, pero jiñʌch lac 
Yum muꞌ bʌ i yajcʌbeñonla pejtel chuqui mi lac taj.

17  Utsꞌat toꞌol waj jach yicꞌot i ñʌchꞌtʌlel lac pusicꞌal. 
Mach utsꞌatic colem otot baꞌan cabʌl i bʌl lac ñʌcꞌ 

yicꞌot aꞌleya. 2  Jini chꞌiton muꞌ bʌ i yʌqꞌuen i chꞌijiyemlel i tat 
mi caj i yuman xꞌeꞌtel xucꞌul bʌ i pusicꞌal. Baꞌ ora tsaꞌix chʌmi 
i tat, cheꞌ miꞌ tilelob i piꞌʌlob chaꞌan miꞌ tꞌoxob i chubʌꞌan, 
lajal an i yeꞌtel jini xꞌeꞌtel yicꞌotob. 3  Miꞌ yulmesʌntel plata ti 
pꞌejt, miꞌ yʌjqꞌuel ti cꞌajc jini oro, pero lac pusicꞌal miꞌ qꞌuejlel 
ti Dios. 4 Jini jontol bʌ miꞌ bʌcꞌ acꞌ tiꞌ pusicꞌal i tꞌan jini jontoloꞌ 

bʌ. Jini xlot miꞌ ñichꞌtʌben i tꞌan xjopꞌtꞌan. 5 Jini muꞌ bʌ i 
wajlen jini mach bʌ anic i chubʌꞌan woliꞌ yʌꞌliben i yum tsaꞌ 
bʌ i mele. Jini tijicña bʌ miꞌ qꞌuel i wocol i piꞌʌlob mux i toj i 
mul. 6 I ñuclel jini ñoxoꞌ bʌ jiñʌch i yalobilob i yalobil. I ñuclel 
jini alobob jiñʌch i tatob. 7 Mach i tꞌojolic jini wen tꞌan tiꞌ yej 
xñusa tꞌañob. Cheꞌ jaꞌel mach i tꞌojolic lot tiꞌ yej jini ñuc bʌ i 
yeꞌtel. 8  Jini muꞌ bʌ i yʌqꞌuen i majtan am bʌ i yeꞌtel chaꞌan 
miꞌ yutsꞌesʌben i pusicꞌal, lajalʌch i majtan bajcheꞌ i tꞌojol 
jax bʌ xajlel letsem bʌ i tojol. Jini muꞌ bʌ i chꞌʌm miꞌ jacꞌben 
i mandar i yum. 9 Jini muꞌ bʌ i mucben i mul yambʌ, woliꞌ 
yʌcꞌ i bʌ ti cꞌuxbintel. Jini muꞌ bʌ i tsictesʌben i mul miꞌ yʌcꞌ 
i bʌ ti tsꞌaꞌlentel. Mach i piꞌʌlic yilal. 10 Utsꞌat miꞌ jacꞌ i ticꞌol 
jini wen bʌ i pusicꞌal. Mach cheꞌic jini tonto bʌ. Anquese miꞌ 
jajtsꞌel ti joꞌcꞌal asiyal, maꞌanic miꞌ juꞌsʌbentel i pusicꞌal. 11 Jini 
xñusa tꞌan yom i tech jontolil. Jini chaꞌan maꞌanic mi caj i 
pꞌuntʌntel cheꞌ miꞌ toj. 12  Mach yocʌ wocolic mi tsiꞌ tajayonla 
bajlum chilbebil bʌ i yal, pero wen wocol mi tsiꞌ tajayonla 
juntiquil tonto bʌ woli bʌ i mel bajcheꞌ yom i pusicꞌal. 13  Mux 
i jalꞌan wocol tiꞌ yotot xjontolil mi jontol tsiꞌ qꞌuextʌbeyonla 
lac wenlel. 14 Cheꞌ miꞌ cajelob ti leto miꞌ yutsi pꞌojlel cheꞌ 
bajcheꞌ jaꞌ. Jini chaꞌan cʌyʌx leto ame utsi pꞌojlic. 15 Jini 
xmeloñel mach bʌ anic miꞌ mel xjontolilob yicꞌot jaꞌel jini 
xmeloñel muꞌ bʌ i yʌcꞌ ti toj mulil jini tojoꞌ bʌ, junlajal an i 
mul ti chaꞌticlelob. 16  ¿Chucoch miꞌ lon ñaꞌtan i mʌn i ñaꞌtʌbal 
jini tonto bʌ mach bʌ mejlic i chꞌʌmben isujm? 17 Mi isujm 
miꞌ cꞌuxbiñonla laj cʌñʌ bʌ maꞌanic miꞌ cʌy i cꞌuxbiñonla ti 
pejtelel ora. Junlajalʌch bajcheꞌ lac piꞌʌl baꞌ ora woli la cubin 
wocol. 18  Tontojʌch muꞌ bʌ i toꞌol otsan i bʌ i tojben i bet xbeta 
taqꞌuin. Maꞌanic miꞌ ñaꞌtan chuqui woliꞌ mel. Miꞌ yotsan i 
bʌ tiꞌ tojlel i cʌñʌyoꞌ bʌ chaꞌan miꞌ chꞌʌmben i bet tiꞌ wenta. 
19 Jini muꞌ bʌ i mulan leto miꞌ mulan i ñusan tꞌan. Jini muꞌ 
bʌ i chañꞌesan i bʌ miꞌ caj ti jilel. 20 Jini muꞌ bʌ i mulan i soc 
i bʌ maꞌanic miꞌ wis taj chuqui wen ti pejtelel ora. Jini muꞌ 
bʌ i soc i tꞌan mi caj i taj wocol. 21 Jini tonto bʌ miꞌ yʌqꞌuen i 
chꞌijiyemlel i tat tsaꞌ bʌ i pꞌolo. Maꞌanic baꞌ miꞌ taj i tijicñʌyel 
i tat. 22  I tijicñʌyel lac pusicꞌal i wentajʌch wen bʌ tsꞌac. I 
chꞌijiyemlel lac pusicꞌal miꞌ tiquesan lac bʌcꞌtal. 23  Jini sajtem 
bʌ miꞌ mucul aqꞌuen i majtan xmeloñel chaꞌan miꞌ ñusʌben 
i mul. 24 Baqui jach miꞌ majlel jini wen bʌ i pusicꞌal miꞌ taj i 

ñaꞌtʌbal, pero mach i tajayic i ñaꞌtʌbal jini tonto bʌ anquese 
ñajt miꞌ sʌclan majlel. 25 Jini tonto bʌ miꞌ yʌqꞌuen i chꞌijiyemlel 
i tat yicꞌot i quisin i ñaꞌ tsaꞌ bʌ i yʌcꞌʌ ti pañimil. 26  Isujm mach 
i tꞌojolic miꞌ yʌjqꞌuel ti toj mulil jini toj bʌ. Mach i tꞌojolic miꞌ 
lojwel jini am bʌ i yeꞌtel, toj bʌ miꞌ chaꞌlen meloñel. 27 Añʌch i 
ñaꞌtʌbal jini muꞌ bʌ i cʌntan i yej. Ñʌchꞌʌl i pusicꞌal jini muꞌ bʌ 
i wen ñaꞌtan bajcheꞌ yom miꞌ mel. 28  Cheꞌ ñʌchꞌʌl jini tonto bʌ 
lajal yilal bajcheꞌ cabʌl bʌ i pusicꞌal. Miꞌ chꞌʌmben isujm yilal 
cheꞌ woliꞌ cʌntan i yej.

18  Jini muꞌ bʌ i tʌtsꞌ loqꞌuel i bʌ baꞌan i piꞌʌlob woliꞌ 
ñaꞌtan i mel chuqui yom i bajñel pusicꞌal. I contrajʌch 

weñoꞌ bʌ i pusicꞌal. 2  Jini tonto bʌ mach i tꞌojolic miꞌ qꞌuel jini 
am bʌ i ñaꞌtʌbal. I tꞌojol jax miꞌ lon qꞌuel chuqui miꞌ loqꞌuel 
tiꞌ bajñel pusicꞌal. 3  Yaꞌ baꞌan sajtem bʌ an tsꞌaꞌleya. Yaꞌ baꞌan 
xpꞌajoñel an aꞌleya. 4 I tꞌan jini am bʌ i ñaꞌtʌbal lajalʌch bajcheꞌ 
tam bʌ jaꞌ. Lajal an i cꞌʌjñibal lac tꞌan bajcheꞌ jaꞌ muꞌ bʌ i 
wʌjlel loqꞌuel tiꞌ loqꞌuib chaꞌan miꞌ lajmesʌbeñonla lac tiquin 
tiꞌ. Lajalʌch bajcheꞌ colem paꞌ muꞌ bʌ i bujtꞌel. 5 Mach yomic 
mi la cʌcꞌ ti colel jini am bʌ i mul anquese utsꞌat i pusicꞌal 
yilal. Mach yomic mi lac ticꞌlan jini toj bʌ cheꞌ miꞌ mel i bʌ. 
6 Jini tonto bʌ miꞌ cꞌʌn i yej chaꞌan miꞌ tech cabʌl aꞌleya. Laꞌ 
bajbentic ti asiyal chaꞌan i mul. 7 Chaꞌan tiꞌ mul i yej miꞌ yʌlol 
jisan i bʌ jini tonto bʌ. Lajalʌch i tꞌan bajcheꞌ yac muꞌ bʌ caj 
i chuc. 8  Lajalʌch i tꞌan xjoptꞌan bajcheꞌ sumuc bʌ i bʌl lac 
ñʌcꞌ. Miꞌ laj xaxañonla. 9 Jini tsꞌuꞌ bʌ ti eꞌtel i piꞌʌlʌch jini 
muꞌ bʌ i yʌcꞌ ti jilel i chubʌꞌan. 10 I cꞌabaꞌ lac Yum i wentajʌch 
pꞌʌtʌl bʌ otot tsꞌajquibil bʌ. Muqꞌuix i ñochtan ti ajñel jini 
toj bʌ. Muqꞌuix i yochel i taj i coltʌntel. 11 Jini wen chumul 
bʌ lajal miꞌ lon qꞌuel i chubʌꞌan bajcheꞌ pꞌʌtʌl bʌ tejclum baꞌ 
miꞌ lon ñaꞌtan i coltan i bʌ. Miꞌ lon al tiꞌ pusicꞌal lajalʌch i 
chubʌꞌan bajcheꞌ chan bʌ tsꞌajc muꞌ bʌ i mʌctan wocol. 12  Ñuc 
miꞌ lon qꞌuel i bʌ jini muꞌ bʌ caj i yʌjqꞌuel ti quisin. Utsʌch i 
pusicꞌal jini muꞌ bʌ caj i waꞌchocontel. 13  Jini muꞌ bʌ i jacꞌ tꞌan 
cheꞌ maxto ubibilic i chaꞌan miꞌ caj ti quisin chaꞌan i tontojlel. 
14 Jini xucꞌul bʌ i pusicꞌal ti Dios miꞌ cuch i wocol, pero mach 
chʌn cujchix i chaꞌan cheꞌ miꞌ jilel i xucꞌtʌlel. 15 Jini muꞌ bʌ i 
chꞌʌmben isujm miꞌ yutsi taj i ñaꞌtʌbal. Jini wen bʌ i pusicꞌal 
miꞌ wen jacꞌ i cʌntesʌntel. 16  Jini muꞌ bʌ i yʌqꞌuen i majtan am 
bʌ i yeꞌtel woliꞌ chajpan majlel i bijlel chaꞌan miꞌ pʌjyel ochel 

tiꞌ tojlel jini ñucoꞌ bʌ. 17 Toj miꞌ lon qꞌuejlel jini ñaxan to bʌ miꞌ 
sub i bʌ tiꞌ tojlel am bʌ i yeꞌtel. Ti wiꞌil tal i contra i tsictesan. 
18  Anquese pꞌʌtʌlob muꞌ bʌ i chaꞌleñob leto, miꞌ lajmel leto baꞌ 
ora miꞌ chaꞌleñob yajcaya ti jun. Cheꞌ jini miꞌ yʌcꞌob i bʌ tiꞌ 
wenta Dios chaꞌan miꞌ pʌsbeñob bajcheꞌ yom miꞌ melob. 19 Cheꞌ 
an muꞌ bʌ i michꞌlen i yeran, ñumen tsʌtsʌch bajcheꞌ pꞌʌtʌl 
bʌ tejclum. Lajalʌch bajcheꞌ i yoyel colem otot. 20 Jini uts bʌ 
i tꞌan mi caj i taj i tijicñʌyel i pusicꞌal. Jini mach bʌ wenic i 
tꞌan mucꞌʌch i toj. 21 An chaꞌchajp lac pꞌʌtʌlel ti tꞌan. Chaꞌan 
ti lac tꞌan mi la cʌcꞌ ti chʌmel. Chaꞌan ti lac tꞌan mi la cʌcꞌ ti 
colel. An lac chobejtʌbal ti chajp ti chajp bajcheꞌ jach mi laj 
cꞌʌn la cacꞌ. 22  Jini muꞌ bʌ i pʌy i yijñam miꞌ taj i tijicñʌyel. Miꞌ 
tajben i yutslel lac Yum. 23  Jini mach bʌ anic i chubʌꞌan miꞌ 
cꞌajtin ti wocol tꞌan, pero wocol miꞌ jacꞌ jini wen chumul bʌ. 
24 An muꞌ bʌ i lon cꞌuxbiñonla cheꞌ an chuqui yomob i taj ti lac 
tojlel, pero an muꞌ bʌ i cꞌuxbiñonla ti isujm ñumen bajcheꞌ lac 
piꞌʌlob.

19  Ñumen tijicña jini pobre toj bʌ i pusicꞌal bajcheꞌ jini 
rico muꞌ bʌ i soc i tꞌan. 2  Mach yomic mi lac bʌcꞌ mel 

bajcheꞌ jach yom lac pusicꞌal. An i mul jini mach bʌ anic 
miꞌ pꞌis tiꞌ wenta chuqui yom i mel. 3  Jini tonto bʌ miꞌ soc i 
bijlel. Miꞌ tech leto tiꞌ pusicꞌal ti contra lac Yum. 4 I piꞌʌlob 
jini wen chumul bʌ cabʌl miꞌ tilelob ti julaꞌ, pero miꞌ tʌtsꞌob i 
bʌ i piꞌʌlob jini pobre bʌ. 5 Jini muꞌ bʌ i lon sub i bʌ ti testigo 
wersa mi caj i toj i lot. Mach mejlic ti putsꞌel jini muꞌ bʌ i 
chaꞌlen lot. 6 Cabʌlob miꞌ cꞌajtibeñob i yutslel jini muꞌ bʌ i 
pꞌew i chubʌꞌan. Pejtel winicob xꞌixicob miꞌ cꞌuxbiñob jini 
muꞌ bʌ i yʌqꞌueñob i majtan. 7 Pejtel i yʌscuñob i yijtsꞌiñob 
miꞌ tsꞌaꞌleñob jini pobre. ¿Mach ba ñumenic mi caj i tʌtsꞌob i 
bʌ i cʌñʌyoꞌ bʌ? 8  Jini muꞌ bʌ i yutsi pꞌojlesan i ñaꞌtʌbal woliꞌ 
chꞌʌl i yespíritu yubil. Jini muꞌ bʌ i wen ñaꞌtan i mel chuqui 
utsꞌat mux i taj i wenlel. 9 Jini muꞌ bʌ i lon sub i bʌ ti testigo 
wersa mi caj i toj i lot. Miꞌ caj ti jilel jini muꞌ bʌ i chaꞌlen 
lot. 10 Mach yomic miꞌ yʌqꞌuentel jini tonto bʌ pejtelel chuqui 
tac yom i pusicꞌal. Mach yomic miꞌ yumʌntel xꞌeꞌtel chaꞌan i 
yalobil rey. 11 Jini wen bʌ i pusicꞌal mach orajic miꞌ michꞌan. 
Jiñʌch i ñuclel cheꞌ miꞌ ñusʌben i mul i contra. 12  Lajalʌch i 
michꞌajel rey bajcheꞌ i tꞌan bajlum. Lajalʌch i yutslel bajcheꞌ 
yeꞌeb. 13  Jini tonto bʌ miꞌ jisʌben i chubʌꞌan i tat. Jini xꞌixic 

muꞌ bʌ i yʌꞌlen i ñoxiꞌal lajalʌch bajcheꞌ chʌcꞌchʌcꞌña bʌ jaꞌ muꞌ 
bʌ i ticꞌlañonla. 14 Tilem ti lac tat la cotot yicꞌot lac chubʌꞌan 
ti pañimil. Tilem ti lac Yum la quijñam wen bʌ i pusicꞌal. 
15 Tam miꞌ yochel i wʌyel jini tsꞌuꞌ bʌ. Jini mach bʌ anic miꞌ 
chaꞌlen eꞌtel wersa mi caj i yubin wiꞌñal. 16  Jini muꞌ bʌ i wen 
qꞌuel jini mandar miꞌ wen qꞌuel i bʌ. Jini mach bʌ wenic miꞌ 
qꞌuel i bijlel miꞌ caj ti chʌmel. 17 Jini muꞌ bʌ i yʌqꞌuen pobre 
chuqui anto yom i chaꞌan woliꞌ yʌqꞌuen lac Yum ti majan. Mi 
caj i chaꞌ qꞌuextʌbentel bajcheꞌ cꞌamel tsiꞌ yʌqꞌue. 18  Aqꞌuen i 
tsicoꞌ pusicꞌal a walobil cheꞌ anto ti a wenta, pero mach yomic 
cʌlʌxet ame a tsʌnsan. 19 Jini cʌlʌx jax bʌ miꞌ michꞌan, wersa 
mi caj i toj. Lolom jach maꞌ ñop a mʌctan. Ñumen to miꞌ 
michꞌan. 20 Ñichꞌtan wen bʌ tꞌan. Acꞌʌ ti a pusicꞌal j cʌntesʌbal. 
Cheꞌ jini mux a taj cabʌl a pusicꞌal. 21 An cabʌl chuqui miꞌ 
lon ñaꞌtañob i mel winicob, pero xucꞌul miꞌ mel chuqui miꞌ 
ñaꞌtan i mel lac Yum. 22  Tijicñayob muꞌ bʌ i chaꞌleñob pꞌuntaya. 
Ñumen tijicña jini toj bʌ mach bʌ anic i chubʌꞌan bajcheꞌ jini 
wen chumul bʌ yujil bʌ lot. 23  Mi lac taj laj cuxtʌlel cheꞌ mi lac 
bʌcꞌñan lac Yum. Jini muꞌ bʌ i bʌcꞌñan lac Yum ñʌchꞌʌl mi caj 
i yajñel yicꞌot. Maꞌanic chuqui mi caj i tumbentel. 24 Jini tsꞌuꞌ 
bʌ mi lon otsan i cꞌʌb tiꞌ chꞌejew. Maꞌanix miꞌ chʌn otsan tiꞌ 
yej. 25 Baꞌ ora miꞌ juꞌsʌbentel i pusicꞌal jini xwajleya miꞌ julel i 
pusicꞌal jini maxto bʌ cʌntesʌbilic. Baꞌ ora miꞌ tijqꞌuel jini wen 
bʌ i pusicꞌal miꞌ yutsi chꞌʌmben isujm. 26  Jini muꞌ bʌ i jisʌben 
i chubʌꞌan i tat yicꞌot jini muꞌ bʌ i choc loqꞌuel i ñaꞌ quisintic 
jax miꞌ mel. Wersa miꞌ cuch i tsꞌaꞌlentel. 27 Mach a cʌy a 
cʌntesʌntel ame a soc a bʌ. Ñopo chuqui wen chaꞌan maꞌ mel. 
28  Jini testigo muꞌ bʌ i soc i tꞌan ti melobʌjʌl woliꞌ wajliben i 
yeꞌtel xmeloñel. Miꞌ jisan jini toj bʌ ti lot. 29 Wʌn chajpʌbilix 
asiyal chaꞌan miꞌ bajbentelob tontojoꞌ bʌ.

20  Jini vino miꞌ yʌcꞌ ti wajal jini winic muꞌ bʌ i jap. Miꞌ 
tech leto jini lembal. Sajtem i pusicꞌal jini muꞌ bʌ i 

chaꞌlen yʌcꞌʌjel. 2  Lajal i michꞌajel rey bajcheꞌ i tꞌan bajlum. 
Jini muꞌ bʌ i techben i michꞌajel mi caj i toj. 3  Ñucʌch jini 
winic mach bʌ yujilic aꞌleya. Tonto jini muꞌ bʌ i yotsan i bʌ 
baꞌ woliyob ti aꞌleya. 4 Jini tsꞌuꞌ bʌ maꞌanic miꞌ chaꞌlen cholijel 
cheꞌ i yorajlelix. Miꞌ lon cꞌajtin tac ñumel cheꞌ tiꞌ yorajlel 
cꞌajbal. 5 Lajalʌch lac ñaꞌtʌbal bajcheꞌ i yebal tam bʌ jaꞌ, cheꞌ 
ya jach lotol ti lac pusicꞌal, pero mux laj cꞌunteꞌ tsictesʌben 

jini muꞌ bʌ i chꞌʌmben isujm. 6  Cabʌlob mi poj pʌsob i bʌ ti 
uts, pero ¿am ba juntiquil uts bʌ i pusicꞌal ti pejtelel ora? 
Wocol ti tajol. 7 Jini toj bʌ muꞌ bʌ i mel chuqui utsꞌat miꞌ 
pʌsbeñob i bijlel i yalobilob. Tijicñayob muꞌ bʌ i tilelob tiꞌ 
pat. 8  Jini rey buchul bʌ ti meloñel miꞌ jisan jontolil baqui 
jach miꞌ taj. 9 ¿Am ba juntiquil isujm bʌ muꞌ bʌ i yʌl: Tsaꞌix 
c poco c pusicꞌal. Sʌconix. Maꞌanix c mul, cheꞌen? 10 Tsꞌaꞌ miꞌ 
qꞌuejlel ti lac Yum jini asibil bʌ balanza yicꞌot jelchojc tac bʌ 
lac pꞌisonib. 11 Winicob xꞌixicob yicꞌot jaꞌel alʌlob miꞌ yʌcꞌob i 
bʌ ti cʌjñel tiꞌ melbalob. Tsiquil ti lac melbal mi sʌconla mi 
tojonla. 12  Jini lac chiquin muꞌ bʌ i yubin tꞌan yicꞌot lac wut 
muꞌ bʌ i cꞌotel laj i melbalʌch lac Yum. 13  Mach yomic miꞌ wen 
ochel a wʌyel ame ochiquet ti pobre. Cañʌ a wut chaꞌan maꞌ 
majlel ti eꞌtel. Cheꞌ jini mux a ñajꞌan ti waj. 14 Jini yom bʌ i 
chaꞌlen mʌñoñel miꞌ yʌl: Mach wenic, mach i tꞌojolic. Cheꞌ miꞌ 
lon al. Cheꞌ mʌmbilix i chaꞌan tijicña miꞌ majlel. 15 Utsꞌat oro 
yicꞌot i tꞌojol bʌ xajlel letsem tac bʌ i tojol, pero cꞌax utsꞌat i 
tꞌan jini wen bʌ i pusicꞌal. 16  Jini muꞌ bʌ i yotsan i bʌ chaꞌan 
miꞌ tojben i bet xbeta taqꞌuin mi caj i mel i pusicꞌal ti wiꞌil. 
Mi caj i chilbentel i bujc ti prenda chaꞌan miꞌ tojben i bet jini 
mach bʌ i cʌñʌyic. 17 Jini xlot sumuc miꞌ lon ubin i chobejtʌbal 
cheꞌ bajcheꞌ caxlan waj cheꞌ tiꞌ cajibal, pero ti wiꞌil butꞌulix 
i yej ti jiꞌ lum yubil. 18  Cheꞌ maxto ñaꞌtʌbilic a chaꞌan bajcheꞌ 
yom maꞌ mel, cꞌajtiben jini yujiloꞌ bʌ. Ñichꞌtʌbeñob i tꞌan jini 
yujiloꞌ bʌ cheꞌ a wom a mel guerra. 19 Jini muꞌ bʌ i puc majlel 
tꞌan miꞌ tsictesan majlel jini mucul tac bʌ. Mach maꞌ wotsan 
a bʌ a wicꞌot jini muꞌ bʌ i laj sub chuqui miꞌ ñaꞌtan. 20 Jini 
muꞌ bʌ i pꞌaj i tat i ñaꞌ, miꞌ caj i toj ti icꞌchꞌipan bʌ pañimil. 
21 Jini muꞌ bʌ i bʌcꞌ otsan i bʌ ti rico an i mul. Mux i taj i 
chꞌijiyemlel i pusicꞌal cheꞌ ti wiꞌil. 22  An muꞌ bʌ i yʌl: Muꞌ to 
caj j qꞌuextan jontolil, cheꞌen, pero mach cheꞌic yom. Pijtan 
lac Yum. An tiꞌ wenta lac Yum chaꞌan miꞌ mel. 23  Tsꞌaꞌ miꞌ qꞌuel 
lac Yum jini asibil bʌ balanza. Mach utsꞌatic miꞌ qꞌuel jaꞌel jini 
jelchojc bʌ pꞌisoñib. 24 Jiñʌch lac Yum muꞌ bʌ i tojꞌesañonla 
majlel. ¿Mejl ba lac bajñel chꞌʌmben isujm lac bijlel? 25 Jini 
muꞌ bʌ i bʌcꞌ suben lac Yum chuqui mi caj i yʌqꞌuen, chucul 
ti yac yubil cheꞌ wiꞌil to miꞌ cꞌun ñaꞌtan i tꞌan. 26  Jini rey am 
bʌ wen bʌ i pusicꞌal miꞌ yʌcꞌ ti jilel xjontolilob. Miꞌ yʌqꞌueñob 
i toj i mul. 27 Jini espíritu lac chaꞌan i wentajʌch lámpara. Miꞌ 

tsictesʌbeñonla i malil lac pusicꞌal. 28  Cabʌl miꞌ taj i coltʌntel 
jini rey muꞌ bʌ i mel i yeꞌtel ti toj tiꞌ yutslel i pusicꞌal. Cheꞌ 
jini mux i jalꞌan tiꞌ buchlib. 29 I ñuclel chꞌiton winicob jiñʌch i 
pꞌʌtʌlel. I chꞌʌjlil jini xñoxob jiñʌch i sʌquel i jol. 30 Jini asiyal 
i wentajʌch tsꞌac tiꞌ pʌchʌlel xjontolil. Miꞌ sʌcꞌan i pusicꞌal muꞌ 
bʌ i yʌqꞌuentel i tsicoꞌ pusicꞌal.

21  Jini Dios tsaꞌ bʌ i melbe i bijlel jaꞌ miꞌ ñijcʌben i 
pusicꞌal rey chaꞌan miꞌ mel chuqui yom Dios. 2  Toj 

miꞌ lon qꞌuelob i bijlel winicob xꞌixicob, pero lac Yum miꞌ 
qꞌuelbeñob i pusicꞌal. 3  Jini muꞌ bʌ i mel chuqui toj, muꞌ bʌ i 
chaꞌlen meloñel ti toj, ñumen utsꞌat tiꞌ wut lac Yum bajcheꞌ jini 
muꞌ bʌ i yʌqꞌuen i yʌlacꞌ tiꞌ majtan. 4 Jini chan bʌ miꞌ qꞌuel i bʌ 
yicꞌot jini tsꞌaꞌ bʌ miꞌ qꞌuel i piꞌʌlob lajal xmulilob. Chuqui tac 
jach miꞌ melob mulilʌch. 5 Jini bʌx bʌ ti eꞌtel muꞌ bʌ i ñaꞌtan 
chuqui yom i mel miꞌ yʌcꞌ ti pꞌojlel i chubʌꞌan. Pero pejtel 
muꞌ bʌ i ñaꞌtañob i toꞌol tajob i chubʌꞌan mi caj i yochelob ti 
pobre. 6  Lolom jach miꞌ tempan i chobejtʌbal xlot. Cheꞌ jach 
miꞌ yilol jilel tiꞌ cꞌʌb jini muꞌ bʌ caj ti chʌmel. 7 Jini chucul 
bʌ i chaꞌan sajtemoꞌ bʌ mi caj i jisañob come maꞌanic tsiꞌ 
tiqꞌuiyob i bʌ ti mulil chaꞌan miꞌ melob chuqui utsꞌat. 8  Socol i 
bijlel jini sajtemoꞌ bʌ. Leco jaꞌel. Tojʌch i melbal jini sʌcoꞌ bʌ 
i pusicꞌal. 9 Mach tijicñayic jini winic am bʌ i piꞌʌl woli bʌ ti 
aꞌleya. Anquese colem i yotot mach tijicñayic. Ñumen tijicña 
aja muqꞌuic mejl i ñajti tʌtsꞌ i bʌ anquese tiꞌ xujc jach jumpꞌejl 
i mal otot. 10 Ti pejtelel i pusicꞌal yom i mel mulil jini sajtem 
bʌ. Maꞌanic miꞌ ticꞌ i bʌ chaꞌan i piꞌʌlob ti chumtʌl. 11 Baꞌ 
ora miꞌ juꞌsʌbentel i pusicꞌal xmulil, mux i qꞌuel jini maxto 
bʌ cʌntesʌbilic. Mux i julel i pusicꞌal. Subentel jach yom 
chaꞌan miꞌ melob chuqui wen jini weñoꞌ bʌ i pusicꞌal. 12  Jini i 
chaꞌañoꞌ bʌ Dios miꞌ pꞌisob ti wenta cheꞌ miꞌ qꞌuelob i jilibal 
jini sajtemoꞌ bʌ. Miꞌ jilelob chaꞌan i jontolil. 13  Jini muꞌ bʌ i lon 
pʌs i bʌ ti xcojc cheꞌ miꞌ tilel pobre i cꞌajtiben i coltʌntel mi 
caj i chaꞌlen cꞌajtiya jaꞌel. Maꞌanic mi caj i yubibentel i tꞌan. 
14 Miꞌ lajmel i michꞌajel jini am bʌ i yeꞌtel muꞌ bʌ i yʌqꞌuentel 
i majtan ti mucul. Anquese cabʌl jax i michꞌajel, miꞌ lajmel 
cheꞌ miꞌ ñusʌbentel i majtan. 15 Cheꞌ miꞌ chaꞌlen toj bʌ meloñel 
jini am bʌ i yeꞌtel, tijicña i pusicꞌal jini tojoꞌ bʌ, pero miꞌ 
chaꞌleñob bʌqꞌuen jini xjontolilob. 16  Jini muꞌ bʌ i tʌtsꞌ loqꞌuel 
i bʌ tiꞌ bijlel i cʌntesʌntel mi caj i yajñel yicꞌot chʌmeñoꞌ bʌ. 

17 Jini muꞌ bʌ i toꞌo sʌclan i tijicñʌyel i pusicꞌal mi caj i yochel 
ti pobre. Jini muꞌ bʌ i toꞌol ñusan qꞌuin ti qꞌuiñijel maꞌanic 
miꞌ yochel ti rico. 18  Miꞌ caj ti chʌmel xjontolil. Miꞌ caj ti colel 
jini toj bʌ. Jini sajtem bʌ mi caj i toj i mul. Jini toj bʌ maꞌanic 
miꞌ yʌjqꞌuel ti toj mulil. 19 Mach tijicñayic jini am bʌ i piꞌʌl 
woli bʌ ti michꞌajel yicꞌot aꞌleya. Ñumen tijicña aja muqꞌuic 
mejl i bajñel chumtʌl ti jamil. 20 Lotol tiꞌ yotot jini pꞌipꞌ bʌ i 
pusicꞌal an letsem tac bʌ i tojol yicꞌot aceite, pero jini tonto bʌ 
miꞌ laj jisan. 21 Jini muꞌ bʌ i chʌn ñop i mel chuqui toj yicꞌot 
chuqui utsꞌat mi caj i taj i cuxtʌlel yicꞌot toj bʌ i pusicꞌal yicꞌot 
i cꞌuxbintel. 22  Jini pꞌipꞌ bʌ i pusicꞌal ti guerra mux i yochel 
i chilben i tejclum jini pꞌʌtʌloꞌ bʌ. Miꞌ jisʌbeñob i pꞌʌtʌlel 
xchumtʌlob baꞌ lon xucꞌulob i pusicꞌal. 23  Jini muꞌ bʌ i cʌntan 
i yej yicꞌot i yacꞌ miꞌ cʌntan i bʌ chaꞌan mach yomic ochel ti 
wocol. 24 Xwajleyajʌch jini chan bʌ i pusicꞌal yujil bʌ michꞌajel. 
Miꞌ mel bajcheꞌ jach yom i pusicꞌal. Bajñel bʌjʌch i bʌ. 25 I 
tsꞌuꞌlel jini tsꞌuꞌ bʌ miꞌ tsʌnsan. Mach yomic i ñop eꞌtel tiꞌ cꞌʌb. 
26  Cꞌʌlʌl miꞌ sʌcꞌan miꞌ yicꞌan tsʌytsʌyña i pusicꞌal jini tsꞌuꞌ bʌ. 
Jini toj bʌ miꞌ pꞌew i chubʌꞌan. Miꞌ pꞌuntan i piꞌʌlob. 27 Tsꞌaꞌ miꞌ 
qꞌuel lac Yum i majtan muꞌ bʌ i yʌqꞌuen sajtemoꞌ bʌ. Jini woli 
bʌ ti jontolil miꞌ lon ñaꞌtan i yutsꞌesʌben i pusicꞌal lac Yum 
yicꞌot i majtan. 28  Jini muꞌ bʌ i lon otsan i bʌ ti testigo miꞌ caj 
ti jilel. Jini tsaꞌix bʌ i yubi isujm bʌ tꞌan joy lajalʌch i tꞌan ti 
pejtelel ora. 29 Chꞌejlatax miꞌ lon pʌs i bʌ jini sajtem bʌ. Mach 
cheꞌic miꞌ mel jini toj bʌ. Miꞌ tojꞌesan i bʌ majlel. 30 Jini wen 
bʌ i ñaꞌtʌbal yicꞌot jini muꞌ bʌ i chꞌʌmben isujm yicꞌot jini 
muꞌ bʌ i chaꞌlen cʌntesa ti isujm mach i contrajobic lac Yum. 
31 Cosʌbil jini caballo chaꞌan mi laj coltʌntel tiꞌ yorajlel guerra, 
pero chꞌoyol ti lac Yum laj coltʌntel.

22  Ñumen tijicña jini utsꞌat bʌ i cꞌabaꞌ bajcheꞌ jini am bʌ 
cabʌl i chubʌꞌan. Jini muꞌ bʌ i taj i coltʌntel tiꞌ piꞌʌlob 

chaꞌan cꞌux miꞌ yubiñob ñumen tijicñayʌch bajcheꞌ jini am 
bʌ i chaꞌan plata yicꞌot oro. 2  Jini ricojob yicꞌot jini pobrejob 
miꞌ tajob i bʌ. Laj i melbalob lac Yum. 3  Jini cʌntesʌbil bʌ miꞌ 
wʌn ñaꞌtan chuqui bʌbʌqꞌuen miꞌ yujtel. Miꞌ chajpan i bʌ. Jini 
tonto bʌ maꞌanic miꞌ yotsan tiꞌ pusicꞌal. Muqꞌuix i toj. 4 An i 
chobejtʌbal jini uts bʌ i pusicꞌal muꞌ bʌ i bʌcꞌñan lac Yum. 
Jiñʌch cabʌl i chubʌꞌan yicꞌot i ñuclel yicꞌot i cuxtʌlel. 5 An 
pim bʌ chꞌixol yicꞌot yac tiꞌ bijlel jini sajtemoꞌ bʌ. Mach yaꞌic 

miꞌ yochel jini muꞌ bʌ i chʌcʌ qꞌuel i bʌ. 6  Cʌntesan alʌlob ti 
jini bij yom bʌ miꞌ xʌñob majlel. Cheꞌ ñoxobix maꞌanic mi caj 
i cʌyob. 7 Jini pobre miꞌ yuman jini rico. Jini xbeta taqꞌuin 
miꞌ yochel ti toꞌol eꞌtel yaꞌ baꞌ tsiꞌ beta taqꞌuin. 8  Jini muꞌ bʌ i 
pʌcꞌ jontolil mi caj i cꞌaj wocol. Mi caj i yʌjqꞌuelob ti quisin 
jini jontoloꞌ bʌ. 9 Mux i coltʌntelob jini muꞌ bʌ i pʌsbeñob i 
piꞌʌlob i yutslel i pusicꞌal, come miꞌ yʌqꞌueñob i waj jini mach 
bʌ añobic i chaꞌan. 10 Choco loqꞌuel jini xwajleya. Cheꞌ jini mux 
i lajmel aꞌleya. Mux i lajmel leto yicꞌot tsꞌaꞌleya. 11 Jini rey mi 
caj i pʌsben i yutslel i pusicꞌal jini sʌc bʌ i pusicꞌal. Mi caj i 
cꞌuxbin chaꞌan tiꞌ yutslel i tꞌan. 12  Lac Yum miꞌ wen qꞌuel jini 
wen bʌ i ñaꞌtʌbal, pero miꞌ yʌcꞌ ti toꞌol jilel i tꞌan xlotob. 13  Jini 
tsꞌuꞌ bʌ miꞌ lon al tiꞌ pusicꞌal: An bajlum yaꞌ ti pat otot. Mi 
caj c tsʌnsʌntel, cheꞌen. 14 Lajalʌch i tꞌan jini tsꞌiꞌlel bʌ xꞌixic 
bajcheꞌ tam bʌ chꞌen. Yaꞌi mi caj i wʌlʌc jisan i bʌ jini winic 
tsꞌaꞌlebil bʌ ti lac Yum. 15 Tsʌts chucul i tontojlel i pusicꞌal 
alʌlob, pero mux i chojquel loqꞌuel cheꞌ miꞌ yʌqꞌuentelob i 
tsicoꞌ pusicꞌal ti asiyal. 16  Jini muꞌ bʌ i chilben i chubʌꞌan pobre 
chaꞌan miꞌ pꞌojlesan i chubʌꞌan yicꞌot jini muꞌ bʌ i yʌqꞌuen i 
majtan wen chumul bʌ lajal miꞌ cajelob ti wiꞌñal.

Yom xucꞌulonla ti laj cʌntesʌntel
17 Laꞌ baꞌ añon. Yom maꞌ wen ñichꞌtan jini tꞌan. Ubibeñob i 

tꞌan jini weñoꞌ bʌ i pusicꞌal. Otsan ti a pusicꞌal j cʌntesʌbal. 
18  Come tijicñayet mi tsaꞌ cʌnta ti a pusicꞌal chaꞌan maꞌ chaꞌ 
sub ti toj. 19 Wolij cʌntesañet chaꞌan xucꞌul miꞌ yajñel a pusicꞌal 
yicꞌot lac Yum. 20 ¿Mach ba anic tsac tsꞌijbubeyet wen bʌ tꞌan 
chaꞌan a cʌntesʌntel? 21 Ñopo ti isujm chaꞌan maꞌ chaꞌ sujtel 
a subeñob jini tsaꞌ bʌ i chocoyet tilel. 22  Mach a xujchꞌiben i 
chubʌꞌan jini pꞌumpꞌun bʌ mach bʌ mejlic i coltan i bʌ. Mach 
a tsꞌaꞌlen cheꞌ miꞌ tilel i mel i bʌ. 23  Come lac Yum mi caj i mel. 
Mi caj i jisan jini muꞌ bʌ i ticꞌlañob. 24 Mach yomic maꞌ xʌb a 
bʌ yicꞌot jini yujil bʌ michꞌajel. Mach yomic maꞌ piꞌlen majlel 
jini cʌlʌx jax bʌ i michꞌajel, 25 ame lajalic maꞌ mel, ame a lon 
choc a bʌ ti yac yubil. 26  Mach yomic lajal maꞌ mel bajcheꞌ 
yañoꞌ bʌ muꞌ bʌ i lon acꞌob i tꞌan chaꞌan miꞌ tojbeñob i bet 
xbeta taqꞌuin. 27 Come mi maꞌanic a taqꞌuin chaꞌan maꞌ tojben 
i bet, obol a bʌ mi tsiꞌ chilbeyet a wʌyib chaꞌan i qꞌuexol i 
taqꞌuin. 28  Mach maꞌ lux majlel cayajon tsaꞌ bʌ i pꞌisiyob lac tat 

ti wajali baꞌ jaxʌl lum. 29 ¿A cʌñʌ ba juntiquil bʌx bʌ ti eꞌtel? 
Mi caj i yʌqꞌuentel ñuc bʌ i yeꞌtel tiꞌ tojlel yumʌlob. Maꞌanic 
mi caj i melbeñob i yeꞌtel jini chꞌoꞌchꞌocoꞌ bʌ.

23  Cheꞌ buchulet ti mesa yicꞌot am bʌ i yeꞌtel, yom maꞌ 
wen ñaꞌtan majqui wolaꞌ piꞌlen ti weꞌel. 2  Tsepex a 

bicꞌ ti machit mi woꞌetax tiꞌ bʌl a ñʌcꞌ. 3  Mach a mulʌben i 
caxlan waj. Mach a lon ñaꞌtan laꞌ piꞌʌl laꞌ bʌ chaꞌan wolaꞌ poj 
chaꞌlen weꞌel yicꞌot. 4 Mach a mel a pusicꞌal chaꞌan maꞌ wochel 
ti rico. Mi cheꞌʌch wolaꞌ ñaꞌtan cʌyʌx a ñaꞌtan. 5 ¿Muꞌ ba caj 
a lon sʌclan jini mach bʌ a tajayic? Lajalʌch lac chubʌꞌan 
bajcheꞌ i wichꞌ xiyeꞌ muꞌ bʌ ti wejlel majlel. 6  Mach a cꞌuxben 
i waj jini tsʌytsʌyña bʌ i pusicꞌal. Mach a mulʌben sumuc 
bʌ i weꞌel. 7 Come chaꞌpꞌejl jax i pusicꞌal muꞌ bʌ i pejcañet. 
Cꞌuxu, japʌ, cheꞌen, pero maꞌanic miꞌ cꞌuxbiñet. 8  Mux a xejtan 
jini tsaꞌ bʌ a mʌsa. Mux i toꞌol jilel ti a pusicꞌal jini wocolix 
a wʌlʌ. 9 Mach a cʌntesan tonto bʌ, come miꞌ tsꞌaꞌlebeñet a 
tꞌan yicꞌot a ñaꞌtʌbal. 10 Mach maꞌ lux majlel i cayajonlel i 
lum mebaꞌ xꞌixic. Mach maꞌ chilbeñob i lum mebaꞌ alʌlob. 
11 Come jini mach bʌ anic i pꞌisol i pꞌʌtʌlel miꞌ wen qꞌuel mebaꞌ 
alʌlob. Mi caj i coltañob tiꞌ tojlel jini tsaꞌ bʌ i ticꞌlayob. Mi 
caj i yʌqꞌuet ti quisin mi tsaꞌ ticꞌlayob. 12  Yom pꞌipꞌ a pusicꞌal 
ti a cʌntesʌntel. Yom yʌxʌl a wo chaꞌan maꞌ chꞌujbiben i tꞌan 
jini cabʌl bʌ i ñaꞌtʌbal. 13  Mach a toꞌol ñusʌben i mul alob cheꞌ 
yom i juꞌsʌbentel i pusicꞌal. Mi tsaꞌ bajbe ti teꞌ maꞌanic miꞌ caj 
ti chʌmel. 14 Wersa yom maꞌ bajben ti teꞌ chaꞌan maꞌ coltan 
a walobil ame majlic baꞌan chʌmeñoꞌ bʌ. 15 Calobil, mi tsaꞌix 
wen juli a pusicꞌal, mux c taj i tijicñʌyel c pusicꞌal. 16  Isujm 
wen tijicñayon cheꞌ maꞌ sub toj bʌ tꞌan. 17 Mach maꞌ mulʌben i 
chubʌꞌan xmulilob. Yom maꞌ chʌn bʌcꞌñan lac Yum ti pejtelel 
ora. 18  Isujm maxto anic tsiquil chuqui wolaꞌ pijtan, pero miꞌ 
caj ti tsictiyel. 19 Calobil, ubibeñon c tꞌan. Ñopo chuqui wen. 
Cʌntesan a bʌ chaꞌan maꞌ mel chuqui wen. 20 Mach a piꞌlen 
majlel jini xjap vinojob yicꞌot jini woꞌob jax bʌ tiꞌ bʌl i ñʌcꞌ. 
21 Come miꞌ yochelob ti pobre jini xyʌcꞌʌjelob yicꞌot woꞌob 
jax bʌ tiꞌ weꞌelʌl. Jini muꞌ bʌ i mulañob cabʌl wʌyel mi caj i 
lʌpob tsucul pisil. 22  Ubiben i tꞌan a tat tsaꞌ bʌ i pꞌoloyet. Mach 
a tsꞌaꞌlen a ñaꞌ cheꞌ ñoxix. 23  Cꞌuxbin jini isujm bʌ tꞌan, come 
lajalʌch bajcheꞌ letsem tac bʌ i tojol muꞌ bʌ lac mʌn. Mach 
a chaꞌ chon ti pejtelel ora. Chaꞌlen wersa chaꞌan maꞌ taj a 

ñaꞌtʌbal yicꞌot i ticꞌol a pusicꞌal yicꞌot a cʌntesʌntel. 24 Tijicña 
jax i tat chꞌiton toj bʌ i pusicꞌal. Tijicña i pusicꞌal tsaꞌ bʌ i 
pꞌolo chꞌiton am bʌ wen bʌ i pusicꞌal. 25 Laꞌ tilic i tijicñʌyel a 
tat a ñaꞌ. Laꞌ ñucꞌac i pusicꞌal a ñaꞌ tsaꞌ bʌ i yʌcꞌʌyet ti pañimil. 
26  Calobil, chꞌujbibeñon c tꞌan. Yom yʌxʌl a wo chaꞌan maꞌ 
qꞌuel bajcheꞌ mic mel. 27 Jini stsꞌiꞌlel bʌ xꞌixic lajalʌch bajcheꞌ 
tam bʌ chꞌen. Lajalʌch sajtem bʌ xꞌixic bajcheꞌ tam bʌ jajp 
yoc jaꞌ. Jini muꞌ bʌ i yajlel yaꞌi maꞌanix miꞌ chʌn loqꞌuel. 28  Jini 
stsꞌiꞌlel bʌ xꞌixic miꞌ chaꞌlen chijt lajal bajcheꞌ xujchꞌ. Miꞌ yutsi 
pꞌojlesan xlotiyajob tiꞌ tojlel winicob. 29 ¿Majqui an i wocol? 
¿Majqui an i chꞌijiyemlel i pusicꞌal? ¿Majqui miꞌ tech aꞌleya? 
¿Majqui miꞌ taj i lojwel anquese maꞌanic i contra? ¿Majqui 
chʌchʌc i wut? 30 Jiñʌch muꞌ bʌ i jalꞌañob tiꞌ japol vino, muꞌ 
bʌ i ñico japob vino muꞌ bʌ i xʌbob. 31 Mach a mulan jini 
copa cheꞌ chʌchʌc anquese i tꞌojol jax ti qꞌuelol. 32  Anquese 
sumuc jax miꞌ jubel cheꞌ ti ñaxan, pero ti wiꞌil miꞌ chꞌojet cheꞌ 
bajcheꞌ lucum. Lajal i cꞌuxel bajcheꞌ i yej oꞌchan. 33  Mux a qꞌuel 
leco tac bʌ mi tsaꞌ japʌ. Leco mi caj a chaꞌlen tꞌan. 34 Lajalet 
yubil bajcheꞌ jini litsuña bʌ i jol woli bʌ ti wʌyel ti barco ti 
colem ñajb. Lajalet bajcheꞌ jini woli bʌ ti wʌyel ti barco cheꞌ 
bʌbʌqꞌuen miꞌ jilel ti pꞌʌtʌl bʌ icꞌ. 35 Cheꞌ jini mi caj a wʌl: Tsiꞌ 
jatsꞌʌyoñob, pero mach cꞌuxic. Tsiꞌ bajbeyoñob, pero maꞌanic 
tsiquil tsa cubi. Cheꞌ mic chꞌojyel mic chaꞌ majlel c japeꞌ, 
cheꞌet.

24  Mach a mulʌben i ñuclel jontoloꞌ bʌ. Mach a 
tsajcañob majlel. 2  Come muꞌ jach i ñaꞌtañob xujchꞌ 

tiꞌ pusicꞌal. Muꞌ jach i subob jontolil. 3  Wen ñaꞌtʌntel yom 
chaꞌan miꞌ wen xucꞌtʌl lac chumlib. Xucꞌul miꞌ yajñel i 
yotot jini yujil bʌ i melol. 4 Wen ñaꞌtʌntel yom chaꞌan mi la 
cotsʌben i bʌl la cotot ti pejtelel chuqui tac yom lac pusicꞌal 
letsem tac bʌ i tojol. 5 Añʌch i pꞌʌtʌlel jini pꞌipꞌ bʌ i pusicꞌal. 
Ñumen an i pꞌʌtʌlel jini cabʌl bʌ i pusicꞌal bajcheꞌ soldado 
pꞌʌtʌl bʌ i bʌcꞌtal. 6  Yom pꞌipꞌ i pusicꞌal muꞌ bʌ i chaꞌlen 
guerra. Miꞌ mʌjlel i chaꞌan jini am bʌ cabʌl i yaj tojꞌesayajob 
tiꞌ tꞌejl. 7 Mach i tajayic cabʌl i pusicꞌal jini tonto bʌ. Maꞌanic 
i cꞌʌjñibal ti meloñibʌl. 8  Jini muꞌ bʌ i wʌn ñaꞌtan i mel 
jontolil mi caj i mel. Mux i cʌjñel chaꞌan i jontolil. 9 Tontojʌch 
muꞌ bʌ i ñaꞌtan i tech mulil. Miꞌ yʌcꞌ i bʌ ti tsꞌaꞌlentel jini 
xwajleya. 10 Mi mach chꞌejletic tiꞌ yorajlel wocol tsꞌitaꞌ jach a 

pꞌʌtʌlel. 11 Acꞌʌ ti colel jini ñaꞌtʌbilix bʌ miꞌ chʌmel. Coltan jini 
bʌbʌqꞌuen bʌ miꞌ chʌmel. 12  Mach isujmic mi tsaꞌ wʌlʌ: Mach 
cujilic. Mi cheꞌet, ¿mach ba yujilic jini muꞌ bʌ i wen qꞌuel lac 
pusicꞌal? Jini muꞌ bʌ caj i yʌqꞌueñob i chobejtʌbal winicob, 
¿mach ba anic miꞌ ñaꞌtan chuqui wolaꞌ mel? 13  Calobil maꞌ mʌcꞌ 
chab, come sumuc jax. Tsajatax ti lemol jini chʌcꞌlaw bʌ miꞌ 
pꞌajtel tiꞌ yajñib chab. 14 Cheꞌʌch yom maꞌ wubin a cʌntesʌntel 
jaꞌel chaꞌan maꞌ taj cabʌl a pusicꞌal. Cheꞌ bʌ tsaꞌix a taja wen 
bʌ a ñaꞌtʌbal tsajatax mi caj a wubin. Maꞌanic miꞌ caj ti toꞌol 
jilel chuqui tac maꞌ pijtan. 15 Mach yomic maꞌ chijtan jini toj 
bʌ tiꞌ chumlib. Mach yomic maꞌ xujchꞌiben majlel i chubʌꞌan. 
16  Anquese mi wucyajl miꞌ yajlel jini toj bʌ mux i chaꞌ chꞌojyel. 
Mach cheꞌic jini sajtemoꞌ bʌ. Miꞌ junyajlel yajlelob ti mulil. 
17 Mach yomic tijicña a pusicꞌal cheꞌ miꞌ yajlel a contra. Mi 
tsiꞌ jatsꞌʌ i yoc mach yomic tijicña maꞌ wubin, 18  ame tsꞌaꞌic 
miꞌ qꞌuelet lac Yum cheꞌ jini, ame cꞌaxic i michꞌajel Dios ti 
a tojlel. 19 Mach yomic maꞌ mel a pusicꞌal chaꞌan xjontolilob. 
Mach yomic maꞌ mulʌben i chubʌꞌan sajtemoꞌ bʌ. 20 Come 
mach wenic i jilibal jini jontoloꞌ bʌ. Miꞌ caj ti jilel i tijicñʌyel 
sajtemoꞌ bʌ cheꞌ bajcheꞌ miꞌ yajpel cꞌajc. 21 Calobil, laꞌ lac 
bʌcꞌñan lac Yum yicꞌot jini rey. Mach a wʌcꞌob ti michꞌ. Mach 
a piꞌlen majlel xtech letojob. 22  Come mi caj i bʌcꞌ tilel ñuc bʌ 
i wocol. ¿Majqui yujil bajcheꞌ mi caj i jilelob? 23  Wʌꞌan yan tac 
bʌ i subal jini añoꞌ bʌ i pusicꞌal: Mach yomic jelchojc jach mi 
lac chaꞌlen meloñel. 24 Majqui jach miꞌ qꞌuel ti utsꞌat jini am bʌ 
i mul miꞌ taj i pꞌajol tiꞌ tojlel winicob xꞌixicob. Miꞌ tsꞌaꞌlentel ti 
pejtelel lum. 25 Tijicña miꞌ yajñelob jini muꞌ bʌ i ticꞌob am bʌ i 
mul. Mi caj i tajob uts bʌ tꞌan. Mi caj i wen chumtʌlob. 26  Jini 
muꞌ bʌ i subeñet isujm bʌ tꞌan cꞌux miꞌ yubiñet. 27 Ñaxan taja 
a weꞌtel baqui jach maꞌ taj. Cꞌajtin a lum. Ti wiꞌil waꞌchocon 
a wotot. 28  Mach maꞌ lon pucbeñob i mul a piꞌʌlob cheꞌ mach 
anic ti a wenta. Mach yomic maꞌ lotin a piꞌʌlob ti uts bʌ tꞌan. 
29 Mach maꞌ lon al ti a pusicꞌal: Cheꞌʌch mi caj c melben yambʌ 
cheꞌ bajcheꞌ tsiꞌ melbeyon. Mi caj j qꞌuextan jontolil. Mach 
cheꞌiquet. 30 Lʌcꞌʌl tsaꞌ ñumiyon tiꞌ tꞌejl i chol jini tsꞌuꞌ bʌ yicꞌot 
tiꞌ tꞌejl i tsꞌusubil jini mach bʌ anic i ñaꞌtʌbal. 31 Awilan, tsaꞌ 
pam coli chꞌixol tiꞌ pejtelel. Tsaꞌ wen pimꞌa ti tsajatun. Tsaꞌix 
jejmi jubel jini corral melbil ti xajlel. 32  Tsaj qꞌuele. Tsa cʌcꞌʌ 
tic pusicꞌal. Tsa quila. Tsac ñaꞌta j cʌntesʌntel. 33  Yom to tsꞌitaꞌ 

wʌyel. Poj jumucꞌ to ñʌcʌcñayet. Yom maꞌ jal a cꞌʌb yambʌ 
jumucꞌ to. 34 Cheꞌ jini mi caj i bʌcꞌ jilel a chubʌꞌan cheꞌ bajcheꞌ 
ti xujchꞌ. Mux a wochel ti pobre.

Yambʌ laj cʌntesʌntel

25  Jiñʌch jaꞌel i subal Salomón tsaꞌ bʌ i tsꞌijbayob i 
winicob Ezequías jini rey ti Judá. 2  Tsiquil ñucʌch 

Dios come anto cabʌl mucul tac bʌ i chaꞌan. Tsiquil ñucʌch 
rey cheꞌ miꞌ tsictesan jini mucul tac bʌ. 3  Junlajal mach 
cʌmbilic lac chaꞌan i chanlel panchan yicꞌot i tamlel lum yicꞌot 
i pusicꞌal reyob. 4 Locꞌsʌben i biꞌbiꞌal plata. Cheꞌ jini puro plata 
miꞌ cʌytʌl chaꞌan jini xmel taqꞌuin. 5 Tʌtsꞌʌ loqꞌuel jini jontoloꞌ 
bʌ tiꞌ tojlel rey. Cheꞌ jini xucꞌul mi caj i yajñel tiꞌ buchlib cheꞌ 
toj miꞌ chaꞌlen meloñel. 6  Mach a chañꞌesan a bʌ tiꞌ tojlel jini 
rey. Mach maꞌ wotsan a bʌ baꞌ buchulob jini ñucoꞌ bʌ. 7 Utsꞌat 
mi tsaꞌ subentiyet buchtʌl yaꞌi. Quisintic jax mi tsaꞌ subentiyet 
loqꞌuel tiꞌ tojlel i yalobil rey cheꞌ bʌ tsaꞌix ochi a qꞌuel. 8  Mach 
maꞌ bʌcꞌ sub ti jamʌl i mul a piꞌʌl ti chumtʌl. Cheꞌ jini ¿bajcheꞌ 
mi caj a mel ti wiꞌil mi tsiꞌ tsictesayet ti melobʌjʌl? 9 Mele a 
bʌ yicꞌot a cʌñʌ bʌ. Mach maꞌ chaꞌ sub chuqui tac miꞌ subeñet 
ti mucul 10 ame i yʌqꞌuet ti quisin muꞌ bʌ i yubin a tꞌan, ame 
a taj a tsꞌaꞌlentel mach bʌ yujilix lajmel. 11 Lajalʌch jini wen 
albil bʌ tꞌan bajcheꞌ i tꞌojol jax bʌ manzana melbil bʌ ti oro, 
am bʌ i tsꞌijbal melbil bʌ ti plata. 12  Jini wen bʌ i pusicꞌal 
miꞌ jacꞌ i ticꞌol. Cheꞌ bajcheꞌ uyaꞌʌl yicꞌot ujʌl cheꞌʌch yilal 
jini xticꞌoñel tiꞌ tojlel jini muꞌ bʌ i jacꞌ. 13  Cheꞌ bajcheꞌ tsʌñal 
tiꞌ yorajlel ticwal cheꞌʌch yilal jini wen bʌ xꞌacꞌjun tiꞌ wut jini 
muꞌ bʌ i choc majlel. Miꞌ ñuqꞌuesʌben i pusicꞌal i yum. 14 Cheꞌ 
bajcheꞌ tocal yicꞌot icꞌ mach bʌ muqꞌuic i yʌcꞌ jaꞌal, cheꞌʌch 
yilal jini winic muꞌ bʌ i lon subeñonla mi caj i yʌqꞌueñonla 
lac majtan. 15 Jini jal bʌ miꞌ pijtan i jacꞌol tiꞌ yalobil rey woliꞌ 
yutsꞌesʌben i pusicꞌal. Miꞌ mʌjlel i chaꞌan muꞌ bʌ i pejcan ti 
uts bʌ tꞌan. 16  ¿Tsaꞌ ba a taja chab? Cʌyʌ a mʌcꞌ cheꞌ jasʌlet 
ame muqꞌuic a xejtan mi chꞌʌnchꞌʌña jax tsaꞌ mʌcꞌʌ. 17 Mach 
maꞌ jalijel tiꞌ yotot a piꞌʌl ti chumtʌl, ame lujbꞌac i qꞌuelet ame 
caj i tsꞌaꞌleñet. 18  Laj yujil i lowonla: martillo yicꞌot cuchillo 
yicꞌot i lanzajlel jalʌjb jay bʌ i ñiꞌ, yicꞌot winic muꞌ bʌ i jopꞌ 
tꞌan tiꞌ contra i piꞌʌlob ti chumtʌl. 19 Lajal i cꞌuxel jini xujlem 
bʌ i bʌquel la quej, yicꞌot jejlem bʌ i pꞌaquel la coc, cheꞌ 

bajcheꞌ jini mach bʌ xucꞌulic cheꞌ tiꞌ yorajlel wocol mi tsaꞌ 
lac xucꞌchoco lac bʌ yicꞌot. 20 Cheꞌ bajcheꞌ jini muꞌ bʌ i joch 
i bujc tiꞌ yorajlel tsʌñal yicꞌot jini muꞌ bʌ i yotsan vinagre tiꞌ 
lojwel, cheꞌʌch yilal jini muꞌ bʌ i chaꞌlen cꞌay cheꞌ chꞌijiyem i 
piꞌʌl. 21 Mi woli ti wiꞌñal jini muꞌ bʌ i tsꞌaꞌleñet, aqꞌuen i cꞌux 
waj. Mi an i tiquin tiꞌ aqꞌuen i jap jaꞌ. 22  Cheꞌ jini mux caj a 
wutsꞌesʌben i pusicꞌal. Lac Yum mi caj i tojbeñet. 23  Miꞌ cajel 
jaꞌal cheꞌ chꞌoyol icꞌ ti norte. Miꞌ caj ti michꞌajel jini muꞌ bʌ 
i yuꞌyajintel. 24 Mach tijicñayic winic am bʌ i piꞌʌl woli bʌ ti 
aꞌleya anquese colem i yotot. Tijicña aja muqꞌuic mejl i ñajti 
tʌtsꞌ i bʌ anquese tiꞌ xujc jach jumpꞌej i mal otot. 25 Tijicña mi 
la cubin tsʌwan jaꞌ cheꞌ an lac tiquin tiꞌ. Tijicña mi la cubin 
jini wen bʌ tꞌan chꞌoyol bʌ ti ñajtʌl. 26  Miꞌ caj ti tsꞌaꞌlentel jini 
toj bʌ mi tsiꞌ taja i mul tiꞌ tojlel xjontolilob. Lajalʌch yilal 
bajcheꞌ i loqꞌuib jaꞌ mach bʌ anix i cꞌʌjñibal tsaꞌ bʌ i tꞌumu 
chitam. 27 Mach i tꞌojolic mi woꞌonla ti chab. Mach i tꞌojolic 
jaꞌel mi woli lac bajñel sub lac bʌ ti ñuc. 28  Mi mach mejlic lac 
ticꞌ lac bʌ lajalonla bajcheꞌ jejmenix bʌ tejclum mach bʌ anic i 
tsꞌajquil tiꞌ joytilel.

26  Cheꞌ bajcheꞌ i ñaꞌal tsʌñal tiꞌ yorajlel ticwal, cheꞌ 
bajcheꞌ jaꞌal tiꞌ yorajlel jajmel, cheꞌʌch jaꞌel jini tonto 

bʌ am bʌ ñuc bʌ i yeꞌtel. 2  Jini xpuruwoc yicꞌot xꞌajlum cheꞌ 
jach miꞌ wejlel ñumel cheꞌ maꞌanic miꞌ taj i tꞌuchlib. Cheꞌ 
jaꞌel i tꞌan xpꞌajoñel ñumel jach miꞌ majlel. Maꞌanic chuqui 
miꞌ tumbeñonla cheꞌ maꞌanic lac mul. 3  Laj an i cꞌʌjñibal: 
Jini chicote chaꞌan caballo, jini freno chaꞌan i yej burro, jini 
asiyal chaꞌan i pat tonto bʌ. 4 Cheꞌ miꞌ pejcañonla ti tonto jini 
tonto bʌ, mach yomic mi lac jacꞌ ti tonto ame junlajalonicla 
yilal. 5 Cheꞌ miꞌ pejcañonla ti tonto jini tonto bʌ, lajal yom 
mi lac jacꞌ ame pꞌipꞌic miꞌ lon qꞌuel i bʌ. 6  Jini muꞌ bʌ i choc 
majlel tꞌan tiꞌ wenta jini tonto bʌ miꞌ yʌcꞌ i bʌ ti asintel. Woliꞌ 
tsep loqꞌuel i yoc yubil come mach cꞌotic i tꞌan. 7 ¿Chuqui 
i yeꞌtel i yoc jini mach bʌ mejlic ti xʌmbal? Lolom jaꞌel i 
subal jini añoꞌ bʌ i pusicꞌal cheꞌ miꞌ chaꞌ subob jini tontojoꞌ 
bʌ. 8  ¿Chuqui i yeꞌtel a pʌrʌntun mi tsaꞌ cʌchbe i xajlelal? 
Cheꞌ jaꞌel maꞌanic i cꞌʌjñibal tonto bʌ mi tsaꞌ waꞌchoco ti ñuc 
bʌ i yeꞌtel. 9 Bʌbʌqꞌuen miꞌ lowonla icꞌchꞌix cheꞌ chꞌʌnchꞌʌña 
jax miꞌ ñijcan xyʌcꞌʌjel. Lajal an i pꞌʌtʌlel ti jisaya jini tonto 
bʌ cheꞌ miꞌ chaꞌ al i subal jini añoꞌ bʌ i pusicꞌal. 10 Maꞌanic 

i pusicꞌal jini yumʌlob muꞌ bʌ i pʌyob tilel ti eꞌtel tontojoꞌ 
bʌ yicꞌot jini ñaxan to bʌ miꞌ tilelob mach bʌ i cʌñʌyobic. 
Lajalob bajcheꞌ jini xjalʌjb muꞌ bʌ i luꞌ jul. 11 Lajal jini tonto 
bʌ bajcheꞌ tsꞌiꞌ. Cheꞌ bajcheꞌ miꞌ chaꞌ sujtel tsꞌiꞌ chaꞌan miꞌ 
mʌcꞌ i xej cheꞌʌch miꞌ sujtel jini tonto bʌ chaꞌan miꞌ chaꞌ 
mel i tontojlel. 12  ¿A cʌñʌ ba winic muꞌ bʌ i lon qꞌuel i bʌ ti 
ñuc? Miꞌ lon al tsꞌʌcʌlix i ñaꞌtʌbal. Ñumen an i yeꞌtel tonto 
bʌ bajcheꞌ jini winic. 13  Jini tsꞌuꞌ bʌ miꞌ yʌl: Mach loqꞌuicon 
ti eꞌtel come yaꞌan bajlum yaꞌyaꞌi. Ticꞌʌl mi talix ti bij, lon 
cheꞌen. 14 Lajalʌch jini tsꞌuꞌ bʌ bajcheꞌ puerta. Cheꞌ bajcheꞌ 
welecña miꞌ majlel puerta chucul bʌ tiꞌ tiꞌ otot cheꞌʌch jaꞌel 
jini tsꞌuꞌ bʌ ya jach ñolocña tiꞌ wʌyib. 15 Jini tsꞌuꞌ bʌ miꞌ yotsan 
i cꞌʌb ti chꞌejew. Miꞌ lujbꞌan i chaꞌ letsan tiꞌ yej yilal. 16  Miꞌ 
lon ñaꞌtan ñumen an i ñaꞌtʌbal bajcheꞌ wuctiquil yujiloꞌ bʌ 
tojꞌesa tꞌan. 17 Jini muꞌ bʌ i xʌb otsan i bʌ baꞌ woliyob ti leto 
lajalʌch bajcheꞌ winic muꞌ bʌ i chucben i chiquin tsꞌiꞌ cheꞌ 
mach i chaꞌanic. 18  Sojquem i jol yilal jini muꞌ bʌ i yʌlol choc 
xutunteꞌ woli bʌ ti lejmel. Cheꞌʌch jaꞌel jini chꞌʌnchꞌʌña jax 
bʌ miꞌ choc majlel sʌp yujil bʌ tsʌnsa. 19 Lajal jaꞌel jini winic 
muꞌ bʌ i lotin i piꞌʌl. Ti wiꞌil miꞌ suben: Cʌxtʌ tsaꞌic c chaꞌle 
lot. Alas jach, miꞌ lon al. 20 Miꞌ yajpel cꞌajc cheꞌ maꞌanix siꞌ. 
Miꞌ lajmel aꞌleya cheꞌ maꞌanix xjopꞌtꞌan. 21 Jini yujil bʌ aꞌleya 
lajalʌch bajcheꞌ abʌc yicꞌot siꞌ muꞌ bʌ i chuc cꞌajc. Jini yujil bʌ 
aꞌleya miꞌ chʌqꞌuesan majlel aꞌleya. 22  Lajalʌch i tꞌan jini xꞌuyaj 
bajcheꞌ sumuc bʌ i bʌl lac ñʌcꞌ. Cꞌʌlʌl ti lac pusicꞌal miꞌ cꞌotel. 
23  Jini xlotiya lajalʌch bajcheꞌ ucꞌum chꞌʌlbil tiꞌ pꞌajomal plata. 
Uts i tꞌan yilal pero yaꞌ mucul tiꞌ pusicꞌal an jontolil. 24 Jini muꞌ 
bʌ i mucul tsꞌaꞌleñonla uts miꞌ pejcañonla, pero yaꞌ tiꞌ pusicꞌal 
miꞌ pꞌol lot. 25 Cheꞌ miꞌ pejcañet ti uts bʌ tꞌan mach a ñop come 
leco i pensar. 26  Anquese utsʌch i tꞌan muꞌ bʌ i mucul tsꞌaꞌleñet, 
mi caj i tsictesʌntel i mul tiꞌ tojlel jini muꞌ bʌ i tempañob i bʌ. 
27 Jini muꞌ bʌ i japun lum chaꞌan miꞌ yʌcꞌ ti yajlel i piꞌʌlob miꞌ 
caj ti yajlel yaꞌi. Jini muꞌ bʌ i woxqꞌuin xajlel miꞌ caj ti lojwel 
ti xajlel. 28  Lajalʌch bajcheꞌ veneno jini uꞌyaj tꞌan. Cabʌl miꞌ 
pꞌol wocol. Jini muꞌ bʌ i chaꞌlen lotiya miꞌ caj ti comꞌesʌntel i 
jabilel.

27  Mach a lon ñaꞌtan chuqui mi caj a mel ijcꞌʌl, come 
mach a wujilic chuqui miꞌ caj ti ujtel ijcꞌʌl. 2  Laꞌ i 

sub a ñuclel yambʌ. Mach a wʌlʌc sub a ñuclel jatet. Laꞌ i 

sub yambʌ. Mach yomic maꞌ sub ti a bajñelil. 3  Alatax xajlel, 
wen al jini jiꞌ, pero ñumen wocol ti cuchol i michꞌajel jini 
tonto bʌ. 4 Jontol jax jini woli bʌ ti michꞌajel. Bʌbʌqꞌuen 
jaꞌel. Pero ñumen wocol ti cuchol jini tsʌytsʌña jax bʌ i 
pusicꞌal. 5 Jini muꞌ bʌ i tsictesʌbeñonla lac mul ñumen an i 
cꞌʌjñibal lac chaꞌan bajcheꞌ jini muꞌ bʌ i cꞌuxbiñonla ti mucul. 
6  Miꞌ cꞌuxbiñonla jini muꞌ bʌ i jecꞌonla ti isujm bʌ tꞌan. Miꞌ 
contrajiñonla jini xlotiya muꞌ bʌ i tsꞌujtsꞌubeñonla lac wut. 
7 Jini ñajix bʌ mach yomic i qꞌuel chab, pero jini am bʌ i 
wiꞌñal tsaj miꞌ yubin pejtel i bʌl i ñʌcꞌ yicꞌot jaꞌel jini chꞌaj 
bʌ. 8  Cheꞌ bajcheꞌ teꞌlemut muꞌ bʌ i ñajt cʌy i cꞌuꞌ, cheꞌʌch jini 
winic ñajt bʌ miꞌ cʌy i yotot. 9 Jini aceite yicꞌot perfume miꞌ 
ñuqꞌuesʌbeñonla lac pusicꞌal. Cheꞌʌch jaꞌel laj cʌñʌ bʌ muꞌ bʌ 
i tojꞌesañonla ti uts bʌ tꞌan. 10 Mach a cʌy a cꞌuxbin a cʌñʌ 
bʌ yicꞌot jini cꞌuxbibil bʌ ti a tat. Mach majliquet tiꞌ yotot a 
wʌscun ñajt bʌ chumul cheꞌ an a wocol. Ñumen mi mejlel i 
coltañet a cʌñʌ bʌ lʌcꞌʌl bʌ i chumlib bajcheꞌ a wʌscun ñajt 
bʌ chumul. 11 Yom pꞌipꞌ a pusicꞌal calobil. Ñuqꞌuesʌbeñon c 
pusicꞌal. Cheꞌ jini utsꞌat mi caj i qꞌuelon jini tsaꞌ bʌ i pꞌajayon. 
12  Jini cʌntesʌbil bʌ miꞌ ñaꞌtan chuqui bʌbʌqꞌuen miꞌ yujtel. 
Miꞌ chajpan i bʌ. Jini tonto bʌ maꞌanic miꞌ yotsan tiꞌ pusicꞌal. 
Muqꞌuix i toj. 13  Chilben i bujc muꞌ bʌ i yotsan i bʌ i tojben i 
bet xbeta taqꞌuin. Ñupꞌu mi maꞌanic tsiꞌ tojbe i bet jini mach 
bʌ i cʌñʌyic. 14 Jini muꞌ bʌ i pejcan i cʌñʌ bʌ ti cꞌam bʌ tꞌan 
cheꞌ acꞌʌlel to, lajal i tꞌan yubil cheꞌ bajcheꞌ pꞌajoñel. 15 Jini 
xꞌixic woli bʌ ti aꞌleya lajalʌch bajcheꞌ chʌcꞌchʌcꞌña bʌ jaꞌ 
cheꞌ woli jaꞌal. 16  Lajalʌch jini xꞌixic bajcheꞌ icꞌ. Mi tsaꞌ lac 
tiqꞌui mach i jacꞌʌyic i ticꞌol. Lajalʌch bajcheꞌ aceite lʌmʌl bʌ 
ti ñoj bʌ laj cꞌʌb. Mach mejlic ti mujquel. 17 Cheꞌ bajcheꞌ mi 
laj cꞌʌn rima chaꞌan mi lac jayꞌesan machit, cheꞌ jaꞌel mi lac 
sajcan lac piꞌʌlob chaꞌan miꞌ ñucꞌan lac pusicꞌal. 18  Jini muꞌ bʌ 
i cʌntan higuerateꞌ mi caj i cꞌuxben i wut. Jini muꞌ bʌ i wen 
cʌntʌben i chubʌꞌan i yum mi caj i cꞌuxbintel. 19 Cheꞌ bajcheꞌ 
mi laj qꞌuel lac wut ti jaꞌ, cheꞌ jaꞌel mi lac chaꞌ qꞌuel lac bʌ 
ti lac piꞌʌlob, come junsujm jach lac pusicꞌal. 20 An chaꞌchajp 
mach bʌ yujilic jastiyel: I yajñib chʌmeñoꞌ bʌ yicꞌot i pusicꞌal 
winicob xꞌixicob. Pejtel ora anto yom i chaꞌañob. 21 Jini 
cꞌajc miꞌ tsictesan plata yicꞌot oro. Cheꞌ jaꞌel lac piꞌʌlob miꞌ 
tsictesʌbeñonla lac pusicꞌal. 22  Mach loqꞌuic i pꞌajomal jini 

tonto bʌ mi ti molino mi tsaꞌ tem juchꞌu yicꞌot trigo. 23  Yom 
bʌxet a qꞌuel a wʌlacꞌ. Chaꞌlen wersa chaꞌan maꞌ cʌntan a 
wacax. 24 Come mach ti pejtelelic ora miꞌ jalijel lac chubʌꞌan. 
Cheꞌ jaꞌel i pꞌolbal rey laj bʌ i cꞌabaꞌ maꞌanic miꞌ jalijel tiꞌ 
buchlib rey ti pejtelel ora. 25 Miꞌ tiquin jam. Miꞌ chaꞌ colel i 
yal. Mi lac tsep. Mi lac tempan ochel ti mal. 26  Jini tiñʌmeꞌ 
miꞌ yʌqꞌueñonla i tsutsel chaꞌan lac pislel. Jini tat chivo miꞌ 
yʌqꞌueñonla i tojol jamil. 27 Jini ñaꞌ chivo miꞌ yʌqꞌueñonla 
lech chaꞌan mi lac jap yicꞌot lac piꞌʌlob añoꞌ bʌ ti la cotot 
yicꞌot xꞌeꞌtelob lac chaꞌan.

I wenlel jini tojoꞌ bʌ; i mul jini jontoloꞌ bʌ

28  Jini xjontolil miꞌ chaꞌlen putsꞌel anquese maꞌanic 
majch miꞌ yajñesan. Lajal i chꞌejlel i pusicꞌal jini tojoꞌ 

bʌ bajcheꞌ bajlum. 2  Miꞌ pꞌojlel añoꞌ bʌ i yeꞌtel cheꞌ miꞌ tꞌoxob 
i bʌ ti leto winicob xꞌixicob. Jini pꞌipꞌ bʌ i pusicꞌal yujil i 
ñʌchꞌchocontel leto chaꞌan miꞌ jalijel i yumʌntel. 3  Jini pobre 
muꞌ bʌ i xujchꞌiben i chubʌꞌan yambʌ pobre lajalʌch bajcheꞌ 
wen jaꞌal muꞌ bʌ i wetsꞌ majlel lum, muꞌ bʌ i luꞌ jisan i bʌl 
lac ñʌcꞌ. 4 Jini xñusa mandarob miꞌ lon subeñob xjontolilob 
utsꞌat añob. Jini muꞌ bʌ i jacꞌob mandar miꞌ ticꞌob. 5 Jini 
jontoloꞌ bʌ maꞌanic miꞌ chꞌʌmbeñob isujm chuqui toj. Jini 
muꞌ bʌ i tsajcañob majlel lac Yum miꞌ luꞌ chꞌʌmbeñob isujm. 
6  Jini pobre muꞌ bʌ i chaꞌlen xʌmbal ti toj bʌ i pusicꞌal ñumen 
tijicñayʌch bajcheꞌ jini socol bʌ i bijlel muꞌ bʌ i yotsan i bʌ ti 
rico. 7 Jini chꞌiton muꞌ bʌ i jacꞌ i cʌntesʌntel utsꞌat miꞌ qꞌuejlel 
tiꞌ tat. Jini muꞌ bʌ i piꞌlen majlel jini woꞌob jax bʌ muꞌ bʌ i 
jisañob i chubʌꞌan miꞌ yʌcꞌ ti quisin i tat. 8  Jini muꞌ bʌ i yʌcꞌ i 
taqꞌuin ti bet, muꞌ bʌ i cꞌajtiben i jol ti uw ti uw chaꞌan miꞌ 
pꞌojlesan i chubʌꞌan, woli jach i pꞌojlesan chaꞌan miꞌ yʌqꞌuen 
yambʌ winic wen bʌ i pusicꞌal muꞌ bʌ caj i pꞌuntan jini 
pobrejob. 9 Jini mach bʌ anic miꞌ ñoj jacꞌ i cʌntesʌntel mux i 
tsꞌaꞌlibentel i yoración jaꞌel. 10 Jini muꞌ bʌ i yʌsan ti mulil jini 
toj bʌ lajalʌch bajcheꞌ jini muꞌ bʌ i topꞌ lum chaꞌan miꞌ yʌcꞌ ti 
yajlel yambʌ. Ya jach miꞌ caj ti yajlel ajñel. Jini tojoꞌ bʌ mi 
caj i yʌqꞌuentelob chuqui utsꞌat. 11 Jini rico cabʌlʌch i pusicꞌal 
miꞌ lon ñaꞌtan i bʌ. Jini pobre, pꞌipꞌ bʌ i pusicꞌal, mi caj i 
tsictesʌben i tontojlel. 12  Cheꞌ miꞌ waꞌchocontelob ti yumʌl 
jini tojoꞌ bʌ, miꞌ ñucꞌan i pusicꞌal winicob xꞌixicob. Cheꞌ miꞌ 

waꞌchocontelob jini jontoloꞌ bʌ, wersa miꞌ putsꞌelob jini tojoꞌ 
bʌ. 13  Maꞌanic miꞌ taj i wenlel jini muꞌ bʌ i muc i mul. Jini 
muꞌ bʌ i sub i mul, muꞌ bʌ i cʌy i mul, mi caj i pꞌuntʌntel. 
14 Tijicñayob muꞌ bʌ i bʌcꞌñañob lac Yum ti pejtelel ora. Jini 
mach bʌ yomic i yubiben i tꞌan mi caj i yubin wocol. 15 Jini 
jontol bʌ yumʌl miꞌ bʌcꞌtesan pꞌumpꞌuñoꞌ bʌ cheꞌ bajcheꞌ miꞌ 
bʌcꞌtesañonla i tꞌan bajlum yicꞌot wiꞌñajax bʌ oso. 16  Jini yumʌl 
mach bʌ wenic i pusicꞌal cabʌl miꞌ ticꞌlan jini pꞌumpꞌuñoꞌ bʌ. 
Jini yumʌl muꞌ bʌ i mel i yeꞌtel ti toj mach bʌ anic miꞌ chꞌʌm 
i majtan taqꞌuin mi caj i ñajtꞌesʌntel i jabilel. 17 Jini tsaꞌix bʌ i 
chaꞌle tsʌnsa miꞌ caj ti putsꞌel ti pejtelel ora cꞌʌlʌl miꞌ chʌmel. 
Mi an majch yom i coltan mach i coltan ame laj bʌ añobic i 
mul. 18  Jini muꞌ bʌ i mel chuqui toj miꞌ caj ti cʌntʌntel ti Dios. 
Jini chaꞌpꞌejl jax bʌ i pusicꞌal muꞌ bʌ i mel jontolil miꞌ caj ti 
jilel. 19 Jasʌl miꞌ taj i bʌl i ñʌcꞌ jini muꞌ bʌ i chaꞌlen eꞌtel ti 
lum. Miꞌ yochel ti pobre jini muꞌ bʌ i tsajcan majlel tsꞌuboꞌ bʌ. 
20 Jini toj bʌ mi caj i yutsi taj i wenlel, pero jini muꞌ bʌ i bʌcꞌ 
otsan i bʌ ti rico mi caj i toj i mul. 21 Mach yomic jelchojc mi 
laj cꞌuxbin winicob xꞌixicob. Tsajʌlonla yom, ame sajticonla 
chaꞌan tsꞌitaꞌ lac chubʌꞌan ti pañimil, mi tiꞌ caj jach waj. 22  Jini 
woꞌatax bʌ ti chubʌꞌañʌl miꞌ sebun i bʌ chaꞌan miꞌ yochel ti 
rico. Maꞌanic miꞌ wis ñaꞌtan mi mux caj i chaꞌ ochel ti pobre. 
23  Ñumen mi caj laj cꞌuxbin jini tsaꞌ bʌ i tiqꞌuiyonla bajcheꞌ 
jini tsaꞌ bʌ i lotiyonla ti uts bʌ tꞌan. 24 Jini muꞌ bʌ i yʌl mach 
mulilic cheꞌ miꞌ xujchꞌiben i chubʌꞌan i tat i ñaꞌ, i piꞌʌlʌch jini 
muꞌ bʌ i cʌlʌx jisan i chubʌꞌan. 25 Jini am bʌ i chʌclel miꞌ tech 
aꞌleya. Jini muꞌ bʌ i ñop lac Yum mi caj i taj i wenlel. 26  Tonto 
jini muꞌ bʌ i bajñel ñaꞌtan xucꞌul i pusicꞌal. Jini muꞌ bʌ i mel 
chuqui utsꞌat miꞌ caj ti colel. 27 Jini muꞌ bʌ i yʌqꞌuen i chubʌꞌan 
pobrejob maꞌanic miꞌ yochel ti pobre. Jini mach bʌ anic miꞌ 
pꞌisob tiꞌ wenta an i pꞌajol tiꞌ tojlel winicob xꞌixicob. 28  Cheꞌ 
miꞌ waꞌchocontelob xjontolilob miꞌ putsꞌelob winicob. Cheꞌ miꞌ 
jilelob jontoloꞌ bʌ añoꞌ bʌ i yeꞌtel, miꞌ pꞌojlelob jini tojoꞌ bʌ.

29  Jini mach bʌ anic miꞌ ñoj jacꞌ i ticꞌol anquese cabʌl 
miꞌ tijqꞌuel mi caj i bʌcꞌ jilel. Maꞌanix i tsꞌʌcal. 

2  Cheꞌ miꞌ chaꞌleñob yumʌntel jini tojoꞌ bʌ, tijicña i pusicꞌal 
winicob xꞌixicob. Cheꞌ miꞌ chaꞌleñob yumʌl jini sajtemoꞌ bʌ, 
wocol jax miꞌ yubiñob winicob xꞌixicob. 3  Jini chꞌiton winic 
muꞌ bʌ i mulan i cʌntesʌntel miꞌ ñuqꞌuesʌben i pusicꞌal i tat. 

Jini muꞌ bʌ i taj i yixic miꞌ cʌlʌx jisan i chubʌꞌan. 4 Jini rey 
muꞌ bʌ i chaꞌlen toj bʌ meloñel miꞌ xucꞌchocon i yumʌntel. 
Jini cabʌl bʌ miꞌ cꞌajtin tojoñel yicꞌot i majtan taqꞌuin miꞌ 
yotsan ti pobre i lumal. 5 Jini muꞌ bʌ i lotin yambʌ chaꞌan 
miꞌ yʌsan ti mulil woliꞌ yʌqꞌuen chij tiꞌ yoc yilal. 6  Jini 
xjontolil miꞌ yajlel tiꞌ mul cheꞌ bajcheꞌ ti yac. Maꞌanic 
chuqui miꞌ bʌcꞌñan jini toj bʌ. Tijicñayʌch i pusicꞌal. 7 Jini 
toj bʌ miꞌ coltan jini pꞌumpꞌun bʌ woli bʌ i ticꞌlʌntel. Jini 
jontol bʌ maꞌanic miꞌ pꞌis tiꞌ wenta. 8  Jini xwajleyajob miꞌ 
xicꞌob ti michꞌajel i piꞌʌlob ti tejclum ti mojt ti mojt chaꞌan 
miꞌ contrajiñob i bʌ. Jini añoꞌ bʌ i pusicꞌal miꞌ lajmesañob 
leto chaꞌan miꞌ cʌyob i michꞌajel. 9 Mi tsaꞌ ochi ti meloñel 
jini am bʌ i pusicꞌal yicꞌot jini tonto bʌ, mach lajmic jini 
leto mi ti tseꞌñalic mi ti michꞌajelic. 10 Jini stsʌnsajob miꞌ 
tsꞌaꞌleñob jini toj bʌ. Jini tojoꞌ bʌ miꞌ ñopob i coltan. 11 Jini 
tonto bʌ miꞌ yʌcꞌ ti tsictiyel pejtelel i michꞌajel. Jini wen 
bʌ i pusicꞌal cheꞌ jach ñʌchꞌʌl miꞌ cʌytʌl. 12  Mi woli jach i 
ñop lot jini am bʌ i yeꞌtel jontolob pejtel i winicob. 13  Jini 
pꞌumpꞌun bʌ yicꞌot jini muꞌ bʌ i ticꞌlan miꞌ qꞌuelob i bʌ. 
Lajal tilem ti Dios i cuxtʌlel. 14 Xucꞌul mi caj i yajñel tiꞌ 
buchlib ti pejtelel ora jini rey muꞌ bʌ i mel ti utsꞌat jini 
mach bʌ añobic i chubʌꞌan. 15 Chaꞌan ti asiyal yicꞌot ti tsicoꞌ 
pusicꞌal miꞌ julel i pusicꞌal chꞌiton. Jini cheꞌ jach bʌ miꞌ 
colel mi caj i yʌcꞌ ti quisin i ñaꞌ. 16  Cheꞌ miꞌ waꞌchocontelob 
jini xjontolilob miꞌ yutsi pꞌojlel jontolil. Jini tojoꞌ bʌ mi caj 
i qꞌuelbeñob i yujtibal i pꞌʌtʌlel. 17 Aqꞌuen i tsicoꞌ pusicꞌal 
a walobil. Cheꞌ jini mux i yʌqꞌueñet a cꞌaj a wo. Mux i 
tijicñesʌbeñet a pusicꞌal. 18  Yaꞌ baꞌ maꞌanic sub tꞌan miꞌ 
chaꞌleñob bajcheꞌ jach yomob winicob xꞌixicob. Tijicña jini 
muꞌ bʌ i jacꞌ mandar. 19 Mach cojic jach ti tꞌan miꞌ julel i 
pusicꞌal mozo, cheꞌ yujilix chuqui yom i yum pero mach 
yomic i yʌcꞌ tiꞌ pusicꞌal. 20 ¿A cʌñʌ ba winic muꞌ bʌ i bʌcꞌ 
jʌmtech i tꞌan cheꞌ woliꞌ cʌntesʌntel? Ñumen pꞌumpꞌun jax 
jini winic bajcheꞌ jini tonto bʌ. 21 Jini mozo cheꞌ jach bʌ 
miꞌ colel tiꞌ yotot i yum mux i yʌqꞌuentel i chubʌꞌan i yum 
cheꞌ miꞌ chʌmel. 22  Jini michꞌ bʌ miꞌ tech aꞌleya. Miꞌ tech 
cabʌl wocol jini yujil bʌ michꞌajel. 23  Jini muꞌ bʌ i chañꞌesan 
i bʌ mi cajel i qꞌuejlel ti pecꞌ. Jini muꞌ bʌ i peqꞌuesan i 
bʌ mi cajel i qꞌuejlel ti ñuc. 24 Jini muꞌ bʌ i coltan xujchꞌ 

a Proverbios 30:1 An i sujmlel i cꞌabaꞌ Itiel yicꞌot Ucal: Lujbeñonix, c Dios, lujbeñonix, 
cꞌunix pañimil.

woliꞌ sʌt i bʌ. Cheꞌ miꞌ pʌjyel baꞌan am bʌ i yeꞌtel maꞌanic 
miꞌ wis sub chuqui miꞌ ñaꞌtan. 25 Majqui jach miꞌ bʌcꞌñan 
winicob xꞌixicob mach librejic. Chucul ti yac yilal. Jini 
muꞌ bʌ i xucꞌchocon i bʌ ti lac Yum añʌch i coltʌntel. 26  La 
com lac tajben i yutslel i pusicꞌal am bʌ i yeꞌtel chaꞌan 
miꞌ melonla ti toj, pero jiñʌch lac Yum muꞌ bʌ i melonla 
ti jujuntiquilonla. 27 Jini toj bʌ tsꞌaꞌ miꞌ qꞌuel xjontolil. Cheꞌ 
jaꞌel jini sajtem bʌ tsꞌaꞌ miꞌ qꞌuel jini toj bʌ.

I tꞌan Agur

30  Jiñʌch i subal Agur i yalobil Jaqué tsaꞌ bʌ i sube Itiel 
yicꞌot Ucal. a 2  Melelʌch ñumen tontojon bajcheꞌ yañoꞌ 

bʌ. Maꞌanic c ñaꞌtʌbal yubil. Mach lajalonic bajcheꞌ yañoꞌ bʌ 
winicob muꞌ bʌ i chꞌʌmbeñob isujm. 3  Anto yom c ñaꞌtʌbal. 
Mach c tajayic i ñaꞌtʌbal jini Chꞌujul Bʌ. 4 ¿Majqui jini tsaꞌ bʌ 
letsi ti panchan tsaꞌ bʌ jubi tilel? ¿Majqui tsiꞌ yʌcꞌʌ tiꞌ wenta 
jini icꞌ chaꞌan maꞌanic miꞌ ñumel? ¿Majqui tsiꞌ melbe i tiꞌ jaꞌ 
chaꞌan cʌchʌl yilal jini jaꞌ cheꞌ bajcheꞌ ti pisil? ¿Majqui tsiꞌ 
pꞌisi pañimil cheꞌ tiꞌ cajibal? ¿Chuqui i cꞌabaꞌ? ¿Chuqui i cꞌabaꞌ 
i yalobil? ¿Mach ba a wujilic?

5 Sʌc pejtelel i tꞌan Dios. Lac Yum i mʌctʌjibʌch jini muꞌ bʌ i 
yotsañob i bʌ tiꞌ wenta. 6  Mach a xʌb otsan a bajñel tꞌan, ame i 
yʌqꞌueñet a tsicoꞌ pusicꞌal mi xlotet.

7 An chaꞌpꞌejl j cꞌajtibal. Mach yomic maꞌ ticꞌbeñon chubʌ 
wolij cꞌajtibeñet. 8  Tʌtsꞌbeñon lolom jax bʌ yicꞌot lot. Mach a 
wotsañon ti pobre, mach a wotsañon ti rico. Cojach yom maꞌ 
wʌqꞌueñon chaꞌan jasʌlon ti jujumpꞌejl qꞌuin, 9 ame c ñusañet 
cheꞌ ñajonix, ame c sub ¿bacꞌan tsiquil lac Yum? ame choꞌonic, 
ame cajicon ti xujchꞌ mi pobrejon, ame c pꞌajben i cꞌabaꞌ lac 
Dios.

10 Mach a suben i mul mozo tiꞌ tojlel i yum, ame i pꞌajet 
ame a toj. 11 An muꞌ bʌ i pꞌaj i tat. An mach bʌ miꞌ wen 
pejcan i ñaꞌ. 12  An muꞌ bʌ i lon qꞌuelob i bʌ ti sʌc anquese 
mach pocbilic loqꞌuel i bibiꞌlel. 13  An muꞌ bʌ i chañꞌesañob i 
bʌ. Yujilob tsꞌaꞌleya. 14 An winicob xꞌixicob lajal bʌ i bʌquel 
i yej bajcheꞌ espada. Lajalob i chaꞌam bajcheꞌ alʌ machit 

chaꞌan miꞌ cꞌuxob jini pꞌumpꞌuñoꞌ bʌ ti pañimil mach bʌ 
añobic i chubʌꞌan.

15 An chaꞌchajp i piꞌʌlob jini sip. Miꞌ yʌlob: Anto yom, anto 
yom, cheꞌob. An uxchajp mach bʌ anic miꞌ jastʌyelob ti 
pejtelel ora yicꞌot jaꞌel i chʌnchajplel muꞌ bʌ i yʌl mach jasʌlic. 
16  Jiñobʌch ti chajp ti chajp: I yajñib chʌmeñoꞌ bʌ, jini toꞌol 
waꞌal bʌ xꞌixic, jini lum am bʌ i tiquin tiꞌ, yicꞌot jini cꞌajc. Ti 
pejtelel ora maꞌanic miꞌ jastʌyel.

17 Miꞌ caj ti chʌmel jini chꞌiton muꞌ bʌ i wajlen i tat muꞌ bʌ i 
tsꞌaꞌliben i cʌntesʌbal i ñaꞌ. Jini xtaꞌjol mi caj i chꞌojchꞌoben 
loqꞌuel i bʌcꞌ i wut. Mi caj i cꞌuxob i yalob xiyeꞌ.

18  An uxchajp jini mucul tac bʌ tic wut. An chʌnchajp mach 
bʌ ñaꞌtʌbilic c chaꞌan: 19 I bijlel jini xiyeꞌ ti icꞌ, i bijlel jini 
lucum ti xajlelol, i bijlel colem barco ti ojlil colem mar, yicꞌot 
jaꞌel bajcheꞌ miꞌ cꞌuxbiñob i bʌ jini winic yicꞌot i yijñam.

20 Jini xꞌixic am bʌ i tsꞌiꞌlel leco bajcheꞌ miꞌ mel. Miꞌ ñajꞌan, 
miꞌ sujcun i yej. Miꞌ lon al: Maꞌanic c mul, cheꞌen.

21 Mach tijicñayic mi laj qꞌuel jini uxchajp. An chʌnchajp 
mach bʌ cujchic lac chaꞌan: 22  Jini mozo muꞌ bʌ i chaꞌlen 
yumʌl, jini tonto bʌ muꞌ bʌ i yʌqꞌuentel pejtel chuqui yom, 
23  jini tsꞌaꞌlebil bʌ xchꞌoc cheꞌ añix i ñoxiꞌal, yicꞌot jaꞌel jini 
xmozo bʌ xꞌixic muꞌ bʌ i waꞌchocontel ti coꞌʌl tiꞌ wenta i 
yum.

24 An chʌnchajp cꞌax biqꞌuit tac bʌ ti lum, pero ñumen an i 
pusicꞌal bajcheꞌ winicob. 25 Jini xiñichꞌ anquese mach pꞌʌtʌlic 
miꞌ tempan i bʌl i ñʌcꞌ cheꞌ tiꞌ yorajlel ticwal. 26  Jini tꞌujl 
anquese mach chꞌejlic miꞌ mel i yotot ti xajlelol. 27 Jini sajcꞌ 
mach bʌ anic i rey miꞌ chaꞌlen xʌmbal ti mojt ti mojt. 28  Jini 
pꞌoc muꞌ bʌ a chuc ti a cꞌʌb miꞌ yochel tiꞌ yotot tac rey.

29 An uxchajp i tꞌojol jax bʌ ti xʌmbal yicꞌot jaꞌel an i chʌn 
chajplel utsꞌat bʌ miꞌ majlel. 30 Jini bajlum, ñumen cabʌl bʌ 
i pꞌʌtʌlel tiꞌ tojlel bʌteꞌel, chꞌejl i pusicꞌal. Maꞌanic miꞌ xoy i 
bijlel chaꞌan i piꞌʌlob. 31 Jini ajtsoꞌ muꞌ bʌ ti son, jini tat chivo, 
yicꞌot jini rey muꞌ bʌ i pʌy majlel motoloꞌ bʌ soldadojob.

32  Mi tsaꞌix a chañꞌesa a bʌ chaꞌan tontojet o mi tsaꞌix a ñaꞌta 
a mel chuqui mach wenic, tiqꞌui a bʌ. 33  Melel, jini muꞌ bʌ i 
jaxulan lech miꞌ taj mantequilla. Jini muꞌ bʌ i tsʌts sijman i ñiꞌ 
mi caj i loqꞌuel i chꞌichꞌel i ñiꞌ. Jini muꞌ bʌ i xicꞌ michꞌajel miꞌ 
tech aꞌleya.

I cʌntesʌntel jini rey

31  Jiñʌch i tꞌan jini rey Lemuel tsaꞌ bʌ i ñopo tiꞌ tojlel 
i ñaꞌ. 2  ¿Chuqui wolaꞌ ñaꞌtan calobil? ¿Chuqui a 

wom? Mero calobilet, tsa cʌcꞌʌyet ti pañimil, tsaj cꞌajtiyet ti 
Dios. 3  Mach a taj a wixic ame a lon jisan a pꞌʌtʌlel. Mach a 
xucꞌchocon a pusicꞌal a wicꞌot jini muꞌ bʌ i jisan reyob.

4 Ubin Lemuel, i japol vino mach i chaꞌanic reyob. Jini 
lembal mach i chaꞌanic colem yumʌlob, 5 ame ñajʌyic tiꞌ 
pusicꞌal jini mandar cheꞌ woliꞌ japob, ame mach tojic miꞌ 
chaꞌleñob meloñel cheꞌ miꞌ melob jini ticꞌlʌbiloꞌ bʌ. 6  Laꞌ i 
japob lembal jini woliyoꞌ bʌ ti chʌmel. Laꞌ i japob vino jini 
wen chꞌijiyem bʌ i pusicꞌal. 7 Cheꞌ jini mi caj i cꞌun ñajʌyel i 
wocolel i pusicꞌal chaꞌan mach chʌn cꞌajalix i chaꞌan i wocolel.

8  Mele ti utsꞌat jini mach bʌ mejlic i coltan i bʌ. Coltan jini 
pꞌumpꞌuñoꞌ bʌ woli bʌ i ticꞌlʌntelob. 9 Chaꞌlen toj bʌ meloñel. 
Meleyob ti utsꞌat jini mach bʌ añobic i chubʌꞌan yicꞌot jini 
pꞌumpꞌuñoꞌ bʌ.

I melbal xucꞌul bʌ xꞌixic
10 Wocol ti tajol wen bʌ xꞌixic. Yom ñumen miꞌ cꞌuxbintel 

bajcheꞌ perla xajlel letsem bʌ i tojol. 11 Jini i noxiꞌal contento 
miꞌ yʌqꞌuen i chubʌꞌan tiꞌ wenta come mux i pꞌojlesan. 12  Jini 
xꞌixic utsꞌat miꞌ coltan i ñoxiꞌal ti pejtelel i jabilel. Maꞌanic 
miꞌ yʌcꞌ ti pꞌumpꞌun. 13  Miꞌ sajcan tsuts yicꞌot lino. Bʌx i cꞌʌb ti 
eꞌtel ti pejtelel chuqui tac yom i pusicꞌal. 14 Cheꞌʌch miꞌ mel jini 
xꞌixic bajcheꞌ colem barco i chaꞌan xchoñoñel. Miꞌ qꞌuex chꞌʌn 
tilel i bʌl i ñʌcꞌ ñajt bʌ miꞌ colel. 15 Miꞌ chꞌojyel cheꞌ acꞌʌlel to. 
Miꞌ yʌqꞌuen i bʌl i ñʌcꞌ pejtel añoꞌ bʌ tiꞌ yotot yicꞌot i mozojob. 
Miꞌ tꞌoxbeñob tac i chubʌꞌan jaꞌel. 16  Miꞌ qꞌuel jumpꞌej lum. Miꞌ 
mʌn tiꞌ bajñel taqꞌuin, i ganar chaꞌan i yeꞌtel. Miꞌ pʌcꞌ tsꞌusub. 
17 Miꞌ chꞌejlꞌan tiꞌ yeꞌtel. Maꞌanic miꞌ lujbꞌan i cꞌʌb ti cabʌl eꞌtel. 
18  Wen yujil choñoñel yicꞌot mʌñoñel. Maꞌanic miꞌ yilol yajpel i 
lámpara ti acꞌʌlel.

19 Miꞌ ñijcan i cꞌʌb ti jalbal. Bʌx i cꞌʌb ti ñoqꞌuijel. Chucul 
i chaꞌan ñocꞌʌjib. 20 Miꞌ chaꞌlen wersa i coltan jini pobrejob. 
Miꞌ pꞌewben i chubʌꞌan jini mach bʌ añobic i chaꞌan. 21 I 
yalobilob maꞌanic miꞌ bʌcꞌñañob i ñaꞌal tsʌñal, come xojolob i 
chaꞌan pim bʌ i pislel ti pejtelelob. 22  Miꞌ yʌcꞌ ti melol wen bʌ 

i pislel. Melbil i bujc ti wen i tꞌojol bʌ pisil yicꞌot xchʌcchab 
puy. 23  Cʌñʌl i ñoxiꞌal ti meloñibʌl baꞌ miꞌ buchtʌl yicꞌot jini 
ñoxobix bʌ tiꞌ lumal. 24 Jini xꞌixic miꞌ jaleꞌ pisil. Miꞌ choñeꞌ. Miꞌ 
mel cajchiñʌcꞌʌl. Miꞌ yʌqꞌuen i chon xchoñoñel.

25 Añʌch i pꞌʌtʌlel yicꞌot i cꞌuxbintel i wenta i chꞌʌjlil. Tijicña 
i pusicꞌal. Maꞌanic chuqui miꞌ bʌcꞌñan. 26  Tsiquil an cabʌl i 
pusicꞌal cheꞌ muꞌ ti tꞌan. Tsiquil i yutslel i pusicꞌal cheꞌ miꞌ 
chaꞌlen cʌntesa. 27 Miꞌ chʌcʌ qꞌuel bajcheꞌ miꞌ melob jini añoꞌ 
bʌ tiꞌ yotot. Maꞌanic i tsꞌuꞌlel. Mach toꞌol weꞌelic jach woli. 
28  Cheꞌ winicobix i yalobilob utsꞌatax miꞌ qꞌuelob i ñaꞌ. I ñoxiꞌal 
jaꞌel utsꞌatax miꞌ qꞌuel i yijñam. 29 Miꞌ yʌlob: Utsꞌat tsiꞌ meleyob 
cabʌl xꞌixicob pero jatet ñumen utsꞌat tsaꞌ mele, cheꞌob.

30 Anquese i tꞌojol jax xꞌixic lolom jach i tꞌojlʌwel. Mach 
ti pejtelelic ora an. Jini xꞌixic muꞌ bʌ i bʌcꞌñan lac Yum mi 
caj i taj i cꞌuxbintel ti isujm. 31 Laꞌ melbentic cheꞌ bajcheꞌ tsiꞌ 
melbeyob i piꞌʌlob. Laꞌ cꞌuxbintic chaꞌan i melbal tiꞌ tojlel 
winicob xꞌixicob. 

Lolom jach pejtelel am bʌ ti pañimil

1  Jiñʌch i tꞌan Salomón i yalobil David, rey ti Jerusalén: 
Joñon subtꞌañon. 2  Mi cʌl lolom jach pejtel chuqui an. 

Maꞌanic i cꞌʌjñibal. 3  ¿Chuqui miꞌ taj winic chaꞌan i yeꞌtel ti 
yebal panchan, anquese wocol miꞌ chaꞌlen eꞌtel?

4  Miꞌ yilan pañimil, miꞌ chʌmel. I yalobil miꞌ 
chꞌʌmben i yajñib. Pero jini lum an ti pejtelel ora. 
5  Miꞌ pasel qꞌuin, miꞌ bʌjlel qꞌuin. Pꞌis miꞌ joy ñumel 
baꞌ miꞌ chaꞌ pasel. 6  Jini icꞌ miꞌ joy ñumel baqui jach 
yom. An i tajol miꞌ tilel ti norte, an i tajol miꞌ tilel ti 
sur. Maꞌanic i bijlel yilal. 7 Pejtel i bijlel colem jaꞌ miꞌ 
majlel ti colem ñajb, pero mach bujtꞌic jini ñajb. Yaꞌ 
baꞌ miꞌ majlel jaꞌ yaꞌ miꞌ chaꞌ sujtel. 8  Pejtel chuqui an 
miꞌ cꞌojyel la cubin. Maꞌanic miꞌ jastiyel lac wut tiꞌ 
qꞌuelol chuqui tac an ti pañimil. Maꞌanic miꞌ jastiyel 
lac chiquin tiꞌ yubintel chuqui tac mi la cubin. 9 Pejtel 
chuqui tsaꞌ ujti tiꞌ tojlel lac ñojteꞌel miꞌ chaꞌ ujtel 
ti lac tojlel. Pejtel chuqui tsiꞌ chaꞌleyob mi lac chaꞌ 
chaꞌlen. Maꞌanic chuqui ñoj tsijib ti yebal panchan. 
10  ¿Am ba chuqui tsijib ti a tojlel? ¿Bajcheꞌ maꞌ ñaꞌtan 
mi cojachix wʌle woliꞌ yujtel? Melel lajal tsaꞌ mejli 
wajali. 11 Mach lac ñaꞌtayic bajcheꞌ tsiꞌ meleyob lac 
ñojteꞌel. Tsaꞌix sajti ti lac pusicꞌal. Jini muꞌ bʌ caj 
lac mel mi caj i sajtel jaꞌel. Maꞌanix mi caj i chʌn 
cꞌajtesañob la calobilob.

ECLESIASTES

Tsaꞌix bʌ ñumi tiꞌ tojlel subtꞌan
12  Joñon subtꞌañon, tsac chaꞌle yumʌntel tiꞌ tojlel israelob 

ti Jerusalén. 13  Tsa cʌcꞌʌ tic pusicꞌal chaꞌan mic chꞌʌmben 
isujm yicꞌot chaꞌan mic ñop pejtel cʌmbil bʌ ti pañimil. Wen 
wocol la queꞌtel muꞌ bʌ i yʌqꞌueñonla lac mel Dios. Cabʌl 
mi lac mel lac pusicꞌal chaꞌan ili wocol. 14 Tsaj qꞌuele pejtel 
i melbal winicob ti yebal panchan. Melel lolom jach. Woli 
jach i yʌsiñob icꞌ. 15 Chuqui tac mach tojic mach mejlic i 
tojꞌesʌntel. Chuqui tac anto yom mach mejlic lac tsic. 16  Tsa 
cʌlʌ tic pusicꞌal: Qꞌuele bajcheꞌ añon. Tsac wen acꞌʌ c bʌ 
chaꞌan mic pꞌojlesan c ñaꞌtibal. Ñumen cabʌl tsac ñopo bajcheꞌ 
yambʌ yumʌlob tsaꞌ bʌ i chaꞌleyob rey ti Jerusalén ti yambʌ 
ora. Cabʌl jax chuqui tsaj qꞌuele joñon. Cabʌlix c ñaꞌtibal, 
choꞌon. 17 Tsaꞌ bʌxꞌayon tiꞌ ñopol pejtel chuqui an, bajcheꞌ miꞌ 
melob jini añoꞌ bʌ i ñaꞌtibal yicꞌot bajcheꞌ miꞌ melob tontojoꞌ 
bʌ añoꞌ bʌ i sajtemal. Tsaꞌ caji c ñaꞌtan woli jach cʌsin icꞌ. 
18  Cheꞌ cabʌlix lac ñaꞌtibal, cabʌl lac wocol. Cheꞌ miꞌ pꞌojlel lac 
ñaꞌtibal, miꞌ pꞌojlel i chꞌijiyemlel lac pusicꞌal.

2  Tsa cʌlʌ tic pusicꞌal: Quila la jini tijicña bʌ. Laꞌ ñucꞌac 
c pusicꞌal, lon choꞌon. 2  Jini tseꞌtseꞌña bʌ jiñʌch lac 

tontojlel. Jini alas, ¿chuqui i yeꞌtel? 3  Pejtel chuqui tsiꞌ ñaꞌta c 
pusicꞌal jiñʌch tsaꞌ bʌ c taja. Tsac japʌ vino chaꞌan mij cʌmben 
i pꞌʌtʌlel tic bʌcꞌtal. Tsac ñopo alas chaꞌan mic ñaꞌtan mi 
cheꞌʌch yom melol ti yebal panchan cheꞌ cuxulon to la. 4 Tsac 
mele ñuc tac bʌ. Tsa cʌcꞌʌ ti melol cabʌl otot chaꞌan yaꞌ mi 
cajñel quicꞌot c piꞌʌlob. Tsac pʌcꞌʌ tsꞌusub chaꞌan mic japben i 
yaꞌlel. 5 Tsac mele parque baꞌ tsac pʌcꞌʌ teꞌ yicꞌot nichim. Jini 
teꞌ tac miꞌ yʌcꞌ i wut ti chajp ti chajp. 6 Tsac tsꞌajquibe i yajñib 
jaꞌ. Tsac melbe i bijlel chaꞌan miꞌ mujl teꞌ. 7 Tsac mʌñʌ tilel 
xꞌeꞌtelob, winicob yicꞌot xꞌixicob, chaꞌan miꞌ melbeñon queꞌtel. 
Tsaꞌ pꞌojliyob i yalobilob ochemoꞌ bʌ tic wenta. Tsaꞌ pꞌojli 
cʌlacꞌ jaꞌel, yicꞌot c wacax yicꞌot c tiñʌmeꞌ. Ñumen ñucon 
bajcheꞌ pejtel c piꞌʌlob tsaꞌ bʌ i chaꞌleyob yumʌl ti Jerusalén ti 
oniyi. 8  Tsac tempa plata yicꞌot oro yicꞌot chubʌꞌañʌl cꞌuxbibil 
bʌ i chaꞌan yumʌlob. Tsaꞌ chꞌʌjmi tilel ti ñajtʌl. Tsac pʌyʌ tilel 
xcꞌayob, winicob yicꞌot xꞌixicob. Tsac pʌyʌ ti cotot i tꞌojol jax 
bʌ xꞌixicob cheꞌ bajcheꞌ jaytiquil com. 9 Cheꞌ jini tsaꞌ ñucꞌayon. 
Ñumen ñucon yicꞌot ñumen cabʌl c chubʌꞌan bajcheꞌ pejtel 

jini ñucoꞌ bʌ ti Jerusalén cꞌʌlʌl ti oniyi. Chʌn yʌxʌl co, tsac 
pꞌisi ti wenta pejtel iliyi. 10 Pejtel chuqui tsac mula tsac taja. 
Maꞌanic tsac tiqꞌui c bʌ cheꞌ an chuqui com. Tijicñayon jaꞌel 
cheꞌ bʌ tsac chaꞌle eꞌtel. Maꞌanic yambʌ c chobejtʌbal chaꞌan 
pejtel queꞌtel, jini jach tsaꞌ bʌ c taja tiꞌ melol queꞌtel. 11 Tsaꞌ caji 
j qꞌuel pejtel c melbal yicꞌot pejtel jini wocol tsaꞌ bʌ c ñusa 
chaꞌan miꞌ joloñel queꞌtel. ¿Chuqui i yeꞌtel ti yebal panchan? 
Toꞌol icꞌ jach woli cʌsin.

12  Tsaꞌ caji j qꞌuel an uxchajp winicob: jini am bʌ i pusicꞌal, 
yicꞌot jini tonto bʌ, yicꞌot jini sajtem bʌ. Cheꞌ miꞌ chʌmel 
yumʌl, ¿chuqui mi caj i mel i qꞌuexol muꞌ bʌ i chꞌʌmben i 
yeꞌtel? Jini jach tsaꞌ bʌ i mele jini chʌmenix bʌ. 13  Tsaꞌ caji 
c ñaꞌtan, utsꞌat i sʌclel pañimil. Mach utsꞌatic icꞌchꞌipan bʌ 
pañimil. Utsꞌat jaꞌel cheꞌ an lac pusicꞌal. Mach utsꞌatic cheꞌ 
tontojonla. 14 Jini am bʌ i pusicꞌal miꞌ pam qꞌuel chuqui woliꞌ 
yujtel. Pero jini tonto bʌ miꞌ chaꞌlen xʌmbal ti icꞌchꞌipan bʌ 
pañimil. Pero cujil jaꞌel, junlajal miꞌ yujtelob ti chaꞌticlel. Miꞌ 
cajelob ti chʌmel. 15 Tsa cʌlʌ tic pusicꞌal: Jini jach bʌ muꞌ bʌ i 
yujtel tiꞌ tojel tonto bʌ miꞌ yujtel tic tojlel jaꞌel. ¿Chucoch tsac 
lon mele c pusicꞌal chaꞌan mic taj cabʌl c ñatibal? choꞌon. Tsa 
cʌlʌ jaꞌel: Lolom jach pejtel jini. 16  Come miꞌ lon jilel jini am bʌ 
i pusicꞌal lajal bajcheꞌ jini tonto bʌ. Junlajal mi caj i ñajʌyelob 
i chaꞌan winicob. Jini am bʌ i pusicꞌal miꞌ chʌmel cheꞌ bajcheꞌ 
jini tonto bʌ. 17 Tsaꞌ caji c mel c pusicꞌal. Lon cuxulon, choꞌon. 
Laꞌ chʌmicon. Come ¿chuqui i yeꞌtel pejtel chuqui mi lac mel 
ti yebal panchan? Toꞌol icꞌ jach woli la cʌsin.

18  Jini chaꞌan tsac tsꞌaꞌle pejtel c melbal tsaꞌ bʌ c taja ti 
wocol eꞌtel ti yebal panchan, come wersa mi caj j cʌyben 
tiꞌ wenta j qꞌuexol muꞌ bʌ caj i yochel ti cajñib. 19 Mach c 
ñaꞌtayic bajcheꞌ an i pusicꞌal jini winic muꞌ bʌ caj i laj chꞌʌm, 
mi cabʌl i pusicꞌal o mi tonto. Pero mi caj i yochel tiꞌ yum 
pejtel c chubʌꞌan tsaꞌ bʌ c taja ti queꞌtel yicꞌot tic ñaꞌtibal ti 
yebal panchan. Lolom jach jini. 20 Jini chaꞌan tsaꞌ cꞌojyiyon tiꞌ 
melol jini queꞌtel. ¿Chuqui i cꞌʌjñibal pejtel queꞌtel tsaꞌ bʌ c 
chaꞌle ti yebal panchan? 21 Come wʌꞌan winic am bʌ i ñaꞌtibal, 
wen yujil bʌ eꞌtel. Tsiꞌ chaꞌle eꞌtel ti pejtelel i pusicꞌal. Tal 
yambʌ winic mach bʌ anic tsiꞌ wis chaꞌle eꞌtel muꞌ bʌ caj i 
toꞌol aqꞌuentel pejtel i chubʌꞌan. Wocol jax jini. Lolom jach. 
22  ¿Chuqui miꞌ tajob winicob chaꞌan pejtel jini wocol muꞌ bʌ i 

ñusañob ti eꞌtel? Miꞌ lon chaꞌleñob eꞌtel ti pejtelel i pusicꞌal ti 
yebal panchan. Lolom jach miꞌ chʌn chaꞌleñob cheꞌ lujbeñobix. 
23  Cabʌl i wocol ti jujumpꞌejl qꞌuin. Miꞌ melob i pusicꞌal chaꞌan 
wocol. Ti acꞌʌlel jaꞌel miꞌ chʌn chaꞌleñob tsic pusicꞌal. ¿Chuqui 
i yeꞌtel pejtel jini? Lolom jach.

24 ¿Chuqui yom mi lac mel cheꞌ jini? Yom mi lac chaꞌlen 
weꞌel yicꞌot uchꞌel. Yom miꞌ ñucꞌan lac pusicꞌal ti la queꞌtel. 
¿Am ba yambʌ tijicña bʌ? Tilem ti Dios pejtel jini. 25 Come 
Diosʌch muꞌ bʌ i yʌqꞌueñonla i tijicñʌyel lac pusicꞌal yicꞌot i 
bʌl lac ñʌcꞌ. 26  Dios miꞌ yʌqꞌuen cabʌl i pusicꞌal yicꞌot i ñaꞌtibal 
yicꞌot i tijicñʌyel i pusicꞌal majqui jach miꞌ qꞌuel ti utsꞌat. Pero 
¿chuqui miꞌ yʌqꞌuen xmulil? Miꞌ yʌqꞌuen i yeꞌtel chaꞌan miꞌ 
tempʌben i chubʌꞌan yañoꞌ bʌ muꞌ bʌ i qꞌuejlelob ti utsꞌat ti 
Dios. ¿Chuqui miꞌ taj jini xmulil? Toꞌol icꞌ jach.

Luꞌ an i yorajlel

3  1-8  Ti pejtelel chuqui mi lac mel añʌch i yorajlel:
An i yorajlel mi laj qꞌuel pañimil. An i yorajlel mi lac 

chʌmel. An i yorajlel mi lac chaꞌlen pacꞌ. An i yorajlel mi lac 
tucꞌben i wut. An i yorajlel mi lac tsʌnsan. An i yorajlel mi 
lac lajmesan. An i yorajlel mi lac jisan. An i yorajlel mi lac 
chaꞌ mel. An i yorajlel mi lac chaꞌlen uqꞌuel. An i yorajlel mi 
lac chaꞌlen tseꞌñal. An i yorajlel mi lac mel lac pusicꞌal. An i 
yorajlel mi lac chaꞌlen son. An i yorajlel mi lac puc xajlel. An 
i yorajlel mi lac muchꞌquin xajlel. An i yorajlel mi lac mecꞌ. 
An i yorajlel mi lac ticꞌ. An i yorajlel mi lac taj. An i yorajlel 
mi lac sʌt. An i yorajlel mi lac lot. An i yorajlel mi lac choc. 
An i yorajlel mi lac tsil. An i yorajlel mi lac lʌw. An i yorajlel 
mi lac ñʌjchꞌel. An i yorajlel mi lac chaꞌlen tꞌan. An i yorajlel 
mi laj cꞌuxbin. An i yorajlel mi lac tsꞌaꞌlen. An i yorajlel mi 
lac chaꞌlen guerra. An i yorajlel mi la cajñel ti ñʌchꞌʌl.
9 ¿Chuqui mi lac taj cheꞌ bʌxonla ti cabʌl eꞌtel? 10 Jiñʌch 

com bʌ c ñaꞌtan. Ti jujuntiquilonla mi la cʌqꞌuentel la queꞌtel 
ti Dios. Ti chajp ti chajp an la queꞌtel. 11 Ti jujunchajp an i 
cꞌʌjñibal cheꞌ tiꞌ yorajlel. Pero Dios tsiꞌ yotsa ti lac pusicꞌal 
yambʌ pensar mach bʌ anic miꞌ jastiyel tiꞌ ñaꞌtintel jini 
pañimil baꞌ poj cuxulonla. Mach luꞌ cʌñʌlic lac chaꞌan pejtel i 
yeꞌtel Dios cꞌʌlʌl tiꞌ tejchibal i yeꞌtel cꞌʌlʌl tiꞌ jilibal. 12  ¿Chuqui 
yom mi lac mel cheꞌ jini? Yom miꞌ ñucꞌan lac pusicꞌal. Yom 

tijicñayonla anquese ti pꞌisol jach bajcheꞌ miꞌ mejlel. Jiñʌch 
yom bʌ. Maꞌanic yambʌ. 13  Yom jaꞌel mi lac chaꞌlen weꞌel, mi 
lac chaꞌlen uchꞌel. Yom mi lac taj i chobejtʌbal la queꞌtel, 
come lac majtañʌch tilem bʌ ti Dios. 14 Cujil jaꞌel, mux i 
yajñel ti pejtelel ora pejtel chuqui miꞌ mel Dios. Tsꞌʌcʌl miꞌ 
mel. Mach mejlic lac xʌb otsan yambʌ. Mach mejlic lac tsꞌitaꞌ 
locꞌsan. Cheꞌʌch tsiꞌ mele Dios chaꞌan mi lac bʌcꞌñan. 15 Pejtel 
chuqui an wʌle, añʌch ti oniyi. Pejtel chuqui mi caj laj cʌn, 
tsaꞌ cʌjñi wajali. Dios miꞌ chaꞌ tsictesan chuqui tac tsaꞌ cʌjñi ti 
oniyi tsaꞌ bʌ poj ñajʌyi i chaꞌan winicob.

Mach tojic chuqui miꞌ yujtel ti pañimil
16  Tsaj qꞌuele jaꞌel melobʌjʌl ti yebal panchan. Yaꞌ baꞌ yom 

tajtʌl toj bʌ meloñel woliꞌ yutsi pꞌojlel jontolil. 17 Tsac ñaꞌta, 
Dios mi caj i mel jini xjontolilob yicꞌot jini tojoꞌ bʌ cheꞌ i 
yorajlelix. Come pejtel chuqui yom melol yicꞌot pejtel eꞌtel 
añʌch i yorajlel. 18  Tsac ñaꞌta jaꞌel, Dios woliꞌ yilʌbeñob i 
pusicꞌal winicob chaꞌan miꞌ yʌqꞌueñob i ñaꞌtan lajalobʌch 
bajcheꞌ bʌteꞌel. 19 Come junlajal miꞌ jilelob winicob yicꞌot 
bʌteꞌel. Junsujm jach i yiqꞌuilel. ¿Chuqui mi lac taj ti pañimil 
mach bʌ anic miꞌ tajob jaꞌel? Leco jini. 20 Junlajal la cajñib 
baꞌ mi lac majlel. Jiñʌch i tsꞌubeñal lum baꞌ tsaꞌ loqꞌuiyonla 
yicꞌot bʌteꞌel. Ya jach mi lac sujtel. 21 ¿Majqui yujil ti isujm mi 
muqꞌuix i letsel majlel i yespíritu winic? ¿Mach ba muqꞌuic i 
jubel ochel ti lum cheꞌ bajcheꞌ i yespíritu bʌteꞌel? 22  ¿Chuqui 
yom mi lac mel cheꞌ jini? Yom tijicñayonla ti la queꞌtel, come 
jini chaꞌan wʌꞌ añonla ti pañimil. Cheꞌ majlemonixla maꞌanic 
majch mi mejlel i chaꞌ pʌyonla tilel chaꞌan miꞌ chaꞌ ñucꞌan lac 
pusicꞌal. Jini chaꞌan laꞌ ñucꞌac lac pusicꞌal wʌle.

4  Tsaꞌ caji j qꞌuel, an cabʌl chꞌijiyem bʌ ti yebal panchan. 
Jini ticꞌlʌbiloꞌ bʌ woliyoꞌ bʌ ti uqꞌuel, maꞌanic miꞌ tajob 

i coltʌntel. Jini añoꞌ bʌ tiꞌ wenta xticꞌlayajob maꞌanic miꞌ 
pꞌuntʌntelob. 2  Tsa cʌlʌ tijicñayob jini chʌmeñobix bʌ, come 
maꞌanix woliꞌ yubiñob wocol bajcheꞌ jini cuxulob to bʌ. 3 Pero 
ñumen tijicñayob jini mach bʌ anic miꞌ yilañob pañimil, mach 
bʌ i cʌñʌyobic pejtel jini jontolil muꞌ bʌ i chaꞌleñob winicob ti 
yebal panchan.

4 Tsaꞌ caji j qꞌuel tsʌytsʌyña jax i pusicꞌalob winicob. Chuqui 
tac jach miꞌ ganarin jini bʌx bʌ ti eꞌtel miꞌ mulʌbeñob i piꞌʌlob. 

Yom miꞌ lolon tajob jaꞌel. Pero lolom jach miꞌ tsʌjyubeñob i 
chubʌꞌan i piꞌʌl. Toꞌol icꞌ jach woliꞌ yajñesañob. 5 Jini tonto 
bʌ miꞌ mecꞌ i cꞌʌb. Mach yomic eꞌtel. Mux i bajñel tsʌnsan 
i bʌ ti wiꞌñal. 6 Utsꞌat mi lac tsꞌitaꞌ cꞌaj la co cheꞌ jasʌlonla. 
Mach utsꞌatic mi lac chʌn bajben eꞌtel chaꞌan jach lac woꞌlel 
ti chubʌꞌañʌl. Toꞌol icꞌ jach woli la cʌsin cheꞌ jini. 7 Tsaꞌ caji j 
qꞌuel yambʌ lac tontojlel ti yebal panchan. 8  Wʌꞌan winic am 
bʌ tiꞌ bajñel. Maꞌanic i piꞌʌlob, maꞌanic i yalobil. Pero cabʌl 
miꞌ chaꞌlen eꞌtel chaꞌan miꞌ tempan taqꞌuin. Mach jasʌlic miꞌ 
yubin. Cheꞌ chʌmenix, ¿majqui mi caj i chꞌʌm? ¿Chucoch wen 
pꞌumpꞌun miꞌ ticꞌlan i bʌ? Lolom jach jini.

9 Cheꞌ ti lac bajñel, tsꞌitaꞌ jach mi mejlel lac mel. Cheꞌ 
chaꞌtiquilonla cabʌl mi mejlel. 10 Mi tsaꞌ yajli juntiquil miꞌ 
tech letsel i piꞌʌl. Pero mi tsaꞌ yajli cheꞌ i bajñel, ¿majqui 
mi caj i tech? Maꞌanic majch miꞌ coltan. Pꞌumpꞌun jax. 11 Mi 
temel miꞌ chaꞌleñob wʌyel, miꞌ qꞌuixñesañob i bʌ. Pero miꞌ 
yubiñob tsʌñal cheꞌ i bajñelob. 12  Cheꞌ jaꞌel cheꞌ an majch 
miꞌ contrajintel ti leto, mi an i piꞌʌl mi caj i coltan. Cheꞌ jini 
miꞌ mʌjlel i chaꞌañob cheꞌ chaꞌtiquilob. Ñumen utsꞌat cheꞌ an 
uxtiquil. Wocol miꞌ tsꞌojquel lazo jalbil bʌ ti uxtꞌujm.

13 Tijicña jini chꞌiton cabʌl bʌ i pusicꞌal anquese maꞌanic i 
chubʌꞌan. Pero tonto jini ñoxix bʌ yumʌl mach bʌ yomix i 
jacꞌben i tꞌan jini yujiloꞌ bʌ. 14 Jini chꞌiton miꞌ loqꞌuel baꞌ ñupꞌul 
chaꞌan miꞌ yajñel tiꞌ yum winicob anquese pꞌumpꞌun cheꞌ 
anto tiꞌ wenta jini yumʌl ñuc bʌ miꞌ mel i bʌ. 15 Tsaj qꞌuele 
woliꞌ yumañob jini chꞌiton pejtel cuxuloꞌ bʌ ti yebal panchan. 
Tijicñayob miꞌ qꞌuextañob i yum. 16 Cabʌl miꞌ taj i ñuclel 
tiꞌ tojlel bajcꞌʌl winicob cꞌux bʌ miꞌ yubiñob. Pero miꞌ caj ti 
ñoxꞌan jaꞌel. Jini maxto bʌ añobic i pusicꞌal miꞌ cajelob ti colel. 
Cheꞌ jini mux caj i tsajcañob yambʌ i yum. Lolom jach i ñuclel 
winicob. Toꞌol icꞌ jach.

Mach maꞌ lon acꞌ a tꞌan

5  Tsajalet me. Yom ñʌchꞌʌlet cheꞌ mi laꞌ wochel ti Templo. 
Yom jamʌl a chiquin chaꞌan maꞌ wubin. Mach a mel 

bajcheꞌ tontojoꞌ bʌ. Miꞌ yʌqꞌueñob i majtan Dios, pero mach 
yujilobic cheꞌ woliꞌ ñusʌbeñob i tꞌan. 2  Mach a bʌcꞌ acꞌ a tꞌan 
cheꞌ maxto anic tsaꞌ wen ñaꞌta mi cheꞌʌch yom. Yom xucꞌul 
a pusicꞌal maꞌ tsꞌʌctesan chuqui tsaꞌ subu. Come lac Yum an 

ti panchan, wʌꞌ añet ti pañimil. Jini chaꞌan mach yomic maꞌ 
pꞌojlesan a tꞌan. 3  Mi cabʌl woliyonla ti tsic pusicꞌal mi laj cajel 
ti ñajal ti acꞌʌlel. Cheꞌ jaꞌel mi tontojonla, miꞌ caj ti tsictiyel 
chaꞌan cabʌl lac tꞌan. 4 Jini chaꞌan, cheꞌ maꞌ suben Dios chuqui 
mi caj a melben, mele ti ora. Come mach tijicñayic i pusicꞌal 
Dios cheꞌ lajal maꞌ mel bajcheꞌ tonto. Mele cheꞌ bajcheꞌ tsaꞌ 
sube. 5 Utsꞌat cheꞌ maꞌanic maꞌ waꞌchocon a tꞌan. Mach utsꞌatic 
cheꞌ maꞌ waꞌchocon a tꞌan cheꞌ tile ñumel jach a tꞌan. 6  Cheꞌ 
jini an a mul tiꞌ caj a wej. Mach a lon jopꞌ a tꞌan tiꞌ tojlel i 
winic Dios chaꞌan miꞌ ñusʌbeñet a mul cheꞌ mach xucꞌuletic. 
¿Chucoch maꞌ wʌsin Dios chaꞌan miꞌ michꞌleñet? An i pꞌʌtʌlel 
chaꞌan miꞌ yʌcꞌ ti sʌc jilel pejtel a weꞌtel. 7 Cʌyʌ a ñajlen jini 
yom bʌ melol. Mele ti ora. ¿Chuqui i yeꞌtel toꞌol tꞌan jach? Yom 
maꞌ bʌcꞌñan Dios.

Cabʌl chꞌijiyem bʌ ti pañimil
8  Mi tsaꞌ qꞌuele woliꞌ ticꞌlʌntelob pobrejob chaꞌan jini wen 

chumuloꞌ bʌ, mi mach tojic miꞌ chaꞌleñob meloñel, mach miꞌ 
toj sajtel a pusicꞌal. Come pejtel añoꞌ bʌ i yeꞌtel añob tiꞌ wenta 
ñumen ñucoꞌ bʌ i yeꞌtel muꞌ bʌ i jacꞌbeñob i mandar yañoꞌ bʌ. 
Jini ñumen ñucoꞌ bʌ miꞌ jacꞌbeñob i mandar rey. 9 Tijicñayob 
winicob cheꞌ miꞌ yumañob rey muꞌ bʌ i cʌntan i lumal, come 
cʌyʌl ti lum pejtel winicob.

10 Jini am bʌ i woꞌlel chaꞌan taqꞌuin maꞌanic mi caj i jastiyel 
ti taqꞌuin. Mach a lon ñaꞌtan a taj i tijicñʌyel a pusicꞌal ti 
cabʌl a chubʌꞌan. 11 Cheꞌ cabʌl a taqꞌuin an cabʌlob muꞌ bʌ 
i jisañob. ¿Muꞌ ba caj i coltañet cheꞌ bajcheꞌ jini? Jini jach 
maꞌ poj qꞌuel cheꞌ woli ti jilel. 12  Jini bʌx bʌ ti eꞌtel tijicña miꞌ 
chaꞌlen wʌyel, mi tsꞌita jach miꞌ cꞌux waj o mi cabʌl miꞌ cꞌux 
waj. Pero jini wen chumul bʌ mach mejlic ti wʌyel chaꞌan 
cabʌl i chubʌꞌan. 13  An junchajp wocol tsaꞌ bʌ j qꞌuele ti yebal 
panchan. An wen chumuloꞌ bʌ muꞌ bʌ i tajob wocol chaꞌan miꞌ 
lotob i taqꞌuin. 14 Yaꞌ baꞌ miꞌ yʌcꞌob ti cʌntʌntel miꞌ lon sajtel. 
Cheꞌ jini maꞌanix chuqui mi caj i cʌybeñob i yalobilob. 15 Jini 
muꞌ bʌ i lon acꞌ i taqꞌuin baqui miꞌ sajtel chaꞌ jocholix i cꞌʌb 
cheꞌ bajcheꞌ ti ñaxan cheꞌ bʌ tsiꞌ qꞌuele pañimil. 16  Jiñʌch wen 
chꞌijiyem bʌ, come cheꞌ bajcheꞌ tsiꞌ qꞌuele pañimil cheꞌ jaꞌel 
miꞌ caj ti chʌmel. ¿Chucoch tsiꞌ lon chaꞌle cabʌl eꞌtel yicꞌot 
tsic pusicꞌal? Lolom jach. Tsaꞌ wejlunti majlel chaꞌan icꞌ yilal. 

17 Ti pejtelel i jabilel cꞌʌlʌl jinto miꞌ chʌmel, maꞌanix miꞌ qꞌuel 
i sʌclel pañimil, come maꞌanix i chubʌꞌan anquese wocol tsiꞌ 
chaꞌle eꞌtel. Mʌcʌcña pañimil yubil, chꞌijiyem i pusicꞌal. Cabʌl 
i wocol yicꞌot i michꞌlel.

18  Awilan, tsaj qꞌuele bajcheꞌ yom mi lac mel. Yom tijicña 
mi lac chaꞌlen weꞌel yicꞌot uchꞌel. Yom mi laj qꞌuel la queꞌtel 
ti utsꞌat chaꞌan tijicña mi lac chʌn chaꞌlen eꞌtel ti pejtel 
qꞌuin cheꞌ cuxulon tola ti yebal panchan, come jiñʌch muꞌ 
bʌ i yʌqꞌueñonla Dios. 19 Cheꞌ an lac chubʌꞌan, cheꞌ wen 
chumulonla, cheꞌ an lac pꞌʌtʌlel chaꞌan mi laj qꞌuel ti utsꞌat 
chuqui miꞌ yʌqꞌueñonla Dios, jiñʌch lac majtan ti Dios. 20 Cheꞌ 
jini mach cabʌlic mi lac mel lac pusicꞌal anquese xñumelonla 
ti pañimil, come Dios miꞌ butꞌ lac pusicꞌal ti tijicña bʌ.

6  An junchajp wocol tsaꞌix bʌ j qꞌuele ti yebal panchan 
baqui jach an winicob. 2  An winic muꞌ bʌ i yʌqꞌuentel 

cabʌl taqꞌuin yicꞌot cabʌl i chubʌꞌan yicꞌot i ñuclel. Dios miꞌ 
yʌcꞌ ti wen chumtʌl. Maꞌanic chuqui miꞌ ticꞌben ti pejtelel 
chuqui yom i pusicꞌal. Pero maꞌanic miꞌ yʌqꞌuen i tijicñʌyel 
i pusicꞌal yicꞌot i pꞌʌtʌlel chaꞌan miꞌ luꞌ qꞌuel ti utsꞌat. Pejtel 
i chubʌꞌan mi caj i cʌybentel yambʌ winic mach bʌ i piꞌʌlic, 
muꞌ bʌ caj i qꞌuel ti utsꞌat tiꞌ tijicñʌyel i pusicꞌal. Wen wocol 
jini. Lolom jach. 3 An winic wen pꞌumpꞌun bʌ, come ti pejtelel 
i jabil mach jasʌlic miꞌ taj chuqui tac yom ti pañimil. Cheꞌ miꞌ 
chʌmel mach jasʌlic miꞌ cʌy taqꞌuin chaꞌan miꞌ wen mujquel. 
Anic joꞌcꞌal i yalobil lolom jach. Muqꞌuic i jalꞌan ti pañimil 
cꞌʌlʌl wen ñoxix, ¿chuqui i yeꞌtel? Utsꞌat tsaꞌic chʌmi cheꞌ 
cʌntʌbil to. 4 Cheꞌic jini, toꞌol jach tsiꞌ cʌnta i ñaꞌ. Cheꞌic jini, 
tsaꞌ bʌcꞌ jili ti icꞌchꞌipan bʌ pañimil. Maꞌanic tsaꞌ otsʌbenti i 
cꞌabaꞌ. 5 Cheꞌic jini, maꞌanic tsiꞌ qꞌuele i sʌclel pañimil. Maꞌanic 
tsiꞌ wis ñaꞌta mi an qꞌuin. Mi cʌl utsꞌat cheꞌ jini. 6  Pero mach 
utsꞌatic cheꞌ miꞌ jalꞌan ti pañimil cꞌʌlʌl cheꞌ wen ñoxix mi jini 
jach chꞌijiyem bʌ miꞌ yubin. Mi tsaꞌ jalꞌa ti pañimil mil jab, mi 
tsaꞌ chaꞌ aqꞌuenti yambʌ mil jab, mi mach tijicñayic i pusicꞌal, 
¿chuqui i yeꞌtel cabʌl jab? ¿Mach ba jumpꞌejlic la cajñib baꞌ mi 
lac majlel ti pejtelonla?

7 Pejtel winicob miꞌ chaꞌleñob eꞌtel chaꞌan miꞌ tajob i bʌl 
i ñʌcꞌ, pero mach lajmic jini wiꞌñal. 8  Jini am bʌ i ñaꞌtibal, 
¿chuqui ñumen utsꞌat miꞌ taj ti pañimil mach bʌ anic miꞌ taj 
jaꞌel jini tonto? ¿Mach ba ñumen tijicñayic jini pobre yujil bʌ 

wen ajñel tiꞌ tojlel i piꞌʌlob? 9 Anquese tsꞌitaꞌ lac chubʌꞌan yom 
tijicñayonla yicꞌot jini am bʌ lac chaꞌan. Mach yomic mi laj 
cabʌl pensalin chuqui anto yom lac chaꞌan. Lolom jach jini. 
Toꞌol icꞌ jach.

10 Wʌn ñaꞌtibil ti Dios pejtel chuqui tac an yicꞌot pejtel chuqui 
miꞌ caj ti ujtel. Laj cʌmbilonla cꞌʌlʌl wajali. Mi lac lon aꞌlen 
Dios, come i melbalonla Dios am bʌ cabʌl i pꞌʌtʌlel. 11 ¿Chuqui 
i cꞌʌjñibal cabʌl tꞌan? Maꞌanic i cꞌʌjñibal. 12  Jumucꞌ jach añonla 
ti pañimil. Ñumel jach mi lac ñumel cheꞌ bajcheꞌ axñal. 
¿Chuqui la queꞌtel cheꞌ cuxulon tola? ¿Majqui yujil chuqui miꞌ 
caj ti ujtel ijcꞌʌl mi chabi?

Yom wen bʌ lac ñaꞌtibal

7  Cheꞌ mi lac sujbel ti utsꞌat, ñumen tijicña yubil bajcheꞌ 
xojocña bʌ perfume letsem bʌ i tojol. Jini qꞌuin cheꞌ 

mi lac chʌmel ñumen tijicñayʌch bajcheꞌ jini qꞌuin cheꞌ mi 
laj qꞌuel pañimil. 2  Utsꞌat mi lac chaꞌlen julaꞌ tiꞌ yotot baꞌ 
tsaꞌ chʌmi juntiquil lac piꞌʌl. Lolom jach mi lac julaꞌtan 
xqꞌuiñijelob, come jujuntiquil winic mi caj i yucꞌtʌntel jaꞌel. 
Come mi caj lac chʌmel ti pejtelonla. Yom mi lac pꞌis ti lac 
wenta cheꞌ cuxulon tola. 3  Ñumen utsꞌat jini chꞌijiyem bʌ 
bajcheꞌ tseꞌtseꞌña bʌ, come miꞌ yutsꞌan lac pusicꞌal ti wocol. 
4 Jini am bʌ i ñaꞌtibal miꞌ wʌn ñaꞌtan tiꞌ pusicꞌal chuqui miꞌ 
caj ti ujtel cheꞌ miꞌ chʌmel. Pero jini tonto muꞌ jach i toꞌol 
ñusan qꞌuin yicꞌot i piꞌʌlob, tijicñayoꞌ bʌ i pusicꞌal. 5 Laꞌ i 
subeñonla lac sajtemal jini am bʌ i pusicꞌal. Mach yomic miꞌ 
sub lac ñuclel jini tonto. 6  Miꞌ bʌcꞌ ñajʌyel ti lac pusicꞌal i tꞌan 
jini tonto. Cheꞌ jajacña ti tseꞌñal, lajal yubil bajcheꞌ i cꞌʌcꞌal 
jomojchꞌ cheꞌ woli ti lejmel ti yebal pꞌejt. Lolom jach mi lac 
toꞌol pꞌis ti wenta. 7 Jini am bʌ i ñaꞌtibal, miꞌ sujtel ti tonto cheꞌ 
miꞌ chꞌʌm i majtan tiꞌ cꞌʌb xjontolil. Jini muꞌ bʌ i wersa cꞌajtin 
taqꞌuin ñumen bajcheꞌ yom, woliꞌ yʌcꞌ i bʌ ti asiyel. 8  Utsꞌat 
i tejchibal eꞌtel, pero ñumen utsꞌat i joloñibal. Jini muꞌ bʌ i 
cuch wocol ñumen utsꞌatʌch i pusicꞌal bajcheꞌ jini chan bʌ miꞌ 
mel i bʌ.

9 Mach a bʌcꞌ michꞌan, come i tilel jini tontojob cheꞌʌch miꞌ 
melob. 10 Mach yomic maꞌ lon ñaꞌtan ñumen utsꞌat ili pañimil 
wʌle cheꞌ bajcheꞌ ti oñiyi, come mach a wujilic mi isujm. 
Lolom jach maꞌ mel a pusicꞌal chaꞌan jini mach bʌ cʌmbilic lac 

chaꞌan. 11 An i cꞌʌjñibal taqꞌuin, an i cꞌʌjñibal lac ñaꞌtibal, pero 
ñumen cabʌl i cꞌʌjñibal lac ñaꞌtibal. 12  Miꞌ chʌn coltañonla cheꞌ 
maꞌanix lac taqꞌuin. 13  Qꞌuelela i melbal Dios. Mach maꞌ ñop a 
chaꞌ mel ti utsꞌat. ¿Majqui mi mejlel i chaꞌ tojꞌesan jini rochol 
bʌ teꞌ? 14 Cheꞌ miꞌ tilel tijicña bʌ, laꞌ ñucꞌac a pusicꞌal, pero cheꞌ 
miꞌ tilel wocol, ñaꞌtan laj aqꞌuebilonla ti Dios ti chajp ti chajp 
chaꞌan miꞌ cʌntesañonla. Maꞌanic majqui yujil chuqui mi caj i 
tilel ti lac tojlel mi juntiquilic.

15 Tsaꞌix c luꞌ qꞌuele. An toj bʌ winic muꞌ bʌ i seb jilel chaꞌan 
i tojel. An xjontolil muꞌ bʌ i jalꞌan cꞌʌlʌl cheꞌ wen ñoxix 
anquese cabʌl i jontolil. 16  Mach yomic cʌlʌx weñet, mi cʌlʌx 
cabʌl a ñaꞌtibal, ame a lon jisan a bʌ. 17 Mach yomic jontolet 
jaꞌel. Mach a chaꞌlen bajcheꞌ tonto. ¿Yom ba maꞌ seꞌ jilel cheꞌ 
max to i yorajlelic? 18  Ñaꞌtan bajcheꞌ yom maꞌ mel. Mele jaꞌel. 
Mach maꞌ cʌy a mel junchajp cheꞌ maꞌ tech yambʌ. Jini muꞌ bʌ 
i bʌcꞌñan Dios, utsꞌat bajcheꞌ mi caj i yujtesan ti chajp ti chajp.

19 Ñumen an i pꞌʌtʌlel juntiquil winic am bʌ i ñaꞌtibal bajcheꞌ 
lujuntiquil winicob añoꞌ bʌ i yeꞌtel. 20 Maꞌanic ti pañimil mi 
juntiquilic muꞌ bʌ i mel chuqui utsꞌat ti pejtelel ora. Maꞌanic 
toj bʌ mach bʌ anic miꞌ wis chaꞌlen mulil. 21 Mach a mucul 
ñichꞌtʌben i tꞌan a piꞌʌlob cheꞌ i bajñel jach woliyob ti tꞌan, 
ame a wubin cheꞌ woliꞌ yʌlet a winic. 22  Wen a wujil jayyajlix 
tsaꞌ wʌꞌle a piꞌʌlob jaꞌel ti a pusicꞌal.

I sʌclʌntel lac ñaꞌtibal
23  Tsaꞌix c wen pꞌisi ti wenta pejtel j cʌntesʌntel. Tsac lon alʌ: 

Wersa com c taj cabʌl c ñaꞌtibal, choꞌon. Pero mach c tajayic. 
24 Wen ñajt yubil. Wen tam. Wocol ti tajol. ¿Majqui mi mejlel 
i taj? 25 Ti pejtelel c pusicꞌal tsaꞌ caji c sʌclan i sujmlel pejtel 
chuqui an. Tsaꞌ jach c ñopo tontojʌch jini muꞌ bʌ i chaꞌlen 
jontolil. Sojquem i jol jini muꞌ bʌ i mel i bʌ bajcheꞌ tonto.

26  An xꞌixic yujil bʌ lotiya muꞌ bʌ i pʌy winicob yicꞌot i tsꞌiꞌlel. 
Ñumen utsꞌat muqꞌuic i chʌmelob jini winicob. Wen chꞌaj tsa 
cubibe i pꞌʌtʌlel. I wentajʌch yac jini xꞌixic chaꞌan miꞌ chuc 
winicob. Cadena tac i cꞌʌb yilal chaꞌan miꞌ ñupꞌob. Jini winic 
muꞌ bʌ i mel chuqui yom Dios mi caj i coltʌntel ame chujquic 
tiꞌ jontolil, pero muqꞌuix i yochelob xmulilob tiꞌ pꞌʌtʌlel. 
27 Subtꞌañon. Jiñʌch tsaꞌ bʌ c ñopo ti chajp ti chajp. Tsꞌitaꞌ jax 
anquese jal tsa cʌcꞌʌ c bʌ tiꞌ ñopol. 28  Ti mil winicob cʌñʌloꞌ 

bʌ c chaꞌan tsa jach c taja juntiquil utsꞌatax bʌ ti cʌñol, pero 
maꞌanic tsac taja mi juntiquilic xꞌixic. 29 Tsaꞌ caji c ñaꞌtan jaꞌel: 
Utsꞌat tsiꞌ mele winicob Dios, pero ti jujuntiquilob tsiꞌ xoyoyob 
i bijlel. Tsiꞌ tajayob i sajtemal.

Laꞌ lac jacꞌ jini rey

8  Tijicña jini am bʌ cabʌl i pusicꞌal. Jiñʌch yom bʌ chaꞌan 
mi lac chꞌʌmben isujm yicꞌot chaꞌan mi lac chaꞌlen 

cʌntesa. Añʌch i cꞌʌcꞌal i wut jini pꞌipꞌ bʌ i pusicꞌal. Miꞌ 
tsictiyel i yutslel i pusicꞌal tiꞌ wut. 2  Jacꞌben i tꞌan jini rey, 
come waꞌchocobil ti Dios. Mele cheꞌ bajcheꞌ tsaꞌ wʌlʌ cheꞌ bʌ 
tsaꞌ waꞌchoco a tꞌan. 3  Mach a seꞌ cʌy a weꞌtel, anquese wocol 
maꞌ wubin a weꞌtel tiꞌ tojlel rey. Jini rey miꞌ yʌcꞌ ti melol 
chuqui tac yom. 4 Wersa maꞌ jacꞌben i tꞌan. Maꞌanic majqui 
mi mejlel i ñusan. 5 Jini muꞌ bʌ i jacꞌob miꞌ qꞌuejlelob ti utsꞌat. 
Maꞌanic i mul. Jini am bʌ i pusicꞌal mi caj i wen ñaꞌtan bajcheꞌ 
yom melol jini eꞌtel. Mi caj i tajben i yorajlel.

Mach laj cʌmbilic i ñaꞌtibal Dios
6  Ti pejtelel chuqui tac yom melol an i yorajlel. Wersa mi laj 

cuch wocol. 7 Come mach la cujilic chuqui mi caj i yujtel ti lac 
tojlel. Mach la cujilic bajcheꞌ mi caj laj coltan lac bʌ. 8  Maꞌanic 
majqui mi mejlel i ticꞌ jini icꞌ. Cheꞌ jaꞌel mach mejlic lac suben 
cʌytʌl lac chꞌujlel cheꞌ i yorajlelix mi lac chʌmel. Wersa mi lac 
jacꞌ lac pʌyol. Mach mejlicob ti putsꞌel jini muꞌ bʌ i chaꞌleñob 
jontolil. 9 Tsac wen pꞌisi tic pusicꞌal i melbalob pejtel winicob ti 
yebal panchan yicꞌot jaꞌel jini muꞌ bʌ i cꞌʌñob i pꞌʌtʌlel chaꞌan 
miꞌ jisañob i piꞌʌlob.

10  Tsaj qꞌuele cheꞌ bʌ tsaꞌ mujqui xjontolil. Cheꞌ wolix ti 
sujtelob i piꞌʌlob ti tejclum, ti jini jach bʌ tejclum baꞌ tsiꞌ 
chaꞌle jontolil jini xmulil, woliꞌ subob ti ñuc jini xchʌmel. 
Mach chʌn cꞌajalix i chaꞌañob mi jontol i melbal cheꞌ 
cuxul to. Wen leco jini. 11 Dios maꞌanic miꞌ bʌcꞌ aqꞌueñob 
i toj i mul xmulilob. Jini chaꞌan winicob miꞌ lon ñaꞌtañob 
utsꞌat miꞌ chʌn chaꞌleñob jontolil, come maꞌanic i tojol 
mulil, lon cheꞌob. 12  An xmulilob cꞌʌlʌl cuxulob to anquese 
joꞌcꞌal ti yajl tsiꞌ chaꞌleyob jontolil. Pero cujil utsꞌat miꞌ 
cajelob ti ajñel jini muꞌ bʌ i bʌcꞌñañob Dios, muꞌ bʌ i 
jacꞌob. 13  Pero mach utsꞌatic miꞌ yajñel jini xjontolil. Miꞌ caj 

ti sʌc jilel cheꞌ bajcheꞌ axñal, come maꞌanic miꞌ bʌcꞌñan 
Dios.

14 Wolic ñaꞌtan junchajp wocol muꞌ bʌ i yujtel ti pañimil. An 
tojoꞌ bʌ muꞌ bʌ i yubiñob wocol lajal bajcheꞌ xjontolilob. An 
jaꞌel xjontolilob muꞌ bʌ i tajob i wenlel cheꞌ bajcheꞌ jini tojoꞌ 
bʌ. ¿Chucoch tsaꞌ? Wocol jax jini. Lolom jach jaꞌel. 15 Tsaꞌ caji c 
ñusan qꞌuin ti alas chaꞌan miꞌ ñucꞌan c pusicꞌal, come tsa cʌlʌ 
maꞌanic yambʌ lac wenlel ti yebal panchan, jini jach cheꞌ mi 
lac chaꞌlen weꞌel yicꞌot uchꞌel tiꞌ tijicñʌyel lac pusicꞌal. Cheꞌʌch 
yom ti pejtelel ora cheꞌ woliyonla ti eꞌtel, come jiñʌch lac 
majtan ti Dios cheꞌ cuxulon tola ti yebal panchan.

16  Cheꞌ bʌ tsa cʌcꞌʌ c pusicꞌal tiꞌ ñopol pejtel chuqui woliꞌ 
yujtel ti pañimil ti qꞌuiñil yicꞌot ti acꞌʌlel, tsaꞌ caji c ñaꞌtan 
mach lac ñopoyic ti pejtelel, come wersa la com laj cꞌaj la 
co. 17 Jini jach Dios miꞌ qꞌuel pejtel chuqui miꞌ yujtel ti yebal 
panchan. Mach laj cʌmbilic i chaꞌan winicob anquese miꞌ lon 
chaꞌleñob wersa i ñopob. Jini añoꞌ bʌ cabʌl i pusicꞌal miꞌ lon 
ñaꞌtañob i taj.

Jechojctic añonla ti pañimil

9  Tsaꞌ caji c wen ñaꞌtan, añob tiꞌ yumintel Dios pejtel jini 
tojoꞌ bʌ añoꞌ bʌ i pusicꞌal yicꞌot pejtel i melbalob. Mach 

wen tsiquilic mi cꞌuxbibilob ti Dios o mi tsꞌaꞌlebilob. Mach la 
cujilic chuqui miꞌ caj ti ujtel ti lac tojlel. 2  Lajal jach chuqui 
mi lac taj bajcheꞌ jach añonla, mi utsꞌat lac pusicꞌal o mi 
jontolonla, mi woli lac jacꞌben i tꞌan o mi woli lac ñusan, mi 
xucꞌulonla o mi toꞌol jach añonla. Wen leco jini, come lajal 
chuqui tac mi lac taj ti yebal panchan, mi tojonla o mi an 
lac mul. 3  Jini chaꞌan maꞌanic miꞌ cʌyob i jontolil winicob. Miꞌ 
bajñel ñaꞌtañob chuqui yomob i mel anquese socol i bijlel. 
Yujilob miꞌ cajelob ti chʌmel. 4 Jini jach cuxuloꞌ bʌ an i pijtaya. 
An i cꞌʌjñibal jini tsꞌiꞌ cheꞌ cuxul to, pero ¿chuqui i yeꞌtel 
bajlum cheꞌ chʌmenix? 5 Yujilob jini cuxuloꞌ bʌ miꞌ cajelob 
ti chʌmel, pero maꞌanix chuqui yujilob jini chʌmeñobix bʌ. 
Tsaꞌix ñumi i yorajlel chaꞌan miꞌ sujbelob ti ñuc. Maꞌanix 
miꞌ chʌn ñaꞌtintelob. 6  Tsaꞌix ñumi i yorajlel cꞌuxbiya, yicꞌot i 
yorajlel tsꞌaꞌleya yicꞌot pejtel tsaꞌ bʌ i lon ñaꞌtayob i mel cheꞌ 
cuxulob to. Mach chʌn sujticob ti pañimil chaꞌan miꞌ chaꞌ 
tajob i tijicñʌyel ti yebal panchan.

ECLESIASTES 8 ,  9

El Antiguo Testament en el ch'ol de Tumbalá  ©Liga Bíblica Internacional, 2011 



1224

7 Jini chaꞌan, cucu, chaꞌlen weꞌel yicꞌot uchꞌel yicꞌot i 
tijicñʌyel a pusicꞌal. Come tsaꞌix i qꞌuele Dios pejtel a melbal. 
8  Lʌpʌ jini wen bʌ a bujc. Xiban a jol. 9 Yom tijicñayet a wicꞌot 
a wijñam muꞌ bʌ a cꞌuxbin cheꞌ cuxulet tola ti yebal panchan, 
come jiñʌch wen ñuc bʌ muꞌ bʌ i yʌqꞌueñet Dios chaꞌan miꞌ 
ñucꞌan a pusicꞌal cheꞌ maꞌ lujbꞌan ti a weꞌtel, cheꞌ lolom jach 
maꞌ ñusan qꞌuin ti yebal panchan. 10 Ti pejtelel chuqui maꞌ mel, 
mele bajcheꞌ yom melol, come maꞌanix eꞌtel baꞌ maꞌ majlel. 
Maꞌanix chuqui maꞌ wis ñaꞌtan a mel.

11 Anto chuqui tsaj qꞌuele ti yebal panchan. Mach jinic wen 
yujil bʌ ajñel muꞌ bʌ i cꞌotel ñaxan. Mach jinic wen pꞌʌtʌl bʌ 
muꞌ bʌ i mʌjlel i chaꞌan. Mach chaꞌanic i ñaꞌtibal miꞌ taj i bʌl 
i ñʌcꞌ jini cabʌl bʌ i pusicꞌal. Jini wen yujil bʌ eꞌtel mach ti 
pejtelic ora miꞌ taj i ñuclel tiꞌ wut i piꞌʌlob. An muꞌ bʌ i tajob, 
an mach bʌ i tajayobic. Tijicña jini am bʌ i coltʌntel ti pejtelel 
chuqui yom i taj. 12  Maꞌanic majqui yujil baqui ora mi caj i 
chujquel ti wocol. Lajalonla bajcheꞌ chʌy muꞌ bʌ i chujquel ti 
chimoꞌ chʌy yicꞌot teꞌlemut muꞌ bʌ i chujquel ti yac. Cheꞌ jaꞌel 
mi lac bʌcꞌ cajel ti wocol.

I ñaꞌtʌbal ñumen ñuc bajcheꞌ i pꞌʌtʌlel
13  Anto yambʌ tsaꞌ bʌ j qꞌuele cheꞌ bʌ tsaj cʌñʌ majlel 

winicob. 14 Tsaj qꞌuele alʌ tejclum baꞌ maꞌanic jaytiquil 
xchumtʌlob. Tsaꞌ tili ñuc bʌ rey yicꞌot bajcꞌʌl soldadojob. 
Tsiꞌ ñopo i jisan jini tejclum. 15 Yaꞌ chumul juntiquil winic 
am bʌ cabʌl i pusicꞌal. Wen pobre jini winic, pero tsiꞌ wen 
ñaꞌta bajcheꞌ yom melol chaꞌan miꞌ coltan jini tejclum. Tiꞌ 
caj i cʌntesʌbal tsaꞌ mʌjli i chaꞌañob. Cheꞌ coltʌbilix jini 
tejclum, maꞌanix majch tsiꞌ chʌn pꞌisi ti wenta i yeꞌtel jini 
winic. 16  Melel wen ñuc i yeꞌtel winicob cabʌl bʌ i pusicꞌal. 
Ñumen i cꞌʌjñibal jini cabʌl bʌ i pusicꞌal bajcheꞌ jini cabʌl bʌ 
i pꞌʌtʌlel i bʌcꞌtal. Pero mi pobre jini cabʌl bʌ i pusicꞌal, mi 
caj i tsꞌaꞌlentel. Maꞌanic majch miꞌ pꞌis ti wenta. 17 Wen utsꞌat 
i tꞌan chaꞌtiquil uxtiquil añoꞌ bʌ i pusicꞌal muꞌ bʌ i mucul 
subob bajcheꞌ yom melol. Ñumen yom jacꞌol i tꞌan bajcheꞌ i 
tꞌan capitán cꞌam bʌ miꞌ yʌcꞌ mandar tiꞌ tojlel bajcꞌʌl winicob 
mach bʌ añobic i pusicꞌal. 18  Jini am bʌ i pusicꞌal ñumen 
an i cꞌʌjñibal bajcheꞌ eꞌtijibʌl muꞌ bʌ laj cꞌʌn ti guerra, pero 
juntiquil xmulil miꞌ lon acꞌ ti jilel cabʌl lac wenlel.

Lac chobejtʌbal chaꞌan lac sajtemal

10  Chꞌoꞌchꞌoc jini jaj pero miꞌ yʌcꞌ ti tuwꞌan jini wen 
xojocña bʌ perfume cheꞌ chʌmenix. Cheꞌ jaꞌel cheꞌ yaꞌ 

wistʌl lac sajtemal mi lac wajlentel chaꞌan lac piꞌʌlob anquese 
cabʌl lac pusicꞌal. 2  Lac pusicꞌal miꞌ cʌntesañonla bajcheꞌ yom 
mi lac mel. I pusicꞌal jini am bʌ i ñaꞌtibal miꞌ cʌntesan majlel 
ti wen bʌ bij. I pusicꞌal jini tonto bʌ miꞌ cʌntesan majlel ti 
jontolil. Cheꞌ tonto jini winic 3  tsiquil i tontojlel baqui jach miꞌ 
majlel. Miꞌ yʌcꞌ i bʌ ti cʌjñel.

4 Cheꞌ miꞌ michꞌan a yum mach a cʌyben i yeꞌtel. Yom ñʌchꞌʌl 
a pusicꞌal tiꞌ tojlel. Ticꞌʌl mi cheꞌ jini mux caj i chaꞌ utsꞌan i 
pusicꞌal.

5 Tsaj qꞌuele yambʌ wocol ti yebal panchan. Jiñʌch junchajp 
wocol tiꞌ caj reyob yicꞌot yumʌlob yujiloꞌ bʌ ticꞌlaya. 6 Jini 
tontojoꞌ bʌ miꞌ yochelob ti ñuc bʌ i yeꞌtel. Miꞌ chilbeñob 
i yeꞌtel jini wen chumuloꞌ bʌ cabʌl bʌ i ñuclel. 7 Cꞌʌchʌlob 
miꞌ majlelob xꞌeꞌtelob cheꞌ tiꞌ yoc jach miꞌ pʌjyelob majlel i 
yalobilob rey.

8  Jini muꞌ bʌ i pic lum chaꞌan miꞌ tempʌyel jaꞌ miꞌ caj ti yajlel 
ti mal. Jini muꞌ bʌ i jem pajcꞌ miꞌ caj ti cꞌuxtʌl chaꞌan lucum. 
9 Jini muꞌ bʌ i waxcꞌun majlel xajlel mi caj i ñejtꞌel ti xajlel. 
Jini muꞌ bʌ i jat siꞌ miꞌ caj ti lojwel.

10 Cheꞌ maꞌanic i yej a machit, jal miꞌ tujqꞌuel chuqui maꞌ tsep. 
Cheꞌ jay i yej mach wocolic eꞌtel. Jini am bʌ i pusicꞌal lajalʌch 
bajcheꞌ am bʌ i machit jay bʌ i yej. Utsꞌat miꞌ caj ti loqꞌuel i 
yeꞌtel. 11 Yom yʌxʌl a wo ame tilic cabʌl wocol ti a tojlel. Mi 
tsaꞌ cʌyʌ a cʌñʌtan a wotot miꞌ caj ti ochel xujchꞌ. Cheꞌ bʌ 
tsaꞌix putsꞌi majlel, lolom jachix maꞌ ñupꞌben i tiꞌ a wotot yicꞌot 
candado.

12  Utsꞌat ti jacꞌol i tꞌan jini am bʌ i ñaꞌtibal, pero i tꞌan jini 
tonto muꞌ jach i yʌcꞌ ti cʌjñel i yum. 13  Tonto i tꞌan jini tonto bʌ 
cheꞌ tiꞌ tejchibal, pero sojquem cheꞌ tiꞌ jilibal. 14 Jini tonto bʌ 
laj yujil. Belel ora woli ti tꞌan. Pero maꞌanic majch yujil chuqui 
miꞌ caj ti ujtel. ¿Majqui mi mejlel i subeñonla chuqui miꞌ caj 
ti ujtel cheꞌ majlemonixla? 15 Jini tonto miꞌ toꞌol lujbꞌan ti eꞌtel. 
Quepel jach miꞌ cʌy. Miꞌ sajtel tiꞌ bijlel tejclum.

16  Wocol jax miꞌ yubiñob winicob cheꞌ miꞌ yochel ti rey jini 
mach bʌ anic i pusicꞌal. Pꞌumpꞌun i lumal jini añoꞌ bʌ i yeꞌtel 

muꞌ bʌ i ñusañob qꞌuin ti yʌcꞌajel. 17 Tijicñayetla cheꞌ miꞌ cajel 
ti yumʌl i yalobil jini rey chajpʌbilix bʌ. Tijicñayetla cheꞌ 
yʌxʌlob i yo jini añoꞌ bʌ i yeꞌtel. Muꞌ jach i chaꞌleñob qꞌuiñijel 
cheꞌ i yorajlelix, mach cheꞌic bajcheꞌ xyʌcꞌajelob.

18  Tiꞌ caj lac tsꞌuꞌlel tal och jaꞌ ti la cotot. I cucujlel miꞌ cajel ti 
ocꞌmʌl.

19 Cheꞌ mi lac chaꞌlen qꞌuin, mux laj cajel ti tseꞌñal quicꞌot lac 
piꞌʌlob. Jini vino miꞌ qꞌuixñesan lac pusicꞌal. Maꞌanic chuqui 
anto yom lac chaꞌan cheꞌ an lac taqꞌuin.

20 Mach a lon pꞌaj jini am bʌ i yeꞌtel ti a pusicꞌal. Mach a 
mucul pꞌaj jini wen chumul bʌ mi yaꞌic baꞌ wʌyʌlet, come mi 
tsiꞌ yubi teꞌlemut, miꞌ caj ti wejlel majlel chaꞌan miꞌ yʌcꞌ ti 
cʌjñel chuqui tsaꞌ wʌlʌ.

I melbal jini winic am bʌ i naꞌtʌbal

11  Aqꞌuen i majtan jini mach bʌ anic i chaꞌan. Muqꞌuix 
a chaꞌ aqꞌuentel anquese jal maꞌ pijtan. 2  Tꞌoxbeñob 

ñumel wuctiquil. Mach a toꞌol qꞌuel jach jini waxʌcticlel, 
come ti wiꞌil bʌ ora ticꞌʌl muqꞌuix a cꞌajtin a coltʌntel jaꞌel.

3  Cheꞌ wen mʌcʌl pañimil tal jaꞌal. Yaꞌ baꞌ miꞌ yajlel teꞌ yaꞌ 
jach mi caj i chʌn ajñel, mi tsaꞌ majli tiꞌ tojel norte o mi tsaꞌ 
majli tiꞌ tojel sur. 4 Mux caj i toꞌol ñumel i yorajlel pacꞌ mi woli 
jach a chʌcʌ qꞌuel jini icꞌ. Mi wolaꞌ chʌcʌ qꞌuel tocal, mach 
muqꞌuic a chaꞌlen cꞌajbal. 5 Mach cʌmbilic lac chaꞌan i melbal 
Dios come mucul jach cheꞌ bajcheꞌ i bijlel icꞌ. Ti mucul jach miꞌ 
yʌqꞌuen i yespíritu alʌl cheꞌ cʌntʌbil to i chaꞌan i ñaꞌ. 6 Yom 
maꞌ chʌn chaꞌlen pacꞌ cꞌʌlʌl ti sʌcꞌan cꞌʌlʌl ti icꞌan, come mach 
a wujilic baqui bʌ miꞌ cajel ti colel. Ticꞌʌl muqꞌuix i laj colel. 
Muqꞌuix i yʌqꞌueñet i wut.

7 Tijicñayonla chaꞌan cuxulonla. Utsꞌatax mi laj qꞌuix qꞌuin. 
8  Mi jal maꞌ wajñel ti pañimil cꞌʌlʌl wen ñoxetix, laꞌ ñucꞌac a 
pusicꞌal jujumpꞌej qꞌuin, pero ñaꞌtan jaꞌel wen tam jini tal to 
bʌ ora cheꞌ maꞌ cʌy pañimil. Miꞌ caj ti lon jilel jini am bʌ wʌle. 
Mach jilic jini tal to bʌ.

I cʌntesʌntel chꞌitoñob yicꞌot xchꞌocob
9 Cheꞌ chꞌitoñet to, laꞌ ñucꞌac a pusicꞌal. Yom belel ora 

tijicñayet. Sʌclan majlel pejtel chuqui yom a pusicꞌal yicꞌot 
pejtel chuqui maꞌ qꞌuel. Pero ñaꞌtan jaꞌel, Dios mi caj i melet 

chaꞌan pejtel a melbal. Wersa mi caj a mel a bʌ yicꞌot Dios. 
10 Jini chaꞌan mach a chaꞌlen tsic pusicꞌal. Cʌntan a bʌ ame 
a wubin wocol yicꞌot chꞌijiyem bʌ. Ñaꞌtan ti isujm poj jumucꞌ 
jach a chꞌitonlel. Mux caj a ñoxꞌan jaꞌel. Miꞌ lon ñumel jini 
tijicña bʌ.

12  Ñaꞌtan Dios cheꞌ chꞌitoñet to. Cꞌuxbin wʌle cheꞌ jalto 
miꞌ tilel i yorajlel wocol. 2  Mi caj a ñoxꞌan. Cheꞌ jini 

maꞌanix i tijicñʌyel a pusicꞌal. Muqꞌuix a yʌxña qꞌuel jini qꞌuin 
yicꞌot uw yicꞌot ecꞌ yicꞌot jini tocal muꞌ bʌ i tijicñesañonla 
cheꞌ tiꞌ yorajlel jajmel. 3  Come tal i yorajlel cheꞌ tsiltsilña a 
bʌcꞌtal chaꞌan cabʌlix a jabilel. Miꞌ cajel ti cꞌuñꞌan a woc am 
bʌ cabʌl i pꞌʌtʌlel wʌle. Cheꞌ jini miꞌ caj ti cꞌojquel i bʌquel 
a wej. Wocol mi caj a cꞌux waj. Mach cꞌotix a wut jaꞌel. 4 Cheꞌ 
maꞌanic i bʌquel a wej yom tsʌts ñupꞌul i pʌchilel a wej ti 
cꞌux waj. Mi caj a seb can a wut cheꞌ miꞌ cajel ti cꞌay mut cheꞌ 
ti sʌcꞌan. Mux caj i mʌjquel a chiquin. Mach wen tsiquilix a 
tꞌan. 5 Cheꞌ ñoxetix bʌbʌqꞌuen maꞌ yajlel cheꞌ an baꞌ maꞌ letsel 
yicꞌot maꞌ jubel. Sʌquix a jol, tiquinix a bʌcꞌtal. Wocol maꞌ 
chaꞌlen xʌmbal. Mach a womix a chʌn ajñel yicꞌot a wijñam. 
Wolix a pijtan i yorajlel chʌmel. Mero lʌcꞌʌl a wotot ti chan 
mach bʌ yujilic jilel. Wolix i chajpañob i bʌ xꞌuqꞌuelob. 6 Jini 
chaꞌan cheꞌ chꞌitoñet to, yom maꞌ ñaꞌtan Dios tsaꞌ bʌ i meleyet. 
I yorajlelix maꞌ ñaꞌtan cheꞌ maxto tsꞌojquem baꞌ chucul i puyil 
a cuxtʌlel melbil bʌ ti tsucu taqꞌuin. Ñaꞌtan Dios wʌle cheꞌ 
maxto tojpꞌemic jini latu melbil bʌ ti oro, come muqꞌuix caj ti 
tojpꞌel jini luchoꞌ jaꞌ yaꞌ baꞌ miꞌ loqꞌuel jaꞌ. 7 Jini tsꞌubejn miꞌ caj 
ti sujtel ti lum baqui tilem. Jini espíritu miꞌ sujtel ti Dios tsaꞌ 
bʌ i yʌcꞌʌ. 8  Lolom jach pejtel jini, cheꞌen jini subtꞌan. Toꞌol icꞌ 
jach.

Pejtelel am bʌ tiꞌ wenta winic
9 Mach jinic jach an i ñaꞌtibal jini subtꞌan, pero wen yujil 

cʌntesa. Tsiꞌ chʌn cʌntesa winicob pejtel tsaꞌ bʌ i ñopo. Tsiꞌ 
chucu ti jun i subal winicob añoꞌ bʌ i ñaꞌtibal. Tsiꞌ wen ñaꞌta 
bajcheꞌ yom subol chaꞌan miꞌ cʌytʌl tiꞌ pusicꞌal winicob. 
10 Utsꞌatax tsiꞌ yubiyob winicob xꞌixicob. Jini subtꞌan tsiꞌ wen 
tsictesa pejtel chuqui tac isujm. Isujm pejtel chuqui tsiꞌ tsꞌijba.

11 Lajal i tꞌan jini am bʌ i ñaꞌtibal bajcheꞌ acuxan muꞌ bʌ i 
jecꞌonla. Miꞌ xicꞌonla ti wen bʌ lac melbal. Añobʌch i pusicꞌal 

muꞌ bʌ i ñopbeñob i tꞌan. Lajalob bajcheꞌ tiñʌmeꞌ muꞌ bʌ i 
jacꞌben i tꞌan xcʌntaya. 12  Tsajalet me, calobil. Mach a ñajti 
sajcan a cʌntesʌntel. Jasʌl jini. Mach ujtic laj cʌn pejtel i 
cʌntesʌbal winicob. Cabʌl woliꞌ pꞌojlel jun ti pañimil. Miꞌ 
cꞌojyel laj qꞌuel.

13  Cojach jini mic sub. Bʌcꞌñan Dios, jacꞌben i mandar, come 
jiñʌch muꞌ bʌ i wersa cꞌajtibeñet. 14 Come Dios mi caj i melonla 
yicꞌot pejtel muꞌ bʌ lac mel yicꞌot pejtel jini mucul tac bʌ mi 
wen o mi jontol. 

Jini cꞌajtibilix bʌ xchꞌoc yicꞌot yambʌ xchꞌocob

1  Jiñʌch utsꞌat bʌ cꞌay tsaꞌ bʌ i mele Salomón.
(Jini xchꞌoc cꞌajtibil bʌ miꞌ cajel ti tꞌan:) 2  Tsꞌujtsꞌubeñon 

c choj. Mach junyajlic jach, come ñumen tsajʌch a tsꞌujtsꞌuya 
bajcheꞌ vino. 3  Xojocña a wujtsꞌil ti a bojñil. Utsꞌatax a cꞌabaꞌ 
cheꞌ bajcheꞌ perfume woli bʌ jejbel. Jini chaꞌan jini xchꞌocob 
miꞌ cꞌuxbiñetob. 4 Pʌyʌyon majlel quicꞌotet. Yom majliconla ti 
ora. Pʌyʌyon ochel ti malil a wotot, c rey.

Añonix tiꞌ yotot rey. Tsiꞌ pʌyʌyon ochel. Tijicña mi caj lac 
tem ajñel. Ñumen utsꞌat a cꞌuxbiya bajcheꞌ vino. Jini chaꞌan 
miꞌ laj cꞌuxbiñetob xchꞌocob.

5 Xchꞌocob wʌꞌ bʌ chumuletla ti Jerusalén, qꞌueleyonla. 
Iꞌicꞌon, pero c tꞌojol jax. Tsaꞌ icꞌayon ti qꞌuin cheꞌ bajcheꞌ manta 
bʌ otot i chaꞌan Cedar.

(Jini rey Salomón:) Pero yulucña a pʌchilel cheꞌ bajcheꞌ 
seda bʌ pisil welel bʌ muꞌ bʌ i lichꞌob tiꞌ chañelal i jol 
Salomón.

(Jini xchꞌoc:) 6 Xchꞌocob chumulet bʌ la ti tejclum, mach laꞌ 
tsꞌaꞌleñon chaꞌan iꞌicꞌon. Tsaꞌ icꞌayon ti qꞌuin. Cʌscuñob tsiꞌ 
michꞌleyoñob. Tsiꞌ chocoyoñob majlel ti eꞌtel ti tsꞌusubil. Tsaj 
qꞌuelbeyob i tsꞌusubil, pero maꞌanic tsaꞌ mejli j qꞌuel c chaꞌan 
bʌ. 7 Subeñon cꞌuxbibilet bʌ c chaꞌan: ¿Baqui mi caj a pʌy 
majlel a wʌlacꞌ ti bucꞌbal? ¿Baqui maꞌ wʌqꞌueñob i cꞌaj i yo ti 
xinqꞌuinil? Yaꞌ com majlel jaꞌel chaꞌan mic tajet. Lolom jach 
mic sʌclañet ñumel tiꞌ tojlel i yʌlacꞌ a piꞌʌlob.

CANTARES
I cꞌay Salomón

Jini xchꞌoc yicꞌot muꞌ bʌ caj i pʌy
(Jini rey Salomón:) 8  A tꞌojol jax mij qꞌuelet. Maꞌanic yambʌ 

xꞌixic cheꞌ bajcheꞌet ti pejtelel pañimil. Mi a wom tilel baꞌ 
añon, tsajcan majlel i bijlel cʌlacꞌ baꞌ tsiquilix ocʌl. Cheꞌ jini 
mi caj a cꞌotel tiꞌ lejchem pat tac i chaꞌan xcʌnta tiñʌmeꞌob. Yaꞌ 
yom maꞌ pʌy majlel a tiñʌmeꞌ yicꞌot i yal chaꞌan miꞌ chaꞌleñob 
bucꞌbal. 9 Utsꞌatax mij qꞌuelet. A tꞌojol bajcheꞌ jini chꞌʌlbil bʌ 
caballo i chaꞌan jini rey ti Egipto. 10 Utsꞌatax a wut chꞌʌlʌl bʌ tiꞌ 
tsutsel a jol lijlaw tac bʌ ti a quejlab. Utsꞌatax a bicꞌ chꞌʌlbil bʌ 
ti pʌl bʌ i yuj. 11 Yom mi lac jalbeñet a wʌyaꞌ ti oro yicꞌot ujʌl 
melbil bʌ ti plata.

(Jini xchꞌoc:) 12  Ñolol jini rey tiꞌ chꞌac. Tijicña miꞌ yubin 
cujtsꞌil tic bojñil. 13  Lajalʌch jini cꞌuxbibil bʌ c chaꞌan bajcheꞌ 
woxol bʌ mirra jocꞌol bʌ tic tajn baꞌan c chuꞌ.

(Jini rey Salomón:) 14 Lajal jini cꞌuxbibil bʌ c chaꞌan bajcheꞌ 
sutꞌyebil bʌ i nich pimel i cꞌabaꞌ alheña tilem bʌ ti pʌcꞌʌbʌl i 
cꞌabaꞌ Engadi. 15 Cꞌuxbibilet bʌ c chaꞌan, a tꞌojol jax. I tꞌojol jax 
a wut, lajal bajcheꞌ xꞌujcuts. 16 Utsꞌat lac totsꞌlib wʌꞌ ti pepech 
jam. 17 Jini chꞌujteꞌ i wentajʌch i yoyel la cotot miꞌ yʌqꞌueñonla 
i yʌxñilel. Jini teꞌ am bʌ ti lac joytilel i wentajʌch i bojteꞌlel la 
cotot wʌꞌ baꞌ mʌcʌlonla.

2  (Jini cꞌajtibil bʌ:) Lajalon bajcheꞌ i nich rosa muꞌ bʌ i 
colel ti Sarón. Lajalon bajcheꞌ lirio, ñetꞌel bʌ ti chꞌixol.

(Jini rey Salomón:) 2  Isujm lajalet bajcheꞌ lirio wen cꞌuxbibil 
bʌ c chaꞌan. Cheꞌ bajcheꞌ chꞌix mij qꞌuel yan tac bʌ xchꞌoc añoꞌ 
bʌ ti a joytilel.

(Jini xchꞌoc:) 3  Jini cꞌuxbibil bʌ c chaꞌan lajalʌch bajcheꞌ 
manzana teꞌ. Ñumen utsꞌat bajcheꞌ yambʌ chꞌiton winicob. 
Tijicñayon cheꞌ buchulon tiꞌ yʌxñilel. Wen sumuc i wut teꞌ mi 
cubin. 4 Miꞌ pʌyon ochel baꞌ mi lac chaꞌlen weꞌel tiꞌ tojlel pejtel 
pʌybiloꞌ bʌ i chaꞌan. Mi caj i qꞌuelob bajcheꞌ miꞌ cꞌuxbiñon. 
5 Aqꞌueñon yʌcʌcña bʌ i bʌl c ñʌcꞌ. Laꞌ ñucꞌac c pusicꞌal chaꞌan 
a cꞌuxbiya. I wentajʌch i bʌl c ñʌcꞌ mi cubin. Cheꞌ ñajt an mic 
mel c pusicꞌal. Cabʌl mic ñaꞌtan.

6 Laꞌ ajnic jini tsꞌej bʌ i cꞌʌb tiꞌ yebal c jol. Laꞌ i mecꞌon tiꞌ ñoj. 
7 C piꞌʌlob ti Jerusalén, mic subeñetla mach maꞌ xicꞌben jini 
cꞌuxbibil bʌ c chaꞌan. Laꞌto ajnic jinto cheꞌ miꞌ bajñel ñaꞌtan i 
pʌs i cꞌuxbiya. Subeñon mi mux caj laꞌ jacꞌ.

8-9 ¿Chuqui jini woli bʌ cubin? Jiñʌch cꞌuxbibil bʌ c chaꞌan. 
Wʌꞌix tilel. Wolix i tijpꞌel tilel cheꞌ bajcheꞌ alʌmeꞌ ti wits. Miꞌ 
tijpꞌel cꞌaxel baꞌ japal. Untsaꞌ tiꞌ pat tsꞌajc. Wolix i qꞌuelon ti 
alʌ puerta.

10 Jini cꞌuxbibilon bʌ c chaꞌan tsiꞌ subeyon: Chꞌojyen, 
cꞌuxbibilet bʌ c chaꞌan. Conla. 11 Come tsaꞌix ñumi i yorajlel 
tsʌñal, tsaꞌix ñumi i yorajlel jaꞌal. 12  Wolix i pasel nichim. I 
yorajlelix miꞌ cajelob ti cꞌay jini teꞌlemut. Isujm i yorajlelix 
jajmel. 13  Woli ti chꞌocan teꞌ. Woli ti nich tsꞌusubil. Wen 
xojocña i yujtsꞌil. Chꞌojyen, cꞌuxbibilet bʌ c chaꞌan, a tꞌojol jax 
bʌ. Conla.

14 C chaꞌañet, xchꞌoc. Lajalet bajcheꞌ xꞌujcuts. Miꞌ muc i bʌ tiꞌ 
pat xajlel yaꞌ ba lechꞌel. Pejcañon. Laꞌ cubin a tꞌan, com qꞌuel a 
wut. A tꞌojol jax.

15 Yaloꞌ wax tac woliꞌ jisan lac tsꞌusubil. Chucbeñonla, come 
woli ti nich tsꞌusub, cheꞌen.

16  C chaꞌañʌch jini cꞌuxbibil bʌ. Joñon jaꞌel i chaꞌañon. Woliꞌ 
cꞌux i waj tiꞌ tojlel lirio, 17 jinto cheꞌ miꞌ sʌcꞌan pañimil, cheꞌ 
maꞌanix axñal. Laꞌ, cꞌuxbibil bʌ c chaꞌan, sutqꞌuin a bʌ. Laꞌ ti 
tijpꞌel cheꞌ bajcheꞌ alʌmeꞌ ti jini wits muꞌ bʌ i tꞌoxonla.

3  (Jini xchꞌoc:) Ti acꞌʌlel cheꞌ ñololon tic wʌyib, tsac sʌcla 
jini muꞌ bʌ i cꞌuxbiñon, pero maꞌanic tsac taja. Tsac pʌyʌ, 

pero maꞌanic tsiꞌ jacꞌʌ. 2  Tsajni c sʌclan ñumel tiꞌ bijlel tejclum 
yicꞌot ti choñoñibʌl. Pero mach c tajayic jini cꞌuxbibil bʌ c 
chaꞌan. 3  Jini xqꞌuel tejclumob tsiꞌ tajayoñob. Tsaj cꞌajtibeyob 
mi qꞌuelel i chaꞌañob jini muꞌ bʌ j cꞌuxbin. 4 Cheꞌ bʌ tsaj 
cʌyʌyob, mach jalic tsac taja jini muꞌ bʌ j cꞌuxbin. Tsac tsʌts 
chucu tij cꞌʌb chaꞌan maꞌanic miꞌ cʌyon. Tsac pʌyʌ ochel tiꞌ 
yotot c ñaꞌ, tiꞌ wʌyibʌl c ñaꞌ tsaꞌ bʌ i cʌntayon. 5 Mic subeñetla, 
xchꞌoquet bʌ la ti Jerusalén, ame laꞌ bʌcꞌtesan jini ñaꞌmeꞌ 
yicꞌot tatmeꞌ ti jamil, mach laꞌ xicꞌben jini muꞌ bʌ i cꞌuxbiñon. 
Laꞌto ajnic jinto cheꞌ miꞌ bajñel ñaꞌtan i pʌsbeñon i cꞌuxbiya.

Jini ñujpuñel
(Jini xchꞌocob ti Jerusalén:) 6 ¿Majqui jini woli bʌ ti tilel ti 

jochol lum cheꞌ bajcheꞌ butsꞌ tomtoña bʌ am bʌ xojocña bʌ 
i yujtsꞌil mirra yicꞌot pom yicꞌot pejtel yan tac bʌ xojocña 
bʌ? 7 Qꞌuelela i buchlib Salomón joyol bʌ ti uxcꞌal soldadojob 
yajcʌbiloꞌ bʌ i chaꞌan. 8  Wen yujilob guerra ti espada. 

Chajpʌbilob chaꞌan miꞌ coltañob i yum. Ti jujuntiquil lʌpʌl i 
chaꞌan i yespada chaꞌan miꞌ coltan i yum mi tsaꞌ tili bʌbʌqꞌuen 
bʌ ti acꞌʌlel. 9 Jini rey Salomón tsiꞌ yʌcꞌʌ ti melol i buchlib. Tsiꞌ 
cꞌʌñʌ teꞌ chꞌoyol bʌ ti Líbano. 10 An i yoyel melbil bʌ ti tsucul 
taqꞌuin. Tsiꞌ yotsa oro tiꞌ jol. Chʌccojan i mal. An i tajsil baꞌ 
jochꞌbil ili tꞌan: “A majtan muꞌ bʌ i yʌqꞌueñetob jini xchꞌocob ti 
Jerusalén”. Cheꞌʌch jochꞌbil.

(Jini xchꞌoc:) 11 Cucula. Laꞌ majlicob pejtel xꞌixicob chumuloꞌ 
bʌ ti Jerusalén. Qꞌuelela jini rey Salomón. Qꞌuelela i chꞌʌjlib i 
jol tsaꞌ bʌ i cꞌʌcchocobe i ñaꞌ cheꞌ tiꞌ yorajlel i ñujpuñel, ti jini 
qꞌuin cheꞌ cabʌl i tijicñʌyel i pusicꞌal.

I ñoxiꞌal miꞌ sub i ñuclel i yijñam

4  (Jini rey Salomón:) A tꞌojol jax quijñam muꞌ bʌ j cꞌuxbin, 
a tꞌojol jax. Lajal a wut mʌcʌl bʌ ti pisil bajcheꞌ xꞌujcuts. 

Liquil i tsutsel a jol miꞌ wejluyel cheꞌ bajcheꞌ alʌcꞌʌl muꞌ bʌ ti 
tijpꞌel tac ti wits. 2  Sʌsʌc i bʌquel a wej cheꞌ bajcheꞌ i tsutsel 
alʌcꞌʌl muꞌ bʌ caj ti tsejpel, tsaꞌ bʌ ujti ti tsꞌʌnsʌntel. 3 Lajal 
bajcheꞌ chʌchʌc puy i pʌchʌlel a wej. Utsꞌatax a wej. I piꞌʌlob 
i bʌ a choj cheꞌ bajcheꞌ chaꞌwejl manzana tsaꞌ bʌ tꞌoxle ti 
ojlil. Lajal i tsutsel a jol cheꞌ bajcheꞌ seda. Miꞌ mos a wut. 
4 Lajal a bicꞌ bajcheꞌ jini chan bʌ qꞌueloñib tsaꞌ bʌ i waꞌchoco 
David. I tꞌojol jax bajcheꞌ chan bʌ tsꞌajc chꞌʌlbil bʌ tiꞌ mʌctijib 
soldadojob. 5 Lajal a chuꞌ bajcheꞌ chaꞌcojt alʌmeꞌ loj bʌ, woliyoꞌ 
bʌ ti bucꞌbal baꞌan sʌsʌc nichim. 6 Mic majlel ti wits baꞌan 
mirra*, ti jini alʌ wits baꞌ mic chꞌujutesan c Dios jinto cheꞌ miꞌ 
sʌcꞌan pañimil, jinto cheꞌ miꞌ ñumel axñal. 7 Utsꞌatet cꞌuxbibilet 
bʌ c chaꞌan. Maꞌanic mi tsꞌitaꞌic a pꞌajomal. Wen tijicñayon 
quicꞌotet.

8  Laꞌ quicꞌot, quijñam. Cʌyʌ Líbano. Temel yom mi lac 
majlel laj qꞌuel pañimil yaꞌ ti pam wits tac i cꞌabaꞌ Amana 
yicꞌot Senir yicꞌot Hermón baꞌan i chꞌeñal bajlum. 9 Tsaꞌix 
a butꞌesa c pusicꞌal ti cꞌuxbiya, quijñam c piꞌʌlet bʌ. Tsaꞌix 
a butꞌesa c pusicꞌal ti cꞌuxbiya, chaꞌan tsaꞌ poj pʌsbeyon 
a wut, chaꞌan tsaꞌ wʌqꞌueyon junxojtꞌ bʌ a wuj. 10 Tsajatax 
yubil a cꞌuxbiya, quijñam c piꞌʌlet bʌ. Ñumen sumuc 
bajcheꞌ vino. Ñumen xojocña a perfume bajcheꞌ pejtel jini 
xojocña bʌ letsem bʌ i tojol. 11 Cheꞌ maꞌ chaꞌlen tꞌan, tsaj 
yubil cheꞌ bajcheꞌ i taꞌil chab. Cheꞌʌch yilal a tꞌan bajcheꞌ 

chab yicꞌot lech. Xojocña a pislel cheꞌ bajcheꞌ jini chꞌujteꞌ ti 
Líbano.

12  Lajalet quijñam c piꞌʌlet bʌ bajcheꞌ pʌcꞌʌbʌl joyol bʌ ti 
tsꞌajc, cheꞌ bajcheꞌ loqꞌuib jaꞌ wen ñupꞌul bʌ. 13 Cꞌuxbibilet 
cheꞌ bajcheꞌ pʌcꞌʌbʌl yujil bʌ wut, wen letsem tac bʌ i tojol, 
yicꞌot pʌcꞌʌbʌl baꞌ miꞌ colel tac jini teꞌ muꞌ bʌ i yʌcꞌ perfume: 
nardo, 14 azafrán, sicꞌʌb, canela, yicꞌot pejtel yan tac bʌ teꞌ am 
bʌ i cꞌʌjñibal chaꞌan i melol pom, mirra yicꞌot i yetsel áloes. 
15 Lajalet bajcheꞌ i chꞌujyib jaꞌ am bʌ ti pʌcꞌʌbʌl, cheꞌ bajcheꞌ 
pozo baꞌan cuxul bʌ jaꞌ tilem bʌ ti Líbano.

(Jini xchꞌoc:) 16 Laꞌ tilic icꞌ chꞌoyol bʌ ti norte. Laꞌ tilic 
icꞌ chꞌoyol bʌ ti sur. Laꞌ tic pʌcꞌʌb chaꞌan miꞌ yʌcꞌ ti ñumel 
i yujtsꞌil cꞌʌlʌl baꞌan jini cꞌuxbibil bʌ c chaꞌan. Laꞌ tilic jini 
cꞌuxbibil bʌ c chaꞌan tiꞌ pʌcꞌʌb chaꞌan miꞌ cꞌuxbin jini yajcʌbil 
bʌ i wut wen sumuc bʌ.

5  (Jini rey Salomón:) Tsaꞌix juliyon tic pʌcꞌʌb, quijñam c 
piꞌʌlet bʌ. Wolix c tucꞌ mirra yicꞌot yambʌ xojocña bʌ c 

chaꞌan. Wolij cꞌux chab. Wolic jap vino yicꞌot lech.
(Jini xchꞌocob ti Jerusalén:) Cheꞌʌch yom, cꞌuxula, japʌla 

ti pejtelel a pusicꞌal, come temeletla muꞌ bʌ laꞌ cꞌuxbin laꞌ bʌ. 
Yom tijicñayetla.

I chꞌijiyemlel chaꞌan tsiꞌ poj cʌyʌyob i bʌ
(Jini xchꞌoc:) 2  Cheꞌ wʌyʌlon ti acꞌʌlel, tsaꞌ caji ti chꞌojyel c 

pusicꞌal ti ñajal. Tsa cubibe i tꞌan jini cꞌuxbibil bʌ c chaꞌan. 
Waꞌal tiꞌ tiꞌ c wʌyib, woliꞌ cꞌajtin ochel baꞌ añon. Jambeñon abi 
cꞌuxbibilet bʌ c chaꞌan, quijñam, xꞌujcuts a tꞌojol jax bʌ, come 
tsac ñusa acꞌʌlel ti jumpat. Achꞌonix chaꞌan yeꞌeb, cheꞌen.

3 Pero tsac sube: Jocholix c bujc. ¿Yom ba mic chaꞌ lʌp? 
Pocolix coc. ¿Yom ba mic bibꞌesan? choꞌon. 4 Jini cꞌuxbibil bʌ 
c chaꞌan tsiꞌ ñopo i jamben i tiꞌ otot. Tsac pꞌunta tic pusicꞌal. 
Comix j qꞌuel. 5 Tsaꞌ bʌcꞌ chꞌojyiyon chaꞌan mic jamben. Tsaꞌ 
pꞌajti ti lum jini perfume am bʌ tij cꞌʌb yicꞌot xojocña bʌ mirra 
cheꞌ bʌ tsac locꞌsa cadena tac tiꞌ tiꞌ. 6 Tsac jambe, pero maꞌanix 
tsiquil jini cꞌuxbibil bʌ c chaꞌan. Tsaꞌ toj sajti c pusicꞌal. Tsac 
sʌcla, pero maꞌanic tsac taja. Tsac pʌyʌ, pero maꞌanic tsiꞌ 
jacꞌʌ. 7 Jini xqꞌueloñelob tsiꞌ tajayoñob. Tsiꞌ jatsꞌʌyoñob. Tsiꞌ 
lowoyoñob. Jini xqꞌuel tejclum am bʌ ti tsꞌajc tsiꞌ chilbeyon i 
pislel c wut. 8  A wocolic xꞌixicob ti Jerusalén, mi tsaꞌ laꞌ qꞌuele 

jini cꞌuxbibil bʌ c chaꞌan, subenla chꞌijiyemon chaꞌan comix j 
qꞌuel.

I yijñam miꞌ sub i ñuclel i ñoxiꞌal
(Jini xchꞌocob chumuloꞌ bʌ ti Jerusalén:) 9 Xꞌixic a tꞌojol jax 

bʌ, ¿majqui jini cꞌuxbibil bʌ a chaꞌan? ¿Mach ba lajalic bajcheꞌ 
yañoꞌ bʌ? ¿Chucoch maꞌ lon tilel a subeñon lojon?

(Jini xchꞌoc:) 10 Tsiꞌ qꞌuixi qꞌuin jini cꞌuxbibil bʌ c chaꞌan. 
Wen utsꞌat ti qꞌuelol. Ñumen utsꞌat bajcheꞌ lujumpꞌejl mil 
winicob. 11 Lajal bajcheꞌ oro i jol. Iꞌicꞌ i tsutsel i jol. 12  Lajal i 
wut bajcheꞌ xꞌujcuts tiꞌ tꞌejl aban baꞌ ñʌchꞌʌl i yaꞌal. 13  Lajal 
i niꞌ i wut bajcheꞌ xojocña bʌ pimel muꞌ bʌ i colel ti pʌcꞌʌb. 
Lajal i pʌchʌlel i yej cheꞌ bajcheꞌ lirio am bʌ i perfume. Lajal 
i yiqꞌuilel i yej cheꞌ bajcheꞌ mirra. 14 Pꞌʌtʌl i cꞌʌb bajcheꞌ oy 
melbil bʌ ti oro. I tꞌojol jax bajcheꞌ topacio. Cheꞌʌch i sʌclel 
i bʌcꞌtal bajcheꞌ i bʌquel i yej elefante chꞌʌlbil ti ujʌl tac 
letsem bʌ i tojol. 15 Chan i yoc bajcheꞌ oy melbil bʌ ti i tꞌojol 
jax bʌ mármol chucul bʌ ti oro. Chan bajcheꞌ jini chꞌujteꞌ ti 
Líbano. Maꞌanic yambʌ winic lajal bajcheꞌ jini. 16  Ñaꞌtanla, 
xꞌixicob, chumulet bʌ la ti Jerusalén, utsꞌatax i yej, tsaj i tꞌan, 
utsꞌatax i pusicꞌal. Cheꞌʌch yilal jini cꞌuxbibil bʌ c chaꞌan, 
cheꞌen.

6  (Jini xchꞌocob ti Jerusalén:) Xꞌixic, a tꞌojol jax bʌ, ¿baqui 
tsaꞌ majli jini cꞌuxbibil bʌ a chaꞌan? Mux caj j coltañet 

lojon ti sʌclaya.
(Jini xchꞌoc:) 2  Tsaꞌix majli tiꞌ pʌcꞌʌbʌl baꞌ xojocña pimel, 

chaꞌan miꞌ pʌy i yʌlacꞌ baꞌ miꞌ chaꞌleñob bucꞌbal. Yaꞌ mi caj 
i tucꞌ tilel lirio. 3 I chaꞌañonix jini cꞌuxbibil bʌ c chaꞌan, c 
chaꞌañʌch jaꞌel. Miꞌ pʌy majlel i yʌlacꞌ baꞌ miꞌ chaꞌleñob 
bucꞌbal.

I ñoxiꞌal miꞌ sub i ñuclel i yijñam
(Jini rey Salomón:) 4 Cꞌuxbibilet bʌ c chaꞌan, a tꞌojol jax 

cheꞌ bajcheꞌ i lumal Tirsa. A tꞌojol jax cheꞌ bajcheꞌ Jerusalén. 
Maꞌ xujchꞌibeñon c pusicꞌal. 5 Mʌyʌ a wut, come wolaꞌ pʌyon. 
Lijlaw i tsutsel a jol miꞌ mos a quejlab. Cheꞌʌch yilal bajcheꞌ 
alʌcꞌʌl muꞌ bʌ i jubel tac tiꞌ wits Galaad. 6 Sʌcjiꞌan i bʌquel 
a wej cheꞌ bajcheꞌ ñaꞌ tiñʌmeꞌ cheꞌ ujtel ti tsꞌʌmel. Tsꞌʌcʌl 
an ti a wej. Maꞌanic sajtem bʌ mi juntsꞌijtic. 7 I tꞌojol jax a 

choj cheꞌ bajcheꞌ chaꞌjajp manzana yaꞌ mosol tiꞌ pislel a wut. 
8  An yambʌ uxcꞌal quijñam, laj xꞌixicoꞌ bʌ rey, yicꞌot chʌncꞌal 
xꞌixicob ti cotot, yicꞌot cabʌl xchꞌocob mach bʌ tsicbilic muꞌ 
bʌ mejlel c pʌy. 9 Pero jatet jach, xꞌujcuts c chaꞌan, maꞌanic 
a pꞌajomal. Mij qꞌuelet ti utsꞌat. Maꞌanic mij cꞌuxbin yambʌ 
bajcheꞌ jatet. Jini xꞌixicob ti Jerusalén utsꞌatax tsiꞌ qꞌueleyet. 
Jini xꞌixicoꞌ bʌ rey yicꞌot yañoꞌ bʌ añoꞌ bʌ ti cotot miꞌ subob a 
ñuclel. 10 ¿Majqui jini? cheꞌob. Woliꞌ tejchel cheꞌ bajcheꞌ qꞌuin 
cheꞌ ti sʌcꞌan. I tꞌojol jax bajcheꞌ uw. Lajal i cꞌʌcꞌal cheꞌ bajcheꞌ 
qꞌuin yicꞌot ecꞌ. Miꞌ toj sajtel lac pusicꞌal cheꞌ mi laj qꞌuel, 
cheꞌob.

(Jini xchꞌoc:) 11 Tsajñiyon ti pʌcꞌʌbʌl yaꞌ ti joctʌl chaꞌan mij 
qꞌuel bajcheꞌ yilal i teꞌel come i yorajlelix miꞌ cajel ti nich. 
Com j qꞌuel mi woli ti nich c tsꞌusubil yicꞌot granada. 12  Tsaꞌ 
caji c ñaꞌtan c piꞌʌlob yaꞌ baꞌ chꞌoyolon. Cabʌl tsac mele c 
pusicꞌal chaꞌan ñajt an c piꞌʌlob. Tsa cʌlʌ tic pusicꞌal comix 
cujchel majlel ti buchlibʌl yaꞌ baꞌ añob.

(Jini xꞌixicob ti Jerusalén:) 13 Laꞌ ti sujtel baꞌ añon lojon, 
xchꞌoc chꞌoyol bʌ ti Sulam. Sujten, sujten chaꞌan mic chaꞌ 
qꞌuelet lojon.

(Jini xchꞌoc:) ¿Chucoch maꞌ sʌclañon chꞌoyolon bʌ ti 
Sulam?

(Jini rey Salomón:) Utsꞌatax mij qꞌuelet. Mach mejlic c mʌy c 
wut. Come a tꞌojol jax cheꞌ maꞌ ñumel tiꞌ tojlel jini woliyoꞌ bʌ 
ti son.

7  I tꞌojol jax a woc tiꞌ cacteꞌ. Sacꞌuñayet maꞌ chaꞌlen xʌmbal 
cheꞌ bajcheꞌ xꞌixic bʌ rey. Bʌyʌcña a yaꞌ. I tꞌojol jax cheꞌ 

bajcheꞌ ujʌl tac wen letsem bʌ i tojol. I melbalʌch jini wen 
yujil bʌ i melol. 2  Lajalʌch a wutbal bajcheꞌ alʌ taza butꞌul ti 
vino. Cheꞌʌch yilal a ñʌcꞌ bajcheꞌ jumujchꞌ trigo joyol bʌ ti 
lirio. 3  Lajal a chuꞌ cheꞌ bajcheꞌ chaꞌcojt alʌmeꞌ, loj bʌ. 4 Chan 
a bicꞌ cheꞌ bajcheꞌ i tꞌojol jax bʌ qꞌueloñib melbil bʌ ti marfil. 
Lajal a wut cheꞌ bajcheꞌ sʌc jaꞌ ti Hesbón, am bʌ tiꞌ tiꞌ jini 
tejclum Batrabim. Cheꞌʌch a niꞌ bajcheꞌ Líbano am bʌ tiꞌ tojel 
Damasco.

5 Cheꞌʌch a jol bajcheꞌ jini wits Carmel. Wen iꞌicꞌ i tsutsel a 
jol jalbil bʌ tiꞌ chꞌʌjlil, a tꞌojol jax. Jal ti qꞌuelol a wut. Mach 
mejlic c mʌy c wut, come cꞌux mi cubiñet. Wen tijicña c 
pusicꞌal ti a tojlel.

Ti chaꞌticlel tijicñayob
6  A tꞌojol jax cheꞌ bajcheꞌ jini xan. Cheꞌʌch a chuꞌ bajcheꞌ 

chaꞌtsojc tsꞌusub. 7-8  Tsac ñaꞌta letsel ti jini xan. Tsa cʌlʌ mux 
c chucben i cꞌʌb. Laꞌ c taj a chuꞌ cheꞌ bajcheꞌ cꞌunix bʌ tsꞌusub. 
Xojocña i yiqꞌuilel a wej cheꞌ bajcheꞌ i yujtsꞌil durazno. 9 Cheꞌ 
maꞌ tsꞌujtsꞌubeñon c wut, maꞌ qꞌuixñesan c pusicꞌal cheꞌ bajcheꞌ 
tsaj bʌ vino muꞌ bʌ i yʌcꞌob ti tꞌan jini wʌyʌloꞌ bʌ.

(Jini xchꞌoc:) 10 I chaꞌañoñʌch. Jini cꞌuxbibil bʌ c chaꞌan miꞌ 
cꞌuxbiñon. 11 Conla, cꞌuxbibilet bʌ c chaꞌan. Conla ti jamil. Laꞌ 
jijliconla ti xchumtʌl. 12  Sebto mi caj lac chꞌojyel chaꞌan mi 
laj qꞌuel mi woli ti nich jini tsꞌusubil yicꞌot jini granada. Yaꞌi 
mi caj j cꞌuxbiñet. 13  Yaꞌ miꞌ yʌcꞌ i perfume jini nichim. Yaꞌan 
pejtel i wut teꞌ sumuc bʌ ti cꞌuxol, jini cꞌunix bʌ yicꞌot jini 
lotbil bʌ tsaꞌ bʌ ujti c tucꞌ. Tsaꞌix c lotbeyet jini wen tac bʌ, 
cꞌuxbibilet bʌ c chaꞌan.

8  Cʌscuñetic, utsꞌatax. Cheꞌic jini, mic tsꞌujtsꞌubeñet a wut. 
Cheꞌic jini, mach i wentajic yañoꞌ bʌ. Maꞌanic majch miꞌ 

tseꞌtañon mi juntiquilic. 2  Cʌscuñetic, mux c pʌyet ochel tiꞌ 
yotot c ñaꞌ chaꞌan maꞌ cʌntesañon. Cheꞌic jini, mi cʌqꞌueñet 
a jap tsaj bʌ vino yicꞌot i yaꞌlel granada. 3  Utsꞌatax muqꞌuic i 
yʌcꞌ jini tsꞌej bʌ i cꞌʌb ti yebal c jol, muqꞌuic i mecꞌon tiꞌ ñoj. 
4 Xꞌixicob ti Jerusalén, mic subeñetla mach maꞌ xicꞌben. Laꞌto 
ajnic jinto cheꞌ yomix i pʌs i cꞌuxbiya.

(Jini xꞌixicob ti Jerusalén:) 5 ¿Majqui jini xchꞌoc muꞌ bʌ i tilel 
loqꞌuem bʌ ti jochol bʌ lum? Woliꞌ licchocon i bʌ tiꞌ quejlab 
jini cꞌuxbibil bʌ i chaꞌan.

(Jini rey Salomón:) Tsac pʌyʌyet chaꞌan maꞌ cꞌuxbiñon cheꞌ 
yaꞌto añet ti yebal jini manzana teꞌ baꞌ tsiꞌ yʌcꞌʌyet ti pañimil a 
ñaꞌ cheꞌ bʌ tsiꞌ chaꞌle bajqꞌuel.

Mach jilic cꞌuxbiya cheꞌ mi lac chʌmel
(Jini xchꞌoc:) 6 Pʌyʌyon ti junyajlel ti ñujpuñel. Otsañon ti a 

pusicꞌal chaꞌan mach loqꞌuicon ti pejtelel ora. Come mach jilic 
laj cꞌuxbiya cheꞌ cuxulontola. Mach yajpic cheꞌ mi lac chʌmel. 
Wen bʌbʌqꞌuen jax jini tsʌytsʌyña bʌ i pusicꞌal. Jini cʌlejem 
bʌ wen chꞌijiyem miꞌ cʌytʌl. Miꞌ lejmel i pusicꞌal cheꞌ bajcheꞌ 
cꞌajc wen ticʌw bʌ tilem bʌ ti lac Yum. 7 Mach yajpic i cꞌʌcꞌal 
laj cꞌuxbiya ti tam bʌ jaꞌ. Mi tsaꞌ tili butꞌjaꞌ, mach mejlic i jisan. 

Mi an majqui yom i taj, mach jasʌlic pejtelel i chubʌꞌan chaꞌan 
miꞌ mʌn.

(Jini xchꞌoc:) 8  An xchꞌoc bʌ quijtsꞌin maxto bʌ i taja i colel. 
¿Chuqui yom mi lac mel cheꞌ an majqui miꞌ cꞌajtin?

(Jini rey Salomón:) 9 Mi maxto tsiꞌ taja i colel, yom mi lac 
melben i yajñib. Yom mi lac chꞌʌl ti plata. Mi cabʌl yom i 
cʌntʌntel, mux lac ñupꞌ ti tabla bʌ chꞌujteꞌ.

(Jini xchꞌoc:) 10 Xꞌixiconix. Tsaꞌix c taja j colel. Tsiꞌ qꞌueleyon 
tiꞌ yutslel i pusicꞌal jini caj cꞌuxbiya. 11 An i tsꞌusubil Salomón 
ti Baalhamón. Tsiꞌ yʌcꞌʌ tiꞌ wenta xꞌeꞌtelob muꞌ bʌ i tojob ti 
mil tac jujuntiquil chaꞌan woliꞌ cꞌʌñob ti majan. 12  Pero mi 
caj c junyajlel aqꞌuen c tsꞌusubil Salomón ti chejachi. Laꞌ i lot 
jini mil peso c chaꞌan bʌ. Mi caj cʌqꞌuen jaꞌel lujuncꞌal peso 
jini muꞌ bʌ i cʌntañob. 13  Cꞌuxbibilet bʌ c chaꞌan, utsꞌatax 
woliꞌ yubiñob a tꞌan a piꞌʌlob, pero laꞌ cubin jaꞌel. 14 Laꞌ ti ora, 
cꞌuxbibilet bʌ c chaꞌan cheꞌ bajcheꞌ meꞌ. Laꞌ tiꞌ chañelal jini 
wits jini xojocña bʌ wits baꞌ lotol pejtel jini cꞌuxbil tac bʌ. 

I mul Judá

1  Ti jim bʌ ora cheꞌ añob i yeꞌtel ti rey yaꞌ ti Judá* jini 
Uzías, yicꞌot Jotam, yicꞌot Acaz yicꞌot Ezequías, jini Isaías 

i yalobil Amoz tsiꞌ qꞌuele ti espíritu jini winicob yaꞌ ti Judá 
yicꞌot ti Jerusalén.

Lac Yum tsiꞌ pʌsbe Isaías bajcheꞌ yilalob. 2  Tsiꞌ yʌlʌ: 
Ñichꞌtanla c tꞌan, añet bʌ la ti panchan yicꞌot ti pañimil. Tsac 
lon cosa calobilob. Tsac lon cʌntayob. Wolix i chañꞌesañob 
i bʌ tij contra. 3  Jini wacax miꞌ cʌn i yum. Jini burro miꞌ 
wen cʌmben i yotot i yum baꞌ miꞌ taj i bucꞌbal. Pero Israel* 
maꞌanic miꞌ chꞌʌmben isujm. Jini mero c chaꞌañoꞌ bʌ maꞌanic 
miꞌ cʌñonob.

4 Cabʌl jax i mul jini añoꞌ bʌ ti Judá. Cʌlʌx butꞌulob jax ti 
jontolil. I yalobilob xñusa tꞌañob. Tsaꞌix i ñajtesayob i bʌ baꞌ 
añon. Tsaꞌix i tsꞌaꞌleyob jini Chꞌujul Bʌ i chaꞌan Israel.

5 Tsaꞌix i tʌtsꞌʌyob i bʌ tic tojlel. ¿Chucoch laꞌ wom mic chʌn 
bajbeñetla ti asiyal? ¿Mu ba caj laꞌ chʌn chañꞌesan laꞌ bʌ? 
Cabʌl i cꞌamʌjel laꞌ jol. Tsaꞌix junyajlel cꞌuñꞌayetla. 6 Cꞌʌlʌl 
tiꞌ laꞌ xinjol yicꞌot cꞌʌlʌl tiꞌ mal laꞌ woc maꞌanic laꞌ cꞌocꞌlel, 
lojwemetla, sitꞌiletla. Tsaꞌ wen yʌxꞌa laꞌ bʌcꞌtal, ñuqui echꞌelix 
laꞌ tsoy. Maꞌanic majqui tsiꞌ pixbeyetla. Maꞌanic majqui tsiꞌ 
bombeyetla ti aceite mi ti tsꞌac chaꞌan miꞌ lajmel i cꞌuxel.

7 Pujchꞌemix a lum Judá. Tsaꞌix sujti ti cꞌʌncꞌʌn. Tiquinix. 
Pulbilix a tejclum tac. Jini ñajt bʌ chꞌoyolob woliꞌ cꞌuxob i wut 
a pʌcꞌbal cheꞌ tulul a wut wolaꞌ qꞌuelob. 8  Jini jach tsaꞌ cʌle 
Sion, cheꞌ bajcheꞌ cʌybilix bʌ lejchempat yaꞌ ti tsꞌusubil, cheꞌ 
bajcheꞌ cʌybilix bʌ i yotlel ixim ti cholel cheꞌ ujtemix i yorajlel 

cꞌajbal. Tsaꞌ cʌle cheꞌ bajcheꞌ tejclum joyol bʌ tiꞌ contrajob, 
cheꞌen lac Yum. 9 Tsꞌita jax tsaꞌ cʌleyonla, mach oñonixla. 
Machic tsiꞌ coltayonla i Yum Panchan yicꞌot Pañimil, tsaꞌ 
jisʌntiyonla cheꞌ bajcheꞌ Sodoma yicꞌot Gomorra.

Dios yom mi la cajñel ti chꞌujul
10 Winicob añoꞌ bʌ laꞌ weꞌtel ti Israel, lajaletla bajcheꞌ i 

yumob Sodoma yicꞌot Gomorra. Wen ñichꞌtanla chuqui miꞌ yʌl 
lac Yum. Ubinla i mandar Dios. 11 Woliꞌ yʌl lac Yum: ¿Chuqui 
to i yeꞌtel mi laꞌ chʌn tsʌnsʌbeñon c majtan*? Anquese cabʌl, 
mach tijicñayic c pusicꞌal. Tsaꞌix cꞌojyi j qꞌuel laꞌ majtan tac. 
Mach chʌn comix tat tiñʌmeꞌ yicꞌot i lewil i yal wacax. Mux c 
biꞌlen i chꞌichꞌel tat wacax yicꞌot alʌ tiñʌmeꞌ yicꞌot i tat chivo.

12  Mi laꞌ lon tilel laꞌ pʌs laꞌ bʌ tic tojlel. Pero mach comic 
mi laꞌ tꞌuchtan ili cajñib, come maꞌanic mi laꞌ mel laꞌ pusicꞌal 
chaꞌan laꞌ mul. 13  Mach comix mi laꞌ chꞌʌmbeñon tilel c majtan. 
Tsꞌaꞌ mij qꞌuel i butsꞌil pom. Tsꞌaꞌ mij qꞌueletla cheꞌ mi laꞌ 
tempan laꞌ bʌ yicꞌot laꞌ piꞌʌlob chaꞌan mi laꞌ melben i qꞌuiñilel 
jini tsijiꞌ bʌ uw yicꞌot i qꞌuiñilel cꞌaj o. Mach cujchix c chaꞌan 
laꞌ mul. Mach tijicñayonic cheꞌ mi laꞌ tempan la bʌ chaꞌan mi 
laꞌ chꞌujutesañon. 14 Mi laꞌ lon mel qꞌuin tiꞌ yorajlel tsijiꞌ bʌ uw 
yicꞌot ti yan tac bʌ ora. Mach cujchix c chaꞌan. Mach comix 
j qꞌuel. 15 Che mi laꞌ lon letsan laꞌ cꞌʌb tic tojlel chaꞌan mi laꞌ 
pejcañon ti oración, mux caj c mʌy c wut. Anquese cabʌl mi 
laꞌ chaꞌlen oración, mi wisilic mi caj c jacꞌbeñetla chaꞌan tiꞌ 
caj stsʌnsajetla, xbecꞌ chꞌichꞌetla. 16 ¡Pocox laꞌ bʌ; sʌqꞌuesan 
laꞌ bʌ! ¡Cʌyʌx laꞌ mel jontolil tiꞌ tojel c wut! 17 ¡Ñopox laꞌ mel 
chuqui utsꞌat! Cʌntesan laꞌ bʌ tiꞌ melol jini toj bʌ tiꞌ tojlel yañoꞌ 
bʌ. Tiqꞌuila xjontolilob, coltanla jini pꞌumpꞌuñoꞌ bʌ yicꞌot jini 
mebaꞌ alobob yicꞌot mebaꞌ xꞌixicob, cheꞌen.

18  Woliꞌ chʌn al lac Yum: Laꞌ cula, laꞌ lac tem chaꞌlen tꞌan. 
Anquese wen chʌctsꞌeran jini laꞌ mul, lajal mi caj i sujtel 
bajcheꞌ ñaꞌal tsʌñal. Anquese wen chʌchʌc jini laꞌ mul, lajal 
mi caj i sujtel bajcheꞌ wen sʌsʌc bʌ tsuts. 19 Mi laꞌ wom laꞌ 
wʌqꞌueñon laꞌ pusicꞌal chaꞌan mi laꞌ jacꞌbeñon c tꞌan, mi 
caj la cꞌux jini cꞌax sumuc bʌ pʌcꞌʌbʌl. 20 Pero mi mach laꞌ 
womic, mi chʌn tsʌts laꞌ pusicꞌal mi laꞌ ñusʌbeñon c tꞌan, mi 
caj laꞌ jilel ti espada tiꞌ cꞌʌb laꞌ contrajob. Cheꞌ tsiꞌ yʌlʌ lac 
Yum.

ISAIAS 1

El Antiguo Testament en el ch'ol de Tumbalá  ©Liga Bíblica Internacional, 2011 



1240

Lac Yum mi caj i chaꞌ coltan Jerusalén
21 Jerusalén, xucꞌul tsaꞌ ajniyet ti ñaxan cheꞌ bajcheꞌ xucꞌul 

bʌ xꞌixic, pero tsaꞌix sujtiyetla ti stsꞌiꞌlel. Ti ñaxan wen tojet. 
Tsaꞌ chaꞌle toj bʌ meloñel, pero wʌle tsaꞌix pꞌojliyob stsʌnsajob 
ti yojlil tejclum. 22  Ti ñaxan lajaletla bajcheꞌ plata, pero 
wʌle tsaꞌix sujtiyetla ti misujelʌl. Ti ñaxan lajaletla bajcheꞌ 
vino, pero wʌle supetixla yilal. 23  Jini yumʌlob laꞌ chaꞌan 
xñusa tꞌañob, i piꞌʌlobʌch xujchꞌ. Mi chꞌʌmob taqꞌuin chaꞌan 
miꞌ mucbeñob i mul i piꞌʌlob. Muꞌ jach i sʌclañob i majtan. 
Maꞌanic miꞌ wen coltañob jini mebaꞌob. Maꞌanic miꞌ pꞌisob ti 
wenta i wocol tꞌan jini mebaꞌ xꞌixicob.

24 Jini chaꞌan i Dios Panchan yicꞌot Pañimil, jini Pꞌʌtʌl bʌ i 
chaꞌan Israel, woliꞌ yʌl: A wila to, mi caj cʌqꞌueñob i toj i mul 
pejtelel muꞌ bʌ i contrajiñoñob. I yorajlelix mij qꞌuextʌbeñob 
i mul j contrajob. 25 Mi caj j contrajiñetla. Mi caj c pul a 
bibiꞌlel ti bʌbʌqꞌuen bʌ cꞌajc, chaꞌan mic junyajlel locꞌsan laꞌ 
jontolil. 26 Mi caj c chaꞌ aqꞌueñet utsꞌat bʌ yumʌlob yicꞌot toj 
bʌ xtojꞌesayayob cheꞌ bajcheꞌ ti ñaxan. Cheꞌ jini mi caj i yʌlob: 

“Jiñʌch utsꞌat bʌ tejclum baqui miꞌ melob chuqui toj. Xucꞌul bʌ 
tejclum”, cheꞌob.

27 Mi caj j coltan jini añoꞌ bʌ ti Jerusalén ti toj bʌ meloñel. Ti 
toj bʌ c pusicꞌal mi caj j coltan jini muꞌ bʌ i chaꞌ sutqꞌuiñob 
i bʌ tic tojlel. 28  Pero mi caj c bicꞌti jisan jini xmulilob muꞌ bʌ 
i juchꞌtecꞌob c tꞌan. Mi caj i jilelob pejtel muꞌ bʌ i cʌyoñob. 
29 Mi caj laꞌ wen ubin quisin chaꞌan tsaꞌ laꞌ chꞌujutesa diosteꞌ 
tac ti yebal cꞌolol teꞌ. Miꞌ caj ti chʌcꞌan laꞌ wut chaꞌan tsaꞌ 
laꞌ ñusayon yaꞌ ti jini pʌcꞌʌbʌl tac tsaꞌ bʌ laꞌ mula. 30 Mi caj 
laꞌ cʌytʌl cheꞌ bajcheꞌ jini cꞌolol teꞌ laj tiquinix bʌ i yopol, 
yicꞌot pʌcꞌʌbʌl mach bʌ anix miꞌ mujlel ti jaꞌ. 31 Jini pꞌʌtʌl 
bʌ winic lajal jax mi caj i majlel bajcheꞌ tiquin bʌ jam. Jini i 
melbal lajalʌch bajche tsꞌʌplaw bʌ nich cꞌajc muꞌ bʌ caj i jisan. 
Maꞌanic majqui mi caj i yʌp.

Mi caj i mʌjlel i chaꞌan i yumʌntel Dios 
(Mi. 4.1-3)

2  Jiñʌch tsaꞌ bʌ i qꞌuele Isaías (i yalobil Amoz). Tsiꞌ 
qꞌuele chuqui miꞌ caj ti ujtel ti Judá yicꞌot ti Jerusalén: 

2  Ti jini tal to bʌ qꞌuin, jini wits baꞌ waꞌchocobil i Templo 

ISAIAS 1 ,  2

El Antiguo Testament en el ch'ol de Tumbalá  ©Liga Bíblica Internacional, 2011 



1241

lac Yum, ñumen ñuc mi caj i yajñel cheꞌ bajche yan tac bʌ 
wits. Winicob chꞌoyoloꞌ bʌ ti pejtelel lum mi caj i tilelob 
ti chꞌujutesaya. 3  Cabʌl winicob tilemoꞌ bʌ ti yan tac bʌ 
tejclum mi caj i yʌlob: “Laꞌ letsiconla tiꞌ wits lac Yum, yaꞌ 
tiꞌ Templo i Dios Jacob, chaꞌan miꞌ pʌsbeñonla toj bʌ i bijlel, 
chaꞌan mi mejlel lac tsajcan majlel. Come yaꞌ ti Sion mi caj 
i cʌntesañonla. Yaꞌʌch ti Jerusalén mi caj i loqꞌuel i tꞌan lac 
Yum”, cheꞌob. 4 Lac Yum mi caj i chaꞌlen meloñel tiꞌ tojlel 
pejtelel winicob xꞌixicob chaꞌan miꞌ lajmel leto tiꞌ tojlelob. Jini 
eꞌtijibʌl chaꞌan guerra mi caj i sujtel ti eꞌtijibʌl chaꞌan cholel. 
Maꞌanix mi caj i chʌn chaꞌlen contra jumpꞌejl tejclum tiꞌ tojlel 
yambʌ. Maꞌanix mi caj i chʌn ñopob guerra.

I tojol i mul xñusa tꞌan
5 Conla winicob, i yalobiletla Jacob. Laꞌ lac chaꞌlen xʌmbal 

tiꞌ sʌclel lac Yum. 6 C Yum Dios tsaꞌix i cʌyʌ i chaꞌañoꞌ bʌ, i 
pꞌolbalob Jacob, come woliꞌ jacꞌob xwujtob tilemoꞌ bʌ tiꞌ 
pasibal qꞌuin muꞌ bʌ i toꞌol ñaꞌtañob chuqui tac miꞌ caj ti ujtel. 
Cheꞌ jaꞌel woliꞌ jacꞌob winicob muꞌ bʌ i pejcañob xibajob cheꞌ 
bajcheꞌ miꞌ melob jini filisteojob. Woliꞌ temob i tꞌan yicꞌot jini 
ñajt bʌ chꞌoyolob. 7 An cabʌl oro yicꞌot plata ti Israel, yicꞌot 
cabʌl jax chubʌꞌañʌl. An cabʌl caballo yicꞌot carreta. 8  An 
jaꞌel cabʌl diosteꞌ tac tiꞌ petol pañimil. Miꞌ ñocchocoñob i bʌ 
chaꞌan miꞌ chꞌujutesañob. I wʌlʌc melbalob i cꞌʌb. 9 Lac Yum 
mi caj i choc tilel wocol chaꞌan miꞌ peqꞌuesañetla. Maꞌanic mi 
caj i ñusʌbeñetla laꞌ mul. 10 Cucula ti ochel tiꞌ chꞌeñal colem 
bʌ xajlel. Mucu laꞌ bʌ ti mal lum, come cꞌax bʌbʌqꞌuen jax jini 
lac Yum, come cabʌl i cꞌʌcꞌal yicꞌot i ñuclel. 11 Jini winicob ñuc 
bʌ miꞌ qꞌuelob i bʌ, wersa mi caj i lijob i bʌ. Jini chan bʌ mi 
melob i bʌ wersa mi caj i peqꞌuesʌntelob. Ti jim bʌ qꞌuin jini 
jach lac Yum mi caj i qꞌuejlel ti ñuc.

Dios miꞌ peqꞌuesan jini chan bʌ miꞌ melob i bʌ
12  Ti jim bʌ qꞌuin i Yum Panchan yicꞌot Pañimil mi caj i tech 

meloñel tiꞌ contra pejtelel jini ñucoꞌ bʌ yicꞌot jini chañoꞌ bʌ 
yicꞌot jini xñusa tꞌañob, chaꞌan miꞌ juꞌsʌbeñob i pusicꞌal. 13  Mi 
caj i jisʌbeñob i pꞌʌtʌlel pejtel muꞌ bʌ i chañꞌesañob i bʌ cheꞌ 
bajcheꞌ jini chꞌujteꞌ am bʌ ti Líbano, yicꞌot cꞌolol teꞌ am bʌ 
ti Basán. 14 Mi caj i tsictiyel ñumen ñuc Dios bajcheꞌ pejtelel 

jini chan bʌ wits, yicꞌot pejtelel chan bʌ bujtʌl. 15 Mi caj i jem 
pejtelel jini chan bʌ tsꞌajc, yicꞌot jini tsꞌajc am bʌ tiꞌ joytʌlel 
colem tejclum. 16 Mi caj i jisan pejtel jini colem barco yaꞌ ti 
Tarsis, yicꞌot jini wen i tꞌojol tac bʌ barco baꞌ miꞌ chaꞌleñob 
xʌmbal jini wen chumuloꞌ bʌ. 17 Mi caj i peqꞌuesan jini ñuco 
bʌ muꞌ bʌ i lon chañꞌesañob i bʌ. Mi caj i jultesʌbeñob i 
pusicꞌal winicob chan bʌ miꞌ melob i bʌ. Cojach lac Yum mi 
caj i qꞌuejlel ti ñuc cheꞌ ti jini qꞌuin. 18  Mi caj i sʌcʌ jilelob 
pejtel jini melbil tac bʌ diosob. 19 Cheꞌ miꞌ tejchel waꞌtʌl lac 
Yum tiꞌ ñuclel yicꞌot tiꞌ cꞌʌcꞌal chaꞌan miꞌ bʌcꞌtesan jini añoꞌ bʌ 
ti pañimil, mi caj i lon putsꞌelob ti chꞌentun tac yicꞌot ti mal 
japal bʌ xajlel. 20 Ti jim bʌ qꞌuin winicob mi caj i chocob baꞌan 
tsuc yicꞌot sutsꞌ jini dios tac tsaꞌ bʌ i yajcayob, melbil bʌ ti 
oro yicꞌot ti plata. 21 Mi caj i yochelob ti putsꞌel baꞌ tocol tac i 
mal xajlel, yicꞌot jajp tac chꞌen yaꞌ ti xajlelol, cheꞌ miꞌ tilel lac 
Yum tiꞌ cꞌʌcꞌal yicꞌot tiꞌ nuclel chaꞌan miꞌ bʌcꞌtesan jini añoꞌ 
bʌ ti pañimil. 22  Jini chaꞌan cʌyʌx laꞌ xucꞌchocon laꞌ pusicꞌal 
ti winicob. ¿Chuqui to mi caj i yʌqꞌueñetla? Jumucꞌ jach miꞌ 
japob icꞌ ti pañimil.

I tojol i mul Judá yicꞌot Jerusalén

3  Awilan, i Yum Panchan yicꞌot Pañimil mi caj i chilbeñob 
i chubʌꞌan jini añoꞌ bʌ ti Judá yicꞌot ti Jerusalén. Mi caj 

i chilbeñob chuqui miꞌ cꞌuxob yicꞌot chuqui miꞌ japob. 2  Mi 
caj i laj jisan jini wen chꞌejloꞌ bʌ, yicꞌot yujiloꞌ bʌ guerra, 
yicꞌot xmelojelob, yicꞌot xꞌaltꞌañob, muꞌ bʌ i bajnel ñaꞌtañob 
chuqui tac jach miꞌ ñaꞌtañob, yicꞌot xñoxob, 3  yicꞌot i yumob 
soldadojob, yicꞌot wen chumuloꞌ bʌ, yicꞌot xtojꞌesayajob, yicꞌot 
xwujtob yicꞌot xticꞌlayajob. 4 Mi caj i yʌqꞌueñob i yuman 
chꞌitoñob. Jini alobob mi caj i chaꞌleñob yumʌl. 5 Yaꞌ tiꞌ 
tejclumob mi caj i wʌlʌc chaꞌleñob leto anquese i cʌñʌyob i 
bʌ. Jini chꞌiton winicob mi caj i contrajiñob jini xñoxob. Jini 
tsꞌaꞌlebil bʌ mi caj i contrajin jini muꞌ bʌ i qꞌuejlel ti ñuc.

6 Juntiquil winic mi caj i suben i yeran: An cabʌl a pislel. 
Utsꞌat maꞌ wochel tic yum lojon. Chꞌʌmʌyon lojon ti a wenta 
come pujchꞌemonix lojon, cheꞌen. 7 Pero i yeran mi caj i jacꞌ: 
Mach mejlic c chꞌʌm jini eꞌtel, come wʌꞌ ti cotot maꞌanix 
chuqui mij cꞌux yicꞌot chuqui mic lʌp. Mach comic c chaꞌlen 
yumʌl, cheꞌen. 8  Jini añoꞌ bʌ ti Jerusalén tsaꞌix i jatsꞌʌyob i 

yoc. Tsaꞌix yajli Judá. Jochocña mi caj i cʌytʌl. Come jontol 
tsiꞌ chaꞌleyob tꞌan ti contra lac Yum, jontol i melbalob. Tsiꞌ 
tsꞌaꞌleyob i ñuclel. Tsiꞌ techbeyob i michꞌajel.

9 Mach mejlic i mucob i mul. Tsiquil tiꞌ wut. Miꞌ pam 
tsictesañob i mul cheꞌ bajcheꞌ Sodoma. Mach yujilobic quisin. 
¡Pꞌumpuñob jax! Woli jach i yʌcꞌob i bʌ ti wocol. 10 Pero utsꞌat 
mi caj i loqꞌuel pejtel chuqui miꞌ mel jini xucꞌul bʌ winic. 
Suben mi caj i taj i chobejtʌbal chaꞌan utsꞌat i melbal. 11 Pero 
chꞌijiyemob jax jini xjontolilob. Mach utsꞌatic mi caj i loqꞌuel 
chuqui miꞌ ñaꞌtañob i mel, come Dios mi caj i yʌqꞌueñob i toj 
ti tsꞌʌcʌl pejtel i mul. 12  Alobob woliꞌ woltsꞌiñob jini tejclum. 
Xꞌixicob woliꞌ chaꞌleñob yumʌl. Pꞌumpꞌuñetla c chaꞌañet bʌ la, 
come woliꞌ lotiñetla jini muꞌ bʌ i lon tojꞌesañetla. Woliꞌ pʌyetla 
majlel baꞌ mach utsꞌatic.

13  Lac Yum tsaꞌix i chajpa i bʌ chaꞌan miꞌ chaꞌlen meloñel. 
Chajpʌbilix chaꞌan miꞌ yʌqꞌueñob i toj i mul winicob xꞌixicob. 
14 Lac Yum mi caj i pʌy jini xñoxob yicꞌot i yumob tejclum 
tac chaꞌan miꞌ melob. Mi caj i subeñob: An laꞌ mul tiꞌ tojlel c 
chaꞌañoꞌ bʌ. Tsaꞌix laꞌ jisa c tsꞌusubil. Tsaꞌ laꞌ xujchꞌibeyob i 
chubʌꞌan jini pꞌumpꞌuñoꞌ bʌ. Lotolix ti la wotot. 15 ¿Chucoch mi 
laꞌ ticꞌlan c tejclumob cheꞌ bajcheꞌ jini? Pꞌumpꞌun jax, xʌjñʌcꞌ 
tꞌuchtʌbilob tiꞌ wut yilal, cheꞌen lac Yum Dios, i Yum Panchan 
yicꞌot Pañimil.

I tojol i mul xꞌixicob ti Jerusalén
16 Lac Yum tsiꞌ yʌlʌ jaꞌel: Jini xꞌixicob ti Sion, wen ñuc 

miꞌ qꞌuelob i bʌ. Chan miꞌ letsañob i wut cheꞌ miꞌ chaꞌleñob 
xʌmbal. Mach yujilobic quisin. Lʌtslʌtsña miꞌ chaꞌleñob 
xʌmbal, chꞌojchꞌoña i chꞌʌjlil i yoc. 17 Jini chaꞌan lac Yum 
mi caj i yʌqꞌueñob i tsoyil i jol. Toꞌol chʌcpirañob i jol mi 
caj i cʌytʌl chaꞌan leco bʌ i tsoy. Lac Yum mi caj i yʌcꞌob 
ti ticꞌlʌntel cheꞌ pitsꞌilob tiꞌ wut pejtel pañimil. 18  Ti jim bʌ 
qꞌuin cheꞌ miꞌ tejchel meloñel, lac Yum mi caj i chilbeñob 
pejtelel i chꞌʌjlil: I chꞌʌjlil i yoc, jiñi xotol tac bʌ tiꞌ jol, 19 i yuj, 
i yuyaꞌ, yicꞌot i mosil tac i jol, 20 yicꞌot i ñejtꞌil tac i jol, yicꞌot 
i cʌjchib i bicꞌ i cꞌʌb, yicꞌot jini muꞌ bʌ i welwel cʌchob tiꞌ 
ñʌcꞌ, i cajchiñʌcꞌ, yicꞌot jini perfume jʌtsꞌʌcña tac bʌ i yujtsꞌil, 
21 yicꞌot mʌtcꞌʌbʌl, yicꞌot i chꞌʌjlil i niꞌ, 22  yicꞌot i tꞌojol jax 
bʌ i pislelob, yicꞌot i tajsil yicꞌot rebozo yicꞌot i bolsajob, 23  i 

yespejojob, yicꞌot xelajʌl yicꞌot seda pisil, yicꞌot i pixol, yicꞌot i 
mosil i wut.

24 Ti jim bʌ ora maꞌanix xojocña bʌ i tsꞌʌcal i cuctal. Tuw 
mi caj i yubiñob. Tiꞌ qꞌuexol jini cajchiñʌcꞌ mi caj i cʌjchelob 
ti lazo. Mach chʌn xibubilix i tsutsel i jol, chʌcpiran mi 
caj i sujtel. Tiꞌ qꞌuexol fino bʌ i pislel mi caj i lʌpob coxtal. 
Tiꞌ qꞌuexol i tꞌojlʌwel, mi caj i ñotbentel jini ticʌw bʌ tsucu 
taqꞌuin chaꞌan miꞌ yotsʌbentel i marcajlel i yum. 25 Jini a 
winicob mi caj i tsʌnsʌntelob ti guerra. Jini wen yujiloꞌ bʌ 
guerra mi caj i jisʌntelob chaꞌan i contrajob. 26 Jini xtejclumob 
miꞌ cajelob ti uqꞌuel. Mi caj i lʌpob i pislel mebaꞌob. Chꞌijiyem 
mi caj i cʌytʌl jini tejclum. Jejmenix i tiꞌ tac.

4  Ti jim bʌ qꞌuin maꞌanix jaytiquil miꞌ cʌytʌl winicob. 
Wuctiquil xꞌixicob mi caj i cajatañob juntiquil winic. 

Mi caj i yʌlob: A wocolic pʌyʌyon lojon. Maꞌanic mi caj a 
wubin wocol come mi caj c wʌlʌc mʌcꞌlan lojon c bʌ. Mi caj 
j qꞌuel lojon bajcheꞌ mic taj lojon c pislel. Pʌyʌyon lojon come 
quisintic jax mi cubin lojon cheꞌ maꞌanic c ñoxiꞌal lojon. Cheꞌ 
mi caj i yʌlob.

I ñuclel jini Mesías ti wiꞌil bʌ qꞌuin
2-4 Ti jini wiꞌil bʌ qꞌuin mi caj i tsictiyel jini Mesías*, cheꞌ 

bajcheꞌ miꞌ chꞌocan i buts tsaꞌ bʌ i pʌcꞌʌ lac Yum. Jini cuxulob 
to bʌ ti Israel i tꞌojol jax mi caj i qꞌuelob. Jiñʌch i chꞌʌjlil 
yicꞌot i ñuclel. Utsꞌat mi caj i yʌqꞌueñob i yonlel i wut jini lum. 
Jini cuxulob to bʌ tsaꞌ bʌ coliyob ti wocol, tsaꞌ bʌ cʌleyob ti 
Jerusalén, ochemoꞌ bʌ i cꞌabaꞌob tiꞌ juñilel laj cuxtʌlel, mi caj 
i pejcʌntelob ti “Chꞌujuloꞌ bʌ i chaꞌan lac Yum” cheꞌ bʌ tsaꞌix 
i pulbeyob i bibiꞌlel. I yEspíritu lac Yum mi caj i locꞌsʌbeñob 
i bibiꞌal i mul yaꞌ baꞌ tsaꞌ bejqꞌui i chꞌichꞌel jini tsʌnsʌbiloꞌ 
bʌ. 5 Lac Yum mi caj i yʌcꞌ butsꞌ yicꞌot tocal cheꞌ ti qꞌuiñil 
chaꞌan miꞌ mos jini wits i cꞌabaꞌ Sion yicꞌot pejtel otot an tac 
bʌ ti Jerusalén. Tsiquil woliꞌ cʌntañob. Cheꞌ ti acꞌʌlel mi caj 
i yʌcꞌ cꞌajc cheꞌ bajcheꞌ tocal. I ñuclel lac Yum mi caj i yajñel 
tiꞌ chañelal jini tejclum baꞌ mi caj i qꞌuejlel ti pejtelelob. 6 Cheꞌ 
jini lac Yum mi caj i cʌntan i chaꞌañoꞌ bʌ ame tajlecob chaꞌan 
i contrajob. Yaꞌan putsꞌib baꞌ mi caj i tajob axñal cheꞌ wen cꞌux 
qꞌuin, baꞌ tijicña miꞌ yajñelob tiꞌ yorajlel jaꞌal yicꞌot icꞌ yicꞌot 
chajc.

I lajintel Judá yicꞌot tsꞌusubil

5  Mi caj j cꞌʌyin jini cꞌux bʌ mi cubin. Jiñʌch i cꞌʌyintel 
i tsꞌusubil j cʌñʌ bʌ muꞌ bʌ j cꞌuxbin. An i tsꞌusubil ti 

jumpejt wen bʌ lum. 2  Tsiꞌ topꞌo jini lum, tsiꞌ laj locꞌsa jini 
xajlel tac. Tsiꞌ pʌcꞌʌ jini wen cꞌocꞌ bʌ pacꞌ. Yaꞌ ti yojlil, tsiꞌ 
waꞌchoco chan bʌ tsꞌajc chaꞌan miꞌ cʌntan. Tsiꞌ wʌn mele jaꞌel 
jumpꞌejl ajñibʌl baꞌ miꞌ yʌjtsꞌel jini tsꞌusub. Cheꞌ jini tsaꞌ caji i 
pijtan chaꞌan miꞌ yʌcꞌ i wut jini tsꞌusubil, pero wen paj jach tsaꞌ 
loqꞌui i wut. Maꞌanic tsaj bʌ i wut.

3  Tsiꞌ yʌlʌ lac Yum: Jini chaꞌan, winicob ti Jerusalén yicꞌot ti 
Judá, yom mi laꞌ ñaꞌtan majqui an i mul mi joñon o mi jini c 
tsꞌusubil. 4 ¿Chuqui to yom mic mel yaꞌ tic tsꞌusubil? ¿Anto ba 
chuqui maꞌanic tsac melbe? ¿Chucoch wen paj tsiꞌ yʌcꞌʌ i wut? 
¿Chucoch maꞌanic tsi yʌqꞌueyon tsaj bʌ i wut?

5 Mi caj c subeñetla chuqui mi caj c tumben c tsꞌusubil. Mux 
caj c jemben i mʌjquil chaꞌan miꞌ sujtel ti potrero. Alʌcꞌʌl 
tac mi caj i yochel i tꞌuchtan baꞌ tocol i tsꞌajquil. 6 Mux caj 
c junyajlel cʌy. Maꞌanix mi caj c chʌn acꞌ ti porajintel mi ti 
acꞌñʌntel. Laꞌ to wats pimꞌac ti chꞌixol yicꞌot tsajatuñol. Mux 
caj c ticꞌ jini tocal chaꞌan maꞌanix miꞌ chʌn yʌsan jaꞌal yaꞌ tiꞌ 
tojlel. Cheꞌ tsiꞌ yʌlʌ lac Yum.

7 Jini i tsꞌusubil i Yum Panchan yicꞌot Pañimil, jiñʌch Israel 
yicꞌot Judá. Jiñʌch i pʌcꞌʌb cꞌuxbibil i chaꞌan. Lac Yum tsiꞌ lon 
pijta chaꞌan miꞌ wen jacꞌbeñob i mandar, pero laj stsʌnsajob. 
Tsiꞌ lon pijta chuqui tac utsꞌat. Tsaꞌ jach i yubibeyob i yuqꞌuel 
jini ticꞌlʌbiloꞌ bʌ.

Tꞌan tiꞌ contra jini xjontolilob ti Judá
8  Obol jax laꞌ bʌ jatetla muꞌ bʌ laꞌ mʌn cabʌl laꞌ wotot, muꞌ 

bʌ laꞌ mʌctan cabʌl lum. Jini jach mi laꞌ lon ñaꞌtan chuqui 
yom laꞌ bajñel pusicꞌal chaꞌan wen chumuletla ti pañimil. 
9 Lac Yum tsaꞌix i tsictesʌbeyon: Jocholix jini colem otot wen 
utsꞌat tac bʌ. Maꞌañobix i yumob. 10 Mi caj i lon pʌcꞌob uxpꞌejl 
hectárea i tsꞌusubil, pero ya chʌmpꞌejl jach litro mi caj i 
loqꞌuel i yaꞌlel. Mi caj i lon pʌcꞌob lujuncujch pacꞌ, pero ya 
juncujch jach mi caj i yʌcꞌ i wut.

11 Pꞌumpꞌun jax mi caj laꞌ wubin jatetla, come seb to mi laꞌ 
loqꞌuel majlel ti lembal. Cheꞌ acꞌʌlelix mi laꞌ sujtel. 12  Mi laꞌ 

chaꞌlen qꞌuiñijel yicꞌot lembal, yicꞌot música, guitarra, lajteꞌ, 
yicꞌot amʌy. Pero maꞌanic mi laꞌ pꞌis ti wenta i tꞌan lac Yum.

13  Jini chaꞌan lac Yum mux caj i choquetla majlel ti cʌjchel 
ti ñajt bʌ pañimil, come maꞌanic mi laꞌ chꞌʌmben isujm i 
tꞌan lac Yum. Mi caj laꞌ chʌmel ti wiꞌñal yicꞌot tiquin tiꞌ ti 
laꞌ pejtelel, jini ñuc tacoꞌ bʌ yicꞌot pꞌumpꞌuñoꞌ bʌ jaꞌel. 14 Jini 
i yajñib chʌmeñoꞌ bʌ woliꞌ caw i yej yilal cheꞌ bajcheꞌ ajin, 
chaꞌan miꞌ mʌsan jini tejclum yicꞌot i chubʌꞌan yicꞌot pejtel 
jini tijicñayoꞌ bʌ muꞌ bʌ i cꞌuxbiñob pañimil. 15 Ti jim bʌ ora 
mi caj i peqꞌuesʌntelob jini winicob muꞌ bʌ i chañꞌesañob i bʌ. 
Mi caj i juꞌsʌbentel i pusicꞌal jini ñuc bʌ miꞌ qꞌuel i bʌ. 16 I Yum 
Panchan yicꞌot Pañimil mi caj i pʌs i ñuclel ti toj bʌ meloñel. 
Jini Chꞌujul bʌ Dios mi caj i pʌs i bʌ ti chꞌujul come toj 
pejtel chuqui miꞌ chaꞌlen. 17 Jini colem tejclum mi caj i sujtel 
tiꞌ bucꞌujib alʌcꞌʌl baꞌ mi caj i chaꞌlen bucꞌbal tiñʌmeꞌ yicꞌot 
chivo.

18  Obol jax laꞌ bʌ muꞌ bʌ laꞌ chʌn chaꞌlen jontolil, cheꞌ bajcheꞌ 
miꞌ tujcꞌan majlel lazo jini tat wacax. 19 Mi laꞌ tseꞌtan jini 
Chujul Bʌ i chaꞌan Israel. Mi laꞌ lon al: Seꞌñun a bʌ chaꞌan maꞌ 
wʌqꞌueñon lojon wocol ti ora, cheꞌetla.

20 Obol laꞌ bʌ muꞌ bʌ laꞌ lon qꞌuel ti utsꞌat jontolil. Mi laꞌ wʌl 
jontol jini utsꞌat bʌ. Mi laꞌ wʌl sʌc jini icꞌyochꞌan bʌ, mi laꞌ 
wʌl icꞌyochꞌan jini cꞌajc. Tsaj mi laꞌ wubin jini chꞌaj bʌ, pero 
chꞌaj mi laꞌ wubin jini tsaj bʌ. 21 Pꞌumpꞌun jax mi caj laꞌ wubin 
muꞌ bʌ laꞌ lon ñaꞌtan cabʌl laꞌ ñaꞌtʌbʌl. 22  Obol jax laꞌ bʌ come 
chꞌejletla ti lemoñel. Bʌxetla tiꞌ melol lembal. 23  Mi laꞌ chꞌʌm 
taqꞌuin chaꞌan mi laꞌ mucben i mul xjontolil chaꞌan mi laꞌ 
pꞌumpꞌun ticꞌlan jini mach bʌ anic i mul.

24 Jini chaꞌan i Yum Panchan yicꞌot Pañimil mi caj i meletla. 
Mi caj laꞌ jilel cheꞌ bajcheꞌ miꞌ sʌc jilel ti cꞌajc jini tiquin 
teꞌ yicꞌot tiquin yopol. Mi caj laꞌ yajlel cheꞌ bajcheꞌ teꞌ cheꞌ 
miꞌ yocꞌmʌl i wiꞌ. Cheꞌ bajcheꞌ i nich pimel mi caj laꞌ sujtel 
ti tsꞌubejn. Come tsaꞌ laꞌ ñusʌbe i tꞌan i Yum Panchan yicꞌot 
Pañimil. Tsaꞌix laꞌ tsꞌaꞌle jini Chꞌujul Bʌ i chaꞌan Israel. 25 Jini 
chaꞌan michꞌix lac Yum tiꞌ tojlel i chaꞌañoꞌ bʌ. Tsaꞌix i sʌtsꞌʌ i 
cꞌʌb chaꞌan miꞌ yʌqꞌueñob i toj i mul. Jini wits tac miꞌ ñijcan 
i bʌ. Pꞌulul mi caj i cʌytʌlob jini chꞌujlelʌlob cheꞌ bajcheꞌ 
misujelʌl ti calle. Anquese cabʌlix i wocol, pero maxto lajmic 
i michꞌlel lac Yum. Muꞌ to caj i chʌn aqꞌueñob wocol.

26  Cheꞌ jini lac Yum mi caj i letsan i bandera chaꞌan miꞌ pʌy 
tilel colem tejclum tac am bʌ ti ñajtʌl. Tiꞌ chꞌuyub jach mi 
caj i wetsꞌ tilel winicob añoꞌ bʌ ti jujunwejl pañimil. Ora 
jach mi caj i julelob. 27 Maꞌanic mi juntiquilic cꞌun bʌ, yujil 
bʌ yajlel, yujil bʌ wʌyel. Tsʌts cʌchbilob i ñʌcꞌ. Mach yujilic 
jejmel i chꞌajñal i zapato. 28  Wen jay tac i teꞌel i jalʌjb. Wen 
tsʌts xotbilob i jalʌjb chaꞌan miꞌ julob. Tsʌts i pacaralel i 
yoc caballo cheꞌ bajcheꞌ xajlel. Ajñel miꞌ majlel i carreta cheꞌ 
bajcheꞌ sutujt icꞌ. 29 Lajal mucꞌob ti oñel bajcheꞌ bajlum cheꞌ 
yomix i chuc i weꞌel. Maꞌanix majqui mi mejlel i chilben cheꞌ 
catsꞌ cꞌuxulix i chaꞌan. 30 Ti jim bʌ qꞌuin juꞌucña miꞌ cajelob ti 
tꞌan ti laꞌ contra cheꞌ bajche juꞌucña jini colem ñajb. Cheꞌ mi laꞌ 
ñejñan pañimil, wen icꞌyochꞌan jax chaꞌan wocol. Mosbilix jini 
qꞌuin yilal chaꞌan cabʌl tocal.

Lac Yum tsiꞌ pʌyʌ Isaías

6  Cheꞌ bʌ tsaꞌ chʌmi jini rey Uzías, ti jini jach bʌ jab, tsaj 
qꞌuele lac Yum, buchul bʌ ti chan ti ñuc bʌ i yeꞌtel. I yoc 

jach i pislel tsiꞌ laj butꞌu jini Templo. 2  Yaꞌ waꞌalob serafiñob 
muꞌ bʌ i yajñelob yicꞌot Dios ti panchan. Ti jujuntiquil añob 
wʌcpꞌejl i wichꞌ. Chaꞌpꞌejl miꞌ cꞌʌñob i mosob i wut, chaꞌpꞌejl 
miꞌ cꞌʌñob i mosob i yoc, chaꞌpꞌejl miꞌ cꞌʌñob ti wejlel. 3 Miꞌ 
jacꞌob i bʌ ti cꞌay: Chꞌujulet, wen Chꞌujulet Dios, i Yumet 
Panchan yicꞌot Pañimil. Butꞌul pejtel pañimil ti a ñuclel, 
cheꞌob. 4 Ti jujuntiquil tsiꞌ chaꞌleyob tꞌan. Ti jujunyajl tsaꞌ 
ñijcuyi i tsꞌajquil tac otot chaꞌan i tꞌan cheꞌ woli ti cꞌay. Tsaꞌ 
bujtꞌi i mal otot ti butsꞌ. 5 Joñon tsa cʌlʌ: Obol jax c bʌ come 
sajtemon. Come tsaꞌix j qꞌuele tic wut c Rey, i Yum Panchan 
yicꞌot Pañimil. Xmulilon, bibiꞌ c tꞌan, tem chumulon quicꞌot 
winicob bibiꞌ bʌ i tꞌan, choꞌon.

6 Cheꞌ jini juntiquil serafín am bʌ tenaza tiꞌ cꞌʌb tsiꞌ chꞌʌmʌ 
loqꞌuel i nich cꞌajc ti pulʌntib. Tsaꞌ wejli tilel baꞌ añon. 7 Tsiꞌ 
tʌlbeyon quej jini nich cꞌajc. Tsiꞌ yʌlʌ: Tsaꞌix i tʌlʌ a wej ili 
nich cꞌajc. Locꞌsʌbilix pejtel a jontolil. Ñusʌbilix pejtelel a 
mul, cheꞌen. 8  Cheꞌ jini tsa cubibe i tꞌan lac Yum woli bʌ i yʌl: 
¿Majqui mi caj c choc majlel baꞌan c chaꞌañoꞌ bʌ? ¿Majqui yom 
majlel i sub c tꞌan? cheꞌen. Joñon tsac jacꞌʌ: Um baꞌ añon c 
Yum. Chocoyon majlel, choꞌon. 9 Tsiꞌ subeyon: Cucu suben c 
chaꞌañoꞌ bʌ: “Anquese cabʌl mi laꞌ wubibeñon c tꞌan, maꞌanic 

mi caj laꞌ chꞌʌmben isujm. Anquese cabʌl mi laꞌ qꞌuel i yejtal 
c pꞌʌtʌlel, maꞌanic mi caj laꞌ ñaꞌtʌben i sujmlel”, cheꞌen. 
10 Tsʌtsꞌesʌbeñob i pusicꞌal ili winicob. Mʌcbeñob i chiquin. 
Mʌcbeñob i wut, ame cꞌotic i wut, ame miꞌ yubiñob c tꞌan, 
ame miꞌ chꞌʌmbeñob isujm chaꞌan miꞌ cʌyob i mul chaꞌan mic 
lajmesañob, cheꞌen. 11 Tsaj cꞌajtibe: ¿Jala to, c Yum? choꞌon. 
Tsiꞌ jacꞌbeyon: Jinto laj jembilix i tejclum tac. Cheꞌ jocholix 
miꞌ cʌytʌl i yototob yicꞌot i wumilelob, 12  cheꞌ bʌ tsaꞌix c 
pʌyʌyob majlel ti ñajt bʌ tejclum tac, jochol mi caj i cʌytʌl i 
lumal Israel ti pejt ti pejt. 13 Mi tsaꞌ cʌle junmojt loqꞌuem bʌ 
ti lujunmojt, mucꞌʌch i sejqꞌuel jubel jaꞌel cheꞌ bajcheꞌ cꞌolol 
teꞌ. Pero cheꞌ bajcheꞌ miꞌ chaꞌ colel i xujcꞌunteꞌlel cheꞌ secꞌbilix, 
cheꞌʌch jaꞌel jini chꞌujul bʌ tejclum, cheꞌen.

I tꞌan Isaías tiꞌ tojlel Acaz

7  Ti jim bʌ ora cheꞌ woliꞌ chaꞌlen yumʌl ti Judá jini rey 
Acaz (i yalobil Jotam, i buts Uzías) tsaꞌ tili i contrajin 

Jerusalén jini rey Rezín chꞌoyol bʌ ti Siria yicꞌot Peka jini 
rey ti Israel, i yalobilʌch Remalías. Pero maꞌanic tsaꞌ mejli i 
chꞌʌmob jini tejclum. 2  Ti jim bʌ ora tsaꞌ cꞌoti tꞌan baꞌan jini rey 
Acaz (loqꞌuem bʌ tiꞌ pꞌolbal David): Jini siriajob tsiꞌ temeyob 
i tꞌan yicꞌot israelob chaꞌan miꞌ contrajiñob Judá, cheꞌen. Cheꞌ 
jini tsaꞌ toj sajti i pusicꞌal jini rey yicꞌot pejtelel i winicob. Tsaꞌ 
cajiyob ti tsiltsilñʌyel cheꞌ bajcheꞌ miꞌ ñijcan i bʌ teꞌel cheꞌ an 
cabʌl icꞌ yaꞌ ti wits.

3  Lac Yum tsiꞌ sube Isaías: Cucu ti ora baꞌan Acaz. Pʌyʌ 
a wicꞌot Searjasub a walobil. Yaꞌan Acaz ti cojix bʌ tsꞌajc 
baꞌ cꞌʌcʌl i bijlel jaꞌ yaꞌ tiꞌ bijlel jini jamil baꞌ miꞌ chaꞌleñob 
wutsꞌoñel. 4 Suben: “Tsajilet. Yom ñʌchꞌʌlet. Mach yomic maꞌ 
chaꞌlen bʌqꞌuen. Mach miꞌ toj sajtel a pusicꞌal chaꞌan tsʌts bʌ 
i michꞌajel jini Rezín yicꞌot jini siriajob yicꞌot Peka. Lajalob 
bajcheꞌ chaꞌtsꞌijt taj yomix bʌ yajpel i cꞌʌcꞌal. 5 Jini siriajob 
yicꞌot añoꞌ bʌ ti Efraín yicꞌot i yalobilob Remalías tsaꞌix i 
temeyob i tꞌan chaꞌan miꞌ contrajiñet. Tsiꞌ yʌlʌyob: 6  Laꞌ laj 
contrajin jini añoꞌ bʌ ti Judá. Laꞌ lac bʌcꞌtesañob. Laꞌ la cotsan 
ti rey i yalobil Tabeel chaꞌan miꞌ yumañob yaꞌ ti Jerusalén, 
cheꞌob. 7 Pero lac Yum Dios woliꞌ yʌl: ¡Mach i mʌlʌyobic mi 
junyajlic! 8  Come jini colem tejclum ti Siria baꞌ miꞌ chaꞌlen 
yumʌl Rezín jiñʌch Damasco. Yaꞌ jach jaxʌl i yumʌntel. 

Maꞌanic mi caj i ñucꞌan. Efraín jaꞌel mi caj i junyajlel jisʌntel 
cheꞌ ti yambʌ joꞌpꞌejl i chʌncꞌal jab. 9 Jini colem tejclum ti 
Efraín baꞌ miꞌ chaꞌlen yumʌl Peka jiñʌch Samaria. Yaꞌ jach 
jaxʌl i yumʌntel. Maꞌanic mi caj i ñucꞌan. Mi mach xucꞌulic a 
pusicꞌal tic tꞌan, mach xucꞌulic mi caj a wajñel”. Cheꞌʌch yom 
maꞌ suben Acaz, cheꞌen lac Yum.

Emanuel
10 Lac Yum tsiꞌ sube Acaz: 11 Cꞌajtibeñon i yejtal c pꞌʌtʌlel 

chaꞌan maꞌ ñaꞌtan ti isujm a Dioson a Yumon. Cꞌajtin baqui 
jach a wom mic pʌs, mi ti pañimil mi ti panchan, cheꞌen. 
12  Pero Acaz tsiꞌ jacꞌʌ: Mach comic, c Yum. Maꞌanic mi caj 
quilʌbeñet a pusicꞌal. Mach comic cꞌajtibeñet i yejtal a 
pꞌʌtʌlel, cheꞌen. 13  Jini chaꞌan Isaías tsiꞌ yʌlʌ: Ñichꞌtan c tꞌan, 
Acaz, i pꞌolbalet bʌ David. Mach jinic jach woli a techbeñon 
c michꞌajel, pero wolaꞌ techben i michꞌajel c Dios jaꞌel. 14 Jini 
chaꞌan lac Yum mi caj i wersa pʌsbeñet i yejtal i pꞌʌtʌlel. 
Juntiquil xchꞌoc mi caj i cʌntan alʌl. Mi caj i yʌcꞌ ti pañimil 
chꞌiton. Mi caj i yotsʌben i cꞌabaꞌ Emanuel muꞌ bʌ i yʌl ti lac 
tꞌan, “Dios la quicꞌot”. 15 Cheꞌ alʌl to mi caj i jap lech yicꞌot 
chab (jiñʌch i bʌl i ñʌcꞌ reyob) 16  jinto miꞌ julel i pusicꞌal 
chaꞌan miꞌ yajcan chuqui utsꞌat, chaꞌan miꞌ juchꞌtecꞌ chuqui 
jontol. Cheꞌ maxto cʌyʌlic i chaꞌan i chuꞌ, awilan jini chaꞌtiquil 
reyob woli bʌ a bʌcꞌñan mi caj i junyajlel jisʌntelob yicꞌot 
pejtelel i lumal. 17 Lac Yum mi caj i chocbeñet tilel cabʌl wocol 
ti a tojlel yicꞌot tiꞌ tojlel a piꞌʌlob yicꞌot pejtelel añoꞌ bʌ ti a 
tejclum. Maꞌanic baꞌ ora qꞌuelel a chaꞌan wocol cheꞌ bajcheꞌ 
iliyi cꞌʌlʌl cheꞌ bʌ tsiꞌ tꞌoxo i bʌ Israel yicꞌot Judá. Jini rey am 
bʌ ti Asiria mi caj i tilel yicꞌot i soldadojob.

18  Ti jim bʌ ora lac Yum mi caj i wetsꞌ tilel cheꞌ bajcheꞌ 
jaj jini winicob añoꞌ bʌ ti Egipto yicꞌot añoꞌ bʌ ti Asiria. 
Jomjomña mi caj i tilelob cheꞌ bajcheꞌ i chʌñil chab. 19 Wen 
bajcꞌʌlob mi caj i tilelob. Mi caj i pam pujquelob ti pejtelel 
a lumal cꞌʌlʌl yaꞌ ti colem bʌ i tiquiñal pañimil, yicꞌot yaꞌ 
baꞌ tocol tac i mal colem xajlel, yicꞌot yaꞌ baꞌ pim watsꞌan 
chꞌixol, yicꞌot yaꞌ ti wumilel tac jaꞌel. 20 Ti jim bʌ ora lac 
Yum mi caj i cꞌʌn jini rey ti Asiria cheꞌ bajcheꞌ jumpꞌejl jay 
bʌ eꞌtijibʌl mʌmbil bʌ tilel, yicꞌot jini chꞌoyoloꞌ bʌ ti junwejl 
colem jaꞌ i cꞌabaꞌ Eufrates, chaꞌan miꞌ laj chilbeñet winicob 

xꞌixicob yicꞌot pejtelel i chubʌꞌan yicꞌot pejtel tsaꞌ bʌ i 
pʌcꞌʌyob. 21 Cheꞌ ujtemix jini wocol, tijicña jini winic am bʌ 
i chaꞌan juncojt ñaꞌ wacax yicꞌot chaꞌcojt ñaꞌ tiñʌmeꞌ. 22  Mi 
caj i sujtel ti potrero tac pejtelel Judá. Jini muꞌ bʌ i cʌytʌlob 
tijicña mi caj i japob lech yicꞌot mantequilla. Chaꞌan i 
yonlel lech yicꞌot chab jasʌl mi caj i japob, mi caj i cꞌuxob ti 
pejtelob.

23  Ti jim bʌ ora jini wen utsꞌat bʌ tsꞌusubil letsem bʌ i tojol 
mi caj i sujtel ti chꞌixol yicꞌot ti stsajatuñol. 24-25 Pejtelel jini 
lum yaꞌ baꞌ tsiꞌ topꞌoyob ti azadón mi caj i sujtel ti potrero. 
Maꞌanix majch mi caj i chʌn majlel yaꞌi chaꞌan i bʌcꞌñʌntel 
jini chꞌixol yicꞌot stsajatuñol. Mucꞌ jach i majlelob winicob ti 
julbʌl.

I cꞌabaꞌ juntiquil i yalobil Isaías

8  Lac Yum tsiꞌ chaꞌ subeyon: Yajcan junqꞌuel ñuc bʌ tabla 
chaꞌan maꞌ tsꞌijban ti ñuc bʌ letra tac: Mi caj i yilan 

pañimil a walobil, jiñʌch Mahersalal Hasbaz. An i sujmlel 
i cꞌabaꞌ: Mach jalix mi caj i jisʌntel laꞌ contrajob. 2  Tsac pʌyʌ 
tilel chaꞌtiquil testigo, Urías jini motomaj yicꞌot Zacarías i 
yalobil Jeberequías. Xucꞌulob ti chaꞌticlel. Tsiꞌ qꞌueleyoñob cheꞌ 
bʌ tsac tsꞌijba jini jun cheꞌ maxto cʌntʌbilic i chaꞌan i yalobil 
quijñam. 3  Cheꞌ jini tsaꞌ cꞌotiyon baꞌan quijñam, jiñʌch xꞌaltꞌan 
jaꞌel. Tsaꞌ cajiꞌ cʌntan i yalobil. Cheꞌ bʌ tsaꞌix i yila pañimil, 
lac Yum tsiꞌ subeyon: Yom maꞌ wotsʌben i cꞌabaꞌ jini alʌl ti 
Mahersalal Hasbaz. Pꞌisi ti wenta i sujmlel i cꞌabaꞌ. 4 Come 
cheꞌ maxto yujilic tꞌan chaꞌan miꞌ pejcan i tat yicꞌot i ñaꞌ jini 
chꞌiton, jini rey chꞌoyol bʌ ti Asiria mi caj i mʌlben Damasco 
yicꞌot Samaria. Mi caj i chilbeñob pejtelel i chubʌꞌan, cheꞌen.

5 Lac Yum tsiꞌ chaꞌ pejcayon: 6 Jini chumuloꞌ ti Jerusalén 
tsiꞌ cʌyʌyoñob. Mach yomobic mij cʌntañob. Yomob i cꞌajtin 
i coltʌntel tiꞌ tojlel jini rey Rezín, yicꞌot jini rey Peka. 7-8  Jini 
chaꞌan tiꞌ caj i mul mi caj c choc tilel winicob cheꞌ bajcheꞌ 
butꞌjaꞌ, chꞌoyoloꞌ bʌ ti junwejl colem ja i cꞌabaꞌ Eufrates. Cꞌax 
bʌbʌqꞌuen jax mi caj i qꞌuelob. Jini rey ti Asiria yicꞌot cabʌl 
soldadojob mi caj i tilel tiꞌ contra Jerusalén. Mi caj i cꞌʌlʌl 
cꞌotel ti Judá cheꞌ bajcheꞌ butꞌjaꞌ muꞌ bʌ i letsel tiꞌ bicꞌ winicob. 
Jini soldadojob mi caj i ñumelob ti pejtelel a lumal Emanuel 
(Dios la quicꞌot), cheꞌen lac Yum.

9-10 Siriajob yicꞌot israelob, melela chuqui jach laꞌ wom tiꞌ 
contra Judá, pero mach mʌjlic laꞌ chaꞌan. Ñichꞌtañonla ti laꞌ 
pejtelel. Muchꞌquin laꞌ bʌ chaꞌan mi laꞌ contrajiñon lojon, pero 
mi caj laꞌ jilel. Tempan laꞌ bʌ. Laja laꞌ tꞌan, pero mi caj laꞌ 
jisʌntel, come wʌꞌan Dios quicꞌot lojon.

11 Lac Yum tsaꞌix i subeyon ti tsʌts bʌ tꞌan: Mach a jacꞌbeñob 
jini añoꞌ bʌ ti Judá yom bʌ i yʌcꞌob i bʌ tiꞌ wenta Siria yicꞌot 
Israel. 12  Mach maꞌ putsꞌel ti bʌqꞌuen cheꞌ bajcheꞌ yañoꞌ bʌ. 
Yom xucꞌul maꞌ nop Dios. Mach yomic miꞌ toj sajtel a pusicꞌal 
tiꞌ tojlel Siria yicꞌot Israel. 13  Yom jach maꞌ bʌcꞌñan i Yum 
Panchan yicꞌot Pañimil. Cojach jini yom bʌcꞌñʌntel ti pejtelel 
ora. 14-15 Lac Yum jiñʌch xucꞌul bʌ otot yilal baꞌ mi caj a coltan 
a bʌ, pero tiꞌ tojlel Israel yicꞌot Judá jiñʌch Xajlel baꞌ miꞌ 
jatsꞌob i yoc, come mach yomobic miꞌ cʌntʌntelob chaꞌan lac 
Yum. Cabʌlob miꞌ cajelob ti yajlel. Miꞌ cajelob ti chujquel cheꞌ 
bajcheꞌ ti yac. Cʌchʌl mi caj i cʌytʌlob.

16  Otsan cʌytʌl c tꞌan tiꞌ pusicꞌal c chaꞌañoꞌ bʌ, cheꞌen 
lac Yum. 17 Mi caj c pijtan lac Yum muꞌ bʌ caj i coltañonla 
anquese tsiꞌ mʌyʌ i wut chaꞌan mach miꞌ qꞌuelonla. Cojach 
jini mi caj c pijtan. 18  Awilan, joñon quicꞌot calobilob 
tsaꞌ bʌ i yʌqꞌueyon Dios, waꞌchocobilon lojon chaꞌan 
mic tsictesʌben Israel i ñuclel lac Yum chumul bʌ ti 
wits i cꞌabaꞌ Sion. Jiñʌch i Yum Panchan yicꞌot Pañimil. 
19 ¿Chucoch mi laꞌ lon cꞌajtibeñob xwujtob chuqui tac mi 
caj i yujtel? Miꞌ chaꞌleñob tꞌan cheꞌ bajcheꞌ teꞌlemut. Mach 
tsiquilic i sujmlel. Mach mi laꞌ ñichꞌtʌbeñob i tꞌan. Jini 
cuxuloꞌ bʌ ¿yom ba miꞌ chaꞌ pejcañob jini chʌmeñobix 
bʌ? ¿Mejl ba i coltañob? Mach mejlic. ¿Mach ba yomic 
mi laꞌ cꞌajtiben Dios? 20 Ñaꞌtanla chuqui tsꞌijbubil tiꞌ Tꞌan 
Dios. Ubinla i tꞌan: Majqui jach miꞌ contrajin c tꞌan jiñʌch 
payxo xꞌaltꞌan. Mach chocbilic tilel c chaꞌan, come maꞌanic 
i cꞌʌcꞌal. Mach i sujmic i tꞌan. 21 Jini c chaꞌañoꞌ bʌ mi caj i 
pʌjyelob majlel. Mi caj i yubiñob wocol yicꞌot wiꞌñal. Mi 
caj i yochelob ti toꞌol jach bʌ eꞌtel. Cheꞌ wiꞌñayobix miꞌ 
cajelob ti michꞌ. Mi caj i letsañob i wut ti chan chaꞌan miꞌ 
pꞌajob jini Rey i Dios. 22  Awilan, baqui jach miꞌ qꞌuelob an 
cabʌl wocol yicꞌot iꞌicꞌ bʌ pañimil yicꞌot i chꞌijiyemlel. Mi 
caj i chojquelob ti icꞌyochꞌan bʌ pañimil. Cheꞌ tsiꞌ yʌlʌ lac 
Yum.

Mi caj i yilan pañimil Mesías

9  Pero mi caj i lajmel jini wocol. Anto lac pijtaya. Isujm, 
Dios mi caj i choc tilel castigo baꞌan Galilea, i lum 

Zabulón yicꞌot i lum Neftalí, pero ti wiꞌil bʌ qꞌuin tac mi caj i 
ñucꞌan jini lum Galilea ti junwejl Jordán jaꞌ cꞌʌlʌl tiꞌ tiꞌ colem 
ñajb.

2  Jini winicob tsaꞌ bʌ ajniyob ti icꞌyochꞌan bʌ pañimil mi caj i 
qꞌuelob colem cꞌajc. Mi caj i cꞌʌlʌl cꞌotel i cꞌʌcꞌal baꞌ chumulob 
winicob woliyoꞌ bʌ ti bʌqꞌuen ame chʌmicob ti icꞌyochꞌan bʌ 
pañimil. 3  C Yum lojon, mi caj a chaꞌ otsan Israel ti ñuc. Mi caj 
a chaꞌ aqꞌueñob i tijicñʌyel i pusicꞌal. Tijicña mi caj i yubiñob 
cheꞌ bajcheꞌ winicob tiꞌ yorajlel cꞌajbal, cheꞌ bajcheꞌ winicob 
muꞌ bʌ i tꞌoxbentelob chubʌꞌañʌl cheꞌ miꞌ mʌlob ti guerra. 
4-5 Come Dios mi caj i tsꞌoc jini cadena tac muꞌ bʌ i cʌch i 
chaꞌañoꞌ bʌ. Mi caj i cꞌʌs jini asiyal muꞌ bʌ i jatsꞌob cheꞌ bajcheꞌ 
tsiꞌ jisʌbe i pꞌʌtʌlel Madián tiꞌ tojlel Gedeón. Come wen tijicña 
mi caj i yajñel pañimil baꞌ ora miꞌ lajmel guerra. Mi caj i laj 
jilel ti cꞌajc pejtelel eꞌtijibʌl chaꞌan guerra, yicꞌot pejtelel i 
pislelob pʌjqꞌuenticax ti chꞌichꞌ. 6 Come mi caj i yilan pañimil 
alʌ chꞌiton chaꞌan miꞌ coltañonla. Dios mi caj i yʌqꞌueñonla i 
yalobil. Mi caj i yotsʌbentel i cꞌabaꞌ: Cꞌax Ñuc Bʌ, Caj Cʌntesa, 
Pꞌʌtʌl bʌ Dios, Lac Tat Am Bʌ ti Pejtelel Ora, Xlajmesa leto muꞌ 
bʌ i chaꞌlen yumʌl. 7 Mi caj i ñucꞌan i yumʌntel David. Mach 
jilic i yumʌntel ti pejtelel ora. Ñoj ñʌchꞌʌl i yumʌntel. Xucꞌul 
mi caj i yajñel come utsꞌat mi caj i chaꞌlen yumʌl ti pejtelel 
ora. Mi caj i pꞌojlesan chuqui utsꞌat yicꞌot chuqui toj ti pejtelel 
pañimil. I Yum Panchan yicꞌot Pañimil mi caj i jolotesan cheꞌ 
bajcheꞌ tsiꞌ yʌlʌ.

Mi caj i jisʌntel Samaria
8-10 Lac Yum tsaꞌix i choco majlel i tꞌan tiꞌ tojlel israelob. Tsaꞌ 

cꞌoti i taj jini chumuloꞌ bʌ ti Samaria, jiñʌch Efraín. Mi caj i 
jultesʌbeñob i pusicꞌal chaꞌan tiꞌ caj tsiꞌ chañꞌesayob i bʌ. Woliꞌ 
lon alob: Anquese tsaꞌix yajli jini otot tac, anquese jisʌbilix 
lac lumal, ñumen utsꞌat mi caj lac chaꞌ waꞌchocon. Tsaꞌix 
sejqꞌui jini sicómoro teꞌ, pero mi caj lac chaꞌ pʌcꞌ puru chꞌujteꞌ 
tiꞌ qꞌuexol sicómoro, lon cheꞌob. 11-12  Jini chaꞌan lac Yum mi 
caj i pʌy tilel siriajob chꞌoyoloꞌ bʌ baꞌ miꞌ pasel qꞌuin, yicꞌot 

filisteojob chꞌoyoloꞌ bʌ baꞌ miꞌ bʌjlel qꞌuin. Mi caj i jisañob 
israelob. Anquese cabʌl mi caj i yubiñob wocol jini israelob, 
maxto lajmic i michꞌajel Dios. Sʌtsꞌʌl to i cꞌʌb chaꞌan miꞌ 
contrajiñob.

13  Anquese cabʌl i wocol, maꞌanic mi caj i peqꞌuesañob i bʌ 
chaꞌan miꞌ sutqꞌuiñob i bʌ baꞌan i Yum Panchan yicꞌot Pañimil. 
14-15 Jini chaꞌan ti jumpꞌejl jach qꞌuin lac Yum mi caj i jisan 
jini añoꞌ bʌ i yeꞌtel ti Israel yicꞌot jini payxo bʌ xꞌaltꞌañob 
cheꞌ bajcheꞌ miꞌ sejqꞌuel teꞌ yicꞌot pejtel i cꞌʌb. 16 Come jini 
yumʌlob cabʌl miꞌ socob winicob xꞌixicob. Miꞌ yʌcꞌob ti asiyel 
jini gobierno. 17 Jini chaꞌan lac Yum maꞌanic miꞌ pꞌuntan jini 
chꞌiton winicob. Maꞌanic miꞌ pꞌuntan mebaꞌ xꞌixicob yicꞌot 
mebaꞌ alʌlob, come ti pejtelelob miꞌ chaꞌleñob lot. Leco jax i 
tꞌan. Jini chaꞌan maxto lajmic i michꞌajel lac Yum. Sʌtsꞌʌl to i 
cꞌʌb chaꞌan miꞌ contrajiñob.

18  Lac Yum mi caj i jisan ti cꞌajc pejtelel jontolil cheꞌ 
bajcheꞌ miꞌ pulel chꞌixol yicꞌot stsajatuñol yicꞌot mateꞌel. 
Bʌbʌqꞌuen i butsꞌil jini cꞌajc. 19-20  Jini pañimil mi caj i 
yicꞌan chaꞌan i michꞌajel i Yum Panchan yicꞌot Pañimil. 
Mi caj i jilelob ti cꞌajc winicob xꞌixicob. Maꞌanic majch 
miꞌ pꞌuntan i piꞌʌl. Ti pejtelelob miꞌ contrajiñob i bʌ. 
Miꞌ chilbeñob i bʌ i waj, pero mach ñajꞌacob. Mi caj i 
cꞌuxbeñob i bʌcꞌtal i yalobilob chaꞌan wiꞌñayob. 21 Manasés 
yicꞌot Efraín mi caj i contrajiñob i bʌ. Ti chaꞌmojtlel mi 
caj i contrajiñob Judá. Anquese cabʌl miꞌ pꞌojlel i wocol, 
mach lajmic i michꞌajel lac Yum. Sʌtsꞌʌl to i cꞌʌb chaꞌan 
miꞌ ticꞌlañob.

10  Obolob i bʌ jini winicob mach bʌ tojic miꞌ 
chaꞌleñob meloñel yicꞌot jini muꞌ bʌ i tsꞌijbañob 

ley tac mach bʌ tojic. 2  Miꞌ ticꞌlañob jini pꞌumpꞌuñoꞌ bʌ 
yicꞌot mebaꞌ xꞌixicob yicꞌot mebaꞌ alobob. Miꞌ xujchꞌibeñob 
chuqui an i chaꞌan. 3  ¿Chuqui mi caj laꞌ mel tiꞌ qꞌuiñilel 
wocol cheꞌ mic choc tilel wocol tilem bʌ ti ñajtʌl? ¿Majqui 
mi caj laꞌ pejcan chaꞌan miꞌ coltañetla? ¿Baqui mi mejlel 
laꞌ cʌntan laꞌ chubʌꞌan? 4 Maꞌanic mi caj j coltañetla. Mi 
caj laꞌ mucul wutstʌl yicꞌot xñujpꞌelob. Mi caj laꞌ yajlel 
yicꞌot jini tsʌnsʌbiloꞌ bʌ. Anquese cabʌl laꞌ wocol mach 
lajmic i michꞌajel lac Yum. Sʌtsꞌʌl to i cꞌʌb chaꞌan miꞌ chʌn 
ticꞌlañetla.

Dios mi caj i jisan Asiria
5-6 Jini Asiria i wentajʌch asiyal tij cꞌʌb chaꞌan mic jatsꞌ Judá 

tic michꞌajel. I wentajʌch barateꞌ tij cꞌʌb. Tsaꞌix c choco majlel 
ti contra Judá tiꞌ caj i mul chaꞌan tsiꞌ cʌyʌ i Dios. Tsaꞌix c sube 
asiriajob chaꞌan miꞌ yʌcꞌob ti toꞌol eꞌtel yicꞌot wocol. Mi caj 
i chilbeñob i chubʌꞌan. Mi caj i juchꞌtecꞌob cheꞌ bajcheꞌ ocꞌol 
ti bij. 7 Pero mach cheꞌic woliꞌ ñaꞌtan jini rey am bʌ ti Asiria. 
Mach yujilic mi chocbil majlel c chaꞌan, chaꞌan miꞌ jacꞌ c 
mandar. Miꞌ lon ñaꞌtan woliꞌ bajñel tech guerra chaꞌan miꞌ 
mʌjlel i chaꞌan tiꞌ tojlel cabʌl tejclum tac tiꞌ petol pañimil. 8  Miꞌ 
lon al: Mux caj cotsan ti rey calobilob chaꞌan miꞌ chaꞌleñob 
yumʌl ti colem tejclum tac. 9 Mi caj c jisan Calno cheꞌ bajcheꞌ 
Carquemis. Lajal mi caj i jilel Hamat cheꞌ bajcheꞌ Arfad. Mi 
caj c jisan Samaria cheꞌ bajcheꞌ Damasco. 10 Tsaꞌ mʌjli c 
chaꞌan ti cabʌl colem tejclum tac baꞌ miꞌ cꞌuxbiñob diosteꞌ tac 
ñumen ñuc bʌ bajcheꞌ i diosob Jerusalén yicꞌot Samaria. 11 Cheꞌ 
bajcheꞌ tsac melbe Samaria yicꞌot i diosteꞌ tac mi caj c melben 
Jerusalén yicꞌot i diosteꞌ tac, lon cheꞌen.

12  Pero lac Yum woliꞌ cꞌʌn Asiria chaꞌan miꞌ mel i yeꞌtel yaꞌ ti 
Sion wits yicꞌot ti Jerusalén. Ti jim bʌ ora cheꞌ ujtemix i yeꞌtel 
mi caj i yʌqꞌueñob castigo jini asiriajob, come chan miꞌ melob 
i bʌ. Miꞌ bajñel sub i ñuclel jini rey. 13  Come tsiꞌ yʌlʌ: Pejtelel 
chuqui tac tsac mele tsaꞌ mejli c mel chaꞌan c bajñel pꞌʌtʌlel 
yicꞌot c ñaꞌtʌbal. Jini chaꞌan tsac jisa winicob ti cabʌl tejclum 
tac. Tsac chilbeyob i chubʌꞌan. Cheꞌ bajcheꞌ tat wacax miꞌ 
ñijcan loqꞌuel pejtel chuqui miꞌ mʌctan ti majlel, tsac tʌtsꞌesa 
jini añoꞌ bʌ i yeꞌtel. 14 Tic pꞌʌtʌlel tsaꞌix c chilbeyob i chubʌꞌan 
yaꞌ baꞌ lotol. Cheꞌ bajcheꞌ winicob miꞌ chꞌʌmob tumut am bʌ ti 
cꞌuꞌ, joñon tsac chꞌʌmʌ tejclum tac ti pejtelel pañimil. Maꞌanic 
majch tsaꞌ mejli i mʌctañon. Miꞌ jatsꞌ i wichꞌ jini mut cheꞌ miꞌ 
lon cʌntan i yal, cheꞌ jaꞌel maꞌanic majch tsaꞌ mejli ti tꞌan 
yicꞌot uqꞌuel. Cheꞌ miꞌ lon al jini rey ti Asiria.

15 Lac Yum woliꞌ yʌl: ¿Muꞌ ba mejlel i sub i ñuclel jini jacha 
cheꞌ woliꞌ cꞌʌjñel tiꞌ cꞌʌb i yum? ¿Mejl ba i sub i bʌ ti ñuc jini 
sierra cheꞌ woliꞌ pꞌel teꞌ i yum? Jini teꞌ ¿mejl ba i chaꞌ sujtel 
i jatsꞌ jini woli bʌ i chuc majlel? Asiria jiñʌch teꞌ am bʌ i 
cꞌʌñol tij cꞌʌb, cheꞌen. 16 Chaꞌan cabʌl tsiꞌ chañꞌesa i bʌ jini rey 
ti Asiria, i Yum Panchan yicꞌot Pañimil mi caj i yʌqꞌueñob i 

cꞌamʌjel pejtel soldadojob. Jini chꞌejloꞌ bʌ mi caj i cꞌuñꞌañob 
ti cꞌajc. 17 Jini Chꞌujul Bʌ ti Israel muꞌ bʌ i yʌqꞌueñob i sʌclel 
israelob jiñʌch i nich cꞌajc muꞌ bʌ caj i pul jini asiriajob. Ti 
jumpꞌejl jach qꞌuin mi caj i pulob cheꞌ bajcheꞌ chꞌixol yicꞌot 
stsajatuñol. 18  Lajalob jini soldadojob asiriajob bajcheꞌ colem 
teꞌel, pero pejtelel jini teꞌel tac mi caj i laj jilel ti cꞌajc. Lac 
Yum mi caj i jisan asiriajob. 19 Maꞌanix jaytiquil i soldadojob 
Asiria cheꞌ miꞌ yujtel. Juntiquil alob mi mejlel i tsicob.

20 Ti jim bʌ ora jini muꞌ bʌ i cʌytʌlob ti Israel yicꞌot ti Judá 
mi caj i ñopob lac Yum, jini Chꞌujul Bʌ ti Israel. Maꞌanix mi 
caj i cꞌajtiñob i coltʌntel tiꞌ tojlel asiriajob. 21 Lamital muꞌ bʌ 
i cʌytʌlob mi caj i sutqꞌuiñob i bʌ baꞌan jini pꞌʌtʌl bʌ Dios. 
22  Anquese cabʌlob jini israelob cheꞌ bajcheꞌ i jiꞌil ñajb, cojach 
lamital mi caj i sujtelob. Come Dios tsiꞌ wʌn ñaꞌta i jisan 
i chaꞌañoꞌ bʌ, come toj i pusicꞌal, toj pejtel i melbal. 23  Jini 
chaꞌan tsaꞌix i yʌcꞌʌ i tꞌan lac Yum, i Yum Panchan yicꞌot 
Pañimil. Mux caj i jisañob.

24 Jini chaꞌan ubinla i tꞌan lac Yum, i Yum Panchan yicꞌot 
Pañimil: C winicob chumulet bʌ la ti Sion, mach laꞌ bʌcꞌñan 
jini asiriajob cheꞌ miꞌ tilelob i jatsꞌetla cheꞌ bajcheꞌ jini 
egiptojob ti wajali. 25 Jumucꞌ jax mi caj laꞌ wubin wocol chaꞌan 
c michꞌajel. Ti ora mi caj i jilel i pꞌʌtʌlel. Cheꞌ jini mi caj c 
michꞌlen jini asiriajob, cheꞌen. 26 I Yum Panchan yicꞌot Pañimil 
mi caj i choc tilel i yángel chaꞌan miꞌ jisan jini asiriajob cheꞌ 
bajcheꞌ Gedeón tsiꞌ jisa Madián yaꞌ ti tꞌejl xajlel i cꞌabaꞌ Oreb, 
cheꞌ bajcheꞌ lac Yum tsiꞌ jisa egiptojob yaꞌ ti Chʌchʌc bʌ Ñajb. 
27 Ti jim bʌ ora Dios mi caj i locꞌsañetla ti toꞌol jach bʌ eꞌtel. 
Mi caj i chꞌʌmbeñetla laꞌ cuch cheꞌ miꞌ coltañetla jini yajcʌbil 
bʌ i chaꞌan.

28-29 Awilan wʌꞌix añob jini soldadojob chꞌoyoloꞌ bʌ ti Asiria. 
Tsaꞌix ñumiyob ti Ajat. Cꞌotemobix ti Migrón. Woliꞌ cʌyob 
lamital i yeꞌtijib ti Micmas. Woliꞌ cꞌaxalob ti wits chaꞌan 
miꞌ jijlelob ti Geba. Woliꞌ toj sajtelob i pusicꞌal ti bʌqꞌuen 
jini añoꞌ bʌ ti Rama. Jini añoꞌ bʌ ti Gabaa (i tejclum Saúl) 
woliyob ti putsꞌel. 30 Jini chaꞌan woliyetla ti cꞌam bʌ oñel 
añet bʌ la ti Galim. Cꞌam yom mi laꞌ tsictesan cꞌʌlʌl ti Laisa. 
Pꞌumpꞌuñetla yaꞌ ti Anatot. 31 Tsaꞌ putsꞌiyob jini añoꞌ bʌ ti 
Madmena. Jini añoꞌ bʌ ti Gebim mi caj i putsꞌelob jaꞌel. 
32  Wʌle to mi caj i cꞌʌlʌl cꞌotelob asiriajob ti Nob baꞌ mi caj 

i jijlelob. Chan miꞌ melob i bʌ tiꞌ tojlel Jerusalén yaꞌ ti Sion 
wits.

33  Awilan lac Yum, i Yum Panchan yicꞌot Pañimil, woliꞌ laj 
jisan jini soldadojob yicꞌot yumʌlob ti cabʌl i pꞌʌtʌlel cheꞌ 
bajcheꞌ mi lac secꞌ jubel chan bʌ teꞌ yicꞌot pejtelel i cꞌʌb. Miꞌ 
jultesʌbeñob i pusicꞌal jini chañoꞌ bʌ. 34 Mi caj i laj jisan laj 
contrajob cheꞌ bajcheꞌ mi lac secꞌ colem teꞌ an tac bʌ ti Líbano. 
Asiria miꞌ caj ti yajlel tiꞌ pꞌʌtʌlel jini Ñuc bʌ Yumʌl.

I yumʌntel Mesías

11  Mi caj i chilbentel i yeꞌtel i pꞌolbal David cheꞌ bajcheꞌ 
miꞌ sejqꞌuel colem teꞌ. Pero miꞌ cajel ti pasel juntsꞌijt 

i Buts teꞌ. Mi caj i yʌcꞌ juntejc i Cꞌʌb. 2  Mi caj i yajñel Chꞌujul 
bʌ i Chꞌujlel Dios tiꞌ tojlel jini Winic. Mi caj i yʌqꞌuentel wen 
bʌ i ñaꞌtʌbal yicꞌot cabʌl i pusicꞌal, yicꞌot i yeꞌtel ti cʌntesa 
yicꞌot i pꞌʌtʌlel, yicꞌot wen bʌ i cꞌʌjñibal, yicꞌot i bʌcꞌñʌntel lac 
Yum. 3  Mi caj i mulan i jacꞌbentel lac Yum. Mach jelchojquic 
mi caj i mel winicob. Maꞌanic mi caj i ñop uꞌyaj tꞌan yicꞌot 
lot. 4 Mi caj i coltan jini pꞌumpꞌuñoꞌ bʌ yicꞌot jini utsoꞌ bʌ muꞌ 
bʌ i ticꞌlʌntelob. Tiꞌ tꞌan jach mi caj i jisan jini tsʌtsoꞌ bʌ i 
pusicꞌal yicꞌot xjontolilob. 5 Mi caj i chaꞌlen yumʌl ti toj yicꞌot 
tiꞌ xucꞌtilel i pusicꞌal. 6 Ti jim bʌ ora jini bʌteꞌel tsꞌiꞌ mi caj i 
yajñel yicꞌot tiñʌmeꞌ. Jini bajlum mi caj i tem pʌctʌl yicꞌot 
chivo. Temel miꞌ yajñel alʌ wacax yicꞌot jujpꞌem bʌ wacax 
yicꞌot jini bajlum. Mi caj i laj jacꞌ i pʌyol ti alʌl chꞌiton. 7 Jini 
wacax yicꞌot jini jontol bʌ bʌteꞌel temel miꞌ cajel ti bucꞌbal. 
Temel mi caj i yajñel i yal. Jini bajlum mi caj i cꞌux jam cheꞌ 
bajcheꞌ wacax. 8  Jini alʌl woli to bʌ ti chuꞌ miꞌ cajel ti alʌs yaꞌ 
baꞌan jini lucum. Jini alob yujil bʌ xʌmbal mi caj i yotsan i 
cꞌʌb tiꞌ cꞌuꞌ lucum. Mach i tajayic wocol. 9 Yaꞌ ti chꞌujul bʌ wits 
c chaꞌan maꞌanix chuqui miꞌ lojwel, maꞌanix chuqui miꞌ yʌcꞌ ti 
asiyel. Cheꞌ bajcheꞌ miꞌ bujtꞌel i chꞌeñal lum ti jaꞌ lajal mi caj i 
bujtꞌel pañimil ti winicob xꞌixicob muꞌ bʌ i cʌñob lac Yum.

10 Ti jim bʌ qꞌuin mi caj i waꞌtʌl i pꞌolbal David muꞌ bʌ caj 
i chaꞌlen coltaya ti pejtelel pañimil. Cabʌl winicob xꞌixicob 
mi caj i jacꞌob. Wen utsꞌatax mi caj i qꞌuelob i lumal jini Ñuc 
Bʌ. 11 Ti jim bʌ ora lac Yum mi caj i chaꞌ sʌtsꞌ i cꞌʌb chaꞌan miꞌ 
pʌy tilel i chaꞌañoꞌ bʌ tsaꞌ bʌ cʌleyob ti Asiria, yicꞌot ti Egipto, 
yicꞌot ti Patros, yicꞌot ti Etiopía, yicꞌot ti Elam, yicꞌot ti Sinar, 

yicꞌot ti Hamat, yicꞌot ti lum tac joyol bʌ ti colem jaꞌ tiꞌ ñajtilel 
pañimil.

12  Jini winicob xꞌixicob mach bʌ anic tsiꞌ cʌñʌyob Dios 
mi caj i cꞌotelob baꞌan Mesías. Mi caj i chaꞌ tempañob 
tilel jini israelob yicꞌot i piꞌʌlob ti Judá pujquemoꞌ bʌ ti 
pejtelel pañimil. 13  Israel yicꞌot Judá mi caj i cʌyob leto. 
Mucꞌʌch i lajmel tsʌytsʌyña bʌ i pusicꞌalob. Maꞌanix mi caj 
i contrajiñob i bʌ. Efraín maꞌanix mi caj i mulʌben i ñuclel 
Judá. Judá maꞌanix mi caj i ticꞌlan Efraín. 14 Temel mi caj 
i majlel i jisañob jini filisteojob yaꞌ tiꞌ lumal baꞌ miꞌ bʌjlel 
qꞌuin. Temel mi caj i jisañob jini añoꞌ bʌ ti lum tac baꞌ miꞌ 
pasel qꞌuin. Mi caj i chaꞌ chꞌʌmob i lum tsaꞌ bʌ i chilbeyob 
Edom yicꞌot Moab yicꞌot Amón. Mi caj i yumʌntelob i 
chaꞌañob. 15 Lac Yum mi caj i tiquesan jini Chʌchʌc bʌ Ñajb 
am bʌ ti Egipto. Mi caj i sʌtsꞌ i cꞌʌb yaꞌ ti colem jaꞌ i cꞌabaꞌ 
Eufrates chaꞌan miꞌ tꞌoxtʌl ti wuctsꞌijt i xʌcꞌ jini jaꞌ, chaꞌan 
miꞌ cꞌaxelob winicob. 16 Lac Yum mi caj i yʌcꞌ colem bij 
chaꞌan miꞌ chaꞌ tilelob jini israelob tsaꞌ bʌ cʌleyob ti Asiria 
cheꞌ bajcheꞌ tsiꞌ jambeyob i bijlel i ñojteꞌelob cheꞌ bʌ tsaꞌ 
loqꞌuiyob israelob ti Egipto.

Wocolix i yʌlʌ Dios chaꞌan laj coltʌntel

12  Ti jim bʌ ora mi caj a wʌl: C Yum, mic 
subeñet wocolix a wʌlʌ. Isujm tsaꞌ cʌn 

michꞌleyon, pero ti ili ora tsaꞌix lajmiyet ti a michꞌajel. 
Tsaꞌix a chaꞌ ñuqꞌuesʌbeyon c pusicꞌal. 2  Awilan, Dios 
jiñʌch caj coltaya. Xucꞌul mi caj c ñop. Maꞌanix chuqui 
mi caj c bʌcꞌñan, come c Yum Dios jiñʌch c pꞌʌtʌlel. 
Jiñʌch muꞌ bʌ j cꞌʌyin come caj coltayajʌch. 3  Jini 
chaꞌan tijicña mi caj lac jacꞌ la caj Coltaya chaꞌan mi 
lac taj lac wenlel tiꞌ tojlel, cheꞌ bajcheꞌ mi lac luch 
jaꞌ tiꞌ loqꞌuib jaꞌ cheꞌ tiquin lac tiꞌ. 4  Ti jim bʌ qꞌuin 
miꞌ caj laꞌ wʌl: Wocolix i yʌlʌ lac Yum. Utsꞌatax i 
cꞌabaꞌ. Suben winicob ti pejtelel pañimil cabʌl miꞌ 
cꞌuxbiñonla. Cabʌl jax i pꞌʌtʌlel. 5  Cꞌʌyinla lac Yum, 
come wen ñuc i melbal. Laꞌ cʌjnic ti pejtelel pañimil. 
6  Winicob chumulet bʌ la ti Jerusalén, yom mi laꞌ pam 
sub ñumel tiꞌ tijicñʌyel laꞌ pusicꞌal. Come ñucatax ti laꞌ 
tojlel jini Chꞌujul Bʌ ti Israel.

ISAIAS 11 ,  12

El Antiguo Testament en el ch'ol de Tumbalá  ©Liga Bíblica Internacional, 2011 



1258

Mi caj i jisʌntel Babilonia

13  Dios tsiꞌ pʌsbe Isaías (i yalobil Amoz) ti espíritu 
chuqui mi caj i tumben Babilonia. Tsiꞌ yʌlʌ: 2  Yaꞌ yom 

mi laꞌ letsan bandera yaꞌ tiꞌ chañelel bujtʌl. Cꞌam yom mi laꞌ 
wotan tilel soldadojob. Lichꞌcꞌʌbanla tilel chaꞌan miꞌ yochelob 
tiꞌ tiꞌ tejclum yicꞌot tiꞌ yotot tac jini ñucoꞌ bʌ winicob ti 
Babilonia. 3  Joñon Yumʌlon. Tsaꞌix c yajca c winicob chaꞌan miꞌ 
melob cheꞌ bajcheꞌ tsac ñaꞌta c mel tic michꞌajel. Tsaꞌix c pʌyʌ 
tilel jini pꞌʌtʌloꞌ bʌ soldadojob. Chan miꞌ melob i bʌ chaꞌan 
mach yujilobic bʌqꞌuen, cheꞌen.

4-5 Ubinla, juꞌucñayob ti tꞌan bajcꞌʌl soldadojob yaꞌ ti wits. 
Jiñʌch i tꞌan cabʌl colem tejclum tac woliyoꞌ bʌ ti xʌmbal. I 
Yum Panchan yicꞌot Pañimil tsaꞌix i pʌyʌyob tilel loqꞌuemoꞌ bʌ 
ti colem tejclum tac ti ñajtʌl. Jiñobʌch i yeꞌtijib lac Yum muꞌ 
bʌ caj i cꞌʌn ti laꞌ contra añet bʌ la ti Babilonia. Mi caj i jisan 
pejtel laꞌ lumal tiꞌ michꞌlel.

6 Chaꞌlenla oñel chaꞌan bʌbʌqꞌuen jax jini pꞌʌtʌl bʌ Dios, 
come lʌcꞌʌlix i yorajlel mi caj i jisañetla. 7 Tsiltsilñayetla 
ti bʌqꞌuen ti laꞌ pejtelel. Cꞌuñobix jini chꞌejloꞌ bʌ i pusicꞌal. 
8  Bʌbʌqꞌuen jax mi laꞌ wubin. Cabʌl mi laꞌ mel laꞌ pusicꞌal. Mi 
laꞌ chaꞌlen bajqꞌuel cheꞌ bajcheꞌ xꞌixicob. Mi laꞌ lon qꞌuel laꞌ bʌ, 
chʌchʌc laꞌ wut chaꞌan quisin. Miꞌ toj sajtel laꞌ pusicꞌal.

9 Come talix i qꞌuiñilel lac Yum. Jiñʌch bʌbʌqꞌuen bʌ qꞌuin 
cheꞌ miꞌ pʌs i michꞌajel. Mi caj i jisan pejtel chuqui an ti 
pañimil yicꞌot xjontolilob jaꞌel. 10 Maꞌanix mi caj i pʌs i 
cꞌʌcꞌal ecꞌ tac mi jinic qꞌuin mi jinic uw. Icꞌatax jini panchan. 
11 Mi caj cʌqꞌueñob i toj i mul jini añoꞌ bʌ ti pañimil. Mi caj 
i tojob i mul jini jontoloꞌ bʌ. Mi caj c jisʌbeñob i pꞌʌtʌlel jini 
chan bʌ miꞌ pʌsob i bʌ yicꞌot i chꞌejlel i pusicꞌal jini yujiloꞌ 
bʌ jisaya. 12  Cheꞌ bʌ tsaꞌix c jisayob, maꞌanix jaytiquil muꞌ bʌ 
i cʌytʌlob. Wocol ti tajol cheꞌ bajcheꞌ oro, cheꞌ bajcheꞌ jini 
fino bʌ oro letsem bʌ i tojol, tilem bʌ ti Ofir. 13  Come mi 
caj cʌcꞌ ti ñijcʌyel panchan yicꞌot pañimil chaꞌan cabʌl c 
michꞌajel. 14 Jini soldadojob tilemoꞌ bʌ ti Babilonia mi caj i 
lujbañob ti putsꞌel cheꞌ bajcheꞌ meꞌ muꞌ bʌ laꞌ wajñesan. Mi 
caj i pam pujquelob cheꞌ bajcheꞌ tiñʌmeꞌ mach bʌ anic i yaj 
cʌntaya. 15  Pejtelel muꞌ bʌ i tajtʌlob mi caj i tsʌnsʌntelob 
ti espada. Mi caj i yajlelob. 16  Tiꞌ tojel i wutob mi caj i 

chojquelob jubel ti lum i yalobilob. Mi caj i tsʌnsʌntelob. Mi 
caj i chilbentelob i chubʌꞌan tiꞌ yotot. Mi caj i ticꞌlʌntelob i 
yijñam.

17 Awilan mi caj c xicꞌ tilel jini medojob chaꞌan miꞌ 
contrajiñob. Maꞌanic mi caj i jacꞌob i pʌyol ti taqꞌuin mi 
plata mi oro. 18  Jini medojob maꞌanic mi caj i pꞌuntañob jini 
chꞌitoñob ti Babilonia mi xchꞌocob mi alʌlob. 19 Jini colem 
tejclum Babilonia, am bʌ cabʌl i ñuclel ti pañimil, jini i tꞌojol 
jax bʌ ti qꞌuelol, junlajal miꞌ caj ti ajñel cheꞌ bajcheꞌ Sodoma 
yicꞌot Gomorra baꞌ ora Dios miꞌ jisan. 20 Maꞌanix miꞌ cajelob 
ti chʌn chumtʌlob winicob ti Babilonia mi i yalobilob, mi i 
butsob ti pejtelel ora. Jini xñumelob maꞌanic mi caj i jijlelob 
yaꞌi. Jini xcʌnta tiñʌmeꞌ maꞌanic mi caj i pʌy tilel i tiñʌmeꞌ. 
21 Mi caj i yajñel bʌteꞌel yaꞌ ti jochocña bʌ otot. Yaꞌi mi caj i 
yajñel jini jaꞌal pech. Xibajob mi caj i chaꞌleñob son yaꞌi. 22  Jini 
bʌteꞌel tsꞌiꞌ yicꞌot jontol bʌ bʌteꞌel mi caj i yajñel tiꞌ yotot tac 
jini yumʌlob ti Babilonia. Lʌcꞌʌlix jini qꞌuin. Mach jalix miꞌ 
caj ti ujtel pejtel iliyi tiꞌ tojlel Babilonia, cheꞌen lac Yum.

Tꞌan tiꞌ contra rey ti Babilonia

14  Lac Yum mi caj i pꞌuntan jini israelob. Mi caj i chaꞌ 
yajcan i chaꞌañoꞌ bʌ. Mi caj i chaꞌ pʌyob ochel tiꞌ 

lumal. Cabʌl mach bʌ i piꞌʌlobic mi caj i tilelob chaꞌan temel 
miꞌ yajñelob yicꞌot israelob. 2  Jini winicob añoꞌ bʌ ti colem 
tejclum tac ti ñajtʌl mi caj i coltañob sujtel. Jini muꞌ bʌ i 
cꞌotelob ti tem chumtʌl yicꞌot israelob mi caj i melbeñob i 
yeꞌtel. Jini winicob tsaꞌ bʌ i ticꞌlayob mi caj i yumañob. Jini 
tsaꞌ bʌ i cʌchʌyob mi caj i cʌjchelob i chaꞌan.

3  Ti jim bʌ ora lac Yum mi caj i yʌqꞌueñetla laꞌ cꞌaj laꞌ wo 
cheꞌ lajmenix pejtelel i chꞌijiyemlel laꞌ pusicꞌal yicꞌot bʌqꞌuen 
yicꞌot toꞌol eꞌtel. 4 Jatetla mi caj laꞌ tseꞌtan jini rey ti Babilonia. 
Mi caj laꞌ suben: A wujil jax jontolil. Wʌle wolix a toj a mul. 
¿Bacan a michꞌajel? 5 Come lac Yum tsaꞌix i jisʌbeyet a pꞌʌtʌlel 
yicꞌot a jontolil. Tsaꞌix i chilbeyet a yumʌntel, cheꞌetla. 6 Cʌlʌx 
jax tsaꞌ ticꞌla winicob xꞌixicob ti a michꞌajel. Tiꞌ caj a michꞌajel 
tsaꞌ wersa otsa cabʌl colem tejclum tac ti a yumʌntel. Tsaꞌ 
pꞌumpꞌun ticꞌlayob. Maꞌanic tsaꞌ tiqꞌui a bʌ.

7 Wʌle chaꞌ ñʌchꞌʌlix pejtelel pañimil. Maꞌanix wocol. 
Pejtelel añoꞌ bʌ ti pañimil woliyob ti cꞌay. 8  Woli ti cꞌay 

jaꞌel jini cipresteꞌ yicꞌot jini chꞌujteꞌ an tac bʌ ti Líbano. Miꞌ 
yʌlob: Jisʌbilix a pꞌʌtʌlel. Maꞌanix majqui miꞌ secꞌon lojon. 
Ñʌchꞌʌlonix lojon.

9 Jini añoꞌ bʌ tiꞌ yajñib chʌmeñoꞌ bʌ woliꞌ pijtañet. Mi caj a 
tajob cheꞌ maꞌ cꞌotel yaꞌi. Jiñobʌch ñuc bʌ reyob ti pañimil tsaꞌ 
bʌ chʌmiyob ti wajali. 10 Ti pejtelel miꞌ pejcañetob ti cꞌam bʌ 
tꞌan: Junlajalonixla. Cꞌuñetix cheꞌ bajcheꞌ joñon lojon, cheꞌob. 
11 Sajtemix a ñuclel. Mucbilix a wicꞌot. Tsaꞌix lajmi música ti a 
wotot. Tsaꞌix sujti a wʌyib ti mucoñibʌl. Tajsibilet ti motsoꞌ.

12  Ti yambʌ ora lajalet bajcheꞌ jini ñoj ecꞌ cheꞌ icꞌ to pañimil. 
Wen pꞌʌtʌlet tiꞌ tojlel colem tejclum tac ti pañimil. Pero tsaꞌix 
yajliyet cheꞌ bajcheꞌ taꞌ ecꞌ muꞌ bʌ i cꞌʌlʌ cꞌotel ti lum. 13  Come 
tsaꞌ lon ñaꞌta ti a pusicꞌal: Mi caj c letsel ti panchan chaꞌan mic 
chaꞌlen yumʌl. Mi caj c chꞌʌm jini cꞌax ñuc bʌ buchlibʌl. Mi caj 
c chaꞌlen yumʌl tiꞌ tojlel pejtelel diosob. 14 Mi caj c letsel majlel 
tiꞌ chañelal tocal, chaꞌan mic mel c bʌ lajal bajcheꞌ jini Ñuc bʌ 
Dios, cheꞌet. 15 Pero wʌle chocbiletix jubel tiꞌ yajñib chʌmeñoꞌ 
bʌ tiꞌ chꞌeñal i yebal pañimil. 16 Pejtelel muꞌ bʌ i qꞌuelet mi caj 
i waꞌtʌlob ti a tojlel chaꞌan miꞌ wen cʌñetob. Mi caj i yʌlob: 
¿Jim ba ili winic bʌcꞌñʌbil bʌ tiꞌ tojlel winicob ti pañimil, 
jini tsaꞌ bʌ i jisa cabʌl yumʌlob? 17 ¿Jim ba tsaꞌ bʌ i yʌcꞌʌ ti 
pujchꞌel cabʌl lum? Tsiꞌ jisa cabʌl winicob ti pañimil. Jocholix 
tsaꞌ cʌle tac jini colem tejclum. Maꞌanic tsiꞌ yʌcꞌʌ ti chaꞌ colel 
jini cʌchʌloꞌ bʌ, cheꞌob. 18  Jini reyob ñuc miꞌ qꞌuejlelob ti 
pañimil baꞌ ñololob tiꞌ yotlel tac chꞌujlelʌl. 19 Pero maꞌanic a 
ñuclel. Chocbilet cheꞌ bajcheꞌ tsꞌiꞌ am bʌ i chʌmel, tsꞌaꞌlebil 
chaꞌan winicob. Lʌtschocobilob ti a pam i cuctal chꞌujlelʌlob 
tsaꞌ bʌ yajliyob ti guerra, jecꞌbiloꞌ bʌ ti espada. Yaꞌ baꞌ tsaꞌ 
yajliyet ti bij tsiꞌ tꞌuchtayet caballo. 20 Maꞌanix majqui mi caj i 
muquet. Maꞌanix mi caj a chʌn ñaꞌtʌntel, come tsaꞌix a jisa a 
lumal a wicꞌot a piꞌʌlob. Tsꞌaꞌlebilob a pꞌolbal tiꞌ tojlel winicob. 
21 Laꞌ tsʌnsʌnticob chaꞌan jontol jax i tat. Laꞌ jilicob ame cajic 
i chꞌʌmbeñob i yumʌntel, ame cajic i chaꞌ waꞌchocoñob jini 
tejclum tac, come tsꞌaꞌlebil jini rey ti Babilonia.

22  I Yum Panchan yicꞌot Pañimil woliꞌ yʌl: Mi caj j contrajin 
Babilonia. Mi caj c junyajlel jisan i yalobilob yicꞌot i pꞌolbalob. 
23  Mi caj c sujtesan Babilonia ti chꞌixol yicꞌot ti jaꞌ lumil. Mi caj 
j cꞌʌn c wejlʌjib chaꞌan mic wetsꞌob majlel. Mi caj c junyajlel 
jisañob, cheꞌen.

Mi caj i jisʌntel Asiria
24 I Yum Panchan yicꞌot Pañimil woliꞌ chʌn al: Mi caj i 

tsꞌʌctʌyel cheꞌ bajcheꞌ tsac ñaꞌta. Miꞌ caj ti ujtel chuqui tac tsac 
wʌn chajpa. 25 Mi caj c junyajlel jisan jini asiriajob añoꞌ bʌ ti 
Israel. Mi caj c tꞌuchtañob ti coc yaꞌ tic wits. Jini c chaꞌañoꞌ bʌ 
maꞌanix mi caj i chʌn cʌjchelob tiꞌ tojlel. Mi caj i loqꞌuelob 
tiꞌ pꞌʌtʌlel. 26 Jiñʌch wʌn ñaꞌtʌbil bʌ c chaꞌan muꞌ bʌ caj c mel 
ti pañimil ti cabʌl bʌ c pꞌʌtʌlel, cheꞌen lac Yum. 27 Cheꞌʌch tsiꞌ 
wʌn ñaꞌta i Yum Panchan yicꞌot Pañimil. ¿Majqui mi mejlel 
i ticꞌ? Sʌtsꞌʌlix i cꞌʌb chaꞌan miꞌ jisan pañimil. ¿Majqui mi 
mejlel i mʌctan?

Tꞌan tiꞌ contra Filistea
28  Tsaꞌ tili ili tꞌan tic tojlel ti jini jach bʌ jab cheꞌ bʌ tsaꞌ 

chʌmi jini rey Acaz: 29 Ubinla, filisteojob. Mach yomic tijicña 
laꞌ pusicꞌal chaꞌan chʌmenix jini rey tsaꞌ bʌ i ticꞌlayet. Come 
ñumen wocol mi caj i ticꞌlañetla i yalobil. Lajal i cꞌuxel 
cheꞌ bajcheꞌ jontol bʌ lucum. 30 Joñon mi caj j cʌntan jini 
pꞌumpꞌuñoꞌ bʌ. Ñʌchꞌʌl mi caj i ñoltʌlob c chaꞌañoꞌ bʌ cheꞌ 
bajcheꞌ tiñʌmeꞌ. Pero mi caj c jisañetla ti wiꞌñal yicꞌot ti 
guerra. 31 Winicob añet bʌ la ti jujumpꞌejl tejclum ti Filistea, 
chaꞌlenla uqꞌuel, come mi caj laꞌ jisʌntel. Mi caj i jisʌntel jini 
colem bʌ laꞌ tejclum. Talob wen chajpʌbiloꞌ bʌ soldadojob 
loqꞌuemoꞌ bʌ ti norte chaꞌan miꞌ contrajiñetla. 32  ¿Chuqui mi 
mejlel laꞌ suben jini suboñelob ñajt bʌ chꞌoyolob, chocbiloꞌ bʌ 
tilel? Lac Yum tsaꞌix i waꞌchoco Jerusalén. Yaꞌi mi caj i tajob i 
coltʌntelob i chaꞌañoꞌ bʌ. Tsaꞌix ñumi i wocol.

Tꞌan tiꞌ contra Moab

15  Jiñʌch tꞌan tsaꞌ bʌ i subu Dios tiꞌ contra Moab: Ti 
jumpꞌejl jach acꞌʌlel mi caj i jisʌntel jini tejclum tac 

i cꞌabaꞌ Ar yicꞌot Quir am bʌ ti Moab. Laj jisʌbilix laꞌ lumal 
yicꞌot laꞌ pꞌʌtʌlel. 2  Majlemobix tiꞌ yotlel i dios jini chumuloꞌ bʌ 
ti Dibón chaꞌan miꞌ yucꞌtañob jini chumuloꞌ bʌ ti Nebo yicꞌot 
Medeba. Miꞌ tsepob i jol yicꞌot i tsuctiꞌ chaꞌan i chꞌijiyemlel i 
pusicꞌal. 3  Lʌpʌl i chaꞌañob coxtal, miꞌ ñumelob ti calle. Ñajt 
tsiquil i tꞌan jini woliyoꞌ bʌ ti uqꞌuel ti jujumpꞌejl otot yicꞌot 
ti parque. 4 Jini chumuloꞌ bʌ ti Hesbón yicꞌot Eleale cꞌam 

miꞌ chaꞌleñob uqꞌuel. Yaꞌ tsiquil cꞌʌlʌl ti Jahaza. Woliyob ti 
bʌqꞌuen jini wen chꞌejl bʌ soldadojob ti Moab. Jini chaꞌan 
miꞌ chaꞌleñob cꞌam bʌ oñel. 5 Wen chꞌijiyem mi cubin chaꞌan i 
wocol jini añoꞌ bʌ ti Moab. Miꞌ putsꞌelob majlel cꞌʌlʌl ti Zoar 
yicꞌot ti Eglat. Weꞌecñayob miꞌ letselob majlel yaꞌ tiꞌ witsilel 
Luhit. Tsiquil i yuqꞌuel ti i bijlel Horonaim, come talob jini 
yujiloꞌ bʌ jisaya. 6 Tsaꞌix tiqui jini ñojaꞌ i cꞌabaꞌ Nimrim. Laj 
tiquinix jini jam yicꞌot pimel. 7 Jini woliyoꞌ bʌ ti putsꞌel miꞌ 
cuchob majlel i chubʌꞌan letsem tac bʌ i tojol. Miꞌ cꞌaxelob 
ti junwejl jaꞌ yaꞌ baꞌan tsuꞌum teꞌ. 8  Tsiquil ti pejtelel i lumal 
Moab i yuqꞌuel jini añoꞌ bʌ ti Moab, cꞌʌlʌl ti Eglaim yicꞌot ti 
Beer Elim. 9 Cabʌlix chꞌichꞌ ti ñojaꞌ am bʌ ti Dimón. Pero mi 
caj c chocbeñob majlel yan tac bʌ wocol yaꞌ ti Dimón. Mi caj c 
choc majlel bajlum tac chaꞌan miꞌ jisañob jini tsaꞌ bʌ putsꞌiyob 
yicꞌot jini tsaꞌ bʌ cʌleyob tiꞌ lumal Moab.

16  Jini tsaꞌ bʌ putsꞌiyob loqꞌuel ti Moab chaꞌan miꞌ 
majlelob ti Sela woliꞌ chocbeñob majlel alʌ tiñʌmeꞌ 

tac jini rey ti Judá i wenta tojoñel. 2  Cheꞌ bajcheꞌ miꞌ lon 
chaꞌlen wejlel jini mut mach bʌ anix i cꞌuꞌ, cheꞌʌch jaꞌel mi caj 
i ñumelob jini xꞌixicob moabob yaꞌ ti cꞌaxib jaꞌ am bʌ ti colem 
jaꞌ i cꞌabaꞌ Arnón. 3  Jini winicob tsaꞌ bʌ i chꞌʌmʌyob majlel 
tiñʌmeꞌ yaꞌ ti Jerusalén woliꞌ yʌlob: A wocolic aqꞌueñon lojon 
c putsꞌib. Coltañon lojon. Mach a wʌcꞌon lojon tiꞌ cꞌʌb j contra 
lojon. 4-5 Laꞌ ajnicob ti a tojlel c piꞌʌlob lojon mach bʌ añobix i 
yotot ti Moab. Yom maꞌ coltan jini woli bʌ i ticꞌlʌntelob. Dios 
mi caj i yʌqꞌueñet a chobejtʌbal, mi tsaꞌ wʌqꞌueyon lojon baꞌ 
mic chumtʌl lojon jinto miꞌ lajmel c ticꞌlʌntel. Che jini Dios mi 
caj i waꞌchocon i yumʌntel David chaꞌan miꞌ yajñel ti pejtelel 
ora. Juntiquil xucꞌul bʌ, jini toj bʌ, mi caj i chꞌʌmben i yeꞌtel 
David, cheꞌob jini chꞌoyoloꞌ bʌ ti Moab.

6 Tsaꞌix la cubi chan miꞌ melob i bʌ jini moabob. Tsꞌaꞌ miꞌ 
qꞌuelonla. Miꞌ pꞌajonla. 7 Pero mach chʌn cheꞌix. Wolix i 
chaꞌleñob uqꞌuel jini moabob. Woli laꞌ wucꞌtan jini añoꞌ bʌ 
ti Kirhareset chaꞌan maꞌanix miꞌ melbeñetla jini dulce xʌbʌl 
ti tsꞌusub. Cꞌuñix laꞌ pusicꞌal. 8  Woli laꞌ chaꞌlen uqꞌuel come 
cʌybilix laꞌ chol yaꞌ ti Hesbón yicꞌot laꞌ tsꞌusubil yaꞌ ti Sibma. 
I yumob soldadojob tsaꞌix i jisayob jini wen utsꞌat bʌ tsꞌusubil. 
Tsaꞌix cꞌoti i jisañob tsꞌusubil cꞌʌlʌl ti Jazer am bʌ tiꞌ tiquiñal 
pañimil yicꞌot cꞌʌlʌl ti colem ñajb. 9 Jini chaꞌan mij caj ti 

uqꞌuel chaꞌan Jazer yicꞌot chaꞌan Sibma. Maꞌanix i tsꞌusubilob. 
Mi caj c muletla tiꞌ yaꞌlel c wut winicob añet bʌ la ti Hesbón 
yicꞌot ti Eleale, come tsaꞌ jisʌnti i wut laꞌ teꞌ yicꞌot laꞌ cꞌajbal ti 
guerra. 10 Maꞌanix i tijicñʌyel laꞌ pusicꞌal. Maꞌanix majqui miꞌ 
chaꞌlen cꞌay ti tsꞌusubil. Maꞌanix majqui miꞌ chʌn yʌtsꞌ i yaꞌlel 
tsꞌusub yaꞌ tiꞌ yajñib, come tsaꞌix cʌcꞌʌ ti jilel i tijicñʌyel laꞌ 
pusicꞌal.

11 Jini chaꞌan wen chꞌijiyem c pusicꞌal mi cubin chaꞌan Moab. 
Mic pꞌuntan jini añoꞌ bʌ ti Kirhareset. 12  Jini añoꞌ bʌ ti Moab 
mi caj i melob oración ti wocol tꞌan tiꞌ tojel i diosob yaꞌ ti 
bujtʌl tac. Pero lolom jach. Mach i jacꞌʌyobic. 13-14 Jiñʌch i tꞌan 
lac Yum tsaꞌ bʌ i yʌlʌ chaꞌan Moab. Pero wʌle lac Yum wolix 
i yʌl uxpꞌejl to jab mi caj i jilel i ñuclel Moab. Tsꞌita jax jini 
winicob xꞌixicob muꞌ bʌ caj i cʌytʌlob. Maꞌañobix i ñuclel.

Tꞌan tiꞌ contra Damasco

17  Jiñʌch i tꞌan Dios tiꞌ contra Damasco jini colem 
tejclum ti Siria: Awilan, wolix ti pujchꞌel Damasco. 

Pucu jejmenix jini tejclum. Mux i sujtel ti mateꞌel. 2  Cʌybilix 
i tejclum tac Aroer. Tsaꞌ sujti ti jamil baꞌ miꞌ chaꞌlen bucꞌbal 
tiñʌmeꞌ. Maꞌanix majch miꞌ bʌcꞌtesañob cheꞌ miꞌ ñoltʌlob 
ti wʌyel. 3  Mi caj i sʌc jilel i pꞌʌtʌlel Israel yicꞌot i yumʌntel 
Damasco yicꞌot i colojbal winicob ti Siria. Cheꞌ bajcheꞌ mi caj i 
jilel i ñuclel Israel, cheꞌ jaꞌel mi caj i jilel i ñuclel Siria, cheꞌen 
i Yum Panchan yicꞌot Pañimil.

Tꞌan tiꞌ contra Israel
4 Ti jim bʌ qꞌuin miꞌ cajelob ti wiꞌñal israelob. Miꞌ caj ti jilel 

i ñuclel. 5 Mi caj i cʌytʌl Israel cheꞌ bajcheꞌ cholel cheꞌ lotbilix 
i wut, cheꞌ bajcheꞌ juntejc chaꞌtejc ixim yaꞌ ti joctʌl i cꞌabaꞌ 
Refaim cheꞌ ujtemix cꞌajbal. 6 Tsꞌiꞌta jax mi caj i cʌytʌlob 
winicob cheꞌ bajcheꞌ tsꞌiꞌta jax miꞌ cʌytʌl i wut olivoteꞌ cheꞌ 
ujtemix ti tujqꞌuel, wʌjʌl pꞌʌcʌl jax, cheꞌen lac Yum i Dios 
Israel.

7 Ti jim bʌ ora mi caj i ñaꞌtañob i Dios tsaꞌ bʌ i meleyob. 
Mi caj i qꞌuelob ti ñuc jini Chꞌujul Bʌ ti Israel. 8  Ti jim bʌ 
ora mach chʌn cʌyʌlix i pusicꞌal ti pulʌntib tac tsaꞌ bʌ i 
waꞌchocoyob mi ti jini diosob tsaꞌ bʌ i meleyob. Mach chʌn 
cꞌuxix mi caj i yubiñob i yejtal tac Asera mi i yejtalic qꞌuin.

9 Jochocña mi caj i cʌytʌl jini tsꞌajquibil bʌ tejclum tac, cheꞌ 
bajcheꞌ xchumtʌl tac yaꞌ ti wits cheꞌ putsꞌemix i yum. Cheꞌʌch 
tsaꞌ cʌle i tejclum tac amorreojob cheꞌ bʌ tsiꞌ putsꞌtayob jini 
israelob tsaꞌ bʌ tiliyob tiꞌ contra. Jini israelob jaꞌel miꞌ caj i 
jisʌntelob. 10 Israelob, tsaꞌ ñajʌyi ti laꞌ pusicꞌal jini Dios tsaꞌ bʌ 
i coltayetla. Jini chaꞌan miꞌ caj ti ujtel pejtel iliyi. Tsaꞌ laꞌ cʌyʌ 
jini xajlel yilal muꞌ bʌ i joy mʌctañetla. Tsaꞌ laꞌ mele parque 
chaꞌan diosteꞌ cheꞌ bajcheꞌ mi laꞌ mulan. Tsaꞌ laꞌ pʌcꞌʌ jini pacꞌ 
ñajt bʌ chꞌoyol. 11 Tiꞌ yorajlel pacꞌ mi laꞌ wen cʌntan. Seb to miꞌ 
caj ti pasel. Miꞌ cajel ti ñich ti jini jach bʌ qꞌuin, pero maꞌanic 
mi caj laꞌ tucꞌben i wut. Maꞌanic mi caj laꞌ taj jini tsaꞌ bʌ laꞌ 
lon ñaꞌta. Mi caj laꞌ taj cabʌl laꞌ tsic pusicꞌal yicꞌot laꞌ cꞌuxel 
mach bʌ i ñopoyic tsꞌac.

12  Ubinla i tꞌan cabʌl soldadojob. Juꞌucñayob ti xʌmbal. 
Talob ti ajñel chaꞌan miꞌ yochelob tiꞌ lumal Israel. 13  Anquese 
juꞌucñayob cheꞌ bajcheꞌ colem ñajb, Dios mi caj i ticꞌob. Mi caj 
i putsꞌelob majlel cheꞌ bajcheꞌ tsꞌubejn muꞌ bʌ i wejlan icꞌ yaꞌ ti 
pam wits. 14 Cheꞌ ti icꞌan cabʌlix i bʌqꞌuen jini israelob, pero 
cheꞌ ti sʌcꞌan maꞌañobix i contrajob. Cheꞌʌch mi caj i jisʌntelob 
jini muꞌ bʌ i ticꞌlañonla yicꞌot jini muꞌ bʌ i xujchꞌibeñonla lac 
chubʌꞌan.

Tꞌan tiꞌ contra Etiopía

18  Pꞌumpꞌun jini lum yaꞌ ti ñajtʌl baꞌ miꞌ tejchel colem 
jaꞌ i cꞌabaꞌ Nilo. Yaꞌ miꞌ chaꞌleñob xʌmbal barco tac 

lichꞌil bʌ i pislel muꞌ bʌ i choc majlel icꞌ. 2  Chocbilob majlel 
suboñelob miꞌ pam ñumelob yaꞌ ti colem jaꞌ. Sujtenla ti ora, 
suboñelob, yaꞌ baꞌ chumulob winicob wen chañoꞌ bʌ, wen 
bʌcꞌñʌbiloꞌ bʌ, muꞌ bʌ i chaꞌleñob jisaya ti lʌcꞌʌl yicꞌot ti ñajtʌl. 
Tꞌoxbil i lumal ti colem jaꞌ.

3  Winicob chumuloꞌ bʌ ti pejtelel pañimil, qꞌuelela cheꞌ mic 
letsan i señajlel guerra yaꞌ ti wits. Cheꞌ mic wus trompeta, 
ubinla chaꞌan mi laꞌ tempan laꞌ bʌ. 4 Come lac Yum tsiꞌ 
subeyon: Wʌꞌ baꞌ chumulon mi caj c ñajti qꞌueletla. Ñʌchꞌʌlon 
cheꞌ bajcheꞌ jini sʌctojan bʌ i sʌclel qꞌuin cheꞌ bʌ tsaꞌix ñumi 
jaꞌal, yicꞌot cheꞌ bajcheꞌ i yowix lum cheꞌ tiꞌ yorajlel ticwal. 
5 Pero cheꞌ yomix cajel cꞌajbal, cheꞌ yajlemix i nich, cheꞌ wolix 
i cꞌʌñꞌan jini tsꞌusub, mi caj c bʌcꞌ jisan laꞌ contrajob cheꞌ 
bajcheꞌ mi laꞌ porajin jini tsꞌusubil cheꞌ mi laꞌ tsepben loqꞌuel 

i cꞌʌb. 6 Mi caj i chojquelob laꞌ soldadojob ya baꞌan teꞌlemut 
yicꞌot baꞌan bʌteꞌel chaꞌan miꞌ cꞌuxob. Jini xtaꞌjol mi caj i 
cꞌuxbeñob i bʌcꞌtal cheꞌ tiꞌ yorajlel ticwal. Jini bʌteꞌel tac mi 
caj i cꞌuxbeñob i bʌquel cheꞌ tiꞌ yorajlel tsʌñal, cheꞌen lac Yum.

7 Ti jim bʌ ora mi caj i chꞌʌmben tilel i majtan lac Yum jini 
chañoꞌ bʌ winicob, jini bʌcꞌñʌbiloꞌ bʌ, chumuloꞌ bʌ ti yan tac 
bʌ lum ti lʌcꞌʌl yicꞌot ti ñajtʌl. An cabʌl i pꞌʌtʌlel. Tꞌoxbil i 
lum chaꞌan colem jaꞌ. Mi caj i chꞌʌmbeñob tilel i majtan lac 
Yum wʌꞌ ti Jerusalén ti wits Sion baꞌ miꞌ cꞌuxbintel i cꞌabaꞌ lac 
Yum.

Tꞌan tiꞌ contra Egipto

19  Jiñʌch i tꞌan Dios tiꞌ contra jini añoꞌ bʌ ti Egipto. 
Ti ora mi caj i tilel lac Yum cꞌʌchʌl tiꞌ pam tocal. 

Tsiltsilñayob ti bʌqꞌuen i diosob egiptojob. Miꞌ toj sajtelob i 
pusicꞌal jini chumuloꞌ bʌ ti Egipto. 2  Lac Yum tsiꞌ yʌlʌ: Mi caj 
cʌqꞌueñob i wʌlʌc contrajiñob i bʌ jini egiptojob. Jujuntiquil 
mi caj i contrajin i yeran yicꞌot i piꞌʌl ti chumtʌl. Jujumpꞌejl 
tejclum mi caj i contrajin yambʌ. Jini am bʌ i yumʌntel mi 
caj i contrajin yambʌ yumʌl. 3  Mi caj i sʌc sojquelob i pensar 
pejtel jini egiptojob, come mi caj c jisʌbeñob i ñaꞌtʌbal. 
Cheꞌ jini mi caj i lon majlelob baꞌan i diosteꞌ tac yicꞌot baꞌan 
jini xwutob, yicꞌot baꞌan xpejca cruzob yicꞌot baꞌan payxo 
bʌ xꞌaltꞌañob. 4 Mi caj cʌcꞌ jini egiptojob tiꞌ wenta jontol bʌ 
yumʌl yujil bʌ ticꞌlaya. Wersa mi caj i yumañob, cheꞌen i Yum 
Panchan yicꞌot Pañimil.

5 Miꞌ caj ti tiquin jini colem jaꞌ. Miꞌ caj ti sajpꞌejl, jinto miꞌ laj 
tiquin pejtelel jini jaꞌ. 6 Jini pimel yujil bʌ pasel ti jaꞌ miꞌ caj 
ti ocꞌmʌl. Miꞌ cajel ti tuwꞌan. 7 Pejtelel jini pʌcꞌʌbʌl tac am 
bʌ tiꞌ tiꞌil ñojaꞌ, yicꞌot baꞌ miꞌ loqꞌuel tilel i jol jini jaꞌ, yicꞌot 
tiꞌ joytʌlel jini ñojaꞌ mi caj i laj tiquin. Jini icꞌ mi caj i wejlan 
majlel. 8  Jini xchuc chʌyob jaꞌel mi caj i yubiñob i chꞌijiyemlel 
come maꞌanix i yeꞌtel. Maꞌanix i cꞌʌjñibal lucojib mi chim. 9 Miꞌ 
cajelob ti quisin jini muꞌ bʌ i ñoqꞌuiñob i puyil lino, muꞌ bʌ i 
jalob fino bʌ pisil. 10 Mi caj i jisʌntel i pꞌʌtʌlel jini yumʌlob. 
Chꞌijiyemob i yaj eꞌtelob, come maꞌanix i tojol chaꞌan i yeꞌtel.

11 Tontojob jax jini yumʌlob ti Zoán. Tonto i tꞌan jini 
xcʌntesajob muꞌ bʌ i subeñob Faraón bajcheꞌ yom melol. Mach 
chʌn mejlic i chañꞌesañob i bʌ chaꞌan cabʌl i naꞌtʌbal i tatob 

ti oñiyi, come mach lajalobic yicꞌot i tatob. Maꞌanix i cꞌʌjñibal 
tiꞌ tojlel Faraón. 12  Jacꞌʌ, Faraón, ¿baqui an a winicob añoꞌ bʌ 
i ñaꞌtʌbal? Mi an i ñaꞌtʌbal, laꞌ i tsictesʌbeñet chuqui mi caj i 
chaꞌlen Dios ti Egipto. 13  Tsaꞌix ochiyob ti tonto jini yumʌlob 
ti Zoán. Tsaꞌix i ñopoyob lot jini yumʌlob ti Menfis. Jini añoꞌ 
bʌ i yeꞌtel ti Egipto tsiꞌ lotiyob i piꞌʌlob. Ti jumpꞌejl i pusicꞌal 
tsaꞌ sajtiyob. 14 Lac Yum tsiꞌ socbeyob i pensar. Miꞌ majlelob 
ti xʌmbal cheꞌ bajcheꞌ jini xlembal cheꞌ woli ti xej. 15 Maꞌanic 
majqui mi mejlel i coltan Egipto, mi jinic ñucoꞌ bʌ, mi 
chꞌoꞌchꞌocoꞌ bʌ, mi i tatob, mi i yalobilob, cheꞌen lac Yum.

16 Ti jim bʌ ora jini egiptojob mi caj i yubiñob bʌqꞌuen 
cheꞌ bajcheꞌ xꞌixicob. Tsiltsilñayob ti bʌqꞌuen tiꞌ tojlel i Yum 
Panchan yicꞌot Pañimil muꞌ bʌ caj i ñijcañob tiꞌ michꞌlel. 17 Jini 
añoꞌ bʌ ti Egipto mi caj i bʌcꞌñañob Israel. Pejtel winicob muꞌ 
bʌ i ñaꞌtañob Judá miꞌ cajelob ti bʌqꞌuen chaꞌan i yeꞌtel lac 
Yum tiꞌ tojlel, come mux caj i tsꞌʌctesan pejtel chuqui tsiꞌ wʌn 
ñaꞌta i mel i Yum Panchan yicꞌot Pañimil. 18  Ti jim bʌ ora mux 
i tajtʌl ti Egipto joꞌpꞌejl tejclum muꞌ bʌ caj i chaꞌleñob tꞌan 
tiꞌ tꞌan israelob. Mi caj i tajob ti tꞌan i Yum Panchan yicꞌot 
Pañimil. Jumpꞌejl tejclum i cꞌabaꞌ Herez. Añʌch i sujmlel i 
cꞌabaꞌ, “Jiñʌch i tejclum lac chꞌujutat”.

19 Ti jim bʌ ora mi caj i waꞌchocontel jumpꞌejl pulʌntib i 
chaꞌan lac Yum yaꞌ tiꞌ yojlil Egipto, yicꞌot jumpꞌejl oy i chaꞌan 
lac Yum yaꞌ baꞌ jaxʌl i lumal 20 chaꞌan miꞌ yʌcꞌ ti cꞌajtesʌntel 
lac Yum. Jini chaꞌan baꞌ ora miꞌ chaꞌleñob oñel jini egiptojob 
cheꞌ ticꞌlʌbilob, lac Yum mi caj i choc tilel xcoltaya chaꞌan 
miꞌ coltañob. 21 Ti jim bʌ ora lac Yum mi caj i yʌcꞌ i bʌ ti 
cʌjñel ti Egipto. Jini egiptojob mi caj i cʌñob lac Yum. Mi 
caj i chꞌujutesañob. Mi caj i yʌqꞌueñob tsʌnsʌbil bʌ i majtan 
yicꞌot ofrenda, yicꞌot pejtel chuqui tsiꞌ yʌlʌyob cheꞌ bʌ tsiꞌ 
waꞌchocoyob i tꞌan. 22  Lac Yum mi caj i yʌqꞌueñob wocol 
jini egiptojob, pero mi caj i lajmesʌbeñob i wocol cheꞌ miꞌ 
sutqꞌuiñob i bʌ tiꞌ tojlel. Mi caj i ñichꞌtʌbeñob i yoración. Mi 
caj i chaꞌ lajmesañob.

23  Ti jim bʌ ora mi caj i melob colem bij cꞌʌlʌl ti Egipto cꞌʌlʌl 
ti Asiria. Jini añoꞌ bʌ ti Asiria mi caj i cꞌotelob ti Egipto. Cheꞌ 
jaꞌel jini egiptojob mi caj i cꞌotelob ti Asiria. Temel mi caj i 
chꞌujutesañob lac Yum. 24 Ti jim bʌ ora jini israelob mi caj i 
temob i tꞌan yicꞌot jini egiptojob yicꞌot jini asiriajob. Mi caj 

i tajob i wenlel tiꞌ tojlel pejtel añoꞌ bʌ ti pañimil. 25 Come i 
Yum Panchan yicꞌot Pañimil mi caj i yʌqꞌueñob i yutslel i tꞌan 
Egipto yicꞌot Asiria cheꞌ utsꞌatix miꞌ tem ajñelob yicꞌot Israel. 
Come tsiꞌ yʌlʌ: Mucꞌʌch i tajob i yutslel c tꞌan jini egiptojob 
come c chaꞌañob, yicꞌot jini chumuloꞌ bʌ ti Asiria come c 
melbalob, yicꞌot israelob come tsac yajcayob, cheꞌen.

Mi caj i jisʌntel Egipto yicꞌot Etiopía chaꞌan jini asiriajob

20  Jini rey ti Asiria i cꞌabaꞌ Sargón tsiꞌ choco tilel ñuc 
bʌ yumʌl ti Asdod chaꞌan miꞌ wersa chil jini tejclum 

i chaꞌan filisteojob. Ti jini jach bʌ jab tsiꞌ chꞌʌmʌ tiꞌ wenta. 
2  Lac Yum tsaꞌ caji i pejcan jini xꞌaltꞌan i cꞌabaꞌ Isaías (i yalobil 
Amoz) chaꞌan miꞌ lamital joch i pislel yicꞌot i warach. Tsiꞌ mele 
Isaías cheꞌ bajcheꞌ tsiꞌ sube lac Yum. Tsiꞌ lamital jocho i pislel 
yicꞌot i warach.

3  Lac Yum tsiꞌ yʌlʌ: Uxpꞌejlix jab lamital pitsꞌil c winic Isaías. 
Maꞌanic i warach tiꞌ yoc chaꞌan mi laꞌ ñaꞌtan cheꞌʌch jaꞌel mi 
caj i yubiñob wocol jini añoꞌ bʌ ti Egipto yicꞌot jini añoꞌ bʌ ti 
Etiopía. 4 Jini rey ti Asiria mi caj i cʌch majlel egiptojob, yicꞌot 
pejtelel jini chꞌoyoloꞌ bʌ ti Etiopía tsaꞌ bʌ putsꞌiyob, chꞌitoñob 
yicꞌot xñoxob. Pitsꞌilob mi caj i majlelob. Maꞌañobic i warach. 
Cabʌl mi caj i yubiñob quisin jini egiptojob. 5-6 Cheꞌ jini mi caj 
i toj sajtelob i pusicꞌal jini filisteojob chaꞌan i rey Asiria. Tsiꞌ 
lon ñaꞌtayob i taj i coltʌntel tiꞌ wenta jini añoꞌ bʌ ti Etiopía 
yicꞌot ti Egipto. Mi caj i yucꞌtañob: “Awilan cheꞌʌch tsaꞌ lon jili 
lac pijtaya chaꞌan tsaꞌ lac lon xucꞌchoco lac pusicꞌal yicꞌot jini 
egiptojob. ¿Majqui mi caj i coltañonla wʌle?” cheꞌob. Cheꞌ tsiꞌ 
yʌlʌ lac Yum.

Medo-Persia tsiꞌ mʌlʌ Babilonia

21  Jiñʌch tsaꞌ bʌ pʌsbenti Isaías tiꞌ contra Babilonia: 
Cheꞌ bajcheꞌ jini sutujt icꞌ miꞌ tilel ti sur, cheꞌ jaꞌel mi 

caj i loqꞌuel tilel wocol ti tiquiñal pañimil baꞌ bʌbʌqꞌuen jax 
pañimil. 2  Cꞌax bʌbʌqꞌuen jax jini tsaꞌ bʌ j qꞌuele. Jini yujil bʌ 
i chon i piꞌʌl woliꞌ chijtan. Jini yujil bʌ jisaya woli ti jisaya. 
Mi caj laꞌ jisʌntel. Talob i contrajiñetla jini elamob yicꞌot jini 
medojob. Miꞌ caj ti jejmel i pꞌʌtʌlel Babilonia. Miꞌ caj ti lajmel 
i yajcʌn jini cʌchʌloꞌ bʌ añoꞌ bʌ tiꞌ wenta Babilonia. 3  Cabʌl 
woli cubin wocol cheꞌ bajcheꞌ xꞌixic cheꞌ woli ti bajqꞌuel. Miꞌ 

toj sajtel c pusicꞌal chaꞌan jini wocol tsaꞌ bʌ cubi tsaꞌ bʌ j 
qꞌuele. 4 Maꞌanix c pusicꞌal yubil. Cꞌuñatax pañimil. Cabʌl 
woliyon ti bʌqꞌuen. Cheꞌ ti icꞌajel tsiltsilñayon mach mejlic j 
cꞌaj co. 5 Chajpʌbeñob i bʌl i ñʌcꞌ jini yumʌlob. Laꞌ i chaꞌleñob 
weꞌel uchꞌel. Chꞌojyenla ti ora. Chajpan laꞌ bʌ ti guerra, come 
ix tilel laꞌ contraj.

6 Lac Yum tsiꞌ subeyon: Cucu waꞌchocon xcʌñan chaꞌan miꞌ 
qꞌuel chuqui woliꞌ yujtel. 7 Cheꞌ miꞌ qꞌuel winicob woliyoꞌ bʌ ti 
xʌmbal majlel ti carreta yicꞌot cꞌʌchʌloꞌ bʌ muꞌ bʌ i majlelob 
ti chaꞌchaꞌcojt caballo, yicꞌot motocña bʌ winicob cꞌʌchʌloꞌ bʌ 
ti burro yicꞌot ti camello, mucꞌʌch i ñaꞌtan jiñʌch woli bʌ cʌl, 
cheꞌen lac Yum. 8  Jini chaꞌan tsac waꞌchoco xcʌnta tejclum 
ti chan bʌ qꞌueloñib. Tsaꞌ caji ti tꞌan jini xcʌñan: Cabʌl qꞌuin 
yicꞌot cabʌl acꞌʌlel wʌꞌix añon ti queꞌtel. Woli j qꞌuel pañimil. 
9 Qꞌuele yaꞌ tsoltsolña tilel winicob cꞌʌchʌloꞌ bʌ ti caballo 
ti chaꞌchaꞌcojt yicꞌot motocña bʌ i piꞌʌlob, cheꞌen. Cheꞌ jini 
juntiquil tsaꞌ cajiꞌ yʌl: Xyajli, xyajli Babilonia. Laj cꞌʌsquijemix 
i diosob, pam pujquem tac ti lum, cheꞌen. 10 C piꞌʌlob ticꞌlʌbiloꞌ 
bʌ, lajal tsaꞌ laꞌ ñusa wocol cheꞌ bajcheꞌ trigo muꞌ bʌ i jajtsꞌel. 
Pero tsaꞌix c tsictesʌbeyetla pejtel chuqui tsa cubi ti lac Yum. 
Jiñʌch i Yum Panchan yicꞌot Pañimil, i Dios israelob.

Tꞌan tiꞌ contra Edom
11 Jiñʌch i tꞌan Dios tiꞌ contra Edom. Yaꞌan winic ti Seir 

wits woliꞌ chʌn cꞌajtibeñon: “Xcʌntaya, ¿jaypꞌejl to ora miꞌ 
sʌcꞌan? ¿Jaypꞌejl to ora miꞌ sʌcꞌan?” cheꞌen. 12  Jini xcʌntaya tsiꞌ 
jacꞌbe: “Talix jini sʌcꞌajel (jiñʌch i coltʌntel winicob muꞌ bʌ i 
tsajcañob lac Yum). Talix acꞌʌlel jaꞌel (jiñʌch i jilibal yañoꞌ bʌ). 
Sʌclan laꞌ Yum. Yom mi laꞌ chaꞌ tilel chaꞌan mi laꞌ chaꞌ cꞌajtin”, 
cheꞌen.

Tꞌan tiꞌ contra Arabia
13  Jiñʌch i tꞌan Dios tiꞌ contra jini chꞌoyoloꞌ bʌ ti Dedán 

cꞌʌchʌloꞌ bʌ ti camello yaꞌ ti Arabia. Wersa mi caj laꞌ cʌy bij 
chaꞌan mi laꞌ mujcun laꞌ bʌ tiꞌ tiquiñal pañimil yaꞌ ti Arabia. 
14 Laꞌla, winicob chumulet bʌ la ti Tema. Chꞌʌmbeñob tilel waj 
yicꞌot jaꞌ jini woliyoꞌ bʌ ti putsꞌel. 15 Come woliꞌ putsꞌtañob 
jini espada yicꞌot jini sʌtsꞌbil bʌ jalʌjb, yicꞌot jini bʌbʌqꞌuen 
bʌ guerra. 16 Tsiꞌ yʌlʌ lac Yum: Jumpꞌejl jab mi caj laꞌ wubin 

wocol tiꞌ cꞌʌb laꞌ contra. Cheꞌ jini mi caj i jilel i pꞌʌtʌlel Cedar 
yicꞌot pejtel i ñuclel, cheꞌen. 17 Cheꞌ jini maꞌanix jaytiquil 
miꞌ cʌytʌl ti Cedar yujiloꞌ bʌ julbʌl ti jalʌjb. Mux i cʌytʌl 
chaꞌtiquil uxtiquil jach. Cheꞌ tsiꞌ yʌlʌ lac Yum i Dios Israel.

Tꞌan tiꞌ contra Jerusalén

22  Jiñʌch i tꞌan Dios tiꞌ contra Jerusalén. ¿Chuqui woli 
laꞌ bʌcꞌñan chaꞌan tsaꞌ letsiyetla ti pam laꞌ wotot, 

winicob yicꞌot xꞌixicob? ¿Chuqui woli laꞌ qꞌuel? 2  Come ti 
laꞌ pejtelel juꞌucñayetla ti tꞌan, tsuctsucñayetla ti bij. Mi 
laꞌ lon chañꞌesan laꞌ bʌ. Pam pujquem chꞌujlelʌl ti tejclum. 
Tsʌnsʌbilob chaꞌan cꞌamʌjel, mach ti espadajic, mach ti 
guerrajic. 3  Temel tsaꞌ putsꞌiyob laꞌ yumob ti pejtelelob. 
Maꞌanic tsiꞌ wis coltayob i bʌ. Maꞌanic tsiꞌ coltayetla. Junlajal 
tsaꞌ cʌjchiyetla yicꞌot jini tsaꞌ bʌ putsꞌiyob. 4 Jini chaꞌan tsa 
cʌlʌ: Loqꞌuenixla tic tojlel come wolic chaꞌlen uqꞌuel chaꞌan 
jisʌbilobix c piꞌʌlob. Wen chꞌijiyem c pusicꞌal. Mach laꞌ lon 
ñaꞌtan laꞌ tijicñesañon, choꞌon. 5 Come i yorajlelix uqꞌuel yicꞌot 
i chꞌijyemlel lac pusicꞌal yicꞌot wocol. Lac Yum, i Yum Panchan 
yicꞌot Pañimil tsiꞌ choco tilel. Wolix ti jejmel i tsꞌajquil 
tac Jerusalén. Jini chumuloꞌ bʌ ti tejclum woliꞌ cꞌajtiñob i 
coltʌntel yaꞌ ti wits. 6-7 Jini elamob tsiꞌ chꞌʌmʌyob tilel jalʌjb. 
Jini siriajob miꞌ ñijcañob tilel carreta tac. Jini añoꞌ bʌ ti Kir 
miꞌ chꞌʌmob i mʌctʌjib. Miꞌ laj butꞌob jini joctʌl tac tsaꞌ bʌ laꞌ 
pʌcꞌʌ. Miꞌ cꞌotelob cꞌʌlʌl tiꞌ trancajlel laꞌ tejclum.

8  Maꞌanix miꞌ coltañetla Dios. Mi laꞌ lon chaꞌlen ajñel chaꞌan 
mi laꞌ taj eꞌtijibʌl chaꞌan guerra yaꞌ tiꞌ yotlel melbil bʌ i chaꞌan 
Salomón. 9-11 Woli laꞌ wen qꞌuel i tsꞌajquil tac Jerusalén chaꞌan 
mi laꞌ chaꞌ mel ti utsꞌat ya baꞌ tocol. Woli laꞌ wen tsajin jini 
otot tac muꞌ bʌ caj laꞌ jem chaꞌan mi laꞌ chaꞌ waꞌchocon jini 
chan bʌ tsꞌajc. Tiꞌ yojlil jini chan bʌ tsꞌajc mi laꞌ melben i 
yajñib laꞌ waꞌal muꞌ bʌ laꞌ chꞌʌm tilel cꞌʌlʌl tiꞌ loqꞌuib jaꞌ. Pero 
maꞌanix cꞌajal laꞌ chaꞌan lac Yum tsaꞌ bʌ i yʌqꞌueyetla jini jaꞌ 
cheꞌ bajcheꞌ tsiꞌ wʌn ñaꞌta wajali. 12  Jini chaꞌan lac Yum, i Yum 
Panchan yicꞌot Pañimil, tsiꞌ pʌyʌyetla chaꞌan mi laꞌ mel laꞌ 
pusicꞌal tiꞌ tojlel yicꞌot uqꞌuel, chaꞌan mi laꞌ setꞌ i tsutsel laꞌ jol 
yicꞌot chaꞌan mi laꞌ lʌp coxtal. 13  Pero ti jim bʌ ora maꞌanic tsaꞌ 
laꞌ jacꞌʌ. Tsaꞌ jach caji laꞌ chaꞌlen qꞌuin tiꞌ tijicñʌyel laꞌ pusicꞌal. 
Tsaꞌ caji laꞌ tsʌnsan wacax yicꞌot tiñʌmeꞌ. Tsaꞌ laꞌ cꞌuxu weꞌel, 

tsaꞌ laꞌ japʌ vino. Tsaꞌ laꞌ lon alʌ: Laꞌ lac chaꞌlen weꞌel uchꞌel, 
come ijcꞌʌl mi caj lac chʌmel, cheꞌetla. 14 I Yum Panchan yicꞌot 
Pañimil tsiꞌ yʌlʌ: Maꞌanic mi caj i ñusʌbentel laꞌ mul ti pejtelel 
ora. Jinto mi la chʌmel mi caj laꞌ toj, cheꞌen i Yum Panchan 
yicꞌot Pañimil.

Eliaquim tsiꞌ chꞌʌmbe i yeꞌtel Sebna
15-16 Woliꞌ yʌl lac Yum, i Yum Panchan yicꞌot Pañimil: 

Cucu suben Sebna jini xqꞌuel eꞌtel yaꞌ tiꞌ yotot rey: “¿Chuqui 
wolaꞌ mel ilayi? ¿Majqui tsiꞌ subeyet chaꞌan maꞌ toc 
majlel mucoñibʌl ti chan bʌ xajlel baꞌ a wom mujquel cheꞌ 
chʌmeñet? 17 Lac Yum mi caj i wersa choquet loqꞌuel. Anquese 
wen pꞌʌtʌlet, pꞌumpꞌun mi caj i ticꞌlañet. 18  Ti ora mi caj i 
choquet loqꞌuel cheꞌ bajcheꞌ miꞌ chojquel majlel pelota ti 
campo. Maꞌ cajel ti chʌmel ti yambʌ lum ti ñajtʌl. Pejtelel 
a carreta mi caj i jilel a wicꞌot. Quisintic jax mi caj i yubin 
a yum chaꞌan tiꞌ caj jatet. 19 Come joñon mi caj c choquet 
loqꞌuel ti a weꞌtel. Mi caj c peqꞌuesañet. 20 Mi caj c pʌy c winic 
Eliaquim (i yalobil Hilcías) chaꞌan mi cotsan ti a qꞌuexol. 
21 Jini mi caj i xoj a pislel muꞌ bʌ cʌqꞌuen. Mi caj i cʌch i bʌ 
ti a cajchiñʌcꞌ. Mi caj cʌqꞌuen tiꞌ wenta a weꞌtel chaꞌan miꞌ 
yochel tiꞌ tat jini chumuloꞌ bʌ ti Jerusalén yicꞌot ti Judá. 22  Mi 
caj cʌqꞌuen i yumʌntel tiꞌ buchlib David. Cheꞌ an chuqui miꞌ 
ñupꞌ, maꞌanic majqui miꞌ jam. Cheꞌ an chuqui miꞌ jam, maꞌanic 
majqui miꞌ ñupꞌ. 23-24 Mi caj c waꞌchocon jini Eliaquim cheꞌ 
bajcheꞌ tsʌts bʌ jocꞌlib chaꞌan xucꞌul miꞌ chaꞌlen i yeꞌtel tiꞌ 
buchlib i tat tiꞌ tojlel c chaꞌañoꞌ bʌ. Yaꞌ cʌyʌl tiꞌ tojlel Eliaquim 
i cʌntʌntel pejtel i piꞌʌlob yicꞌot i chubʌꞌan ti pejtelel i lumal. 
Mi caj i yʌcꞌ ti cꞌuxbintel i cꞌabaꞌ i tat”. Cheꞌʌch yom maꞌ 
suben, cheꞌen lac Yum. 25 Mi caj i yujtel chuqui tsiꞌ yʌlʌ i Yum 
Panchan yicꞌot Pañimil. Mi caj i locꞌsan jini yambʌ jocꞌlib yaꞌ 
baꞌ lon chucul, jiñʌch Sebna. Mi caj i chilben pejtelel an tac bʌ 
tiꞌ wenta. Come cheꞌʌch tsiꞌ yʌlʌ lac Yum.

Tꞌan tiꞌ contra Tiro

23  Jiñʌch i tꞌan Dios tiꞌ contra Tiro. Obol jax i bʌ jini 
barco tac loqꞌuemoꞌ bʌ ti Tarsis, come jisʌbilix Tiro 

yicꞌot pejtel i yotot. Maꞌanix i yajñib barco tac yaꞌ baꞌ i tilel 
miꞌ cꞌotelob. Isujm jini tꞌan tsaꞌ bʌ pam subentiyob ti Cipro. 

2-3  Winicob añoꞌ bʌ tiꞌ joytʌlel Tiro yom mi laꞌ ñʌjchꞌel. Jini 
xchoñoñelob ti Sidón yicꞌot jini yujiloꞌ bʌ xʌmbal ti ñajb 
muꞌ bʌ i sʌclañob ñumel chubʌꞌañʌl tsiꞌ chꞌʌmbeyetla tilel laꞌ 
chubʌꞌan tsaꞌ bʌ laꞌ taja. Yaꞌ ti ñojaꞌ i cꞌabaꞌ Nilo tsaꞌ laꞌ chaꞌle 
mʌñoñel choñoñel ti pejtelel pañimil. 4 Mux caj laꞌ wubin 
quisin winicob añet bʌ la ti Sidón tiꞌ tiꞌ ñajb come tsaꞌ jili 
Tiro. Mebaꞌetixla yubil cheꞌ bajcheꞌ maꞌanic tsaꞌ laꞌ cosa laꞌ 
walobilob. 5 Jini añoꞌ bʌ ti Egipto chꞌijiyem mi caj i yubiñob 
chaꞌan tsaꞌ sʌc jili Tiro. 6 Cucula, sʌclan laꞌ wotot ti Tarsis, 
winicob chumulet bʌ la tiꞌ tiꞌ ñajb. Chaꞌlenla uqꞌuel chaꞌan laꞌ 
lumal. 7 Jisʌbilix jini tejclum baꞌ wen tijicña jax tsiꞌ yubiyob 
cꞌʌlʌl ti wajali. Cabʌlob tsaꞌ loqꞌuiyob ti Tiro chaꞌan miꞌ 
majlelob ti chumtʌl ti yan tac bʌ tejclum.

8  Jiñʌch tejclum tsaꞌ bʌ i yʌqꞌueyob i yeꞌtel reyob ti pañimil. 
Cabʌl tsaꞌ pꞌojliyob rico bʌ xchoñoñelob. ¿Majqui jini tsaꞌ bʌ i 
ñaꞌta i jisan jini Tiro? 9 I Yum Panchan yicꞌot Pañimil tsiꞌ ñaꞌta 
i peqꞌuesan jini añoꞌ bʌ ti Tiro yicꞌot yumʌlob añoꞌ bʌ i ñuclel 
ti pejtelel pañimil. 10 Winicob añet bʌ la ti Tarsis, librejetixla 
come maꞌañobix laꞌ yum yaꞌ ti Tiro. 11 Lac Yum tsaꞌix i pʌsʌ 
i pꞌʌtʌlel ti colem ñajb. Tsaꞌix i chilbeyob i yeꞌtel yumʌlob. 
Tsaꞌix i yʌcꞌʌ i tꞌan tiꞌ contra Tiro chaꞌan miꞌ jisʌbentel i 
pꞌʌtʌlel. 12  Lac Yum tsiꞌ ylʌ: Winicob añet bʌ la ti Sidón, 
maꞌanix mi caj laꞌ chaꞌlen yumʌl tiꞌ chanlel laꞌ pusicꞌal. Yom 
mi laꞌ putsꞌel ti Quitim, pero mach laꞌ tajayix baꞌ mi laꞌ cꞌaj 
laꞌ wo. 13  Qꞌuelela bajcheꞌ tsaꞌ jili Tiro. Jiñobʌch babiloniajob 
tsaꞌ bʌ i jisayob, mach jinic asiriajob. Tsiꞌ waꞌchocoyob 
chan bʌ tsꞌajc chaꞌan miꞌ letselob ochel ti tejclum. Tsiꞌ luꞌ 
jochtesʌbeyob i yotot yumʌlob. 14 Obol i bʌ jini barco tac 
loqꞌuem bʌ ti Tarsis, come jisʌbilix i yajñib baꞌ miꞌ cꞌotel yaꞌ ti 
Tiro.

15-16 Lujumpꞌejl i chʌncꞌal jab, cheꞌ bajcheꞌ i jabilel winic, mi 
caj i ñajiyel Tiro. Cheꞌ ñumenix lujumpꞌejl i chʌncꞌal (70) jab, 
mux i chaꞌ tejchel jini tejclum cheꞌ bajcheꞌ xmoja muꞌ bʌ i 
chaꞌlen cꞌay ti calle tac. Miꞌ chꞌʌm música, miꞌ pam ñumel ti 
bij chaꞌan miꞌ chaꞌ sʌclan i piꞌʌlob tsaꞌ bʌ i cʌñʌyob ti yambʌ 
ora. 17 Cheꞌ ñumenix lujumpꞌejl i chʌncꞌal jab, lac Yum mi 
caj i chaꞌ coltan Tiro. Pero jini añoꞌ bʌ ti Tiro lajal mi caj i 
chaꞌleñob cheꞌ bajcheꞌ ti ñaxan. Mi caj i chaꞌ piꞌleñob ti jontolil 
yumʌlob ti pejtelel pañimil. 18  Pero tal jini ora cheꞌ mi caj i 

sutqꞌuiñob i bʌ baꞌan lac Yum. Cheꞌ jini mi caj i yʌqꞌueñob lac 
Yum i ganar muꞌ bʌ i tajob ti choñoñel. Maꞌanix mi caj i bajñel 
lotob. Mi caj i yʌqꞌueñob i winicob lac Yum chaꞌan miꞌ mʌñob 
wen bʌ i bʌl i ñʌcꞌ yicꞌot i tꞌojol jax bʌ bujcʌl.

Dios mi caj i chaꞌlen meloñel ti pañimil

24  Awilan lac Yum mi caj i jisan a lumal, Judá. Mi caj 
i yʌcꞌ ti sujtel ti mateꞌel. Mi caj i puc majlel winicob 

ti pejtelel pañimil. 2  Junlajal mi caj i yochelob ti meloñel 
motomajob yicꞌot winicob xꞌixicob, mozojob yicꞌot yumʌlob, 
criadajob yicꞌot i coꞌob, xmʌñoñelob yicꞌot xchoñoñelob, xbet 
taqꞌuiñob yicꞌot jini muꞌ bʌ i cꞌajtiñob taqꞌuin. 3  Mi caj i laj 
jochtiyel a lumal. Maꞌanic chuqui mi caj i cʌytʌl. Lac Yum 
tsaꞌix i yʌcꞌʌ i tꞌan. 4-5 Pujchꞌemix pañimil chaꞌan i mulob 
winicob xꞌixicob. Tiquinix jini pʌcꞌʌbʌl tac, maꞌanix jaꞌal. 
Cabʌl miꞌ pꞌojlel jontolil. Jini ñucoꞌ bʌ tsaꞌix i socbeyob i 
mandar Dios. Tsaꞌix i cʌyʌyob jini xucꞌul bʌ i tꞌan muꞌ bʌ i 
yajñel ti pejtelel ora. 6 Jini chaꞌan Dios tsiꞌ jisʌbe i cꞌʌjñibal 
lum. Tsiꞌ yʌcꞌʌ ti wocol jini yaꞌ bʌ chumulob. Wen jamʌl jax 
pañimil. Maꞌanix jaytiquil muꞌ bʌ i cʌytʌlob.

7 Chꞌijiyem i pusicꞌal. Mach yujilobix cꞌay yicꞌot son, come 
maꞌanix miꞌ yʌcꞌ i wut jini tsꞌusubil. Mach jastiyix i yaꞌlel 
tsꞌusub. 8  Maꞌanix tsiquil i tꞌan música muꞌ bʌ i jajtsꞌel, mi i 
tꞌan arpa. Maꞌanix tijicña bʌ qꞌuin. 9 Maꞌanix miꞌ chaꞌleñob 
cꞌay. Maꞌanix miꞌ japob vino, come chꞌijiyemob. Miꞌ cꞌajtesañob 
i tijicñʌyel ti wajali. 10 Jisʌbilix jini tejclum. Ñetꞌbil tac ti 
candado pejtelel otot ame ochicob xujchꞌ. 11 Motocñayob 
winicob ti calle, woliꞌ wersa cꞌajtiñob vino. Maꞌañobix i 
tijicñʌyel i pusicꞌal. 12  Jisʌbilix jini tejclum. Jejmenix i 
puertajlel tac. 13  Lajal mi caj i yujtel tiꞌ tojlel winicob cheꞌ 
bajcheꞌ ti olivojil cheꞌ ujtemix i tucꞌob. Tsꞌita jax mi caj i 
cʌytʌlob winicob.

14 Pero jini muꞌ bʌ i cʌytʌlob miꞌ cajelob ti cꞌay, tijicñayob i 
pusicꞌal. Jini yaꞌ bʌ añob baꞌ miꞌ bʌjlel qꞌuin mi caj i cꞌʌyiñob i 
ñuclel Dios. 15-16 Jini añoꞌ bʌ baꞌ miꞌ pasel qꞌuin mi caj i subob i 
ñuclel Dios. Cꞌʌlʌl ti ñajtʌl tsiquil i tꞌan i cꞌay tac jini woli bʌ i 
cꞌʌyiñob i ñuclel jini Toj Bʌ.

Pero chꞌijiyemon, come anto jontolil yicꞌot lot ti petol 
pañimil. 17 Bʌbʌqꞌuen tac bʌ yicꞌot tojmulil woli to i pijtan jini 

chumuloꞌ bʌ ti pañimil. 18  Cheꞌ mi laꞌ putsꞌel chaꞌan bʌqꞌuen, 
mi caj laꞌ yajlel ti chꞌen. Mi tsaꞌ loqꞌuiyetla ti chꞌen, mi caj laꞌ 
yajlel ti yambʌ wocol, come tal wocol ti laꞌ contra chocbil tilel 
ti panchan. Miꞌ ñijcʌyel pañimil baꞌ añet. 19 Mi caj i yʌsiyel 
pañimil. Maꞌanix chuqui wen. Maꞌanix chuqui xucꞌul. Cʌlʌx 
jax mi caj i ñijcʌyel lum. 20 Ticʌbexel mi caj i yajñel pañimil 
cheꞌ bajcheꞌ xyʌcꞌʌjel. Mi caj i ñijcʌyel cheꞌ bajcheꞌ pisil bʌ otot 
ti pꞌʌtʌl bʌ icꞌ. Mi caj i jejmel. Maꞌanix mi caj i chaꞌ tejchel 
chaꞌan wen alatax i mul winicob.

21 Ti jim bʌ qꞌuin lac Yum mi caj i yʌqꞌueñob i toj i mul 
jini sajtemoꞌ bʌ ángelob añoꞌ bʌ ti chan yicꞌot jini yumʌlob 
añoꞌ bʌ ti pañimil. 22  Mi caj i muchꞌquiñob tilel cheꞌ bajcheꞌ 
xñujpꞌelob chaꞌan miꞌ yotsañob ti chꞌen jinto cheꞌ i yorajlelix 
meloñel. 23  Lac Yum am bʌ cabʌl i ñuclel mi caj i chaꞌlen 
yumʌl ti Jerusalén yaꞌ ti Sion wits. Jini ñoxoꞌ bʌ mi caj i 
qꞌuelob i ñuclel. Mi caj i yajpel yilal i cꞌʌcꞌal jini qꞌuin yicꞌot 
jini uw chaꞌan i sʌclel i ñuclel lac Yum.

Miꞌ sujbel i ñuclel lac Yum

25  C Yum, c Dioset. Mi caj c sub a ñuclel. Mi caj c 
tsictesan i ñuclel a cꞌabaꞌ, come tsaꞌix a chaꞌle ñuc 

tac bʌ. Chuqui tac wʌn ñaꞌtʌbil a chaꞌan cꞌʌlʌl wajali wolix i 
yujtel. 2  Tsaꞌix a jisa jini colem tejclum yicꞌot wen pꞌʌtʌl tac bʌ 
otot. Jejmenix i tsꞌajquil jini ñuc tac bʌ otot, wen i tꞌojol jax 
bʌ. Maꞌanix miꞌ chʌn mejlel ti pejtelel ora. 3  Jini chaꞌan jini 
pꞌʌtʌloꞌ bʌ mi caj i bʌcꞌñañetob. Jini yujiloꞌ bʌ jisaya mi caj i 
jacꞌbeñetob. 4 Come tsaꞌ colta jini cꞌuñoꞌ bʌ yicꞌot jini woliyoꞌ 
bʌ ti wocol. I putsꞌibet jini pꞌumpꞌuñoꞌ bʌ baꞌ maꞌanic miꞌ 
jatsꞌob jini pꞌʌtʌl bʌ icꞌ. I wentajet axñal tiꞌ yorajlel ticwal. Maꞌ 
mʌctan jini jontoloꞌ bʌ cheꞌ talob i ticꞌlan jini pꞌumpꞌuñoꞌ bʌ 
cheꞌ bajcheꞌ pꞌʌtʌl bʌ jaꞌal muꞌ bʌ i poc jubel i pat otot. 5 Cheꞌ 
bajcheꞌ miꞌ tsʌñꞌan pañimil chaꞌan tocal, cheꞌ jaꞌel miꞌ lajmel 
wocol cheꞌ maꞌ juꞌsʌben i chanlel i pusicꞌal jini jontoloꞌ bʌ 
yujiloꞌ bʌ ticꞌlaya.

6 I Yum Panchan yicꞌot Pañimil mi caj i chajpan qꞌuiñijel wʌꞌ 
ti Jerusalén ti Sion wits. Mi caj i pʌy tilel jini ñajt bʌ chꞌoyolob 
chaꞌan miꞌ cꞌuxob sumuc bʌ i bʌl i ñʌcꞌ yicꞌot yajcʌbil bʌ 
weꞌelʌl, chaꞌan miꞌ japob vino am bʌ i jabilel. 7 Lac Yum mi 
caj i jisʌbeñob i mʌjquil am bʌ tiꞌ pusicꞌal pejtel mach bʌ 

anic miꞌ cʌñob. Wʌꞌ mi caj i cʌñob ti ili wits. 8  Lac Yum mi 
caj i junyajlel jisan jini pꞌʌtʌl bʌ muꞌ bʌ i yʌcꞌonla ti chʌmel. 
Cheꞌ jini maꞌanix majqui mi caj i chʌmel ti pejtelel ora. Lac 
Yum Dios mi caj i sujcubeñonla i yaꞌlel lac wut. Maꞌanix mi 
caj i tsꞌaꞌlentelob i chaꞌañoꞌ bʌ. Mi caj i yʌcꞌob ti ñuc tiꞌ tojlel 
pejtelel winicob ti pejtelel pañimil. Lac Yum tsaꞌix i yʌcꞌʌ i tꞌan.

9 Ti jim bʌ qꞌuin mi caj i yʌlob: Jiñʌch lac Dios muꞌ bʌ lac 
ñop. Tsaꞌix lac pijta. Tsaꞌix juli muꞌ bʌ caj i coltañonla. Laꞌ 
ñucꞌac lac pusicꞌal. Yom tijicñayonla chaꞌan wolix i coltañonla, 
cheꞌob. 10 Lac Yum mi caj i yʌqꞌueñob i wenlel jini añoꞌ bʌ ti 
Sion. Pero mi caj i tꞌuchtan jini añoꞌ bʌ ti Moab. Miꞌ cajelob ti 
ocꞌmʌl cheꞌ bajcheꞌ ti taꞌjibʌl. 11 Anquese miꞌ ñopob i coltañob 
i bʌ cheꞌ bajcheꞌ xñuxijel muꞌ bʌ i ñijcan majlel i cꞌʌb, pero 
lolom jach. Lac Yum mi caj i juꞌsʌbeñob i chꞌejlel i pusicꞌal. 
12  Mi caj i laj jisan jini chan bʌ tsꞌajc am bʌ tiꞌ joytilel Moab. 
Mi caj i choc jubel ti lum chaꞌan miꞌ sujtel ti tsꞌubejn.

Cꞌay chaꞌan i tijicñʌyelob i pusicꞌal

26  Ti jim bʌ qꞌuin mi caj i cꞌʌyiñob ili cꞌay yaꞌ ti Judá: 
Añʌch lac chaꞌan pꞌʌtʌl bʌ tejclum. Joyolonla chaꞌan 

lac Yum muꞌ bʌ i coltañonla, cheꞌob. 2  Jambeñob i tiꞌ tac 
tejclum chaꞌan miꞌ laj ochelob jini tojoꞌ bʌ muꞌ bʌ i cꞌuxbiñob 
lac Yum. 3  Jatet c Yum maꞌ cʌntʌben i pusicꞌal jini muꞌ bʌ i 
ñopet chaꞌan ñʌchꞌʌl miꞌ yajñel muꞌ bʌ i chʌn ñaꞌtañet. 4 Ñopo 
lac Yum ti pejtelel ora, come lac Yum Dios a pꞌʌtʌlelʌch ti 
pejtelel ora. 5 Lac Yum miꞌ juꞌsʌbeñob i pusicꞌal jini chan bʌ 
miꞌ melob i bʌ yaꞌ baꞌ chumulob ti chañilel wits. Miꞌ jisan i 
pꞌʌtʌlel jini tejclum. Miꞌ yʌcꞌ ti sujtel ti lum. 6 Jini pꞌumpꞌuñoꞌ 
bʌ yicꞌot jini ticꞌlʌbiloꞌ bʌ mi caj i tꞌuchtañob.

7 Tojʌch i bijlel jini toj bʌ winic. Come tojet Dios muꞌ bʌ a 
pʌtbeñob majlel. 8  C Yum lojon, com lojon c mel chuqui a wom. 
Com lojon c tsictesan i ñuclel a cꞌabaꞌ chaꞌan maꞌ ñaꞌtʌntel. 
9 Ti acꞌʌlel mic sʌclañet cꞌʌlʌl miꞌ sʌcꞌan pañimil. Ti pejtelel c 
pusicꞌal mic chaꞌlen wersa chaꞌan mic tajet. Cujil cheꞌ maꞌ tilel 
ti meloñel mi caj i cʌyob i jontolil jini añoꞌ bʌ ti pañimil. Mi 
caj i ñopob chuqui toj.

10 Anquese maꞌ pʌsbeñob i yutslel a pusicꞌal jini jontoloꞌ bʌ, 
miꞌ chʌn chaꞌleñob jontolil. Maꞌanic miꞌ pꞌisob tiꞌ wenta cheꞌ 
tijicñayob i pusicꞌal. 11 Maꞌanic miꞌ jacꞌob cheꞌ maꞌ ticꞌob. Laꞌ i 

qꞌuelob bajcheꞌ maꞌ cꞌuxbin a chaꞌañoꞌ bʌ. Laꞌ i yubiñob quisin. 
Yom maꞌ choc tilel cꞌajc lotol bʌ a chaꞌan, chaꞌan miꞌ pulel a 
contrajob. 12  C Yum, aqꞌueñon lojon i ñʌchꞌtilel lojon c pusicꞌal, 
come tilem ti jatet pejtel c melbal lojon. Tsaꞌ jach mejliyon lojon 
chaꞌan tsaꞌ coltayon lojon. 13  C Yum lojon Dios, ti yambʌ ora 
tsac yuma lojon yambʌ yumʌlob, pero mach chʌn cheꞌix wʌle. 
Jatet jach wolic yumañet lojon. 14 Maꞌanic miꞌ chꞌojyelob jini 
chʌmeñobix bʌ tsaꞌ bʌ c yumayob ti yambʌ ora. Tsaꞌ jisayob. 
Tsaꞌ wʌcꞌʌyob ti ñajiyel. Maꞌanix majch miꞌ chʌn ñaꞌtañob.

15 Wolix a qꞌuejlel ti ñuc, c Yum. Tsaꞌix a ñuqꞌuesa a tejclum. 
Tsaꞌix a tʌtsꞌʌ majlel i cayajonlel chaꞌan ñuc miꞌ majlel. 16 C 
Yum, cheꞌ bʌ tsiꞌ yubiyob wocol winicob, tsiꞌ sʌclayetob. Cheꞌ 
bʌ tsaꞌ juꞌsʌbeyob i pusicꞌal, tsiꞌ mucul pejcayetob ti oración. 
17 Cheꞌ tʌtsꞌʌlon lojon ti a tojlel, tsa cubi lojon wocol cheꞌ 
bajcheꞌ xꞌixic woli bʌ ti bajqꞌuel cheꞌ lʌcꞌʌlix miꞌ yilan pañimil 
i yalobil. 18  Joñon lojon jaꞌel tsac chaꞌle lojon bajqꞌuel yubil 
pero lolom jach. Maꞌanic majch tsiꞌ taja i coltʌntel. Maꞌanic 
tsaꞌ coltʌnti lac lumal. 19 Pero xucꞌul mic ñop lojon iliyi: Jini 
chʌmeñoꞌ bʌ muꞌ bʌ i ñopetob mi caj i chaꞌ cuxtiyelob. Mi caj 
i chaꞌ chꞌojyelob. Laꞌ chꞌojyicob jini wʌyʌloꞌ bʌ ti lum. Laꞌ i 
chaꞌleñob cꞌay tiꞌ tijicñʌyel i pusicꞌal, come mi caj a tilel cheꞌ 
bajcheꞌ yeꞌeb tic tojlel lojon. Mi caj a wʌqꞌueñob i cuxtʌlel jini 
chʌmeñoꞌ bʌ a chaꞌan.

20 Sujtenla, c piꞌʌlob. Ñupꞌbenla i tiꞌ tac laꞌ wotot. Yom mi 
laꞌ poj mujcun laꞌ bʌ jinto miꞌ lajmel i michꞌajel lac Yum. 21 Laꞌ 
wilan, tal lac Yum ti panchan chaꞌan miꞌ yʌqꞌueñob i toj i mul 
jini añoꞌ bʌ ti pañimil. Maꞌanix mi mejlel i mucob i bʌ jini 
stsʌnsajob. Mux i tsictiyel i mul.

Mi caj i loqꞌuelob ti libre jini israelob

27  Ti jini tal to bʌ ora lac Yum mi caj i cꞌʌn jini 
bʌbʌqꞌuen bʌ espada am bʌ tiꞌ cꞌʌb chaꞌan miꞌ ticꞌlan 

jini jontoloꞌ bʌ. Mi caj i mʌjlel i chaꞌan.
2-3  Ti jim bʌ qꞌuin laꞌ i chaꞌleñob cꞌay jini añoꞌ bʌ ti Judá 

cheꞌ loqꞌuemobix tiꞌ pꞌʌtʌlel i contra. Laꞌ i cꞌʌyiñob i tsꞌusubil 
lac Yum: “A Dioson Yumʌlon. Wolij cʌntan Israel cheꞌ bajcheꞌ 
tsꞌusubil. Mic mul ti jaꞌ ti jujumpꞌejl qꞌuin. Ti qꞌuiñil ti acꞌʌlel 
mic wetsꞌ loqꞌuel j contrajob ame anic chuqui miꞌ tumbeñet. 
4-5 Maꞌanix c michꞌajel ti contra Israel. Muqꞌuic i pimꞌan c 

tsꞌusubil, mi caj cʌcꞌñan. Mi caj c choc ti cꞌajc jini mach bʌ 
wenic. Mi yom i cꞌajtibeñon i coltʌntel, laꞌ tilic i chaꞌ mel i bʌ 
quicꞌot”. Cheꞌʌch yom miꞌ chaꞌleñob cꞌay. 6 Tal i yorajlel cheꞌ mi 
caj i wen acꞌ i wiꞌ jini pʌcꞌʌb Jacob. Cheꞌ wen chucul ti lum 
i pꞌolbal Jacob, mi caj i loqꞌuel i nich. Mi caj i pam pujquel i 
wut ti pañimil.

7-8  I Dios israelob tsi choco majlel ti cʌjchel i chaꞌañoꞌ bʌ, 
pero mach lajalic tsiꞌ yʌqꞌueyob i yubin wocol israelob bajcheꞌ 
yan tac bʌ tejclumob, i contrajob israelob. Pꞌisbil jach tsiꞌ 
tsʌnsayob. Come lac Yum tsiꞌ yʌqꞌueyob i toj i mul cheꞌ bʌ tsiꞌ 
chocoyob majlel ti cʌjchel ti ñajtʌl. Tsiꞌ pʌsʌ i bʌ tiꞌ contra cheꞌ 
bʌ tsiꞌ wetsꞌeyob majlel tiꞌ michꞌajel cheꞌ bajcheꞌ pꞌʌtʌl bʌ icꞌ 
loqꞌuem bʌ baꞌ miꞌ pasel qꞌuin. 9 Cheꞌʌch tsiꞌ pocbeyob loqꞌuel 
i mul Jacob. Tsiꞌ jisa pejtelel jini diosteꞌ yicꞌot pulʌntib, yicꞌot 
oy tac baꞌ tsiꞌ chꞌujutesayob qꞌuin, chaꞌan maꞌanix miꞌ chʌn 
chaꞌleñob jini quisintic jax bʌ. Tsiꞌ yʌcꞌʌ ti bicꞌtiyel jini xajlel 
am bʌ ti pulʌntib chaꞌan maꞌanic miꞌ chʌn chꞌujutesañob. 
10 Cheꞌ jini ñʌchꞌʌlix jini colem tejclum joyol bʌ ti tsꞌajc. 
Cʌybilix jini otot tac. Pimix i pam otot. Woliyob ti bucꞌbal 
wacax. Yaꞌ miꞌ wʌyelob. 11 Lajal jini tejclum cheꞌ bajcheꞌ yajlem 
bʌ teꞌ, tiquinix bʌ. Talob xꞌixicob i xotꞌob. Miꞌ tempañob 
chaꞌan siꞌ. Maꞌañobic i pusicꞌal jini winicob xꞌixicob. Maꞌañobic 
i ñaꞌtʌbal. Jini chaꞌan Dios tsiꞌ cʌyʌyob. Dios tsaꞌ bʌ i meleyob 
maꞌanic mi caj i pꞌuntañob. Anquese Dios tsiꞌ meleyob maꞌanic 
mi caj i pʌsbeñob i yutslel i pusicꞌal.

12  Pero ti jini tal to bʌ ora lac Yum mi caj i chaꞌ tempan 
tilel i chaꞌañoꞌ bʌ. Mi caj i yajcañob tilel ti jujuntiquil cꞌʌlʌl 
ti colem jaꞌ i cꞌaba Eufrates cꞌʌlʌl ti Egipto. Mi caj i yajcañob 
cheꞌ bajcheꞌ mi lac yajcan trigo yaꞌ baꞌ miꞌ jajtsꞌel loqꞌuel i bʌcꞌ. 
13  Ti jim bʌ qꞌuin mi caj i wustʌl trompeta. Mi caj i coltʌntelob 
jini woliyoꞌ bʌ ti wocol ti Asiria yicꞌot ti Egipto. Mi caj i chaꞌ 
pʌjyelob tilel jini tsꞌaꞌlebiloꞌ bʌ chaꞌan miꞌ chꞌujutesañob lac 
Yum ti chꞌujul bʌ wits i cꞌabaꞌ Jerusalén.

Tꞌan tiꞌ contra Samaria

28  Obolob i bʌ jini añoꞌ bʌ ti Samaria, jini joctʌl 
bʌ tejclum yaꞌ baꞌ chumul i yum israelob. Miꞌ 

chañꞌesañob i bʌ jini xyʌcꞌʌjelob. Miꞌ chꞌʌlob i bʌ yicꞌot nichim. 
Miꞌ boñob i jol ti perfume. Miꞌ chaꞌleñob qꞌuiñijel. Mi caj i 

jilel i ñuclel yicꞌot i chꞌʌjlil. 2  Awilan, lac Yum mi caj i choc 
tilel pꞌʌtʌl bʌ soldadojob loqꞌuemoꞌ bʌ ti Asiria chaꞌan miꞌ 
contrajiñetla. Talob cheꞌ bajcheꞌ tuñijaꞌ yicꞌot cabʌl icꞌ. 3  Mi caj 
i tꞌuchtʌntel jini tejclum Samaria baꞌ miꞌ chañꞌesañob i bʌ jini 
xyʌcꞌajelob israelob. 4 Ti ora jach mi caj i jilel i ñuclel yicꞌot i 
tꞌojlʌwel jini wen bʌ joctʌl. Lajal mi caj i jilel cheꞌ bajcheꞌ i 
pʌn wut higuera cheꞌ an majch miꞌ tucꞌ chaꞌan miꞌ bʌcꞌ cꞌux.

5 Ti jim bʌ ora i Yum Panchan yicꞌot Pañimil mi caj i 
yʌqꞌueñob i ñuclel yicꞌot i tꞌojlʌwel i chaꞌañoꞌ bʌ muꞌ bʌ 
i cʌytʌlob. Lac Yum i wentajʌch i chꞌʌjlil i jol. 6 Mi caj i 
yʌqꞌuen toj bʌ i pusicꞌal jini muꞌ bʌ i chaꞌlen meloñel. Mi caj i 
yʌqꞌueñob i chꞌejlel i pusicꞌal jini soldadojob muꞌ bʌ i cʌntañob 
i tiꞌ tejclum ame ochicob i contrajob.

7 Pero wʌle tʌctʌcñayob ti xʌmbal chaꞌan yʌcob. Jini 
motomajob yicꞌot xꞌaltꞌañob wen yujilob lembal. Woꞌob jax ti 
lembal. Sojquemob i jol. Mach mejlix ti meloñel. 8  Jini weꞌteꞌ i 
chaꞌañob pʌjqꞌuem jax ti xejʌl yicꞌot tiꞌ biꞌbiꞌlel. Maꞌanic sʌc bʌ. 
Luꞌ bibiꞌ.

9 Miꞌ yʌlob: ¿Chucoch miꞌ lon pejcañonla Isaías cheꞌ bajcheꞌ 
jini? ¿Muꞌ ba i lon ñaꞌtan mi alʌlon to la? Maꞌanic mi 
juntiquilic muꞌ bʌ mejlel i chꞌʌmben isujm. 10 Come cꞌunteꞌ 
cꞌunteꞌ miꞌ ñojpel mandar. Mach sojlic ti jumpꞌejl qꞌuin laj 
cʌntesʌntel. Tiꞌ tsolom tac mi la cubin, tsꞌitaꞌ ilayi, yambʌ 
tsꞌitaꞌ ixi, cheꞌob. 11 Pero maꞌanic miꞌ pꞌisob tiꞌ wenta i Tꞌan 
Dios. Dios mi caj i pʌyob majlel ti yambʌ lum baꞌ yambʌ i 
tꞌan winicob. Mi caj i juꞌsʌbeñob i pusicꞌal cheꞌ miꞌ pejcañob 
tiꞌ tojlel jini parte bʌ i tꞌan. 12  Diosʌch tsaꞌ bʌ i wʌn subeyob: 
Ubinla c tꞌan come jiñʌch i ñʌchꞌtilel laꞌ pusicꞌal. Cheꞌ jini mux 
caj laꞌ cꞌaj laꞌ wo, cheꞌen Dios. Pero mach yomobic. Maꞌanic tsiꞌ 
jacꞌʌyob. 13  Jini chaꞌan cꞌunteꞌ cꞌunteꞌ mi caj i chʌn subeñob i 
mandar lac Yum. Ti jujumpꞌej qꞌuin mi caj i tsꞌitaꞌ cʌntesañob. 
Tiꞌ tsolom tac mi caj i yubiñob tsꞌitaꞌ ilayi, yambʌ tsꞌitaꞌ yaꞌyaꞌi. 
Pero anquese wen tsiquil i cʌntesʌbal, mi caj i tʌtsꞌob i bʌ. Mi 
caj i jatsꞌob i yoc. Mi caj i yajlelob. Mi caj i cʌjchelob majlel.

Tꞌan tiꞌ contra Jerusalén
14 Jini chaꞌan winicob chumulet bʌ la ti Jerusalén, ñichꞌtʌbenla 

i tꞌan lac Yum jatetla muꞌ bʌ laꞌ chaꞌlen wajal. 15 Come chan mi laꞌ 
pʌs laꞌ bʌ. Mi laꞌ wʌl: Tsaꞌix c chaꞌle lojon trato chaꞌan maꞌanic 

mi lac chʌmel. Tsaꞌix c laja lojon c tꞌan yicꞌot jini xiba chaꞌan miꞌ 
tilel i coltañon lojon tiꞌ tojlel asiriajob. Mach mʌjlix i chaꞌañob. 
Tijicñayon lojon chaꞌan tic lot. Mach c tojoyic c mul. Xucꞌulon 
chaꞌan sojquem bʌ c tꞌan, lon cheꞌetla. 16 Jini chaꞌan lac Yum Dios 
woliꞌ yʌl: Awilan mi caj c choc tilel ti Sion juntiquil winic lajal 
bʌ bajcheꞌ jumpꞌejl Xajlel, xucꞌul bʌ, yajcʌbil bʌ, i tꞌojol jax bʌ. 
Jini Xajlel i cꞌʌclibʌch pejtel waꞌchocobil bʌ. Tijicña jini muꞌ bʌ i 
ñop come xucꞌul miꞌ majlel ti wen bʌ bij. 17 Pero mi caj c mel jini 
winicob yujiloꞌ bʌ lot. Toj mi caj c melob. Tsaꞌ waꞌchoco lot cheꞌ 
bajcheꞌ otot chaꞌan xucꞌul maꞌ wajñel. Pero tal tuñijaꞌ chaꞌan miꞌ 
jisan a wotot baꞌ lon xucꞌulet. Tal butꞌjaꞌ i cuch majlel. Cheꞌ jini 
maꞌanix baꞌ maꞌ mujcun a bʌ, cheꞌen. 18  Miꞌ caj ti jejmel jini trato 
tsaꞌ bʌ laꞌ mele yicꞌot xiba chaꞌan maꞌanic mi laꞌ chʌmel. Cheꞌ tal 
wocol i jisañetla maꞌanic laꞌ coltʌntel. Talob laꞌ contrajob cheꞌ 
bajcheꞌ butꞌjaꞌ. Mi caj i tujcꞌañetla majlel. 19 Ti qꞌuiñil yicꞌot ti 
acꞌʌlel, jayyal jax miꞌ ñumel, mi caj i wetsꞌetla majlel jinto mi laꞌ 
ñaꞌtan isujm c tꞌan woli bʌ c subeñetla. Bʌbʌqꞌuen jax jini wocol 
muꞌ bʌ caj ti ujtel.

20 Tsaꞌ laꞌ mele laꞌ wʌyib, pero mach mejlic laꞌ sʌtsꞌ laꞌ bʌ. 
Mach mejlic laꞌ mos laꞌ bʌ ti laꞌ tsuts come chꞌochꞌoc jax i 
chiquin. 21 Lac Yum mi caj i tilel i pʌs i michꞌajel cheꞌ bajcheꞌ 
tsiꞌ pʌsʌ yaꞌ ti wits i cꞌabaꞌ Perazim yicꞌot ti joctʌl i cꞌabaꞌ 
Gabaón. Mi caj i mel i yeꞌtel, jini leco bʌ i yeꞌtel mach bʌ 
cʌmbilic laꞌ chaꞌan. Mi caj i jisan i chaꞌañoꞌ bʌ. 22  Jini chaꞌan 
mach yomix mi laꞌ chʌn chaꞌlen wajleya, ame utsi pꞌojlic laꞌ 
wocol, come tsaꞌix i subeyon Dios bajcheꞌ mi caj i meletla i 
Yum Panchan yicꞌot Pañimil. Wʌn ñaꞌtʌbil i chaꞌan bajcheꞌ mi 
caj i jisañetla.

23-24 Ñichꞌtanla c tꞌan. Yom mi laꞌ wen pꞌis ti wenta. Jini muꞌ 
bʌ i chaꞌlen eꞌtel ti lum, ¿muꞌ ba i chʌn pic majlel jini lum ti 
pejtelel ora? ¿Mach ba muqꞌuic i chaꞌlen pacꞌ cheꞌ miꞌ yujtel i 
pic? 25 Cheꞌ tsꞌʌmʌl lum miꞌ chaꞌlen pacꞌ ti chajp ti chajp cheꞌ 
bajche yom. 26  Yujil bajcheꞌ yom melol, come Dios tsiꞌ cʌntesa. 
27 Mach junlajalic mi lac locꞌsan i bʌcꞌ pejtelel muꞌ bʌ i colel. 
Mi laj cꞌʌn chojom chaꞌan miꞌ lac chaꞌlen ixom. Mi laj quel 
cajpeꞌ ti máquina. 28  Mi laj cuj trigo yicꞌot teꞌ. Cheꞌ miꞌ yujtel 
ti cujtʌl jini trigo, maꞌanix mi lac chʌn cujeꞌ. 29 Wen utsꞌat 
miꞌ cʌntesañonla i Yum Panchan yicꞌot Pañimil. Wen cabʌl i 
ñaꞌtʌbal. Wen yujil cʌntesa.

I mul Jerusalén

29  Tsiꞌ yʌlʌ lac Yum: Obolob i bʌ jini añoꞌ bʌ ti 
Jerusalén, i tejclum David. Melbeñob i yejtal tac jini 

diosob. Ti jujumpꞌejl jab mi laꞌ chaꞌlen qꞌuiñijel. Miꞌ yujtel 
jumpꞌejl, mi laꞌ mel yambʌ. 2  Mi caj c choc tilel wocol ti laꞌ 
tojlel. Jʌcꞌjʌcꞌñayetla mi laꞌ cajel ti uqꞌuel. Mi caj laꞌ wubin 
i chꞌijiyemlel laꞌ pusicꞌal. Mi caj i sujtel Jerusalén tiꞌ yajñib 
cꞌajc cheꞌ bajcheꞌ pulʌntib pʌjqꞌuem bʌ ti chꞌichꞌ. Jini chaꞌan 
mic pejcañet ti Ariel, come jiñʌch yambʌ i cꞌabaꞌ Jerusalén. 
3  Mi caj j contrajiñet. Mi caj cochel ti a contra. Mi caj c joy 
mʌctan Jerusalén ti pꞌʌtʌl bʌ eꞌtijibʌl chaꞌan mic jisan ti 
guerra. 4 Cheꞌ jini mi caj a chaꞌlen tꞌan ti yebal lum. Wocol mi 
caj i yubintel ti pañimil chaꞌan pim jini lum. Lajal yubil cheꞌ 
bajcheꞌ i tꞌan chꞌujlelʌl mucul bʌ ti tam bʌ lum. 5 Mi caj i bʌcꞌ 
sujtelob a contrajob cheꞌ bajcheꞌ jini icꞌ miꞌ wetsꞌ majlel i sujl 
trigo. 6 Joñon i Yumon Panchan yicꞌot Pañimil, mi caj c tilel 
tiꞌ tojlelob yicꞌot i tꞌan chajc, yicꞌot i yujquel lum, yicꞌot sutujt 
icꞌ, yicꞌot cꞌajc. 7 Pejtel woliyoꞌ bʌ ti guerra tiꞌ contra Jerusalén 
mi caj i sʌc jilelob cheꞌ bajche ñajal. 8  Cheꞌ wen an i wiꞌñal 
winic miꞌ ñajlen i bʌl i ñʌcꞌ, pero mach lajmic i wiꞌñal. Cheꞌ an 
i tiquin tiꞌ miꞌ ñajlen jaꞌ, pero cꞌun to pañimil miꞌ yubin cheꞌ 
miꞌ chꞌojyel. Cheꞌ jaꞌel laꞌ contrajob miꞌ lon ñaꞌtañob i mʌlob ti 
guerra, pero mux caj i jilelob.

Chaꞌpꞌejl i pusicꞌal israelob
9 Ñopox lot mi a wom a soc a bʌ. Otsan a bʌ ti xpotsꞌ mi 

a wom ajñel ti icꞌchꞌipan bʌ pañimil. Yʌquetla pero mach 
chaꞌanic vino. Tʌcʌlbexel mi laꞌ majlel, pero mach chaꞌanic 
lembal. 10 Come tsaꞌix cʌcꞌʌyetla ti tam bʌ wʌyel. Tsac 
mutsꞌbeyob i wut jini xꞌaltꞌañob yicꞌot jini añoꞌ bʌ i ñaꞌtʌbal 
muꞌ bʌ i cʌntesañetla. 11 Jini chaꞌan maꞌanic miꞌ sojlel ili tꞌan ti 
a pusicꞌal. Lajalʌch ili tac muꞌ bʌ caj ti ujtel bajcheꞌ ñupꞌul bʌ 
jun am bʌ i sellojlel. Mi tsaꞌ wʌqꞌue i qꞌuel jun juntiquil yujil 
bʌ i qꞌuelol, mi caj i jacꞌ: “Mach mejlicon come ñupꞌul”, 12  o mi 
tsaꞌ wʌqꞌue jini mach bʌ yujilic jun mi caj i yʌl: “Mach cujilic 
jun”, cheꞌen.

13  Jini chaꞌan lac Yum woliꞌ yʌl: Jini winicob xꞌixicob miꞌ 
pejcañoñob tiꞌ yum, pero maꞌanic miꞌ yumañoñob. Miꞌ lon 

chꞌujutesañoñob tiꞌ tꞌan, che ñajt añob i pusicꞌal. Woli jach i 
ñopob i cʌntesʌbal winicob. 14 Jini chaꞌan ñaꞌtanla. Mi caj cʌcꞌ 
ti sajtel jini winicob xꞌixicob chaꞌpꞌejl jax bʌ i pusicꞌal chaꞌan 
miꞌ tojob i mul. Mi caj cʌcꞌ ti jilel i ñaꞌtʌbal jini wen yujiloꞌ bʌ, 
cheꞌen lac Yum.

15 Obolob i bʌ jini muꞌ bʌ i mucob i bʌ tiꞌ tojlel Dios, muꞌ 
bʌ i melob jontolil ti acꞌʌlel. Miꞌ lon ñaꞌtañob maꞌanic miꞌ 
qꞌuejlelob, mach cʌmbilobic. 16 Tontojob. ¿Mach ba ñuquic 
jini Xmel Pꞌejt? Pero jini pꞌejt mach ñuquic. I melbal jach i 
yum. Cheꞌ jaꞌel jini winicob i melbalob Dios. ¿Chucoch miꞌ lon 
chañꞌesañob i bʌ tiꞌ tojlel i yum tsaꞌ bʌ i meleyob? Miꞌ lon alob 
mach i melbalobic Dios. Miꞌ tsꞌaꞌleñob i yum cheꞌ miꞌ lon alob 
mach yujilic.

Mi caj i coltʌntel Israel
17 Mach jalix mi caj i sujtel ti pʌcꞌʌbʌl jini teꞌel am bʌ ti 

Líbano. Yaꞌ baꞌan pʌcꞌʌbʌl mi caj i chaꞌ colel teꞌel. 18  Ti jim 
bʌ qꞌuin jini xcojcob mi caj i yubiñob ili tꞌan tsꞌijbubil bʌ. Mi 
caj i chaꞌ cꞌotelob i wut jini xpotsꞌob añoꞌ bʌ ti icꞌchꞌipan bʌ 
pañimil. 19 Tijicña mi caj i yubiñob ti lac Yum jini pecꞌ bʌ 
miꞌ melob i bʌ. Jini pobrejoꞌ bʌ mi caj i tajob i ñuclel ti jini 
Chꞌujul Bʌ i chaꞌan Israel. 20 Mi caj i jilel jini xticꞌlaya yicꞌot 
jini yujil bʌ wajal. Mi caj i tsʌnsʌntelob pejtelel woli bʌ i 
ñaꞌtañob jontolil, 21 muꞌ bʌ i chaꞌleñob leto. Miꞌ jopꞌbeñob i mul 
i piꞌʌlob. Miꞌ chijtañob jini muꞌ bʌ i yʌqꞌueñob i toj i mul. Miꞌ 
jopꞌob tꞌan chaꞌan miꞌ mʌctañob jini toj bʌ.

22  Jini chaꞌan cheꞌʌch woliꞌ yʌl lac Yum tsaꞌ bʌ i mʌñʌ loqꞌuel 
Abraham ti mulil: Mach chʌn muqꞌuix ti bʌqꞌuen Jacob. Mach 
mucꞌobix ti quisin c chaꞌañoꞌ bʌ. 23  Come cheꞌ miꞌ qꞌuelob 
bajcheꞌ wolij coltañob tij cꞌʌb, mi caj i bʌcꞌñañoñob. Mi caj 
i chꞌujutesañoñob. Mi caj i subob i ñuclel jini Chꞌujul Bʌ ti 
Israel. Mi caj i bʌcꞌñañoñob come i Dioson Israel. 24 Jini tsaꞌ bʌ 
lotintiyob mi caj i chꞌʌmbeñob isujm. Jini tsʌtsoꞌ bʌ i pusicꞌal 
mi caj i jacꞌob i cʌntesʌntel. Cheꞌ tsiꞌ yʌlʌ lac Yum.

Lolom jach miꞌ cꞌajtiñob i coltʌntel ti Egipto

30  Lac Yum tsiꞌ yʌlʌ: Obol laꞌ bʌ calobilob muꞌ bʌ laꞌ 
chañꞌesan laꞌ bʌ. Mi laꞌ mel trato mach bʌ tilemic 

tic pusicꞌal. Mi laꞌ laj laꞌ tꞌan yicꞌot jini muꞌ bʌ i contrajiñob 

quEspíritu. Cheꞌ jini mi laꞌ pꞌojlesan laꞌ mul. 2  Mi laꞌ bʌcꞌ majlel 
ti Egipto chaꞌan mi laꞌ sʌclan laꞌ coltʌntel. Tsaꞌix laꞌ cꞌajtibe 
Faraón laꞌ coltʌntel. Maꞌanic mi laꞌ cꞌajtibeñon. 3  Pero mi caj 
laꞌ wubin quisin chaꞌan tsaꞌ laꞌ cꞌajti tiꞌ tojlel Faraón. Mux caj 
laꞌ toj laꞌ mul cheꞌ miꞌ yʌqꞌuetla ti wocol come mach mejlic i 
coltañetla. 4 Anquese miꞌ jacꞌbeñob i tꞌan cꞌʌlʌl ti Zoán cꞌʌlʌl 
ti Hanes, 5 pero mach muqꞌuic i coltañetla. Mi caj i yʌqꞌuetla ti 
quisin.

6 Laꞌ wilan c winicob woliꞌ pꞌʌtob majlel i chubʌꞌan ti burro 
tac yicꞌot ti camello tac. Miꞌ majlelob ti bʌbʌqꞌuen bʌ bij muꞌ 
bʌ i ñumel ti jini colem bʌ pañimil baꞌ wen tiquin lum. Miꞌ 
ñumelob baꞌan bajlum yicꞌot jontol bʌ lucum. Miꞌ majlelob ti 
Egipto chaꞌan miꞌ mʌñob i coltʌntel. Pero maꞌanic chuqui miꞌ 
yʌqꞌuentelob tiꞌ qꞌuexol. 7 Come lot jach i tꞌan jini añoꞌ bʌ ti 
Egipto. Tsaꞌix cʌqꞌue i cꞌabaꞌ, “Ajin mach bʌ yomic i wis ñijcan 
i bʌ”.

8  Wʌle yomix maꞌ tsꞌijban ti jun jini tsaꞌ bʌ cʌlʌ chaꞌan jini 
muꞌ bʌ i lon acꞌob i pusicꞌal ti Egipto chaꞌan miꞌ qꞌuelob jini 
israelob yicꞌot i yalobilob ti pejtelel ora. Yaꞌ miꞌ tajob i ticꞌol. 
9 Machic maꞌ tsꞌijban, mi caj i lon alob maꞌanic tsac tiqꞌuiyob, 
come tsʌtsob i pusicꞌal. 10-11 Miꞌ subeñob jini xꞌaltꞌañob c 
chaꞌan: “Mach chʌn comix cubin lojon laꞌ tꞌan. Mach laꞌ 
subeñon lojon jini isujm bʌ. Subeñon lojon jini utsꞌat bʌ, jini 
lot bʌ. Mach comic lojon jini toj bʌ bij, jini chꞌijiyem bʌ. Mach 
mi laꞌ chʌn pejcañon lojon chaꞌan jini Chꞌujul Bʌ ti Israel”, 
cheꞌob.

12  Jini chaꞌan jini Chꞌujul Bʌ ti Israel woliꞌ yʌl: Woli laꞌ 
tsꞌaꞌlen jini muꞌ bʌ c subeñetla. Woli laꞌ chaꞌlen lot yicꞌot 
ticꞌlaya. Maꞌanic mi laꞌ sutqꞌuin laꞌ bʌ. 13  Jini chaꞌan mi caj i 
bʌcꞌ tajetla wocol. Mi caj i yujtel ti laꞌ tojlel cheꞌ bajcheꞌ chan 
bʌ i bojteꞌlel otot am bʌ i jajp. Ti ora jach miꞌ cꞌuch i bʌ. Miꞌ 
yajlel. 14 Dios mi caj i bicꞌti topꞌetla cheꞌ bajcheꞌ pꞌejt. Maꞌanic 
mi caj i cʌytʌl mi junxejtꞌic chaꞌan maꞌ lech i ñich cꞌajc, mi 
chaꞌan maꞌ luch jaꞌ. 15 Come lac Yum Dios, jini Chꞌujul Bʌ ti 
Israel, woliꞌ yʌl: Sutqꞌuin a bʌ baꞌ añon, ñopox c tꞌan. Cheꞌ jini 
ñʌchꞌʌl mi caj a wajñel. Mi caj a taj a pꞌʌtʌlel yicꞌot i xucꞌtilel 
a pusicꞌal. Pero woli jach a ñusʌbeñon c tꞌan. 16 Wolaꞌ wʌl: 

“Mach comic lojon. Mi caj c taj lojon j coltʌntel ti Egipto. Mi 
caj i yʌqꞌueñoñob chꞌejl bʌ caballo tac chaꞌan guerra”, cheꞌetla. 

Pero mi caj i yajñesañetla laꞌ contrajob. 17 Juntiquil a contra 
mi caj i yajñesan jumpꞌejl mil ti laꞌ tojlel. Joꞌtiquil mi caj i 
yajñesañetla jinto pam pujquemetla ti jujuntiquiletla. Lajal mi 
caj laꞌ cʌytʌl cheꞌ bajcheꞌ wʌjʌcña bʌ teꞌ ti pam wits.

Dios mi caj i yʌqꞌuen i yutslel i tꞌan Israel
18  Pero lac Yum woli to i pijtañetla jinto mi laꞌ sutqꞌuin laꞌ bʌ, 

chaꞌan miꞌ pʌsbeñetla i yutslel i pusicꞌal. Yom i pꞌuntañetla, 
come tojʌch lac Yum Dios. Tijicñayob pejtelel muꞌ bʌ i 
pijtañob lac Yum. 19 Winicob xꞌixicob c chaꞌañoꞌ bʌ ti Jerusalén, 
maꞌanix mi caj laꞌ chʌn chaꞌlen uqꞌuel. Mi caj i pʌsbeñetla 
i yutslel cheꞌ miꞌ yubin laꞌ wuqꞌuel. Mi caj i jacꞌbeñetla. 
20 Anquese tsiꞌ yʌqꞌueyetla wocol yicꞌot mel pusicꞌal, pero 
maꞌanix mi caj i chʌn mujcun i bʌ laꞌ waj cʌntesa. Mi caj i 
yajñel laꞌ wicꞌot chaꞌan miꞌ cʌntesañetla. Mi caj laꞌ qꞌuel ti laꞌ 
wut. 21 Cheꞌ mi laꞌ tsꞌitaꞌ xoy laꞌ bijlel mi ti laꞌ tsꞌej mi ti laꞌ ñoj, 
mi caj laꞌ wubin Tꞌan ti laꞌ pat muꞌ bʌ i yʌl: Mach yaꞌic yom. 
Wʌ jach an jini bij. Wʌꞌ yom mi laꞌ chaꞌlen xʌmbal, cheꞌen. 
22  Mi caj laꞌ biꞌlen pejtelel laꞌ diosteꞌ tac melbil bʌ ti sʌsʌc 
taqꞌuin yicꞌot ti oro. Mi caj laꞌ choc loqꞌuel cheꞌ bajcheꞌ tsucul 
bʌ pisil wen bibiꞌ bʌ. Mi caj laꞌ wʌl: Aj, mach a tʌl, cheꞌetla.

23  Cheꞌ jini Dios mi caj i yʌqꞌueñetla jaꞌal cheꞌ tiꞌ yorajlel 
pacꞌ. Cabʌl mi caj i yʌqꞌueñetla i bʌl laꞌ ñʌcꞌ yicꞌot cabʌl jam 
chaꞌan laꞌ wacax. 24 Jini wacax yicꞌot burro woliyoꞌ bʌ ti eꞌtel 
mi caj i cꞌuxob trigo locꞌsʌbilix bʌ i sujl, wen melbilix bʌ yicꞌot 
i yʌtsꞌmil. 25 Dios mi caj i tsʌnsan laꞌ contrajob ti jim bʌ qꞌuin 
cheꞌ miꞌ yajlel jini chan bʌ tsaꞌjc. Mi caj i yʌqꞌueñetla cuxul 
bʌ jaꞌ ti jujumpꞌejl wits yicꞌot ti jujumpꞌejl bujtʌl. 26  Lajal mi 
caj i majlel i sʌclel uw cheꞌ bajcheꞌ i sʌclel wucpꞌejl qꞌuin ti 
jini ora cheꞌ miꞌ tilel lac Yum chaꞌan miꞌ lajmesan i chaꞌañoꞌ 
bʌ. Jini colem bʌ i lojwel tsaꞌ bʌ i yʌqꞌueyob Dios mi caj i chaꞌ 
lajmesan.

Lac Yum mi caj i mel Asiria
27 Laꞌ wilan, talix lac Yum am bʌ ti ñajtʌl. Wen michꞌ. Wen 

pim jini butsꞌ woli bʌ i letsel tiꞌ joytilel. Miꞌ chaꞌlen tꞌan 
tiꞌ michꞌajel. Lajal i yiqꞌuilel i yej cheꞌ bajche cꞌajc yujil bʌ 
jisaya. 28  Lajal i michꞌajel bajcheꞌ colem butꞌjaꞌ muꞌ bʌ i cꞌotel 
ti lac bicꞌ. Mi caj i laj misun majlel tejclum tac. Dios mi caj i 

yotsʌbeñob freno tiꞌ yej jini winicob muꞌ bʌ i chañꞌesañob i bʌ. 
Mi caj i pʌyob majlel baꞌ miꞌ tojob i mul.

29 Pero i chaꞌañoꞌ bʌ Dios miꞌ cajelob ti cꞌay tiꞌ tijicñʌyel 
i pusicꞌal cheꞌ bajcheꞌ ti acꞌʌlel cheꞌ woliyob ti chꞌujul bʌ 
qꞌuiñijel. Mi caj i ñucꞌan i pusicꞌal cheꞌ bajcheꞌ tiꞌ yorajlel 
marcha cheꞌ miꞌ yubintel i tꞌan corneta. Tijicñayob miꞌ 
majlelob ti Jerusalén yaꞌ tiꞌ wits lac Yum, i Xajlel Israel. 30 Lac 
Yum mi caj i pʌs i bʌ ti ñuc bʌ yumʌl. Mi caj i yʌcꞌ ti ubintel 
i tꞌan am bʌ i ñuclel. Tiꞌ michꞌajel mi caj i jatsꞌ i contrajob ti 
cabʌl i pꞌʌtʌlel. Mi caj i jisañob ti cꞌajc yicꞌot pꞌʌtʌl bʌ icꞌ yicꞌot 
colem bʌ tuñijaꞌ. 31 Miꞌ cajelob ti cabʌl bʌqꞌuen jini asiriajob 
cheꞌ miꞌ yubibeñob i tꞌan lac Yum, come mi caj i jatsꞌob chaꞌan 
i mul. 32  Lac Yum mi caj i jatsꞌob ti guerra cheꞌ woliyob ti 
cꞌay yicꞌot música tac chaꞌan i tijicñʌyel i pusicꞌal. 33  Anix ora 
chajpʌbil jini cꞌajc baꞌ miꞌ cajelob ti pulel jini asiriajob. Chan 
lʌtsbil siꞌ. Lac Yum mi caj i cꞌʌn i yiqꞌuilel i yej chaꞌan miꞌ tsucꞌ.

Winicob jach jini egiptojob

31  Obolob i bʌ muꞌ bʌ i majlel i sʌclañob i coltʌntel 
ti Egipto. Miꞌ yʌcꞌob i pusicꞌal ti chꞌejl bʌ caballo 

yicꞌot carreta. Maꞌanic miꞌ ñopob jini Chꞌujul Bʌ ti Israel. 
Maꞌanic miꞌ cꞌajtiñob i tojꞌesʌntel ti lac Yum. 2  Laj ñaꞌtʌbil i 
chaꞌan lac Yum. Wersa mi caj i tojob. Lac Yum maꞌanic mi 
caj i qꞌuextan i tꞌan. Mi caj i contrajin pejtel xjontolilob yicꞌot 
pejtel muꞌ bʌ i coltañob. 3  Come winicob jach jini egiptojob. 
Mach Diosobic. Jixcu i caballojob, caballo jach. Mach lajalic 
bajcheꞌ espíritu. Cheꞌ miꞌ wox i cꞌʌb lac Yum chaꞌan miꞌ 
contrajiñob, mi caj i pꞌʌjcʌs jatsꞌob i yoc. Mi caj i yajlelob 
yicꞌot jini tsaꞌ bʌ i cꞌajtiyob i coltʌntel tiꞌ tojlel. Lajal mi caj i 
jilelob.

4-5 Lac Yum tsiꞌ subeyon: Jini bajlum, cheꞌ miꞌ tsʌnsan 
tiñʌme, miꞌ chaꞌlen tꞌan cheꞌ chucul i colojm tiꞌ yej. Maꞌanic 
miꞌ bʌcꞌñan xcʌnta tiñʌmeꞌ anquese motocñayob tiꞌ contra. 
Anquese cabʌl miꞌ chaꞌleñob oñel, maꞌanic miꞌ cʌy i cꞌux. 
Cheꞌʌch jaꞌel lac Yum. Mi caj i tilel ti guerra wʌꞌ ti Sion wits. 
Mach yujilic bʌqꞌuen i Yum Panchan yicꞌot Pañimil. Cheꞌ 
bajcheꞌ joyocña miꞌ chaꞌlen wejlel mut tiꞌ chañelal i cꞌuꞌ, cheꞌ 
jaꞌel lac Yum mi caj i joyotan Jerusalén chaꞌan miꞌ coltan. Mi 
caj i yʌcꞌ ti colel. Mi caj i cʌntan.

6 Jini chaꞌan, c piʌlob, anquese jontoletla, laꞌla sutqꞌuin laꞌ bʌ 
baꞌan Dios. 7 Ti jim bʌ qꞌuin cheꞌ mi laꞌ sujtel ti jujuntiquiletla, 
mi caj laꞌ choc majlel laꞌ dios tac tsaꞌ bʌ laꞌ mele ti oro yicꞌot 
ti plata chaꞌan tiꞌ jontolil laꞌ pusicꞌal. 8  Mi caj i jilelob ti espada 
jini asiriajob, pero mach i chaꞌanic winicob. I chaꞌañʌch Dios. 
Mi caj i putsꞌtañob espada. Jini chꞌiton bʌ soldadojob mi caj i 
chujquelob chaꞌan miꞌ yochelob ti mozo. 9 I yumob asiriajob miꞌ 
cajelob ti bʌqꞌuen. Mi caj i putsꞌelob cheꞌ miꞌ qꞌuelob i bandera 
tac jini israelob. Jiñʌch i tꞌan lac Yum muꞌ bʌ i pʌs i cꞌʌcꞌal ti 
Sion. Chajpʌbil i chaꞌan horno ti Jerusalén.

Jini toj bʌ Rey

32  Laꞌ wilan, tal jini Rey muꞌ bʌ caj i chaꞌlen yumʌntel 
ti toj bʌ i pusicꞌal. Toj jaꞌel mi caj i chaꞌleñob yumʌl 

jini ñucoꞌ bʌ añoꞌ bʌ i yeꞌtel muꞌ bʌ i tilelob i coltan jini Rey. 
2  Jini Winic i wentajʌch putsꞌibʌl chaꞌan ñuqui icꞌ, i wentajʌch 
chꞌentun muꞌ bʌ i mʌctan sutujt icꞌ. Lajalʌch bajcheꞌ sʌmʌcña 
bʌ jaꞌ ti tiquin bʌ pañimil yicꞌot lechꞌel bʌ xajlel muꞌ bʌ i 
yʌcꞌ i yʌxñʌlel cheꞌ cꞌunix pañimil chaꞌan cꞌux qꞌuin. 3  Tal i 
yorajlel mux i cajñel i wut israelob. Mi caj i qꞌuelob lac Yum. 
Mi caj i yubibeñob i tꞌan. 4 Jini tontojoꞌ bʌ mi caj i chꞌʌmbeñob 
isujm jini tꞌan. Jini xbes tꞌañob utsꞌatix mi caj i loqꞌuelob i 
tꞌan. 5 Maꞌanix mi caj i chʌn alob ti utsꞌat jini mach bʌ utsꞌatic. 
Maꞌanix mi caj i chʌn alob ti pꞌejw jini xujchꞌob. 6 Miꞌ caj ti 
wen cʌjñel jini jontol bʌ winic come jontol i tꞌan. I melbal jini 
chaꞌpꞌejl bʌ i pusicꞌal miꞌ yʌcꞌ ti cʌjñel. Miꞌ chaꞌlen lotiya. Miꞌ 
socben i tꞌan Dios. Miꞌ chilben i bʌl i ñʌcꞌ jini am bʌ i wiꞌñal. 
Miꞌ chilben i yaꞌal jini am bʌ i tiquin tiꞌ. 7 Wen bʌbʌqꞌuen 
i maña jini xjontolil. Miꞌ wʌn ñaꞌtan i jisan ti loꞌloya jini 
pꞌumpꞌun bʌ yaꞌ ti melobʌjʌl. Miꞌ yutsi ticꞌlan anquese toj. 
8  Pero jini xucꞌul bʌ miꞌ ñaꞌtan i mel chuqui utsꞌat. Ti pejtelel 
ora utsꞌat chuqui miꞌ mel.

I tojꞌesʌntel jini xꞌixicob ti Jerusalén
9 Xꞌixicob muꞌ bʌ i toꞌol ñusañob qꞌuin, tejchenla chaꞌan mi 

laꞌ wubin c tꞌan. Xchꞌocob mach bʌ anic miꞌ jacꞌob tꞌan, pꞌisila 
ti laꞌ wenta chuqui mic subeñetla. 10 Come ti junjab to mi caj 
laꞌ chaꞌlen bʌqꞌuen. Maꞌanix mi caj laꞌ toꞌol ñusan qꞌuin. Come 
maꞌanic mi caj i yʌcꞌ i wut laꞌ tsꞌusubil. Maꞌanic chuqui mi 

caj laꞌ cꞌaj. 11 Chaꞌlenla bʌqꞌuen xꞌixicob muꞌ bʌ laꞌ toꞌol ñusan 
qꞌuin. Yom miꞌ toj sajtel laꞌ pusicꞌal chan bʌ mi laꞌ mel laꞌ bʌ. 
Chaꞌlenla uqꞌuel. Jochola i tꞌojol jax bʌ laꞌ pislel chaꞌan mi 
laꞌ lʌp coxtal. 12  Tsʌts mi caj laꞌ jatsꞌ laꞌ tajn chaꞌan uqꞌuel cheꞌ 
maꞌanix chuqui miꞌ loqꞌuel ti lum, cheꞌ maꞌanix miꞌ yʌcꞌ i wut 
tsꞌusub. 13  Yaꞌ tiꞌ lum c winicob, miꞌ caj ti colel chꞌixol yicꞌot 
yopol teꞌ muꞌ bʌ ti cꞌux. Jochol mi caj i cʌytʌl laꞌ wotot yaꞌ 
ti ojlil tejclum baꞌ tijicñayetla wʌle. 14 Mi caj i jochtiyel jini 
colem bʌ i yotot rey baꞌ wen chumulob. Jini chan bʌ qꞌueloñib 
am bʌ ti ojlil tejclum mi caj i sujtel ti chꞌen. Yaꞌi mi caj i pam 
chaꞌleñob bucꞌbal burro yicꞌot chivo, 15 jinto mi la cʌqꞌuentel 
jini Espíritu tilem bʌ ti panchan. Cheꞌ jini, jini mateꞌel mi caj 
i chaꞌ ochel ti pʌcꞌʌbʌl. Jini lum mi caj i chaꞌ acꞌ i wut. 16 Toj 
mi caj i yujtel meloñel baqui jach an winicob, mi ti jochol bʌ 
lum mi ti cholel. 17 Cheꞌ toj miꞌ melob winicob ñʌchꞌʌl mi caj i 
yajñelob. Chaꞌan tiꞌ caj miꞌ chaꞌleñob chuqui toj, tijicñayob mi 
caj i cꞌajob i yo. Maꞌanix bʌqꞌuen ti pejtelel ora.

18  Xucꞌul mi caj i chumtʌlob c chaꞌañoꞌ bʌ. Xucꞌul i yotot. 
Maꞌanic majqui mi caj i contrajiñob. 19 Pero mi caj i jisʌntelob 
jini asiriajob yicꞌot pejtel i tejclum. 20 Tijicña mi caj laꞌ wajñel 
muꞌ bʌ laꞌ chaꞌlen pacꞌ tiꞌ tiꞌ pejtelel jini paꞌ tac. On mi caj laꞌ 
cꞌaj. Mi caj i chaꞌlen bucꞌbal la wʌlacꞌ ti potrero.

Lac Yum miꞌ coltañonla

33  Obol laꞌ bʌ asiriajob muꞌ bʌ laꞌ chaꞌlen jisaya anquese 
maꞌanic majch tsiꞌ wis ticꞌlayetla. Mi laꞌ wʌcꞌ laꞌ 

piꞌʌlob tiꞌ cꞌʌbob i contra. Cheꞌ bʌ tsaꞌix laꞌ jisayob mi caj 
laꞌ jisʌntel. Cheꞌ bʌ tsaꞌix laꞌ choñoyob mux caj laꞌ chojñel. 
2  C Yum, pꞌuntañon lojon, come tsaꞌix c pijtayet lojon. C 
pꞌʌtʌleletʌch lojon ti jujumpꞌejl qꞌuin. Coltañon lojon cheꞌ tiꞌ 
yorajlel wocol. 3  Miꞌ putsꞌelob jini asiriajob cheꞌ maꞌ chaꞌlen 
tꞌan, c Yum. Miꞌ pam pujquelob pejtel tejclumob cheꞌ maꞌ 
waꞌtʌl. 4 Cheꞌ bajcheꞌ jini sajcꞌ miꞌ laj cꞌux pʌcꞌʌbʌl, cheꞌ jaꞌel 
jini añoꞌ bʌ ti Jerusalén mi caj i chilbeñob i chubʌꞌan jini 
asiriajob. Mi caj i bʌcꞌ tijpꞌejl majlel i chꞌʌmob. 5 Wen ñuc lac 
Yum am bʌ ti panchan. Mi caj i chaꞌ tojꞌesan Jerusalén. Cheꞌ 
jini utsꞌat mi caj i melob. 6 Tilem ti lac Yum i coltʌntel winic, 
yicꞌot i ñaꞌtʌbal, yicꞌot utsꞌat bʌ i pensar. Wen chumul jini muꞌ 
bʌ i bʌcꞌñan lac Yum. I wentajʌch i chubʌꞌan letsem bʌ i tojol.

7 Ubin, cꞌam woliyob ti tꞌan jini suboñelob i chaꞌan Judá. Jini 
tsajni bʌ i pejcañob asiriajob woliyob ti uqꞌuel, come maꞌanic 
tsiꞌ jacꞌʌ i cʌyob guerra. 8  Jejmenix jini bij tac. Maꞌanic majch 
miꞌ ñumel yaꞌi. Jini asiriajob tsiꞌ juchꞌ teqꞌueyob jini xucꞌul bʌ 
tꞌan. Maꞌanic miꞌ pꞌisob tiꞌ wenta yan tac bʌ tejclum. Chan miꞌ 
melob i bʌ tiꞌ tojlel yañoꞌ bʌ. 9 Cꞌax chꞌijiyemob jax jini añoꞌ 
bʌ ti Israel. Tiquinix jini teꞌel Líbano. Jini Sarón tsaꞌix sujti 
ti tiquin bʌ lum. Tsaꞌix laj pꞌajti i yopol teꞌ yaꞌ ti Basán yicꞌot 
Carmelo.

10 Woliꞌ yʌl lac Yum: Mux caj c tejchel chꞌojyel chaꞌan mij 
qꞌuejlel ti ñuc. Mi caj c pʌs c pꞌʌtʌlel. 11 Asiriajob, lolom jach 
pejtel muꞌ bʌ laꞌ ñaꞌtan laꞌ mel. Jini cꞌajc tsaꞌ bʌ laꞌ tsucꞌu mi 
caj i wʌlʌc puletla. 12  Pejtelel jini tejclum tac mi caj i sujtel 
cheꞌ bajcheꞌ puloꞌ tan. Mi caj i pulel cheꞌ bajcheꞌ chꞌix chocbil 
bʌ ochel ti cꞌajc. 13  Jatetla ñajt bʌ chumuletla ñichꞌtanla c 
tꞌan, yicꞌot jini lʌcꞌʌl bʌ añob ti Israel. Yom mi laꞌ wen cʌn 
c pꞌʌtʌlel, come mi caj cʌqꞌueñetla wocol. 14 Miꞌ toj sajtelob i 
pusicꞌal jini xmulilob ti Jerusalén. Tsiltsilñayob ti bʌqꞌuen jini 
tilel bixel bʌ i pusicꞌalob. Miꞌ yʌlob: “¿Majqui mi mejlel i cuch 
jini cꞌajc yujil bʌ jisaya? ¿Majqui mi mejlel i ñusan jini cꞌajc 
mach bʌ yujilic yajpel?” cheꞌob. 15 Lac Yum tsiꞌ jacꞌʌ: Jini muꞌ 
bʌ i mel chuqui utsꞌat, muꞌ bʌ i chaꞌlen toj bʌ tꞌan, jini mach 
bʌ yujilic xujchꞌ, mach bʌ anic miꞌ chꞌʌm majtañʌl tac chaꞌan 
chuqui tac miꞌ mel, jini mach bʌ yomic i yubin leco bʌ tꞌan, 
jini mach bʌ anic miꞌ coltan stsʌnsa, jini mach bʌ anic miꞌ 
jacꞌob i pʌyol ti mulil. 16 Jini mi caj i chumtʌl tiꞌ pam xajlel yaꞌ 
baꞌ xucꞌul. Yaꞌ mi caj i taj i coltʌntel. Mi caj i yʌqꞌuentel i bʌl i 
ñʌcꞌ yicꞌot i yaꞌal. Maꞌanic chubʌ yom i chaꞌan, cheꞌen.

17 Cheꞌ jini mi caj a qꞌuel i tꞌojol jax jini Rey. Mi caj a qꞌuel 
jini ñuc bʌ i lumal muꞌ bʌ caj i tilel ti chan. 18  Mux caj a 
cꞌajtesan jini bʌbʌqꞌuen bʌ tsaꞌix bʌ ñumi cheꞌ bʌ tsaꞌ cꞌotiyob 
jini asiriajob baꞌan chan bʌ tsꞌajc chaꞌan miꞌ ñejñañob, chaꞌan 
miꞌ ñaꞌtañob mi wen cʌntʌbil, chaꞌan miꞌ qꞌuelob bajcheꞌ 
cꞌamel an a chubʌꞌan. 19 Pero maꞌanix mi caj a chʌn qꞌuel 
jini xjontolilob parte bʌ i tꞌan tsaꞌ bʌ i bʌcꞌtesayet. Maꞌanic 
tsaꞌ chꞌʌmbe isujm jini bes bʌ i tꞌañob. 20 Qꞌuele jini Sion, jini 
tejclum baqui mi lac chꞌujutesan Dios. Mi caj a qꞌuel Jerusalén 
cheꞌ ñʌchꞌʌl, cheꞌ xucꞌul lac chumlib, cheꞌ tijicña pañimil. 
Maꞌanix mi caj i chʌn jejmel. Mach yujilic ocꞌmʌl i yoyel. 

21 Come yaꞌ mi caj i yajñel lac Yum la quicꞌot. Mi caj i chaꞌlen 
ñuc bʌ yumʌl. Lajal mi caj i joy mʌctañonla cheꞌ bajcheꞌ 
ñojaꞌ baꞌ mach cꞌaxicob laj contrajob. 22  Come lac Yum jiñʌch 
lac Juez, lac Rey, jiñʌch xꞌacꞌ mandar. I bajñel jach mi caj i 
coltañonla. 23  Pero yaꞌ tiꞌ tojlel laj contrajob tsaꞌix i lojo i bʌ i 
chꞌajñal barco. Mach tsʌts cʌchʌlix i teꞌel colem barco. Mach 
wen lichꞌbilix i pislel muꞌ bʌ i wejlan icꞌ. Jini chaꞌan mi caj i 
tꞌoxtʌl i chubʌꞌan. I winicob Dios mi caj i chꞌʌmob. Jini mach 
bʌ weñobic i yoc jaꞌel mi caj i chꞌʌmob. 24 Tiꞌ tojlel jini israelob 
maꞌanix mi juntiquilic muꞌ bʌ caj i yʌl: “Cꞌamon”, cheꞌen. 
Come lac Yum mi caj i laj ñusʌbeñob i mul.

Dios tsi yʌqꞌue wocol jini colem tejclum tac

34  Lʌcꞌtesan laꞌ bʌ winicob ti pejtelel pañimil chaꞌan 
mi laꞌ wubin c tꞌan. Laꞌ i ñichꞌtañob jini chumuloꞌ bʌ 

ti pejtelel pañimil, yicꞌot pejtelel i pꞌolbal ti jujumpꞌejl lum. 
2  Come lac Yum wolix i michꞌlen pejtelel mach bʌ anic miꞌ 
cʌñob Dios yicꞌot jini xguerrajob ti mojt ti mojt. Mi caj i laj 
jisañob. Mi caj i yʌcꞌob ti tsʌnsʌntel. 3  Jini tsʌnsʌbiloꞌ bʌ mi 
caj i chojquelob loqꞌuel. Mi caj i letsel i tuwel cꞌʌlʌl ti chan bʌ 
wits. Miꞌ caj tiꞌ tsꞌʌjmel jubel i chꞌichꞌel yaꞌ ti wits. 4 Jini yujil 
tac bʌ ulmʌl ti panchan mi caj i sʌc jilel. Jini panchan mi caj 
i bʌjlel cheꞌ bajcheꞌ jun. Jini ecꞌ tac mi caj i yajlel cheꞌ bajcheꞌ 
tiquinix bʌ i yopol teꞌ muꞌ bʌ i pꞌajtel ti lum yicꞌot cꞌun bʌ i 
wut higuera.

5 Cheꞌ bʌ tsaꞌix c chajpa quespada ti panchan, mi caj c 
choc tilel guerra tiꞌ contra Edom. 6 Come yaꞌ miꞌ caj i tojob i 
mul. Bombilix i yespada lac Yum tiꞌ chꞌichꞌel yicꞌot tiꞌ lewil 
tiñʌmeꞌ yicꞌot chivo tac. Yaꞌ ti Edom mi caj i tsʌnsʌbentel 
cabʌl i majtan lac Yum. 7 Junlajal mi caj i jilelob i yʌlacꞌ yicꞌot 
i yumob, jini pꞌʌtʌloꞌ bʌ yicꞌot chꞌitoñob to bʌ yicꞌot xñoxob. 
Mi caj i laj tsꞌʌjmel ti chꞌichꞌ. Jini tsꞌubejn mi caj i xʌcꞌ i bʌ ti 
lew. 8  Jiñʌch i qꞌuiñilel lac Yum cheꞌ miꞌ qꞌuextan jontolil. I 
yorajlelix miꞌ tojob i mul ti Edom chaꞌan tsiꞌ contrajiyob Sion. 
9 Miꞌ caj ti jisʌntel Edom cheꞌ bajcheꞌ miꞌ pulel i yetsel taj. Miꞌ 
caj ti sujtel ti azufre jini tsꞌubejn.

10 Mach yajpic ti qꞌuiñil mi ti acꞌʌlel. Ti pejtelel ora jomocña 
mi caj i letsel i butsꞌil. Maꞌanix majqui mi caj i chʌn ñumel 
yaꞌi. 11 Jini jach jojmay yicꞌot chꞌixꞌuch mi caj i yajñel yaꞌi. Jini 

xjochꞌ mut yicꞌot xꞌacꞌxiꞌ mi caj i melob i cꞌuꞌ. Lac Yum mi caj 
i yʌcꞌ ti asiyel jini lum. Mi caj i junyajlel jisʌben i cꞌʌjñibal. 
12  Maꞌanix ñuc bʌ winicob yaꞌi. Maꞌanix majqui miꞌ chʌn 
waꞌchocontel ti rey. Mux i sʌc jilelob jini yumʌlob.

13  Mux i colel chꞌixol baꞌ jejmenix i yotot yumʌlob. Mux i 
colel tsꞌʌbab yicꞌot stsajatun baꞌ jejmenix tsꞌajc. Yaꞌ miꞌ caj ti 
pꞌojlel mateꞌel tsꞌiꞌ yicꞌot jaꞌal pech. 14 Temel mi caj i chaꞌleñob 
xʌmbal jini wax yicꞌot mateꞌel tsꞌiꞌ. Jini chivo tac mi caj i 
pʌyob i bʌ. Yaꞌ mi caj i yajñel xibajob muꞌ bʌ i chaꞌleñob 
bʌcꞌtesaya ti acꞌʌlel. Jiñʌch i yajñib baꞌ miꞌ cꞌajob i yo.

15  Yaꞌ mi caj i mel i cꞌuꞌ jini xjochꞌ mut. Mi caj i chaꞌlen 
tun, mi caj i tojpꞌejl i yal. Pꞌulucña mi caj i cʌntan. Yaꞌ mi 
caj i tempañob i bʌ xiyeꞌ. Ti jujuncojt an i piꞌʌl. 16  Qꞌuelela 
i jun lac Yum. Miꞌ caj i tsꞌʌctiyel i tꞌan. Yaꞌ mi caj i yajñel 
pejtel ili bʌteꞌel yicꞌot i ñaꞌal. Come cheꞌʌch tsiꞌ ñaꞌta lac 
Yum. Mi caj i wetsꞌ tilel pejtelel ili bʌteꞌel tiꞌ yiqꞌuilel i yej. 
17 Tsaꞌix i yʌqꞌueyob i yajñib ti chajp ti chajp. Yicꞌot i cꞌʌb tsiꞌ 
pʌsbeyob i lumal. Yaꞌ mi caj i yajñelob yicꞌot i yal ti pejtelel 
ora.

I ñuclel Jerusalén ti wiꞌil bʌ ora

35  Ti jim bʌ ora jini tiquin bʌ lum mi caj i yubin i 
tijicñʌyel. Miꞌ caj ti nich yaꞌ baꞌ jochol jini lum. 

2  Cabʌl miꞌ caj ti nich. Yaꞌ mi caj i tajtʌl tijicña bʌ. Mi caj i 
chaꞌleñob cꞌay. Mi caj i chaꞌ tꞌojlʌwel jini tiquin bʌ lum cheꞌ 
bajcheꞌ Líbano yicꞌot jini potrero tac am bʌ ti Carmelo yicꞌot 
Sarón. Mi caj i tsictiyel i ñuclel lac Yum, i yutslel lac Dios.

3  Ñuqꞌuesʌben i pusicꞌal jini chꞌijiyem bʌ. Laꞌ pꞌʌtac i cꞌʌb 
yicꞌot i pix jini cꞌuñoꞌ bʌ. 4 Subeñob jini woliyoꞌ bʌ ti bʌqꞌuen: 
Laꞌ ñucꞌac laꞌ pusicꞌal. Mach mi laꞌ chaꞌlen bʌqꞌuen, come laꞌ 
wilan talix lac Dios. Tal i jisan laꞌ contrajob. Mi caj i tilel Dios 
chaꞌan miꞌ coltañetla, cheꞌetla.

5 Mi caj i chaꞌ cꞌotel i wut jini xpotsꞌob. Mi caj i jajmel i 
chiquin jini xcojcob. 6 Jini qꞌuichqꞌuichña bʌ i yoc mi caj i 
tijpꞌel. Miꞌ caj ti cꞌay jini xꞌumaꞌ. Yaꞌ ti tiquin bʌ lum miꞌ caj 
ti wʌjlel loqꞌuel jaꞌ. Yolocña miꞌ caj ti ajñel. 7 Yaꞌ baꞌ ticʌw jiꞌ, 
on mi caj i tilel tsʌwan jaꞌ. Yaꞌ baꞌ maꞌanic jaꞌ miꞌ caj ti wʌjlel 
loqꞌuel. Mi caj i sujtel ti jamil yicꞌot amʌyol jini jochol bʌ lum 
baꞌ miꞌ yajñel bʌteꞌel.

8  Yaꞌi mi caj i ñumel colem bij. Jini bij mi caj i yotsʌbentel 
i cꞌabaꞌ Chꞌujul bʌ bij. Come maꞌanic mi caj i xʌñob jini añoꞌ 
bʌ i mul. Lac Yum mi caj i chaꞌlen xʌmbal a wicꞌot ti jini bij. 
Maꞌanic mi caj i chʌn sajtel jini muꞌ bʌ i chaꞌlen xʌmbal yaꞌi 
anquese maꞌanic i ñaꞌtʌbal. 9 Maꞌanic bajlum yaꞌi. Maꞌanic 
jontol tac bʌ bʌteꞌel. Cojach winicob xꞌixicob mʌmbiloꞌ bʌ 
i chaꞌan lac Yum mi caj i chaꞌleñob xʌmbal yaꞌi. 10 Wen 
tijicñayob i pusicꞌal mi caj i sujtelob jini mʌmbiloꞌ bʌ i chaꞌan 
lac Yum. Chaꞌ talob ti jini bij chaꞌan miꞌ majlelob ti Sion. Ti 
pejtelel ora tijicña mi caj i yubiñob. Miꞌ cajelob ti cꞌay. Mi caj i 
lajmel wocol yicꞌot cꞌamʌjel.

Senaquerib tsiꞌ chaꞌle guerra yicꞌot Ezequías 
(2 R. 18.13-37; 2 Cr. 32.1-19)

36  Cheꞌ ti chʌnlujumpꞌejl (14) jab cheꞌ woli ti yumʌntel 
Ezequías, tsaꞌ tili jini rey Senaquerib loqꞌuem bʌ 

ti Siria chaꞌan mi chaꞌlen guerra tiꞌ contra Judá. Tsiꞌ laj 
chꞌʌmʌ jini pꞌʌtʌl tac bʌ tejclum ti Judá. 2  Cheꞌ yaꞌan jini 
yumʌl Senaquerib ti Laquis, tsiꞌ choco majlel suboñel yicꞌot 
cabʌl soldadojob ti contra Ezequías yaꞌ ti Jerusalén. Yaꞌ tsaꞌ 
waꞌleyob tiꞌ tꞌejl jini estanque am bʌ ti chan tiꞌ tꞌejl jini bij muꞌ 
bʌ i ñumel baꞌ miꞌ sʌqꞌuesʌntel pisil.

3  Tsaꞌ tili i tajob Eliaquim (i yalobil Hilquías) jiñʌch yumʌl 
woli bʌ i coltan jini rey ti Judá yicꞌot Sebna jini secretario, 
yicꞌot Joa (i yalobil Asaf) jini secretario. 4 Jini suboñel chꞌoyol 
bʌ ti Asiria tsiꞌ subeyob: Cucula, subenla Ezequías: “Jini ñuc 
bʌ rey ti Asiria miꞌ yʌl tontojet, come woli a lon ñaꞌtan mux 
caj i coltañet yambʌ rey. 5 ¿Nuc ba maꞌ qꞌuel i tꞌan Faraón? 
¿Mejl ba i yʌqꞌueñet a pꞌʌtʌlel ti guerra? ¿Majqui mi mejlel i 
coltañet chaꞌan maꞌ tilel a contrajiñon? Lon xucꞌul a pusicꞌal. 
6 Awilan maꞌ lon ñaꞌtan mi caj i coltañet Egipto, pero lajal 
Egipto bajcheꞌ xujlem bʌ amʌy. Miꞌ jecꞌben i cꞌʌb jini muꞌ bʌ i 
xijtꞌiban majlel. Cheꞌʌch jaꞌel jini Faraón, i rey Egipto, tiꞌ tojlel 
jini muꞌ bʌ i lon cꞌajtiben i coltʌntel. 7 Mi wolaꞌ wʌl: Joñon 
lojon mic ñop lojon c Yum Dios, cheꞌet, ¿mach ba jinic tsaꞌ bʌ 
tsꞌaꞌlenti chaꞌan Ezequías, cheꞌ bʌ tsiꞌ jembe i pulʌntib am 
bʌ ti bujtʌl tac? Tsiꞌ wersa subeyob jini añoꞌ bʌ ti Jerusalén 
yicꞌot ti Judá chaꞌan ya jach mi la chaꞌlen chꞌujutesaya ti 
jumpꞌejl jach bʌ pulʌntib. 8  Laꞌ mele a bʌ yicꞌot c yum am bʌ 

ti Asiria. Mux caj i mel trato a wicꞌot. Mi cʌl maꞌanix jaytiquil 
soldadojob a chaꞌan, mi chaꞌpꞌejlic mil. Aniqui mi cʌqꞌueñet 
ti a wenta chaꞌpꞌejl mil caballo. Quilala mi mucꞌʌch a taj 
winicob mu bʌ i cꞌʌchtañob. 9 Mach mʌjlic a chaꞌan tiꞌ contra 
i winicob c yum come maꞌanic mi caj i coltañet Egipto. 10 Yom 
maꞌ ñaꞌtan jaꞌel jiñʌch a Dios tsaꞌ bʌ i subeyon tilel chaꞌan mic 
chꞌʌm ili lum. Tsiꞌ subeyon: Cucu contrajin jini tejclum chaꞌan 
maꞌ jisan, cheꞌen”. Cheꞌ yom mi laꞌ suben Ezequías, cheꞌen jini 
suboñel.

11 Eliaquim yicꞌot Sebna yicꞌot Joa tsiꞌ subeyob jini 
comandante tilem bʌ ti Asiria: A wocolic yom mi laꞌ pejcañon 
lojon ti arameo, come cujil lojon tꞌan ti arameo. Mach maꞌ 
pejcañon lojon ti hebreo*, i tꞌan jini winicob añoꞌ bʌ tiꞌ pam 
tsꞌajc, come woliꞌ ñichꞌtañob, cheꞌob. 12  Pero jini comandante 
tsiꞌ yʌlʌ: Tsiꞌ chocoyon tilel c yum chaꞌan mic subeñob ili tꞌan 
jaꞌel, mach chaꞌanic jach mic subeñetla yicꞌot laꞌ rey. Wersa miꞌ 
yubiñob jini winicob muꞌ bʌ caj i tem mʌcꞌob i taꞌ yicꞌotetla. 
Temel mi caj laꞌ jap laꞌ pich, cheꞌen.

13  Tsaꞌ caji ti cꞌam bʌ tꞌan jini comandante. Tsiꞌ yʌlʌ ti 
hebreo: Ubinla chuqui woliꞌ yʌl jini wen ñuc bʌ rey ti Asiria: 
14 “Mach laꞌ wʌcꞌ laꞌ bʌ ti lotintel chaꞌan Ezequías. Come mach 
mejlic i coltañetla. 15 Mach mi laꞌ ñop laꞌ Yum cheꞌ bajcheꞌ 
miꞌ subeñetla Ezequías. Miꞌ lon ñuqꞌuesʌbeñetla laꞌ pusicꞌal. 
Miꞌ yʌl: Isujm, lac Yum mi caj i coltañetla. Maꞌanic mi caj i 
yʌqꞌuetla tiꞌ cꞌʌb jini rey ti Asiria, lon cheꞌen. 16 Mach yomic 
mi laꞌ jacꞌben i tꞌan Ezequías. Come jini rey ti Asiria woliꞌ yʌl: 
Acꞌʌx laꞌ bʌ tic wenta chaꞌan ñʌchꞌʌl mi laꞌ wajñel quicꞌot. Cheꞌ 
jini mi caj laꞌ cꞌux i wut laꞌ tsꞌusubil. Mi caj laꞌ mʌcꞌben i wut 
higuerateꞌ tsaꞌ bʌ laꞌ pʌcꞌʌ. Mi caj laꞌ jap jini jaꞌ am bʌ ti laꞌ 
pozo, 17 jinto mic tilel c pʌyetla majlel ti jumpꞌejl lum lajal bʌ 
bajcheꞌ laꞌ lumal, yaꞌ baꞌ yujil colel trigo yicꞌot vino, baꞌ cabʌl 
lac waj yicꞌot tsꞌusubil. 18  Chʌcꞌʌ qꞌuele laꞌ bʌ chaꞌan maꞌanic 
miꞌ chʌn lotiñetla Ezequías cheꞌ miꞌ subeñetla: Lac Yum mi 
caj i coltañetla, lon cheꞌen. Añob i diosob yan tac bʌ tejclum 
jaꞌel. ¿Tsaꞌ ba mejli i coltañob loqꞌuel tiꞌ pꞌʌtʌlel jini rey ti 
Asiria? 19 ¿Baqui an i dios Hamat yicꞌot i dios Arpad? ¿Baqui 
an i dios jini Sefarvaim? ¿Tsaꞌ ba mejli i coltan Samaria chaꞌan 
miꞌ loqꞌuel tic pꞌʌtʌlel lojon? 20 ¿Am ba juntiquil dios tsaꞌ bʌ 
mejli i coltan loqꞌuel i tejclum tiꞌ pꞌʌtʌlel Asiria? A wila to 

mach mejlic i coltan Jerusalén a Yum”. Cheꞌ tsiꞌ yʌlʌ jini rey ti 
Asiria, cheꞌen jini comandante.

21 Ñʌchꞌʌl tsaꞌ cʌleyob, come cheꞌʌch tsiꞌ yʌcꞌʌ mandar 
jini rey chaꞌan maꞌanic miꞌ jacꞌbeñob. 22  Cheꞌ jini tsaꞌ majli 
Eliaquim (i yalobil Hilquías) jini am bʌ tiꞌ wenta i yotot jini 
rey, temel yicꞌot jini secretario i cꞌabaꞌ Sebna, yicꞌot Joa (i 
yalobil Asaf), jini am bʌ i yeꞌtel ti consejero. Tsiꞌ jetꞌ tsiliyob 
i bujc. Tsaꞌ majli i subeñob jini rey Ezequías pejtel chuqui tsiꞌ 
yʌlʌ jini comandante tilem bʌ ti Asiria.

Dios tsiꞌ contraji Senaquerib 
(2 R. 19.1-37; 2 Cr. 32.20-23)

37  Jini rey Ezequías tsiꞌ laj ubi. Tsiꞌ jetꞌ tsili i bujc. Tsiꞌ 
lʌpʌ coxtal cheꞌ bajcheꞌ i tilel jini chꞌijiyemoꞌ bʌ i 

pusicꞌal. Tsaꞌ majli tiꞌ yotot lac Yum. 2  Tsiꞌ choco majlel jini añoꞌ 
bʌ ñuc bʌ i yeꞌtel tiꞌ tojlel, jiñobʌch Eliaquim am bʌ tiꞌ wenta i 
yotot rey, yicꞌot jini secretario i cꞌabaꞌ Sebna yicꞌot jini ñoxobix 
bʌ motomajob. Tsiꞌ chocoyob majlel baꞌan jini xꞌaltꞌan Isaías 
(i yalobil Amoz) laj lʌpbilob i chaꞌan coxtal. 3  Tsaꞌ cꞌoti i yʌlob: 
Cheꞌʌch woliꞌ yʌl jini rey Ezequías: “Wen wocol bajcheꞌ añon 
lojon wʌle. Wolic ticꞌlʌntel lojon. Wolic peqꞌuesʌntel lojon. 
Lajalon lojon bajcheꞌ xꞌixic woli bʌ ti bajqꞌuel cheꞌ i yorajlelix 
miꞌ yilan pañimil i yalobil pero maꞌanic i pꞌʌtʌlel. 4 Ticꞌʌl mi 
tsaꞌix i yubi lac Yum i tꞌan jini comandante tilem bʌ ti Asiria 
tsaꞌ bʌ i pꞌajbe i cꞌabaꞌ lac Yum. Ticꞌʌl mi caj i yʌqꞌuen i toj i 
mul chaꞌan tsiꞌ pꞌajbe i cꞌabaꞌ. Jini chaꞌan yom maꞌ pejcan lac 
Yum ti oración chaꞌan miꞌ pꞌuntan i colojbal i winicob”.

5 Cheꞌʌch tsiꞌ subeyob jini xꞌaltꞌan Isaías, jini ñuc bʌ yumʌlob 
i chaꞌan jini rey Ezequías. 6 Isaías tsiꞌ subeyob: Yom mi laꞌ 
suben laꞌ yum: “Jini lac Yum tsiꞌ yʌlʌ: Mach a bʌcꞌñan i 
winicob jini rey ti Asiria chaꞌan i tꞌan tsaꞌ bʌ i yʌlʌyob tij 
contra cheꞌ bʌ tsiꞌ pꞌajayoñob. 7 Joñon mi caj c techben i wocol. 
Mi caj i yubin tꞌan chaꞌan chuqui woliꞌ yujtel tiꞌ lumal. Cheꞌ 
jini mi caj i chaꞌ sujtel tiꞌ lumal baꞌ mi caj cʌcꞌ ti tsʌnsʌntel. 
Cheꞌ tsiꞌ yʌlʌ lac Yum”. Cheꞌ yom mi laꞌ suben Ezequías, 
cheꞌen Isaías.

8-9 Cheꞌ jini tsaꞌ sujti ti Libna jini comandante, yaꞌ baꞌ woli 
ti guerra i rey Asiria, pero loqꞌuemix jini rey ti Laquis chaꞌan 
tsiꞌ yubi woliꞌ tech guerra i rey Etiopía yaꞌ tiꞌ lumal. Jini 

chaꞌan jini rey ti Asiria i cꞌabaꞌ Senaquerib tsiꞌ chaꞌ choco 
majlel suboñelob baꞌan Ezequías. Tsiꞌ yʌlʌ: 10 Cheꞌʌch yom 
mi laꞌ suben Ezequías, jini rey ti Judá: “Mach maꞌ lon ñop a 
Dios come woliꞌ lotiñet, come tsiꞌ yʌlʌ: Mach mejlic i chꞌʌm 
Jerusalén jini rey ti Asiria, cheꞌen. 11 Ubibilix a chaꞌan bajcheꞌ 
tsiꞌ jisa yan tac bʌ tejclum tac jini rey ti Asiria. ¿Muꞌ ba caj 
a bajñel colel maꞌ wʌl? 12  An i diosob jini yan tac bʌ tejclum 
jaꞌel. ¿Tsaꞌ ba mejli i coltañob loqꞌuel tiꞌ pꞌʌtʌlel c ñojteꞌelob? 
Tsiꞌ laj jisayob Gozán, Harán, Resef, yicꞌot jini chꞌoyoloꞌ bʌ ti 
Edén chumuloꞌ bʌ ti Telasar. 13  ¿Baqui añob jini reyob tsaꞌ bʌ i 
chaꞌleyob yumʌl ti Hamat yicꞌot ti Arpad, yicꞌot ti Lair, yicꞌot 
ti Sefarvaim, yicꞌot ti Hena, yicꞌot ti Ivá?” cheꞌen Senaquerib. 
Cheꞌ tsiꞌ yʌlʌyob suboñelob.

14 Ezequías tsiꞌ chꞌʌmʌ jini jun. Tsiꞌ qꞌuele. Tsaꞌ majli tiꞌ 
Templo lac Yum. Tsiꞌ tichꞌi jini jun tiꞌ tojlel lac Yum. 15-17 Tsaꞌ 
caji i pejcan lac Yum ti oración: Jatet i Yumet Panchan yicꞌot 
Pañimil, i Dioset Israel. Joyol a buchlib ti ángelob. Jatet jach 
i Dioset pejtelel yumʌlob ti pañimil. Jatet tsaꞌ mele panchan 
yicꞌot pañimil. Ubibeñon c tꞌan, c Yum. Ñichꞌtañon. Cañʌ 
a wut chaꞌan maꞌ qꞌuelon. Ubiben i tꞌan ili Senaquerib. Tsiꞌ 
choco tilel chaꞌan miꞌ pꞌajet, cuxulet bʌ Dios. 18  Isujmʌch, c 
Yum, jini reyob loqꞌuemoꞌ bʌ ti Asiria tsiꞌ laj jisayob pejtelel 
tejclum tac. Tsiꞌ laj chilbeyob i lum. 19 Tsiꞌ laj pulbeyob i diosob, 
come mach mero diosobic. Melbilob jach ti teꞌ yicꞌot ti xajlel. I 
yeꞌtel jach winicob. Jini chaꞌan tsaꞌ jisʌntiyob. 20 Wʌle, c Yum, 
c Dioset bʌ lojon, coltañon lojon ti a pꞌʌtʌlel. Laꞌ loqꞌuicon 
lojon tiꞌ pꞌʌtʌlel chaꞌan miꞌ ñaꞌtañob pejtelel yumʌlob ti 
pañimil jatet jach cojach bʌ Dioset. Cheꞌ tsiꞌ chaꞌle oración.

21 Cheꞌ jini Isaías (i yalobil Amoz) tsiꞌ choco majlel 
tꞌan baꞌan Ezequías: Jiñʌch woli bʌ i yʌl lac Yum i Dios 
Israel: “Tsaꞌix cubi a woración chaꞌan mij coltañet tiꞌ tojlel 
Senaquerib, jini rey ti Asiria. 22  Ubin bajcheꞌ wolic jacꞌbeñet. 
Mi caj c suben Senaquerib: Jini c chaꞌañoꞌ bʌ añoꞌ bʌ ti 
Sion woliꞌ wajleñetob. Tsꞌaꞌ miꞌ qꞌueletob. Mi caj i yʌqꞌuetob 
ti quisin. Jini añoꞌ bʌ ti Jerusalén mi caj i wajleñetob cheꞌ 
maꞌ tʌtsꞌ a bʌ. 23  ¿Majqui wolaꞌ contrajin ti aꞌleya yicꞌot ti 
pꞌajoñel? ¿Majqui tsaꞌ contraji cheꞌ bʌ tsaꞌ lon chañꞌesa a bʌ? 
Cꞌam tsaꞌ chaꞌle tꞌan. Tsaꞌ tsꞌaꞌle jini Chꞌujul Bʌ ti Israel. 24 Tsaꞌ 
choco tilel ti pꞌajoñel ñuc bʌ yumʌlob a chaꞌan. Tsaꞌ pꞌajayon. 

Ñuc tsaꞌ mele a bʌ tic tojlel. Tsaꞌ lon alʌ: Yicꞌot bajcꞌʌl 
carreta tac tsaꞌix letsiyon lojon cꞌʌlʌl tiꞌ chañelal jini wits tac. 
Tsaꞌix cꞌʌjquiyon letsel tiꞌ pam Líbano. Tsaꞌix c seqꞌue lojon 
jini chan tac bʌ chꞌujteꞌ, yicꞌot jini taj wen fino bʌ. Tsaꞌix 
cꞌʌlʌl cꞌotiyon ti wen chan tac bʌ wits, baꞌ wen pim jini teꞌel 
tac, wen i tꞌojol jax bʌ. 25 Ti cabʌl lum tsac mele tac pozo, 
tsac japbe i yaꞌlel. Tsaꞌ ñumiyon ti xʌmbal ti Egipto baꞌ tam 
jini ñojaꞌ, cheꞌet.

26  Yomix maꞌ ñaꞌtan, ili tac tsaꞌ bʌ a mele tsac ñaꞌta cꞌʌlʌl 
wajali. Joñon, Dioson, tsac luꞌ acꞌʌ ti melol cheꞌ bajcheꞌ tsac 
wʌn ñaꞌta wajali. Tsaꞌix ujti cheꞌ bajcheꞌ tsa cʌlʌ tic pusicꞌal. 
Chaꞌan tic pꞌʌtʌlel tsaꞌ mejli a jisan jini joy tsꞌajquibil bʌ 
tejclum tac. Laj jembilix tsaꞌ cʌle. 27 Tsaꞌ cꞌuñꞌayob jini 
xchumtʌlob ti tejclum tac tsaꞌ bʌ a jisa. Cabʌl tsiꞌ chaꞌleyob 
bʌqꞌuen. Tsaꞌ toj sajtiyob i pusicꞌal. Tsaꞌ sujtiyob cheꞌ bajcheꞌ 
pimel, cheꞌ bajcheꞌ wen chꞌocʌyem bʌ jam, jini jam muꞌ bʌ i 
colel tiꞌ jol otot. Lajalob bajcheꞌ i teꞌel ixim muꞌ bʌ i pul jini 
ticʌw icꞌ tilem bʌ tiꞌ pasibal qꞌuin.

28  Cʌñʌl c chaꞌan pejtel a melbal bajcheꞌ maꞌ ñusan qꞌuin 
yicꞌot baqui maꞌ majlel. Qꞌuelel c chaꞌan bajcheꞌ maꞌ chañꞌesan 
a bʌ tic tojlel. 29 Michꞌ maꞌ qꞌuelon. Maꞌ chañꞌesan a bʌ tic 
tojlel. Jini chaꞌan mi caj c xot otsan c mʌtcꞌʌb ti a ñiꞌ. Mi caj 
cotsʌbeñet i frenojlel a wej. Mi caj c wetsꞌet majlel ti a bijlel 
yaꞌ baꞌ tsaꞌ tiliyet”. Cheꞌ tsiꞌ chaꞌle tꞌan lac Yum tiꞌ contra 
Senaquerib.

30 Dios tsiꞌ sube Ezequías: Jiñʌch muꞌ bʌ caj i yujtel ti a tojlel 
chaꞌan mi laꞌ ñaꞌtan maꞌanic mi caj i mʌjlel i chaꞌan Senaquerib. Ti 
ili jabil mi caj laꞌ cꞌuxben i wut jini trigo yajlem jach bʌ ti lum tsaꞌ 
coli. Cheꞌ jaꞌel ti jini tal to bʌ jab mi caj laꞌ cꞌuxben i wut jini trigo 
toꞌol jach bʌ tsaꞌ coli. Pero tiꞌ yuxpꞌejlel jab mi caj laꞌ chaꞌlen pacꞌ 
yicꞌot cꞌajbal. Mi caj laꞌ pʌcꞌ laꞌ tsꞌusubil. Mi caj laꞌ cꞌuxben i wut. 
31-32  Jini i colojbal winicob muꞌ bʌ i cʌytʌlob ti Judá, mi caj i chaꞌ 
tsꞌʌpob majlel i wiꞌ yilal yaꞌ tiꞌ lumal. Mi caj i loqꞌuelob lamital ti 
Jerusalén. Mi caj i pam pujquelob tiꞌ lumal chaꞌan miꞌ chaꞌ pꞌojlelob. 
Chaꞌan ti wen ñuc bʌ j cꞌuxbiya mi caj cujtesan iliyi. 33 Maꞌanic 
mi caj i yochel ti Jerusalén jini rey chꞌoyol bʌ ti Asiria. Maꞌanic 
mi caj i wis choc ochel i teꞌel i jalʌjb. Mach talic yicꞌot i mʌctijib 
chaꞌan miꞌ contrajin. Mach muqꞌuic i ñʌcchocon tecꞌoñib chaꞌan miꞌ 
letsel ochel. 34 Yaꞌ baꞌ tsaꞌ loqꞌui tilel, yaꞌ mi caj i chaꞌ sujtel majlel. 

a Isaias 38:22 Jini chaꞌpꞌejl versículo 21 yicꞌot 22 tsaꞌ loqꞌui tiꞌ jilibal ili capítulo chaꞌan 
miꞌ yochel ilayi cheꞌ bajcheꞌ ti yan tac bʌ versión.

Maꞌanic miꞌ caj ti ochel ti ili tejclum, cheꞌen lac Yum. 35 Joñon mi 
caj cʌcꞌ c bʌ chaꞌan ili tejclum. Mi caj j coltan chaꞌan c ñuclel, yicꞌot 
chaꞌan i cꞌuxbintel c winic David. Cheꞌʌch tsiꞌ chaꞌle tꞌan lac Yum.

36 Ti jim bʌ ora tsaꞌ loqꞌui tilel i yángel lac Yum. Tsiꞌ jisa 
jini asiriyajob yaꞌ baꞌ jijlemob. Tsiꞌ jisa joꞌtiquil i lujuncꞌal mil 
(185,000) winicob. Cheꞌ bʌ tsaꞌ sʌcꞌa pañimil tsaꞌ chꞌojyiyob 
jini cuxulob to bʌ. Tsiꞌ qꞌueleyob laj chʌmeñobix i piꞌʌlob. 
37 Jini chaꞌan tsaꞌ sujti majlel jini rey Senaquerib. Tsaꞌ cꞌoti 
ti Nínive, yaꞌ baꞌ chumul. 38  Ti jumpꞌejl qꞌuin cheꞌ bʌ woliꞌ 
chꞌujutesan Nisroc i dios yaꞌ tiꞌ yotlel, tsaꞌ cꞌotiyob chaꞌtiquil 
i yalobilob Senaquerib i cꞌabaꞌ Adramelec yicꞌot Sarezer. Tsiꞌ 
tsʌnsayob ti espada. Tsaꞌ putsꞌiyob majlel ti jini lum Ararat. 
Tsaꞌ caji ti yumʌl Esarhadón tiꞌ qꞌuexol i tat.

I cꞌamʌjel yicꞌot i lajmesʌntel Ezequías 
(2 R. 20.1-11; 2 Cr. 32.24-26)

38  Cheꞌ woli to i chaꞌlen yumʌl Ezequías, tsaꞌ cajiꞌ wen cꞌamꞌan. 
Jini xꞌaltꞌan Isaías (i yalobil Amoz), i winic Dios, tsaꞌ tili i 

qꞌuel jini rey Ezequías. Tsiꞌ yʌlʌ: Ubiben i tꞌan lac Yum Dios: “Yomix 
maꞌ wʌn suben a piꞌʌlob bajcheꞌ yom miꞌ yajñel, come mux caj a 
chʌmel. Mach lajmic a chʌmel”, cheꞌen. 2-3 Cheꞌ jini Ezequías tsiꞌ 
sutqꞌui i wut ti ñʌcꞌ pajcꞌ. Tsaꞌ caji i pejcan lac Yum ti oración: C Yum, 
mij cꞌajtibeñet ti wocol tꞌan chaꞌan maꞌ coltañon. Ñaꞌtan bajcheꞌ tsac 
chaꞌle xʌmbal ti a tojlel come ti xucꞌul yicꞌot ti isujm tsac mele chuqui 
toj. Maꞌanic tsac mele chuqui jontol ti a wut, cheꞌen. Cheꞌ jini tsaꞌ wen 
caji ti uqꞌuel Ezequías. Tsiꞌ wen mele i pusicꞌal.

4 Tsaꞌ tili i tꞌan lac Yum Dios. Tsiꞌ pejca jini xꞌaltꞌan Isaías. 5 Tsiꞌ 
sube: Cucu suben Ezequías: “Cheꞌʌch woliꞌ yʌl lac Yum, i Dios 
David, jini a ñojteꞌel: Tsaꞌix cubi a woración. Tsaꞌix j qꞌuele jaꞌel i 
yaꞌlel a wut. Mi caj c chaꞌ aqꞌueñet yambʌ joꞌlujumpꞌejl (15) jab a 
jabilel. 6 Joñon mi caj j coltañet loqꞌuel tiꞌ cꞌʌb jini rey bʌ ti Asiria. 
Mi caj j coltan jaꞌel ili tejclum”, cheꞌen. ( 21 Jini chaꞌan Isaías tsiꞌ 
yʌcꞌʌ ti melol jumpejts juchꞌbil bʌ higo. Tsiꞌ yʌcꞌʌ baꞌ pasem i 
tsoy. Cheꞌ jini tsaꞌ lajmi jini rey. 22  Tsiꞌ yʌlʌ Ezequías: ¿Bajcheꞌ mi 
caj c ñaꞌtan mi muqꞌuix caj c chaꞌ majlel yaꞌ tiꞌ Templo lac Yum? 
cheꞌen.) a 7 Isaías tsiꞌ jacꞌʌ: Lac Yum mi caj i pʌsbeñet jini ñuc bʌ i 

b Isaias 38:20 Jini versículo 21 yicꞌot 22 tsaꞌ loqꞌui ilayi chaꞌan miꞌ yochel tiꞌ jilibal 
versículo 6.

yeꞌtel chaꞌan maꞌ wen ñaꞌtan isujm mi caj i tsꞌʌctesan jini tsaꞌ bʌ 
i subeyet. 8  Yom maꞌ wen qꞌuel jini axñal yaꞌ baꞌ jaxʌl tiꞌ tecꞌoñib 
Acaz. Mi caj cʌcꞌ ti sujtel jini qꞌuin tiꞌ bijlel. Mux caj a pꞌis 
lujunquejp yaꞌ ti pꞌisoñib, cheꞌen. Cheꞌʌch tsaꞌ ujti. Jini i yaxñʌlel 
qꞌuin tsaꞌ putsꞌi lujunquejp ti pꞌisoñib. Jal to tsaꞌ bʌjli jini qꞌuin.

9 Jiñʌch salmo tsaꞌ bʌ i tsꞌijba Ezequías yumʌl bʌ ti Judá, cheꞌ bʌ 
tsaꞌ chaꞌ lajmi ti cꞌamʌjel: 10 Tsa cʌlʌ: Maxto ñoxonic wolic chʌmel. 
Xinqꞌuiñil to yubil. Wersa mic majlel tiꞌ yajñib xchʌmelob cheꞌ 
chꞌitoñon to. 11 Tsa cʌlʌ: Maꞌanix mi caj c chʌn qꞌuel lac Yum 
wʌꞌ ti pañimil baꞌ cuxulonla. Maꞌanix mi caj c chʌn qꞌuel jini 
chumuloꞌ bʌ ti pañimil. 12  Woliꞌ jochtiyel c bʌcꞌtal. Woliꞌ qꞌuextiyel 
cheꞌ bajcheꞌ i lejchempat jini xcʌnta tiñʌmeꞌob. Wolix i jilel j 
cuxtʌlel cheꞌ bajcheꞌ pisil woli bʌ ti jajlel muꞌ bʌ i bʌcꞌ sejtꞌel yaꞌ ti 
jaloꞌ pisil cheꞌ quepel to. Cꞌʌlʌl ti sʌcꞌan cꞌʌlʌl ti icꞌan maꞌ wʌcꞌon 
ti jilel. 13  Cꞌʌlʌl miꞌ sʌcꞌan weꞌecñayon ti oñel wolij cꞌajtibeñet j 
coltʌntel. Maꞌ wʌcꞌ ti xujlel pejtel c bʌquel cheꞌ bajcheꞌ bajlum. 
Cꞌʌlʌl ti sʌcꞌan cꞌʌlʌl ti icꞌan maꞌ wʌcꞌon ti jilel.

14 Lajal mucꞌon ti ajcʌn cheꞌ bajcheꞌ xꞌajlum. Mic chaꞌlen uqꞌuel 
cheꞌ bajcheꞌ xꞌujcuts. Woli ti mujtsꞌel c wut chaꞌan lujb cheꞌ mic 
chʌn qꞌuel jini panchan. C Yum, wen wocol añon. Chꞌʌmʌyonix 
ti a wenta. 15 Pero ¿chuqui to yom alol? Jiñʌch Dios tsaꞌ bʌ i 
chocbeyon tilel ili wocol. Maꞌanix miꞌ yochel c wʌyel chaꞌan 
chꞌijiyem c pusicꞌal. 16 C Yum, maꞌ jultesʌbeñob i pusicꞌal winicob 
chaꞌan miꞌ tajob i cuxtʌlel. Chaꞌan tiꞌ caj c wocol laꞌ pꞌʌtac c 
pusicꞌal. Lajmesañon, c Yum, chaꞌan mic chaꞌ cuxtiyel.

17 C Yum, cheꞌ cꞌamon wen chꞌijiyemon, pero tsaꞌ wʌqꞌueyon wocol 
chaꞌan mic taj i ñʌchꞌtʌlel c pusicꞌal. Tiꞌ yutslel a pusicꞌal chaꞌ techeyon 
ame chʌmicon. Tsaꞌ laj ñusʌbeyon c mul. 18  Maꞌanic mi mejlel i 
chꞌujutesañet jini chʌmeñoꞌ bʌ. Maꞌanic mi mejlel i ñuquesañob 
a cꞌabaꞌ. Mach tijicñayob i pusicꞌal chaꞌan a wutslel. Jini muꞌ bʌ i 
jubel majlel i tojob i mul maꞌanix i pijtaya. Mach muqꞌuic i yubiñob i 
xucꞌtilel a pusicꞌal. 19 Pero jini cuxuloꞌ bʌ mi mejlel i chꞌujutesañet cheꞌ 
bajcheꞌ wolic mel ti ili ora. Jini tatʌlob miꞌ subeñob i yalobilob cabʌl 
i xucꞌtilel a pusicꞌal. 20 Wʌꞌan lac Yum, awilan woliꞌ coltañon. Laꞌ lac 
ñijcan arpa. Laꞌ lac chaꞌlen cꞌay. Jujumpꞌejl qꞌuin cheꞌ cuxulon to la laꞌ 
laj cꞌʌyiben i ñuclel lac Yum ila tiꞌ Templo, cheꞌen Ezequías. b

Tilemoꞌ bʌ ti Babilonia tsaꞌ cꞌoti i julaꞌtañob Ezequías 
(2 R. 20.12-19; 2 Cr. 32.27-31)

39  Ti jim bʌ ora Merodac Baladán, jini rey ti Babilonia, tsiꞌ 
yubi lajmenix tiꞌ cꞌamʌjel Ezequías. Tsiꞌ choco majlel i 

winicob chaꞌan miꞌ yʌqꞌueñob i majtan. 2  Cheꞌ bʌ tsaꞌ cꞌotiyob, wen 
tijicña tsaꞌ cajiꞌ yubin Ezequías. Tsaꞌ cajiꞌ laj pʌsbeñob i chubʌꞌan, 
pejtel jini oro yicꞌot plata yicꞌot xojocña bʌ tsꞌac yicꞌot aceite wen 
fino bʌ yicꞌot i yotlel jini eꞌtijibʌl chaꞌan guerra yicꞌot pejtelel 
chuqui tac lotol ti jini otot. Maꞌanic chuqui lotol tiꞌ yotot yicꞌot tiꞌ 
yumʌntel mach bʌ anic tsiꞌ pʌsʌ. 3 Cheꞌ jini tsaꞌ chaꞌ tili jini xꞌaltꞌan 
Isaías chaꞌan miꞌ julaꞌtan Ezequías. Tsiꞌ cꞌajtibe: ¿Chuqui tsiꞌ yʌlʌyob 
jini winicob? ¿Baqui chꞌoyolob? cheꞌen. Ezequías tsiꞌ jacꞌʌ: Wen ñajt 
tsaꞌ tiliyob. Chꞌoyolob ti Babilonia, cheꞌen. 4 Isaías tsiꞌ chaꞌ sube: 
¿Chuqui tsiꞌ qꞌueleyob ila ti a wotot? cheꞌen. Ezequías tsiꞌ jacꞌʌ: Tsiꞌ 
laj qꞌueleyob chuqui tac an. Ti pejtelel jini lotol tac bʌ maꞌanic mi 
junchajpic mach bʌ anic tsac pʌsbeyob, cheꞌen.

5-6 Jini chaꞌan Isaías tsiꞌ sube: Ñichꞌtan i tꞌan lac Yum, i Yum 
Panchan yicꞌot Pañimil: “Pꞌisi ti a wenta: tal jumpꞌejl qꞌuin cheꞌ mi 
caj i laj cujchel majlel pejtelel ili wʌꞌ bʌ an ti a wotot, yicꞌot pejtel 
chuqui tac tsiꞌ lotoyob a ñojteꞌelob wajali cꞌʌlʌl ti ili ora. Mi caj i laj 
chꞌʌjmel majlel ti Babilonia. Maꞌanic chuqui mi caj i wis cʌytʌl. 7 A 
walobilob jaꞌel muꞌ bʌ caj i yilañob pañimil, mi caj i pʌjyelob majlel. 
Mi caj i sujtelob ti xꞌeꞌtelob i chaꞌan jini rey ti Babilonia”. Cheꞌ tsiꞌ 
yʌlʌ lac Yum, cheꞌen Isaías. 8 Ezequías tsiꞌ jacꞌbe: Utsꞌat pejtel i tꞌan 
lac Yum cheꞌ bajcheꞌ wolaꞌ wʌl. Mach talic wocol cheꞌ cuxulon to. 
Ñʌchꞌʌl to pañimil, xucꞌul to c yumʌntel cheꞌ cuxulon, cheꞌen.

I ñuclel lac Yum muꞌ bʌ i ñuqꞌuesʌbeñonla lac pusicꞌal

40  Dios tsiꞌ sube jini xꞌaltꞌañob i chaꞌan: Ñuqꞌuesʌbeñob 
i pusicꞌal, ñuqꞌuesʌbeñob i pusicꞌal c chaꞌañoꞌ bʌ. 

2  Pejcañob ti uts bʌ tꞌan jini añoꞌ bʌ ti Jerusalén. Subeñob 
chaꞌan tsaꞌix ñumi i yorajlel i chꞌijiyemlel i pusicꞌal. Ñusʌbilix 
i mul. Chaꞌ ñumelix mi caj cʌqꞌueñob i yutslel c tꞌan chaꞌan 
tsaꞌix i ñusayob wocol chaꞌan i mul, cheꞌen Dios.

3 An majqui woliꞌ yʌl ti cꞌam bʌ tꞌan: Chajpʌbenla i bijlel 
lac Yum yaꞌ ti colem bʌ i tiquiñal pañimil. Pʌtbenla majlel 
ñuc bʌ bij yaꞌ ti tiquin lum chaꞌan tal lac Dios. 4 Yom miꞌ 
bujtꞌel pejtel joctʌl, yom miꞌ pamuntel jini lomtʌl chaꞌan 

pamal miꞌ cʌytʌl. Laꞌ tojꞌesʌntic jini bij yaꞌ bʌ xoyolmetel 
jax. Laꞌ mejlic bij baꞌ bulul bexel, cheꞌen. 5 Mi caj i tsictiyel 
i ñuclel lac Yum. Pejtel añoꞌ bʌ ti pañimil mi caj i tem 
qꞌuelob, come cheꞌʌch tsiꞌ yʌlʌ lac Yum. 6 Ubiben i tꞌan jini 
winic muꞌ bʌ i yʌl: “Subu”, cheꞌen. “¿Chuqui yom mic sub?” 
choꞌon. Subu ñumel ili tꞌan: “Lajalonla bajcheꞌ pimel muꞌ bʌ 
i chʌmel. Pejtelel lac ñuclel lajalʌch bajcheꞌ i nich pimel. 
7 Jini jam miꞌ tiquin. Miꞌ yajlel i nich pimel cheꞌ miꞌ wujtan 
lac Yum tiꞌ yiqꞌuilel i yej. Lajalonla bajcheꞌ jini pimel. 8  Miꞌ 
tiquin pimel yicꞌot i nich. Miꞌ yajlel. Pero i tꞌan lac Dios 
miꞌ yajñel ti pejtelel ora”, cheꞌen. 9 Jatet muꞌ bʌ a tsictesan 
wen tꞌan yom maꞌ letsel yaꞌ ti chan bʌ wits ti Jerusalén. 
Cꞌam yom maꞌ puc majlel jini wen tꞌan. Mach maꞌ chaꞌlen 
bʌqꞌuen. Subeñob winicob ti Judá: “¡Laꞌ qꞌuelela Dios!” 
cheꞌetla. 10 Come tal lac Yum Dios yicꞌot cabʌl i pꞌʌtʌlel 
chaꞌan miꞌ chaꞌlen yumʌl. Mi caj i pʌy tilel i chaꞌañoꞌ bʌ tsaꞌ 
bʌ i mʌñʌ. Jiñʌch i chobejtʌbal chaꞌan i bajñel eꞌtel. 11 Mi 
caj i cʌntan i chaꞌañoꞌ bʌ cheꞌ bajcheꞌ xcʌnta tiñʌmeꞌ. Mi 
caj i tempan tilel jini alʌ to bʌ. Mi caj i mecꞌ majlel tiꞌ tajn. 
Wen tsajil mi caj i pʌy majlel jini tiñʌmeꞌ cʌntʌbilob to bʌ 
i yal.

I pꞌʌtʌlel yicꞌot i ñaꞌtʌbal Dios
12  ¿Majqui tsiꞌ pꞌisi i tamlel colem ñajb tiꞌ cꞌʌb? ¿Majqui 

tsiꞌ yʌqꞌue i tiꞌ panchan yaꞌ baꞌ jaxʌl? ¿Majqui tsiꞌ tempa 
lum baꞌ yom miꞌ yajñel? ¿Majqui tsiꞌ pꞌisi i yalel lum yicꞌot 
wits cheꞌ bajcheꞌ ti balanza? 13  ¿Majqui tsiꞌ cʌntesa i Chꞌujlel 
lac Yum? ¿Majqui tsiꞌ yʌqꞌue i ñaꞌbʌbal? 14 ¿Tsaꞌ ba i cꞌajtibe 
yambʌ bajcheꞌ yom melol i yeꞌtel? ¿Majqui tsiꞌ pʌsbe bajcheꞌ 
yom miꞌ melonla? ¿Majqui tsiꞌ tojꞌesa tiꞌ bijlel? 15 Come lac 
Yum miꞌ qꞌuel pejtel winicob tiꞌ petol pañimil cheꞌ bajcheꞌ 
junchʌjcꞌ jaꞌ muꞌ bʌ i yajlel ti yopom. Lajalob bajcheꞌ tsꞌitaꞌ 
tsꞌubejn ti balanza. Miꞌ chꞌuy letsel jini lum joyol bʌ ti jaꞌ 
cheꞌ bajcheꞌ tsꞌubejn. 16  Mach jastʌyic pejtel jini teꞌ am bʌ 
ti Líbano chaꞌan mi lac lʌts ti cꞌajc yaꞌ tiꞌ pulʌntib. Mach 
jastʌyic pejtelel alʌcꞌʌl chaꞌan pulbil bʌ i majtan Dios. 
17 Anquese motocñayob winicob ¿chuqui i yeꞌtel tiꞌ tojlel lac 
Yum? Maꞌanic i cꞌʌjñibal. Maꞌanic i pꞌʌtʌlel. Maꞌanic chuqui 
mi mejlel i melbeñob.

18  Maꞌanic majch lajal bajcheꞌ Dios. ¿Mejl ba lac mel i yejtal 
tac? 19 Mach mejlic lac lajin Dios yicꞌot diosteꞌ i melbal bʌ 
winic, tepꞌbil bʌ ti oro, chꞌʌlbil bʌ ti sʌsʌc taqꞌuin. 20 Jini 
winic mach bʌ anic i taqꞌuin chaꞌan miꞌ mʌn jumpꞌejl dios 
melbil bʌ ti oro miꞌ sʌclan teꞌ mach bʌ yujilic jochꞌ. Cheꞌ jini 
miꞌ chꞌʌmben majlel xjucꞌteꞌ muꞌ bʌ i melben i dios mach bʌ 
yujilic i ñijcan i bʌ.

21 ¿Mach ba anic a pusicꞌal? ¿Chucoch maꞌ mel lolom 
tac bʌ? ¿Mach ba ubibilic a chaꞌan i tꞌan Dios? ¿Mach ba 
subebiletic? ¿Mach ba wen tsiquilic i sujmlel Dios cꞌʌlʌl tiꞌ 
cajibal pañimil? 22  Jiñʌch Dios jini buchul bʌ yaꞌ ti panchan tiꞌ 
chañelal pañimil. Biqꞌuit miꞌ qꞌuel jini chumuloꞌ bʌ ti pañimil 
bajcheꞌ xcꞌajba sajcꞌ. Miꞌ lichꞌ panchan cheꞌ bajcheꞌ pisil bʌ 
otot baꞌ miꞌ chumtʌl. 23 Miꞌ chilbeñob i yeꞌtel jini pꞌʌtʌloꞌ bʌ 
yicꞌot yumʌlob ti pañimil chaꞌan maꞌanix mi laj qꞌuelob ti 
ñuc. Maꞌañobix i cꞌʌjñibal. 24 Jumucꞌ jach an i yeꞌtel. Miꞌ bʌcꞌ 
chilbentelob. Lajalob bajcheꞌ pimel muꞌ bʌ lac pʌcꞌ. Cheꞌ cajel 
jax to woliꞌ chuc lum jini pimel, Dios miꞌ tiquesan tiꞌ yiqꞌuilel 
i yej. Ti ora jach miꞌ tiquin. Cheꞌ miꞌ tilel sutujt icꞌ miꞌ wejlan 
majlel cheꞌ bajcheꞌ tiquin bʌ i teꞌel ixim.

25 ¿Chucoch maꞌ lajiñon bajcheꞌ teꞌ? ¿Am ba yambʌ lajal 
bʌ bajcheꞌ joñon? cheꞌen jini Chꞌujul Bʌ. 26 Letsan a wut 
chaꞌan maꞌ wen qꞌuel chuqui an. ¿Majqui i melbal jini ecꞌ 
tac? Dios miꞌ yʌcꞌob ti ajñel ti jujumpꞌejl. Miꞌ pejcañob tiꞌ 
cꞌabaꞌ. Maꞌanic miꞌ wis cʌy i bʌ mi jumpꞌejlic ecꞌ, come i Yum 
miꞌ pʌyob majlel ti cabʌl bʌ i pꞌʌtʌlel yicꞌot i ñuclel. Miꞌ laj 
cʌntan ecꞌ. 27 Israelob, i pꞌolbaletla Jacob, ¿chucoch mi laꞌ lon 
al maꞌanic woliꞌ qꞌuel a wocol jini lac Yum, chaꞌan mach tojic 
lac Yum? 28  ¿Maxto ba anic tsaꞌ laꞌ ñaꞌta? Jiñʌch lac Yum Dios 
tsaꞌ bʌ i mele pejtel pañimil. ¿Mach ba anic ubibil laꞌ chaꞌan? 
Maꞌanic miꞌ cꞌuñꞌan. Mach yujilic lujban. Mach luꞌ cʌmbilic 
lac chaꞌan i ñaꞌtʌbal. 29 Miꞌ chaꞌ pꞌʌtesan jini cꞌuñoꞌ bʌ. Miꞌ 
chaꞌ aqꞌueñob i wersa jini mach bʌ pꞌʌtʌlobix. 30 Jini chꞌitoñob 
miꞌ lujbañob. Jini chꞌiton winicob miꞌ cꞌuñꞌañob. Miꞌ jilel i 
wersa. 31 Pero jini muꞌ bʌ i chʌn pijtañob lac Yum chaꞌan miꞌ 
coltʌntelob mi caj i chaꞌ tajob i pꞌʌtʌlel. Mi caj i letselob cheꞌ 
bajcheꞌ xiyeꞌ yujil bʌ wejlel. Maꞌanic mi caj i lujbꞌañob cheꞌ 
miꞌ chaꞌleñob ajñel. Maꞌanic miꞌ caj ti cꞌuñꞌan pañimil cheꞌ miꞌ 
chaꞌleñob xʌmbal.

I Yaj Coltaya Israel

41  Lac Yum tsiꞌ yʌlʌ: Ñʌchꞌiꞌla. Ñichꞌtʌbeñon c tꞌan 
chumulet bʌ la tiꞌ tiꞌil jaꞌ mach bʌ anic mi laꞌ cʌn 

Dios. Yom mi laꞌ bej tilel baꞌ añon chaꞌan mi laꞌ pejcañon. Laꞌ 
lac tem mel lac bʌ. 2  ¿Majqui tsiꞌ ñijca tilel Ciro, jini ñuc bʌ 
yumʌl yaꞌ tiꞌ pasibal qꞌuin muꞌ bʌ i mʌjlel i chaꞌan baqui jach 
miꞌ majlel? Joñon tsa cʌqꞌue i yeꞌtel tiꞌ tojlel pejtel tejclum 
chaꞌan miꞌ yumañob reyob. Ciro miꞌ putsꞌtesan soldadojob. Miꞌ 
tsʌnsañob ti espada. Miꞌ julob tiꞌ teꞌel jalʌjb. 3 I cꞌabaꞌ Ciro jini 
ñuc bʌ i yeꞌtel. Miꞌ yajñesan i contrajob ti bij tac baꞌ maxto 
ñumenic. Utsꞌat miꞌ qꞌuel bij cheꞌ bajcheꞌ jini wen cʌmbil bʌ 
i chaꞌan. 4 ¿Majqui i yeꞌtel jini? Queꞌtelʌch. Joñon tsac chaꞌle 
yumʌl tiꞌ tojlel tejclumob cꞌʌlʌl tiꞌ cajibal pañimil. Joñoñʌch 
jini ñaxan bʌ yicꞌot wiꞌilix bʌ. Joñon Dioson, cheꞌen.

5 Jini añoꞌ bʌ tiꞌ tiꞌil colem jaꞌ tsiꞌ qꞌueleyob jini bʌbʌqꞌuen 
bʌ. Tsiꞌ wen bʌcꞌñayob jini wocol woli bʌ i tilel tiꞌ tojlelob. 
Jini ñajt bʌ chꞌoyolob tsaꞌ toj sajtiyob i pusicꞌal. 6 Ti jujuntiquil 
tsaꞌ caji i coltan i piꞌʌlob. Tsaꞌ caji i subeñob: “Chꞌejlꞌesan a 
bʌ. 7 Mele ti utsꞌat lac dios”, cheꞌen. Jini yujil bʌ i jucꞌol teꞌ miꞌ 
ñuqꞌuesʌben i pusicꞌal jini muꞌ bʌ i chaꞌlen eꞌtel ti plata yicꞌot 
oro. Jini muꞌ bʌ i pʌcꞌ oro yaꞌ tiꞌ yajñib miꞌ yʌl: “Utsꞌatix miꞌ 
wen chuc cheꞌ an chuqui mi lac pʌcꞌ”, cheꞌen. Miꞌ buchchocon 
baꞌ tsʌts miꞌ cʌytʌl ame yajlic. 8  Ubin, Israel, c winiquet. Ubin, 
Jacob. Tsac yajcayet ti oñiyi. I pꞌolbalet Abraham, jini wen 
cʌñʌ bʌ c chaꞌan. 9 Wen ñajt tsac pʌyʌyet tilel. Tsac locꞌsayet 
ti ñajt bʌ pañimil. Tsac subeyet: “C winiquet, c yajcʌbalet. 
Maꞌanic wolic wis cʌyet”, choꞌon. 10 Mach a chaꞌlen bʌqꞌuen, 
come añon quicꞌotet. Mach yomic maꞌ lij a bʌ come a Dioson. 
Mi caj c wen pꞌʌtesañet. Mi caj j coltañet. Mi caj j cʌntañet ti 
pꞌʌtʌl bʌ j cꞌʌb jini ñoj bʌ.

11 Awilan pejtel muꞌ bʌ i tsꞌaꞌleñet mi caj i yubiñob quisin. 
Mi caj i toj sajtelob i pusicꞌal. Jini muꞌ bʌ i contrajiñet mi 
caj i jilelob. Maꞌanix mi caj a chʌn pꞌisob ti a wenta. 12  Mi 
caj a lon sajcan jini muꞌ bʌ i tsꞌaꞌleñet, pero mach a tajayic. 
Maꞌanix chʌn tsiquilob. Maꞌanix laꞌ contrajob. Tsaꞌix lajmi 
guerra. 13  Come joñon a Yumon, a Dioson. Mi caj c chuquet 
ti ñoj bʌ a cꞌʌb. Mach a chaꞌlen bʌqꞌuen, come mi caj j 
coltañet.

14 Mach maꞌ wis chaꞌlen bʌqꞌuen Jacob anquese lajal a cꞌunlel 
cheꞌ bajcheꞌ chʌchʌc lucum. Come joñon mi caj j coltañet. 
Joñon jini wen Chꞌujul Bʌ ti Israel, laꞌ Yumon. Tsac mʌñʌyet. 
15 Lajalet bajcheꞌ tsucul bʌ topꞌiꞌ lum mach bʌ anic i yej. Mi caj 
c chaꞌ melet cheꞌ bajcheꞌ tsijiꞌ bʌ eꞌtijibʌl jay bʌ i yej. Mi caj a 
jem majlel wits. Mi caj i yajlelob a contrajob anquese pꞌʌtʌlob. 
16 Ñajt mi caj a chocob majlel. Jini icꞌ mi caj i cuchob majlel 
cheꞌ bajcheꞌ i yopol teꞌ. Jini sutujt icꞌ mi caj i pam pucob. 
Pero tijicñayet ti a Yum. Mi caj i ñucꞌan a pusicꞌal chaꞌan jini 
Chꞌujul Bʌ i chaꞌan Israel. 17 Cheꞌ maꞌanix i yaꞌal jini pꞌumpuñoꞌ 
bʌ mach bʌ añobic i chubʌꞌan, mi caj i sʌclañob ñumel, pero 
mach i tajayobic. Cheꞌ woliyob ti wocol chaꞌan tiquiñob i 
tiꞌ, joñon mi caj c jacꞌbeñob cheꞌ miꞌ cꞌajtibeñoñob. Mi caj c 
pꞌuntañob. Joñon i Dioson israelob. Maꞌanic mi caj j cʌyob. 
18  Yaꞌ ti pam wits mi caj cʌcꞌ ti wʌjlel loqꞌuel jaꞌ. Yaꞌ ti joctʌl 
baꞌ tiquin lum mi caj cʌcꞌ ti loqꞌuel cuxul bʌ jaꞌ. Yaꞌ baꞌ tiquin 
pañimil miꞌ caj ti lʌmtʌl jaꞌ. 19 Mi caj cʌcꞌ ti colel jini chꞌujteꞌ 
yicꞌot jini acacia yicꞌot jini olivoteꞌ yaꞌ ti tiquiñal pañimil. 
Temel mi caj i colel yicꞌot jini ciprés yicꞌot jini taj. 20 Cheꞌ jini 
miꞌ caj ti cʌjñel c melbal. Mi caj i qꞌuelob winicob. Mi caj i 
ñaꞌtañob tsac mele joñon. Laꞌ Yumon Chꞌujulon Bʌ ti Israel.

Dios miꞌ wajlen jini dios tac
21 Laꞌla mele laꞌ bʌ baꞌ añon. Subeñon chuqui i cꞌʌjñibal 

jini diosteꞌ tac laꞌ chaꞌan, cheꞌen lac Yum Dios, i Rey Israel. 
22  Pʌyʌla tilel laꞌ dioste tac. Laꞌ i sub chuqui miꞌ caj ti ujtel, 
yicꞌot chuqui tsaꞌ ujti wajali, chaꞌan mi laꞌ ñop. 23 Laꞌ i wʌn 
tsictesan chuqui miꞌ caj ti ujtel, chaꞌan mi laꞌ wen ñaꞌtan mi 
diosʌch. Mi an chuqui yujil i melol, laꞌ i mel mi cheꞌ jach 
wistʌl mi utsꞌat o mi jontol, chaꞌan miꞌ toj sajtel laꞌ pusicꞌal. 
24 Pero maꞌanic i cꞌʌjñibal. Maꞌanic chuqui miꞌ wis mel. Toꞌol 
lolom jach. Tonto jax jini muꞌ bʌ i ñop. 25 Yaꞌ ti tojel norte 
yicꞌot yaꞌ baꞌ miꞌ pasel qꞌuin tsac pʌyʌ tilel Ciro yicꞌot i 
soldadojob. Mi caj i pejcañon tij cꞌabaꞌ. Mi caj i contrajin jini 
colem tejclum tac. Mi caj i tꞌuchtañob. Añob tiꞌ pꞌʌtʌlel cheꞌ 
bajcheꞌ lum tiꞌ cꞌʌb xmel ucꞌum. 26 ¿Majqui tsiꞌ wʌn tsictesa jini 
muꞌ bʌ caj ti ujtel? ¿Majqui tsiꞌ wʌn alʌ chaꞌan mi laꞌ naꞌtan 
isujm i tꞌan baꞌ ora miꞌ tsꞌʌctiyel? Maꞌanic majqui tsiꞌ wʌn 
tsictesa. Maꞌanic majch tsiꞌ wʌn alʌ. Mach ubibilic i chaꞌan 

winicob. 27 Pero joñon tsac wʌn subeyob jini añoꞌ bʌ ti Sion. 
Tsa cʌqꞌueyob jini wen tꞌan yaꞌ ti Jerusalén. 28  Cheꞌ bʌ tsac laj 
qꞌuele pañimil, maꞌanic tsac taja mi juntiquilic tsaꞌ bʌ i wʌn 
ñaꞌta. Maꞌanic diosteꞌ yujil bʌ cʌntesa. 29 Junlajalob. Maꞌanic 
i cꞌʌjñibal. Toꞌol lolom jach. Maꞌanic chuqui miꞌ wis melob. 
Ñumen an i cꞌʌjñibal jini icꞌ. Miꞌ lon melbeñob i yejtal tac jini 
diosob.

I Winic Dios

42  Wʌꞌan c Winic muꞌ bʌ caj j coltan. Jiñʌch yajcʌbil 
bʌ c chaꞌan. Miꞌ wen aqꞌueñon i tijicñʌyel c pusicꞌal. 

Tsaꞌix cʌqꞌue quEspíritu. Jini mi caj i sub chuqui toj tiꞌ tojlel 
colem tejclum tac mach bʌ anic miꞌ cʌñoñob. 2  Utsꞌat i pusicꞌal. 
Mach yujilic leto. Mach cꞌamic miꞌ chaꞌlen tꞌan ti calle. 
3 Maꞌanic miꞌ cꞌʌs winic cheꞌ pꞌumpꞌunix bajcheꞌ jam tsaꞌ bʌ 
tꞌuchtʌnti. Maꞌanic miꞌ yʌp i nich cꞌajc tsaꞌix bʌ i tsucꞌu ti lac 
pusicꞌal. Mi caj i ñuqꞌuesʌben i pusicꞌal jini cꞌun bʌ. Mi caj 
i yʌcꞌ ti mejlel ti toj. 4 Maꞌanic miꞌ caj ti lujbꞌan. Anquese jal 
to miꞌ mel winicob pero mi caj i melob ti isujm. Toj mi caj i 
yujtel meloñel ti pañimil. Jini añoꞌ bʌ tiꞌ tꞌejl colem ñajb woliꞌ 
pijtañob i mandar.

5 Joñon a Yumon jini cojach bʌ Dios. Tsac mele panchan. 
Tsac lichꞌchoco. Tsac mele jini pañimil yicꞌot pejtel i bʌl. Mi 
cʌqꞌuen i cꞌuxtʌlel jini añoꞌ bʌ ti pañimil. 6 A Yumon. Tsac 
pʌyʌyet chaꞌan maꞌ wajñel ti toj. Tsac yajcayet. Mi caj j 
cʌntañet. Mi caj cʌqꞌuet ti ajñel tiꞌ tojlel winicob xꞌixicob 
chaꞌan miꞌ tsꞌʌctiyel jini xucꞌul* bʌ tꞌan muꞌ bʌ cʌqꞌueñob. I 
wentajet cꞌajc chaꞌan maꞌ pʌsbeñob c bijlel. 7 Mi caj a camben 
i wut jini xpotsꞌob. Mi caj a locꞌsan jini ñupꞌuloꞌ bʌ ti ñujpꞌibʌl 
baꞌ chuculob ti icꞌyochꞌan bʌ pañimil. 8  Yumʌlon. Jiñʌch j 
cꞌabaꞌ. Maꞌanic mi cʌqꞌuen c ñuclel yambʌ. Maꞌanic mi caj 
cʌqꞌuen diosteꞌ i pejcʌntel ti ñuc. 9 Ñaꞌtan, tsaꞌix tsꞌʌctiyi c tꞌan 
cheꞌ bajcheꞌ tsac wʌn subu. Wolix c wʌn sub jini muꞌ to bʌ caj 
i yujtel. Cheꞌ maxto anic tsiquil mi caj c sub, cheꞌen lac Yum.

Miꞌ subentel i ñuclel lac Yum
10 Cꞌʌyinla lac Yum ti tsijiꞌ bʌ cꞌay. Laꞌ ñuqꞌuesʌntic i cꞌabaꞌ 

cꞌʌlʌl ti ñajt bʌ pañimil. Ñuqꞌuesʌbenla i cꞌabaꞌ lac Yum pejtel 
añet bʌ la ti colem ñajb, yicꞌot tiꞌ tiꞌil jini ñajb. 11 Chaꞌlenla cꞌay 

winicob chumulet bʌ la tiꞌ tiquiñal pañimil, jini xchumtʌlob 
ti Cedar, yicꞌot xchumtʌlob ti Sela, yicꞌot añet bʌ la ti chan 
bʌ wits. 12  Tsictesanla i ñuclel lac Yum añet bʌ la baꞌ miꞌ bʌjlel 
qꞌuin. 13 Lac Yum miꞌ loqꞌuel ti guerra cheꞌ bajcheꞌ pꞌʌtʌl bʌ 
soldado. Miꞌ bʌxꞌan tiꞌ yeꞌtel. Cꞌam miꞌ chaꞌlen oñel chaꞌan 
miꞌ chajpañob i bʌ i piꞌʌlob. Miꞌ mʌjlel i chaꞌan tiꞌ tojlel i 
contrajob.

14 Lac Yum woliꞌ yʌl: Anix ora ñʌchꞌʌlon. Maꞌanic chuqui tsa 
cʌlʌ. Tsac tiqꞌui c bʌ. Pero wʌle mi caj c chaꞌlen cꞌam bʌ oñel 
cheꞌ bajcheꞌ xꞌixic woli bʌ ti bajqꞌuel. Jesuñayon, tipꞌtipꞌña c 
pusicꞌal chaꞌan jisaya. 15 Mi caj c jisan wits yicꞌot bujtʌl tac. 
Mi caj c laj tiquesan pejtel pimel. Miꞌ caj ti sajpꞌel jaꞌ. Mi caj c 
tiquesan colem jaꞌ tac. 16 Mi caj c pʌy majlel jini xpotsꞌob yaꞌ ti 
bij baꞌ mach ñumeñobic, baꞌ mach cʌmbilic bij i chaꞌañob. Mi 
caj c sʌqꞌuesan jini icꞌyochꞌan bʌ pañimil yaꞌ baꞌ miꞌ chaꞌleñob 
xʌmbal. Mi caj c melbeñob bij baꞌ bululbexel. Mi caj c sutqꞌuin 
jini bujtʌl tac ti joctʌl. Pejtelel iliyi mi caj c mel tiꞌ tojlel. 
Maꞌanic mi caj c wis cʌy c mel cheꞌ maxto joloñic. 17 Pero mi 
caj i yubiñob quisin jini muꞌ bʌ i chꞌujutesañob dios tac, muꞌ 
bʌ i lon subeñob: “C dioset lojon”, lon cheꞌob.

Maꞌanic miꞌ jacꞌob i ticꞌol jini israelob
18  Ñichꞌtanla israelob mach bʌ anic mi laꞌ wubin i tꞌan Dios. 

Qꞌuelela jatetla mach bʌ qꞌuelelic laꞌ chaꞌan. 19 ¿Majqui xpotsꞌ 
cheꞌ bajcheꞌ jatetla tsaꞌ bʌ c yajca? ¿Majqui xcojcob? ¿Mach 
ba jinic israelob, suboñelob chocbiloꞌ bʌ majlel c chaꞌan? 
Xpotsꞌ jini xꞌetel i chaꞌan lac Yum tsaꞌ bʌ i yʌcꞌʌ i bʌ tic wenta. 
20 Come an cabʌl chuqui mi laꞌ qꞌuel, pero maꞌanic miꞌ cꞌotel laꞌ 
wut. Tocol laꞌ chiquin, pero mach laꞌ womic laꞌ wubin c tꞌan, 
cheꞌen. 21-22  Lac Yum tsiꞌ ñuqꞌuesa i mandar chaꞌan miꞌ qꞌuejlel 
ti ñuc, come tojʌch ajñel. Tijicña miꞌ yubin lac Yum cheꞌ 
jini. Pero mach cheꞌic jini israelob. Añob tiꞌ pꞌʌtʌlel yambʌ 
yumʌlob muꞌ bʌ i ticꞌlañob. Ti pejtelelob tsaꞌ putsꞌiyob ti chꞌen 
tac yicꞌot ti mʌjquibil. Pero maꞌanic majch tsiꞌ ñopo i coltañob. 
Maꞌanic majch tsiꞌ yʌcꞌʌyob ti colel. 23 Ti pejteletla yom mi 
laꞌ ñichꞌtan ili tꞌan chaꞌan mi laꞌ taj laꞌ cʌntesʌntel. Yom mi 
laꞌ ñaꞌtan jini bʌbʌqꞌuen bʌ muꞌ bʌ caj ti ujtel. 24 ¿Majqui 
tsiꞌ yʌcꞌʌ Jacob tiꞌ cꞌʌb xujchꞌob? ¿Majqui tsiꞌ yʌcꞌʌ Israel ti 
ticꞌlʌntel? ¿Mach ba jinic lac Yum? Come tsiꞌ chaꞌleyob mulil 

tiꞌ contra lac Yum. Maꞌanic tsiꞌ ñopbeyob i tꞌan. Maꞌanic tsiꞌ 
ñichꞌtʌbeyob i mandar. 25 Jini chaꞌan Dios tsiꞌ wersa pʌsbeyob 
i michꞌlel. Tsiꞌ jisayob ti guerra. Anquese joyolob ti cꞌajc, 
maꞌanic tsiꞌ chꞌʌmbeyob isujm. Maꞌanic tsiꞌ ñopoyob mi tilem 
ti Dios.

Lac Yum tsiꞌ coltayob tiꞌ yutslel i pusicꞌal

43  Pero wʌle woliꞌ yʌl lac Yum tsaꞌ bʌ i mele Jacob: 
Mach a chaꞌlen bʌqꞌuen Israel, come joñon tsac 

mʌñʌyet. Tsa cotsʌbeyet a cꞌabaꞌ. C chaꞌañet. 2  Cheꞌ maꞌ 
ñumel yaꞌ ti jaꞌ, cheꞌ cabʌl a wocol, yaꞌ añon quicꞌotet. Cheꞌ 
maꞌ ñumel yaꞌ baꞌ tam jaꞌ, cheꞌ cabʌl a ticꞌlʌntel, maꞌanic mi 
caj a sujpꞌel ochel. Cheꞌ maꞌ cꞌaxel ti cꞌajc, maꞌanic chuqui 
mi caj i tumbeñet. Maꞌanic mi caj i pulet cꞌajc. 3 Come joñon 
a Yumon a Dioson, Chꞌujulon Bʌ i chaꞌan israelob, a waj 
Coltayajon. Joñon tsa cʌcꞌʌ Egipto, yicꞌot Etiopía, yicꞌot 
Seba tiꞌ pꞌʌtʌlel jini yumʌl Ciro tiꞌ a qꞌuexol chaꞌan mij 
cʌntañet, Israel. 4 Come cꞌuxbibiletla c chaꞌan, jini chaꞌan tsa 
cʌcꞌʌyob ti chʌmel yañoꞌ bʌ ti a qꞌuexol, come utsꞌatax mij 
qꞌuelet. Ñuquet tic wut. 5 Mach a chaꞌlen bʌqꞌuen, come añon 
quicꞌotet. Mi caj c tempan tilel ti Sion a walobilob baꞌ pam 
pujquemob yaꞌ tiꞌ pasibal qꞌuin yicꞌot tiꞌ bʌjlibal qꞌuin. 6 Mi caj 
c pʌy loqꞌuel calobilob ti norte yicꞌot ti sur. Maꞌanic mi caj i 
mʌctʌntelob. Anquese ñajt añob mi caj c pʌyob tilel. 7 Mi caj 
i laj tilelob muꞌ bʌ i pejcañoñob tiꞌ yum. Tsac meleyob chaꞌan 
miꞌ tsictesañob c ñuclel. C melbalob. 8  Chaꞌ pʌyʌyob tilel ti 
pejtelelob, jini xpotsꞌob añoꞌ bʌ i wut yicꞌot xcojcob añoꞌ bʌ i 
chiquin.

9 Laꞌ i muchꞌquiñob i bʌ pejtelel winicob ti pejtelel pañimil. 
¿Majqui tsiꞌ wʌn ñaꞌta chuqui woliꞌ yujtel? Laꞌ tilicob 
testigojob mi an majqui tsiꞌ wʌn subu chuqui woliꞌ yujtel. 
Mi maꞌanic testigo laꞌ i ñaꞌtañob joñon jach mic wʌn sub 
chuqui miꞌ caj ti ujtel. 10 Pero testigojetla, israelob, laꞌ waj 
coltayajon. C winiquetla. Tsac wʌn yajcayetla chaꞌan mi 
laꞌ cʌñon, chaꞌan mi laꞌ ñopon, chaꞌan mi laꞌ wen ñaꞌtan 
maꞌanic yambʌ ti pejtelel ora mi ti wajali mi ti tal to bʌ 
ora. Joñon jach laꞌ Yumon laꞌ Dioson. 11 Joñon jach Yumʌlon. 
Maꞌanic yambʌ xColtaya. 12  Tsaꞌix cʌcꞌʌ c tꞌan. Tsac chaꞌle 
coltaya. Tsa cʌcꞌʌ c bʌ ti cʌjñel cheꞌ bʌ tsaꞌ laꞌ choco laꞌ 

diosteꞌ tac. Testigojetla c chaꞌan. 13  Cheꞌ maxto anic i sʌclel 
pañimil añonix. Añon ti pejtelel ora. Maꞌanic majch mi 
mejlel i chilet tij cꞌʌb. Cheꞌ an chuqui com c mel maꞌanic 
majch mi mejlel i mʌctan.

14 Lac Yum jini laꞌ waj Coltaya, jini Chꞌujul Bʌ i chaꞌan 
Israel woliꞌ yʌl: Chaꞌan cꞌux mi cubiñet mi caj c choc 
majlel soldadojob tiꞌ contra Babilonia. Miꞌ cajelob ti cabʌl 
bʌqꞌuen jini añoꞌ bʌ ti Babilonia muꞌ bʌ i lon chañꞌesañob 
i bʌ. 15 Joñon laꞌ Yumon, Chꞌujulon Bʌ laꞌ chaꞌan tsaꞌ bʌ c 
mele Israel. Laꞌ Reyon. 16  Tsac jambeyet bij yaꞌ ti ojlil colem 
jaꞌ baꞌ tsaꞌ ñumiyet ti colem ñajb. 17 Joñon tsac pʌyʌ loqꞌuel 
ti Egipto soldadojob cabʌl bʌ i pꞌʌtʌlel yicꞌot carreta yicꞌot 
caballo. Temel tsaꞌ jiliyob ti colem jaꞌ. Maꞌanix tsaꞌ chʌn 
tejchiyob. Tsaꞌ laj jiliyob ti junyajlel cheꞌ bajcheꞌ miꞌ yajpel 
cꞌajc. 18  Pero cʌyʌx laꞌ ñaꞌtan chuqui tac tsaꞌ ujti ti wajali. 
19 An tsijib tac bʌ muꞌ bʌ caj c pʌsbeñetla. Mach jalix mi 
caj laꞌ qꞌuel. Wolix c tech. Mi caj c ñusan bij yaꞌ baꞌ tiquin 
pañimil chaꞌan miꞌ sujtelob c chaꞌañoꞌ bʌ. Mi caj cʌcꞌ jaꞌ 
yaꞌ baꞌ jochol lum. ¿Mach baꞌ tsictiyemic queꞌtel? 20 Jini 
bʌteꞌel tac ti mateꞌel, yicꞌot bajlum yicꞌot jaꞌal pech mi 
caj i tsictesʌbeñon c ñuclel. Come mi cʌcꞌ ti ñumel jaꞌ yaꞌ 
baꞌ tiquin pañimil, yicꞌot colem jaꞌ tiꞌ tiquiñal pañimil 
chaꞌan miꞌ japob jini yajcʌbiloꞌ bʌ c chaꞌan. 21 Tsaꞌix c wʌn 
mele c winicob chaꞌan miꞌ yochelob ti calobil, chaꞌan miꞌ 
tsictesañob i ñuclel j cꞌabaꞌ.

22  Pero maꞌanic tsaꞌ chʌn ñaꞌtayon, Jacob. Tsaꞌ lujba a 
tsajcañon. 23 Mach ti pejtelelic a pusicꞌal tsaꞌ wʌqꞌueyon jini 
tsʌnsʌbil bʌ c majtan. Maꞌanic tsaj cꞌajtibeyet cabʌl c majtan. 
Maꞌanic tsaj cꞌajtibeyet pom. 24 Maꞌanic tsaꞌ mʌmbeyon 
xojocña bʌ pom. Maꞌanic tsaꞌ wʌqꞌueyon i tijicñʌyel c pusicꞌal 
yicꞌot c majtan am bʌ i lewil. Pero tsaꞌ wutsi pꞌolbeyon c 
chꞌijiyemlel chaꞌan cabʌl a mul yicꞌot a jontolil. 25 Joñon mic 
bajñel ñusʌbeñet a mul tiꞌ yutslel c pusicꞌal. Maꞌanix mi caj 
c chʌn ñaꞌtan a mul. 26 Yomix maꞌ mel a bʌ quicꞌot. Subu a 
bʌ chaꞌan mic ñusan a mul, chaꞌan mij qꞌuelet ti utsꞌat. 27 A 
pʌjqꞌuil tsiꞌ chaꞌleyob mulil cꞌʌlʌl ti oñiyi. Pejtel a ñojteꞌelob 
tsiꞌ ñusayob c tꞌan. 28  Jini chaꞌan tsac locꞌsa a motomajob 
tiꞌ yeꞌtel. Tsa cʌcꞌʌ ti pꞌajtʌl jini israelob. Mi caj i yubiñob 
quisin.

Xucꞌul lac Yum jini cojach bʌ Dios

44  Jini chaꞌan ñichꞌtan c tꞌan Jacob, c winic. I pꞌolbalet 
Israel yajcʌbil bʌ c chaꞌan. 2  A Yum tsaꞌ bʌ i meleyet 

cheꞌ cʌntʌbilet to, jiñʌch muꞌ bʌ caj i coltañet. Mach a chaꞌlen 
bʌqꞌuen c winic Jacob, tojet bʌ. Tsac yajcayet. 3 Joñon mi caj c 
choc tilel jaꞌal yaꞌ baꞌ tiquin pañimil. Mi caj c ñusan colem jaꞌ 
yaꞌ tiꞌ tiquiñal pañimil. Mi caj cʌqꞌueñob quEspíritu a pꞌolbal. 
Mi caj cʌqꞌueñob i yutslel c tꞌan a walobilob. 4 Utsꞌat mi caj i 
colelob yaꞌ ti jamil cheꞌ bajcheꞌ teꞌ muꞌ bʌ i colel tiꞌ tiꞌ colem 
jaꞌ. 5 Juntiquil mi caj i yʌl: “I chaꞌañoñʌch lac Yum”, cheꞌen. 
Yambʌ mi caj i pejcan Jacob tiꞌ tat. Yambʌ mi caj i tsꞌijban tiꞌ 
cꞌʌb i cꞌabaꞌ lac Yum yicꞌot i cꞌabaꞌ Israel.

6 Cheꞌʌch woliꞌ yʌl lac Yum, jini i Rey israelob, jini Xcoltaya i 
chaꞌañob, i Yum Panchan yicꞌot Pañimil: Joñon jini ñaxan bʌ, 
joñon jini wiꞌil bʌ. Maꞌanic yambʌ Dios. 7 ¿Am ba yambʌ lajal 
bajcheꞌ joñon? Laꞌ i tsictesan i bʌ. Laꞌ i sub chuqui mi caj i 
yujtel mi Diosʌch. Laꞌ i wʌn tsictesan tic tojlel. Joñon jach tsa 
cʌcꞌʌ ti melol chuqui tac wʌn ñaꞌtibil c chaꞌan yicꞌot chuqui 
tac miꞌ caj ti ujtel. 8  Mach laꞌ chaꞌlen bʌqꞌuen. Mach yomic miꞌ 
toj sajtel laꞌ pusicꞌal. ¿Mach ba anic tsac tsictesʌbeyet chuqui 
miꞌ caj ti ujtel cꞌʌlʌl ti oñiyi? C testigojetla, maꞌanic yambʌ 
Dios. Joñon jach Dioson, a Xajlelon. Maꞌanic yambʌ, cheꞌen 
lac Yum.

Tontojob jax muꞌ bʌ i chꞌujutesañob diosteꞌ tac
9 Sojquemob pejtel jini xmel diosob. Maꞌanic i cꞌʌjñibal i 

melbalob muꞌ bʌ i lon cꞌuxbiñob. Jini muꞌ bʌ i melob miꞌ 
bajñel ñaꞌtañob mach cꞌotic i wut jini diosob. Maꞌanic miꞌ 
yubiñob tꞌan. Maꞌanic i ñaꞌtʌbal. Jini chaꞌan miꞌ cajelob ti 
quisin. 10 Lolom jach i yeꞌtel jini winic muꞌ bʌ i mel diosteꞌ tac. 
11 Pejtel muꞌ bʌ i chꞌujutesañob mi caj i yubiñob quisin, come 
i melbal jach winicob. Laꞌ i tempañob i bʌ xmel diosob yicꞌot 
muꞌ bʌ i chꞌujutesañob chaꞌan miꞌ tsictiyel i lot. Mi caj i toj 
sajtelob i pusicꞌal. Mi caj i yubiñob quisin.

12  Jini yujil bʌ i pʌcꞌol tsucu taqꞌuin miꞌ chuc yicꞌot tenaza 
chaꞌan miꞌ ticwesan ti cꞌajc. Miꞌ jatsꞌ ti martillo tiꞌ pꞌʌtʌlel i 
cꞌʌb chaꞌan miꞌ melben i wut. Cheꞌ tsaꞌix lujba ti eꞌtel wiꞌñayix. 
Anix i tiquin tiꞌ. Tsaꞌix jili i wersa. Cꞌunix pañimil mi maꞌanic 

chuqui miꞌ jap. 13 Jini xjucꞌ teꞌ miꞌ cꞌʌtchocon regla. Miꞌ ñusan 
lápiz yaꞌ baꞌ yom pꞌelol. Cheꞌ jini miꞌ jucꞌ ti cepillo. Miꞌ pꞌis 
chaꞌan miꞌ melben i yejtal winic. Wen i tꞌojol bʌ ti qꞌuelol, 
pero maꞌanic miꞌ ñijcan i bʌ. 14 Winicob miꞌ pʌcꞌob teꞌ. Jini 
jaꞌal miꞌ cosan. Cheꞌ tsaꞌix coli, miꞌ cꞌotel winic ti teꞌel. Miꞌ 
yajcan toj tac bʌ teꞌ mi chꞌujteꞌ o mi ciprés o mi cꞌolol. 15 Miꞌ 
cꞌʌn lamital chaꞌan i siꞌ, chaꞌan miꞌ qꞌuixñesan i bʌ, yicꞌot 
chaꞌan miꞌ tiqꞌuesan caxlan waj ti horno. Lamital miꞌ cꞌʌn 
chaꞌan miꞌ mel i dios. Miꞌ ñocchocon i bʌ tiꞌ tojlel. I melbalʌch. 
I yejtalʌch winic, pero miꞌ pʌcchocon i bʌ tiꞌ tojlel. 16 Lamital 
jini teꞌ miꞌ cꞌʌn chaꞌan i siꞌ, chaꞌan miꞌ tiqꞌuesan i weꞌel chaꞌan 
miꞌ pojpon weꞌelʌl. Cheꞌ jini miꞌ ñajꞌan. Cheꞌ jini miꞌ caj ti 
qꞌuix. Miꞌ yʌl: “Tsaꞌ qꞌuixñayon ti cꞌajc”, cheꞌen. 17 Miꞌ cꞌʌn i 
colojbal jini teꞌ chaꞌan miꞌ mel i dios. Miꞌ ñocchocon i bʌ tiꞌ 
tojlel. Miꞌ chꞌujutesan. Miꞌ cꞌajtiben ti wocol tꞌan: “Coltañon, 
come c dioset”, cheꞌen.

18  Maꞌanic miꞌ cʌñob Dios. Maꞌanic miꞌ chꞌʌmbeñob isujm, 
come Dios tsiꞌ mutsꞌbeyob i wut chaꞌan maꞌanic miꞌ cꞌotelob i 
wut. Tsiꞌ socbeyob i jol chaꞌan maꞌanic miꞌ chꞌʌmbeñob isujm. 
19 Maꞌanic majqui miꞌ ñoj chꞌʌmben isujm pañimil. Maꞌañobic i 
ñaꞌtʌbal chaꞌan miꞌ yʌlob: “Tsaj cꞌʌñʌ lamital ili teꞌ chaꞌan c siꞌ, 
chaꞌan mic tiqꞌuesan waj, chaꞌan mic pojpon weꞌelʌl, chaꞌan 
mij cꞌuxeꞌ. ¿Yom ba mij cꞌʌn jini jach bʌ teꞌ chaꞌan mic mel c 
dios? ¿Mach ba toꞌol lolomic jach? ¿Yom ba mic ñocchocon 
c bʌ tiꞌ tojlel i xujcꞌunteꞌlel?” Mach cheꞌic miꞌ yʌl. Maꞌanic 
miꞌ wis ochel tiꞌ pusicꞌal chuqui woliꞌ mel. 20 Jini muꞌ bʌ i 
chꞌujutesan diosteꞌ maꞌanic miꞌ weꞌsʌben i chꞌujlel. Tiꞌ caj i 
sojquemal i pusicꞌal miꞌ sajtel. Maꞌanic miꞌ wis ñaꞌtan chuqui 
woliꞌ mel. Maꞌanic miꞌ yʌl: “¿Mach ba lotic ili diosteꞌ woli bʌ c 
mel tij cꞌʌb?” cheꞌen.

Lac Yum jiñʌch i yaj Coltaya jini israelob
21 Lac Yum woliꞌ yʌl: Ñaꞌtan pejtelel iliyi, Jacob, come c 

winiquet Israel. Joñon tsac meleyet, c chaꞌañet. Maꞌanic mi 
caj a ñajʌyel c chaꞌan. 22  Joñon tsac sʌc jisa a mul cheꞌ bajcheꞌ 
tocal. Majlemix cheꞌ bajcheꞌ i yowix lum. Jini chaꞌan yom maꞌ 
chaꞌ sutqꞌuin a bʌ tic tojlel come tsac mʌñʌyet. 23 Cꞌʌyinla c 
ñuclel añet bʌ la ti panchan, come jiñʌch queꞌtel. Tsictesanla 
ti cꞌam bʌ tꞌan añet bʌ la ti pañimil. Yom tijicña wits tac yicꞌot 

pejtel teꞌel, yicꞌot jujuntejc teꞌ. Come tsac mʌñʌ Jacob. Tsa 
cʌcꞌʌ ti tsictiyel c ñuclel tiꞌ tojlel Israel. 24 Cheꞌʌch woliꞌ yʌl lac 
Yum, jini a Waj Coltaya tsaꞌ bʌ i meleyet cheꞌ cʌntʌbilet to. 
Joñon a Yumon tsaꞌ bʌ c mele pejtel chuqui tac an. Tic bajñel 
tsac lichꞌi jini panchan. Tic bajñel tsac mele pañimil yicꞌot 
pejtelel i bʌl.

25 Joñon mi cʌcꞌob ti asiyel jini payxo xꞌaltꞌañob. Mic 
mʌctʌbeñob i tꞌan. Mic socbeñob i ñaꞌtʌbal jini lon yujiloꞌ 
bʌ. Mi cʌcꞌ ti sʌc jilel i ñaꞌtʌbal. Tontojob miꞌ majlelob. 
26 Joñon mi cʌqꞌueñob c tꞌan jini xꞌaltꞌañob c chaꞌan. Mi cʌcꞌ 
ti tsꞌʌctiyel i tꞌan jini xꞌetelob c chaꞌan. Joñon mic suben c 
tejclum Jerusalén, chaꞌ talob ti chumtʌl israelob wʌꞌ ti jini 
tejclum yicꞌot tiꞌ tejclum tac Judá. Chaꞌan c mandar mi caj 
i laj waꞌchocontel otot baꞌ tsaꞌ jejmi. 27 Mic suben i mal lum 
chaꞌan miꞌ tiquin i yaꞌal. Mi cʌcꞌ ti tiquin colem jaꞌ. 28  Joñon mi 
cʌqꞌuen i yeꞌtel Ciro. Mic sub: “Jiñʌch xcʌnta tiñʌmeꞌ c chaꞌan. 
Mi caj i mel pejtelel chuqui mi cʌl. Mi caj i yʌcꞌ ti chaꞌ melol 
Jerusalén. Mi caj cʌcꞌ ti chaꞌ wejlel i cꞌʌclib jini Templo”. Tsaꞌix 
cʌcꞌʌ c tꞌan, cheꞌen lac Yum.

Dios tsiꞌ sube Ciro mi caj i mʌjlel i chaꞌan

45  Jiñʌch i tꞌan lac Yum tsaꞌ bʌ i sube Ciro jini yajcʌbil 
bʌ i chaꞌan: Joñon wolij coltañet chaꞌan maꞌ jisan 

cabʌl tejclum tac, chaꞌan maꞌ jisʌbeñob i pꞌʌtʌlel ñuc bʌ reyob. 
Mi cʌcꞌ ti jejmel i tiꞌ tac Babilonia. Maꞌanic majch mi mejlel 
i chaꞌ ñupꞌ. 2  Joñon ñaxan mic majlel tiꞌ tojel a wut. Mi caj 
c pamun majlel bij. Mi caj c bicꞌti cꞌʌs jini puerta tac yicꞌot 
bara tac melbil bʌ ti tsucu taqꞌuin. 3 Mi caj c locꞌsʌbeñet tiꞌ 
sʌclel pañimil jini chubʌꞌañʌl letsem tac bʌ i tojol mucbil bʌ 
ti lum baꞌ icꞌyochꞌan bʌ. Cheꞌ jini mux caj a ñaꞌtan a Yumon. 
Tsac pʌyʌyet ti a cꞌabaꞌ, Ciro. I Dioson Israel. 4 Chaꞌan cꞌux 
mi cubin c winic Jacob (jini c winic Israel), jini chaꞌan tsac 
waꞌchocoyet ti ili eꞌtel. Tsac pʌyʌyet ti a cꞌabaꞌ. Tsa cʌqꞌueyet a 
pꞌʌtʌlel ti yumʌl anquese mach a cʌñʌyonic. Cheꞌ jini mi caj 
j coltan Israel tsaꞌ bʌ c yajca. 5 Joñon jach Yumʌlon. Maꞌanic 
yambʌ. Joñon jach Dioson. Mi caj c pꞌʌtesañet anquese mach 
a cʌñʌyonic, 6 chaꞌan miꞌ ñaꞌtañob ti pejtelel pañimil cꞌʌlʌl 
baꞌ miꞌ pasel qꞌuin yicꞌot baꞌ miꞌ bʌjlel qꞌuin. Maꞌanic yambʌ, 
cojach joñon. Joñon jach Yumʌlon. Maꞌanic lajal bʌ bajcheꞌon. 

7 Joñon mic melben i sʌclel qꞌuin yicꞌot acꞌʌlel. Mi cʌqꞌueñob 
i wenlel winicob yicꞌot jini bʌbʌqꞌuen bʌ. Yumʌlon. Mic mel 
pejtelel iliyi. 8  Laꞌ tilic toj bʌ a pusicꞌal cheꞌ bajcheꞌ jaꞌlel ti 
chan. Laꞌ wen pꞌojlic ti pañimil i coltʌntelob winicob yicꞌot toj 
bʌ i pusicꞌal C melbalʌch. Joñon, laꞌ Yum, tsac mele, cheꞌen.

Jini xmel pañimil
9 Tal cabʌl wocol tiꞌ tojlel jini muꞌ bʌ i yʌꞌlen i Yum tsaꞌ bʌ 

i mele. Lajalonla bajcheꞌ pꞌejt melbil bʌ ti lum. Jini melbil 
bʌ ti lum, ¿yom ba miꞌ suben xmeloñel: “¿Chuqui wola mel?” 
Jini ocꞌol maꞌanic miꞌ suben xmel ucꞌum: “Mach utsꞌatic 
wolaꞌ melon”. 10 Cheꞌ jaꞌel jini alʌl mach mejlic i suben i tat: 

“¿Chucoch tsaꞌ pꞌoloyon?” Mach mejlic i suben i ñaꞌ: “¿Chucoch 
tsaꞌ wʌcꞌʌyon ti pañimil?” Mach cheꞌic miꞌ yʌlob.

11 Jini lac Yum, i Dios israelob tsaꞌ bʌ i mele Israel, tsiꞌ yʌlʌ: 
¿Yom ba maꞌ letsan a tꞌan tij contra? ¿Yom ba maꞌ cʌntesañon 
bajcheꞌ yom mic mel jini com bʌ c mel? 12  Joñon tsac mele 
pañimil. Tsac mele winic ti pañimil. Tsac lichꞌchoco panchan 
tij cꞌʌb. Tsa cʌcꞌʌ jini ecꞌ tiꞌ yajñib tac. Añʌch c pꞌʌtʌlel chaꞌan 
mic tsꞌʌctesan pejtelel tsaꞌ bʌ c subu. 13 Joñon tsac yajca Ciro 
chaꞌan com cʌcꞌ ti tsictiyel c tojel. Mi caj c tojꞌesʌben majlel 
pejtel i bijlel. Ciro mi caj i chaꞌ waꞌchocobeñon c tejclum. 
Mi caj i yʌcꞌ ti colel c chaꞌañoꞌ bʌ tsaꞌ bʌ cʌjchiyob majlel. 
Maꞌanic mi caj i cꞌajtibeñob tojoñel, cheꞌen i Yum Panchan 
yicꞌot Pañimil.

14 Woliꞌ yʌl lac Yum: Talob jini añoꞌ bʌ ti Egipto yicꞌot 
xchoñoñel loqꞌuemoꞌ bʌ ti Etiopía, yicꞌot jini sabeojob, chaꞌan 
miꞌ yochelob ti a wenta ti majtan eꞌtel. Mi caj i tsʌcleñet 
majlel. Mi caj i ñocchocoñob i bʌ ti a tojlel chaꞌan miꞌ 
cꞌajtiñob i coltʌntel ti wocol tꞌan, come yaꞌ jach ti a tojlel miꞌ 
yajñel Dios, jini jach bʌ Dios. Mi caj i yʌlob: “Isujm, wʌꞌan 
Dios a wicꞌot. Maꞌanic yambʌ”, cheꞌob. 15 Isujm maꞌ mujcun a 
bʌ Dios, i Dioset bʌ Israel. Maꞌanic mij qꞌuel bajcheꞌ maꞌ mel 
a weꞌtel, caj Coltaya. 16 Miꞌ cajelob ti quisin jini xmel diosob ti 
pejtelelob. Mi caj i putsꞌelob chaꞌan bʌqꞌuen. 17 Pero Israel mi 
caj i taj i coltʌntel ti pejtelel ora tiꞌ tojlel lac Yum. Maꞌanix mi 
caj i chʌn chaꞌlen quisin yicꞌot bʌqꞌuen ti pejtelel ora.

18  Lac Yum, jiñʌch Dios. Tsiꞌ mele panchan yicꞌot pañimil, 
yicꞌot pejtelel chuqui tac an. Mach lolomic tsiꞌ mele pañimil. 

Tsiꞌ mele chaꞌan i chumlib winicob. Tsiꞌ yʌlʌ: Joñon Yumʌlon, 
maꞌanic yambʌ. 19 Maꞌanic mic chaꞌlen tꞌan ti mucul. Maꞌanic 
mic mujcun c bʌ ti icꞌyochꞌan bʌ pañimil. Maꞌanic tsac 
subeyob i pꞌolbalob Jacob chaꞌan miꞌ lon tsajcañoñob. 
Joñoñʌch laꞌ Yumon. Mic sub chuqui tac isujm. Mic sub 
chuqui tac toj, cheꞌen.

Lac Yum miꞌ pʌy jini sajtemoꞌ bʌ
20 Muchꞌquin laꞌ bʌ baꞌ añon. Tempan laꞌ bʌ pejteletla mach 

bʌ anic tsaꞌ jisʌntiyetla chaꞌan Ciro, chaꞌan mi laꞌ wubin jini 
muꞌ bʌ caj c subeñetla. Maꞌanic i ñaꞌtʌbal winicob muꞌ bʌ i 
qꞌuechob ñumel i diosob. Miꞌ lon cꞌajtibeñob i coltʌntel tiꞌ 
tojlel diosteꞌ tac mach bʌ yujilic coltaya. 21 Mi tsiꞌ coltayetla 
diosteꞌ subula. Teme laꞌ tꞌan. Tsictesanla i sujmlel. ¿Majqui 
tsiꞌ wʌn subu jini woli bʌ i yujtel? ¿Mach baꞌ anic tsac subu 
ti wajali? Maꞌanic yambʌ Dios. Joñon jach Dioson. Tojon, 
Xcoltayajon. Maꞌanic yambʌ. Joñon jach.

22  Qꞌueleyonla pejtel añoꞌ bʌ ti pañimil chaꞌan mi laꞌ taj laꞌ 
coltʌntel. Come Dioson, maꞌanic yambʌ, joñon jach, cheꞌen lac 
Yum. 23 Tic bajñel jach tsa cʌcꞌʌ c tꞌan. Tilem ti toj bʌ c pusicꞌal 
jini tꞌan tsaꞌ bʌ loqꞌui ti quej. Mach chʌn sujtic. Pejtel winicob 
mi caj i ñocchocoñob i bʌ tic tojlel. Mi caj i luꞌ melob i bʌ tic 
tojlel.

24 Cheꞌ jini mi caj i yʌlob: “Isujm tilem ti lac Yum toj bʌ lac 
pusicꞌal yicꞌot lac pꞌʌtʌlel muꞌ bʌ i yʌqꞌueñonla”, cheꞌob. Mi 
caj i tilelob jini tsaꞌ bʌ i tsꞌaꞌleyoñob. Ti pejtelob miꞌ cajelob 
ti quisin. 25 Mi caj j qꞌuel ti toj pejtel mero isujm bʌ i pꞌolbal 
Israel. Mi caj i mʌjlel i chaꞌañob, cheꞌen lac Yum.

I jilibal Babilonia

46  1-2  Jini dios tac, Bel yicꞌot Nebo, wolix i chꞌʌjmel 
majlel ti carreta. Woliꞌ tujcꞌan majlel tat wacax. 

Awilan colelix i ñuc yajlel ti lum, come wocol miꞌ majlel 
chaꞌan cabʌl i cuch carreta. Bajcheꞌ jach añob jini diosteꞌ 
tac, mi buchul o mi pʌcʌl, maꞌanic mi mejlel i coltañob i bʌ. 
¿Bajcheꞌ mi mejlel i coltan jini muꞌ bʌ i chꞌujutesañob baꞌ ora 
miꞌ tilel Ciro?

3 Ubinla c tꞌan, i pꞌolbalet bʌ la Jacob tsaꞌ bʌ cʌleyetla. 
Cʌntʌbiletla c chaꞌan cꞌʌlʌl cheꞌ bʌ tsaꞌ laꞌ qꞌuele pañimil. 

Tsac meqꞌueyetla majlel tij cꞌʌb. 4 Cꞌʌlʌl cheꞌ ñoxetixla chʌn 
xucꞌulon. Cꞌʌlʌl cheꞌ anix i sʌquel laꞌ jol mi caj c chʌn 
cʌntañetla. Joñon tsac meleyetla. Mi caj c pʌyetla majlel, mi 
caj j cuchetla. Mi cajel j coltañetla. Joñon jach a Dioson.

5 ¿Majqui yicꞌot mi mejlel laꞌ lajon? ¿Majqui lajal bajcheꞌ 
joñon mi laꞌ wʌl? 6 Jini yomoꞌ bʌ yambʌ i dios on miꞌ locꞌsañob 
oro tiꞌ bolsa. Mi pꞌisob plata ti balanza. Miꞌ tojob xmel 
diosteꞌ chaꞌan miꞌ melbeñob i dios. Miꞌ ñocchocoñob i bʌ 
tiꞌ tojlel, miꞌ chꞌujutesañob. 7 Miꞌ qꞌuechob majlel. Miꞌ wen 
buchchocoñob tiꞌ yajñib. Yaꞌ jach miꞌ cʌytʌl. Maꞌanic miꞌ 
wis ñijcan i bʌ. Anquese cꞌam miꞌ chaꞌleñob oñel chaꞌan miꞌ 
cꞌajtiñob i coltʌntel, maꞌanic mi jacꞌ. Cheꞌ woliyob ti wocol 
maꞌanic i coltʌntelob. 8  Xmulilob tsaꞌ bʌ laꞌ cʌyʌ wen bʌ bij, 
chaꞌ cꞌajtesanla mach mejlic i coltan i bʌ jini diosteꞌ. Pʌsʌ 
laꞌ bʌ ti uts. Mach mi laꞌ lon ñaꞌtan utsꞌat chuqui woli laꞌ lon 
mel. 9 Ñaꞌtanla c melbal tiꞌ tojlel Israel ti wajali. Dioson. Joñon 
jach Dioson. Maꞌanic yambʌ. 10 Joñon mic wʌn sub i yujtibal 
jini woli bʌ ti tejchel. Ti oñiyi tsac wʌn tsictesa jini maxto bʌ 
anic woli ti ujtel. Pejtel chuqui wʌn ñaꞌtʌbil c chaꞌan mi caj i 
yujtel. Mic mel pejtel chuqui tac jach com. 11 Mi caj c pʌy tilel 
wiꞌñal bʌ mut tilem bʌ baꞌ miꞌ pasel qꞌuin. Jiñʌch Ciro chꞌoyol 
bʌ ti ñajt bʌ lum, muꞌ bʌ caj i jolontesan jini eꞌtel ñaꞌtʌbil bʌ 
c chaꞌan. Tsaꞌix c wʌn subu. Mi cajel c tsꞌʌctesan cheꞌ bajcheꞌ 
tsac ñaꞌta. Cheꞌʌch mi caj c mel.

12  Ñichꞌtañonla jatetla, tilel bixel bʌ laꞌ pusicꞌal, mach bʌ 
tojeticla. 13 Mi caj c chꞌʌmbeñetla tilel laꞌ coltʌntel ti laꞌ tojlel. 
Mach ñajtic an. Mach jalix mic tilel chaꞌan mij coltañetla. Mi 
caj c chaꞌ wen mel Jerusalén yicꞌot Israel. Mi caj cʌqꞌuen c 
ñuclel.

I jilibal Babilonia

47  Juben ti a buchlib, Babilonia. Buchiꞌ ti lum. Tsaꞌix 
tsꞌʌctiyi i yorajlel a ñuclel. Mach chʌn yumʌletix. 

Mach chʌn wen chumuletix cheꞌ bajcheꞌ i tꞌojol jax bʌ xchꞌoc 
am bʌ i pꞌuntʌntel. Maꞌanix mi caj a wʌjlel ti utsꞌat. 2  Chꞌʌmʌ 
jini ñaꞌtun. Juchꞌu harina. Locꞌo i mosil a jol. Letsan a majts. 
Chan mi caj a letsan chaꞌan maꞌ tꞌum jaꞌ baꞌ maꞌ cꞌaxel ti 
colem jaꞌ. 3 Mi caj a qꞌuejlel cheꞌ pitsꞌilet. Mi caj a wubin quisin 
tiꞌ tojlel jini muꞌ bʌ i ticꞌlañet. Mi caj j qꞌuextʌbeñet a mul. 

Maꞌanic majch mi caj c pꞌuntan. 4 Cheꞌʌch tsiꞌ yʌlʌ jini Chꞌujul 
Bʌ i chaꞌan Israel tsaꞌ bʌ i mʌñʌyonla, i Yum Panchan yicꞌot 
Pañimil. Cheꞌʌch i cꞌabaꞌ.

5 Ñʌchꞌʌl yom maꞌ buchtʌl, Babilonia. Cabʌl mi caj a mel a 
pusicꞌal come maꞌanix a cꞌuxbintel tiꞌ tojlel yumʌlob. Mach 
chʌn yumʌletix ti pañimil. 6 Cheꞌ bʌ tsac michꞌle c chaꞌañoꞌ 
bʌ, tsa cʌcꞌʌyob ti a cꞌʌb chaꞌan miꞌ tojob i mul. Pero maꞌanic 
tsaꞌ wis pꞌuntayob. Tsaꞌ wʌqꞌueyob al bʌ i cuch jini xñoxoꞌ bʌ. 
7 Tsaꞌ lon ñaꞌta yumʌlet ti pejtelel ora. Jini chaꞌan maꞌanic tsaꞌ 
pꞌunta c chaꞌañoꞌ bʌ. Maꞌanic tsaꞌ wis ñaꞌta mi mux caj a toj a 
mul chaꞌan tsaꞌ ticꞌla c chaꞌañoꞌ bʌ.

8  Jini chaꞌan ñichꞌtan c tꞌan. Lajalet bajcheꞌ tsꞌiꞌlel bʌ xꞌixic 
muꞌ bʌ i mulan jini wen i tꞌojol tac bʌ. Maꞌ wʌl ti a pusicꞌal: 

“Jasʌlonix. Joñon jach mic chaꞌlen yumʌl. Mach talic wocol 
tic tojlel. Maꞌanic mi caj j cʌytʌl ti mebaꞌ. Maꞌanic mi caj i 
chʌmelob calobilob”, lon cheꞌet. 9 Pero tal ti ora ili chaꞌchajp 
wocol ti a tojlel ti jumpꞌejl jach bʌ qꞌuin. Mebaꞌ xꞌixic mi caj 
a cʌytʌl. Mi caj a chilbentel a walobilob, anquese a wujil 
wujt, anquese maꞌ pejcan xiba. Lolom jach maꞌ mel ñuc tac bʌ 
chaꞌan maꞌ lon coltan a bʌ.

10 Tsaꞌ lon ñaꞌta jasʌletix anquese cabʌl a mul. Tsaꞌ wʌlʌ ti 
a pusicꞌal: “Maꞌanic majch miꞌ qꞌuelon”, cheꞌet. Pero lotibilet 
chaꞌan jini wujtintel. Tsaꞌ wʌlʌ: “Joñon jach mic chaꞌlen 
yumʌl. Maꞌanic yambʌ bajcheꞌ joñon”, lon cheꞌet. 11 Pero tal 
wocol ti a tojlel. Mach mejlelic a mʌctan. Mi caj i jisañet. 
Mach mejliquet ti colel. Cheꞌ mach yʌxʌlic a wo mi caj i bʌcꞌ 
tilel ñuc bʌ wocol ti a tojlel. Maꞌanic miꞌ ñusʌntel a mul.

12  Chʌn pejcan xiba, chʌn mele ñuc tac bʌ i yeꞌtel chaꞌan 
maꞌ ñop a bʌcꞌtesan jini muꞌ bʌ i tilel i jisañet. Chʌn 
chaꞌlen wujt cheꞌ bajcheꞌ tsaꞌ chaꞌle cꞌʌlʌl cheꞌ xchꞌoquet to. 
Ticꞌʌl mi mucꞌʌch a coltan a bʌ. Cheꞌʌch wolaꞌ lon ñaꞌtan. 
13  Tsaꞌ jisa a pꞌʌtʌlel ti pejtelel chuqui tsaꞌ lon mele chaꞌan 
maꞌ coltan a bʌ. Laꞌ tilicob a waj tojꞌesayajob jini jal bʌ 
miꞌ qꞌuelob ecꞌ muꞌ bʌ i lon ñaꞌtañob i sujmlel ecꞌ, muꞌ bʌ 
i subob chuqui mi caj i yujtel. Laꞌ i coltañetob tiꞌ yorajlel 
wocol. 14 Pero pꞌisi ti a wenta, lajalob muꞌ bʌ i qꞌuelob ecꞌ 
bajcheꞌ i jamil otot muꞌ bʌ i bʌcꞌ jilel ti cꞌajc. Maꞌanic mi 
mejlel i coltañob i bʌ ti cꞌajc, come cꞌax ticʌw. Mach lajalic 
bajcheꞌ cꞌajc baꞌ mi laj qꞌuixñesan lac bʌ. 15 Laj majlemobix 

a cʌñʌyoꞌ bʌ tsaꞌ bʌ i pejcayet cꞌʌlʌl cheꞌ bʌ tsaꞌ coliyet. Ti 
jujuntiquil tsi chꞌʌmʌyob i bijlel. Wʌle maꞌanic majch miꞌ 
coltañet.

Lac Yum tsiꞌ tsictesa wen bʌ tꞌan

48  Ñichꞌtan c tꞌan, i yalobil Jacob, ochem bʌ a cꞌaba ti 
Israel, i pꞌolbalet bʌ Judá. Maꞌ waꞌchocon a tꞌan tiꞌ 

cꞌabaꞌ lac Yum. Maꞌ lon sub ñopol a chaꞌan i Dios Israel, pero 
mach xucꞌuletic yicꞌot. Mach jumpꞌejlic a pusicꞌal. 2  Maꞌ wʌl 
chucul a cꞌabaꞌ ti jini chꞌujul bʌ tejclum, cʌyʌlet tiꞌ pꞌʌtʌlel i 
Dios Israel, i Yum Panchan yicꞌot Pañimil.

3 Anix ora tsac tsictesʌbeyet pejtel muꞌ bʌ caj ti ujtel. Cheꞌ 
bʌ tsac subu, ti jumucꞌ jach tsac tsꞌʌctesa. Tsaꞌ ujti cheꞌ bajcheꞌ 
tsa cʌlʌ. 4 Tsac ñaꞌta jontolet, xiqꞌuilet jax ti a tꞌan. Tsʌts a bicꞌ 
yilal bajcheꞌ tsucu taqꞌuin mach bʌ anic miꞌ jacꞌ i tojꞌesʌntel. 
Mach a womic a ñop. 5 Jini chaꞌan anix ora tsac tsictesʌbeyet 
chuqui miꞌ caj ti ujtel cheꞌ maxto ujtemic ame a lon sub: 

“Jiñʌch c dios tsaꞌ bʌ i mele. Tiꞌ caj jini pʌcꞌbil bʌ i yejtal tsaꞌ 
ujti”, ame lon cheꞌiquet.

6 Tsaꞌix a wubi pejtel c tꞌan. Tsaꞌix a qꞌuele chuqui tsaꞌ ujti. 
Yomix maꞌ chꞌʌmben isujm. Yomix maꞌ sub mach i yeꞌtelic 
yambʌ dios. Wʌle mi caj c tsictesʌbeñet mucul tac bʌ, maxto 
bʌ cʌmbilic a chaꞌan. 7 Wolic mel tsijib tac bʌ, maxto bʌ 
ubibilic a chaꞌan, ame a lon al ubibilix a chaꞌan. 8  Mach 
ubibilic a chaꞌan. Mach cʌmbilic a chaꞌan ti pejtelel ora. Anix 
ora wolaꞌ mel a bʌ ti xcojc, come mach xucꞌuletic, chꞌaplomet 
jax cꞌʌlʌl cheꞌ bʌ tsaꞌ wila pañimil.

9 Chaꞌan miꞌ tsictiyel i ñuclel j cꞌabaꞌ jini chaꞌan wolic chʌn 
cuchbeñet a mul. Chaꞌan com j cꞌuxbintel jini chaꞌan maꞌanic 
tsac bʌcꞌ jisayet. 10 Tsac ñusayet ti prueba cheꞌ bajcheꞌ miꞌ pulel 
sʌsʌc taqꞌuin ti cꞌajc chaꞌan miꞌ sʌqꞌuesʌntel, pero maꞌanic tsac 
taja wen bʌ a pusicꞌal. 11 Tsa cʌqꞌueyet a tsicoꞌ pusicꞌal chaꞌan 
i cꞌuxbintel j cꞌabaꞌ yicꞌot chaꞌan tiꞌ caj c ñuclel ame pꞌajlecon 
chaꞌan jini mach bʌ i cʌñʌyoñobic.

Lac Yum mi caj i coltan i chaꞌañoꞌ bʌ
12  Ubiñon Israel, c tejclum Jacob, tsaꞌ bʌ c pʌyʌ. Joñon jini 

Ñaxan Bʌ yicꞌot Cojix Bʌ. Añon ti pejtelel ora. 13 Joñon tsac 
xucꞌchoco jini pañimil tij cꞌʌb. Joñon tsac lichꞌchoco jini 

panchan ti ñoj bʌ j cꞌʌb. Ujtel jax to c pejcañob, tsaꞌ cajiyob ti 
ajñel.

14 Tempan laꞌ bʌ, ñichꞌtʌbeñonla c tꞌan. ¿Majqui tsiꞌ wʌn subu 
chuqui miꞌ caj ti ujtel? Come tal jini winic muꞌ bʌ j cꞌuxbin. 
Mi caj i mel pejtel tsaꞌ bʌ c wʌn ñaꞌta tiꞌ contra Babilonia. Mi 
caj i yʌcꞌ ti pam pujquel jini soldadojob babiloniajob. 15 Joñon 
tsac wʌn subu. Tsa cʌqꞌue i yeꞌtel Ciro. Tsac pʌyʌ tilel. Tsaj 
colta chaꞌan miꞌ mʌjlel i chaꞌan. 16 Lʌcꞌtesan laꞌ bʌ baꞌ añon. 
Ñichꞌtanla c tꞌan. Maꞌanic baꞌ ora tsac chaꞌle tꞌan ti mucul. Baꞌ 
ora miꞌ yujtel jini albil bʌ c chaꞌan yaꞌ añon. Lac Yum Dios tsiꞌ 
chocoyon tilel yicꞌot i Chꞌujlel, cheꞌen.

17 Lac Yum, la caj Coltaya jini Chꞌujul Bʌ i Dios Israel woliꞌ 
yʌl: Joñon a Yumon, a Dioson muꞌ bʌ j cʌntesañet chaꞌan maꞌ 
taj chuqui wen. Joñon mic tojꞌesañet ti a bijlel baꞌ yom maꞌ 
chaꞌlen xʌmbal. 18  Tsaꞌic a jacꞌʌ c mandar, cabʌlix i ñʌchꞌtilel 
a pusicꞌal cheꞌ bajcheꞌ colem jaꞌ woli bʌ ti ajñel. Añʌch toj bʌ 
a pusicꞌal yicꞌot cabʌl a pꞌʌtʌlel cheꞌ bajcheꞌ wetsꞌecña bʌ jaꞌ. 
19 Tsaꞌic a jacꞌʌ, cabʌlix a walobilob che bajcheꞌ i jiꞌil colem 
jaꞌ. Utsꞌat i pusicꞌalob cheꞌ bajcheꞌ i tatob. Maꞌanic miꞌ yajpel a 
cꞌabaꞌ ti pañimil.

20 Loqꞌuenla ti Babilonia. Chaꞌlenla cꞌay cheꞌ wolix laꞌ loqꞌuel 
majlel baꞌ cʌchʌletla. Tsictesanla cꞌʌlʌl tiꞌ xujc tac pañimil 
chaꞌan lac Yum tsiꞌ colta israelob jini xꞌeꞌtelob i chaꞌan. 
21 Anquese tsiꞌ pʌyʌyob ñumel tiꞌ tiquiñal pañimil, maꞌanic 
tsiꞌ yubiyob tiquin tiꞌ. Tsiꞌ topꞌo colom xajlel chaꞌan cholocña 
miꞌ loqꞌuel jaꞌ. Tsiꞌ yʌqꞌueyob i jap. 22  Pero maꞌanic i ñʌchꞌtilel i 
pusicꞌal xjontolilob, cheꞌen lac Yum.

Jini Xꞌeꞌtel i chaꞌan Dios mi caj i coltan Israel

49  Jini Xꞌeꞌtel i chaꞌan Dios tsiꞌ yʌlʌ: Ñichꞌtañon jini ñajt 
bʌ chumuletla ti pañimil, yicꞌot jini añoꞌ bʌ ti lum 

tac joyol bʌ ti jaꞌ. Lac Yum tsiꞌ wʌn yajcayon cheꞌ cʌntʌbilon 
to. Tsiꞌ pʌyʌyon cꞌʌlʌl cheꞌ bʌ tsiꞌ yʌcꞌʌyon ti pañimil c ña. Tsiꞌ 
yotsʌbeyon j cꞌabaꞌ. 2  Tsiꞌ yʌqꞌue i cꞌʌjñibal quej cheꞌ bajcheꞌ 
espada jay bʌ i niꞌ. Tsiꞌ mucuyon ti mal i cꞌʌb. Tsiꞌ meleyon 
cheꞌ bajcheꞌ i teꞌel jalʌjb wen jay bʌ i niꞌ. Lajalon tiꞌ cꞌʌb Dios 
cheꞌ bajcheꞌ i teꞌel jalʌjb lotol bʌ tiꞌ yajñib. 3 Dios tsiꞌ subeyon: 

“Israel c Winiquet, mero Israelet. Mi caj c taj c ñuclel ti jatet”, 
cheꞌen. 4 Lolom jach tsac chaꞌle cabʌl eꞌtel. Toꞌol jach tsaꞌ jili 

c pꞌʌtʌlel. Pero pejtel jini queꞌtel an tiꞌ wenta lac Yum muꞌ bʌ 
caj i yʌqꞌueñon c chobejtʌbal.

5 Wʌle ñuconix tiꞌ tojlel lac Yum, come Dios jiñʌch c pꞌʌtʌlel. 
Jiñʌch tsaꞌ bʌ i yʌcꞌʌyon ti colel cꞌʌlʌl cheꞌ cʌntʌbilon to 
chaꞌan c ñaꞌ. Tsiꞌ yotsayon tiꞌ winic chaꞌan mic pʌy tilel jini 
israelob chaꞌan miꞌ chaꞌ sutqꞌuiñob i bʌ baꞌan lac Yum. 6 Woliꞌ 
subeñon: “Mach jinic jach israelob mi caj a pʌyob tic tojlel. Mi 
caj cʌqꞌuet cheꞌ bajcheꞌ i sʌclel pañimil tiꞌ tojlel jini ñajt bʌ 
chumulob ti mojt ti mojt chaꞌan miꞌ tajob i coltʌntel tic tojlel 
cꞌʌlʌl ti petol pañimil”, cheꞌen.

7 Cheꞌʌch woliꞌ yʌl lac Yum, la Caj Coltaya, jini Chꞌujul Bʌ 
ti Israel. Cheꞌʌch tsaꞌ subenti jini tsꞌaꞌlebil bʌ, jini pꞌajbil bʌ 
chaꞌan winicob, i mozo yumʌlob: “Baꞌ ora miꞌ qꞌuelet jini 
reyob yicꞌot jini yumʌlob, mi caj i waꞌtʌlob ti a tojlel. Mi caj 
i cꞌuchchocoñob i bʌ tiꞌ tojel a wut chaꞌan tsac yajcayet”. Cheꞌ 
tsiꞌ yʌlʌ lac Yum, jini Xucꞌul Bʌ, jini Chꞌujul Bʌ i chaꞌan Israel.

Dios mi caj i coltan Sion
8  Lac Yum woliꞌ chʌn suben i Winic: Tsa cubi a tꞌan cheꞌ i 

yorajlelix mic jacꞌ. Tiꞌ yutslel c pusicꞌal tsac jacꞌbeyet. Cheꞌ 
tiꞌ yorajlel i coltʌntel c chaꞌañoꞌ bʌ tsaj coltayet. Mi caj j 
cʌntañet. Mi caj cʌqꞌuet cheꞌ bajcheꞌ prenda tiꞌ tojlel Israel 
chaꞌan miꞌ wen ñaꞌtañob mi caj c chaꞌ aqꞌueñob i lumal. Chaꞌ 
talob ti chumtʌl ti jochol bʌ tejclum. 9 Mi caj a subeñob jini 
ñupꞌuloꞌ bʌ añoꞌ bʌ ti icꞌchꞌipan bʌ pañimil: “Loqꞌuenla ti 
libre”, cheꞌ yom maꞌ subeñob. Mi caj i yajñelob cheꞌ bajcheꞌ 
tiñʌmeꞌ c chaꞌan. Yaꞌ baꞌ tiquin pañimil mi caj i cꞌuxob jam. 
Jasʌl miꞌ cajelob ti bucꞌbal. 10 Maꞌanix mi caj i yubiñob wiꞌñal 
yicꞌot tiquin tiꞌ. Maꞌanix mi caj i cꞌunꞌañob chaꞌan i ticwʌlel 
qꞌuin. Joñon mij cꞌuxbiñob. Mi caj c tojꞌesañob majlel tiꞌ 
bijlel. Mi caj c pʌyob majlel baꞌan i loqꞌuib jaꞌ. 11 Mi caj c jem 
pejtelel muꞌ bʌ i mʌctan jini colem bij. Mi caj c jem jubel jini 
wits tac chaꞌan miꞌ sujtel ti colem bij. Mi caj c butꞌ pejtel jini 
japal tac bʌ baꞌ miꞌ ñumel colem bij. 12  Qꞌuelela. Ñajt mi caj i 
tilelob c chaꞌañoꞌ bʌ, loqꞌuemoꞌ bʌ ti norte, yicꞌot tiꞌ bʌjlibal 
qꞌuin, yicꞌot ti sur. 13 Chaꞌlenla cꞌay añet bʌ la ti pañimil. Yom 
tijicñayetla ti cꞌay añet bʌ la ti wits. Come lac Yum tsaꞌix i 
chaꞌ ñuqꞌuesʌbeyob i pusicꞌal i chaꞌañoꞌ bʌ. Mi caj i pꞌuntan 
jini woliyoꞌ bʌ ti wocol.

14 Jini añoꞌ bʌ ti Sion woliꞌ yʌlob: “Tsaꞌix i cʌyʌyonla lac 
Yum. Tsaꞌix ñajʌyiyonla i chaꞌan Dios”, cheꞌob. 15 Pero mach 
isujmic. ¿Muꞌ ba ñajʌyel i chaꞌan xꞌixic i yalobil? ¿Muꞌ ba i cʌy 
i cꞌuxbin i yalobil tsaꞌ bʌ i yʌcꞌʌ ti pañimil? Añʌch muꞌ bʌ i 
cʌy muꞌ bʌ i ñajʌyel i chaꞌan. Pero joñon mach cheꞌicon. Mach 
ñajʌyiyetic c chaꞌan. 16 Come ñʌpꞌʌl a cꞌabaꞌ tij cꞌʌb ti pejtelel 
ora. Wolic chʌn ñaꞌtan i tsꞌajquil tac Jerusalén tsaꞌ bʌ jejmi. 
17 Talobix a walobilob muꞌ bʌ caj i chaꞌ melob Jerusalén. Mi caj 
i yajñesañob loqꞌuel pejtelel muꞌ bʌ i jisañet. 18  Letsan a wut 
añet bʌ ti Sion. Qꞌuele tiꞌ joytʌlel pañimil. Woliꞌ muchꞌquiñob 
i bʌ winicob chaꞌan miꞌ tilelob baꞌ añet. Chaꞌan cuxulon mi caj 
i tsꞌʌctiyel c tꞌan ti pejtelel. A contrajob mi caj i yochelob ti a 
mozo. Jiñʌch a ñuclel, cheꞌ bajcheꞌ i chꞌʌjlil tac jini xchꞌoc muꞌ 
bʌ cajel ti ñujpuñel.

19 Asiyemix a tejclum, jocholix a lumal. Tal i yorajlel mi 
caj i chꞌochꞌocʌyel a lum chaꞌan cabʌl winicob. Ñajtix añob 
jini winicob tsaꞌ bʌ i jisayet. 20 A walobilob tsaꞌ bʌ i yilayob 
pañimil ti ñajtʌl yaꞌ baꞌ tsaꞌ pʌjyiyet ti cʌjchel mi caj i sujtelob 
tilel. Mi caj i subeñetob: “Chꞌoꞌchꞌoc jax ili lum chaꞌañonla. 
Anto yom”, cheꞌob. 21 Cheꞌ jini mi caj a wʌl ti a pusicꞌal: 
“¿Majqui tsiꞌ yʌqꞌueyon cabʌl calobilob? Come tsʌnsʌbilob 
lamital jini calobilob. Lamital tsaꞌ pʌjyiyob majlel ti yambʌ 
lum. ¿Majqui tsiꞌ cosayob cheꞌ añon tic bajñel? ¿Baqui tsaꞌ 
tiliyob?” cheꞌet.

22  Lac Yum Dios woliꞌ yʌl: Mi caj cʌqꞌueñob mandar jini 
gentilob añoꞌ bʌ ti ñajtʌl chaꞌan miꞌ mecꞌob tilel chꞌiton bʌ a 
walobilob yicꞌot chaꞌan miꞌ cuchob tilel xchꞌoc bʌ a walobilob. 
23 Jini añoꞌ bʌ i yeꞌtel ti pañimil, reyob yicꞌot i yijñamob, mi 
caj i cosañob cheꞌ bajcheꞌ i tatob. Mi caj i weꞌsañob. Mi caj 
i cꞌuchchocoñob i bʌ ti lum ti a tojlel. Mi caj i tijcañob i 
tsꞌubeñal a woc. Cheꞌ jini mux caj a ñaꞌtan Yumʌlon. Majqui 
jach miꞌ ñopon maꞌanic miꞌ cajel ti quisin.

24 ¿Muꞌ ba laꞌ chilben i ganar jini chꞌejl bʌ winic tsaꞌ bʌ 
mʌjli i chaꞌan ti guerra? ¿Muꞌ ba i mejlel ti colel jini xñujpꞌejl 
tiꞌ tojlel jontol bʌ yumʌl? 25 Pero woliꞌ yʌl lac Yum: Mi caj i 
loqꞌuel ti libre jini cʌchʌl bʌ tiꞌ wenta pꞌʌtʌl bʌ i yum. Mi caj i 
chilbentel i ganar jini jontol bʌ. Mi caj j contrajin jini muꞌ bʌ i 
contrajiñet. Mi caj j coltan a walobilob. 26 Pejtel a contrajob mi 
caj cʌqꞌueñob i wʌlʌc cꞌux i bʌcꞌtal. Mi caj i yʌcꞌañob tiꞌ japol 

i bajñel chꞌichꞌel. Pejtelel añoꞌ bʌ ti pañimil mi caj i ñaꞌtañob 
joñon Yumʌlon. A waj coltayajon tsaꞌ bʌ c mʌñʌyet. Pꞌʌtʌlon 
muꞌ bʌ j coltan Israel, cheꞌen Dios.

Jini israelob tsiꞌ cʌyʌyob lac Yum

50  Lac Yum woliꞌ yʌl: ¿Chucoch tsaꞌ majli Israel laꞌ ñaꞌ? 
¿Chaꞌan ba tsaj cʌyʌ? ¿Chaꞌan ba tsa cʌqꞌue i juñilel 

divorcio? ¿Am ba c bet chaꞌan mic chon c tejclumob? Maꞌanic. 
Tsaꞌ laꞌ choño laꞌ bʌ baꞌan yambʌ laꞌ yum chaꞌan tiꞌ caj laꞌ mul. 
Tsaꞌ pʌjyi majlel Israel laꞌ ñaꞌ chaꞌan tiꞌ caj tsaꞌ laꞌ ñusʌbeyon 
c mandar. 2  Cheꞌ bʌ tsaꞌ tiliyon, ¿chucoch maꞌanic majch 
tsac taja? Cheꞌ bʌ tsac pʌyʌyetla, ¿chucoch maꞌanic majch 
tsiꞌ jacꞌʌ? ¿Tutsul ba j cꞌʌb chaꞌan mach c tajayeticla? ¿Mach 
ba anic c pꞌʌtʌlel chaꞌan mij coltañetla, chaꞌan mi cʌqꞌuetla 
ti libre? Jasʌl mi cʌcꞌ c tꞌan chaꞌan miꞌ laj tiquin jini colem 
ñajb. Yaꞌ ti colem jaꞌ tiquin lumix miꞌ majlel. Muqꞌuix i tuwꞌan 
chʌy chaꞌan maꞌanix jaꞌ. Woliꞌ chʌmelob ti tiquin tiꞌ. 3  Joñon 
mic mos panchan yicꞌot iꞌicꞌ bʌ tocal cheꞌ bajcheꞌ miꞌ mos i bʌ 
mebaꞌ xꞌixic woli bʌ ti uqꞌuel, cheꞌen Dios.

I xucꞌtilel i winic Dios cheꞌ an ti wocol
4 Lac Yum Dios tsiꞌ yʌqꞌueyon c ñaꞌtʌbal chaꞌan mic 

ñuqꞌuesʌbeñob i pusicꞌal jini lujboꞌ bʌ. Miꞌ ñijcañon chꞌojyel 
ti jujumpꞌejl sʌcꞌajel. Miꞌ jambeñon c chiquin chaꞌan mic 
wen ubin. 5 Lac Yum Dios tsiꞌ pejcayon. Tsac ñichꞌtʌbe i tꞌan. 
Maꞌanic mic sutqꞌuiben c pat. Mi cʌqꞌuen c wut. 6 Tsa cʌcꞌʌ c 
pat ti jajtsꞌel ti pʌchi. Tsa cʌcꞌʌ c choj chaꞌan miꞌ bocbeñoñob 
c tsuctiꞌ. Maꞌanic tsac mʌyʌ c wut cheꞌ bʌ tsiꞌ tsꞌaꞌleyoñob. Tsiꞌ 
pꞌajayoñob cheꞌ bʌ tsiꞌ tujbayoñob.

7 Lac Yum Dios jiñʌch Caj Coltaya. Jini chaꞌan maꞌanic mic 
pꞌis tic wenta cheꞌ miꞌ pꞌajoñob. Xucꞌul mi cajñel cheꞌ bajcheꞌ 
tsʌts bʌ xajlel. Cujil mi caj c mʌl tiꞌ tojlel j contrajob. 8  Lʌcꞌʌl 
an jini muꞌ bʌ i tsictesan toj bʌ c pusicꞌal. ¿Majqui yom i 
contrajiñon? Laꞌ i ñochtañon chaꞌan mic taj lojon c bʌ. 9 Lac 
Yum Dios miꞌ coltañon. ¿Majqui miꞌ pʌcꞌon ti mulil? Mach 
isujmic i tꞌan j contrajob. Mi caj i jilelob cheꞌ bajcheꞌ pisil. 
Jini tsꞌislum mi caj i cꞌuxob. 10 ¿Majqui miꞌ bʌcꞌñan lac Yum? 
¿Majqui miꞌ jacꞌben i tꞌan jini Xꞌeꞌtel i chaꞌan? Jini winic, 
anquese miꞌ ñumel baꞌ icꞌyochꞌan, baꞌ mach wisilic i sʌclel, 

ISAIAS 49, 50

El Antiguo Testament en el ch'ol de Tumbalá  ©Liga Bíblica Internacional, 2011 



1317

cʌyʌl i pusicꞌal yicꞌot i Dios. 11 Pero pꞌumpꞌuñetla muꞌ bʌ laꞌ 
xicꞌ laꞌ bajñel cꞌajc cheꞌ mi laꞌ ñijcan letsel i nich chaꞌan mi laꞌ 
chaꞌlen qꞌuix. Chaꞌlenixla xʌmbal baꞌ tsiquilix laꞌ cꞌajc tsa bʌ 
laꞌ xiqꞌui, come mach laꞌ womic laꞌ ñopon. Mi caj laꞌ cʌytʌl ti 
laꞌ wocol.

Uts tac bʌ tꞌan chaꞌan Jerusalén

51  1-2  Ubinla, jatetla, muꞌ bʌ laꞌ ñop laꞌ mel chuqui toj, 
muꞌ bʌ la sʌclan laꞌ Yum. Qꞌuelela baqui tilemetla, 

cheꞌ bajcheꞌ tsaꞌ loqꞌui xajlel ti xajlelol. Abraham yicꞌot Sara 
laꞌ ñojteꞌelob tsiꞌ yʌcꞌʌyetla ti pañimil. Cheꞌ bʌ tsac pʌyʌyob 
i bajñelob jach. Tsaj coltayob, tsa cʌcꞌʌyob ti pꞌojlel. 3  Isujm 
mi caj c chaꞌ aqꞌueñob i tijicñʌyel i pusicꞌal jini israelob. Mi 
caj c chaꞌ mel ti utsꞌat pejtel jini jejmenix bʌ tiꞌ tojlel. Mi caj 
c sutqꞌuin jini tiquin bʌ lum ti wen bʌ lum chaꞌan utsꞌat miꞌ 
yʌcꞌ i wut cheꞌ bajcheꞌ Edén i pʌcꞌʌb laꞌ Yum. Tijicñayob jini 
yaꞌ bʌ añob. Mi caj i subeñoñob wocolix cʌlʌ. Cabʌl mi caj i 
chaꞌleñob cꞌay.

4 Ñichꞌtanla, ubinla c tꞌan, israelob c chaꞌañoꞌ bʌ. Mi caj cʌcꞌ 
ti jajqꞌuel c mandar. Mi caj c chaꞌlen meloñel ti toj tiꞌ wut 
pejtel pañimil. 5 Lʌcꞌʌlix i yorajlel chaꞌan miꞌ mʌjlel c chaꞌan. 
Lʌcꞌʌlix a coltʌntel, Israel. Mi caj c pʌy pejtel pañimil chaꞌan 
miꞌ melob i bʌ tic tojlel. Mi caj i pijtañoñob jini añoꞌ bʌ ti lum 
joyol bʌ ti jaꞌ. Mi caj i ñopoñob. 6 Letsan laꞌ wut ti panchan. 
Qꞌuelela jini lum jaꞌel. Jini panchan mi caj i sʌc jilel cheꞌ 
bajcheꞌ butsꞌ. Jini pañimil mi caj i tsuculiyel cheꞌ bajcheꞌ pisil. 
Jini yaꞌ bʌ chumulob jomocñayob mi caj i chʌmelob. Pero jini 
coltʌbiloꞌ bʌ c chaꞌan mi caj i yajñelob ti pejtelel ora. Mach 
jilic c yumʌntel ti pejtelel ora.

7 Ñichꞌtanla c chaꞌañet bʌ la, muꞌ bʌ laꞌ mel chuqui toj, muꞌ 
bʌ laꞌ pꞌis ti laꞌ wenta j cʌntesʌbal. Mach laꞌ bʌcꞌñan winicob 
yujiloꞌ bʌ aꞌleya. Mach laꞌ mel laꞌ pusicꞌal cheꞌ miꞌ pꞌajetob. 
8  Come mi caj i jilelob cheꞌ bajcheꞌ pisil muꞌ bʌ i cꞌux tsꞌislum, 
cheꞌ bajcheꞌ i tsutsel tiñʌme muꞌ bʌ i cꞌux motsoꞌ. Pero mux i 
yajñel ti pejtelel ora jini woli bʌ j coltan. Mij coltan winicob 
yicꞌot i yalobilob ti lajm ti lajm. Cheꞌ tsiꞌ yʌlʌ lac Yum.

9 Caña a wut c Yum, caña a wut, waꞌiꞌ yicꞌot cabʌl a pꞌʌtʌlel 
cheꞌ bajcheꞌ ti wajali. Jatet tsaꞌ tsʌnsa jini colem bʌ ajin, 
jiñʌch Egipto. 10 Jatet tsaꞌ tiquesa colem ñajb. Tsaꞌ jamʌ bij ti 

jaꞌ baꞌ tsaꞌ ñumiyob jini tsaꞌ bʌ a mʌñʌyob. 11 Cheꞌ miꞌ sujtelob 
jini coltʌbilobix bʌ i chaꞌan lac Yum miꞌ cajelob ti cꞌay. Jini 
muꞌ bʌ i sujtelob ti Jerusalén mi caj i yʌqꞌuentelob i tijicñʌyel 
i pusicꞌal mach bʌ yujilic jilel. Junyajlel tijicñayob. Mi caj i 
lajmel pejtel wocol. Maꞌanix chꞌijiyem bʌ.

12  Joñon laꞌ Yumon. Mic ñuqꞌuesʌbeñetla laꞌ pusicꞌal. Mi 
cʌqꞌueñetla laꞌ tijicñʌyel. ¿Yom ba mi laꞌ bʌcꞌñan winicob 
yujiloꞌ bʌ chʌmel? ¿Mach ba lajalobic bajcheꞌ pimel? 13  Tsaꞌix 
a ñajʌtesa a Yum tsaꞌ bʌ i meleyet, tsaꞌ bʌ i lichꞌchoco 
panchan, tsaꞌ bʌ i xucꞌchoco jini pañimil tiꞌ yajñib. Jini chaꞌan 
tsiltsilñayet ti bʌqꞌuen tiꞌ tojlel a contra muꞌ bʌ i michꞌleñet, 
muꞌ bʌ i tilel i tsʌnsañet. ¿Yom ba maꞌ chʌn bʌcꞌñan 
winicob ti jujumpꞌejl qꞌuin? 14 Mach jalix mi caj i loqꞌuelob 
ti libre jini cʌchʌloꞌ bʌ ti wocol. Maꞌanic mi caj a chʌmel ti 
mʌjquibʌl mi ti wiꞌñal. 15 Joñon a Yum Dios, i Yumon Panchan 
yicꞌot Pañimil. Jiñʌch j cꞌaba. Tsac tꞌoxo colem ñajb. Tsac 
tiquesʌbeyet bij ti ojlil wʌlʌcña bʌ jaꞌ. 16  Tsaꞌix c lichꞌi panchan. 
Tsac xucꞌchoco jini pañimil tiꞌ yajñib. Tsaꞌix cotsa c tꞌan ti a 
wej chaꞌan maꞌ sub. Tsaj cʌntayet tic pꞌʌtʌlel. Tsac sube Sion: 

“Jatet c tejclumet”. Cheꞌ tsiꞌ yʌlʌ lac Yum.
17 Chꞌojyen Jerusalén, caña a wut. Tsaꞌix a wubi i michꞌajel 

lac Yum. Pꞌumpꞌun tsaꞌ cʌleyet cheꞌ bajcheꞌ xyʌcꞌajel mach bʌ 
mejlix ti xʌmbal cheꞌ bʌ tsaꞌix i luꞌ jisa lembal. 18  Ti pejtelel 
a walobilob maꞌanic mi juntiquilic muꞌ bʌ mejlel i tojꞌesañet 
majlel. Ti pejtelel a walobilob tsaꞌ bʌ a cosayob maꞌanic mi 
juntiquilic muꞌ bʌ i chuquet majlel ti a cꞌʌb. 19 Jini chaꞌchajp 
wocol tsaꞌ tili ti a tojlel: i jisʌntel a chubʌꞌan yicꞌot wiꞌñal. Tsaꞌ 
laj jili a piꞌʌlob. Lamital tsaꞌ chʌmiyob ti wiꞌñal. Lamital tsaꞌ 
tsʌnsʌntiyob ti guerra. ¿Majqui mi caj i puñtañet? ¿Majqui 
mi mejlel c choc tilel chaꞌan miꞌ ñuqꞌuesʌbeñet a pusicꞌal? 
20 Maꞌañobix i pꞌʌtʌlel a walobilob. Pam chocbilob tiꞌ xujc 
tac calle cheꞌ bajcheꞌ bʌteꞌel tsꞌiꞌ tsaꞌix bʌ yajli ti yac. Laj 
lojwemob chaꞌan i michꞌajel lac Yum, chaꞌan woliꞌ yʌꞌleñet a 
Dios.

21 Jini chaꞌan ñichꞌtan c tꞌan. Pꞌumpꞌuñet jax. Yʌquet, pero 
mach chaꞌanic lembal. 22  Lac Yum Dios jiñʌch muꞌ bʌ i cʌntan 
i chaꞌañoꞌ bʌ. Lac Yum woliꞌ yʌl: Qꞌueleyon. Wolix i chaꞌ 
lajmel c michꞌajel am bʌ ti a tojlel. Maꞌanix mi caj a chʌn ubin 
c michꞌajel. 23  Pero mi caj cʌqꞌueñob i yubiñob c michꞌajel jini 

tsaꞌ bʌ i yʌcꞌʌyet ti wocol, tsaꞌ bʌ i ticꞌlayet, tsaꞌ bʌ i tꞌuchtayet. 
Tsaꞌ ñumiyob ti a pat cheꞌ bajcheꞌ ti calle, cheꞌen.

Dios mi caj i yʌcꞌ ti colel Jerusalén

52  Chꞌojyen, chꞌojyenla añet bʌ la ti Jerusalén. Wen 
pꞌumpꞌun tsaꞌ ajniyetla. Pꞌʌtesan laꞌ bʌ. Lʌpʌx 

laꞌ pislel, jini cꞌax utsꞌat bʌ, chaꞌan mi laꞌ wajñel ti chꞌujul. 
Mach chʌn talobix jini xmulilob mach bʌ i cʌñʌyobic 
Dios. 2  Chꞌojyenla, tijcanla i lumil laꞌ woc yaꞌ baꞌ cʌchʌletla, 
Jerusalén. Loqꞌuenla ti libre. Locꞌsanla jini lazo.

3  Lac Yum woliꞌ yʌl: Tsaꞌ wersa pʌjyiyetla baꞌan yambʌ laꞌ 
yum pero ti majtan jach. Maꞌanic laꞌ tojol. Jini chaꞌan mach ti 
taqꞌuinic mi caj c chaꞌ mʌñetla cheꞌ mij coltañetla. 4 Ti wajali 
tsajniyob ti chumtʌl ti Egipto c winicob. Ti wiꞌil jini asiriajob 
tsaꞌ caji i toꞌol ticꞌlañob anquese maꞌanic i mul. 5 Wʌle, ¿chuqui 
wolij qꞌuel? Tsaꞌ toꞌol pʌjyiyob majlel c chaꞌañoꞌ bʌ. Tsaꞌ 
ticꞌlʌntiyob. I yumob tsiꞌ chañꞌesayob i bʌ. Miꞌ pꞌajob j cꞌabaꞌ ti 
jujumpꞌejl qꞌuin. 6 Pero cheꞌ mic tsictesan c pꞌʌtʌlel, wersa mi 
caj i cʌñon c tejclumob. Mi caj i ñaꞌtañob Joñoñʌch muꞌ bʌ c 
pejcañob. Joñoñʌch, cheꞌen.

7 Wen utsꞌatax yaꞌ ti pam wits i yoc jini muꞌ bʌ i tilel chaꞌan 
miꞌ tsictesan jini Wen Tꞌan, chaꞌan miꞌ tajob i ñʌchꞌtʌlel 
i pusicꞌal yicꞌot i coltʌntel jini añoꞌ bʌ ti Sion, chaꞌan miꞌ 
ñaꞌtañob woli ti yumʌntel lac Dios. 8  ¡Ñichꞌtanla! Cꞌam woliyob 
ti tꞌan xcʌntayajob laꞌ chaꞌan. Wen cꞌam miꞌ chaꞌleñob oñel 
chaꞌan tijicñayob. Come mi caj i qꞌuelob lac Yum woli bʌ i 
chaꞌ lʌcꞌtiyel tilel ti Sion. 9 Chaꞌlenla cꞌam bʌ oñel añet bʌ la ti 
Jerusalén. Yom tijicña laꞌ pusicꞌal chaꞌan tsaꞌ mʌjli laꞌ chaꞌan. 
Mach chʌn tꞌuchtʌbiletix come lac Yum tsaꞌix i chaꞌ pꞌunta i 
chaꞌañoꞌ bʌ. Tsaꞌix i chaꞌ mʌñʌ jini añoꞌ bʌ ti Jerusalén. 10 Lac 
Yum tsaꞌix i pʌsʌ chꞌujul bʌ i cꞌʌb tiꞌ wut pejtelel tejclum. Ti 
pejtelel pañimil miꞌ caj ti tsictiyel laj coltʌntel tilem bʌ ti lac 
Dios.

11 Loqꞌuenla ti Babilonia, c piꞌʌlob. Cʌyʌla pejtelel i mul jini 
añoꞌ bʌ ti pañimil. Mach yomic mi laꞌ tʌl chuqui tac bibiꞌ. 
Sʌqꞌuesan laꞌ bʌ jatetla muꞌ bʌ laꞌ cuch majlel i latu tac lac 
Yum. 12  Come maꞌanic mi caj laꞌ loqꞌuel ti ajñel. Maꞌanic mi caj 
laꞌ putsꞌel loqꞌuel. Come ñaxan miꞌ majlel lac Yum ti laꞌ tojlel. 
Miꞌ cʌntañetla majlel ti laꞌ pat i Dios Israel.

Isaías tsiꞌ wʌn subu i wocol jini Mesías
13  Qꞌuele c Winic. Utsꞌat bajcheꞌ mi caj i mel ti cabʌl i 

ñaꞌtʌbal. Mi caj i waꞌchocontel ti chan. Mi caj i yajñel ti ñuc. 
14 Tsaꞌ toj sajtiyob i pusicꞌal cabʌlob cheꞌ bʌ tsiꞌ qꞌueleyob. 
Wen lojwen i wut cꞌʌlʌl mach chʌn cʌñʌlix mi winic. Ñumen 
lojwen i bʌcꞌtal bajcheꞌ yañoꞌ bʌ winicob. 15 Cheꞌ jini mi caj i 
mulbeñob tiꞌ chꞌichꞌel cabʌl winicob xꞌixicob ti yan tac bʌ lum. 
Jini yumʌlob ñʌchꞌʌlix mi caj i cʌytʌlob tiꞌ tojlel jini winic. 
Come maꞌanic tsaꞌ subentiyob chucoch tsaꞌ ticꞌlʌnti, pero cheꞌ 
miꞌ qꞌuelob mi caj i chꞌʌmbeñob isujm jini mach bʌ anic tsiꞌ 
yubiyob.

53  ¿Majqui tsiꞌ ñopo jini tsaꞌ bʌ lac subu? ¿Majqui tsiꞌ 
qꞌuelbe i pꞌʌtʌlel lac Yum tsaꞌ bʌ tsictiyi? Maꞌanic 

jaytiquil. 2  Tsaꞌ coli ili Winic tiꞌ tojlel Dios cheꞌ bajcheꞌ i 
buts i wiꞌ teꞌ muꞌ bʌ i pasel ti tiquin lum baꞌ mach wenix. 
Maꞌanic bajcheꞌ yilal. Mach la comic laj qꞌuel. Cheꞌ mi laj 
qꞌuel jini winic, mach i tꞌojolic mi laj qꞌuel. Maꞌanic mi laj 
cꞌuxbin. 3  Tsꞌaꞌlebil ti winicob xꞌixicob, cʌybil jaꞌel. Cabʌl tsiꞌ 
yubi chꞌijiyem bʌ yicꞌot wocol. Tsaꞌ lac mʌyʌ lac wut chaꞌan 
maꞌanix mi lac chʌn qꞌuel. Cheꞌ tsꞌaꞌlebil jini winic maꞌanic tsaꞌ 
lac pꞌisi ti wenta.

4 Isujm tsiꞌ cuchu lac wocol. Tsiꞌ cuchbeyonla i chꞌijiyemlel lac 
pusicꞌal. Tsaꞌ lac lon ñaꞌta Dios woliꞌ yʌqꞌuen i toj i mul. 5 Pero 
tsaꞌ jejqꞌui chaꞌañonla chaꞌan tsaꞌ lac ñusʌbe i mandar Dios. Tsaꞌ 
jajtsꞌi chaꞌan lac mul. Tsiꞌ yubi tojmulil chaꞌan miꞌ yʌqꞌueñonla i 
ñʌchꞌtʌlel lac pusicꞌal. Lajmesʌbilonla chaꞌan tsaꞌ yʌxꞌa i bʌcꞌtal. 
Tsiꞌ bajbeyob ti asiyal. 6 Ti pejtelonla tsaꞌ sajtiyonla cheꞌ bajcheꞌ 
tiñʌmeꞌ. Tsaꞌ lac bajñel yajca lac bijlel ti jujuntiquilonla. Lac 
Yum tsiꞌ yotsa tiꞌ wenta chaꞌan miꞌ toj lac mul.

7 Tsaꞌ ticꞌlʌnti, tsiꞌ peqꞌuesa i bʌ. Maꞌanic tsiꞌ chaꞌle tꞌan. 
Tsaꞌ pʌjyi ti tsʌnsʌntel cheꞌ bajcheꞌ alʌ tiñʌmeꞌ. Ñʌchꞌʌl cheꞌ 
bajcheꞌ tiñʌmeꞌ tiꞌ tojlel jini muꞌ bʌ i tsepben i tsutsel. Maꞌanic 
tsiꞌ chaꞌle tꞌan. 8  Tsaꞌ ticꞌlʌnti, tsaꞌ ñumi ti meloñel, tsaꞌ pʌjyi 
majlel chaꞌan miꞌ yʌjqꞌuel ti chʌmel. ¿Majqui tsiꞌ wis ñaꞌta mi 
woliꞌ tsʌnsʌntel chaꞌan i mul c tejclumob? Tsaꞌ ajqꞌui ti wocol, 
tsaꞌ jajtsꞌi chaꞌan i mul winicob xꞌixicob. 9 Maꞌanic tsiꞌ chaꞌle 
jontolil. Maꞌanic tsiꞌ chaꞌle lot. Cheꞌ bʌ tsaꞌ chʌmi tsiꞌ mucuyob 
cheꞌ bajcheꞌ xjontolil ti mucoñibʌl i chaꞌan wen chumul bʌ.

10 Anquese tsaꞌ ticꞌlʌnti tiꞌ cꞌʌb winicob, cheꞌʌch yom i 
pusicꞌal lac Yum. Lac Yum tsiꞌ yʌqꞌue i yubin chꞌijiyem bʌ. 
Cheꞌ bʌ tsaꞌix i yʌcꞌʌ i bʌ ti chʌmel i wenta tsʌnsʌbil bʌ i 
majtan Dios chaꞌan miꞌ toj mulil, mi caj i qꞌuel i pꞌolbal. Cuxul 
mi caj i yajñel ti pejtelel ora. Tiꞌ caj i yeꞌtel mi caj i yujtel ti 
utsꞌat chuqui yom lac Yum. 11 Mi caj i taj i tijicñʌyel i pusicꞌal 
chaꞌan tsiꞌ colta cabʌlob, chaꞌan tsaꞌ mʌjli i chaꞌan cheꞌ bʌ 
tsiꞌ yubi wocol. C winicʌch jini toj bʌ. Cheꞌ cʌmbilix i chaꞌan 
winicob mi caj i yʌcꞌob ti qꞌuejlel ti toj, come i bajñel mi caj 
i cuchbeñob i mul. 12  Jini chaꞌan mi caj cʌqꞌuen cabʌl i ñuclel 
tiꞌ tojlel winicob. Mi caj i yʌqꞌuentel i chobejtʌbal yicꞌot jini 
pꞌʌtʌloꞌ bʌ chaꞌan i tem chaꞌañob jach miꞌ majlel, come tsiꞌ 
yʌcꞌʌ i bʌ ti chʌmel. Tsaꞌ ajqꞌui ti toj mulil cheꞌ bajcheꞌ xñusa 
mandar. Tsiꞌ cuchbeyob i mul cabʌlob. Tsiꞌ cꞌajtibe Dios chaꞌan 
miꞌ ñusʌbeñob i mul xñusa mandarob.

Ñuc bʌ i cꞌuxbiya lac Yum

54  Chaꞌlen cꞌay, toꞌol waꞌalet bʌ xꞌixic mach bʌ anic 
a walobil. Yom tijicñayet. Chaꞌlen cꞌay ti pejtelel 

a pusicꞌal jatet Jerusalén, mach bʌ anic tsaꞌ chaꞌle bajqꞌuel. 
Come ñumen mi caj a mecꞌ a walobil bajcheꞌ jini am bʌ i 
ñoxiꞌal. 2  Ñuqꞌuesan a wotot. Mach a bʌcꞌñan a tamꞌesan i 
lejchꞌil pisil bʌ a wotot. Sʌtsꞌben i chꞌajñal. Tsʌts yom maꞌ 
tsꞌʌpben i yoyel tac. 3  Come mi caj a pꞌojlel ti a ñoj yicꞌot ti 
a tsꞌej. Jini a pꞌolbal mi caj i chꞌʌmob cabʌl tejclum tiꞌ tojlel 
gentilob. Mi caj i chꞌʌmbeñob i yeꞌtel i yumob.

4 Mach a chaꞌlen bʌqꞌuen, come maꞌanic mi caj a wʌjqꞌuel ti 
quisin. Maꞌanic mi caj i pꞌajetob. Mi caj i ñajʌyel a chaꞌan a 
quisin tsaꞌ bʌ a wubi cheꞌ xchꞌoquet to. Maꞌanix mi caj i chʌn 
cꞌajtiyel a chaꞌan a wʌꞌlentel chaꞌan mebaꞌet. 5 Come lac Yum 
mi caj i pʌyet chaꞌan i yijñam. Jiñʌch i Yum Panchan yicꞌot 
Pañimil. Cheꞌʌch i cꞌabaꞌ. Jini Xcoltaya a chaꞌan jiñʌch Chꞌujul 
Bʌ i chaꞌan Israel. I Diosʌch pejtel pañimil. 6 Chꞌijiyemet 
tsiꞌ tajayet lac Yum. Lajalet bajcheꞌ xꞌixic cʌybil bʌ chaꞌan i 
ñoxiꞌal, cheꞌ bajcheꞌ xꞌixic chocbil bʌ cheꞌ xchꞌoc to. Tsiꞌ chaꞌ 
pʌyʌyet. 7 Woliꞌ yʌl: Poj jumucꞌ jach tsaj cʌyʌyet, pero ti wiꞌil 
mi caj c chaꞌ pʌyet tiꞌ yutslel c pusicꞌal. 8  Jumucꞌ jach tsaꞌ 
michꞌayon. Jumucꞌ jach tsac mucu c bʌ ti a tojlel, pero mi caj 
c pꞌuntañet ti pejtelel ora ti cabʌl cꞌuxbiya, cheꞌen lac Yum 

tsaꞌ bʌ i mʌñʌyet. 9 Woliꞌ yʌl jaꞌel: Cheꞌ bajcheꞌ tsa cʌcꞌʌ c tꞌan 
tiꞌ yorajlel Noé chaꞌan mach chʌn talix butꞌjaꞌ ti pañimil ti 
pejtelel ora, cheꞌ jaꞌel wolic subeñet maꞌanix mi caj c chʌn 
michꞌleñet. Maꞌanix mi caj cʌꞌleñet. 10 Anquese miꞌ ñijcan i bʌ 
wits, anquese miꞌ qꞌuex i yajñib, anquese miꞌ jejmel bujtʌl tac, 
maꞌanix mi caj j cʌyet. Mach qꞌuextʌyic j cꞌuxbiya chaꞌanet. 
Mach qꞌuextʌyic jini xucꞌul bʌ tꞌan tsaꞌ bʌ c mele quicꞌotet 
chaꞌan ñʌchꞌʌl miꞌ yajñel a pusicꞌal, cheꞌen lac Yum muꞌ bʌ i 
pꞌuntañet.

Tsijiꞌ bʌ Jerusalén
11 Pꞌumpꞌun a bʌ, jatsꞌbilet bʌ chaꞌan tsʌts bʌ icꞌ. Maꞌanic 

majch miꞌ ñuqꞌuesʌbeñet a pusicꞌal. Mi caj j cꞌʌn zafiro chaꞌan 
mic chaꞌ melbeñet a buchlib tac. Mi caj j cꞌʌn i tꞌojol jax bʌ 
xajlel chaꞌan mic mel a wotot. 12  Pejtelel i jol yicꞌot i tiꞌ a wotot, 
yicꞌot a cayajon mi caj c mel ti wen i tꞌojol tac jax bʌ xajlel. 
13  Mi caj j cʌntesan pejtel a walobilob. Mi caj cʌqꞌueñob i 
ñʌchꞌtʌlel i pusicꞌal mach bʌ yujilic jilel. 14 Mi caj a wʌqꞌuentel 
toj bʌ a pusicꞌal, chaꞌan xucꞌul maꞌ wajñel. Maꞌanix majch 
mi caj i chʌn ticꞌlañet. Jini chaꞌan mach a chaꞌlen bʌqꞌuen. 
Tsaꞌix lajmi bʌbʌqꞌuen bʌ. Maꞌanix mi caj i chʌn tajet. 15 Mi 
tsiꞌ tempayob i bʌ xletojob chaꞌan miꞌ contrajiñet, mach 
chocbilobic tilel c chaꞌan. Mi yomob leto miꞌ cajelob ti yajlel. 
Mux caj i mʌjlel a chaꞌan. 16  Qꞌuele joñon tsac mele jini xcuj 
tsucu taqꞌuin muꞌ bʌ i chʌqꞌuesan cꞌajc chaꞌan miꞌ mel eꞌtijibʌl. 
Cheꞌ jaꞌel mic chajpan soldadojob chaꞌan miꞌ chaꞌleñob jisaya. 
17 Pero woli cʌqꞌueñet c tꞌan, maꞌanic mi junchajpic eꞌtijibʌl 
chaꞌan guerra muꞌ bʌ mejlel i jisañet. Mi caj a tsictesʌbeñob 
i mul jini muꞌ bʌ i chaꞌleñob jopꞌtꞌan ti a contra. Jiñʌch i 
chobejtʌbal muꞌ bʌ caj i yʌqꞌuentelob i winicob Dios. Jiñʌch a 
wenlel muꞌ bʌ cʌqꞌueñet, cheꞌen lac Yum.

I yʌcꞌbal lac Yum

55  Yom maꞌ jalꞌan jumucꞌ, majqui jach an i tiquin tiꞌ. 
Laꞌ tilic i jap jaꞌ muꞌ bʌ cʌcꞌ. Jini mach bʌ añobic i 

taqꞌuin, laꞌ tilicob i cꞌux waj i jap vino yicꞌot lech tiꞌ majtan 
jach. 2  ¿Chucoch mi laꞌ toꞌol jisan laꞌ taqꞌuin tiꞌ mʌñol jini 
mach bʌ wajic? Woli ti toꞌol jilel laꞌ taqꞌuin cheꞌ wiꞌñayetla. 
Ñichꞌtanla c tꞌan. Cheꞌ jini mi caj laꞌ cꞌux wen bʌ i bʌl laꞌ ñʌcꞌ. 

Mi caj laꞌ tijicñesan laꞌ pusicꞌal yicꞌot sumuc tac bʌ i bʌl laꞌ 
ñʌcꞌ. 3  Laꞌla baꞌ añon. Ubinla c tꞌan. Ñichꞌtañonla chaꞌan chʌn 
cuxul mi laꞌ wajñel. Mi caj c mel xucꞌul bʌ tꞌan laꞌ wicꞌot. Mi 
caj c pꞌuntañetla. Cꞌux mi cubiñetla cheꞌ bajcheꞌ tsaj cꞌuxbi 
David. 4 Tsac waꞌchoco David ti testigo tiꞌ tojlel c tejclum. Tsac 
waꞌchoco ti yumʌl yicꞌot ti xcʌntesaya tiꞌ tojlel cabʌl tejclum 
tac mach bʌ laꞌ piꞌʌlobic. 5 Jatet jaꞌel mi caj a pʌybeñon tilel 
yambʌ tejclumob mach bʌ i cʌñʌyoñobic, yicꞌot yañoꞌ bʌ 
winicob mach bʌ a piꞌʌlobic. Ajñel mi caj i tilelob baꞌ añet 
chaꞌan miꞌ cʌñob a Yum Dios, jini Chꞌujul Bʌ ti Israel, come 
tsaꞌix i ñuqꞌuesayet.

6 Sajcanla lac Yum cheꞌ muꞌ to mejlel ti tajtʌl. Pʌyʌla cheꞌ 
lʌcꞌʌl to an. 7 Laꞌ i cʌy i mul jini xjontolil. Jini mach bʌ tojic 
la i cʌy i ñaꞌtan jontolil. Laꞌ i sutqꞌuin i bʌ ti lac Yum, come 
mi caj i pꞌuntan. Mi caj i ñusʌben i mul ti pejtelel i pusicꞌal. 
8  Come mach lajalic mi laꞌ ñaꞌtan bajcheꞌ wolic ñaꞌtan. Mach 
lajalic laꞌ bijlel bajcheꞌ c bijlel, cheꞌen lac Yum. 9 Wen chan jini 
panchan. Mach laꞌ tajayic i chanlel. Cheꞌ jaꞌel c bijlel ñumen 
chan bajcheꞌ laꞌ bijlel. Mic tsꞌʌctesan pejtel muꞌ bʌ c ñaꞌtan c 
mel. Mach mejlic laꞌ chꞌʌmben i sujmlel jini muꞌ bʌ c ñaꞌtan.

10 Jini jaꞌal yicꞌot i ñaꞌal tsʌñal miꞌ yajlel tilel ti panchan. 
Maꞌanix miꞌ chʌn sujtel. Miꞌ laj chꞌʌchꞌ jini lum. Cheꞌ achꞌix 
jini lum miꞌ colel pʌcꞌʌbʌl. Miꞌ yʌcꞌ i wut. Miꞌ chaꞌleñob pacꞌ 
winicob chaꞌan miꞌ tajob chuqui miꞌ cꞌuxob. 11 Cheꞌʌch jaꞌel c 
tꞌan muꞌ bʌ c sub. Mach lolomic jach. Mach toꞌo sujtic. Miꞌ mel 
chuqui tac com. Miꞌ jolontesan i yeꞌtel tsaꞌ bʌ cʌqꞌue i mel.

12  Mi caj laꞌ wajñel tiꞌ tijicñʌyel laꞌ pusicꞌal yicꞌot ti laꞌ 
ñʌchꞌtʌlel. Jini wits yicꞌot bujtʌl tac miꞌ cajel ti cꞌay yubil tiꞌ 
tojel laꞌ wut. Jini teꞌ tac mi caj i jatsꞌob i cꞌʌb chaꞌan tijicña 
pañimil. 13  Yaꞌ baꞌ tsaꞌ coli chꞌix mi caj i colel taj. Yaꞌ baꞌ tsaꞌ 
coli ichꞌiteꞌ mi caj i colel mirto teꞌ. Ti pejtelelob mi caj i subob 
i ñuclel i cꞌabaꞌ lac Yum. Mi caj i yʌcꞌob ti cʌjñel lac Yum ti 
pejtelel ora.

I tijicñʌyel muꞌ bʌ i jacꞌ xucꞌul bʌ i tꞌan Dios

56  Jiñʌch woli bʌ i yʌl lac Yum: Melela chuqui toj yicꞌot 
chuqui utsꞌat, come wolix i lʌcꞌtiyel i yorajlel chaꞌan 

mij coltañetla. Mi caj j coltañetla ti ñuc bʌ c pꞌʌtʌlel tiꞌ tojlel 
laꞌ contrajob. 2  Tijicña jini winic muꞌ bʌ i xucꞌchocon i bʌ tiꞌ 

melol pejtelel c mandar, muꞌ bʌ i pꞌis tiꞌ wenta i qꞌuiñilel cꞌaj o, 
muꞌ bʌ i chʌcʌ tsajin i bʌ chaꞌan maꞌanic miꞌ mel jontolil.

3  Cheꞌ miꞌ ñop lac Yum jini chꞌoyol bʌ ti yambʌ lum, mach 
yomic miꞌ lon al: “Parte miꞌ yʌcꞌon lac Yum, parte miꞌ yʌcꞌ i 
chaꞌañoꞌ bʌ”. Jini winic mach bʌ mejlic i chaꞌlen ñujpuñel 
mach cheꞌic yom miꞌ ñaꞌtan, come c chaꞌañʌch jaꞌel. c 4 Jini 
winic muꞌ bʌ i pꞌis tiꞌ wenta i qꞌuiñilel cꞌaj o, muꞌ bʌ i mel 
jini com bʌ, mi xucꞌul miꞌ yajñel ti trato bʌ c tꞌan, 5 an chuqui 
wen utsꞌat mi caj cʌqꞌuen anquese maꞌanic i yalobil. Mi caj i 
cꞌuxbintel i cꞌabaꞌ ti mal cotot ti pejtelel ora. Mi caj cʌqꞌuen 
i cꞌabaꞌ mach bʌ yujilic jilel, yicꞌot mach bʌ yujilic yajpel. 
6 Cheꞌʌch jaꞌel jini ñajt bʌ chꞌoyolob muꞌ bʌ i ñopoñob, muꞌ 
bʌ i yʌcꞌob i bʌ chaꞌan miꞌ cꞌuxbiñon, chaꞌan miꞌ yochel ti 
xꞌeꞌtelob c chaꞌan. Mi tsiꞌ pꞌisiyob ti wenta i qꞌuiñilel cꞌaj o, mi 
xucꞌulob miꞌ yajñelob ti trato bʌ c tꞌan, 7 mi caj c pʌyob tilel ti 
chꞌujul bʌ c wits yaꞌ ti Jerusalén. Tal i yorajlel, mi caj cʌqꞌuen 
i tijicñʌyelob i pusicꞌal tiꞌ yotlel oración baꞌ miꞌ pejcañoñob. 
Mi caj c chꞌʌmbeñob i yofrenda yicꞌot pulbil bʌ c majtan jaꞌel, 
come jini cotot mi caj i pejcʌntel tiꞌ yotlel oración i chaꞌan 
winicob xꞌixicob ti pejtelel lum tac. 8  Cheꞌʌch woliꞌ yʌl lac 
Yum Dios muꞌ bʌ caj i chaꞌ muchꞌquin jini israelob baꞌ pam 
pujquemob. Mi caj c pʌy tilel yañoꞌ bʌ jaꞌel mach bʌ israelobic, 
cheꞌen lac Yum.

I ticꞌol jontol bʌ xcʌntaya
9 Pejtelel bʌteꞌel, laꞌla ti jisaya. Laꞌ jisan c tejclum. 10 Come laj 

xpotsꞌob jini xcʌntayajob, jini xꞌaltꞌañob tic tejclum. Maꞌanic 
chuqui miꞌ qꞌuelob. Lajalob bajcheꞌ umaꞌ bʌ tsꞌiꞌ mach bʌ 
yujilic woj, met wʌyʌlob jach bʌ. Miꞌ wen mulañob wʌyel. 
Maꞌanic miꞌ ñaꞌtañob cheꞌ an bʌbʌqꞌuen bʌ tiꞌ tojlel c tejclum. 
11 Lajalob bajcheꞌ wiꞌñal bʌ tsꞌiꞌ mach bʌ muqꞌuic i ñajꞌan. 
Maꞌanobic i pusicꞌal jini xcʌnta tiñʌmeꞌob. Ti jujuntiquilob miꞌ 
bajñel ñaꞌtañob chuqui yomob. Miꞌ bajan sʌclañob i wenlel. 
12  Miꞌ yʌlob: Conla c sʌclan vino chaꞌan mi lac yʌcꞌan. Ijcꞌʌl 
mux lac chaꞌ mel cheꞌ bajcheꞌ wʌle, pero ñumeñix, cheꞌob.

57  Jini toj bʌ winic miꞌ chʌmel. Maꞌanic majch miꞌ 
cꞌoꞌotan. Jini xucꞌul bʌ winicob miꞌ chʌmelob cheꞌ 

maxto i yorajlelic. Jini cuxulob to bʌ maꞌanic miꞌ wis ñaꞌtañob 
pʌybil jini toj bʌ i chaꞌan Dios baꞌ mach i qꞌueleyic jini wocol 

muꞌ bʌ caj i tilel tiꞌ tojlelob. 2  Miꞌ tajob i ñʌchꞌtʌlel i pusicꞌal 
jini tojoꞌ bʌ muꞌ bʌ i chʌmelob. Miꞌ cꞌajob i yo.

I tsꞌaꞌlentel jini muꞌ bʌ i chꞌujutesan diosteꞌ
3  Lʌcꞌtesan laꞌ bʌ, i yalobilob xwujt yicꞌot jini muꞌ bʌ i 

chaꞌleñob tsꞌiꞌlel. 4 ¿Majqui woli laꞌ wajlen? ¿Chucoch leco 
mi laꞌ mel laꞌ wut tic tojlel? Mi laꞌ chaꞌlen pexꞌej. ¿Mach ba 
i yalobileticla xmulilob yicꞌot xlotob? 5 Mi laꞌ xicꞌ laꞌ bʌ ti 
mulil tiꞌ yebal cꞌololteꞌ yaꞌ baꞌ mi laꞌ chꞌujutesan diosteꞌ tac. 
Mi laꞌ tsʌnsan alʌlob yaꞌ tiꞌ tiꞌ paꞌ yicꞌot yaꞌ baꞌ lechꞌel xajlel, 
chaꞌan mi laꞌ wʌcꞌ majtañʌl. 6 Maꞌ chꞌujutesan jini melbil tac 
bʌ xajlel an tac bʌ ti joctʌl. Maꞌ becꞌben vino. Maꞌ wʌqꞌuen 
trigo yicꞌot waj chaꞌan i majtan. ¿Muꞌ ba caj j qꞌuelet ti utsꞌat 
cheꞌ jini?

7 Ti chan bʌ wits tsaꞌ chaꞌle tsꞌiꞌlel, yaꞌ baꞌ maꞌ chꞌujutesan 
diosteꞌ tac. Tsaꞌ cʌyʌyon chaꞌan maꞌ wʌqꞌuen pulbil bʌ i 
majtan. 8  Tiꞌ xoꞌtʌlel a wotot yicꞌot tiꞌ ñʌcꞌ oy tsaꞌ mucu 
i yejtal a dios. Tsaꞌ ñajʌtesayon. Tsaꞌ tamꞌesa a wʌyib ti 
a tsꞌiꞌlel, come wolix a cꞌuxbin diosteꞌ tac. Maꞌanic woli 
a cꞌuxbiñon. 9 Tsaꞌ boño a bʌ ti perfume chaꞌan utsꞌat maꞌ 
qꞌuejlel. Tsaꞌix a chꞌʌmbe majlel aceite yicꞌot perfume jini 
dios i cꞌabaꞌ Moloc. Tsaꞌ choco majlel suboñelob ti ñajtʌl 
chaꞌan maꞌ ñopben i pꞌʌtʌlel xiba. Tsaꞌ bibꞌesa a bʌ chaꞌan 
maꞌ taj yan tac bʌ dios. 10 Tsaꞌ lujbayet chaꞌan cabʌl tsaꞌ 
xoyo a bijlel. Maꞌanic tsaꞌ ñaꞌta mi sajtemet, mi lolom jach 
chuqui wolaꞌ mel. Tsaꞌ chaꞌ taja a wersa, come maꞌanic 
chuqui anto yom a chaꞌan. Jini chaꞌan maꞌanic tsaꞌ cʌyʌ a 
jontolil.

11 ¿Chucoch mach chʌn xucꞌuletix quicꞌot? ¿Majqui wolaꞌ 
bʌcꞌñan? ¿Chucoch maꞌanix maꞌ pꞌison ti wenta? ¿Chaꞌan 
ba uts mic pʌs c bʌ ti a tojlel? 12  Mi caj j cʌntesañet bajcheꞌ 
miꞌ caj ti ujtel muꞌ bʌ a mel, muꞌ bʌ a bajñel ñaꞌtan ti a 
pusicꞌal. Maꞌanic mi caj j coltañet tiꞌ melol. 13  Cheꞌ maꞌ 
cꞌajtin a coltʌntel ti oñel, laꞌ i coltañet a diosteꞌ. Mi caj 
i laj wejlan majlel icꞌ. Ti junñumel jach icꞌ mi caj i sʌc 
jilelob. Pero jini xucꞌul bʌ quicꞌot mi caj i yochel tiꞌ yum 
jini lum. Mi caj i yajñel ti jini Chꞌujul bʌ c Wits baꞌ mi caj i 
yubiñob i tijicñʌyel i pusicꞌal chaꞌan pejtelel chuqui mi caj i 
yʌqꞌuentelob ti Dios.

Castigo yicꞌot i lajmesʌntel Israel
14 Mi caj i yubintel jini tꞌan: “Melela bij. Chajpanla wen toj 

bʌ bij. Locꞌsanla pejtel woli bʌ i mʌctan chaꞌan miꞌ sujtelob c 
chaꞌañoꞌ bʌ tsaꞌ bʌ cʌjchiyob majlel”. 15 Jini cuxul bʌ ti pejtelel 
ora, Chꞌujul Bʌ i cꞌabaꞌ, woli i yʌl: Joñon chumulon ti chan ti 
Chꞌujul bʌ Cajñib, pero wʌꞌ chumulon jaꞌel yicꞌot jini muꞌ bʌ i 
mel i bʌ ti pecꞌ, yicꞌot jini am bʌ i wocol. Mic ñuqꞌuesʌben i 
pusicꞌal jini uts bʌ. Mi cʌqꞌuen i tijicñʌyel jini am bʌ ti cꞌojꞌol. 
16  Mach ti pejtelic ora mi caj c chʌn tiqꞌuet chaꞌan a mul. Mach 
chʌn michꞌonix ti pejtelel ora. Miꞌ caj ti lajmel c michꞌajel. 
Machic miꞌ lajmel miꞌ laj jilelob winicob xꞌixicob tsaꞌ bʌ c 
mele. 17 Chaꞌan i woꞌlel ti chubʌꞌañʌl tsaꞌ jumucꞌ michꞌayon. Tic 
michꞌajel tsac lowoyob. Tsac mʌybeyob c wut. Tsiꞌ xoyoyob i 
bijlel. Tsiꞌ meleyob chuqui tac jach yomob. 18  Tsaj qꞌuele pejtel 
i melbal. Pero wʌle mi caj c tsꞌʌcañob tiꞌ yutslel c pusicꞌal. Mi 
caj c tojꞌesañob majlel. Mi caj cʌqꞌuen i ñʌchꞌtʌlel i pusicꞌal 
jini chꞌijiyemoꞌ bʌ muꞌ bʌ i melob i bʌ chaꞌan i mul. 19 Laꞌ 
ñʌchꞌlec i pusicꞌal jini ñajt bʌ añob yicꞌot jini lʌcꞌʌl bʌ añob. 
Joñon mi caj c lajmesañob. 20 Pero jini muꞌ bʌ i contrajiñoñob 
lajalobʌch bajcheꞌ colem ñajb, muꞌ bʌ i wecꞌulan i bʌ, mach bʌ 
ñʌchꞌʌlic an. Miꞌ yʌcꞌ ti tejchel i lumil yicꞌot i bibiꞌal. 21 Mach i 
tajayobic i ñʌchꞌtʌlel i pusicꞌal jini jontoloꞌ bʌ, cheꞌen Dios.

Jini mero isujm bʌ chꞌajb

58  Chaꞌlen cꞌam bʌ oñel. Mach a chaꞌlen bʌqꞌuen. Chaꞌlen 
tꞌan cheꞌ bajcheꞌ trompeta. Tiqꞌui c chaꞌañoꞌ bʌ chaꞌan i 

mul. 2  Ti jujumpꞌejl qꞌuin miꞌ sʌclañoñob yilal. Tijicñayob chaꞌan 
cʌntesʌbilob tic bijlel. Miꞌ lon pʌsob i bʌ cheꞌ bajcheꞌ winic 
toj bʌ i melbal xucꞌul bʌ i pusicꞌal quicꞌot. Miꞌ cꞌajtibeñoñob 
i cʌntesʌntel ti mandar. Tijicñayob miꞌ ñochtañoñob. 3  Miꞌ 
subeñoñob: Lolom jach mic chaꞌlen lojon chꞌajb. Cʌxti muqꞌuic a 
qꞌuel. ¿Chucoch mic lon ticꞌlan c bʌ ti cabʌl wocol cheꞌ maꞌanic 
maꞌ pꞌison lojon ti wenta? cheꞌob. Pero tiꞌ qꞌuiñilel chꞌajb mi laꞌ 
mel chuqui mi laꞌ bajñel ñaꞌtan ti laꞌ pusicꞌal. Mi laꞌ toꞌol cꞌʌn 
ti wocol eꞌtel jini xꞌeꞌtelob laꞌ chaꞌan. 4 Tiꞌ yorajlel chꞌajb mi laꞌ 
chaꞌlen aꞌleya. Mi laꞌ chaꞌlen jatsꞌ chaꞌan jontol laꞌ pusicꞌal. Cheꞌ 
mi laꞌ lon chaꞌlen chꞌajb maꞌanic chuqui mi laꞌ cꞌajtibeñon ti 
wocol tꞌan chaꞌan mi cubin yaꞌ ti panchan. 5 ¿Tsaꞌ ba c subeyetla 

ISAIAS 57 ,  58

El Antiguo Testament en el ch'ol de Tumbalá  ©Liga Bíblica Internacional, 2011 



1327

chaꞌan mi laꞌ chaꞌlen chꞌajb cheꞌ bajcheꞌ iliyi? ¿Utsꞌat ba mij 
qꞌuel cheꞌ maꞌ lij a bʌ cheꞌ bajcheꞌ acꞌ, cheꞌ maꞌ lʌp coxtal, cheꞌ 
maꞌ wʌcꞌ ti a pam i tinil cꞌajc? ¿Jimba iliyi i qꞌuiñilel chꞌajb muꞌ 
bʌ c mulan? Mach jinic. 6 Jini chꞌajb muꞌ bʌ c mulan jiñʌch cheꞌ 
maꞌ cʌy a ticꞌlan a piꞌʌlob. Yom maꞌ mel chuqui utsꞌat tiꞌ tojlel 
xꞌeꞌtelob a chaꞌan. Acꞌʌ ti colel jini woli bʌ i yubiñob i ticꞌlʌntel. 
Tucꞌu cadena tac muꞌ bʌꞌ i cʌchet. 7 Yom maꞌ tꞌoxbeñob i bʌl a 
ñʌcꞌ jini wiꞌñayoꞌ bʌ. Pʌyʌ ochel ti a wotot jini mach bʌ anic 
i yotot. Aqꞌueñob i pislel jini mach bʌ añobic i chaꞌan. Mach 
yomic maꞌ mujcun a bʌ cheꞌ miꞌ tilelob i cꞌajtin chuqui yomob a 
piꞌʌlob jumpꞌejl bʌ a tat a ñaꞌ.

8  Mi cheꞌʌch maꞌ chaꞌlen chꞌajb bajcheꞌ iliyi, mi caj cʌcꞌ ti 
wen lejmel a cꞌʌcꞌal cheꞌ bajcheꞌ i sʌclel pañimil cheꞌ ti sʌcꞌajel. 
Mi caj cʌcꞌ ti lajmel a chʌmel. Mi caj i tsictiyel toj bʌ a 
pusicꞌal baqui jach maꞌ majlel. Mi caj j cʌntañet majlel. Joñon 
a Yumon. 9 Cheꞌ jini mi caj a pejcañon. Mi caj c jacꞌbeñet. Mi 
caj a cꞌajtibeñon a coltʌntel. Mi caj c subeñet: “Wʌꞌʌch añon”, 
choꞌon. Cʌyʌ a ticꞌlan a piꞌʌlob. Cʌyʌ aꞌleya yicꞌot jopꞌtꞌan. 
10 Tꞌoxbeñob a waj jini wiꞌñayoꞌ bʌ. Coltan jini woli bʌ ti cꞌojꞌol 
yicꞌot jini mach bʌ añobic i chubʌꞌan. Cheꞌ jini miꞌ caj a wubin 
i tijicñʌyel a pusicꞌal. Lajalet bajcheꞌ cꞌajc yaꞌ baꞌ icꞌyochꞌan. 
Miꞌ caj ti sʌc jilel a wocol cheꞌ bajcheꞌ axñal ti xinqꞌuiñil. 11 Ti 
pejtelel ora mi caj c tojꞌesañet majlel. Mi caj cʌqꞌueñet i bʌl 
a ñʌcꞌ yaꞌ baꞌ tiquin pañimil. Mi caj c tsijibtesan a pꞌʌtʌlel. 
Lajal mi caj a wajñel cheꞌ bajcheꞌ pʌcꞌʌbʌl mulbil bʌ ti jaꞌ, cheꞌ 
bajcheꞌ i loqꞌuib jaꞌ mach bʌ anic miꞌ tiquin. 12  A walobilob 
mi caj i chaꞌ waꞌchocoñob jini tejclum tac tsaꞌ bʌ jejmi ti 
yambʌ ora. Mi caj i chaꞌ ñaꞌtañob i cʌntesʌbal i ñojteꞌelob tsaꞌ 
bʌ cʌqꞌueyob. Mi caj a cʌjñel cheꞌ bajcheꞌ jini wen yujil bʌ i 
waꞌchocontel tsꞌajc cheꞌ jejmen. A wujil i chaꞌ melol bij.

13  Mi ñuc maꞌ qꞌuel i qꞌuiñilel cꞌaj o, mi maꞌanic maꞌ mel 
chuqui maꞌ bajñel ñaꞌtan a mel, mi tijicña maꞌ qꞌuel i qꞌuiñilel 
caj o cheꞌ maꞌ wʌcꞌon ti cꞌuxbintel, mi mucꞌʌch a quep cʌy a 
weꞌtel, yicꞌot jini muꞌ bʌ i bajñel mulan a pusicꞌal, yicꞌot toꞌol 
tꞌan chaꞌan maꞌ wʌcꞌ ti ñuc jini qꞌuin, 14 cheꞌ jini mi caj a taj 
a tijicñʌyel tic tojlel. Mi caj cʌqꞌueñet a pꞌʌtʌlel chaꞌan miꞌ 
mʌjlel a chaꞌan tiꞌ tojlel cabʌl tejclum tac. Mi caj cʌqꞌueñet 
a chꞌʌmben pejtel jini tijicña bʌ tsaꞌ bʌ c wʌn sube Jacob. A 
Yumon. Tsaꞌix c subeyet. Cheꞌ tsiꞌ yʌlʌ lac Yum.

Castigo chaꞌan i mul Israel

59  Maꞌanic woli ti jilel i pꞌʌtʌlel lac Yum. Wen yujil i 
coltañetla. Miꞌ yubiñetla cheꞌ mi laꞌ pejcan. 2  Pero 

jini laꞌ mul tsaꞌix i tʌtsꞌʌyetla baꞌ maꞌanic mi laꞌ qꞌuel. Tiꞌ caj 
laꞌ mul lac Yum tsiꞌ mʌyʌ i wut baꞌ maꞌanic miꞌ yubiñetla. 3  Laj 
pʌjqꞌuem ti chꞌichꞌ laꞌ cꞌʌb. I yal laꞌ cꞌʌb laj pʌjqꞌuem ti jontolil. 
Mi laꞌ chaꞌlen lot. Mi laꞌ sub chuqui tac jontol. 4 Maꞌanic majqui 
yom toj bʌ meloñel. Mi laꞌ mulan lot. Mi laꞌ sub chuqui mach 
isujmic. Miꞌ tejchel mulil ti laꞌ pusicꞌal. Miꞌ xiqꞌuet ti jontolil. 
5 Miꞌ pꞌojlel laꞌ mul cheꞌ bajcheꞌ i tun lucum. Cheꞌ bajcheꞌ miꞌ 
chajpan i jalbal am, cheꞌʌch mi laꞌ chajpan laꞌ bʌ chaꞌan mi 
laꞌ chuc laꞌ piꞌʌlob. Miꞌ caj ti chʌmel jini muꞌ bʌ i ñopetla. 6 Mi 
laꞌ chaꞌlen xujchꞌ. Mi laꞌ chilbeñob i chubʌꞌan laꞌ piꞌʌlob. Pero 
maꞌanic miꞌ coltañetla come jontol laꞌ melbal. Mi laꞌ pꞌol wocol 
ti pejtelel laꞌ melbal. Mi laꞌ cꞌʌn laꞌ cꞌʌb chaꞌan jontolil. Bʌxetla 
ti jontolil. 7 Ti ajñel mi laꞌ majlel laꞌ mel jontolil. Mi laꞌ tsʌnsan 
jini winic mach bʌ anic i mul. Mi laꞌ wʌn ñaꞌtan lotiya yicꞌot 
xujchꞌ. Baqui jach mi laꞌ majlel mi laꞌ chaꞌlen jisaya. 8  Mach laꞌ 
cʌñʌyic i bijlel i ñʌchꞌtilel laꞌ pusicꞌal. Mach laꞌ wujilic chuqui 
toj. Tsaꞌix laꞌ xoyo laꞌ bijlel. Majqui jach miꞌ chaꞌlen xʌmbal ti 
ili bij mach i tajayic i ñʌchꞌtʌlel i pusicꞌal.

9 Jini chaꞌan ñajt añetla baꞌ añon. Mach laꞌ tajayic chuqui 
toj. Tsaꞌ laꞌ pijta i sʌclel pañimil, pero tal jach acꞌʌlel. 
Icꞌyochꞌan jax pañimil baꞌ woliyetla ti xʌmbal. Maꞌanic mi 
laꞌ taj laꞌ coltʌntel. 10 Mi laꞌ tajtan majlel pajcꞌ cheꞌ bajcheꞌ 
xpotsꞌ. Sajtemetla ti laꞌ mul cheꞌ bajcheꞌ jini mach bʌ anic 
i wut. Mi laꞌ pꞌojquin laꞌ woc ti xinqꞌuiñil cheꞌ bajcheꞌ ti 
acꞌʌlel. Lajaletla bajcheꞌ xchʌmel ti icꞌyochꞌan bʌ pañimil. 
11 Cʌrʌcña laꞌ bicꞌ cheꞌ bajcheꞌ bajlum cheꞌ mi laꞌ lon pijtan 
chuqui toj, pero mach talic. Jʌñʌcñayetla cheꞌ bajcheꞌ 
xꞌujcuts, mi laꞌ pijtan laꞌ coltʌntel ti Dios, pero ñajt an 
baꞌ añetla. 12  Cabʌlix laꞌ mul tiꞌ wut Dios. Miꞌ tsictesañetla 
chaꞌan xmuliletla.

Isujm, la cujil xmulilonla. 13  La cujil mach xucꞌulonicla ti lac 
Yum. Tsaꞌ lac ñusʌbe i tꞌan. Maꞌanic tsaꞌ lac tsʌcle Dios. Tsaꞌix 
laj como lac tꞌan chaꞌan mi lac chaꞌlen contra. Tsaꞌ lac wʌn 
ñaꞌta lot ti lac pusicꞌal. Tsaꞌ laj cʌntesa yañoꞌ bʌ. 14 Maꞌanic 
majqui miꞌ mel winicob ti toj. Maꞌanic miꞌ pꞌisob tiꞌ wenta 

chuqui tac isujm. Maꞌanic miꞌ jacꞌob chuqui tac toj. Miꞌ 
mʌctañob.

15 Mʌcʌlix jini isujm bʌ. Pꞌumpꞌun miꞌ ticꞌlʌntel jini yom bʌ 
i cʌy i mul. 16  Lac Yum tsiꞌ laj qꞌuele. Maꞌanic tsiꞌ mula come 
maꞌanic toj bʌ meloñel. Tsiꞌ qꞌuele maꞌanic winic yujil bʌ 
coltaya. Tsaꞌ toj sajti i pusicꞌal come maꞌanic majqui tsiꞌ xin 
otsa i bʌ. I bajñel tsiꞌ yotsa i bʌ. Tsaꞌ mʌjli i chaꞌan. Chaꞌan tiꞌ 
caj toj bʌ i pusicꞌal tsaꞌ mejli. 17 Lac Yum miꞌ mʌjlel i chaꞌan 
tiꞌ tojlel i contrajob chaꞌan toj bʌ i pusicꞌal. Tsiꞌ chajpa i bʌ ti 
coltaya cheꞌ bajcheꞌ soldado miꞌ xoj i bujc chaꞌan guerra yicꞌot 
i mʌctijib yicꞌot i pixol melbil bʌ ti tsucu taqꞌuin. Tsiꞌ pixi i bʌ 
ti michꞌajel chaꞌan miꞌ qꞌuextan i mul i contrajob. Bʌx tiꞌ yeꞌtel 
chaꞌan miꞌ coltan i tejclumob.

18  Mi caj i yʌqꞌueñob i toj i mul i contrajob. Mi caj i yubiñob 
i michꞌajel lac Yum. Mi caj i tojob i mul pejtelel muꞌ bʌ i 
tsꞌaꞌleñob yaꞌ ti ñajt tac bʌ i lumal. 19 Mi caj i bʌcꞌñañob 
lac Yum yaꞌ baꞌ miꞌ bʌjlel qꞌuin cꞌʌlʌl tiꞌ pasibal qꞌuin. Cheꞌ 
miꞌ tilel laj contra cheꞌ bajcheꞌ butꞌjaꞌlel chaꞌan miꞌ ticꞌlan i 
tejclumob Dios, yaꞌan i Chꞌujlel lac Yum tiꞌ tojlelob chaꞌan miꞌ 
coltañob.

20 Mi caj i cꞌotel i yaj Coltaya jini añoꞌ bʌ ti Sion tsaꞌ bʌ 
i cʌyʌyob i mul, cheꞌen lac Yum. 21 Jiñʌch jini tꞌan muꞌ bʌ 
cʌqꞌueñob: Jini quEspíritu muꞌ bʌ cʌqꞌueñetla maꞌanic mi caj 
i cʌyetla. Mi caj laꞌ mulan chuqui tac utsꞌat. Mi caj laꞌ tsꞌaꞌlen 
chuqui tac mach utsꞌatic, jatetla yicꞌot laꞌ walobilob ti pejtelel 
ora. Cheꞌ tsiꞌ yʌlʌ lac Yum.

I ñuclel jini tsijiꞌ bʌ Jerusalén

60  Chꞌojyenla c chaꞌañoꞌ bʌ. Pʌsʌla i cꞌʌcꞌal laꞌ coltʌntel 
chaꞌan miꞌ qꞌuelob pejtelel tejclum tac. Come wolix 

i pʌs i ñuclel lac Yum ti laꞌ tojlel. 2  Wen icꞌyochꞌan pañimil, 
come jini chumuloꞌ bʌ ti petol pañimil maꞌanic miꞌ cʌñob Dios, 
pero lac Yum mi caj i pʌs i sʌclel i ñuclel ti laꞌ tojlel. 3 Cabʌl 
tejclumob mi caj i tilelob baꞌ añetla baꞌ sʌc pañimil chaꞌan 
miꞌ coltʌntelob. Yumʌlob mi caj i tajob i tijicñʌyel chaꞌan laꞌ 
ñuclel muꞌ bʌ i yʌqꞌueñetla laꞌ Yum.

4 Letsan laꞌ wut chaꞌan mi laꞌ qꞌuel pañimil, come talob baꞌ 
añetla muꞌ bʌ caj i yochelob ti laꞌ walobil. Talob ti ñajtʌl baꞌ 
maꞌanic miꞌ cʌñob Dios. 5 Cheꞌ mi laꞌ qꞌuelob, mi caj i ñucꞌan laꞌ 

pusicꞌal. Mi caj i toj sajtel laꞌ pusicꞌal chaꞌan wen tijicñayetla. 
Mi caj i yʌqꞌuentel Sion pejtelel i chubʌꞌan jini tejclum tac 
mach bʌ anic tsiꞌ cʌñʌyob Dios. Mi caj i cuchbeñetla tilel 
cabʌl chubʌꞌañʌl tilem bʌ ti ñajtʌl. 6 Bajcꞌʌl caballo mi caj i 
cꞌotelob baꞌ añetla loqꞌuemoꞌ bʌ ti Madián yicꞌot ti Efa. Mi 
caj i cuchob tilel oro yicꞌot pom. Mi caj i tsictesañob i ñuclel 
Dios. 7 Mi caj laꞌ wʌqꞌuentel alʌcꞌʌl tac am bʌ ti Cedar. Mi caj 
i pʌyob tilel tat tiñʌmeꞌ tac chꞌoyol bʌ ti Nebaiot chaꞌan maꞌ 
pulbeñon. Utsꞌat mi caj j qꞌuel c majtan yaꞌ ti pulʌntib*. Ti jim 
bʌ qꞌuin mi caj i qꞌuejlel ti ñuc jini Templo c chaꞌan cheꞌ mi 
cʌcꞌ ti tsictiyel c ñuclel.

8  ¿Majquiyob jini motocñayoꞌ bʌ taloꞌ bʌ ti Israel cheꞌ 
bajcheꞌ xꞌujcuts muꞌ bʌ i sujtel tiꞌ niꞌ? 9 Ñaxan miꞌ cꞌotelob 
colem barco tac loqꞌuemoꞌ bʌ ti Tarsis. Woliꞌ pʌyob tilel laꞌ 
walobilob loqꞌuemoꞌ bʌ ti ñajt tac bʌ tejclum. Woliꞌ cuchob 
tilel i chubʌꞌañob yicꞌotob. Come jini Chꞌujul Bʌ ti Israel tsaꞌix 
i yʌqꞌueyetla laꞌ ñuclel tiꞌ wutob jini añoꞌ bʌ ti pañimil.

10 Jini ñajt bʌ chꞌoyolob mi caj i chaꞌ waꞌchocobeñetla laꞌ 
tejclum tac. Jini yumʌlob mi caj i melob laꞌ weꞌtel. Tsac 
lowoyetla tic michꞌajel, pero wʌle ti cutslel mi caj c chaꞌ 
pꞌuntañetla. 11 Maꞌanic mi caj i ñujpꞌel i tiꞌ tac laꞌ tejclum mi ti 
qꞌuiñil mi ti acꞌʌlel. Jamʌl mi caj i yajñel chaꞌan miꞌ yochelob 
jini ñajt bʌ chꞌoyolob woli bʌ i chꞌʌmbeñetla tilel i chubʌꞌan 
tilem bʌ tiꞌ lumal tac. Jini reyob mi caj i pꞌisetla tiꞌ wenta. 
12  Jini tejclum mach bʌ anic miꞌ qꞌueletla ti ñuc pꞌumpꞌun mi 
caj i cʌytʌl. Mi caj i luꞌ jilelob jini mach bʌ anic miꞌ pꞌisetla ti 
wenta. 13 Jini añoꞌ bʌ ti Líbano mi caj i cuchbeñetla tilel jini 
cꞌax utsꞌat bʌ teꞌ, jini ciprés, yicꞌot jini taj, yicꞌot olmo, chaꞌan 
mi laꞌ chaꞌ mel ti utsꞌat jini Chꞌujul bʌ Ajñibʌl c chaꞌan. I tꞌojol 
jax mi caj i qꞌuejlel jini Templo c chaꞌan yaꞌ baꞌ mi cʌcꞌ c ñuclel. 
14 Jini yumʌlob tsaꞌ bʌ i ticꞌlayetla mi caj i tilel i peqꞌuesañob 
i bʌ ti laꞌ tojlel. Mi caj i ñoctʌlob ti laꞌ woc pejtel tsaꞌ bʌ i 
tsꞌaꞌleyetla. Miꞌ caj ti ajlel Jerusalén, “I Tejclum lac Yum”, 
yicꞌot “Jini Ñuc bʌ Wits i Chaꞌan jini Chꞌujul Bʌ ti Israel”.

15 Maꞌanix mi caj c chʌn cʌyetla. Maꞌanix mi caj laꞌ tsꞌaꞌlentel. 
Mach ti laꞌ bajñelic mi caj laꞌ cʌytʌl. Mi caj c ñuqꞌuesañetla. 
Mi caj laꞌ chaꞌlen yumʌl ti pejtelel ora. Mach jilic laꞌ tijicñʌyel 
ti pejtelel ora. 16  Cabʌl reyob yicꞌot cabʌl tejclum tac mi caj i 
yʌqꞌueñetla i chubʌꞌan chaꞌan mi laꞌ ñajꞌan ti pejtelel chuqui tac 

laꞌ wom. Cheꞌ jini mi caj laꞌ ñaꞌtan Yumʌlon, laꞌ waj Coltayajon 
tsaꞌ bʌ c mʌñʌyetla. Joñon jach Pꞌʌtʌlon ti Israel. 17 Mi caj 
cʌqꞌueñetla chubʌꞌañʌl ñumen letsem bʌ i tojol cheꞌ bajcheꞌ laꞌ 
chaꞌan. Tiꞌ wentajlel bronce mi caj cʌqꞌueñetla oro. Tiꞌ wentajlel 
tsucu taqꞌuin mi caj cʌqꞌueñetla plata. Tiꞌ wentajlel teꞌ mi caj 
cʌqꞌueñetla bronce. Tiꞌ wentajlel xajlel mi caj cʌqꞌueñetla tsucu 
taqꞌuin. Mi caj laꞌ mel laꞌ weꞌtel tiꞌ ñʌchꞌtilel laꞌ pusicꞌal. Mi caj 
laꞌ jacꞌ chuqui toj. 18  Maꞌanix mi caj i chʌn tejchel jontolil ti laꞌ 
lumal. Maꞌanix wocol yicꞌot jisaya baꞌ chumuletla. Coltʌbiletla 
chaꞌan laꞌ Yum, i wentajʌch i tsꞌajquil laꞌ tejclum. Mi caj laꞌ 
suben wocolix i yʌlʌ cheꞌ mi laꞌ wochel, cheꞌ mi laꞌ loqꞌuel.

19 Maꞌanix i yeꞌtel qꞌuin ti laꞌ tojlel. Maꞌanix i yeꞌtel uw. Come 
añʌch laꞌ cꞌʌcꞌal ti qꞌuiñil yicꞌot ti acꞌʌlel, jiñʌch laꞌ Yum 
Dios muꞌ bʌ caj i chʌn lejmel i wenta cꞌajc ti laꞌ tojlel. Jini 
mi caj i yʌqꞌueñetla laꞌ ñuclel ti pejtelel ora. 20 Yaꞌ baꞌ añetla 
maꞌanix mi caj i chʌn bʌjlel qꞌuin, mi jinic uw. Come laꞌ Yum 
i wentajʌch cꞌajc laꞌ chaꞌan mach bʌ yujilic yajpel ti pejtelel 
ora. Mach chʌn talix i chꞌijyemlel laꞌ pusicꞌal. Tsaꞌix ñumi laꞌ 
wocol. 21 Toj mi caj i yajñelob laꞌ piꞌʌlob ti jujuntiquil. Mi caj 
i yajñelob ti jini lum ti pejtelel ora cheꞌ bajcheꞌ cꞌocꞌ bʌ i buts 
teꞌ tsaꞌ bʌ c pʌcꞌʌ muꞌ bʌ i wen colel. Jiñʌch c melbal tsaꞌ bʌ c 
mele. Ñuc mi caj c pʌs c bʌ tiꞌ tojlelob. 22  Jini mach bʌ ñuquic 
mi caj i pꞌojlel ti jumpꞌejl mil. Jini jumpꞌejl alʌ colonia mi caj 
i colel ti colem tejclum. Joñon laꞌ Yumon. Mi caj c tsꞌʌctesan 
cheꞌ i yorajlelix.

I tsictesʌntel i coltʌntel Israel

61  An i yEspíritu lac Yum Dios tic pusicꞌal, come lac 
Yum tsiꞌ yajcayon chaꞌan mic subeñob jini wen tꞌan 

jini utsoꞌ bʌ. Tsiꞌ chocoyon tilel chaꞌan mic lajmesʌbeñob i 
chꞌijiyemlel i pusicꞌal jini chꞌijiyemoꞌ bʌ, chaꞌan mic subeñob 
loqꞌuel jini ñupꞌuloꞌ bʌ, chaꞌan mic jambeñob i tiꞌ mʌjquibʌl baꞌ 
ñupꞌulob, 2  chaꞌan mic subeñob i yorajlelix miꞌ pʌstʌl i yutslel 
i pusicꞌal lac Yum. Tal to jini qꞌuin cheꞌ mi caj i qꞌuextan mulil 
lac Dios. Chocbilon tilel chaꞌan mic ñuqꞌuesʌbeñob i pusicꞌal 
pejtel woliyoꞌ bʌ ti uqꞌuel. 3 Mi caj j coltan jini woli bʌ i tsicob 
i pusicꞌal ti Sion. Mi caj cʌqꞌueñob i chꞌʌjlil i jol i wenta tʌñil 
cꞌajc. Mi caj cʌqꞌueñob i tijicñʌyel i pusicꞌal i wenta uqꞌuel. Mi 
caj c lajmesʌbeñob i wocol chaꞌan miꞌ cajelob ti cꞌay chaꞌan 

ñucon. Toj mi caj i qꞌuejlelob. Pꞌʌtʌl mi caj i yajñelob cheꞌ 
bajcheꞌ cꞌolol wen chucul bʌ i wiꞌ. Tsac pʌcꞌʌyob chaꞌan miꞌ 
tsictesañob c ñuclel.

4 Mi caj i chaꞌ melob jini jejmen bʌ otot tac am bʌ ti wajali. 
Mi caj i waꞌchocoñob. Mi caj i chaꞌ melob jini tejclum tac 
tsaꞌ bʌ jejmi ti yan tac bʌ ora. 5 Jini ñajt bʌ tilemob mi caj 
i cʌntañob laꞌ tiñʌmeꞌ. Mi caj i qꞌuelob laꞌ chol yicꞌot laꞌ 
tsꞌusubil. Jini mach bʌ anic tsiꞌ cʌñʌyob Dios ti ñaxan wolix 
i melbeñetla laꞌ weꞌtel. 6 Jixcu jatetla mi caj laꞌ pejcʌntel ti 

“motomajob i chaꞌan lac Yum” yicꞌot “xꞌeꞌtelob i chaꞌan Dios”. 
Jini wen chumuloꞌ bʌ ti yan tac bʌ lum mi caj i yʌqꞌueñet laꞌ 
majtan. Mi caj i wen pꞌojlel laꞌ chubʌꞌan. Wen ñuc mi caj laꞌ 
qꞌuejlel. 7 Tsaꞌ laꞌ wubi quisin cheꞌ bʌ tsaꞌ aꞌlentiyetla, pero mi 
caj laꞌ wʌqꞌuentel chaꞌyajl i ñumel laꞌ majtan chaꞌan miꞌ chaꞌ 
ñucꞌan laꞌ pusicꞌal. Cheꞌ jini mi caj laꞌ wen chumtʌl ti laꞌ lum. 
Mi caj laꞌ taj laꞌ tijicñʌyel mach bʌ yujilic jilel.

8  Come joñon laꞌ Yumon. Mij cꞌuxbin chuqui tac toj, pero mic 
tsꞌaꞌlen xujchꞌ yicꞌot tsʌnsa. Mi caj cʌqꞌueñetla laꞌ chobejtʌbal. 
Mi caj c mel xucꞌul bʌ tꞌan quicꞌotetla mach bʌ yujilic jejmel 
ti pejtelel ora. 9 Mi caj laꞌ cʌjñel tiꞌ tojlel yan tac bʌ tejclum 
chaꞌan mero i pꞌolbaletla Israel. Majqui jach miꞌ qꞌueletla mi 
caj i ñaꞌtan cꞌuxbibiletla c chaꞌan. Cheꞌ tsiꞌ yʌlʌ lac Yum.

10 Cabʌl miꞌ ñucꞌan c pusicꞌal chaꞌan lac Yum. Cꞌax tijicña 
jax mi cubin chaꞌan c Dios, come tsiꞌ coltayon. Tsiꞌ yʌqꞌueyon 
toj bʌ c pusicꞌal. Tsiꞌ yʌqꞌueyon c lʌp wen utsꞌatax bʌ pisil 
yubil, cheꞌ bajcheꞌ xñujpuñijel muꞌ bʌ i chꞌʌl i bʌ, cheꞌ bajcheꞌ 
xchꞌoc muꞌ bʌ caj ti ñujpuñijel miꞌ chꞌʌl i bʌ ti wen letsem tac 
bʌ i tojol. 11 Lac Yum mi caj i mel ti toj jini colem tejclum tac. 
Cheꞌ bajcheꞌ jini lum miꞌ yʌcꞌ ti colel lac pʌcꞌbal, cheꞌ bajcheꞌ 
miꞌ pasel pimel yicꞌot nichim, cheꞌ jaꞌel lac Yum Dios miꞌ yʌcꞌ 
ti pasel chuqui tac toj tiꞌ tojlel i tejclumob. Cheꞌ jini mi caj i 
cꞌʌyibeñob i ñuclel Dios pejtelel tejclum tac.

62  Lac Yum woliꞌ yʌl: Mach ñʌchꞌʌlic mi caj j cʌytʌl, 
come cꞌux mi cubin Sion. Mic pꞌuntan Jerusalén. 

Maꞌanic mi caj j cꞌaj co jinto miꞌ mel chuqui toj, jinto cheꞌ 
coltʌbilix chaꞌan miꞌ pam tsictiyel c tojel cheꞌ bajcheꞌ i sʌclel 
qꞌuin, cheꞌ bajcheꞌ cꞌajc woli bʌ ti lejmel, cheꞌen. 2  Pejtelel 
tejclum tac mi caj i qꞌuelob toj a pusicꞌal. Pejtelel jini yumʌlob 
mi caj i qꞌuelob a ñuclel. Lac Yum mi caj i yʌqꞌueñet tsijiꞌ bʌ 

a cꞌabaꞌ. 3 A tꞌojol jax tiꞌ cꞌʌb cheꞌ bajcheꞌ corona. I chꞌʌjlibet 
rey tiꞌ cꞌʌb Dios chaꞌan maꞌ pʌs i ñuclel i yumʌntel. 4 Maꞌanix 
majqui mi caj i yʌl “cʌybilet”. Maꞌanix majqui mi caj i yʌl 

“jisʌbil a lumal”. Mi caj i yʌlob “cꞌuxbibilet i chaꞌan lac Yum” 
yicꞌot “pʌybilet cheꞌ bajcheꞌ ti ñujpuñijel”, cheꞌob, come tijicña 
miꞌ qꞌuelet lac Yum. Ñujpuñemet yicꞌot. 5 A walobilob mi caj 
i cꞌuxbiñet, Jerusalén. Wen tijicñayob i pusicꞌal cheꞌ bajcheꞌ 
xñujpuñijel muꞌ bʌ i pʌy xchꞌoc chaꞌan i yijñam. Cheꞌ jaꞌel 
tijicña i pusicꞌal a Dios ti a tojlel.

6-7 Joñon a Yumon, Jerusalén. Tsaꞌix c waꞌchoco xcʌntayajob 
yaꞌ tiꞌ tsꞌajquil a tejclum muꞌ bʌ caj i pejcañonob ti oración ti 
qꞌuiñil yicꞌot ti acꞌʌlel. Jatetla muꞌ bʌ laꞌ cꞌuxbiñon mach yomic 
mi laꞌ cʌy laꞌ pejcañon. Mach mi laꞌ wʌqꞌueñon j cꞌaj co jinto 
mic tilel c chaꞌ wenꞌesan Jerusalén, jinto cheꞌ tsaꞌix c chaꞌ mele 
ti utsꞌat, cheꞌ chaꞌ anix i ñuclel Jerusalén ila ti pañimil. 8  Tsaꞌix 
c waꞌchoco c tꞌan. Tsaꞌix c letsa j cꞌʌb yujil bʌ eꞌtel. Maꞌanix mi 
caj c chʌn aqꞌueñob i cꞌux a trigo a contrajob. Jini chꞌoyoloꞌ bʌ 
ti yambʌ lum, maꞌanix mi caj i japob a vino tsaꞌ bʌ a mele. 9 Jini 
muꞌ bʌ i chaꞌleñob cꞌajbal mi caj i cꞌuxob i wut. Mi caj i subob 
c ñuclel. Jini muꞌ bʌ i tucꞌbeñob i wut tsꞌusub mi caj i japob 
i yaꞌlel yaꞌ tiꞌ pat jini chꞌujul bʌ Templo c chaꞌan. 10 Winicob 
xꞌixicob, ochenla, ochenla tiꞌ tiꞌ tac Sion. Chajpʌbenla i bijlel 
c chaꞌañoꞌ bʌ chaꞌan miꞌ sujtelob. Wen melela jini colem bij. 
Locꞌsanla pejtelel muꞌ bʌ i mʌctan. Letsanla i bandera Israel. 
11 Laꞌ wilan, tsaꞌix cʌcꞌʌ ti ubintel cꞌʌlʌl tiꞌ ñajtlel pañimil: 
Subeñob c chaꞌañoꞌ bʌ: “Joñon laꞌ Yumon, laꞌ Dioson. Talon 
chaꞌan mij coltañetla. Mi caj cʌqꞌueñetla cabʌl laꞌ majtan”. 
12  Mi caj i pejcʌntelob jini israelob ti Chujul bʌ Tejclum, 
yicꞌot Coltʌbiloꞌ bʌ i chaꞌan i Yum. Jixcu Jerusalén, mi caj i 
yotsʌbentel i cꞌabaꞌ ti Sʌclʌbil bʌ Tejclum, yicꞌot Tejclum mach 
bʌ Cʌybilic. Cheꞌ tsiꞌ yʌlʌ lac Yum.

Lac Yum miꞌ yʌqꞌuen castigo i contrajob

63  ¿Majqui jini ñuc bʌ loqꞌuem bʌ ti Bosra am bʌ ti Edom? 
Lʌpʌl i chaꞌan wen i tꞌojol jax bʌ i pislel, tsꞌajbil bʌ ti 

chʌccojan bʌ. Talix ti xʌmbal yicꞌot cabʌl i pꞌʌtʌlel. Dios tsiꞌ 
jacꞌʌ: Joñoñʌch a Yumon. Mic sub chuqui toj. Pꞌʌtʌlon, wen 
cujil coltaya, cheꞌen. 2  ¿Chucoch chʌccojan a bujc, cheꞌ bajcheꞌ i 
bujc jini muꞌ bʌ i petsꞌ tꞌuchtan loqꞌuel i yaꞌlel tsꞌusub?

3 Dios tsiꞌ jacꞌʌ: C Bajñel jach tsac petsꞌ tꞌuchta loqꞌuel i yaꞌlel 
tsꞌusub ti Edom, come maꞌanic c piꞌʌl ti eꞌtel. Tic michꞌajel tsac 
petsꞌ tꞌuchta j contrajob. Tsac teñeyob tic michꞌajel. Jini chaꞌan 
tsiꞌ wijtsꞌayon i chꞌichꞌel. Tsaꞌ laj pʌjqꞌui c pislel. 4 Tsac wʌn 
ñaꞌta jini qꞌuin. I qꞌuiñilelʌch i qꞌuextʌntel mulil. Wolij coltan 
c tejclum chaꞌan miꞌ loqꞌuelob tiꞌ wenta jini muꞌ bʌ i ticꞌlañob. 
5 Tsaj qꞌuele maꞌanic majch woliꞌ coltañob mi juntiquilic. Tsac 
mele c pusicꞌal chaꞌan maꞌanic majch tsiꞌ jacꞌʌ i coltañob. 
Jini chaꞌan tic michꞌajel tsaj coltayob tic bajñel pꞌʌtʌlel. 6 Tic 
michꞌajel tsac pechꞌ teñe winicob mach bʌ anic tsiꞌ cʌñʌyoñob. 
Tsac xiqꞌuiyob ti yajlel. Tsac jisayob. Yolocña tsaꞌ majli i 
chꞌichꞌel ti lum. Cheꞌ tsiꞌ yʌlʌ Dios.

I yutslel lac Yum tiꞌ tojlel Israel
7 Mi caj c chaꞌ sub jini ñuc tac bʌ a weꞌtel c Yum, chaꞌan tsaꞌ 

pꞌuntayon lojon. Ñuquix c pusicꞌal chaꞌan tsaꞌ wen pʌsbeyob 
israelob i yutslel a pusicꞌal. Uts tsaꞌ pʌsʌ a bʌ tic tojlel 
lojon. Tsaꞌ wen coltayon lojon cꞌʌlʌl ti oñiyi. 8  Tsaꞌ wʌlʌ: C 
chaꞌañetla. Maꞌanix mi caj laꞌ chʌn cʌyon, cheꞌet. Jini chaꞌan 
tsaꞌ coltayon lojon. 9 Ti pejtelel i wocol c tat lojon tsaꞌ wubi 
wocol. A bajñel tsaꞌ coltayob ti a cꞌuxbiya, tiꞌ yutslel a pusicꞌal. 
Tsaꞌ chꞌuyuyob letsel ti a cꞌʌb. Tsaꞌ meqꞌueyob majlel. Maꞌanic 
tsaꞌ wis cʌyʌyob.

10 Pero tsiꞌ ñusayob a tꞌan. Tsiꞌ yʌqꞌueyob i chꞌijiyemlel i 
pusicꞌal jini Chꞌujul bʌ a wEspíritu. Jini chaꞌan tsaꞌ sujtiyet 
tiꞌ contra. Tsaꞌ pꞌojlesʌbeyob i wocol. 11 Tiꞌ caj i wocol tsaꞌ caji 
i chaꞌ ñaꞌtañob Moisés i winic Dios tsaꞌ bʌ i pʌyʌ loqꞌuel c 
tat lojon ti Egipto. Cꞌam tsaꞌ caji i yʌlob: ¿Baqui an lac Yum 
tsaꞌ bʌ i pʌyʌ ñumel ti colem ñajb jini israelob tiꞌ cꞌʌb Moisés 
cheꞌ bajcheꞌ xcʌnta tiñʌmeꞌ? ¿Baqui an Dios tsaꞌ bʌ i choco 
tilel Chꞌujul bʌ i yEspíritu chaꞌan miꞌ yajñel yicꞌot c tat lojon? 
12  ¿Baqui an jini tsaꞌ bʌ i tꞌoxo jini colem ñajb ti ñuc bʌ i 
pꞌʌtʌlel cheꞌ bʌ tsiꞌ sʌtsꞌʌ i cꞌʌb Moisés? Cheꞌ jini tsiꞌ yʌcꞌʌ i 
bʌ ti cʌjñel chaꞌan miꞌ ñaꞌtʌntel ti pejtelel ora. 13 ¿Majqui tsiꞌ 
cꞌaxtesayob yaꞌ baꞌ tam jini jaꞌ? Toj tsaꞌ majliyob cheꞌ bajcheꞌ 
caballo ti tiquiñal pañimil. Maꞌanic tsiꞌ jatsꞌʌyob i yoc. 14 Jini 
Chꞌujul bʌ a wEspíritu tsiꞌ yʌqꞌueyob i cꞌaj i yo cheꞌ bajcheꞌ 
wacax ti jamil. Cheꞌʌch tsaꞌ tojꞌesa majlel a winicob. Ñuc tsaꞌ 
pʌsʌ a bʌ tiꞌ tojlelob, cheꞌob.

Tsiꞌ cꞌajtibeyob Dios i coltʌntel
15 C Yum, añet bʌ ti chan, añet bʌ ti chꞌujul bʌ a chumlib 

i tꞌojol jax bʌ, qꞌueleyon lojon. ¿Baqui an a cꞌuxbiya? Chaꞌ 
pʌsbeñon lojon a pꞌʌtʌlel yicꞌot ñuc bʌ a melbal. Mach a tʌtsꞌ 
a bʌ tic tojlel lojon. 16  Mach chʌn mejlix i coltañon lojon jini 
Abraham yicꞌot Jacob, pero mi mejlel jatet, come c Tatet lojon, 
Caj Coltayajet lojon. Jiñʌch a cꞌabaꞌ ti pejtelel ora. 17 C Yum, 
¿chucoch maꞌ wʌcꞌon lojon ti sajtel baꞌ mach c tajayic a bijlel? 
¿Chucoch maꞌ tsʌtsꞌesan c pusicꞌal lojon? Jini chaꞌan maꞌanix 
a bʌcꞌñʌntel tiꞌ tojlel winicob. Sujten tic tojlel lojon, come a 
chaꞌañon lojon cheꞌ bajcheꞌ jaymojton lojon. Cꞌux maꞌ wubin 
a winicob. 18  Jini Jerusalén poj jumucꞌ jach an tic wenta lojon. 
Tsaꞌ juli laj contrajob. Tsiꞌ chilbeyon lojon. Tsiꞌ tꞌuchtayob. 19 C 
Yum, ¿chucoch maꞌ qꞌuelon lojon cheꞌ bajcheꞌ sajtem bʌ mach 
bʌ i cʌñʌyetic, mach bʌ anic miꞌ yumañet, jini parte bʌ i cꞌabaꞌ 
mach bʌ a walobilic?

64  Utsꞌatax muqꞌuic a jam jini panchan chaꞌan maꞌ 
jubel tilel. Cheꞌ jini mux i ñijcan i bʌ jini wits ti 

bʌqꞌuen cheꞌ maꞌ tꞌuchtan. 2  Lajal a ñuclel cheꞌ bajcheꞌ cꞌajc 
muꞌ bʌ i pul jini colem teꞌel tac, muꞌ bʌ i yʌcꞌ ti lojc jini 
colem ñajb jinto miꞌ luꞌ tiquesan. Tsiltsilña ti bʌqꞌuen jini 
colem tejclum tac ti a tojlel. Maꞌ wʌcꞌ ti cʌjñel a cꞌabaꞌ tiꞌ 
tojlel a contrajob. 3  Tsaꞌ pʌsbeyob bʌbʌqꞌuen bʌ a melbal 
mach bʌ anic tsac pijta lojon. Cheꞌ bʌ tsaꞌ jubiyet tilel, tsiꞌ 
ñijca i bʌ colem wits ti a tojlel. 4 Cꞌʌlʌl wʌle maꞌanic baꞌ wis 
ubibil i chaꞌan winicob yambʌ dios bajcheꞌ jatet. Maꞌanic 
yambʌ cʌmbil bʌ c chaꞌan lojon muꞌ bʌ i mel ñuc tac bʌ 
i yeꞌtel chaꞌan miꞌ coltan jini muꞌ bʌ i ñop tiꞌ xucꞌtilel i 
pusicꞌal.

5 Jatet maꞌ chꞌʌm ti a wenta jini muꞌ bʌ i tijicñesan i bʌ tiꞌ 
melol chuqui toj, muꞌ bʌ i cꞌajtesañet baqui jach miꞌ majlel. 
Pero mach tojonic lojon. Cabʌl lojon c mul. Cabʌl tsaꞌ jalꞌayon 
lojon ti mulil. Jini chaꞌan michꞌet. ¿Mejl ba c taj lojon j 
coltʌntel? 6 Tic pejtelel lojon bibiꞌon lojon ti a wut chaꞌan 
lojon c mul. Maꞌanic maꞌ qꞌuel ti utsꞌat wen bʌ c melbal lojon. 
Cheꞌ yilalob ti a wut bajcheꞌ tuwix bʌ pisil. Lajal miꞌ jilel laj 
cꞌʌjñibal cheꞌ bajcheꞌ miꞌ tiquin i yopol teꞌ. Chaꞌan c mul lojon 
mic pʌjyel lojon majlel. 7 Maꞌanix majch miꞌ chʌn ñaꞌtan a 

cꞌabaꞌ. Maꞌanix majch miꞌ cꞌajtibeñet i pꞌuntʌntel. Jini chaꞌan 
tsaꞌ mʌyʌ a wut tic tojlel lojon. Tsaꞌ cʌyʌyon lojon tiꞌ pꞌʌtʌlel c 
mul lojon.

8  Pero c Yumet lojon, c Tatet lojon. Añon lojon ti a cꞌʌb cheꞌ 
bajcheꞌ ocꞌol tiꞌ cꞌʌb xmel pꞌejt. Tic pejtelel lojon a melbalon 
lojon. 9 C Yum, mach a chʌn michꞌan. Mach yomic cʌlʌx jax 
a michꞌajel. Mach maꞌ chʌn cꞌajtesan c mul lojon. Qꞌueleyon 
lojon, awilan a chaꞌañon lojon. 10 Tsaꞌix sujti ti tiquiñal 
bʌ pañimil jini chꞌujul bʌ a tejclum tac ti Israel. Jisʌbilix 
Jerusalén. 11 Laj pulemix ti cꞌajc jini chꞌujul bʌ Templo, jini 
i tꞌojol jax bʌ baqui tsiꞌ chꞌujutesayetob c ñojteꞌel lojon. Laj 
jisʌbilix pejtelel jini cꞌuxbibil bʌ c chaꞌan lojon. 12  Qꞌuelelix 
a chaꞌan pejtelel ili wocol, c Yum. ¿Mach ba anic chuqui 
mi caj a tumben? ¿Ñʌchꞌʌl ba mi caj a cʌytʌl jinto maꞌ wen 
peqꞌuesañon?

I castigo jini xñusatꞌañob

65  Lac Yum tsiꞌ yʌlʌ: Tsa cʌcꞌʌ c bʌ ti cʌjñel i chaꞌan 
jini mach bʌ anic tsiꞌ cꞌajtiyoñob. Tsiꞌ tajayoñob 

jini mach bʌ anic tsiꞌ sʌclayoñob. Tsac subeyob jini mach 
bʌ i cʌñʌyoñobic: “Um baꞌ añon. Laꞌla”, choꞌon. 2  Pero ti 
pejtelel qꞌuin wolic chʌn pʌy c chaꞌañoꞌ bʌ. Tsiꞌ ñusayob 
c tꞌan. Tsiꞌ tsajcayob i bijlel jontolil yicꞌot chuqui tac jach 
yomob. 3  Miꞌ chʌn xicꞌoñob ti michꞌajel, come ñʌmʌlob ti 
diosteꞌ tac. Miꞌ chꞌujutesañob ti pʌcꞌʌbʌl. Miꞌ pulbeñob pom 
ti pulʌntib melbil bʌ ti ladrillo. 4 Ti acꞌʌlel miꞌ majlelob 
baꞌan mucoñibʌl yicꞌot chꞌen tac chaꞌan miꞌ chꞌujutesañob 
xibajob. Miꞌ tsʌnsʌbeñob chitam chaꞌan miꞌ cꞌuxob i bʌcꞌtal 
yicꞌot yambʌ ticꞌbil tac bʌ i bʌl i ñʌcꞌ. 5  Miꞌ lon subeñob i bʌ: 

“Cʌlen yaꞌi, mach a tʌlon, come wen sʌcon. Bibiꞌet”, cheꞌob. 
Jini winicob miꞌ techbeñoñob c michꞌajel. 6  Tsꞌijbubil pejtelel 
iliyi baꞌ qꞌuelel c chaꞌan. Mach ñʌchꞌʌlic mi caj j cʌytʌl. 
Mi caj j qꞌuextʌbeñob i mul. 7 Mi caj i tojob i mul, yicꞌot 
i mul i tatob. Come junlajal tsiꞌ puluyob pom ti wits. Tsiꞌ 
tsꞌaꞌleyoñob ti bujbujtʌl. Jini chaꞌan mi caj cʌqꞌueñob i toj i 
mul. Cheꞌ bajcheꞌ an i melbalob, cheꞌʌch mi caj c pꞌisbeñob i 
wocol.

Lac Yum miꞌ wen coltan jini toj bʌ, pero 
miꞌ jisan jini xnusatꞌañob

8  Lac Yum woliꞌ yʌl: Maꞌanic mi caj c laj jisañob, come mach 
junlajalobic. Mi caj c yajcañob cheꞌ bajcheꞌ mi laꞌ yajcan 
tsꞌusub yaꞌ ti tsꞌusubil baꞌ xʌbʌl utsꞌat bʌ tsꞌusub yicꞌot mach 
bʌ utsꞌatic. Miꞌ laꞌ wʌl: “Mach maꞌ wʌcꞌ ti sajtel jini wen bʌ, 
come añʌch i cꞌʌjñibal lac chaꞌan”, cheꞌetla. Cheꞌʌch mi caj c 
mel tiꞌ tojlel israelob. Maꞌanic mi caj c luꞌ jisañob come cꞌux 
mi cubin c winicob. 9 Mi caj cʌcꞌ ti pꞌojlel i pꞌolbalob Israel. Miꞌ 
cajelob ti chumtʌl ti chꞌujul bʌ wits ti Judá jini yajcʌbiloꞌ bʌ c 
chaꞌan. I chaꞌañobix miꞌ majlel jini lum. Yaꞌ mi caj i yajñelob 
xꞌeꞌtelob c chaꞌan. 10 Pejtelel jini joctʌl ti Sarón mi caj i sujtel 
chaꞌan i bucꞌujib tiñʌmeꞌ. Jini joctʌl ti Acor mi caj i yochel 
chaꞌan i potrero wacax. I chaꞌañobʌch jini winicob muꞌ bʌ i 
sʌclañoñob. 11 Pero jatetla muꞌ bʌ laꞌ tʌtsꞌ laꞌ bʌ tic tojlel, muꞌ 
bʌ laꞌ tsꞌaꞌlen jini Templo, muꞌ bʌ laꞌ chꞌujutesan jini dios Gad, 
yicꞌot jini dios Meni, 12  mi caj cʌqꞌuetla ti tsʌnsʌntel ti espada. 
Ti laꞌ pejtelel mi caj laꞌ majlel ti tsʌnsʌntel. Come cheꞌ bʌ tsac 
pʌyʌyetla, maꞌanic tsaꞌ laꞌ jacꞌbeyon. Cheꞌ bʌ tsac pejcayetla, 
maꞌanic tsaꞌ laꞌ wubiyon. Tsaꞌ laꞌ mele jontolil tiꞌ tojel c wut. 
Tsaꞌ laꞌ yajca chuqui tac tsꞌaꞌlebil c chaꞌan.

13 Jini chaꞌan lac Yum Dios woliꞌ subeñetla: Qꞌuelela c 
winicob. Mi caj i tajob chuqui miꞌ cꞌuxob, pero jatetla mi caj 
laꞌ wubin wiꞌñal. Pꞌisi ti laꞌ wenta. Jini c winicob miꞌ cajelob ti 
uchꞌel, pero jatetla mi caj laꞌ wubin tiquin tiꞌ. Ñaꞌtanla, tijicña 
mi caj i yubiñob c winicob, pero jatetla mi caj laꞌ wubin 
quisin. 14 Qꞌuelela c winicob. Mi caj i chaꞌleñob cꞌay chaꞌan i 
tijicñʌyel i pusicꞌal, pero jatetla mi caj laꞌ chaꞌlen oñel. Mi caj 
laꞌ chaꞌlen uqꞌuel chaꞌan chꞌijiyem laꞌ pusicꞌal, come maꞌanic laꞌ 
coltʌntel. 15 Mi caj i ñaꞌtintel laꞌ cꞌabaꞌ cheꞌ bajcheꞌ pꞌajoñel tiꞌ 
tojlel jini yajcʌbiloꞌ bʌ c chaꞌan, cheꞌen. Lac Yum Dios mi caj i 
yʌqꞌuetla ti tsʌnsʌntel. Pero mi caj i yotsʌbeñob yambʌ i cꞌabaꞌ 
jini xꞌeꞌtelob i chaꞌan. 16  Majqui jach yom i tajben i yutslel Dios 
ti jini lum mi caj i waꞌchocon i tꞌan tiꞌ cꞌabaꞌ jini isujm bʌ Dios, 
come maꞌanix i ñaꞌtʌntel wocol am bʌ ti yambʌ ora. Yajpemix 
tic wut a mul, cheꞌen.

Tsijiꞌ bʌ panchan yicꞌot pañimil
17 Laꞌ wilan wolic mel tsijiꞌ bʌ panchan yicꞌot tsijiꞌ bʌ pañimil. 

Maꞌanic mi caj i chʌn ñaꞌtʌntel jini tsaꞌix bʌ ñumi. Maꞌanix 
majch mi caj i chʌn cꞌajtesan. 18  Laꞌ ñucꞌac laꞌ pusicꞌal ti 
pejtelel ora. Yom tijicñayetla chaꞌan pejtel jini woli bʌ c mel. 
Tijicña mi caj c chaꞌ mel Jerusalén. Tijicña mi caj i yubiñob 
jini yaꞌ bʌ chumulob. 19 Joñon jaꞌel tijicña mi caj j qꞌuel 
Jerusalén. Tijicña mi caj j qꞌuel jini yaꞌ bʌ chumulob. Maꞌanix 
mi caj i chʌn ubintel uqꞌuel yicꞌot oñel.

20 Yaꞌi maꞌanix miꞌ chʌmelob alʌlob, mi jinic winic maxto bʌ 
ñoxobic. Mi an muꞌ bʌ i chʌmel cheꞌ an joꞌcꞌal i jabilel, chꞌiton 
to miꞌ chʌmel. Jini xmulil muꞌ bʌ i taj joꞌcꞌal i jabilel cheꞌ miꞌ 
chʌmel chaꞌan i mul, chꞌiton to miꞌ chʌmel. 21-22  Winicob mi 
caj i waꞌchocoñob i yotot. Yaꞌi mi caj i chumtʌlob. Maꞌanic 
majch mi caj i chilbeñob. Cheꞌ miꞌ pʌcꞌob tsꞌusubil, mi caj i 
cꞌuxbeñob i wut. Maꞌanic majch mi caj i xujchꞌibeñob. Mi caj 
i tamꞌañob i jabilel cheꞌ bajcheꞌ i jabilel colem teꞌ. Tijicñayob 
jini yajcʌbiloꞌ bʌ c chaꞌan, come i chaꞌañobʌch pejtelel i wut 
i yeꞌtel. 23 Mach lolomic jach mi caj i chaꞌleñob eꞌtel. Mach 
chaꞌanic wocol mi caj i cosañob i yalobilob, come junlajalob 
i yalobilob yicꞌot i tatob. I pꞌolbalobʌch jini coltʌbiloꞌ bʌ i 
chaꞌan lac Yum. 24 Mi caj i yujtel cheꞌ maxto cajic i pʌyoñob, 
joñon mi caj c jacꞌbeñob. Cheꞌ woliyob to ti tꞌan, mi caj 
cubiñob. 25 Jini bʌteꞌel tsꞌiꞌ yicꞌot tiñʌmeꞌ temel mi caj i 
chaꞌleñob bucꞌbal. Jini bajlum mi caj i cꞌuxeꞌ jam cheꞌ bajcheꞌ 
wacax. Jini lucum am bʌ i veneno maꞌanix mi caj i cꞌux 
winicob. Yaꞌ ti chꞌujul bʌ c wits maꞌanic majch mi caj i ticꞌlan i 
piꞌʌl. Maꞌanic majqui yujil jisaya, cheꞌen lac Yum.

Tiꞌ contra jini payxo bʌ chꞌujutesaya

66  Lac Yum tsiꞌ yʌlʌ: Jini panchan jiñʌch c buchlib. 
Jini pañimil jiñʌch i yajñib coc. ¿Baqui mi caj laꞌ 

waꞌchocobeñon cotot? ¿Baqui mi caj laꞌ melbeñon c chumlib 
baꞌ mij cꞌaj co? 2  Pejtelel iliyi joñon tsac mele yicꞌot j cꞌʌb. Tsaꞌ 
jach caji ti ajñel chaꞌan jach com, cheꞌen lac Yum. Majqui jach 
uts i pusicꞌal mi caj j qꞌuel ti utsꞌat. Cheꞌ juꞌsʌbilix i pusicꞌal 
miꞌ bʌcꞌñañon, miꞌ jacꞌbeñon c tꞌan. 3 Mach utsꞌatic mij qꞌuel 
jini muꞌ bʌ i bajñel yajcan i bijlel, muꞌ bʌ i mel bajcheꞌ jach 

yom i bajñel pusicꞌal. Cheꞌ miꞌ tsʌnsʌbeñon tat wacax lajalʌch 
tic wut bajcheꞌ jini muꞌ bʌ i tsʌnsan winic. Cheꞌ miꞌ tsʌnsan 
tiñʌmeꞌ lajalʌch bajcheꞌ jini muꞌ bʌ i cꞌʌsben i bicꞌ tsꞌiꞌ. Cheꞌ 
miꞌ yʌqꞌueñon i wut jam tic majtan lajalʌch bajcheꞌ i chꞌichꞌel 
chitam. Cheꞌ miꞌ pulbeñon pom junlajal mij qꞌuel yicꞌot jini 
muꞌ bʌ i chꞌujutesan diosteꞌ tac. Jini muꞌ bʌ i bajñel yajcañob 
i bijlel miꞌ mulañob i mel chuqui tac tsꞌaꞌlebil c chaꞌan. 4 Tsaꞌix 
c yajcʌbeyob i wocol muꞌ bʌ caj c chocbeñob tilel. Chuqui 
tac miꞌ bʌcꞌñañob mi caj c chocbeñob. Come maꞌanic tsiꞌ 
jacꞌbeyoñob cheꞌ bʌ tsac pʌyʌyob. Cheꞌ bʌ tsac chaꞌle tꞌan 
maꞌanic tsiꞌ ñichꞌtayob. Tsiꞌ chaꞌleyob jontolil tiꞌ tojel c wut. 
Tsiꞌ yajcayob i mel chuqui tac mic tsꞌaꞌlen.

I coltʌntel jini muꞌ bʌ i ñopob
5 Ubinla c tꞌan pejteleletla muꞌ bʌ laꞌ bʌcꞌñañon, muꞌ bʌ laꞌ 

jacꞌbeñon c tꞌan. Laꞌ piꞌʌlob miꞌ tsꞌaꞌleñetla. Miꞌ choquetla 
loqꞌuel tiꞌ tojlelob chaꞌan cꞌux mi laꞌ wubin j cꞌabaꞌ. Miꞌ 
wajleñetla: “Laꞌ i pʌs i ñuclel lac Yum. Laꞌ ñucꞌac laꞌ pusicꞌal 
ti lac Yum”, cheꞌob. Pero mi caj i yʌjqꞌuelob ti quisin, cheꞌen 
lac Yum. 6 ¿Chucoch juꞌucñayob ti tꞌan yaꞌ ti tejclum? Ubinla 
tꞌan yaꞌ ti Templo. Jiñʌch i tꞌan lac Yum. Woliꞌ yʌqꞌueñob i toj 
i mul i contrajob. 7 Ti pejtelel ora cꞌʌlʌl wʌle maꞌanic baꞌ ubibil 
lac chaꞌan iliyi. Cheꞌ maxto i chaꞌle bajqꞌuel xꞌixic, ¿mejl ba i 
yʌcꞌ alʌl ti pañimil? Isujm, cheꞌ maxto anic woli ti cꞌojꞌol mi 
caj i qꞌuel pañimil chꞌiton bʌ i yalobil. 8  Maꞌanic baꞌ qꞌuelbil 
lac chaꞌan. Isujmʌch jumpꞌejl tejclum mi caj i yilan pañimil ti 
jumpꞌejl jach qꞌuin. Bajcꞌʌl mi caj i ñopob Dios ti ora. Cheꞌ bʌ 
maxto anic tsaꞌ caji ti bajqꞌuel Sion, mi caj i bʌcꞌ acꞌ ti pañimil 
i yalobil. 9 Joñon mi cʌcꞌ ti cʌntʌntel alʌl. Joñon mi cʌcꞌ ti 
lotol cheꞌ i yorajlelix miꞌ qꞌuel pañimil. Cheꞌ jaꞌel mi caj cʌcꞌ ti 
pañimil cabʌl calobilob ti Sion, cheꞌen lac Yum Dios.

10 Yom tem tijicñayetla yicꞌot Jerusalén. Laꞌ ñucꞌac laꞌ pusicꞌal 
pejteletla muꞌ bʌ laꞌ cꞌuxbin. Wen tijicñayetla pejteletla tsaꞌ 
bʌ laꞌ wucꞌta. 11 Yom tijicñayet cheꞌ bajcheꞌ alʌl cheꞌ cabʌl i 
yaꞌlel i chuꞌ muꞌ bʌ i tsuꞌsan. Cheꞌʌch i ñuclel Jerusalén. Yom 
temel mi laꞌ ñajꞌan yicꞌot jini yaꞌ bʌ chumulob, come yaꞌ miꞌ 
pꞌojlel pejtel chuqui wen. 12  Come woliꞌ yʌl lac Yum: Mi caj 
cʌqꞌueñob cabʌl i ñʌchꞌtʌlel cheꞌ bajcheꞌ i yonlel colem jaꞌ. Mi 
caj cʌqꞌueñob i ñuclel tiꞌ tojlel pejtelel tejclum tac. Mi caj i 

cuchbeñob tilel i chubʌꞌan Sion cheꞌ bajcheꞌ i yonlel colem jaꞌ 
cheꞌ miꞌ bujtꞌel. Mi caj i weꞌsañetla. Mi caj i meqꞌuetla, mi caj 
i xixbañetla tiꞌ pix. 13 Cheꞌ bajcheꞌ miꞌ xixban i yalobil xꞌixic, 
cheꞌʌch mi caj c tijicñesañetla jaꞌel. Yaꞌ ti Jerusalén tijicña mi 
caj laꞌ wubin. 14 Cheꞌ mi laꞌ qꞌuel iliyi, tijicña laꞌ pusicꞌal mi 
caj laꞌ wubin. Laꞌ bʌcꞌtal mi caj i tsijibʌyel cheꞌ bajcheꞌ pimel. 
Cheꞌ jini lac Yum mi caj i yʌcꞌ ti cʌjñel i pꞌʌtʌlel tiꞌ tojlel jini 
xꞌeꞌtelob i chaꞌan. Cheꞌ jaꞌel mi caj i yʌcꞌ ti cʌjñel i michꞌajel tiꞌ 
tojlel i contrajob.

15 Come lac Yum mi caj i tilel yicꞌot cꞌajc. Mi caj i choc tilel 
wocol cheꞌ bajcheꞌ pꞌʌtʌl bʌ icꞌ chaꞌan miꞌ jisan i contrajob cheꞌ 
cʌlʌxix i michꞌajel cheꞌ bajcheꞌ i nich cꞌajc. 16  Lac Yum mi caj 
i jisañob ti cꞌajc yicꞌot ti espada cheꞌ miꞌ melob tiꞌ tojlel pejtel 
winicob. Cabʌlob mi caj i tsʌnsʌntelob chaꞌan lac Yum.

17 Temel mi caj i jilelob jini muꞌ bʌ i sʌqꞌuesañob i bʌ chaꞌan 
miꞌ chꞌujutesañob diosteꞌ yaꞌ ti ojlil pʌcꞌʌbʌl joyol bʌ ti teꞌ, 
yicꞌot jini muꞌ bʌ i cꞌuxbeñob i bʌcꞌtal chitam yicꞌot tsuc yicꞌot 
yan tac bʌ bʌteꞌel mach bʌ sʌquic. Ti junyajl jach, mi caj i laj 
jisʌntelob. 18  Come cʌmbil c chaꞌan i pensar yicꞌot i melbal 
pejtelel winicob. Jini chaꞌan mi caj c tempan tilel pejtelel 
winicob yujiloꞌ bʌ tꞌan ti chajp ti chajp. Mi caj i tilelob chaꞌan 
meloñel. Mi caj i qꞌuelob c ñuclel. 19 Mi caj cʌcꞌ ti qꞌuelol i 
yejtal c pꞌʌtʌlel. Mi caj c choc majlel ti yambʌ tejclum tac 
jini coltʌbiloꞌ bʌ c chaꞌan muꞌ bʌ i loqꞌuelob ti utsꞌat cheꞌ mic 
chaꞌlen meloñel. Mux caj i majlelob ti Tarsis, ti Put, ti Lud, 
ti Mesec, ti Ros, ti Tubal, yicꞌot ti Grecia, yicꞌot yaꞌ baꞌan 
jini chumulob tiꞌ tiꞌil ñajb baꞌ mach wis ubibilic i chaꞌañob 
c tꞌan, baꞌ mach wis qꞌuelbilic i chaꞌañob c ñuclel. Mi caj i 
tsictesʌbeñob majlel c ñuclel ti pejtelel tejclum tac. 20 Mi caj i 
luꞌ pʌyob tilel laꞌ piꞌʌlob loqꞌuemoꞌ bʌ ti pejtelel tejclum tac, i 
wenta i majtan lac Yum. Mi caj i sujtelob ti caballo, ti carreta, 
yicꞌot ti ab, yicꞌot ti mula, yicꞌot ti camello, ti chꞌujul bʌ wits ti 
Jerusalén, cheꞌen lac Yum. C majtañʌch cheꞌ bajcheꞌ i wut jam 
tsaꞌ bʌ i chꞌʌmbeyoñob tilel israelob chaꞌan miꞌ yotsañob tic 
Templo. 21 Mi caj cotsan lamital ti motomajob yicꞌot ti levíjob, 
cheꞌen lac Yum.

22  Jini tsijiꞌ bʌ panchan yicꞌot tsijiꞌ bʌ pañimil muꞌ bʌ caj 
c mel, mi caj i chʌn ajñel ti pejtelel ora. Cheꞌ jaꞌel mi caj i 
chʌn ajñelob laꞌ pꞌolbalob tic tojlel. Maꞌanic mi caj i ñajʌyel laꞌ 

cꞌabaꞌ. 23 Ti jujumpꞌejl uw tiꞌ qꞌuiñilel tsijiꞌ bʌ uw, ti jujumpꞌejl 
semana ti qꞌuiñilel cꞌaj o, mi caj i tilelob pejtelel winicob 
chaꞌan miꞌ ñocchocoñob i bʌ tic tojlel. 24 Cheꞌ miꞌ chaꞌ majlelob, 
mi caj i qꞌuelbeñob i bʌcꞌtal jini chʌmeñoꞌ bʌ tsaꞌ bʌ i ñusayob 
c tꞌan. Mach chʌmic i motsoꞌ ti pejtelel ora. Mach yajpic 
jini cꞌajc muꞌ bʌ i pulob. Tsꞌaꞌ mi caj i qꞌuelob pejtel winicob, 
cheꞌen lac Yum. 

Dios tsiꞌ pʌyʌ Jeremías

1  I tꞌan Jeremías i yalobil Hilcías. Motomajʌch Jeremías 
chumul bʌ ti Anatot tiꞌ lumal Benjamín. 2  Lac Yum tsaꞌ 

cajiꞌ pejcan cheꞌ uxlujumpꞌejlix (13) jab i yumʌntel Josías 
(i yalobil Amón) tiꞌ lumal Judá. 3  Lac Yum tsiꞌ chʌn pejca 
Jeremías cheꞌ woli ti rey Joacim (i yalobil Josías) yaꞌ ti Judá 
cꞌʌlʌl tiꞌ junlujumpꞌejlel jab i yumʌntel Sedequías (i yalobil 
Josías). Cheꞌ tiꞌ joꞌpꞌejlel uw tsaꞌ cʌjchiyob majlel jini chumuloꞌ 
bʌ ti Jerusalén.

4 Tsaꞌ tili i tꞌan lac Yum tic tojlel: 5 J cʌñʌyetix cheꞌ maxto 
anic tsa cʌcꞌʌyet ti cʌntʌntel tiꞌ ñʌcꞌ a ñaꞌ. Tsac yajcayet 
cheꞌ maxto anic tsaꞌ qꞌuele pañimil. Tsac wʌn ñaꞌta j cꞌʌñet 
ti subtꞌan tiꞌ tojlel winicob ti pejtelel lum, cheꞌen. 6 Tsa cʌlʌ: 
Mach mejlicon, c Yum Dios. Mach cujilic tꞌan. Maxto anic c 
jabilel, chꞌoꞌchꞌocon to, choꞌon. 7 Lac Yum tsiꞌ chʌn pejcayon: 
Cʌyʌx a sub a bʌ chaꞌan chꞌoꞌchꞌoquet to. Anquese maxto 
anic a jabilel, mi caj a chaꞌlen tꞌan baqui jach mic choquet 
majlel. Cheꞌ bajcheꞌ mic subeñet mi caj a chaꞌ sub. 8  Mach a 
wis bʌcꞌñan winicob, come añon quicꞌotet chaꞌan mi cʌqꞌuet 
ti colel tiꞌ cꞌʌb, cheꞌen lac Yum. 9 Lac Yum tsiꞌ sʌtsꞌʌ i cꞌʌb. Tsiꞌ 
tʌlʌ quej. Tsiꞌ subeyon: Tsaꞌix cotsa c tꞌan ti a wej. 10 Awilan, 
wolix c waꞌchocoñet chaꞌan maꞌ subeñob c tꞌan winicob ti 
pejtelel lum yicꞌot i reyob, chaꞌan maꞌ chocob loqꞌuel, yicꞌot 
chaꞌan maꞌ jisañob, chaꞌan maꞌ chaꞌ techob yicꞌot chaꞌan maꞌ 
xucꞌchocoñob, cheꞌen.

11 Tsaꞌ chaꞌ tili i tꞌan lac Yum tic tojlel: ¿Chuqui wolaꞌ qꞌuel, 
Jeremías? cheꞌen. Tsac jacꞌʌ: Wolij qꞌuel teꞌ. Woliꞌ pasel juntejc 

teꞌ i cꞌabaꞌ almendra, choꞌon. 12  Lac Yum tsiꞌ yʌlʌ: Wen yʌxʌl 
a wo. Joñon jaꞌel yʌxʌl co chaꞌan mic tsꞌʌctesan c tꞌan, cheꞌen. 
13  Tiꞌ chaꞌyajlel tsaꞌ tili i tꞌan lac Yum tic tojlel: ¿Chuqui wolaꞌ 
qꞌuel? cheꞌen. Tsac jacꞌʌ: Wolij qꞌuel colem pꞌejt. Wolix ti lojc 
yaꞌ ti norte, choꞌon.

14 Lac Yum tsiꞌ subeyon: Tal ñuc bʌ wocol loqꞌuem bʌ ti 
norte. Muqꞌuix i taj pejtelel chumuloꞌ bʌ ti a lumal. 15 Mi caj 
c pʌy tilel a contrajob chumuloꞌ bʌ ti yan tac bʌ lum yaꞌ ti 
norte. Talob i waꞌchocon i yumʌntel tiꞌ yochib Jerusalén yicꞌot 
ti chan bʌ tsꞌajc am bʌ tiꞌ joytʌlel Jerusalén yicꞌot ti pejtelel 
xchumtʌl tac ti Judá. 16 Cabʌl jax i jontolil c tejclumob. Jini 
chaꞌan mi caj c chocbeñob tilel pejtel jini wocol chaꞌan tsaꞌix i 
cʌyʌyoñob. Miꞌ pulbeñob pom yambʌ diosob. Miꞌ ñocchocoñob 
i bʌ tiꞌ tojel jini melbil tac bʌ tsaꞌ bʌ i meleyob. 17 Chajpan a 
bʌ. Cucux subeñob pejtel jini tꞌan tsaꞌ bʌ c subeyet. Mach a 
bʌcꞌñañob cheꞌ maꞌ qꞌuelbeñob i wut, ame mi cʌqꞌuet ti quisin 
tiꞌ tojlelob. 18  Awilan tsaꞌix c meleyet cheꞌ bajcheꞌ tsꞌajquibil 
bʌ tejclum joyol bʌ ti a contrajob. Lajalet bajcheꞌ tsꞌajquibil 
bʌ otot mach bʌ mejlic ti chꞌʌjmel. Xucꞌul mi caj a chaꞌlen 
tꞌan tiꞌ contra pejtel i reyob Judá yicꞌot i yalobilob rey yicꞌot 
jini chumuloꞌ bʌ ti jini lum. 19 Mi caj i contrajiñet, pero mach 
mejlic i jisañet come añon quicꞌotet. Mi caj cʌqꞌuet ti colel tiꞌ 
cꞌʌb, cheꞌen lac Yum.

Dios tsiꞌ pejca Israel ti wocol tꞌan

2  Tsaꞌ tili i tꞌan lac Yum tic tojlel: 2  Cucu subeñob c tꞌan 
jini winicob ti Jerusalén: “Cꞌajal to c chaꞌan bajcheꞌ añet 

cheꞌ chꞌoꞌchꞌoquet. Wen bʌxet tic tojlel. Wen cabʌl a cꞌuxbiya 
cheꞌ bajcheꞌ tiꞌ yorajlel ñujpuñijel. Tsaꞌ wen tsajcayon ti colem 
tiquin lum baꞌ maꞌanic pʌcꞌʌbʌl. 3  Cheꞌ jini chꞌujulob israelob 
tic wut cheꞌ bajcheꞌ jini ñaxan bʌ i wut pacꞌ. Pejtel tsaꞌ bʌ i 
jisayob c winicob tsiꞌ tojoyob i mul. Tsaꞌ tili ñuc bʌ wocol tiꞌ 
tojlelob”, cheꞌen lac Yum.

4 Ubinla i tꞌan lac Yum pejteletla i chaꞌañet bʌ la Jacob 
yicꞌot pejteletla añet bʌ la ti Israel. 5 Woliꞌ yʌl lac Yum: 
¿Chuqui c mul tiꞌ tojlel laꞌ tat? ¿Chucoch tsiꞌ cʌyʌyoñob? Tsiꞌ 
lon cꞌuxbiyob jini mach bʌ anic i cꞌʌjñibal. Tsaꞌ sojquiyob i 
ñaꞌtʌbal. 6 Maꞌanic mi juntiquilic muꞌ bʌ i ñaꞌtañon. Maꞌanic 
majqui miꞌ yʌl: “¿Baqui an lac Yum tsaꞌ bʌ i pʌyʌyonla loqꞌuel 

JEREMIAS 1 ,  2

El Antiguo Testament en el ch'ol de Tumbalá  ©Liga Bíblica Internacional, 2011 



1344

tiꞌ lumal egiptojob? Tsiꞌ tojꞌesayonla ñumel baꞌ jochol lum 
baꞌan wits yicꞌot chꞌen yaꞌ baꞌ wen pim i yiꞌicꞌlel pañimil, 
baꞌ maꞌanic xchumtʌl”. Maꞌanic majqui miꞌ ñaꞌtañon, mi 
juntiquilic. 7 Pero joñon tsac pʌyʌyetla tilel ti jini wen bʌ lum 
baꞌ wen yujil colel pʌcꞌʌbʌl chaꞌan on mi cʌqꞌueñet laꞌ cꞌux 
i wut teꞌ yicꞌot yambʌ cꞌuxbil bʌ. Cheꞌ bʌ tsaꞌ ochiyetla, tsaꞌ 
laꞌ bibesa jini lum. Tsaꞌ laꞌ wʌcꞌʌ ti tsꞌaꞌlentel jini c lum. 8  Jini 
motomajob jaꞌel maꞌanic woliꞌ yʌlob: “¿Baqui an lac Yum?” 
Jini yujiloꞌ bʌ mandar mach i cʌñʌyoñobix. Jini añoꞌ bʌ i 
yeꞌtel wolix i contrajiñoñob. Jini subtꞌañob woliꞌ subob ti ñuc 
jini Baal. Woliꞌ tsajcañob jini lolom jach bʌ.

9 Yomix mi laꞌ mel laꞌ bʌ quicꞌot, cheꞌen lac Yum. Ti wocol 
tꞌan mi caj c chʌn pejcañetla yicꞌot laꞌ walobilob yicꞌot laꞌ 
butsob. 10 Cucuxla ti junwejl jaꞌ yaꞌ baꞌan i lum Quitim joyol 
bʌ ti jaꞌ. Chocola majlel winicob ti Cedar chaꞌan mi laꞌ wen 
qꞌuel bajcheꞌ woliꞌ melob. Sʌclanla ti yan tac bʌ lum. 11 ¿Am 
ba jumpꞌejl lum baꞌ tsiꞌ qꞌuexeyob i diosob? Anquese mach 
diosobic, pero miꞌ chʌn cꞌuxbiñob. Jatet jach la tsaꞌ laꞌ qꞌuexta 
laꞌ Dios baꞌ tilem laꞌ ñuclel chaꞌan mi laꞌ cꞌuxbin jini mach bʌ 
diosic. 12  Chaꞌlenla bʌqꞌuen añet bʌ la ti chan. Chaꞌlenla michꞌ. 
Laꞌ toj sajtic laꞌ pusicꞌal ti bʌqꞌuen. Mele laꞌ pusicꞌal. 13  Come 
chaꞌchajp i mul c winicob xꞌixicob. Tsiꞌ cʌyʌyoñob, anquese 
joñon Cuxul bʌ Jaꞌon. Tsiꞌ wersa tꞌoboyob xajlel chaꞌan miꞌ 
yajñel i yaꞌal. Tsiꞌ sajcayob jaꞌ baꞌ bajñel yomob i pusicꞌal. Muꞌ 
jach i jilel i yaꞌal chaꞌan tocolix i yajñib.

14 ¿Mach ba calobilic Israel? ¿Chucoch tsaꞌ sujti ti toꞌol jach 
bʌ xꞌeꞌtel ti yambʌ i yum? Tsaꞌ cʌjchi majlel. 15 Woliꞌ mʌjlel i 
chaꞌan añoꞌ bʌ ti ñajtʌl. Miꞌ pam tsictiyel i tꞌañob cheꞌ bajcheꞌ 
bajlum. Tsiꞌ yʌcꞌʌyob ti pujchꞌel i lum Israel. Tsiꞌ yʌcꞌʌyob ti 
bujchel jini tejclum tac. Laj majlemobix i yumob otot. Maꞌanix 
majqui an. 16  Jini chꞌoyoloꞌ bʌ ti Menfis yicꞌot ti Tafnes am 
bʌ ti Egipto tsiꞌ chilbeyet a yumʌntel. 17 ¿Mach ba chaꞌanic a 
mul tsaꞌ tili ili wocol? Tsaꞌ cʌyʌ a Yum Dios cheꞌ bʌ tsiꞌ wen 
pʌsbeyet jini wen bʌ bij. 18  ¿Chucoch wolaꞌ xʌn majlel i bijlel 
Egipto chaꞌan maꞌ taj a coltʌntel yaꞌ baꞌan jini ñoj jaꞌ Nilo? 
¿Chucoch wolaꞌ xʌn majlel i bijlel Asiria chaꞌan maꞌ taj a 
coltʌntel yaꞌ baꞌan jini ñoj jaꞌ Eufrates? 19 Jini a jontolil mi 
caj i yʌqꞌuet ti quisin cheꞌ miꞌ cajel ti tꞌan a pusicꞌal. Mi caj c 
jultesʌbeñet a pusicꞌal chaꞌan tsaꞌ cʌyʌyon. Yomix maꞌ ñaꞌtan 

quisintic jax a jontolil chaꞌan tsaꞌix a cʌyʌyon. Tsaꞌ cʌyʌ a Yum 
Dios. Maꞌanix maꞌ bʌcꞌñañon, cheꞌen i Dios Panchan yicꞌot 
Pañimil, jiñʌch lac Yum.

20 Ñʌmʌlet ti jontolil ti oñiyi cꞌʌlʌl wʌle. Tsaꞌ laꞌ choco jubel 
a tajbal yicꞌot a cuch tsaꞌ bʌ cʌqꞌueyetla. Tsaꞌ laꞌ wʌlʌ: “Mach 
comic c mel cheꞌ bajcheꞌ maꞌ wʌl”, cheꞌet. Pero ti pejtelel jini 
chan bʌ bujtʌl yicꞌot tiꞌ yʌxñʌlel teꞌ tsaꞌ choco a bʌ cheꞌ bajcheꞌ 
stsꞌiꞌlel bʌ xꞌixic. 21 ¿Chucoch? ¿Mach ba xucꞌulonic? Tsac yajca 
wen utsꞌat bʌ i ñaꞌal acꞌ chaꞌan mic pʌqꞌuet. ¿Chucoch leco 
tsaꞌ loqꞌui i buts? Tsaꞌ sujtiyet ti yambʌ acꞌ mach bʌ j cʌñʌyic. 
Mach c pʌcꞌbaletic yilal. 22  Mi tsaꞌ poco a bʌ yicꞌot tan yicꞌot 
sijonteꞌ, mach loqꞌuic a jontolil. Yaꞌto an tiꞌ tojel c wut, cheꞌen 
lac Yum Dios. 23  Maꞌ wʌl: “Maꞌanic tsac sʌcla Baal dios”, lon 
cheꞌet. ¿Chucoch woliyet ti lot? Qꞌuele chuqui tsaꞌ mele ti 
joctʌl. Wen ñaꞌtan a mul. Lajalet bajcheꞌ xchꞌoc camello. Mach 
yujilic ñʌjchꞌel cheꞌ woliꞌ cꞌajtin i tat. 24 Lajalet bajcheꞌ xchꞌoc 
burro mach bʌ anic i yum. Miꞌ sicꞌ jini icꞌ cheꞌ woliꞌ cꞌajtin i 
tat. Miꞌ ñajti majlel i sʌclan. Maꞌanic miꞌ jacꞌ cʌjchel. Tijicña 
pejtel jini tat burro muꞌ bʌ i yajñesan, come mi caj i taj cheꞌ 
i yorajlelix. 25 Tsajaletme ame i tajet wocol. Come mux caj a 
wubin wocol cheꞌ pitsꞌil a woc, cheꞌ tiquin a tiꞌ. Pero wolaꞌ 
wʌl: “Lolom jach maꞌ ticꞌon. Wersa com c chʌn mel cheꞌ 
bajcheꞌ miꞌ melob jini parte bʌ i tꞌañob, come cꞌux mi cubiñob”, 
cheꞌet.

26  Jini yujil bʌ xujchꞌ miꞌ cajel ti quisin cheꞌ cʌmbilix i mul. 
Cheꞌ jaꞌel miꞌ cajelob ti quisin i yalobilob Israel. Ti pejtelob 
yicꞌot i reyob yicꞌot motomajob yicꞌot xꞌaltꞌañob 27 miꞌ pejcañob 
teꞌ: “C tatet lojon”, cheꞌob. Miꞌ pejcañob xajlel: “C ñaꞌet lojon. 
Tsaꞌ wʌcꞌʌyon lojon ti pañimil”, lon cheꞌob. Pero maꞌanic 
miꞌ sʌclañoñob. Miꞌ mʌyob i wut tic tojlel. Cheꞌ tiꞌ yorajlel i 
wocol miꞌ cajelob ti oñel: “Chꞌojyen, coltañon lojon”, cheꞌ mi 
caj i yʌlob. 28  Sʌclan a diosob tsaꞌ bʌ a mele. ¿Baqui añob cheꞌ 
tiꞌ yorajlel a wocol? Laꞌ chꞌojyicob cheꞌ woliyet ti wocol, mi 
yujilob coltaya. Tsiqui a diosob, Judá. Wen cabʌlob ti tsic 
cheꞌ bajcheꞌ a tejclumob. 29 ¿Chucoch wolaꞌ wʌꞌleñon chaꞌan 
a wocol? Junlajaletla, tsaꞌ laꞌ ñusʌbeyon c tꞌan, cheꞌen lac 
Yum. 30 Tsa cʌcꞌʌyob ti wocol laꞌ walobilob, pero maꞌanic 
tsaꞌ laꞌ mele laꞌ pusicꞌal. Mach laꞌ womic laꞌ cʌy chuqui mi 
laꞌ bajñel ñaꞌtan ti laꞌ pusicꞌal. Jontoletla cheꞌ bajcheꞌ bajlum. 

Laꞌ chaꞌañʌch jini espada tac tsaꞌ bʌ laꞌ cꞌʌñʌ laꞌ tsʌnsan jini 
xꞌaltꞌañob tsaꞌ bʌ c chocbeyetla tilel.

31 Jatetla cuxulet bʌ la wʌle, ¿mach ba laꞌ womic laꞌ jacꞌben i 
tꞌan laꞌ Yum? Tsꞌaꞌ mi laꞌ qꞌuelon cheꞌ bajcheꞌ tiquin lum. Lajal 
mi laꞌ qꞌuelon cheꞌ bajcheꞌ icꞌchꞌipan bʌ pañimil. Anquese 
mach cheꞌic añon mi laꞌ wʌl: “Com lojon ñajt bʌ xʌmbal 
baqui jach yom c pusicꞌal. Mach chʌn talonix lojon baꞌ añet”, 
cheꞌetla. ¿Chucoch cheꞌ miꞌ yʌl c tejclum bajcheꞌ jini? 32  Jini 
cꞌajtibil bʌ xchꞌoc, ¿mach ba cꞌajalic i chaꞌan i chꞌʌjlil muꞌ bʌ 
caj i lʌp ti ñujpuñijel? Pero cabʌlix qꞌuin chʌn ñajʌyemon i 
chaꞌan c winicob xꞌixicob.

33  Maꞌ wen chꞌʌl a bʌ chaꞌan maꞌ qꞌuejlel ti utsꞌat, chaꞌan a 
wom a cꞌuxbintel. Wen a wujil tsꞌiꞌlel. Mi mejlel a cʌntesan 
ti jontolil jini stsꞌiꞌlel bʌ xꞌixic. 34 An a mul jaꞌel tiꞌ tojlel jini 
mach bʌ añobic i chubʌꞌan. Tsaꞌix pʌjqꞌui a majts tiꞌ chꞌichꞌel 
jini mach bʌ anic i mul mach bʌ anic chuqui tsiꞌ xujchꞌibeyet. 
35 Pero wolaꞌ chʌn al: “Utsꞌat añon. Mach talic i michꞌajel Dios 
tic tojlel”, lon cheꞌet. Awilan mi caj c pʌyet ti meloñel chaꞌan 
tsaꞌ wʌlʌ maꞌanic a mul.

36 ¿Chucoch maꞌ ñajtʌ ñumel ti xʌmbal baꞌ jaxʌl a lum 
chaꞌan maꞌ sʌclan a coltʌntel tiꞌ tojlel jini mach bʌ a cʌñʌyic? 
Maꞌ cajel ti quisin chaꞌan tsaꞌ ñaꞌta a taj a coltʌntel ti Egipto, 
cheꞌ bajcheꞌ tsaꞌ chaꞌle quisin chaꞌan Asiria. 37 Mi caj a tʌtsꞌ a 
bʌ tiꞌ tojlelob cheꞌ bajcheꞌ xchꞌoc woli bʌ i mel i pusicꞌal cheꞌ 
leco tsaꞌ ticꞌlʌnti. Tsꞌaꞌlebilob ti lac Yum jini winicob baꞌ wolaꞌ 
lon cꞌajtin a coltʌntel. Mach muqꞌuic i coltañet.

3  Mi an winic muꞌ bʌ i choc loqꞌuel i yijñam, ¿muꞌ ba caj 
i chaꞌ pʌy mi tsaꞌ pʌjyi chaꞌan yambʌ winic? Ticꞌbilix ti 

mandar come ticꞌlʌbilix jini xꞌixic. ¿Mach ba bibiꞌic tiꞌ wut 
Dios jini lum baꞌ miꞌ melob cheꞌ bajcheꞌ jini? Pero jatet stsꞌiꞌlel 
xꞌixiquet yilal. Cabʌl jini cꞌuxbibiloꞌ bʌ a chaꞌan. Jumucꞌ 
jach miꞌ yajñelob a wicꞌot, jumucꞌ jach maꞌ chaꞌ tilel quicꞌot, 
cheꞌen lac Yum. 2  Pam qꞌuele jini bujtʌl tac. ¿Am ba jumpꞌejl 
bujtʌl baꞌ mach ticꞌlʌbiletic? Tsaꞌ pijta a piꞌʌlob tiꞌ tꞌejl bij cheꞌ 
bajcheꞌ miꞌ mel árabe ti jochol bʌ lum. Tsaꞌ bibꞌesa jini lum ti 
a tsꞌiꞌlel yicꞌot a jontolil. 3  Jini chaꞌan maꞌanic jaꞌal, jamʌl to 
pañimil. Maꞌanic tsac choco tilel jini ñaxan bʌ jaꞌal. Lajalet 
bajcheꞌ stsꞌiꞌlel bʌ xꞌixic mach bʌ yomic i cʌy i mul. Mach a 
wujilic quisin come tsaꞌ wersa tsʌtsꞌesa a pusicꞌal. 4 Ujtel to tsaꞌ 

pejcayon: “C tatet cꞌʌlʌl cheꞌ xchꞌocon to, cꞌʌlʌl wʌle c piꞌʌlet. 
5 ¿Chucoch michꞌet ti pejtelel ora? ¿Chaꞌan ba c mul? ¿Mach ba 
yomic maꞌ toꞌol ñusan mulil?” lon cheꞌet. Cheꞌʌch tsaꞌ chaꞌle 
tꞌan pero cʌlʌx jax maꞌ tempan a mul. Maꞌ toꞌol ñusan qꞌuin ti 
jontolil, cheꞌen lac Yum.

Tsaꞌ subentiyob israelob chaꞌan miꞌ sutqꞌuiñob i bʌ
6 Cheꞌ woli to ti yumʌl jini rey Josías, lac Yum tsiꞌ subeyon: 

¿Tsaꞌ ba a qꞌuele bajcheꞌ tsiꞌ mele Israel cheꞌ bʌ tsiꞌ cʌyʌyon? 
Tsajni i chꞌujutesan i diosob ti yebal teꞌ tac ti jujumpꞌejl bujtʌl 
cheꞌ bajcheꞌ stsꞌiꞌlel xꞌixic muꞌ bʌ i yʌcꞌ i bʌ ti piꞌlentel chaꞌan 
winicob mach bʌ i ñoxiꞌalic. 7 Cheꞌ cabʌl i mul Israel, tsac sube: 

“Laꞌ, sujten baꞌ añon”, choꞌon. Pero maꞌanic tsaꞌ sujti. Maꞌanic 
tsiꞌ jacꞌʌ. 8  Junlajal i jontolil Judá, i chich Israel. Tsiꞌ qꞌuele i 
tsꞌiꞌlel Israel. Qꞌuelelix i chaꞌan cheꞌ bʌ tsac choco majlel yicꞌot 
i juñilel divorcio chaꞌan tsiꞌ cʌyʌyon cheꞌ bajcheꞌ xꞌixic muꞌ 
bʌ i cʌy i ñoxiꞌal. Pero mach yujilic bʌqꞌuen Judá. Junlajal 
tsaꞌ cajiꞌ mel i tsꞌiꞌlel cheꞌ bajcheꞌ Israel. 9 Tsaꞌ cajiꞌ chꞌujutesan 
dios tac melbil bʌ ti teꞌ yicꞌot ti xajlel. Cheꞌ jini tsiꞌ bibꞌesa jini 
lum chaꞌan i tsꞌiꞌlel. 10 Cheꞌ bʌ tsiꞌ ñaꞌtayon mach ti jumpꞌejlic 
i pusicꞌal tsaꞌ sujti baꞌ añon, pero tsaꞌ jach i ñopo i lotiñon, 
cheꞌen lac Yum. 11 Lac Yum tsiꞌ subeyon: Cabʌl jax i mul Judá 
chaꞌan woli ti lotiya. Tsꞌitaꞌ jach i mul Israel tsaꞌ bʌ i cʌyʌyon.

12  Cucu tiꞌ tojel norte baꞌan Israel. Suben ili tꞌan: “Tsaꞌ 
cʌyʌyon, Israel, pero sujtenix, cheꞌen lac Yum. Mach michꞌonic, 
come wen cujil pꞌuntaya. Lac Yum tsiꞌ yʌlʌ: Mach ti pejtelelic 
ora mi caj c michꞌleñet. 13  Jini jach yom maꞌ mel a bʌ quicꞌot. 
Subu a mul chaꞌan tsaꞌ ñusʌbe i tꞌan a Yum Dios. Tsaꞌ chaꞌle 
tsꞌiꞌlel tiꞌ tojel c wut. Tsaꞌ chꞌujutesa dios tac tiꞌ yʌxñʌlel 
pejtel teꞌ chaꞌan mach a womic a jacꞌbeñon c tꞌan. 14 Sujtenla, 
israelob. Calobiletla anquese tsaꞌ laꞌ cʌyʌyon, i wenta laꞌ 
ñoxiꞌalon. Mi caj c pʌyetla loqꞌuel, juntiquil ti jumpꞌejl tejclum, 
chaꞌtiquil ti jumpꞌejl otot chaꞌan mic pʌyetla majlel ti Sion. 
15 Mi caj cʌqꞌueñetla xcʌnta tiñʌmeꞌob jumpꞌejl bʌ i pusicꞌal 
quicꞌot. Mi caj i weꞌsañet tic tꞌan i wenta i bʌl laꞌ ñʌcꞌ chaꞌan 
mi laꞌ wen chꞌʌmben isujm yicꞌot chaꞌan mi laꞌ wen cʌñon.

16  Cheꞌ cabʌletla ti laꞌ lum, cheꞌ ñuquetixla, maꞌanix mi caj 
i chʌn ajlel: Jini Arca baꞌ lotol jini xucꞌul bʌ tꞌan i chaꞌan 
lac Yum. Mach cheꞌic. Maꞌanix mi caj i chʌn ñaꞌtʌntel. Mach 

chʌn cꞌajalix i chaꞌañob. Maꞌanix mi caj i chaꞌ melob yambʌ 
Arca. 17 Ti jim bʌ ora miꞌ caj ti ajlel Jerusalén i buchlib lac 
Yum. Yaꞌ ti Jerusalén mi caj i tempañob i bʌ tiꞌ cꞌabaꞌ lac Yum 
jini chꞌoyoloꞌ bʌ ti pejtel tejclum tac. Maꞌanix mi caj i chʌn 
tsajcañob i bajñel pusicꞌal yujil bʌ jontolil. 18  Ti jim bʌ ora mi 
caj i tem chaꞌleñob xʌmbal i yalobilob Judá yicꞌot i yalobilob 
Israel. Loqꞌuemoꞌ bʌ ti norte mi caj i tem julelob ti jini lum tsaꞌ 
bʌ cʌqꞌueyob i tatob. 19 Tsa cʌlʌ tic pusicꞌal: Tijicñayon cheꞌ mi 
cʌqꞌueñetla laꞌ ñuclel yicꞌot calobilob ti jini wen bʌ lum, jini 
i tꞌojol jax bʌ tiꞌ wutob pejtel tejclum tac. Cheꞌ jini mi caj laꞌ 
pejcañon ti utsꞌat. Maꞌanix mi caj laꞌ chʌn xoy laꞌ bijlel chaꞌan 
mi laꞌ cʌyon, choꞌon tic pusicꞌal. 20 Pero lajal tsaꞌ laꞌ melbeyon 
cheꞌ bajcheꞌ xꞌixic yujil bʌ lotiya muꞌ bʌ i cʌy i ñoxiꞌal. Tsaꞌix 
laꞌ cʌyʌyon, tsaꞌix laꞌ wʌcꞌʌ laꞌ bʌ chaꞌan mi laꞌ cꞌuxbin dios teꞌ 
tac”, cheꞌen lac Yum Dios.

21 Mi cubibeñob i tꞌan i yalobilob Israel yaꞌ baꞌ maꞌanic teꞌel 
ti pam wits. Woliyob ti uqꞌuel. Woliyob ti cꞌajtiya. Woliꞌ melob 
i pusicꞌal chaꞌan tsaꞌ sajtiyob ti bij. Tsaꞌix ñajʌyi i chaꞌañob i 
Yum. 22  “Sujtenla, calobilob, anquese ñajt tsaꞌ laꞌ tʌtsꞌʌ laꞌ bʌ. 
Mi caj c lajmesañetla chaꞌan mi laꞌ tsajcañon”, cheꞌen lac Yum.
“Talon lojon, cheꞌob, come jatet c Yumet lojon, c Dioset lojon. 

23  Mach chʌn comix lojon c chaꞌlen chꞌujutesaya ti bujtʌl tac 
cheꞌ bajcheꞌ tsac mele lojon cheꞌ lotibil lojon c pusicꞌal. Lolom 
jach pejtel chuqui tsac mele lojon ti wits tac. Yaꞌ jach ti lac 
Yum Dios mi caj i taj i coltʌntel Israel. 24 Jini dios Baal tsaꞌ 
jach i yʌcꞌʌ ti quisin lac tatob. Tsiꞌ toꞌol jisʌbeyob i chubʌꞌan 
cheꞌ chꞌitoñob to cꞌʌlʌl wʌle. Tsiꞌ jisʌbeyob i cꞌajbal yicꞌot i 
yʌlacꞌ. Tsiꞌ yʌcꞌʌ ti sajtel i yalobilob. 25 Laꞌ lac pʌcchocon lac 
bʌ chaꞌan cabʌl woliyonla ti quisin. Wen wocol añonla, come 
tsaꞌ laj contraji lac Yum Dios, joñonla yicꞌot lac tatob cꞌʌlʌl 
cheꞌ chꞌitoñon to la cꞌʌlʌl wʌle. Maꞌanic tsaꞌ lac jacꞌbe i tꞌan lac 
Yum Dios”. Cheꞌʌch woliꞌ comol pejcañob i bʌ, cheꞌen lac Yum.

4  Mi wolaꞌ sujtel baꞌ añon ti pejtel a pusicꞌal, Israel, yomix 
maꞌ junyajlel choc jini diosob tsꞌalebiloꞌ bʌ c chaꞌan. Yom 

xucꞌul maꞌ tsajcañon. Mach yomix maꞌ chʌn sajtel ti yambʌ 
bij. 2  Waꞌchocon a tꞌan tic tojlel tiꞌ cꞌabaꞌ jini cuxul bʌ a Yum. 
Subu chuqui isujm. Chaꞌlen toj bʌ meloñel. Ñopox chuqui 
utsꞌat tic wut. Cheꞌ jini pejtel winicob ti yan tac bʌ lum mi caj 
i cʌñoñob chaꞌan a Yumon. Mi caj i qꞌueloñob ti ñuc, cheꞌen 

lac Yum. 3 Lac Yum tsiꞌ subeyob i winicob ti Jerusalén yicꞌot i 
winicob ti Judá: Topꞌox jini petel bʌ lum laꞌ chaꞌan. Mach laꞌ 
chʌn chaꞌlen pacꞌ ti chꞌixol. 4 Sʌqꞌuesan laꞌ pusicꞌal, mach jinic 
jach laꞌ bʌcꞌtal. Ñopox laꞌ Yum ti jumpꞌejl laꞌ pusicꞌal, winicob 
ti Judá yicꞌot ti Jerusalén, ame cajic c choc tilel cꞌajc mach bʌ 
yujilic yajpel chaꞌan tiꞌ caj laꞌ jontolil, cheꞌen.

Mi caj i tilel i contra Judá
5 Subeñob jini añoꞌ bʌ ti Judá yicꞌot ti Jerusalén: “Wusula 

jini trompeta ti pejtelel laꞌ lumal. Chaꞌlenla cꞌam bʌ tꞌan. 
Tempan laꞌ bʌ ti laꞌ pejtelel. Conla ti ochel ti tsꞌajquibil bʌ 
tejclum tac”. Cheꞌ yom maꞌ subeñob. 6 Letsan laꞌ bandera tiꞌ 
bijlel Sion. Yom mi laꞌ putsꞌel yaꞌi. Mach yomic mi laꞌ jalijel 
come tal cabʌl wocol, come wolic pʌy tilel jini yujiloꞌ bʌ jisaya 
chꞌoyoloꞌ bʌ ti norte. 7 Pꞌʌtʌlʌch cheꞌ bajcheꞌ bajlum jini tal bʌ 
i jisan cabʌl tejclum. Wolix ti jijlel ti pisil bʌ otot jinto miꞌ laj 
jochtesan laꞌ lum. Jochol miꞌ cajelob ti cʌytʌl laꞌ tejclum tac. 
Laj majlemob i yum otot. 8  Jini chaꞌan yom mi laꞌ lʌp coxtal. 
Chaꞌlenla uqꞌuel, come mach lajmix i michꞌajel lac Yum. Cʌlʌx 
jax miꞌ michꞌleñonla. Maꞌanic chuqui miꞌ mʌctan. 9 Ti jim bʌ 
ora miꞌ caj ti quisin jini rey yicꞌot i yalobilob yicꞌot motomajob 
yicꞌot xꞌaltꞌañob, cheꞌen lac Yum. Mi caj i toj sajtelob i pusicꞌal. 
10 Miꞌ cajelob ti aꞌleya: “C Yum Dios, tsaꞌ lotiyon lojon. Tsaꞌ 
subeyon lojon tal i ñʌchꞌtʌlel lojon c pusicꞌal, pero tal espada 
chaꞌan miꞌ jecꞌbeñon lojon c pusicꞌal”. Cheꞌ mi caj i yʌlob, 
cheꞌen lac Yum.

11 Mi caj a suben c chaꞌañoꞌ bʌ yicꞌot jini c tejclum Jerusalén: 
“Tal chʌcwechꞌan bʌ icꞌ loqꞌuem bʌ ti tiquin lum. Mi caj i 
jatsꞌet, xchꞌoc bʌ calobil. Mach talic chaꞌan miꞌ coltañet. Mach 
talic chaꞌan miꞌ wejlan majlel i sujl ixim chaꞌan miꞌ sʌqꞌuesan. 
12  Tal pꞌʌtʌl bʌ icꞌ chocbil bʌ tilel c chaꞌan. I yorajlelix mi caj 
c mel c winicob xꞌixicob”. Cheꞌʌch yom maꞌ subeñob, cheꞌen 
lac Yum. 13 Qꞌuelela tocal. Ix tilel lac Yum ti tocal. Ajñel woli 
ti xʌmbal tilel ti carreta ti pꞌʌtʌl bʌ icꞌ. Ñumen ajñel i cꞌʌchlib 
bajcheꞌ xiyeꞌ. Bʌbʌqꞌuen jax lac wocol muꞌ bʌ caj i tajonla. 
Obol jax lac bʌ come sajtemonla. 14 Sʌqꞌuesan a pusicꞌal, 
Jerusalén. Cʌyʌ a mul chaꞌan maꞌ coltʌntel. ¿Jala to ba mi 
caj a chʌn ñaꞌtan ti a pusicꞌal chuqui tac leco? 15 Ix tilelob jini 
loqꞌuemoꞌ bʌ ti Dan yicꞌot tiꞌ wits Efraín. Woliꞌ pam pucob 

tꞌan chaꞌan tal jini wocol. 16 Subu tiꞌ tojlel ñajt tac bʌ tejclum 
chaꞌan talob i jisan Jerusalén jini ñajt bʌ chꞌoyolob. Juꞌucña 
miꞌ chaꞌleñob tꞌan tiꞌ contra jini tejclum tac ti Judá. 17 Chaꞌan 
tiꞌ caj tsaꞌ ñusʌbeyon c tꞌan jini chaꞌan woliꞌ joy mʌctañet cheꞌ 
bajcheꞌ xchuc meꞌob, cheꞌen lac Yum. 18  A jontolil woliꞌ yʌqꞌuet 
ti wocol chaꞌan tsaꞌ wersa ñopo jontolil. Wen chꞌajatax maꞌ 
wubin wʌle. Miꞌ cꞌʌlʌl cꞌotel i chꞌajel ti a pusicꞌal, cheꞌen lac 
Yum.

19 Obol c bʌ, obol c bʌ, mach cujchix c chaꞌan ili wocol. 
Tsiltsilñayon. Wen chꞌijiyem c pusicꞌal. Tsaꞌ jejqꞌuiyon yubil. 
Mach mejlic c ñʌjchꞌel, come ubibilix c chaꞌan i tꞌan tac 
trompeta yicꞌot i tꞌan winicob. Woliyobix ti guerra. 20 Mach 
lajmix jisaya. Miꞌ ñumel junchajp, miꞌ tilel yambʌ. Laj jisʌbil 
lac lumal. Miꞌ bʌcꞌ qꞌuejchel majlel pejtel jini pisil bʌ cotot. 
Ti jumucꞌ jach luꞌ tsijlem jini jocꞌol bʌ pisil. 21 ¿Jala to ba mi 
caj j qꞌuelben i bandera jini xguerrajob? ¿Jala to ba mi caj 
cubiben i tꞌan tac trompeta? 22  Jinto miꞌ laj jisʌntelob c piꞌʌlob 
come jontolob. Maꞌanic miꞌ ñichꞌtañoñob. Cheꞌʌch añob bajcheꞌ 
alpꞌeñelob maxto bʌ anic i pusicꞌal. Maꞌanic miꞌ chꞌʌmbeñob 
isujm. Wen yujilob jontolil, pero mach yujilobic i melol chuqui 
utsꞌat.

23  Tsac pam qꞌuele pañimil. Awilan maꞌanic chuqui wen. 
Cꞌʌlʌl baꞌ miꞌ cꞌotel c wut laj jisʌbilix, laj jembilix. Maꞌanic i 
sʌclel pañimil. 24 Tsaj qꞌuele tsiltsilña jini wits. Awilan woli 
ti ejmel jini bujtʌl. 25 Tsaj qꞌuele, maꞌanix tsiquil winic. Laj 
putsꞌem teꞌlemut ti panchan. 26 Tsaj qꞌuele tiquinix lum yaꞌ 
baꞌan pʌcꞌʌbʌl ti yambʌ ora. Luꞌ jembilix jini tejclum tac tiꞌ 
tojlel lac Yum chaꞌan cabʌl i michꞌajel. 27 Come lac Yum tsiꞌ 
yʌcꞌʌ ti jisʌntel jini lum cheꞌ bajcheꞌ tsiꞌ yʌlʌ: Pero mach jilic 
i colojbal c winicob xꞌixicob, cheꞌen lac Yum. Lamital jach mi 
caj i cʌytʌl. 28  Jini chaꞌan laꞌ i yucꞌtañob i lumal. Laꞌ mʌjquic 
yicꞌot iꞌicꞌ bʌ pisil yilal jini qꞌuin, chaꞌan tsac chaꞌle tꞌan. Tsac 
wʌn ñaꞌta tic pusicꞌal bajcheꞌ mi caj c mel. Mach quepelic mi 
caj j cʌy. Maꞌanic mij qꞌuextan c pusicꞌal, cheꞌen lac Yum.

29 Mi caj i laj putsꞌelob loqꞌuel ti tejclum cheꞌ miꞌ yubibeñob i 
tꞌan jini cꞌʌchʌloꞌ bʌ cheꞌ miꞌ tilelob, chucul bʌ i chaꞌan jalʌjb. 
Miꞌ putsꞌelob ti mateꞌel. Miꞌ letselob majlel ti xajlelol. Jocholix 
miꞌ cʌytʌl tejclum tac. Laj majlemix i yum. 30 Jixcu jatet 
sajtemet bʌ, ¿chuqui mi caj a mel? Mach mejlix a chʌn lʌp jini 

chʌchʌc bʌ pisil. Mach mejlix a chʌn chꞌʌl a bʌ ti oro. Mach 
mejlix a chʌn bon a wut ti iꞌicꞌ bʌ. Lolom jach a tꞌojlʌwel. Tsaꞌ 
sujtiyob ti a contra jini cꞌuxbibiloꞌ bʌ a chaꞌan. Tsꞌaꞌ miꞌ qꞌuelet. 
Yomob i tsʌnsañet. 31 Tsa cubibe i tꞌan Sion, woli ti uqꞌuel. Woli 
ti bajqꞌuel cheꞌ bajcheꞌ xꞌixic woli bʌ i yʌcꞌ ti pañimil jini yʌx 
alʌl. Ajacña miꞌ jap icꞌ. Woliꞌ cꞌajtin i coltʌntel. Obol jax c bʌ. 
Cꞌunix pañimil mi cubin chaꞌan jini tsʌnsʌbiloꞌ bʌ.

I mul Jerusalén yicꞌot Judá

5  Cucu ti ñumel yaꞌ baꞌan garita tac ti Jerusalén. Wen 
qꞌuele bajcheꞌ miꞌ melob. Otsan ti a pusicꞌal. Sʌclan 

ñumel juntiquil muꞌ bʌ i mel chuqui toj yaꞌ ti choñoñibʌl. 
Qꞌuele mi an juntiquil muꞌ bʌ i yotsan tiꞌ pusicꞌal chuqui 
tac isujm chaꞌan mic pʌsben i yutslel c pusicꞌal. 2  Cheꞌ miꞌ 
waꞌchocoñob i tꞌan, miꞌ chaꞌleñob lot anquese miꞌ yʌlob j 
cꞌabaꞌ: “Cuxul lac Yum”, lon cheꞌob. Cheꞌ tsiꞌ yʌlʌ lac Yum. 
3  C Yum, ¿mach ba wolic a sʌclan juntiquil muꞌ bʌ i sub 
chuqui isujm? Tsaꞌ cʌntesayob. Tsaꞌ jatsꞌʌyob jaꞌel chaꞌan miꞌ 
melob chuqui isujm. Pero maꞌanic miꞌ pꞌisob tiꞌ wenta. Tsaꞌ 
wʌqꞌueyob i wocol, pero miꞌ tsꞌaꞌleñetob. Miꞌ yutsi tsʌtsꞌesañob 
i pusicꞌal cheꞌ bajcheꞌ xajlel. Miꞌ toꞌol melob chuqui yomob. 
Mach yomobic i cʌy i mul.

4 Tsa cʌlʌ tic pusicꞌal: Jini jach jini pobrejob miꞌ mel cheꞌ 
bajcheꞌ jini. Maꞌanic miꞌ chꞌʌmbeñob isujm come mach 
cʌntesʌbilobic. Mach i cʌñʌyobic i bijlel lac Yum yicꞌot i 
mandar. 5 Muꞌ to c majlel baꞌan jini ñucoꞌ bʌ chaꞌan mic 
pejcañob, come cʌñʌlob i chaꞌan i bijlel lac Yum yicꞌot i 
mandar, lon choꞌon. Pero junlajal tsiꞌ chocoyob jubel i tajbal 
yicꞌot i cuch tsaꞌ bʌ a wʌqꞌueyob.

6 Jini chaꞌan tal bajlum am bʌ ti mateꞌel chaꞌan miꞌ 
tsʌnsañob. Tal jontol bʌ tsꞌiꞌ i jisañob. Woli ti chijtaya lʌcꞌʌl ti 
tejclum. Majqui jach miꞌ putsꞌel ti tejclum mi caj i bicꞌti tsijlel 
chaꞌan tiꞌ caj tsiꞌ ñusʌbe i tꞌan Dios. Cabʌl jax tsiꞌ cʌyʌyob lac 
Yum.

7 Lac Yum woli yʌl: ¿Bajcheꞌ mi mejlel c ñusʌbeñet a mul? 
Tsiꞌ cʌyʌyoñob a walobilob. Tsiꞌ waꞌchocoyob i tꞌan tiꞌ cꞌabaꞌ 
jini diosob mach bʌ mero Diosic. Cheꞌ bʌ ñajobix yicꞌot i 
bʌl i ñʌcꞌ tsaꞌ bʌ cʌqꞌueyob, tsajniyob tiꞌ yotot stsꞌiꞌlel bʌ 
xꞌixicob. 8  Lajalob bajcheꞌ tat caballo yom bʌ i chꞌoclel cheꞌ miꞌ 

yujtel ti bucꞌbal. Jujuntiquil miꞌ sʌclan xꞌixic am bʌ i ñoxiꞌal. 
9 ¿Mach ba muqꞌuic i tojob i mul? cheꞌen lac Yum. Joñon mi 
caj cʌqꞌuen i toj i mul jini tejclum chaꞌan cabʌl i mul. 10 Cucu 
ti tsꞌusubil tac, pero mach maꞌ luꞌ jisan. Locꞌsʌben i cꞌʌb teꞌ, 
come mach i chaꞌanic lac Yum. 11 Come junlajalob Judá yicꞌot 
Israel. Tsiꞌ junyajlel cʌyʌyoñob. 12  Chaꞌpꞌejax i pusicꞌal tic tojlel. 
Miꞌ yʌlob: “Mach muqꞌuic i qꞌuelonla lac Yum. Mach talic 
wocol ti lac tojlel. Maꞌanic mi caj lac chʌmel ti espada yicꞌot 
ti wiꞌñal. 13  Jini xꞌaltꞌañob cheꞌ jach miꞌ ñumelob cheꞌ bajcheꞌ 
sutujt icꞌ. Lolom jach i tꞌan. Mi caj i tajob jini wocol woli bʌ i 
lon alob”, lon cheꞌob.

14 I Dios Pañimil yicꞌot Panchan, jiñʌch lac Yum, woliꞌ yʌl: 
Tsa cubibeyob i tꞌan. Jini chaꞌan mi caj c sutqꞌuin ti cꞌajc jini 
c tꞌan tsaꞌ bʌ cʌqꞌueyet a sub. Mi caj c sutqꞌuin ili winicob cheꞌ 
bajcheꞌ teꞌ muꞌ bʌ caj i pulel ti cꞌajc. 15 Awilan wolic pʌy tilel 
winicob ñajt bʌ chumulob. Talob i contrajiñet, Israel, cheꞌen 
lac Yum. Añob i pꞌʌtʌlel ti wajali cꞌʌlʌl wʌle. Yambʌyʌch i tꞌan 
mach bʌ a wujilic. Maꞌanic maꞌ chꞌʌmben isujm. 16  Maꞌanic miꞌ 
toꞌol chocob i teꞌel jalʌjb. Wen yujilob tsʌnsa. Laj pꞌʌtʌlob jini 
soldadojob. 17 Mi caj i luꞌ cꞌuxob a wixim yicꞌot i bʌl a ñʌcꞌ. Mi 
caj i jisañob chꞌiton bʌ yicꞌot xchꞌoc bʌ a walobilob. Mi caj i 
cꞌuxob a wʌlacꞌ yicꞌot a wacax. Mi caj i luꞌ cꞌuxob jini i wut a 
tsꞌusubil yicꞌot i wut higuera teꞌ. Mi caj i jisañob ti espada jini 
pꞌʌtʌl bʌ tejclum tac laꞌ chaꞌan mʌcʌl bʌ ti tsꞌajc baꞌ lon xucꞌul 
laꞌ pusicꞌal.

18  Pero tiꞌ yorajlel ili wocol cheꞌ mic jisañetla, maꞌanic mi caj 
c luꞌ jisañetla. 19 Cheꞌ miꞌ yʌlob: “Chucoch tsiꞌ yʌqꞌueyonla ili 
wocol jini lac Yum Dios?” cheꞌob, yom maꞌ subeñob: “Tsaꞌ laꞌ 
cʌyʌyon chaꞌan mi laꞌ chꞌʌm tilel ti laꞌ lumal i diosob jini ñajt 
bʌ chꞌoyolob chaꞌan mi laꞌ melbeñob i yeꞌtel. Jini chaꞌan mi 
caj laꞌ cʌjchel majlel ti ñajt bʌ lum chaꞌan mi laꞌ melbeñob i 
yeꞌtel jini winicob parte bʌ i lumal”. Cheꞌʌch yom maꞌ subeñob, 
cheꞌen lac Yum.

20 Pam pucu jini tꞌan. Subeñob jini añoꞌ bʌ ti Judá yicꞌot 
jini añoꞌ bʌ ti Israel: 21 Ñichꞌtanla ti laꞌ pejtelel. Tontojetla. 
Maꞌanic la pusicꞌal. An laꞌ wut pero maꞌanic miꞌ cꞌotel laꞌ wut. 
An laꞌ chiquin, pero maꞌanic mi laꞌ wubin tꞌan. 22  ¿Chucoch 
maꞌanic mi laꞌ bʌcꞌñañon? cheꞌen lac Yum. ¿Chucoch mach 
tsiltsilñayeticla tic tojlel? Tsa cʌcꞌʌ jini jiꞌil cheꞌ bajcheꞌ bujtʌl 

tiꞌ tiꞌil colem jaꞌ chaꞌan yaꞌ jaxʌl miꞌ cꞌotel jaꞌ. Mach mejlic ti 
ñumel ti pejtelel ora anquese weꞌecña jaꞌ, anquese chan miꞌ 
mel i bʌ. Wersa miꞌ jacꞌbeñon c tꞌan. 23  Pero jontolob c winicob. 
Chan miꞌ melob i bʌ. Maꞌanic miꞌ jacꞌob c tꞌan. Tsiꞌ cʌyʌyoñob. 
Tsaꞌ cajiꞌ chꞌujutesañob jini mach bʌ Diosic. 24-25 Joñon mic 
chocbeñob tilel jaꞌal tiꞌ yorajlel, cheꞌ woliꞌ colel pacꞌ. Joñon 
mi cʌqꞌueñob i wut lum cheꞌ tiꞌ yorajlel cꞌajbal. Pero maꞌanic 
majqui miꞌ pꞌison tiꞌ wenta. Maꞌanic majqui miꞌ qꞌuelon ti ñuc. 
Tiꞌ caj laꞌ mul maꞌanic miꞌ tilel jaꞌal. Tiꞌ caj laꞌ mul maꞌanic i 
bʌl laꞌ ñʌcꞌ. Maꞌanic cꞌajbal.

26  Come an xjontolilob ti laꞌ tojlel. Miꞌ chaꞌleñob chijt cheꞌ 
bajcheꞌ xchuc mutob. Lajalob bajcheꞌ yac muꞌ bʌ i ten winicob. 
27 Butꞌulob i yotot chaꞌan chuqui tsiꞌ tajayob ti lotiya yicꞌot ti 
jontolil. Cheꞌ yilal bajcheꞌ chiquib butꞌul bʌ ti alʌ teꞌlemut. 
Chan miꞌ melob i bʌ chaꞌan cabʌl i chubʌꞌan. 28  Cabʌl i woꞌlel 
tiꞌ bʌl i ñʌcꞌ. Jujpꞌemobix. Miꞌ ñumel ti pꞌis i jontolil. Mach 
yujilobic toj bʌ meloñel. Maꞌanic miꞌ coltañob mebaꞌ alʌlob 
tiꞌ tojlel i contra. Maꞌanic miꞌ coltañob jini mach bʌ añobic i 
mul. 29 ¿Mach ba muqꞌuic i tojob i mul? cheꞌen lac Yum. Joñon 
mi caj cʌqꞌueñob i toj i mul jini tejclum. 30 Leco chuqui woliꞌ 
yujtel tic lum. Bʌbʌqꞌuen jax. 31 Jini xꞌaltꞌañob miꞌ chaꞌleñob 
lot. Jini motomajob miꞌ melob cheꞌ bajcheꞌ bajñel yomob. 
Tijicñayob winicob xꞌixicob, come cheꞌʌch miꞌ mulañob. Pero 
¿chuqui mi caj i melob cheꞌ tiꞌ jilibal?

I wocol Jerusalén yicꞌot Judá

6  Cucula ti ajñel, winicob ti Benjamín. Loqꞌuenla ti 
putsꞌel añet bʌ la ti Jerusalén. Wusula jini trompeta ti 

Tecoa. Melela cꞌajc ti Bethaquerem chaꞌan miꞌ ñajtʌ qꞌuelob 
jini batsꞌ chaꞌan miꞌ laj ñaꞌtañob talix wocol. Talob jini yujiloꞌ 
bʌ jisaya loqꞌuemoꞌ bʌ ti norte. 2  Cꞌuñet Sion cheꞌ bajcheꞌ i 
tꞌojol jax bʌ xchꞌoc mach bʌ yujilic eꞌtel. Mi caj c jisañet. 
3 Talob i ticꞌlañet jontol bʌ xcʌnta tiñʌmeꞌob. Mi caj i joy 
mʌquetob. Mi caj i chilob a lum chaꞌan miꞌ bucꞌsañob i yʌlacꞌ. 
4 Wolix i tejchel guerra, talob i contrajiñet. Miꞌ yʌlob: “Conla 
chaꞌan mi laj cꞌotel cheꞌ ti xinqꞌuiñil. Obol lac bʌ, come wolix 
ti bʌjlel qꞌuin. Wolix i tamꞌan axñal. 5 Conla. Laꞌ lac jatsꞌ 
cheꞌ acꞌʌlelix. Laꞌ lac jisʌbeñob i yotot jini ñuc bʌ yumʌlob”, 
cheꞌob.

JEREMIAS 5 ,  6

El Antiguo Testament en el ch'ol de Tumbalá  ©Liga Bíblica Internacional, 2011 



1354

6 I Yum Panchan yicꞌot Pañimil woliꞌ yʌl: Seqꞌuela jubel teꞌel 
tac chaꞌan mi laꞌ chaꞌlen jatsꞌ. Muchꞌquinla lum tiꞌ joytʌlel jini 
tejclum Jerusalén. Laj xaxabil ti jontolil. Wersa mi caj i toj i 
mul. 7 Cheꞌ bajcheꞌ miꞌ bujlel loqꞌuel jaꞌ tiꞌ loqꞌuib, cheꞌ jaꞌel 
miꞌ loqꞌuel jontolil tiꞌ pusicꞌal jini añoꞌ bʌ ti Jerusalén. Yaꞌ tiꞌ 
bijlel tac miꞌ chaꞌleñob jatsꞌ yicꞌot xujchꞌ. Ti pejtelel ora mi 
cubibeñob i tꞌan jini lojwemoꞌ bʌ yicꞌot jini xcꞌamʌjelob. 8  Jacꞌʌ 
a cʌntesʌntel Jerusalén. Laꞌ jultesʌntic a pusicꞌal ame mic 
junyajlel tʌtsꞌ c bʌ ti a tojlel, ame mic chilbeñet a lum, cheꞌen.

9 I Yum Panchan yicꞌot Pañimil tsiꞌ yʌlʌ: Cheꞌ bajcheꞌ maꞌ chaꞌ 
ñumel ti tsꞌusubil chaꞌan maꞌ tucꞌben i colojbal i wut, yom maꞌ 
chaꞌ majlel ti Jerusalén, chaꞌan maꞌ jisan i colojbal winicob, 
cheꞌen. 10 ¿Majqui mi caj c pejcan? ¿Majqui yom i yubin c 
tꞌan? Awilan laj mʌcʌlob i chiquin. Jini chaꞌan maꞌanic miꞌ 
chꞌʌmbeñob isujm. Tsꞌaꞌ miꞌ yubiñob c tꞌan i wenta aꞌleya. 
Leco miꞌ yubiñob. 11 Jini chaꞌan an i michꞌajel Dios tic pusicꞌal. 
Mach chʌn cujchix c chaꞌan. Mi caj c michꞌlen Jerusalén. Laꞌ 
i yubiñob wocol jini alpꞌeñelob woliyoꞌ bʌ ti alas ti bij yicꞌot 
jini chꞌiton winicob woli bʌ i tempañob i bʌ. Mi caj i cʌjchelob 
majlel winicob yicꞌot i yijñamob, jini xñoxoꞌ bʌ jaꞌel yicꞌot jini 
mach bʌ añobix i pꞌʌtʌlel. 12  Mi caj i chilbentelob i yotot yicꞌot 
i jamil yicꞌot i yijñamob. Mi caj i chꞌʌmob i contrajob.

Joñon mi caj cʌqꞌueñob i toj i mul jini chumuloꞌ bʌ ti jini 
lum, cheꞌen lac Yum. 13 Ti pejtelob añob i mul, jini ñucoꞌ bʌ 
yicꞌot jini chꞌoꞌchꞌocoꞌ bʌ. Miꞌ chꞌʌmob taqꞌuin ñumen bajcheꞌ 
yom. Ti pejtelelob miꞌ chaꞌleñob lotiya. Cheꞌʌch miꞌ melob 
jaꞌel jini xꞌaltꞌañob yicꞌot jini motomajob. 14 Jini chaꞌan mach 
lajmic i lojwel c winicob, come miꞌ lon alob: “Maꞌanic baꞌ 
lojwemonla”, cheꞌob, anquese woliꞌ chʌmelob. Jini xꞌaltꞌañob 
yicꞌot jini motomajob miꞌ lon alob: “Yom ñʌchꞌʌletla”, cheꞌob, 
anquese maꞌanic baꞌ ñʌchꞌʌl. 15 ¿Tsaꞌ ba i yubiyob quisin cheꞌ 
bʌ tsiꞌ chaꞌleyob jontolil? Maꞌanic. Mach yujilobic quisin. 
Maꞌanic miꞌ chʌcꞌan i wut. Jini chaꞌan mi caj i yajlelob yicꞌot 
jini tsʌnsʌbiloꞌ bʌ. Cheꞌ mi cʌqꞌueñob i tojob i mul, mi caj i 
chʌmelob, cheꞌen.

16  Lac Yum woliꞌ yʌl: Waꞌiꞌla baꞌ miꞌ rusin i bʌ bij chaꞌan mi 
laꞌ qꞌuel. Cꞌajtibenla xñumelob baqui an jini wen bʌ bij, jini 
oñiyix bʌ. Yaꞌ yom mi laꞌ chaꞌlen xʌmbal chaꞌan mi laꞌ taj i 
tijicñʌyel laꞌ pusicꞌal. Pero tsiꞌ yʌlʌyob: “Mach comic lojon 

xʌmbal yaꞌi”, cheꞌob. 17 Tsac waꞌchocobeyob xqꞌuel winicob 
chaꞌan miꞌ subeñob chaꞌan miꞌ ñichꞌtañob i tꞌan trompeta. Pero 
tsiꞌ yʌlʌyob: “Mach comic c ñichꞌtan lojon”, cheꞌob.

18  Jini chaꞌan ubinla chuqui mi caj c tumbeñob. 19 Ubinla, 
pejtel cuxuloꞌ bʌ ti pañimil: Awilan, wolix c choc tilel 
wocol tiꞌ tojlel ili c tejclum. Mi caj i tojob i mul come 
maꞌanic tsiꞌ jacꞌʌyob c tꞌan. Tsiꞌ juchꞌteqꞌueyob j cʌntesʌbal. 
20 Lolom jach mi laꞌ chꞌʌmbeñon tilel pom chꞌoyol bʌ ti 
Seba yicꞌot canela chꞌoyol bʌ ti ñajtʌl. Mach utsꞌatic mij 
qꞌuel c majtan ti laꞌ cꞌʌb. Lolom jach mi laꞌ wʌqꞌueñon 
c majtan ti pulʌntib. Mach xojocñayic mi cubin, cheꞌen. 
21 Jini chaꞌan lac Yum woliꞌ yʌl: Woli cʌcꞌ xajlel ti bij baꞌ mi 
caj i jatsꞌob i yoc winicob yicꞌot i yalobilob, yicꞌot i piꞌʌlob 
yicꞌot i cʌñʌyoꞌ bʌ. 22  Woliꞌ yʌl lac Yum: Talob winicob 
chꞌoyoloꞌ bʌ ti norte. Woliꞌ yutsi pꞌojlel i pꞌʌtʌlel yaꞌ tiꞌ 
ñajtʌlel pañimil. 23  Wen yujilob julbʌl. Chuculob i chaꞌan 
espada. Jontolob. Mach yujilobic pꞌuntaya. Juꞌucñayob 
ti tꞌan cheꞌ bajcheꞌ colem ñajb. Cꞌʌchʌlob woliꞌ tilelob, 
chajpʌbilob chaꞌan guerra. Mi caj i contrajiñet, xchꞌoc bʌ 
calobil Sion, cheꞌen lac Yum.

24 Ubibilix lac chaꞌan bajcheꞌ woliꞌ melob. Jini chaꞌan 
cꞌunix laj cꞌʌb. Woliyonla ti wocol cheꞌ bajcheꞌ xꞌixic woli 
bʌ ti bajqꞌuel. 25 Machme a majlel ti jamil. Mach yomic maꞌ 
majlel ti bij, come yaꞌʌch an laj contra chucul bʌ i chaꞌan 
espada. Bʌbʌqꞌuen jax baqui jach mi lac majlel. 26  Lʌpʌ coxtal, 
Jerusalén, cꞌuxbibilet bʌ i chaꞌan c piꞌʌlob. Bʌlchocon a bʌ tiꞌ 
tʌñil cꞌajc. Chaꞌlen uqꞌuel cheꞌ bajcheꞌ xꞌixic muꞌ bʌ i yucꞌtan 
cojach bʌ i yalobil. Mele a pusicꞌal, come wolix i bʌcꞌ tilel 
wocol ti lac tojlel.

27 Lac Yum tsiꞌ subeyon: Jeremías, tsa cʌqꞌueyet a weꞌtel 
chaꞌan maꞌ wen qꞌuel c tejclum bajcheꞌ añob yicꞌot bajcheꞌ miꞌ 
melob. 28  Laj sajtemob. Miꞌ tʌtsꞌob i bʌ tic tojlel. Miꞌ pꞌajoñob. 
Tsʌtsob i pusicꞌal cheꞌ bajcheꞌ fierro yicꞌot cꞌʌncꞌʌn taqꞌuin. 
Sojquem i pusicꞌal. 29 Woliꞌ wejluntel cꞌajc chaꞌan miꞌ ticwan. 
Chʌquix cꞌajc chaꞌan miꞌ sʌqꞌuesañob. Pero lolom jach. Mach 
loqꞌuic i bibiꞌlel. Maꞌanic mi tsꞌitaꞌic i wenlel. Junyajlel sajtem i 
pusicꞌal. 30 Lajalob bajcheꞌ i taꞌil plata. Anquese wen ticʌw jini 
cꞌajc, maꞌanic miꞌ bʌcꞌñañob. Miꞌ chʌn chaꞌleñob jontolil. Cheꞌ 
tsiꞌ yʌlʌ lac Yum.

JEREMIAS 6

El Antiguo Testament en el ch'ol de Tumbalá  ©Liga Bíblica Internacional, 2011 



1356

Cʌyʌla laꞌ mul

7  1-2  Tsaꞌ tili i tꞌan lac Yum: Jeremías, cucu tiꞌ tiꞌ c Templo 
baꞌ woliꞌ tilelob ti chꞌujutesaya. Subeñob ili tꞌan: “Ubinla 

i tꞌan lac Yum, winicob xꞌixicob ti Judá. 3  Lac Yum woliꞌ yʌl: 
Mele laꞌ pusicꞌal. Ñopoxla chuqui wen. Mi tsaꞌ laꞌ cʌyʌ laꞌ 
jontolil mij coltañetla chaꞌan mi laꞌ chʌn ajñel wʌꞌ ti laꞌ lumal. 
4 Mach laꞌ ñopben i tꞌan jini yujiloꞌ bʌ lot muꞌ bʌ i yʌlob: 
Umbaꞌan i Templo lac Yum. Qꞌuele i Templo lac Yum, lon 
cheꞌob. Come mach c templojix. 5 Mi tsꞌʌcʌl mi laꞌ mel cheꞌ 
bajcheꞌ wolic subeñetla, mi mejlel laꞌ chʌn jalijel ti laꞌ lumal. 
Yom mi laꞌ cʌy laꞌ mul chaꞌan mi laꞌ ñop chuqui wen. Toj yom 
mi laꞌ chaꞌlen meloñel chaꞌan miꞌ lajmel leto ti laꞌ tojlel. 6  Mach 
laꞌ chilbeñob i chubʌꞌan jini ñajt bʌ chꞌoyolob yicꞌot mebaꞌ 
alʌlob, yicꞌot mebaꞌ xꞌixicob. Cʌyʌx laꞌ chaꞌlen tsʌnsa. Cʌyʌx 
laꞌ cꞌuxbin jini mach bʌ Diosobic, come jini chaꞌan woliyetla ti 
wocol. 7 Cheꞌ jini mi caj laꞌ chʌn ajñel ti jini lum wʌꞌ baꞌ añetla 
tsaꞌ bʌ cʌqꞌueyob laꞌ tatob. I chaꞌañobʌch ti pejtelel ora.

8  Laꞌ wilan wolix laꞌ ñop lot mach bʌ mejlic i coltañetla. 9 Mi 
laꞌ chaꞌlen xujchꞌ. Mi laꞌ chaꞌlen tsʌnsa. Mi laꞌ chaꞌlen tsꞌiꞌlel. 
Mi laꞌ waꞌchocon lot tij cꞌabaꞌ. Mi laꞌ pulben pom jini Baal, mi 
laꞌ ñop jini mach bʌ Diosobic mach bʌ laꞌ cʌñʌyic. Mach cheꞌic 
tsaj cʌntesayetla. 10 Cheꞌ jini mi laꞌ tilel ti waꞌtʌl wʌꞌ ti cotot 
baꞌ tsa cʌcꞌʌ ti cʌjñel j cꞌabaꞌ. Mi laꞌ lon ñaꞌtan coltʌbiletla 
cheꞌ woli laꞌ chʌn chaꞌlen pejtel ili jontolil tsꞌaꞌ bʌ mij qꞌuel. 
11 Ili cotot baꞌ tsa cʌcꞌʌ ti cʌjñel j cꞌabaꞌ tsaꞌix sujti tiꞌ chꞌeñal 
xujchꞌob. Pejtel laꞌ melbal laj qꞌuelelix c chaꞌan, cheꞌen lac 
Yum.

12  Cucu ti Silo baꞌ tsa cʌcꞌʌ ti cʌjñel j cꞌabaꞌ cheꞌ ti ñaxan. 
Qꞌuele chuqui tsac tumbe Silo chaꞌan i jontolil Israel. 13  Wolix 
c chaꞌ mel cheꞌ bajcheꞌ ti yambʌ ora, come cabʌlix laꞌ mul. 
Seb tsaꞌ chꞌojyiyon chaꞌan mic pejcañetla. Maꞌanic tsaj cʌyʌ c 
pejcañetla, pero maꞌanic tsaꞌ laꞌ ñichꞌta. Tsac pʌyʌyetla, pero 
maꞌanic tsaꞌ laꞌ jacꞌbeyon. 14 Jini chaꞌan lajal mi caj c jisan ili 
otot baꞌ tsa cʌcꞌʌ ti cʌjñel j cꞌabaꞌ cheꞌ bajcheꞌ tsac mele ti Silo. 
15 Mi caj c choquetla loqꞌuel tic tojlel cheꞌ bajcheꞌ tsac choco 
loqꞌuel pejtel a piꞌʌlob, i pꞌolbalob Efraín”. Cheꞌʌch yom maꞌ 
subeñob, cheꞌen lac Yum.

I michꞌajel Dios
16  Jixcu jatet, mach maꞌ taj ti oración ili winicob. Mach maꞌ 

wucꞌtañob. Mach maꞌ xin otsan a bʌ chaꞌan maꞌ cꞌajtibeñon i 
coltʌntel, come maꞌanic mi caj c jacꞌ. 17 ¿Mach ba qꞌuelelic a 
chaꞌan chuqui woliꞌ melob tiꞌ tejclum tac Judá yicꞌot tiꞌ bijlel 
tac Jerusalén? 18  Jini chaꞌan cabʌlix c michꞌajel. Jini alpꞌeñelob 
miꞌ tempañob siꞌ. I tatob miꞌ xicꞌob cꞌajc. Jini xꞌixicob miꞌ 
xʌcꞌob harina chaꞌan miꞌ melbeñob pan jini xꞌixic bʌ dios. Miꞌ 
lon alob: “Woli ti yumʌl ti panchan”, cheꞌob. Miꞌ yʌqꞌueñob 
japbil bʌ i majtan jini diosob muꞌ bʌ c tsꞌaꞌlen. 19 ¿Mach ba 
wolic i yʌcꞌoñob ti michꞌajel? ¿Mach ba wolic i yʌcꞌob i bʌ 
ti wocol? Chaꞌan tiꞌ cajob i mul woliꞌ sajtelob, cheꞌen lac 
Yum. 20 Lac Yum woliꞌ yʌl: Jini chaꞌan tsꞌaꞌ mij qꞌueletla. Wen 
michꞌon, mi caj c choc tilel wocol tiꞌ tojlel winicob xꞌixicob, 
yicꞌot tiꞌ tojlel bʌteꞌel, yicꞌot teꞌel tac, yicꞌot i wut lum. Mi caj i 
jilel cheꞌ bajcheꞌ ti cꞌajc chaꞌan cʌlʌx jax c michꞌajel, cheꞌen.

I castigo Judá
21 I Yum Panchan yicꞌot Pañimil woliꞌ yʌl: Chʌn melela 

cheꞌ bajcheꞌ yom laꞌ pusicꞌal. Tempanla jini cotol bʌ majtañʌl 
yicꞌot yan tac bʌ c majtan. Cꞌuxbenla i bʌcꞌtal. 22  Pero maꞌanic 
tsac subeyob laꞌ tatob chaꞌan miꞌ yʌqꞌueñoñob c majtan 
tac cheꞌ bʌ tsac pʌyʌyob loqꞌuel ti Egipto. 23  Jumpꞌejl jach 
mandar tsa cʌqꞌueyob: “Jacꞌʌla c tꞌan. Cheꞌ jini laꞌ Dioson, c 
winiquetla. Chaꞌlenla xʌmbal cheꞌ bajcheꞌ mic subeñetla 
chaꞌan tijicñayetla”, choꞌon tsac subeyob. 24 Pero maꞌanic tsiꞌ 
ñichꞌtayob c tꞌan. Maꞌanic tsiꞌ jacꞌʌyob. Tsiꞌ chʌn chaꞌleyob 
xʌmbal cheꞌ bajcheꞌ yomob i bajñel pusicꞌal. Tsʌtsob i pusicꞌal. 
Jontol bajcheꞌ tsiꞌ meleyob. Tsiꞌ tʌtsꞌʌyob i bʌ. Maꞌanic tsiꞌ 
lʌcꞌtesayob i bʌ. 25 Cꞌʌlʌl cheꞌ bʌ tsaꞌ loqꞌuiyob ti Egipto laꞌ 
tatob cꞌʌlʌl wʌle maꞌanic tsaj cʌyʌ c chocbeñetla tilel jini 
xꞌaltꞌañob c chaꞌan. 26  Pero maꞌanic tsaꞌ laꞌ ñichꞌtayob. Maꞌanic 
tsaꞌ laꞌ jacꞌbeyob. Tsʌts laꞌ pusicꞌal, ñumen bajcheꞌ laꞌ tatob.

27 Subeñob pejtel ili tꞌan, pero mach muqꞌuic i ñichꞌtañob. 
Pʌyʌyob, pero mach i jacꞌʌyobic. 28  Mi caj a subeñob: Jiñʌch 
tejclum mach bʌ yomic i jacꞌben i tꞌan lac Yum Dios. Mach 
yomic i cʌntesʌntel. Miꞌ mulan lot. Miꞌ ñop lot.

29 Setꞌe i tsutsel a jol, Jerusalén. Cucux ti uqꞌuel ti a bajñelil 
yaꞌ tiꞌ chañelal wits, come chocbiletix i chaꞌan lac Yum woli 
bʌ i michꞌleñet. Cʌybiletix i chaꞌan. 30 Come cabʌlob i mul i 
yalobilob Judá tiꞌ tojel c wut, cheꞌen lac Yum. Tsiꞌ yotsayob ti 
Templo jini tsꞌaꞌlebil tac. Tsiꞌ waꞌchocoyob tiꞌ mal cotot baꞌ tsa 
cʌcꞌʌ ti cʌjñel j cꞌabaꞌ. Cheꞌ jini tsiꞌ bibꞌesayob. 31 Yaꞌ ti joctʌl 
Hinom tsiꞌ waꞌchocoyob chan bʌ i yajñib tac cꞌajc i cꞌabaꞌ Tofet 
baꞌ miꞌ pulob chꞌiton bʌ yicꞌot xchꞌoc bʌ i yalobilob. Mach 
cheꞌic tsac subeyob. Leco bajcheꞌ miꞌ melob. Mach tilemic tic 
pusicꞌal. 32  Jini chaꞌan tal i yorajlel cheꞌ mi caj i qꞌuextʌntel 
i cꞌabaꞌ jini joctʌl Hinom. Maꞌanix miꞌ caj i chʌn pejcʌntel ti 
Tofet pero I Joctʌl Tsʌnsa. Cheꞌʌch mi caj i yʌjlel. Come yaꞌ 
ti Tofet mi caj i mucob jini tsʌnsʌbiloꞌ bʌ. Mach luꞌ ochicob 
ti campo santo chaꞌan cabʌlob. Mi caj i chocob yaꞌ ti joctʌl. 
33  Jini xtaꞌjol yicꞌot bʌteꞌel mi caj i cꞌuxbeñob i bʌcꞌtal winicob 
xꞌixicob. Maꞌanix mi juntiquilic muꞌ bʌ caj i ñijcañob majlel, 
come laj majlemobix i piꞌʌlob. 34 Mi caj c jisañob jini yujiloꞌ 
bʌ cꞌay yicꞌot tseꞌñal ti Jerusalén yicꞌot tiꞌ tejclum tac Judá. 
Ñʌchꞌʌlix i bijlel tac. Maꞌanic mi caj i chʌn ubintel i tꞌan 
xchꞌoc yicꞌot chꞌiton. Maꞌanix xñujpuñijel. Jochol mi caj i 
cʌytʌl jini lum.

8  Ti jim bʌ ora jini laꞌ contrajob mi caj i jamob mucoñibʌl 
baꞌ muculob i yumob Judá yicꞌot i yalobilob yicꞌot 

motomajob yicꞌot xꞌaltꞌañob yicꞌot i piꞌʌlob. 2  Mi caj i 
qꞌuiyibeñob i bʌquel ti pam lum tiꞌ cꞌʌcꞌal jini qꞌuin yicꞌot 
uw yicꞌot ecꞌ, come jiñobʌch i diosob. Miꞌ cꞌuxbiñob, miꞌ 
chꞌujutesañob. Miꞌ pulbeñob pom. Miꞌ chaꞌleñob qꞌuiñijel. Pam 
pujquem mi caj i cʌytʌl i bʌquel ili winicob cheꞌ bajcheꞌ taꞌ ti 
pam lum. Maꞌanix majqui mi caj i muchꞌquiñob chaꞌan miꞌ chaꞌ 
mucob. 3  I colojbal winicob tsꞌaꞌ mi caj i qꞌuelob i cuxtʌlel cheꞌ 
tiꞌ yorajlel wocol. Mi caj c pucob majlel ti ñajtʌl, cheꞌen i Yum 
Panchan yicꞌot Pañimil.

Mulil yicꞌot meloñel
4 Mi caj a subeñob jaꞌel: Lac Yum woliꞌ yʌl: Cheꞌ miꞌ yajlel 

winic, ¿mach ba anic miꞌ chaꞌ chꞌojyel? Cheꞌ miꞌ ñajtʌ majlel, 
¿mach ba anic miꞌ chaꞌ sujtel? 5 Pero mach cheꞌic miꞌ melob 
jini chumuloꞌ bʌ ti Jerusalén. Tsiꞌ junyajlel tʌtsꞌʌyob i bʌ 
tic tojlel. Ñajt miꞌ majlelob. Miꞌ mulañob jontolil, miꞌ wen 

mulañob lot. Mach yomobic sujtel. 6 Tsac wen qꞌueleyob, tsac 
ñichꞌtʌbeyob i tꞌan pero mach utsꞌatic i tꞌan. Maꞌanic majqui 
miꞌ cʌy i mul. Maꞌanic miꞌ tsicob i pusicꞌal chaꞌan jontol i 
melbal. Ti pejtelelob miꞌ yajcañob majlel i bijlel jontolil cheꞌ 
bajcheꞌ caballo muꞌ bʌ i choc ochel i bʌ baꞌ woliyob ti guerra. 
7 Jini jaꞌal pech miꞌ ñaꞌtan cheꞌ i yorajlelix miꞌ sujtel tiꞌ cꞌuꞌ. 
Cheꞌ jaꞌel jini xmucuy yicꞌot xꞌajlum yicꞌot jojmay yujilob cheꞌ 
i yorajlelix miꞌ chaꞌ tilelob, pero tontojob c winicob xꞌixicob. 
Mach yomobic i jacꞌob c mandar.

8  Mi laꞌ wʌl: “Cabʌl lac ñaꞌtʌbal. Cʌntesʌbilonla tiꞌ mandar 
Dios”, lon cheꞌetla, pero mach tojic miꞌ subob c mandar laꞌ 
waj cʌntesajob. Tsiꞌ qꞌuextʌbeyob i sujmlel. 9 Jini xcʌntesajob 
woliꞌ yʌjqꞌuelob ti quisin. Mʌcʌlob i yej. Cʌchʌlob mi caj i 
majlelob ti yambʌ lum chaꞌan tsiꞌ juchꞌteqꞌueyob i tꞌan lac 
Yum. Tsiquil cheꞌ jini maꞌanic i ñaꞌtʌbal. 10 Jini chaꞌan mi 
caj cʌcꞌ ti ticꞌlʌntel i yijñamob tiꞌ tojlel i contrajob. Mi caj 
i chilbeñob i lum chaꞌan i mul, come wen yujilob lot pejtel 
winicob xꞌixicob, jini ñucoꞌ bʌ yicꞌot jini chꞌoꞌchꞌocoꞌ bʌ, 
jini xꞌaltꞌañob yicꞌot motomajob. 11 Lolom jach tsiꞌ yʌcꞌʌyob 
ti ñʌjpꞌel i lojwel c piꞌʌlob cheꞌ ocꞌben i mal. Tsiꞌ yʌlʌyob: 

“Yom ñʌchꞌʌletla come mach talic wocol”, cheꞌob. Pero mach 
isujmic i tꞌan come maꞌanic baꞌ ñʌchꞌʌl. 12  ¿Tsaꞌ ba i yubiyob 
quisin cheꞌ bʌ tsiꞌ chꞌujutesayob i diosob? Maꞌanic. Mach 
yujilobic quisin. Mach yujilic chʌcꞌan i wut. Jini chaꞌan mi caj 
i yajlelob yicꞌot jini tsʌnsʌbiloꞌ bʌ. Cheꞌ i yorajlelix wocol mi 
caj i yʌjqꞌuelob ti chʌmel, cheꞌen lac Yum. 13  Mi caj i sʌc jilel 
tsꞌusubil yicꞌot higo. Mi caj i tiquin i yopol teꞌ. Mach i chʌn 
tajayobix jini utsꞌat tac bʌ tsaꞌ bʌ c chajpʌbeyob, cheꞌen lac 
Yum.

14 ¿Chuqui woli lac pijtan? ¿Chucoch buchulonla? Tempan 
laꞌ bʌ. Conla ti chʌmel yaꞌ baꞌ tsꞌajquibil tejclum. Come lac 
Yum tsiꞌ wʌn ñaꞌta i yʌcꞌonla ti chʌmel. Tsiꞌ yʌqꞌueyonla lac 
jap veneno chaꞌan tiꞌ caj lac mul. 15 Tsaꞌ la cʌlʌ tal i ñʌchꞌtʌlel 
lac lumal, pero ¿bacan tsaꞌ tili? Tsaꞌ la cʌlʌ tal i yorajlel 
lajmesaya, pero talob i jisañonla laj contrajob.

16  Juꞌucñayob i tꞌan i cꞌʌchlibob chꞌoyoloꞌ bʌ ti norte. Talob ti 
guerra. Miꞌ ñijcan i bʌ lum. Talob i jisan lac lum yicꞌot pejtelel 
laj cꞌajbal, jini tejclum tac yicꞌot jini chumuloꞌ bʌ ti tejclum. 
17 Lac Yum woliꞌ yʌl: Wolic chocbeñetla tilel soldadojob lajaloꞌ 

bʌ bajcheꞌ lucum yujil bʌ tsʌnsa mach bʌ yujilic utsꞌan. Mi caj 
i cꞌuxet, cheꞌen lac Yum.

Uqꞌuel chaꞌan Judá yicꞌot Jerusalén
18  Wen chꞌijiyem c pusicꞌal. Mach yujilic lajmel c chꞌijiyemlel. 

Miꞌ yʌcꞌon ti uqꞌuel. 19 Ubinla, woliyob ti uqꞌuel jini cꞌuxbibiloꞌ 
bʌ c piꞌʌlob ti ñajt bʌ lum. ¿Baqui an lac Yum? ¿Tsaꞌ ba i 
cʌyʌ i chaꞌlen yumʌl ti lac tojlel? cheꞌob. Lac Yum woliꞌ yʌl: 
¿Chucoch tsiꞌ yʌcꞌʌyoñob ti michꞌ? ¿Chucoch tsiꞌ chꞌujutesayob 
jini dios tac, i melbal tac jini chꞌoyoloꞌ bʌ ti ñajtʌl? cheꞌen 
lac Yum. 20 Tsaꞌix ñumi i yorajlel cꞌajbal. Tsaꞌix ñumi i yorajlel 
ticwal, pero mach coltʌbilonic la. 21 Cꞌunix pañimil mi cubin 
chaꞌan woliyob ti wocol c piꞌʌlob. Wocol mi cubin jaꞌel. 
Mic chaꞌlen uqꞌuel. Cꞌux c pusicꞌal chaꞌan wen chꞌijiyemon. 
22  ¿Mach ba anic tsꞌac ti Galaad? ¿Mach ba anic stsꞌʌcaya? 
¿Chucoch maꞌanic miꞌ lajmelob jini cꞌuxbibiloꞌ bʌ c piꞌʌlob?

9  Laꞌ c chaꞌlen uqꞌuel. Mach maꞌ ticꞌon. Laꞌ tilic i yaꞌlel 
c wut ti qꞌuiñil yicꞌot ti acꞌʌlel cheꞌ bajcheꞌ i loqꞌuib jaꞌ 

chaꞌan woliꞌ tsʌnsʌntelob jini cꞌuxbibiloꞌ bʌ c piꞌʌlob. 2  Utsꞌat 
anic c chaꞌan otot chaꞌan mic majlel ti chumtʌl yaꞌ ti tiquin 
bʌ lum. Comix j cʌy c piꞌʌlob come laj sojquemob tiꞌ tsꞌiꞌlel. 
Laj yujilob lotiya. 3  Ñʌmʌlob ti lot. Lajal yujil jecꞌol i tꞌan cheꞌ 
bajcheꞌ i teꞌel jalʌjb. Miꞌ yutsi pꞌojlel i jontolil. Jini chaꞌan 
mach i cʌñʌyoñobic, cheꞌen lac Yum.

4 Chʌcʌ qꞌuele a bʌ tiꞌ tojlel a piꞌʌlob. Mach maꞌ ñopben i 
tꞌan jini lʌcꞌʌl bʌ ti chumtʌl. Come woliꞌ chijtañob i piꞌʌlob. 
Woliyob ti uꞌya tꞌan jini lʌcꞌʌl bʌ i chumlibob. 5 Ti jujuntiquilob 
miꞌ lotiñob i piꞌʌlob. Maꞌanic majqui miꞌ sub chuqui isujm. 
Tsiꞌ ñʌmtesayob i bʌ ti lot. Miꞌ socbeñob i sujmlel. Miꞌ chʌn 
chaꞌleñob lot yicꞌot jontolil jinto cheꞌ lujbobix. 6 Ti jujumpꞌejl 
qꞌuin woliꞌ tempañob i mul yicꞌot i lot. Jini chaꞌan mach 
yomobic i ñopoñ, cheꞌen lac Yum.

7 Lac Yum woliꞌ yʌl: Pꞌisi ti a wenta. Mi caj cʌcꞌob ti wocol 
cheꞌ bajcheꞌ mi laꞌ wʌcꞌ ti cꞌajc jini tsucu taqꞌuin cheꞌ mi 
laꞌ wulmesan chaꞌan mi laꞌ locꞌsʌben i taꞌ. Cheꞌʌch mi caj c 
melbeñob. ¿Mach ba cheꞌic yom? 8  Come jontol jax i yacꞌ cheꞌ 
bajcheꞌ i teꞌel jalʌjb. Wen yujil lotiya. Jujuntiquil miꞌ pejcan 
i piꞌʌl ti uts bʌ tꞌan cheꞌ woliꞌ chijtan chaꞌan miꞌ tsʌnsan. 
9 ¿Mach ba yomic mi cʌcꞌob ti wocol chaꞌan cabʌl i mul c 

tejclum? ¿Mach ba yomic mic sutqꞌuibeñob wocol chaꞌan 
cheꞌʌch woliꞌ melob? cheꞌen lac Yum.

10 Pꞌumpꞌun jini wits yicꞌot jamil. Ajacñayob ti uqꞌuel come 
pulemix ti qꞌuin. Maꞌanix majqui miꞌ ñumel ti lum mi winic 
mi alʌcꞌʌl. Majlemix bʌteꞌel yicꞌot teꞌlemut. 11 Joñon mi caj cʌcꞌ 
ti jejmel jini tejclum chaꞌan pꞌulul ti lum miꞌ cʌytʌl. Yaꞌ mi caj 
i yajñelob jontol bʌ tsꞌiꞌ. Mi caj c jochtesan jini tejclum tac ti 
Judá chaꞌan maꞌanix majch miꞌ chʌn ajñel yaꞌi.

Mi caj i cʌjchelob majlel
12  ¿Majqui an i ñaꞌtʌbal chaꞌan miꞌ chꞌʌmben isujm chuqui 

woliꞌ yujtel? ¿Majqui tsiꞌ yubibe i tꞌan lac Yum chaꞌan miꞌ chaꞌ 
sub? ¿Chucoch pujchꞌemix jini lum? Tsaꞌix sujti ti tiquin bʌ 
lum baꞌ maꞌanix winicob. Miꞌ bʌcꞌñañob ñumel. 13  Lac Yum 
woliꞌ yʌl: Chaꞌan tsiꞌ cʌyʌyob c mandar tsaꞌ bʌ cʌqꞌueyob, jini 
chaꞌan tsaꞌ asiyi jini lum. Maꞌanic tsiꞌ jacꞌʌyob c tꞌan. Maꞌanic 
tsiꞌ meleyob cheꞌ bajcheꞌ tsac subeyob. 14 Tsʌtsob i pusicꞌal. 
Tsiꞌ bajñel yajcayob i bijlel cheꞌ bajcheꞌ yom i pusicꞌal. Tsiꞌ 
chꞌujutesayob jini Baalob cheꞌ bajcheꞌ tsiꞌ cʌntesayob i tatob. 
15 Jini chaꞌan mi caj cʌqꞌueñob i cuch wocol mach bʌ cuchbilic. 
Mi caj cʌqꞌueñob i jap jaꞌ am bʌ i venenojlel, cheꞌen i Yum 
Panchan yicꞌot Pañimil, i Dios Israel. 16  Mi caj c pam pucob ti 
yan tac bʌ tejclum mach bʌ i cʌñʌyobic, mach bʌ i cʌñʌyobic 
i tatob. Yaꞌix mi caj cajñesañob yicꞌot espada jinto mic laj 
jisañob.

17-18  I Yum Panchan yicꞌot Pañimil woliꞌ yʌl: Pʌyʌ tilel ti ora 
jini xꞌuqꞌuelob. Yom maꞌ bʌcꞌ cajel ti uqꞌuel. Laꞌ loqꞌuic i yaꞌlel 
a wut. Pʌyʌ ti uqꞌuel pejtel a piꞌʌlob. 19 Wen chꞌijiyem i pusicꞌal 
jini añoꞌ bʌ ti Sion. Woliꞌ yʌlob: “Maꞌanix lac pijtaya. Junyajlel 
jisʌbilonla. Wersa mi laj cʌy lac lum yicꞌot la cotot”, cheꞌob. 
20 Ubibeñob i tꞌan lac Yum, xꞌuqꞌuelob. Cʌntesanla xchꞌoc 
bʌ laꞌ walobilob yicꞌot jini lʌcꞌʌloꞌ bʌ ti chumtʌl chaꞌan miꞌ 
yucꞌtañob i lumal. 21 Come ochemix laj contra ti la cotot. Tsaꞌix 
ochi ti ventana chaꞌan miꞌ tsʌnsan la calobilob, jini i tꞌojolob 
jax bʌ. Maꞌanix alpꞌeñelob ti bij. Maꞌanix miꞌ chaꞌleñob 
alas. Maꞌanix miꞌ tempañob i bʌ chꞌiton winicob ti plaza. 
22  Subeñob: Jini xchʌmelob mi caj i yajlelob ti lum cheꞌ bajcheꞌ 
i taꞌ wacax ti jamil, cheꞌ bajcheꞌ i bʌcꞌ trigo, ujtemix ti tujqꞌuel. 
Maꞌanix majch mi caj i lotob, cheꞌen lac Yum.

I ñuclel winic jiñʌch cheꞌ miꞌ cʌn Dios
23  Lac Yum woliꞌ yʌl: Jini cabʌl bʌ i pusicꞌal mach i chañꞌesan 

i bʌ chaꞌan cabʌl i pusicꞌal. Jini pꞌʌtʌl bʌ winic mach i 
chañꞌesan i bʌ chaꞌan i pꞌʌtʌlel. Jini wen chumul bʌ winic 
mach i chañꞌesan i bʌ chaꞌan cabʌl i chubʌꞌan. 24 Jini muꞌ bʌ i 
chañꞌesan i bʌ, laꞌ i ñaꞌtan an i ñuclel chaꞌan woliꞌ chꞌʌmben 
isujm yicꞌot chaꞌan woliꞌ cʌñon i Yumon. Wolic pʌsben i 
yutslel c pusicꞌal. Mic chaꞌlen chuqui toj. Mic mel winicob 
xꞌixicob ti toj ila ti pañimil. Come tijicñayon cheꞌ bajcheꞌ jini. 
25 Talob jini qꞌuin tac, cheꞌen lac Yum, cheꞌ mi caj cʌcꞌob ti toj 
mulil pejtel jini tsepbiloꞌ bʌ i pʌchʌlel mach bʌ tsepbilobic i 
pusicꞌal. 26  Egipto, Edom, i yalobilob Amón yicꞌot Moab yicꞌot 
jini arabob chumuloꞌ bʌ ti tiquin bʌ lum yicꞌot jaꞌel jini añoꞌ 
bʌ ti Judá. Come junlajalob pejtelel ili tejclum tac mach bʌ 
anic miꞌ tsepob i pʌchʌlel. Pero jatet Judá, maꞌanic maꞌ tsep a 
pusicꞌal chaꞌan maꞌ cꞌuxbiñon. Lolom jach maꞌ tsep a pʌchʌlel.

Jini payxo dios yicꞌot Isujm bʌ Dios

10  Ubiben i tꞌan lac Yum, Israel. Lac Yum woliꞌ yʌl: 
2  Mach cheꞌic yom maꞌ ñop bajcheꞌ yan tac bʌ tejclum 

muꞌ bʌ i chʌcʌ qꞌuelob jini ecꞌ ti panchan chaꞌan miꞌ ñaꞌtañob 
chuqui tac tal. Mach a bʌcꞌñan jini ecꞌ cheꞌ bajcheꞌ yañoꞌ bʌ. 
3  Come lot jach chuqui miꞌ yʌlob xqꞌuel ecꞌ. I tilel miꞌ ñopob 
lot. Jini xjucꞌteꞌ miꞌ secꞌ jubel teꞌ. Wen yujil eꞌtel ti teꞌ. Miꞌ 
cꞌʌn machit chaꞌan miꞌ melben i wut i dios. 4 Yañoꞌ bʌ miꞌ 
boñob ti oro. Miꞌ chꞌʌlob ti plata. Miꞌ chꞌijob yicꞌot lawux yaꞌ 
baꞌ miꞌ waꞌchocoñob tiꞌ tꞌuchlib ame yajlic. 5 I melbalob jach 
winicob jini diosob. Leco yilal cheꞌ bajcheꞌ jini chajpʌbil bʌ i 
chaꞌan winicob ti pʌcꞌʌbʌl muꞌ bʌ i bʌcꞌtesan majlel teꞌlemut. 
Mach yujilobic tꞌan. Wersa miꞌ qꞌuejchelob majlel come mach 
yujilobic xʌmbal. Mach a bʌcꞌñañob come maꞌanic i pꞌʌtʌlel. 
Mach mejlic i melbeñet chuqui jontol mi chuqui utsꞌat.

6 Maꞌanic yambʌ ñuc bʌ Dios lajal bʌ bajcheꞌ jatet, c Yum. 
Wen ñuc a cꞌabaꞌ. Cabʌl a pꞌʌtʌlel. 7 Laꞌ i bʌcꞌñañet pejtel 
winicob ti pejtelel pañimil, come Reyet ti pejtelel tejclum 
tac. Maꞌanic yambʌ, jatet jach. 8  Tontojob jini diosob melbiloꞌ 
bʌ ti teꞌ. Maꞌanic i cꞌʌjñibal ti cʌntesaya. Tontojob jaꞌel muꞌ 
bʌ i ñopob. 9 Chꞌoyol ti Tarsis jini tsucu taqꞌuin, chꞌoyol ti 

Ufaz jini oro, miꞌ chꞌʌmob tilel. Jini wen yujiloꞌ bʌ miꞌ melob 
ejtalʌl. Miꞌ xojbeñob chʌchʌc bʌ yicꞌot chʌccojan bʌ i pislel, 
wen letsem bʌ i tojol. Laj i melbalob winicob yujiloꞌ bʌ i 
melol.

10 Pero lac Yum jiñʌch Dios jini isujm bʌ, jini cuxul bʌ mach 
bʌ yujilic chʌmel ti pejtelel ora. Cheꞌ michꞌ lac Yum, miꞌ 
ñijcan i bʌ lum. Cheꞌ michꞌix, miꞌ putsꞌelob winicob ti pejtelel 
pañimil chaꞌan bʌqꞌuen. 11 Yom maꞌ subeñob: Maꞌanic chuqui 
miꞌ melob jini diosob. Mach i melbalic panchan yicꞌot pañimil. 
Jini chaꞌan mi caj i sʌc jilelob. 12  Diosʌch tsaꞌ bʌ i mele pañimil 
ti cabʌl i pꞌʌtʌlel. Tsiꞌ xucꞌchoco pañimil chaꞌan cabʌl i 
ñaꞌtʌbal. Tsiꞌ lichꞌi tac panchan jini wen yujil bʌ. 13  Cheꞌ miꞌ 
chaꞌlen tꞌan miꞌ ñijcan i bʌ tocal. Miꞌ yʌcꞌ ti letsel i yowix lum 
tiꞌ petol pañimil. Miꞌ choc tilel chajc yicꞌot jaꞌal. Miꞌ locꞌsan icꞌ 
yaꞌ baꞌ lotol chaꞌan miꞌ choc tilel.

14 Tontojob pejtel winicob. Maꞌañobic i ñaꞌtʌbal. Jini yujil 
bʌ eꞌtel ti oro mi caj i yubin quisin chaꞌan tsiꞌ mele tac dios, 
come lot jach i dios. Maꞌanic i cuxtʌlel. 15 Maꞌanic i cꞌʌjñibal. I 
melbal jach jini yujiloꞌ bʌ wajleya. Cheꞌ tiꞌ yorajlel toj mulil mi 
caj i jilel. 16  Mach cheꞌic i Dios Jacob, come jini tsiꞌ mele pejtel 
chuqui tac an. Tsiꞌ yajca Israel chaꞌan mi yochel tiꞌ chaꞌan bʌ. 
Jiñʌch i Yum Panchan.

Mi caj i jisʌntel Judá
17 Tempan a pislel yicꞌot a chubʌꞌan chaꞌan maꞌ cuch majlel. 

Poj jumucꞌ jach wʌꞌ chumulet baꞌ wolix i tejchel guerra. 
18  Come lac Yum tsiꞌ yʌlʌ: Otsan ti a pusicꞌal chuqui wolic mel. 
Wolix c choc loqꞌuel jini chumuloꞌ bʌ ti ili lum. Mi caj cʌcꞌob 
ti ticꞌlʌntel chaꞌan miꞌ yubiñob wocol, cheꞌen.

19 Obol c bʌ. Cabʌl c wocol. Wen chꞌijiyemon. Mach yujilic 
lajmel c wocol. Wersa mij cuch. 20 Maꞌanix cotot. Pʌybilob 
majlel calobilob baꞌ maꞌanix mi caj c chʌn qꞌuelob. Maꞌanix 
majch mi caj i chaꞌ waꞌchocobeñon cotot. Laj majlemob. 
21 Jini yumʌlob maꞌanic miꞌ cʌntañob c piꞌʌlob. Maꞌanix miꞌ 
tsajcañob i Yum Dios. Jini chaꞌan mach utsꞌatic añob. Jini muꞌ 
bʌ i yumañob tsaꞌix laj pʌjyiyob majlel lajal bajcheꞌ i yʌlacꞌ 
jini xcʌnta tiñʌmeꞌob. 22  Ubinla. Motocñayob xguerrajob. Talob 
ti xʌmbal yaꞌ ti norte. I tejclum tac Judá mi caj i sujtelob tiꞌ 
chꞌeñal jontol bʌ tsꞌiꞌ.

23  C Yum, cujil maꞌanic i ñaꞌtʌbal winic chaꞌan miꞌ bajñel 
tojꞌesan majlel i bʌ. Mach mejlic i bajñel yajcan i bijlel. 
24 Tojꞌesañon c Yum, pero tiꞌ yutslel a pusicꞌal, mach ti a 
michꞌajelic, ame cꞌuñꞌac c pusicꞌal chaꞌan pecꞌon. 25 Pʌsbeñob a 
michꞌajel yan tac bʌ tejclum mach bʌ anic miꞌ cʌñet, mach bʌ 
anic miꞌ pejcañet, come tsiꞌ jisayob Jacob. Tsiꞌ laj jisʌbeyob i 
tejclum tac.

Tsiꞌ ñusayob jini xucꞌul bʌ tꞌan

11  Tsaꞌ tili i tꞌan lac Yum baꞌan Jeremías: 2  Ubin jini 
xucꞌul bʌ c tꞌan. Cʌntesan jini chumuloꞌ bʌ ti Judá 

yicꞌot ti Jerusalén chaꞌan tsac mele trato yicꞌotob. 3-4 Subeñob 
tsꞌaꞌlebil ti Dios jini mach bʌ anic miꞌ ñichꞌtan jini xucꞌul bʌ c 
tꞌan. Tsac mele jini trato yicꞌot laꞌ tatob cheꞌ bʌ tsac pʌyʌyob 
loqꞌuel ti Egipto yaꞌ baꞌ woliyob ti wocol eꞌtel. Tsac subeyob: 

“Ñichꞌtanla c tꞌan. Melela chuqui mic subeñetla. Cheꞌ jini c 
winiquetla, laꞌ Dioson. 5 Cheꞌ jini miꞌ caj ti tsꞌʌctiyel chuqui 
tsac sube laꞌ tatob cheꞌ bʌ tsa cʌqꞌueyob jini wen bʌ lum baꞌ 
on mi tajtʌl lech yicꞌot chab cheꞌ bajcheꞌ woli laꞌ qꞌuel wʌle”, 
cheꞌen lac Yum, i Dios Israel. Tsac jacꞌbe: Isujm bajcheꞌ wolaꞌ 
wʌl, c Yum, choꞌon tsac sube.

6 Lac Yum tsiꞌ subeyon: Subeñob pejtel ili tꞌan jini chumuloꞌ 
bʌ tiꞌ tejclum tac Judá yicꞌot ti Jerusalén: Ñichꞌtanla jini 
xucꞌul bʌ c tꞌan. Melela. 7 Come tsac subeyob laꞌ tatob ti 
wocol tꞌan cheꞌ bʌ tsac pʌyʌyob loqꞌuel ti Egipto ti oñiyi cꞌʌlʌl 
wʌle: “Jacꞌbeñonla c tꞌan”, choꞌon. 8  Pero maꞌanic tsiꞌ jacꞌʌyob, 
mach yomobic i ñichꞌtan. Ti jujuntiquil tsiꞌ meleyob bajcheꞌ 
tsiꞌ bajñel ñaꞌtayob chaꞌan jontol i pusicꞌal. Jini chaꞌan tsac 
chocbeyob tilel wocol chaꞌan tsiꞌ ñusayob c tꞌan, come maꞌanic 
tsiꞌ meleyob cheꞌ bajcheꞌ tsac subeyob, cheꞌen.

9 Lac Yum tsiꞌ chaꞌ subeyon: Jini chumul bʌ ti Judá yicꞌot ti 
Jerusalén woliꞌ temob i tꞌan. 10 Tsaꞌix sujtiyob tiꞌ bijlel i tatob 
tsaꞌ bʌ i juchꞌteqꞌueyob c tꞌan. Tsaꞌ majli i chꞌujutesañob yambʌ 
dios tac. Jini chumuloꞌ bʌ ti Judá yicꞌot ti Jerusalén tsaꞌix i 
ñusayob jini xucꞌul bʌ c tꞌan tsaꞌ bʌ c mele yicꞌot i tatob. 11 Jini 
chaꞌan pꞌisi ti a wenta, wolic chocbeñob tilel ñuc bʌ wocol. 
Mach mejlicob ti putsꞌel. Anquese miꞌ lon cꞌajtiñob, maꞌanic 
mi caj cubin. 12  Miꞌ majlelob i pejcan i diosob chaꞌan miꞌ 
cꞌajtibeñob i coltʌntel. Cabʌl tsiꞌ pulbeyob pom pero maꞌanic 

miꞌ jacꞌob. Maꞌanic i pꞌʌtʌlel ti coltaya tiꞌ yorajlel ñuc bʌ wocol. 
13  Tsaꞌix pꞌojliyob a diosob ti jujumpꞌejl tejclum, Judá. Cabʌlix 
a pulʌntib cheꞌ bajcheꞌ jaytsꞌijt a bijlel tac, Jerusalén. Tsaꞌ 
waꞌchocobeyob pulʌntib jini Baal chaꞌan maꞌ chaꞌlen chuqui 
quisintic jax.

14 Jini chaꞌan, Jeremías, mach maꞌ tajob ti oración ili winicob 
xꞌixicob, come maꞌanic mi caj cubiñob cheꞌ miꞌ pejcañoñob tiꞌ 
yorajlel wocol. 15 Cheꞌ ujtel to i chaꞌlen tsꞌiꞌlel jini cꞌuxbibil bʌ 
c chaꞌan, ¿yom ba miꞌ chaꞌ ochel ti cotot? ¿Muꞌ ba caj i sʌcꞌan 
i pusicꞌal Judá yicꞌot i tꞌan muꞌ bʌ i subeñon yicꞌot cotol bʌ c 
majtan muꞌ bʌ i yʌqꞌueñon? ¿Jasʌl ba iliyi chaꞌan miꞌ chaꞌ taj 
i tijicñʌyel? 16  Lac Yum tsiꞌ qꞌueleyet cheꞌ bajcheꞌ i tꞌojol jax 
bʌ olivoteꞌ muꞌ bʌ i yʌcꞌ cabʌl i wut, pero mach chʌn cheꞌetix 
wʌle. Juꞌucña miꞌ tilel pꞌʌtʌl bʌ icꞌ, juꞌucña jaꞌel jini cꞌajc 
muꞌ bʌ i tsujqꞌuel chaꞌan miꞌ luꞌ pulel jini teꞌ yicꞌot i cꞌʌb tac. 
17 Come i Yum Panchan yicꞌot Pañimil tsaꞌ bʌ i pʌcꞌʌyet mi caj 
i contrajiñet cheꞌ bajcheꞌ tsiꞌ yʌlʌ chaꞌan ñuc a mul. Cabʌl tsaꞌ 
jecꞌbeyon c pusicꞌal cheꞌ bʌ tsaꞌ pulbe pom Baal, cheꞌen lac 
Yum.

Tꞌan tiꞌ contra Jeremías
18  Lac Yum tsiꞌ pʌsbeyon bajcheꞌ woliꞌ ñaꞌtañob ti mucul jach. 

Cujilix. 19 Come lajalon bajcheꞌ cꞌuxbibil bʌ tiñʌmeꞌ mach bʌ 
yujilic baꞌ ora mi caj i pʌjyel majlel ti tsʌnsʌntel. Tsiꞌ temeyob 
i tꞌan chaꞌan miꞌ tsʌnsañoñob. Laꞌ lac jisan cheꞌ cꞌocꞌ to cheꞌ 
bajcheꞌ teꞌ anto bʌ i yetsel. Laꞌ lac junyajlel jisan chaꞌan 
maꞌanix miꞌ chʌn ñaꞌtʌntel ti pañimil, cheꞌob. 20 C Yum, i 
Yumet Panchan yicꞌot Pañimil. Toj maꞌ chaꞌlen meloñel. Luꞌ 
cʌñʌl a chaꞌan i pusicꞌal winicob. Acꞌʌyob ti toj mulil come 
tsaꞌix cʌcꞌʌ c bʌ ti a wenta chaꞌan maꞌ melon, choꞌon.

21 Jini chaꞌan lac Yum tsiꞌ yʌlʌ: Qꞌuelel c chaꞌan ili winicob 
ti Anatot tsaꞌ bʌ i temeyob i tꞌan chaꞌan miꞌ tsʌnsañet. Miꞌ 
yʌlob: “Mach a chʌn pejcañon lojon tiꞌ cꞌabaꞌ lac Yum ame 
chʌmiquet tij cꞌʌb lojon”, cheꞌob. 22  Jini chaꞌan mi caj cʌcꞌob ti 
wocol, cheꞌen lac Yum. Jini chꞌiton winicob mi caj i chʌmelob 
ti espada. Mi caj i laj chʌmelob ti wiꞌñal chꞌiton bʌ yicꞌot 
xchꞌoc bʌ i yalobilob. 23  Maꞌanix mi caj i cʌytʌl mi juntiquilic 
tiꞌ yorajlel ñuc bʌ wocol cheꞌ mi cʌqꞌueñob i toj i mul jini 
winicob ti Anatot, cheꞌen lac Yum.

Jeremías tsiꞌ letsa i tꞌan

12  Tojet c Yum anquese mach tijicñayonic. Laꞌ c 
subeñet chuqui mach tojic woli bʌ i yujtel. ¿Chucoch 

tijicñayob jini xjontolilob? ¿Chucoch wen chumulob jini 
yujiloꞌ bʌ lotiya? 2  Jatet maꞌ pʌcꞌob. Miꞌ wen colelob, miꞌ pꞌojlel 
cabʌl i chubʌꞌan. Miꞌ yʌlob wocolix i yʌlʌ Dios pero ñajt 
añet tiꞌ pusicꞌal. Maꞌanic miꞌ pꞌisetob ti wenta. 3  A cʌñʌyon c 
Yum. A wujil com c tsajcañet. C Yum, tujcꞌañon loqꞌuel cheꞌ 
bajcheꞌ tiñʌmeꞌ muꞌ bʌ caj i yʌjqꞌuel ti chʌmel. Meleyob c 
Yum. 4 ¿Jala to miꞌ yujtel wocol? Tiquinix lum. Tiquinix pejtel 
jini jam. Majlemobix bʌteꞌel yicꞌot teꞌlemut. Jochol miꞌ cʌytʌl 
lum chaꞌan i mul xjontolilob. Miꞌ yʌlob: Mach jiliconla. Mach 
muqꞌuic i jisañonla Dios, cheꞌob.

5 Lac Yum tsiꞌ subeyon: Mi tsaꞌ lujbꞌayet ti xʌmbal yicꞌot jini 
woliyoꞌ bʌ ti ajñel tiꞌ yoc, ¿bajcheꞌ mi caj a taj jini cꞌʌchʌloꞌ 
bʌ yumʌlob yicꞌot motomajob? Mi tsaꞌ jatsꞌʌ a woc, mi tsaꞌ 
yajliyet wʌꞌ ba wen pamacña lum, ¿bajcheꞌ mi caj a ñumel ti 
mateꞌel tiꞌ tiꞌ Jordán jaꞌ? 6 Jini a wijtsꞌiñob yicꞌot a piꞌʌlob añoꞌ 
bʌ tiꞌ yotot a tat tsiꞌ yʌcꞌʌyet tiꞌ cꞌʌb a contrajob. Tsiꞌ yajñesayet 
ti lot chaꞌan maꞌ majlel ti putsꞌel. Mach a ñopbeñob i tꞌan 
anquese uts miꞌ pejcañetob.

7 Lac Yum tsiꞌ yʌlʌ: Tsaꞌix j cʌyʌ cotot. Tsaꞌix c choco c 
tejclum baꞌ tsac ñaꞌta c taj c ñuclel. Tsaꞌix cʌcꞌʌ jini cꞌuxbibiloꞌ 
bʌ c chaꞌan tiꞌ cꞌʌb i contrajob. 8  Jini c tejclum baꞌ tsac ñaꞌta 
c taj c ñuclel tsaꞌix sujti ti mateꞌel baꞌ chumul bajlum. Miꞌ 
yʌꞌleñoñob cheꞌ bajcheꞌ bajlum yom bʌ i jisañon. Jini chaꞌan 
tsꞌaꞌ mij qꞌuelob. 9 Jini c tejclum baꞌ tsac ñaꞌta c taj c ñuclel miꞌ 
mel i bʌ cheꞌ bajcheꞌ xiyeꞌ yom bʌ i cꞌuxon. ¿Mach ba joyolic 
c tejclum ti xtaꞌjol muꞌ bʌ caj i cꞌuxob? Cucu pʌyʌ tilel ti weꞌel 
pejtel bʌteꞌel. 10 Jini añoꞌ bʌ i yeꞌtel chaꞌan miꞌ cʌntañob c 
tiñʌmeꞌ tsaꞌix i biy tꞌuchtayob c tsꞌusubil. Tsiꞌ ticꞌlayob c lum 
baꞌ tsaꞌ ñumiyob. Jini i tꞌojol jax bʌ c lum tsaꞌix sujti ti colem 
bʌ xajlelol wen chꞌijiyem bʌ. 11 Maꞌanix i cꞌʌjñibal. Maꞌanix 
i yum. Wen chꞌijiyem mij qꞌuel. Maꞌanic majqui miꞌ pꞌuntan. 
Maꞌanic majqui woliꞌ mel i pusicꞌal chaꞌan chuqui woliꞌ yujtel, 
cheꞌen.

12  Julemobix jini yujiloꞌ bʌ jisaya i wentajobʌch i yespada lac 
Yum. Pam pujquemob ti pam wits baꞌ maꞌanic pʌcꞌʌbʌl. Baqui 

jach añob woliyob ti jisaya. Maꞌanic majqui ñʌchꞌʌl. Woliyob 
ti bʌqꞌuen pejtel winicob. 13  Tsiꞌ pʌcꞌʌyob trigo, pero woliꞌ 
cꞌajob chꞌix. Lolom jach tsiꞌ ñusayob qꞌuin ti eꞌtel. Maꞌanic i 
chobejtʌbal. Miꞌ cajelob ti quisin chaꞌan woliꞌ cꞌajob i michꞌlel 
lac Yum.

14 Lac Yum miꞌ yʌl: Ubin chuqui mi caj c tumben jini 
xjontolilob ñajt bʌ chꞌoyolob muꞌ bʌ i tilelob chaꞌan miꞌ 
jisʌbeñob i lumal c tejclum Israel, jini lum tsaꞌ bʌ cʌqꞌueyob. 
Mi caj c chocob loqꞌuel tiꞌ lumal jini israelob cheꞌ bajcheꞌ mi 
caj c choc loqꞌuel Judá. 15 Cheꞌ colbilobix c winicob tiꞌ pꞌʌtʌlel 
i contrajob, chaꞌ talon c pʌsbeñob i yutslel c pusicꞌal. Mi 
caj c chaꞌ pʌyob tilel tiꞌ lumal, jujuntiquil tiꞌ yajñib baꞌ tsa 
cʌqꞌueyob i lum. 16  Mi yomob i ñopon ti pejtelel i pusicꞌal 
chaꞌan miꞌ jacꞌob c mandar cheꞌ bajcheꞌ tsaj cʌntesa c winicob, 
cheꞌ jini c chaꞌañobix. Temel yicꞌot c winicob mi caj j coltañob 
mi tsiꞌ junyajlel cʌyʌyob Baal chaꞌan miꞌ tsajcañoñob chaꞌan 
miꞌ qꞌueloñob ti ñuc. Ti yambʌ ora tsiꞌ tsajcayob Baal. Cheꞌʌch 
tsiꞌ chaꞌleyob cʌntesa jaꞌel. 17 Mi mach yomobic i jacꞌbeñon 
c tꞌan, mi caj c junyajlel chocob loqꞌuel tiꞌ lumal. Mi caj c 
jisañob, cheꞌen lac Yum.

Ocꞌben cajchiñʌcꞌʌl

13  Lac Yum tsiꞌ subeyon: Cucu, mʌñʌ a cajchiñʌcꞌ melbil 
bʌ ti lino. Cʌchʌx a bʌ ti jini lino. Mach maꞌ tsꞌaj ti jaꞌ, 

cheꞌen. 2  Jini chaꞌan tsac mʌñʌ jini cajchiñʌcꞌ cheꞌ bajcheꞌ tsiꞌ 
subeyon lac Yum. Tsaj cʌchʌ c bʌ. 3  Tsaꞌ chaꞌ tili i pejcañon lac 
Yum tiꞌ chaꞌyajlel: 4 Chꞌʌmʌ jini cajchiñʌcꞌ lʌpʌl bʌ a chaꞌan 
tsaꞌ bʌ a mʌñʌ. Cucu ti Eufrates jaꞌ. Mucu ti chꞌen baꞌ lechꞌel 
xajlel, cheꞌen.

5 Jini chaꞌan tsajniyon ti Eufrates jaꞌ. Tsac mucu cheꞌ bajcheꞌ 
tsiꞌ yʌlʌ lac Yum. 6 Ñumenix cabʌl qꞌuin lac Yum tsiꞌ chaꞌ 
subeyon: Cucu ti Eufrates. Chaꞌ locꞌsan a cajchiñʌcꞌ yaꞌ baꞌ tsaꞌ 
mucu cheꞌ bajcheꞌ tsac subeyet, cheꞌen. 7 Tsajniyon ti Eufrates. 
Tsac chaꞌ locꞌsa jini cajchiñʌcꞌ yaꞌ baꞌ tsac mucu. Awilan 
junyajlel ocꞌbenix. Maꞌanix i cꞌʌjñibal.

8-9 Tsaꞌ chaꞌ tili i tꞌan lac Yum baꞌ añon. Tsiꞌ yʌlʌ: Cheꞌʌch 
mi caj c juꞌsʌben i pusicꞌal Judá yicꞌot Jerusalén chaꞌan chan 
woliꞌ melob i bʌ. 10 Jontolob. Mach yomobic i yubin c tꞌan. Miꞌ 
bajñel melob bajcheꞌ yom i bajñel pusicꞌal. Majlemobix yicꞌot 

yan tac bʌ dios chaꞌan miꞌ chꞌujutesañob. Jini chaꞌan lajal 
mi caj i sujtelob cheꞌ bajcheꞌ jini cajchiñʌcꞌ mach bʌ anix i 
cꞌʌjñibal. 11 Cheꞌ bajcheꞌ tsiꞌ toyoyet jini cajchiñʌcꞌ, cheꞌʌch jaꞌel 
tsiꞌ toyoyon Israel yicꞌot Judá come c chaꞌañobʌch ili winicob. 
Tsaꞌ cʌlʌ mux caj i qꞌueloñob ti ñuc tiꞌ tojlel pejtel tejclum tac. 
Pero maꞌanic tsiꞌ jacꞌʌyob.

Butꞌul tac bʌ limete
12  Jini chaꞌan subeñob: “Lac Yum Dios, i Dios Israel woliꞌ sub: 

Mi caj i bujtꞌel ti vino pejtel tinaja tac”, cheꞌet. Mi caj i jacꞌob: 
“¿Mach ba cujilic lojon mi caj i laj bujtꞌel ti vino?” cheꞌob. 

13  Subeñob cheꞌ jini: “Lac Yum woliꞌ sub: Cheꞌ bajcheꞌ mi laꞌ 
yʌcꞌan ti vino, cheꞌ jaꞌel mi caj laꞌ yʌcꞌan ti wocol ti pejteletla 
yicꞌot jaꞌel jini rey am bʌ tiꞌ buchlib David yicꞌot motomajob 
yicꞌot xꞌaltꞌañob yicꞌot pejtel winicob xꞌixicob. 14 Mi caj cʌcꞌob 
i contrajiñob i bʌ winicob yicꞌot chꞌiton bʌ i yalobilob, cheꞌen 
lac Yum. Maꞌanic mi caj c pꞌuntañob. Maꞌanic mi caj j coltañob. 
Mi caj c jisañob”. Cheꞌʌch yom maꞌ subeñob, cheꞌen.

Mi caj i cʌjchelob majlel
15 Ñichꞌtanla c tꞌan. Mach yomic chan mi laꞌ mel laꞌ bʌ, come 

tsaꞌix i chaꞌle tꞌan lac Yum. 16  Qꞌuelela ti ñuc laꞌ Yum Dios 
cheꞌ anto i yorajlel, ame laꞌ jatsꞌ laꞌ woc ti wits cheꞌ acꞌʌlelix. 
Cheꞌ ochemetixla ti icꞌchꞌipan bʌ pañimil mi caj laꞌ sʌclan i 
sʌclel pañimil, pero jini jach bʌbʌqꞌuen bʌ mi caj laꞌ taj ti 
icꞌchꞌipan bʌ pañimil. 17 ¿Maxto ba anic mi caj laꞌ jacꞌ? Mi tsʌts 
to laꞌ pusicꞌal, mi caj c chaꞌlen uqꞌuel ti mucul. Wen chꞌijiyem 
c pusicꞌal chaꞌan chan woli laꞌ mel laꞌ bʌ. Cabʌl mic chaꞌlen 
uqꞌuel chaꞌan cʌchʌl mi caj i pʌjyel majlel i tejclum lac Yum.

18  Lac Yum woliꞌ yʌl: Suben jini rey yicꞌot i ñaꞌ: “Loqꞌuenla baꞌ 
buchuletla ti rey. Buchiꞌixla ti tem, come tsaꞌix chilbentiyetla 
jini corona i yejtal bʌ laꞌ pꞌʌtʌlel”. 19 Tsʌts ñupꞌulob jini tejclum 
tac ti sur. Maꞌanic majch mi caj i coltañob. Tsaꞌix cʌjchiyob 
majlel pejtel añoꞌ bʌ ti Judá. 20 Qꞌuele pañimil ti norte. Ix 
tilelob a contrajob. ¿Baqui an a wʌlacꞌ tsaꞌ bʌ aqꞌuentiyet, jini 
wen utsꞌatax bʌ a wʌlacꞌ? 21 ¿Chuqui mi caj a wʌl cheꞌ maꞌ 
yuman a contra? ¿Bajcheꞌ mi caj a mulan? ¿Tijicña ba mi 
caj a wubin? ¿Mach ba muqꞌuic a wubin wocol cheꞌ bajcheꞌ 
xꞌixic woli bʌ ti bajqꞌuel? 22  Cheꞌ miꞌ letsañob a majts chaꞌan 

mi yʌqꞌuet ti quisin, mi caj a wʌl ti a pusicꞌal: “¿Chucoch 
woli cubin wocol?” Ñaꞌtan cheꞌ jini, chaꞌan tiꞌ caj a mul wolaꞌ 
wubin wocol.

23  Jini etíope, ¿mejl ba i qꞌuextan i pʌchʌlel? Jini bajlum, 
¿mejl ba i yʌp i tsꞌijbal am bʌ tiꞌ pʌchʌlel? Cheꞌʌch añetla 
jaꞌel. Ñʌmʌletla ti jontolil. Mach muqꞌuic laꞌ mel chuqui utsꞌat. 
24 Mi caj c puquetla cheꞌ bajcheꞌ i sujl ixim muꞌ bʌ i wejlan 
majlel icꞌ. 25 Cheꞌʌch mi caj a jilel chaꞌan tsaꞌ cʌyʌyon. Tsaꞌ 
ñopo lot. Jini chaꞌan chocbilet c chaꞌan. Mi caj c tsictesañet 
cheꞌ pitsꞌilet. Mi caj c chilbeñet a majts. 26  Mi caj cʌqꞌuet ti 
quisin. 27 Qꞌuelel c chaꞌan pejtel a jontolil yicꞌot a tsꞌiꞌlel yicꞌot 
bajcheꞌ maꞌ pejcan a piꞌʌlob chaꞌan miꞌ piꞌleñetob yaꞌ ti yeꞌ 
wits yicꞌot ti jamil. Obol a bʌ, Jerusalén. ¿Jala to ba mi caj a 
sʌqꞌuesʌntel?

Tꞌan tiꞌ caj jajmel

14  Tsaꞌ tili i tꞌan lac Yum baꞌan Jeremías cheꞌ tiquin 
pañimil. 2  Woliyob ti uqꞌuel jini añoꞌ bʌ ti Judá. 

Maꞌanix miꞌ tilelob xchoñoñelob tiꞌ tiꞌ tejclum. Pʌcʌlob ti 
lum woliyob ti uqꞌuel. Ti ñajtʌl miꞌ yubintel. 3  Jini yumʌlob 
miꞌ chocob majlel winicob ti luch jaꞌ. Miꞌ cꞌotelob tiꞌ yajñib 
jaꞌ pero tiquinix. Miꞌ tsicob i pusicꞌal come miꞌ toꞌol sujtelob. 
4 Baqui jach miꞌ ñumelob ti sʌclaya tiquinix pañimil, come 
anix ora maꞌanic woli jaꞌal. Maꞌanix i yeꞌtel muꞌ bʌ i topꞌob 
lum. Miꞌ melob i pusicꞌal. 5 Jini ñaꞌ meꞌ miꞌ cʌy i yal ti jamil 
cheꞌ ujtem i yilan pañimil, come maꞌanic jam. 6 Jini burro 
mach bʌ anic i yum miꞌ toꞌol ñumel ti xʌmbal ti jochol bʌ lum 
ti pam wits. Wocol miꞌ jap icꞌ chaꞌan tiquinix i bicꞌ. Miꞌ lujbꞌan 
i sʌclan i bʌl i ñʌcꞌ, come maꞌanic i bucꞌbal.

7 Isujm, cabʌl c mul lojon ti a tojlel, c Yum, pero pꞌuntañon 
lojon chaꞌan maꞌ qꞌuejlel ti ñuc. Tsaj cʌyʌyet lojon. Tsac 
ñusa lojon a tꞌan. 8  Jatet i pijtayajet Israel, la caj coltayajet 
tiꞌ yorajlel wocol. ¿Chucoch maꞌ mel a bʌ cheꞌ bajcheꞌ winic 
mach bʌ laj cʌñʌyic, cheꞌ bajcheꞌ winic woli bʌ ti ñajtʌ 
xʌmbal muꞌ bʌ i jijlel tiꞌ yotot xjulaꞌob? 9 ¿Chucoch maꞌ tʌtsꞌ a 
bʌ cheꞌ bajcheꞌ winic mach bʌ yujilic coltaya, cheꞌ bajcheꞌ laj 
contra mach bʌ mejlic i coltañonla? Pero wʌꞌ añet tic tojlel 
lojon, c Yum. A cʌñʌyonix lojon, a winicon lojon. Mach a 
cʌyon lojon.

JEREMIAS 13 ,  14

El Antiguo Testament en el ch'ol de Tumbalá  ©Liga Bíblica Internacional, 2011 



1370

10 Lac Yum tsiꞌ subeyon wen cabʌl jax i sajtemal i winicob. 
Miꞌ mulañob i xoy i bijlel. Maꞌanic miꞌ ticꞌob i bʌ. Jini chaꞌan 
maꞌanic i ñusʌbentel i mul. I yorajlelix mi caj i tojob i mul. 
11 Lac Yum tsiꞌ subeyon: Mach a tajob ti oración ili winicob 
xꞌixicob. Mach a cꞌajtibeñon chaꞌan mij coltañob. 12  Cheꞌ miꞌ 
chaꞌleñob chꞌajb cheꞌ miꞌ pejcañoñob, maꞌanic mi caj cubiñob. 
Cheꞌ miꞌ yʌqꞌueñoñob cotol bʌ c majtan yicꞌot pom, mach 
tijicñayonic mi caj j qꞌuel. Mi caj cʌcꞌob ti chʌmel ti espada, 
yicꞌot ti wiꞌñal, yicꞌot ti cꞌamʌjel, cheꞌen.

13  Tsac sube: C Yum Dios, jini xꞌaltꞌañob woliꞌ lotiñob. Woliꞌ 
subeñob utsꞌat bajcheꞌ añob. Woliꞌ yʌlob mach talic guerra 
yicꞌot wiꞌñal. Woliꞌ yʌlob mux caj a ñʌchꞌtesʌbeñob pañimil, 
mux caj a coltañob, lon cheꞌob. 14 Lac Yum tsiꞌ subeyon: Jini 
xꞌaltꞌañob woliꞌ lon cꞌʌñob j cꞌabaꞌ cheꞌ miꞌ chaꞌleñob lot. 
Maꞌanic tsac chocoyob ti subtꞌan. Maꞌanic tsac pejcayob. Lot 
jach chuqui woliꞌ qꞌuelob cheꞌ bajcheꞌ ti ñajal. Cheꞌ miꞌ subob 
chuqui tac tal, mach isujmic. Chꞌoyol jach tiꞌ bajñel pusicꞌal. 
Chan miꞌ melob i bʌ. 15 Jini chaꞌan lac Yum tsiꞌ yʌlʌ: Maꞌanic 
tsac chocoyob ti subtꞌan. I bajñel jach miꞌ yʌlob mach talic 
guerra, mach talic wiꞌñal ti ili lum, lon cheꞌob. Jini chaꞌan 
jini xꞌaltꞌañob mi caj i chʌmelob ti espada yicꞌot ti wiꞌñal. 16  Ili 
winicob muꞌ bʌ i jacꞌbeñob i tꞌan mi caj i chojquelob tiꞌ bijlel 
tac Jerusalén. Mi caj i chʌmelob ti espada yicꞌot ti wiꞌñal. 
Maꞌanic majch mi caj i mucob. Laj majlemobix i piꞌʌlob yicꞌot i 
yalobilob. Mi caj cʌqꞌueñob i toj i mul.

17 Mi caj a subeñob: “Mic chaꞌlen uqꞌuel ti qꞌuiñil yicꞌot ti 
acꞌʌlel. Mach lajmic i yaꞌlel c wut, come c piꞌʌlobʌch. Jecꞌbilob 
ti espada woliꞌ chʌmelob. Pam pujquemob. 18  Cheꞌ com loqꞌuel 
majlel ti jamil, awilan yaꞌ añob jini tsʌnsʌbiloꞌ bʌ ti machit. 
Cheꞌ com ochel ti tejclum, yaꞌ woliꞌ chʌmelob ti wiꞌñal yicꞌot 
cꞌamʌjel”. Jini xꞌaltꞌañob yicꞌot motomajob miꞌ majlelob ti jijlel 
baqui jach miꞌ mejlelob. Mach mejlic i coltañob i bʌ.

19 C Yum, ¿tsaꞌ ba a junyajlel tsꞌaꞌle Judá? ¿Mach ba yujilic 
lajmel a michꞌajel? ¿Chucoch wen wocol tsaꞌ wʌcꞌʌyon lojon ti 
lojwel chaꞌan maꞌanix mic lajmel lojon? Tsa cʌlʌ lojon mux i 
lajmel wocol, pero maꞌanic. Junyajlel chꞌijiyem lojon c pusicꞌal. 
20 Mic sub lojon c mul. Isujm añʌch lojon c mul tiꞌ tojel a 
wut. 21 Mach maꞌ tsꞌaꞌleñon lojon. Pʌsʌ a bʌ ti ñuc tic tojlel 
lojon, ame pꞌajlecon lojon cheꞌ mach chʌn tsiquilix a ñuclel. 

Chʌn ñaꞌtañon lojon. Mach maꞌ qꞌuextan jini xucꞌul bʌ a tꞌan. 
22  ¿Mejl ba i chocob tilel jaꞌal i diosob yan tac bʌ tejclum? 
¿Yilol jach ba miꞌ tilel jaꞌlel ti panchan? Jatet c Yumet, c Dioset. 
Mic pijtañet lojon. Jatet jach maꞌ mel pejtel iliyi.

I michꞌajel lac Yum tiꞌ contra Judá

15  Lac Yum tsiꞌ subeyon: Mach utsꞌatic mi caj c pʌs c bʌ 
tiꞌ tojlel ili winicob. Muqꞌuic i xin otsañob i bʌ Moisés 

yicꞌot Samuel chaꞌan miꞌ cꞌajtibeñoñob wocol tꞌan, maꞌanic 
mic jacꞌbeñob. Chocoyob loqꞌuel tic tojlel. Subeñob majlel. 
2  Cheꞌ miꞌ yʌlob: “¿Baqui yom mic majlel lojon?” subeñob: “Laꞌ 
majlicob ti chʌmel jini muꞌ bʌ caj i chʌmelob. Laꞌ jejqꞌuicob 
ti espada jini muꞌ bʌ caj i jejqꞌuelob ti espada. Laꞌ chʌmicob 
ti wiꞌñal jini muꞌ bʌ caj i yubiñob wiꞌñal. Laꞌ majlicob ti 
yambʌ lum jini muꞌ bʌ caj i cʌjchelob majlel”. Cheꞌ yom maꞌ 
subeñob. 3  Mi caj cʌcꞌob ti chʌmel ti chʌnchajp wocol: jini 
espada yujil bʌ tsʌnsa, yicꞌot jini jontol bʌ tsꞌiꞌ yujil bʌ cꞌux, 
yicꞌot jini mateꞌel mut, yicꞌot bʌteꞌel. Tsa cʌqꞌueyob i pꞌʌtʌlel 
ili chʌnchajp chaꞌan miꞌ jisañob. 4 Miꞌ cajelob ti bʌqꞌuen pejtel 
winicob ti pañimil cheꞌ miꞌ qꞌuelob. Tiꞌ caj i mul Manasés 
(i yalobil Ezequías) tsaꞌ bʌ i chaꞌle yumʌl ti Jerusalén, woli 
cʌcꞌob ti chʌmel.

5 ¿Majqui mi caj i pꞌuntañet, Jerusalén? ¿Majqui mi caj i 
mel i pusicꞌal cheꞌ chꞌijiyemet? ¿Majqui mi caj i tsꞌitaꞌ xoy i 
bijlel chaꞌan miꞌ tilel i qꞌuel bajcheꞌ a wilal? 6 Tsaꞌ cʌyʌyon, 
cheꞌen lac Yum. Woli a chʌn tʌtsꞌ a bʌ tic tojlel. Jini chaꞌan 
tsac sʌtsꞌʌ j cꞌʌb chaꞌan mic jisañet. Mach chʌn comix j cuch 
a mul. Wocol jax mi cubin. 7 Chꞌijiyemix c pusicꞌal chaꞌan tsac 
jisa c winicob xꞌixicob tiꞌ caj i mul. Tsaꞌix c chijcayob yaꞌ tiꞌ tiꞌ 
tejclum. Chꞌijiyemon chaꞌan maꞌanic tsiꞌ sutqꞌuiyob i bʌ chaꞌan 
miꞌ cʌyob i bijlel. 8  Tsac pꞌojlesa mebaꞌ xꞌixicob. Lajalob ti tsic 
cheꞌ bajcheꞌ i jiꞌil colem ñajb. Cheꞌ ti xinqꞌuiñil tsac chilbeyob 
jini chꞌiton bʌ winicob. Tsac bʌcꞌ chocbeyob tilel cabʌl i 
chꞌijiyemlel i pusicꞌal. Tsaꞌ toj sajtiyob i pusicꞌal ti bʌqꞌuen. 
9 Mebaꞌix jini xꞌixic tsaꞌ bʌ i cʌnta wuctiquil i yalobilob. Laj 
chʌmeñobix. Cꞌunix pañimil. Maꞌanix tijicña bʌ. Bʌjlemix 
qꞌuin yubil cheꞌ xinqꞌuiñil to. Tsꞌaꞌlebilix, wolix ti quisin, come 
maꞌanix i yalobil. Mi caj cʌcꞌ i colojbal winicob tiꞌ wenta i 
contrajob chaꞌan miꞌ chʌmelob ti espada, cheꞌen lac Yum.

JEREMIAS 14 ,  15

El Antiguo Testament en el ch'ol de Tumbalá  ©Liga Bíblica Internacional, 2011 



1372

10 Obol c bʌ, mamá. ¿Chucoch tsaꞌ lon acꞌʌyon ti pañimil? 
Tsꞌaꞌ miꞌ qꞌueloñob pejtel winicob ti pejtelel pañimil. Anquese 
maꞌanic tsa cʌcꞌʌ c taqꞌuin ti bet, anquese maꞌanic tsaj 
cꞌajti ti bet, miꞌ laj pꞌajoñob. 11 Lac Yum tsiꞌ yʌlʌ: Mi caj j 
cʌybeñet lamital winicob, pero maꞌanic jaytiquil muꞌ bʌ caj i 
colelob. Jixcu jatet, i colojbalet bʌ, mi caj j coltañet tiꞌ tojlel 
a contrajob tiꞌ yorajlel wocol cheꞌ miꞌ bʌcꞌ tilel ñuc bʌ wocol, 
cheꞌen.

12  Jini tilemoꞌ bʌ ti norte lajalob cheꞌ bajcheꞌ fierro yicꞌot 
chʌchʌc taqꞌuin mach bʌ yujilic tojpꞌel. 13  Tiꞌ caj a mul mi caj 
cʌqꞌueñob pejtel a taqꞌuin yicꞌot pejtel chubʌꞌañʌl cꞌuxbibil 
bʌ a chaꞌan ti pejtelel a lumal. 14 Mi caj cʌqꞌuet ti toꞌol eꞌtel tiꞌ 
cꞌʌb a contrajob yaꞌ ti ñajt bʌ lum mach bʌ a cʌñʌyic. Cʌlʌx 
jax c michꞌajel cheꞌ bajcheꞌ cꞌajc muꞌ bʌ caj ti lejmel ti pejtelel 
ora, cheꞌen.

Lac Yum tsiꞌ ñuqꞌuesʌbe i pusicꞌal Jeremías
15 Laj a wujil, c Yum. Chʌn coltañon. Acꞌʌyob ti toj mulil 

jini muꞌ bʌ i ticꞌlañoñob. Tiꞌ yutslel a pusicꞌal mach maꞌ 
wʌcꞌon ti cʌjchel majlel. Ñaꞌtan wolic tsꞌaꞌlentel chaꞌan 
xucꞌulon quicꞌotet. 16  Tsac taja a tꞌan. Tsa cotsa tic pusicꞌal. 
Tijicñayon chaꞌan a tꞌan. Tsaꞌ ñucꞌa c pusicꞌal, come a 
chaꞌañon, c Yum, c tatet, I Dioset Panchan yicꞌot Pañimil. 
17 Maꞌanic tsac piꞌleyob ti alas jini xqꞌuiñijelob. Maꞌanic tsaꞌ 
ñucꞌa c pusicꞌal quicꞌotob. C bajñel jach wʌꞌ chumulon chaꞌan 
añon ti a cꞌʌb. Michꞌon chaꞌan tsiꞌ cʌyʌyetob. 18  ¿Chucoch 
cꞌux c pusicꞌal ti pejtelel ora? ¿Chucoch mach yujilic lajmel 
c lojwel? ¿Lajal ba mi caj a pʌs a bʌ tic tojlel cheꞌ bajcheꞌ paꞌ 
tiquin bʌ i yaꞌlel?

19 Jini chaꞌan lac Yum tsiꞌ yʌlʌ: Sutqꞌuin a bʌ baꞌ añon. Cheꞌ 
jini mi caj c chaꞌ coltañet. Mux caj a waꞌtʌl tic tojlel. Yajcan 
chuqui utsꞌat. Cʌyʌ jini mach bʌ utsꞌatic. Cheꞌ jini i wentajet 
quej, mux caj a sub c tꞌan. A piꞌʌlob mi caj i sutqꞌuiñob i bʌ 
baꞌ añet. Pero mach yomic maꞌ sutqꞌuin a bʌ baꞌ añob. 20 Lajal 
mi caj c melet bajcheꞌ tsꞌajc melbil bʌ ti cꞌʌncꞌʌn taqꞌuin. Mi 
caj i contrajiñetob, pero mach mʌjlicob i chaꞌan, come añon a 
wicꞌot chaꞌan mij coltañet. Mi caj c mʌctañet, cheꞌen lac Yum. 
21 Mi caj c locꞌsañet tiꞌ cꞌʌb xjontolilob. Mi caj c mʌñet loqꞌuel 
tiꞌ wenta xticꞌlayajob.

Lac Yum miꞌ chaꞌlen meloñel

16  Tsaꞌ tili i tꞌan lac Yum baꞌ añon: 2  Mach maꞌ pʌy a 
wijñam. Mach wʌꞌic yom maꞌ tech a walobilob mi 

chꞌiton mi xchꞌoc. 3  Come mux caj i laj chʌmelob jini wʌꞌ bʌ 
chumulob ti ili lum, winicob xꞌixicob yicꞌot i yalobilob tsaꞌ bʌ 
i qꞌueleyob pañimil ilayi, cheꞌen lac Yum. 4 Mi caj i chʌmelob 
ti leco bʌ cꞌamʌjel. Maꞌanic majqui mi caj i yucꞌtañob. Maꞌanic 
majqui mi caj i mucob. Mi caj i yocꞌmʌl i bʌcꞌtal ti pam 
lum. Mi caj i jilelob ti machit yicꞌot ti wiꞌñal. Jini teꞌlemut 
ti pañimil yicꞌot bʌteꞌel am bʌ ti jamil mi caj i cꞌuxob. 5 Tsiꞌ 
yʌlʌ lac Yum: Mach maꞌ wochel ti otot baꞌan chꞌujlelʌl. Mach 
maꞌ wucꞌtan, mach a ñʌchꞌtesʌbeñob i pusicꞌal i piꞌʌlob, come 
mach chʌn utsix mij qꞌuelob. Maꞌanix mi caj c pꞌuntañob. 
Maꞌanic mi caj j coltañob, cheꞌen lac Yum. 6 Mi caj i laj 
chʌmelob ti ili lum jini ñucoꞌ bʌ yicꞌot jini chꞌoꞌchꞌocoꞌ bʌ. 
Maꞌanic mi caj i mujquelob. Maꞌanic majqui mi caj i yucꞌtañob. 
Maꞌanic majqui mi caj i tsep i bʌ. Mach muqꞌuic i setꞌ i jol 
chaꞌan chꞌijiyem. 7 Maꞌanic majqui mi caj i chocbeñob caxlan 
waj jini woliyoꞌ bʌ ti uqꞌuel. Maꞌanic majqui mi caj i yʌqꞌueñob 
i jap vino chaꞌan miꞌ ñʌjchꞌel i pusicꞌal mebaꞌob chaꞌan 
chʌmenix i tat i ñaꞌ.

8  Mach maꞌ wochel tiꞌ yotot xqꞌuiñijelob. Mach a chaꞌlen 
weꞌel uchꞌel yicꞌotob. 9 Come i Yum Panchan yicꞌot Pañimil, 
i Dios Israel, tsiꞌ yʌlʌ: Qꞌuele mux caj c sʌc jisan winicob 
xꞌixicob, jini tijicñayoꞌ bʌ yicꞌot jini woliyoꞌ bʌ ti alas, yicꞌot 
jini woliyoꞌ bʌ ti ñujpuñijel.

10 Cheꞌ maꞌ subeñob pejtel iliyi mi caj i yʌlob: “¿Chucoch tsiꞌ 
ñaꞌta i jisañon lojon lac Yum? ¿Chuqui c mul lojon? ¿Chuqui 
tsac tumbe lojon c Yum Dios?” cheꞌob. 11 Cheꞌ jini mi caj 
a subeñob: “Lac Yum woliꞌ yʌl: Tsiꞌ cʌyʌyoñob laꞌ tat. Tsiꞌ 
ñopbeyob i diosob jini ñajt bʌ chumulob mach bʌ laꞌ cʌñʌyic. 
Tsiꞌ yumayob. Tsiꞌ chꞌujutesayob. Tsiꞌ cʌyʌyoñob. Maꞌanic tsiꞌ 
jacꞌbeyoñob j cʌntesʌbal. 12  Lajaletla bajcheꞌ laꞌ tat. Cʌlʌx 
jax tsaꞌ laꞌ chaꞌle mulil. Ti pejteletla woli laꞌ mel bajcheꞌ jach 
laꞌ wom chaꞌan jontol laꞌ pusicꞌal. Tsʌts laꞌ pusicꞌal. Mach 
laꞌ womic laꞌ jacꞌ cheꞌ mic pejcañetla. 13  Jini chaꞌan mi caj c 
choquetla loqꞌuel ti ili lum chaꞌan mi laꞌ majlel ti yambʌ lum 
mach bʌ cʌmbilic i chaꞌan laꞌ tatob, mach bʌ laꞌ cʌñʌyic jaꞌel. 

Yaꞌ mi caj laꞌ chꞌujutesan yan tac bʌ dios ti qꞌuiñil yicꞌot ti 
acꞌʌlel, pero mach muqꞌuic i wis coltañetla.

14 Jini chaꞌan, yom mi laꞌ wotsan ti laꞌ pusicꞌal ili tꞌan: Tal jini 
qꞌuin cheꞌ maꞌanix mi caj i chʌn alob: Cuxul lac Yum tsaꞌ bʌ i 
pʌyʌ loqꞌuel ti Egipto israelob. 15 Pero mi caj i yʌlob: Cuxul lac 
Yum tsaꞌ bʌ i pʌyʌ loqꞌuel israelob ti norte yicꞌot ti pejtelel lum 
baqui tsaꞌ wejtsꞌiyob majlel”. Cheꞌʌch mi caj a subeñob, cheꞌen 
lac Yum. Come joñon mi caj c chaꞌ pʌyob tilel tiꞌ lumal, ti jini 
jach bʌ lum tsaꞌ bʌ cʌqꞌueyob i tatob.

16  Awilan mi caj c choc tilel laꞌ contrajob, cheꞌen lac Yum. 
Mi caj i chucob winicob cheꞌ bajcheꞌ mi laꞌ chuc chʌy. Mi 
caj i pam sʌclañob cheꞌ bajcheꞌ mi laꞌ sʌclan meꞌ ti wits 
yicꞌot ti bujtʌl yicꞌot ti xajlelol. Mi caj i tajob baqui jach woliꞌ 
mujcuñob i bʌ. 17 Come qꞌuelel c chaꞌan baꞌ tsaꞌ putsꞌiyob. Mach 
muculobic tic wut. Mach muculic i jontolil jaꞌel. 18  Chaꞌyajl 
mi caj i tojob i mul chaꞌan tsiꞌ bibꞌesayob c lum. Yaꞌ baꞌ com 
chumtʌl tsiꞌ pꞌojlesayob i diosob. Leco mij qꞌuel i diosob cheꞌ 
bajcheꞌ chꞌujlelʌl tsꞌaꞌlebil bʌ c chaꞌan, cheꞌen lac Yum.

19 C Yum, maꞌanic c bajñel pꞌʌtʌlel. An jach c pꞌʌtʌlel ti jatet. 
I wentajet tsꞌajquibil bʌ otot tic joytʌlel. C putsꞌibet tiꞌ yorajlel 
wocol. Mi caj i tilelob baꞌ añet winicob ti jujunwejl pañimil. 
Mi caj i yʌlob: Tsiꞌ ñopoyob lot c tat lojon. Tsiꞌ lon tsajcayob 
jini mach bʌ isujmic, mach bʌ anic i cꞌʌjñibal. Cheꞌ mi caj 
i yʌlob. 20 ¿Chucoch miꞌ lon melob i diosob mach bʌ Diosic? 
Jini mero Dios mach i melbalic winicob. 21 Jini chaꞌan mi caj 
c junyajlel pʌsbeñob c pꞌʌtʌlel chaꞌan miꞌ cʌñoñob, chaꞌan miꞌ 
ñaꞌtañob Yumʌlon, cheꞌen lac Yum.

Tsꞌijbubilix i mul Judá

17  Tsꞌijbubilix i mul Judá yicꞌot pluma melbil bʌ ti 
fierro. Tsʌtsatax i ñiꞌ pluma melbil bʌ ti diamante. 

Tsꞌijbubilix i mul tiꞌ pusicꞌalob yicꞌot yaꞌ tiꞌ xulub tac pulʌntib. 
2  Jini chꞌitoñob ti Judá miꞌ yesmañob mulil. Miꞌ cꞌuxbiñob i 
yejtal Asera tiꞌ yʌxñʌlel teꞌ yaꞌ tiꞌ chañelal wits, 3  yicꞌot ti jamil 
ti yebal wits. Jini chaꞌan mi caj cʌcꞌ tiꞌ wenta a contrajob 
pejtel a chubʌꞌan letsem tac bʌ i tojol ti pejtelel a lumal. Cheꞌ 
jini mi caj a toj a mul. 4 Mi caj a len cʌy a chumlib yicꞌot a 
lum tsaꞌ bʌ cʌqꞌueyet. Mi caj cʌqꞌuet ti toꞌol eꞌtel tiꞌ wenta 
a contrajob yaꞌ ti yambʌ lum tiꞌ wenta yumʌlob mach bʌ a 

cʌñʌyobic. Tsaꞌix a wʌcꞌʌyon ti michꞌajel. Bʌcꞌñʌbil c michꞌajel 
cheꞌ bajcheꞌ cꞌajc yujil bʌ lejmel ti pejtel ora.

5 Lac Yum tsiꞌ yʌlʌ: Chocbil ti Dios jini winic muꞌ bʌ i lon 
ñaꞌtan i taj i coltʌntel ti winicob, jini muꞌ bʌ i cʌy i Yum. 
6 Lajalʌch bajcheꞌ teꞌ am bʌ ti colem bʌ i tiquiñal pañimil baꞌ 
mach mejlic ti wen colel. Maꞌanic mi caj i cꞌocꞌan, come mach 
i tajayic i yaꞌlel yaꞌ baꞌ woliꞌ colel ti colem xajlelol. Maꞌanic 
i cꞌʌjñibal jini lum. 7 Tijicña jini winic muꞌ bʌ i ñaꞌtan i taj i 
coltʌntel ti lac Yum, muꞌ bʌ i ñop lac Yum. 8  Lajalʌch bajcheꞌ 
teꞌ pʌcꞌbil bʌ tiꞌ tiꞌ jaꞌ, chucbil bʌ i wiꞌ ti lum. Maꞌanic miꞌ 
bʌcꞌñan ticwal, come mach tiquic i yopol. Cheꞌ tal wocol, cheꞌ 
maꞌanic jaꞌal, maꞌanic miꞌ mel i pusicꞌal, come miꞌ chʌn acꞌ i 
wut.

9 Wen yujilob lot i pusicꞌal winicob. Cabʌl i sajtemal. ¿Majqui 
miꞌ luꞌ cꞌʌn? 10 Joñon a Yumon. Mic chʌcʌ qꞌuel a pusicꞌal 
chaꞌan mic luꞌ cʌn. Qꞌuelel c chaꞌan bajcheꞌ wolaꞌ ñaꞌtan 
yicꞌot bajcheꞌ wolaꞌ mel. Cheꞌ jini mi cʌqꞌueñob winicob i 
chobejtʌbal ti chajp ti chajp bajcheꞌ an i melbal ti jujuntiquil. 
11 Jini winic muꞌ bʌ i tempan taqꞌuin yicꞌot chubʌꞌañʌl cheꞌ 
mach tojic bajcheꞌ tsiꞌ ganari, tonto miꞌ caj ti qꞌuejlel. Lajalʌch 
bajcheꞌ chʌcmut muꞌ bʌ i tempan alʌ mut mach bʌ i yalic. Cheꞌ 
mach yujilic, miꞌ bʌcꞌ majlel. I bajñel mi caj i cʌytʌl cheꞌ tiꞌ 
jilibal.

12  Buchulet ti chan, c Yum. Wen ñuc a yumʌntel cꞌʌlʌl tiꞌ 
cajibal. Chꞌujul bʌ cajñibet lojon, c Yum. 13  Jatet i yaj pijtayajet 
Israel. Pejtel muꞌ bʌ i cʌyetob miꞌ cajelob ti quisin. Chucul i 
cꞌabaꞌ ti pañimil, mach yaꞌic chucul ti chan, chaꞌan tsiꞌ cʌyʌyet. 
Jatet jach i loqꞌuibet jini Cuxul bʌ Jaꞌ. 14 Lajmesañon, c Yum. 
Wen a wujil lajmesaya. Coltañon. Wen a wujil coltaya. Ñuquet 
tic tojlel. 15 C piꞌʌlob woliyob ti wajal. Miꞌ yʌlob: Laꞌ tilic wocol. 
¿Bacan tsiquil mi tal? Mach i tꞌanic lac Yum woli bʌ a wʌl. Jini 
chaꞌan maꞌanic miꞌ tsꞌʌctiyel a tꞌan, cheꞌob. 16  A wujil, c Yum. 
Maꞌanic tsaj cꞌajtibeyet jini ñuc bʌ wocol. Mach comic miꞌ 
jisʌntelob a chaꞌañoꞌ bʌ. Jatet a wujil baqui tilem pejtel c tꞌan 
tsaꞌ bʌ cʌlʌ. 17 Mach maꞌ bʌcꞌtesañon. C putsꞌibet tiꞌ yorajlel c 
ticꞌlʌntel. 18  Acꞌʌyob ti quisin jini woli bʌ i ticꞌlañoñob. Pero 
mach maꞌ wʌcꞌon ti quisin. Laꞌ toj sajticob i pusicꞌal, pero 
mach yomic miꞌ toj sajtel c pusicꞌal. Laꞌ i tajob jini ñuc bʌ 
wocol cheꞌ tiꞌ qꞌuiñilel. Yom chaꞌyajl maꞌ jisañob.

JEREMIAS 17

El Antiguo Testament en el ch'ol de Tumbalá  ©Liga Bíblica Internacional, 2011 



1376

Chꞌujul yom i yorajlel cꞌaj o
19 Lac Yum tsiꞌ subeyon: Cucu ti waꞌtʌl tiꞌ tiꞌ tejclum, i 

cꞌabaꞌ Benjamín, baꞌ miꞌ loqꞌuelob i reyob Judá. Ti wiꞌil yom 
maꞌ waꞌtʌl ti jujumpꞌejl i tiꞌ Jerusalén. Subeñob: 20 “Ubinla 
i tꞌan lac Yum, pejteletla mu bʌ laꞌ wochel ilayi, jini reyob 
ti Judá yicꞌot pejtel winicob xꞌixicob ti Judá yicꞌot jini 
chumuloꞌ bʌ ti Jerusalén. 21 Lac Yum woliꞌ yʌl: Majqui jach 
cꞌux miꞌ yubin i cuxtʌlel, laꞌ i pꞌis tiꞌ wenta ili tꞌan. Mach 
a chaꞌlen cuchijel tiꞌ yorajlel cꞌaj o. Mach a chꞌʌm ñumel 
a cuch tiꞌ tiꞌ tac Jerusalén. 22  Mach a chꞌʌm loqꞌuel a cuch 
ti a wotot cheꞌ tiꞌ yorajlel cꞌaj o. Mach a chaꞌlen eꞌtel. Yom 
chꞌujul ti a wut ili qꞌuin cheꞌ bajcheꞌ tsac subeyob a tatob. 
23  Pero maꞌanic tsiꞌ yubiyob. Maꞌanic tsiꞌ jacꞌʌyob. Tsiꞌ 
mʌyʌyob i wut come mach yomobic i yubin c tꞌan. Maꞌanic 
tsiꞌ jacꞌʌyob i cʌntesʌntel.

24  Pero mach cheꞌic yom mi laꞌ mel jatetla. Ubinla c 
tꞌan, cheꞌen lac Yum. Mach mi laꞌ chꞌʌm ochel a cuch 
tiꞌ tiꞌ tac ili tejclum cheꞌ tiꞌ yorajlel cꞌaj o. Yom chꞌujul 
mi laꞌ qꞌuel jini qꞌuin. Mach yomic mi laꞌ chaꞌlen eꞌtel 
ti ili qꞌuin. 25  Mi utsꞌat mi laꞌ jacꞌ, mach jilic i yumʌntel 
David ti pejtelel ora. Cheꞌ jini mux i buchtʌlob i 
yalobilob David tiꞌ yumʌntel wʌꞌ ti Jerusalén ti pejtelel 
ora. Cꞌʌchʌlob mi caj i chaꞌleñob xʌmbal ti laꞌ tojlel jini 
reyob yicꞌot i yalobilob. Cheꞌ jini cabʌl i ñuclel. Mi caj i 
chumtʌlob winicob xꞌixicob ti ili tejclum ti pejtelel ora. 
26  Cheꞌ jini mux i tilelob ti Jerusalén winicob loqꞌuemoꞌ 
bʌ ti pejtelel tejclum tac ti Judá yicꞌot ti Benjamín 
yicꞌot ti jini joctʌl Sefela yaꞌ baꞌ miꞌ bʌjlel qꞌuin yicꞌot 
ti Neguev. Mux i chꞌʌmob tilel pom yicꞌot cotol bʌ i 
majtan Dios chaꞌan miꞌ pulbeñob tiꞌ yotot lac Yum. Cheꞌ 
jini mi caj i qꞌuelob ti ñuc. 27 Pero mi mach laꞌ womic 
laꞌ jacꞌbeñon, mi mach chꞌujulic i yorajlel cꞌaj o ti laꞌ 
wut, mi mux caj laꞌ wersa chꞌʌm ochel laꞌ cuch tiꞌ tiꞌ 
Jerusalén cheꞌ bajcheꞌ ti yan tac bʌ qꞌuin ti semana, 
cheꞌ jini mi caj c tsucꞌ cꞌajc tiꞌ tiꞌ tac tejclum. Mux i 
pam ñumel chaꞌan miꞌ luꞌ jisan jini otot tac yicꞌot jaꞌel i 
yotot tac reyob. Mach yajpic jini cꞌajc”. Cheꞌ yom mi laꞌ 
subeñob, cheꞌen lac Yum.

Xmel pꞌejt

18  Tsaꞌ tili i tꞌan lac Yum baꞌan Jeremías: 2  Chꞌojyen. 
Cucu tiꞌ yotot jini xmel pꞌejt. Yaꞌ mi caj cʌqꞌueñet a 

chꞌʌmben isujm, cheꞌen. 3  Jini chaꞌan tsajniyon tiꞌ yotot xmel 
pꞌejt. Awilan woliꞌ mel pꞌejt yaꞌ ti selel bʌ ñaꞌatun woli bʌ ti 
wijlel. 4 Pero mach wenic tsaꞌ loqꞌui pꞌejt tiꞌ cꞌʌb xmel pꞌejt. 
Jini chaꞌan tsiꞌ chaꞌ mele ti tsijib cheꞌ bajcheꞌ yom i pusicꞌal.

5 Tsaꞌ tili i tꞌan lac Yum baꞌ añon: 6 Ubinla, israelet bʌ la, 
¿mach ba mejlic c mel cheꞌ bajcheꞌ jini xmel pꞌejt? cheꞌen lac 
Yum. Qꞌuelela bajcheꞌ miꞌ yajñel ocꞌol tiꞌ cꞌʌb. Cheꞌʌch añetla 
tij cꞌʌb, israelet bʌ la. 7 Mi mejlel c bʌcꞌ acꞌ c tꞌan chaꞌan miꞌ 
sʌc jilel jumpꞌejl colem tejclum, chaꞌan miꞌ bojquel, chaꞌan 
miꞌ tꞌuchtʌntel cheꞌ bajcheꞌ pimel. 8  Mi tsiꞌ meleyob i pusicꞌal 
jini winicob xꞌixicob, mi tsiꞌ cʌyʌyob i mul, mux c ñusʌbeñob 
i mul. Cheꞌ jini mach muqꞌuic c jisañob cheꞌ bajcheꞌ tsac 
ñaꞌta c mel. 9 Mi tsac bʌcꞌ acꞌʌ c tꞌan chaꞌan miꞌ waꞌchocontel 
i yumʌntel jumpꞌejl colem tejclum muꞌ bʌ caj j coltan, 10 mi 
jontol miꞌ melob tic tojlel, mi maꞌanic miꞌ ñichꞌtañob c tꞌan, 
cheꞌ jini mi caj j qꞌuex c tꞌan. Maꞌanic mi caj j coltanob cheꞌ 
bajcheꞌ tsac ñaꞌta c mel.

11 Jini chaꞌan, subeñob jini chumuloꞌ bʌ ti Judá yicꞌot ti 
Jerusalén: “Awilan, wolic chajpʌbeñetla ñuc bʌ wocol. Mi caj 
j contrajiñetla. Wolic subeñetla ti wocol tꞌan, sutqꞌuin laꞌ bʌ. 
Cʌyʌx laꞌ mul. Ñopoxla chuqui utsꞌat. Melexla chuqui wen, 
cheꞌen lac Yum”. 12  Pero miꞌ yʌlob: “Lolom jach maꞌ pejcañon 
lojon. Wersa com c mel lojon bajcheꞌ wolic ñaꞌtan lojon. Wersa 
com c mel lojon jontolil bajcheꞌ jach yom lojon c pusicꞌal”, 
cheꞌob.

13  Jini chaꞌan lac Yum woliꞌ yʌl: Ti pejtelel pañimil maꞌanic 
baꞌ miꞌ yujtel cheꞌ bajcheꞌ jini. Leco jax bajcheꞌ woliꞌ mel Israel, 
jini yajcʌbil bʌ c chaꞌan. 14 Ti pejtelel ora maꞌanic miꞌ yulmʌl 
i ñaꞌal tsʌñal yaꞌ tiꞌ pam Líbano wits. Ti pejtelel ora maꞌanic 
miꞌ tiquin jaꞌ yaꞌ baꞌ miꞌ pasel ti lechꞌel bʌ xajlel ti chan. 
15 Pero maꞌanic i xucꞌtʌlel c tejclumob. Tsaꞌix i cʌyʌyoñob. Woliꞌ 
pulbeñob pom jini mach bʌ Diosic. Mach utsꞌatic tsiꞌ qꞌueleyob 
jini toj bʌ bij tsaꞌ bʌ c pʌsbeyob cꞌʌlʌl ti oñiyi. Tsiꞌ xoyoyob i 
bijlel. Woliyob ti xʌmbal ti yambʌ bij tac chaꞌan yomob mulil. 
16  Jini chaꞌan jochol mi caj i junyajlel cʌytʌl i lum. Mi caj i toj 

sajtelob i pusicꞌal jini xñumelob cheꞌ jochol miꞌ qꞌuelob. 17 Mi 
caj c puc majlel c chaꞌañoꞌ bʌ tiꞌ tojlel i contrajob cheꞌ bajcheꞌ 
tsꞌubejn muꞌ bʌ i wejlan ticʌw bʌ icꞌ. Cheꞌ woliyob ti wocol, mi 
caj c mʌy c wut chaꞌan maꞌanic mij qꞌuelob, cheꞌen lac Yum.

I yoración Jeremías chaꞌan tiꞌ caj tem tꞌan
18  Tsaꞌ caji i temob i tꞌan c piꞌʌlob: ¿Chuqui yom mi lac 

tumben Jeremías? cheꞌob. An lac chaꞌan motomajob yicꞌot 
xꞌaltꞌañob yicꞌot winicob cabʌl bʌ i ñaꞌtʌbal. Maꞌanic i yeꞌtel 
jini Jeremías. Laꞌ lac jopꞌben i mul chaꞌan miꞌ cʌjchel. Mach 
yomic mi lac chʌn ñichꞌtʌben i tꞌan, cheꞌob.

19 C Yum, qꞌueleyon. Ubibeñob i tꞌan j contrajob. 20 Jini tsaꞌ 
bʌ i mele chuqui utsꞌat, ¿yom ba miꞌ sutqꞌuibentel jontolil? 
Woliꞌ chajpañob yac chaꞌan miꞌ tsʌnsañoñob. Pero ñaꞌtañon 
c Yum. Tsac ñopo j coltañob cheꞌ bʌ tsac xin otsa c bʌ chaꞌan 
mic mʌctan a michꞌajel. 21 Jini chaꞌan, laꞌ tsʌnsʌnticob ti 
espada. Laꞌ jilicob ti wiꞌñal i yalobilob. Laꞌ sujticob ti mebaꞌ i 
yijñamob. Laꞌ jilic pejtel i yalobilob. Laꞌ chʌmicob jini winicob 
ti leco bʌ cꞌamʌjel. Laꞌ chʌmicob ti guerra jini chꞌiton winicob. 
22  Laꞌ ubintic ti ñajtʌl i yoñel cheꞌ miꞌ bʌcꞌ tilelob i contrajob 
chaꞌan miꞌ jisañob. Come tsiꞌ piquiyob lum chaꞌan mic yajlel 
ochel. Tsiꞌ yʌcꞌʌyob yac tic bijlel. 23  C Yum, a wujil bajcheꞌ woliꞌ 
contrajiñoñob chaꞌan yomob i tsʌnsañon. Mach a ñusʌbeñob 
i mul. Mʌctʌbeñob i bijlel. Acꞌʌyob ti toj mulil tiꞌ yorajlel a 
michꞌajel.

Tojpꞌem ucꞌum

19  Lac Yum tsiꞌ yʌlʌ: Cucu, mʌñʌ ucꞌum. Pʌyʌ majlel 
xñoxob yicꞌot motomajob. 2  Loqꞌuen ti tejclum. Yom 

majliquet ti joctʌl Ben Hinom lʌcꞌʌl tiꞌ tiꞌ tejclum am bʌ 
tiꞌ pasibal qꞌuin. Yaꞌ yom maꞌ sub pejtelel ili tꞌan woli bʌ c 
subeñet.

3  Subeñob: “Ubinla i tꞌan lac Yum, pejtel reyob ti Judá 
yicꞌot pejtel chumuloꞌ bʌ ti Jerusalén. I Yum Panchan yicꞌot 
Pañimil, i Dios Israel, woliꞌ yʌl: Pꞌisi ti laꞌ wenta chuqui 
wolic mel chaꞌan laꞌ mul. Wolic chocbeñetla tilel wocol. 
Chꞌinlaw i chiquin muꞌ bʌ caj i yubiñob. 4 Tsaꞌ laꞌ cʌyʌyon. 
Tsaꞌ laꞌ bibꞌesa ti mulil ili lum. Woli laꞌ pulbeñob pom yambʌ 
dios tac mach bʌ laꞌ cʌñʌyic, mi jatetla mi laꞌ tatob mi laꞌ 

reyob. Baqui jach mi laꞌ ñumel ti ili lum an i ñaꞌtʌntel laꞌ 
mul chaꞌan tsaꞌ laꞌ tsʌnsa jini mach bʌ añobic i mul. 5 Tsaꞌ laꞌ 
waꞌchocobe i pulʌntib i majtan Baal baꞌ mi laꞌ pul ti cꞌajc 
laꞌ walobilob. Mach c mandaric. Maꞌanic tsac wis ñaꞌta j 
cꞌajtibeñet.

6 Jini chaꞌan tal jini qꞌuin cheꞌ mi caj laꞌ tsʌnsʌntel ila ti 
joctʌl Ben Hinom. Mi caj i yotsʌbentel i cꞌabaꞌ ili joctʌl Tsʌnsa, 
cheꞌen lac Yum. 7 Joñon mi caj j contrajin Judá yicꞌot Jerusalén 
ti guerra. Mi caj c jisañetla ti espada tiꞌ cꞌʌb laꞌ contrajob. 
Talob i tsʌnsañetla. Joñon mi caj j coltañob. Jini teꞌlemut 
yicꞌot bʌteꞌel mi caj i cꞌuxetla. 8  Mi caj i toj sajtel i pusicꞌal 
majqui jach miꞌ qꞌuel ili tejclum cheꞌ jisʌbilix c chaꞌan ti ñuc 
bʌ wocol. 9 Ili wʌꞌ bʌ chumulob mi caj i cꞌuxob i yalobilob, 
chꞌitoñob yicꞌot xchꞌocob, yicꞌot i piꞌʌlob chaꞌan cabʌl jax i 
wocol tiꞌ tojlel i contrajob”. Cheꞌ yom maꞌ subeñob, cheꞌen lac 
Yum.

10 Cheꞌ maꞌ wujtel ti tꞌan, Jeremías, mi caj a topꞌ jini ucꞌum 
cheꞌ woliꞌ qꞌuelob a piꞌʌlob tsaꞌ bʌ a pʌyʌ majlel ti joctʌl. 11 Mi 
caj a subeñob: “I Yum Panchan yicꞌot Pañimil woliꞌ yʌl: Cheꞌ 
bajcheꞌ wolic junyajlel topꞌ jini ucꞌum i melbal bʌ xmel pꞌejt 
chaꞌan maꞌanix miꞌ chaꞌ mejlel, cheꞌ jaꞌel mi caj i junyajlel 
jisañetla Dios yicꞌot pejtel jini chumuloꞌ bʌ ti ili tejclum. Jini 
chʌmeñoꞌ bʌ mi caj i mujquelob ti Tofet, come butꞌulix campo 
santo”. Cheꞌ yom maꞌ subeñob. 12  Cheꞌʌch mi caj c melben 
Jerusalén yicꞌot pejtelel wʌꞌ bʌ chumulob. Mi caj i sujtel ili 
tejclum tiꞌ yajñib cꞌajc cheꞌ bajcheꞌ Tofet. 13  Bibiꞌ cheꞌ bajcheꞌ 
Tofet mi caj j qꞌuel jini otot tac ti Jerusalén yicꞌot i yotot tac 
reyob ti Judá, come tsaꞌ letsiyob i yum tiꞌ jol i yotot chaꞌan miꞌ 
pulbeñob pom jini qꞌuin yicꞌot uw yicꞌot ecꞌ am bʌ ti panchan. 
Yaꞌ tsiꞌ yʌqꞌueyob japbil bʌ i majtan yambʌ diosob tilem bʌ ti 
yan tac bʌ lum, cheꞌen lac Yum.

14 Jeremías tsaꞌ ujti i sub ili tꞌan ti Tofet yaꞌ baꞌ tsiꞌ choco 
majlel lac Yum. Tsaꞌ chaꞌ sujti ti tejclum. Tsaꞌ waꞌle tiꞌ pat i 
yotot lac Yum. Tsiꞌ subeyob pejtel i piꞌʌlob: 15 I Yum Panchan 
yicꞌot Pañimil, i Dios Israel woliꞌ yʌl: “Wolic chocbeñetla 
tilel ñuc bʌ wocol pejtel chumulet bʌ la ti ili tejclum yicꞌot ti 
xchumtʌl tac, cheꞌ bajcheꞌ tsac subeyetla, pero tsaꞌ laꞌ mʌyʌ laꞌ 
wut come mach laꞌ womic laꞌ wubin c tꞌan”. Cheꞌ woliꞌ yʌl lac 
Yum, cheꞌen.

Pasur mi caj i toj i mul

20  Jini motomaj Pasur i yalobil Imer, ñuc bʌ i yeꞌtel 
tiꞌ yotot lac Yum, tsiꞌ yubibe i tꞌan Jeremías. 2  Jini 

chaꞌan michꞌ Pasur. Tsiꞌ bajbe ti teꞌ jini xꞌaltꞌan Jeremías. Tsiꞌ 
netꞌbe i yoc ti teꞌ yaꞌ tiꞌ tiꞌ i yotot lac Yum, jiñʌch i tiꞌ am bʌ 
ti norte, i cꞌabaꞌ Benjamín. 3  Jumpꞌejl qꞌuin yicꞌot jumpꞌejl 
acꞌʌlel yaꞌ chucul. Tiꞌ yijcꞌʌlal Pasur tsiꞌ colo. Jeremías tsiꞌ 
sube: Lac Yum maꞌanix mi caj i chʌn pejcañet ti Pasur. Tsaꞌix 
i yotsʌbeyet yambʌ a cꞌabaꞌ, jiñʌch Magor Misabib, come tal 
wocol i joy ñetꞌet. 4 Come lac Yum woliꞌ yʌl: “Joñon mi caj c 
chocbeñet tilel bʌbʌqꞌuen tac bʌ muꞌ bʌ caj i jisañet yicꞌot 
pejtel a cʌñʌyoꞌ bʌ. Mi caj a qꞌuelob cheꞌ miꞌ chʌmelob ti 
espada tiꞌ cꞌʌbob a contrajob. Mi caj cʌcꞌ tiꞌ wenta a contrajob 
pejtel jini chumuloꞌ bʌ ti Judá. Jini chꞌoyoloꞌ bʌ ti Babilonia 
mi caj i cʌchob majlel tiꞌ lumal. Mi caj i tsʌnsañob ti espada. 
5 Joñon mi caj cʌqꞌuen a contrajob pejtel i bʌl jini tejclum 
letsem tac bʌ i tojol, pejtel chuqui tac cꞌuxbibil laꞌ chaꞌan tsaꞌ 
bʌ i tempayob jini reyob ti Judá. Mi caj i luꞌ cuchob majlel 
ti Babilonia. 6 Jatet Pasur, yicꞌot pejtel a piꞌʌlob ti a wotot mi 
caj laꞌ cʌjchel majlel ti Babilonia baꞌ mi caj laꞌ chaꞌlen toꞌol 
eꞌtel. Yaꞌ mi caj laꞌ chʌmel laꞌ wicꞌot jini tsaꞌ bʌ i ñopoyob a lot 
chaꞌan tsaꞌ subeyob mach talic wocol”. Cheꞌ woliꞌ yʌl lac Yum, 
cheꞌen Jeremías.

I yuqꞌuel Jeremías
7 Jatet tsaꞌ pʌyʌyon c Yum. Tsac jacꞌʌyet. Ñuquet, mach 

ñuconic. Tsaꞌ mʌjli a chaꞌan. Tsaꞌ sujtiyon ti tonto tiꞌ wutob 
c piꞌʌlob. Miꞌ tseꞌtañoñob ti sʌcꞌan cꞌʌlʌl miꞌ ñumel qꞌuin. 
Miꞌ wajleñoñob. 8  Come belel ora cheꞌ mic pejcañob, wersa 
mic subeñob ti cꞌam bʌ tꞌan: Tal guerra. Mucꞌʌch i jisañonla, 
choꞌon. Cheꞌ jini cabʌl miꞌ pꞌojlel c wocol tiꞌ tojlelob chaꞌan 
tsꞌaꞌ miꞌ yubiñob a tꞌan c Yum. 9 Tsac lon ñaꞌta maꞌanix mi caj 
c chʌn cꞌajtesan Dios. Maꞌanix mi caj c chʌn pejcan winicob 
tiꞌ cꞌabaꞌ, lon choꞌon, pero yaꞌ jach tic pusicꞌal tsaꞌ caji cubin 
i tꞌan cheꞌ bajcheꞌ cꞌajc woli bʌ ti lejmel. Cheꞌ jini maꞌanic tsaꞌ 
mejliyon ti ñʌjchꞌel. Wersa tsac subu ti jamʌl. 10 Woliyon ti 
bʌqꞌuen. Ti mojt ti mojt miꞌ mucul temob i tꞌan tij contra. Mux 
caj i toj, cheꞌob. Jini j cʌñʌyoꞌ bʌ jaꞌel yomob i ticꞌon ti tꞌan 

ame i yʌcoñob tic tꞌan jini j contrajob, come woliꞌ yʌlob: Ticꞌʌl 
mi mux caj i chaꞌlen bʌqꞌuen, cheꞌob. Cheꞌ jini mi caj i mʌjlel 
lac chaꞌan, cheꞌob.

11 Pero wʌꞌan c Yum quicꞌot. Wen yujil guerra. Miꞌ bʌcꞌtesan 
j contrajob. Jini chaꞌan miꞌ cajelob ti yajlel. Mach mʌjlic i 
chaꞌañob. Mi caj i yubiñob quisin come mach utsꞌatic bajcheꞌ 
woliꞌ melob. Maꞌanic mi caj i ñusʌbentel i mul ti pejtelel ora. 
12  Jatet i Yumet Panchan yicꞌot Pañimil, maꞌ luꞌ cʌmbeñob i 
pusicꞌal jini tojoꞌ bʌ. A wujil bajcheꞌ miꞌ ñaꞌtañob tiꞌ pusicꞌal 
pejtel winicob. Meleyob c Yum. Laꞌ i tojob i mul. Come 
Xmeloñelet c chaꞌan. Añon ti a wenta. 13  Cꞌʌyinla lac Yum. 
Subula i ñuclel. Come miꞌ coltan jini woli bʌ i ticꞌlʌntelob 
chaꞌan miꞌ loqꞌuelob tiꞌ cꞌʌb xjontolilob.

14 Laꞌ pꞌajlec jini qꞌuin cheꞌ bʌ tsaj qꞌuele pañimil. Lolom 
jach tsiꞌ cʌntayon c ñaꞌ. 15 Laꞌ pꞌajlec jini winic tsaꞌ bʌ i lon 
ñuqꞌuesʌbe i pusicꞌal c tat cheꞌ bʌ tsaꞌ tili i suben: Anix chꞌiton 
bʌ a walobil, cheꞌen. 16  Lac Yum tsiꞌ junyajlel jisa Sodoma 
yicꞌot Gomorra. Maꞌanic tsiꞌ pꞌuntayob. Laꞌ sujtic ili winicob 
cheꞌ bajcheꞌob. Laꞌ i yubiñob cꞌam bʌ uqꞌuel cheꞌ ti sʌcꞌajel. 
Laꞌ i yubibeñob i tꞌan xguerrajob cheꞌ ti xinqꞌuiñil. 17 Come 
maꞌanic tsaꞌ tsʌnsʌntiyon cheꞌ cʌntʌbilon to. Utsꞌat tsaꞌic 
chʌmiyon cheꞌ cʌntʌbilon to chaꞌan maꞌanic mij qꞌuel pañimil. 
Utsꞌat tsaꞌic cʌleyon quicꞌot c ñaꞌ cheꞌ bajcheꞌ ti mucoñibʌl. 
18  ¿Chucoch tsac lon qꞌuele pañimil? Jini jach wocol yicꞌot 
chꞌijiyem bʌ c pusicꞌal woli cubin yicꞌot quisin.

Mi caj i jisʌntel Jerusalén

21  Tsaꞌ tili i tꞌan lac Yum baꞌan Jeremías. Jini rey 
Sedequías tsiꞌ choco tilel Pasur, i yalobil Malquías 

yicꞌot Sofonías i yalobil Maasías chaꞌan miꞌ subeñon: 2  A 
wocolic cꞌajtiben lac Yum chaꞌan miꞌ coltañonla, come wolix 
i contrajiñonla Nabucodonosor jini rey ti Babilonia. Ticꞌʌl mi 
mux caj i pʌsbeñonla ñuc bʌ i melbal lac Yum cheꞌ bajcheꞌ ti 
oñiyi chaꞌan miꞌ wersa sujtel laj contrajob yaꞌ tiꞌ lumal, cheꞌob. 
3  Pero Jeremías tsiꞌ subeyob: 4 Yom mi laꞌ suben Sedequías: 

“Woliꞌ yʌl lac Yum, i Dios Israel: Awilan, mi caj c mʌctan ti 
guerra jini eꞌtijibʌl laꞌ chaꞌan am bʌ ti laꞌ cꞌʌb ame miꞌ taj jini 
rey am bʌ ti Babilonia yicꞌot i winicob woli bʌ i joyetla wʌꞌ ti 
pat ili tsꞌajc. Joñon tic bajñel pꞌʌtʌlel mi caj c pʌyob ochel ti 

ili tejclum. 5 Tic bajñel pꞌʌtʌlel mi caj j contrajiñetla. Mi caj 
c jatsꞌetla ti cabʌl c michꞌajel chaꞌan wen michꞌon. 6 Mi caj 
c choc tilel bʌbʌqꞌuen bʌ cꞌamʌjel ti ili tejclum chaꞌan miꞌ 
chʌmelob winicob xꞌixicob yicꞌot i yʌlacꞌ. 7 I colojbal winicob 
xꞌixicob mach bʌ anic tsaꞌ chʌmiyob wʌꞌ ti tejclum mi caj c 
tem acꞌob tiꞌ cꞌʌb Nabucodonosor jini rey ti Babilonia yicꞌot 
Sedequías rey bʌ ti Judá yicꞌot i winicob. Mi caj i chʌmelob tiꞌ 
cꞌʌb i contrajob mach bʌ yujilobic pꞌuntaya. Cheꞌ woliꞌ yʌl lac 
Yum”. Cheꞌʌch yom mi laꞌ suben.

8  Subeñob ili tejclumob jaꞌel: “Lac Yum woli yʌl: Laꞌ wilan, 
tsaꞌix cʌcꞌʌyetla wʌꞌ baꞌ miꞌ rusiñob i bʌ i bijlel laꞌ cuxtʌlel 
yicꞌot i bijlel laꞌ chʌmel. 9 Jini muꞌ bʌ i cʌytʌl ti tejclum miꞌ 
caj ti chʌmel ti espada yicꞌot ti wiꞌñal yicꞌot ti cꞌamʌjel. Pero 
jini muꞌ bʌ i loqꞌuel ti tejclum chaꞌan miꞌ yʌcꞌ i bʌ tiꞌ wenta 
laꞌ contrajob cuxul mi caj i yajñel tiꞌ wenta caldeojob. Mi caj i 
yʌqꞌuentel i cuxtʌlel tiꞌ majtan jach chaꞌan mi caj i pꞌuntʌntel 
tiꞌ yum. 10 Come joñon wolij contrajin ili tejclum. Mach utsꞌatic 
mij qꞌuel. Mi caj cʌcꞌ ti wocol. Mi caj cʌcꞌ tiꞌ cꞌʌb jini rey ti 
Babilonia. Jini mi caj i jisan ti cꞌajc, cheꞌen lac Yum”. Cheꞌ 
yom mi laꞌ subeñob.

Tꞌan tiꞌ contra reyob ti Judá
11 Subenla jini rey ti Judá yicꞌot i piꞌʌlob: “Lac Yum woliꞌ yʌl: 

12  I pꞌolbalet David, ubin i tꞌan lac Yum: Chaꞌlen meloñel ti 
toj. Seꞌñun mecu. Coltan loqꞌuel tiꞌ wenta xujchꞌ jini tsaꞌ bʌ 
chilbenti i chubʌꞌan, ame tilic wocol i tajet cheꞌ bajcheꞌ cꞌajc 
mach bʌ yujilic yajpel, come michꞌon chaꞌan jontol a melbal. 
13  Awilan wolij contrajiñet anquese yumʌlet tiꞌ tojlel jini 
xchumtʌlob ti joctʌl. Chañet cheꞌ bajcheꞌ chan bʌ xajlel tiꞌ 
wutob. Maꞌ lon al maꞌanic majch miꞌ mejlel ti ochel chaꞌan miꞌ 
contrajiñet. Mach mejlic i chilbeñoñob c chubʌꞌan, lon cheꞌet. 
14 Joñon mi caj cʌqꞌueñet a toj pejtel a melbal. Mi caj c tsucꞌ 
cꞌajc ti mateꞌel muꞌ bʌ caj i pul jini xchumtʌl tac ti a joytʌlel. 
Cheꞌ woliꞌ yʌl lac Yum”. Cheꞌʌch yom mi laꞌ suben rey, cheꞌen 
Jeremías.

22  Lac Yum woliꞌ subeñon: Cucu tiꞌ yotot jini rey ti Judá. 
Suben ili tꞌan: 2  “Ubin i tꞌan lac Yum, reyet bʌ ti Judá, 

woli bʌ a chaꞌlen yumʌntel tiꞌ buchlib David. Laꞌ i yubiñob 
jaꞌel pejtel xꞌeꞌtelob a chaꞌan yicꞌot pejtel winicob xꞌixicob muꞌ 

bʌ i yochelob tiꞌ tiꞌ tac tejclum. 3  Lac Yum woliꞌ yʌl: Chaꞌlenla 
meloñel ti toj. Laꞌ loqꞌuicob pejtel woliyoꞌ bʌ ti wocol tiꞌ cꞌʌb 
xticꞌlayajob. Mach laꞌ contrajin jini mebaꞌob yicꞌot jini ñajt 
bʌ chꞌoyolob. Mach laꞌ toꞌol ñusañob cheꞌ yomob i coltʌntel. 
Mach laꞌ tsʌnsan jini mach bʌ añobic i mul. 4 Mi xucꞌul mi laꞌ 
mel cheꞌ bajcheꞌ wolic subeñetla, miꞌ cajelob ti ochel ti rey i 
pꞌolbalob David wʌꞌ tiꞌ buchlib David ti ili otot. Cꞌʌchʌlob mi 
caj i chaꞌleñob xʌmbal. Cꞌʌchʌlob jaꞌel jini xꞌeꞌtelob i chaꞌañob 
yicꞌot pejtel muꞌ bʌ i yumañob. 5 Pero mi mach laꞌ womic 
laꞌ jacꞌbeñon c tꞌan, mi caj i junyajlel jejmel jubel ili otot. 
Pꞌulul mi caj i cʌytʌl. Tsaꞌix c waꞌchoco c tꞌan. Joñon mi caj c 
tsꞌʌctesan, cheꞌen lac Yum”.

6 Subeñob jaꞌel jini añoꞌ bʌ ti Judá: “Lac Yum woliꞌ yʌl: I 
tꞌojol jax mij qꞌuel i yotot jini rey David cheꞌ bajcheꞌ jini teꞌel 
am bʌ ti Galaad yicꞌot ti Líbano. Pero mi caj c sutqꞌuin ti 
jochol bʌ lum. Chꞌijiyem mi caj laꞌ cʌytʌl cheꞌ maꞌanix laꞌ yum. 
7 Mi caj cʌqꞌueñob eꞌtijibʌl jini yujiloꞌ bʌ jisaya muꞌ bʌ caj i 
tilelob i jem. Mi caj i secꞌob jubel jini yajcʌbil bʌ chꞌujteꞌ. Mi 
caj i chocob ochel ti cꞌajc. 8  Cabʌl tejclum tac ñajt bʌ chꞌoyolob 
mi caj i ñumelob tiꞌ tꞌejl ili tejclum. Mi caj i yʌlob: ¿Chucoch 
tsiꞌ yʌcꞌʌ ti jilel ili ñuc bʌ tejclum lac Yum? cheꞌob. 9 Mi caj i 
jacꞌob: Chaꞌan tsiꞌ jemeyob jini xucꞌul bʌ tꞌan. Tsiꞌ cʌyʌyob i 
Dios. Tsiꞌ chꞌujutesayob yambʌ dios tac, mach bʌ mero Diosic. 
Tsiꞌ cꞌuxbiyob, cheꞌob”. Cheꞌʌch yom maꞌ subeñob, cheꞌen lac 
Yum.

10 Mach yomic mi laꞌ wucꞌtan jini chʌmeñoꞌ bʌ. Mach laꞌ 
pꞌuntañob. Chaꞌlenla uqꞌuel chaꞌan majlemob ti ñajt bʌ lum 
jini cuxuloꞌ bʌ, come maꞌanix mi caj i chʌn sujtelob i qꞌuel 
i lumal ti pejtelel ora. 11 Lac Yum woliꞌ yʌl: Mach chʌn talix 
Salum i yalobil Josías rey bʌ ti Judá. Wʌꞌ tsiꞌ chaꞌle yumʌl tiꞌ 
buchlib i tat ti jini jach bʌ otot jinto tsaꞌ cʌjchi majlel. Mach 
chʌn sujtix ilayi ti pejtelel ora. 12  Mi caj i chʌmel yaꞌ ti ñajt bʌ 
lum baꞌ tsaꞌ cʌjchi majlel. Maꞌanix mi caj i chʌn qꞌuel i lumal.

13  Obol i bʌ jini muꞌ bʌ i ñuqꞌuesan i yotot chaꞌan i xujchꞌ, 
jini mach bʌ tojic miꞌ mel tiꞌ tojlel i piꞌʌlob. Miꞌ wersa cꞌajtin 
taqꞌuin ñumen bajcheꞌ yom. Miꞌ cꞌʌmben i yeꞌtel yambʌ, pero 
maꞌanic miꞌ toj. 14 Mi yʌl: “Utsꞌatax mi caj c mel cotot yicꞌot 
cabʌl tsalʌl yicꞌot corredor”, cheꞌen. Miꞌ yotsan ventana tac. 
Miꞌ yʌqꞌuen i chaꞌlajmlel i bojteꞌlel ti wen fino bʌ chꞌujteꞌ. I 

tꞌojol jax miꞌ bon. 15 ¿Muꞌ ba a lon ñaꞌtan ñuquet chaꞌan ñuc a 
wotot? ¿Mach ba ñuquic a tat? Tsiꞌ chaꞌle chuqui utsꞌat a tat. 
Toj tsiꞌ mele tiꞌ tojlel i piꞌʌlob. Jini chaꞌan tsaꞌ jalꞌa i yumʌntel. 
Dios tsiꞌ colta, come tsiꞌ colta i piꞌʌlob. 16  A tat tsiꞌ colta jini 
mach bʌ anic i chubʌꞌan. Tsiꞌ colta jini woli bʌ ti wocol. Jini 
chaꞌan utsꞌat tsiꞌ taja i coltʌntel ti Dios. Jini mach bʌ cheꞌic miꞌ 
mel maꞌanic miꞌ cʌñon. Mach j cʌñʌyic jaꞌel, cheꞌen lac Yum. 
17 Pero mach lajaletic bajcheꞌ a tat. Pejtel chuqui tac maꞌ qꞌuel 
yicꞌot pejtel chuqui tac maꞌ mulan maꞌ wersa chꞌʌm, anquese 
mach tojic bajcheꞌ maꞌ taj. Maꞌ wʌcꞌ ti chʌmel jini mach bʌ 
anic i mul. Maꞌ ticꞌlan a piꞌʌlob. Maꞌ chilbeñob i chubʌꞌan.

18  Jini chaꞌan lac Yum tsiꞌ yʌlʌ: Maꞌanic majqui mi caj i 
yucꞌtan Joacim (i yalobil Josías) rey bʌ ti Judá. Maꞌanic mi caj 
i yucꞌtañob i yijtsꞌiñob mi i piꞌʌlob, mi i winicob, mi yañoꞌ bʌ 
muꞌ bʌ i yumañob. 19 Mi caj i mujquel cheꞌ bajcheꞌ burro. Mi 
caj i tujcꞌʌntel majlel ti calle chaꞌan miꞌ chojquel loqꞌuel tiꞌ tiꞌ 
Jerusalén.

20 Chaꞌlen uqꞌuel come maꞌanix a waj coltayajob. Tsaꞌix 
sujtiyob ti a contra. Sʌclañob ñumel yaꞌ ti Líbano yicꞌot ti 
Basán yicꞌot ti pejtelel xchumtʌl tac ti wits, come jisʌbilobix 
pejtel tejclum tac cꞌuxbibil bʌ a chaꞌan baꞌ tsaꞌ ñopo a taj a 
coltʌntel. 21 Cheꞌ wen chumulet, cheꞌ wen cabʌl a chubʌꞌan, 
tsac subeyet tsajaletme. Tsaꞌ wʌlʌ: “Laꞌ ajnicon”, cheꞌet. A 
tilel cheꞌʌch maꞌ mel cꞌʌlʌl cheꞌ chꞌitoñet to. Mach a womic a 
ñichꞌtañon. 22  Wʌle bʌcꞌ majlemobix pejtel a waj qꞌueloñelob 
cheꞌ bajcheꞌ i yopol teꞌ muꞌ bʌ i wejlan icꞌ. Mi caj i cʌjchelob 
majlel a piꞌʌlob cꞌuxbibiloꞌ bʌ a chaꞌan. Cheꞌ jini mi caj i toj 
sajtel a pusicꞌal ti quisin chaꞌan pejtel a jontolil. 23  Tijicñayet 
yaꞌ baꞌ chumulet. Joyolet ti chꞌujteꞌ chꞌoyol bʌ ti Líbano. Pero 
mux caj a chaꞌlen bajqꞌuel cheꞌ bajcheꞌ xꞌixic muꞌ bʌ i yʌcꞌ ti 
pañimil i yalobil. Cabʌl mi caj a wubin wocol yicꞌot chꞌijiyem 
bʌ a pusicꞌal.

24 Mi caj c choc loqꞌuel Conías (i yalobil Josías). Mi caj 
i tsꞌʌctiyel cheꞌ bajcheꞌ tsa cʌlʌ come cuxulon. Anquese 
cꞌuxbibil cheꞌ bajcheꞌ c mʌtcꞌʌb baꞌ tsꞌijbubil j cꞌabaꞌ, anquese 
mi lʌpʌl c chaꞌan ti ñoj bʌ j cꞌʌb, mach cꞌuxic mi caj cubin. 
25 Mi caj cʌqꞌuet tiꞌ wenta a contrajob muꞌ bʌ a bʌcꞌñan, tiꞌ 
wenta Nabucodonosor, jini rey ti Babilonia, yicꞌot i soldadojob 
cabʌl bʌ i pꞌʌtʌlel. 26  Mi caj c wersa choquet majlel ti yambʌ 

lum yicꞌot a ñaꞌ tsaꞌ bʌ i yʌcꞌʌyet ti pañimil. Yaꞌ mi caj 
laꞌ chʌmel. 27 Mi caj laꞌ ñaꞌtan sujtel ti laꞌ lumal cheꞌ wen 
chꞌijiyem laꞌ pusicꞌal, pero maꞌanix mi caj la chʌn sujtel. 
28  ¿Bajcheꞌ yilal Conías? Cheꞌʌch yilal bajcheꞌ junxejtꞌ pꞌejt. 
¿Mach ba anic majqui miꞌ chʌn cꞌuxbin? ¿Chucoch tsʌts 
chocbilix ti yambʌ lum mach bʌ i cʌñʌyic?

29 Ubinla c tꞌan pejtel wʌꞌ bʌ añetla ti ili lum. Laꞌ i yubin 
pejtel pañimil. 30 Otsan ti jun chuqui tsiꞌ yʌlʌ lac Yum chaꞌan 
maꞌanic i yalobil ili winic. Come ti pejtelel i yalobilob maꞌanic 
mi juntiquilic muꞌ bʌ caj i chaꞌlen yumʌl tiꞌ buchlib David. 
Maꞌanic i yalobil muꞌ bʌ caj i yumʌntel ti Judá, cheꞌen lac 
Yum.

Mi caj i chaꞌ tilel i colojbal

23  Obol i bʌ jini xcʌnta tiñʌmeꞌ muꞌ bʌ i yʌcꞌ ti pam 
pujquel c tiñʌmeꞌ. Mi caj i tojob i mul chaꞌan tsiꞌ 

yʌcꞌʌyob ti jisʌntel c chaꞌañoꞌ bʌ, cheꞌen lac Yum. 2  Jini chaꞌan 
lac Yum, i Dios Israel, woliꞌ yʌl: Jatetla am bʌ laꞌ weꞌtel, an 
laꞌ mul, come an ti laꞌ wenta chaꞌan mi laꞌ weꞌsan c winicob 
xꞌixicob, pero tsaꞌ laꞌ wʌcꞌʌyob ti pam pujquel. Tsaꞌ laꞌ 
wetsꞌeyob majlel. Maꞌanic tsaꞌ laꞌ wen qꞌueleyob. Laꞌ wilan 
joñon mi caj c sutqꞌuibeñet wocol chaꞌan a jontolil. 3  Joñon mi 
caj c chaꞌ tempan tilel i colojbal c tiñʌmeꞌ baqui jach añob. 
Tsac wetsꞌeyob majlel ti cabʌl lum tac, pero mi caj c chaꞌ pʌyob 
tilel tiꞌ yajñib. Miꞌ cajelob ti colel. Miꞌ cajelob ti pꞌojlel. 4 Mi caj 
cʌqꞌueñob xcʌnta tiñʌmeꞌ muꞌ bʌ caj i wen cʌntañob. Maꞌanix 
miꞌ cajelob ti chʌn bʌqꞌuen. Maꞌanix miꞌ cajelob ti quisin. 
Maꞌanic sajtem bʌ. Tsꞌʌcʌl añob. 5 Tal jini qꞌuin tac, cheꞌen lac 
Yum, cheꞌ mi caj c techben i pꞌolbal c winic David. I wentajʌch 
juntsꞌijt i cꞌʌb teꞌ muꞌ bʌ caj i yochel ti rey. Wen toj i pusicꞌal 
ili rey. Cabʌl i ñaꞌtʌbal. Mi caj i mel chuqui utsꞌat. Toj mi caj 
i chaꞌlen meloñel ti jini lum. 6 Cheꞌ woli ti yumʌntel, mi caj i 
coltʌntel Judá. Miꞌ caj ti wen chumtʌl Israel. Mi caj i pejcʌntel 
ili rey ti lac Yum, jini Toj Bʌ muꞌ bʌ i yʌqꞌueñonla lac tojel.

7 Ti jim bʌ qꞌuin maꞌanix mi caj i yʌlob: “Cuxul lac Yum 
tsaꞌ bʌ i pʌyʌ loqꞌuel Israel ti Egipto”, mach cheꞌicob. 8  Mi caj 
i yʌlob: “Cuxul lac Yum tsaꞌ bʌ i chaꞌ pʌyʌ loqꞌuel Israel ti 
pejtelel lum baqui wetsꞌbilob majlel chaꞌan miꞌ pʌyob tilel tiꞌ 
lumal”. Cheꞌ mi caj i yʌlob, cheꞌen lac Yum.

Payxo xꞌaltꞌan
9 Chꞌijiyem c pusicꞌal chaꞌan tal bʌbʌqꞌuen bʌ chaꞌan miꞌ 

jisan jini payxo xꞌaltꞌañob yujiloꞌ bʌ lotiya. Tʌclaw bexlaw 
mic chaꞌlen xʌmbal cheꞌ bajcheꞌ xyʌcꞌajel chaꞌan chuqui tsiꞌ 
pʌsbeyon Dios ti chꞌujul bʌ i tꞌan. 10 Come butꞌul ili lum ti 
xmulilob muꞌ bʌ i cʌyob i piꞌʌlob chaꞌan i tsꞌiꞌlel. Jini chaꞌan 
chꞌijiyem ili lum. Tiquinix i bucꞌujib alʌcꞌʌl. Miꞌ yesmañob 
jontolil. Mach tojic bajcheꞌ miꞌ chaꞌleñob ganar. 11 Bibiꞌob tic 
wut jini xꞌaltꞌañob yicꞌot jini motomajob. Bibiꞌix c Templo 
chaꞌan i jontolil, cheꞌen lac Yum. 12  Acꞌʌlelix baꞌ woliyob ti 
xʌmbal. Bojyatax jini bij baꞌ woliꞌ wejtsꞌelob majlel. Jini 
chaꞌan mi caj i yajlelob ti jumpꞌej jab. Come joñon mi caj c 
chocbeñob tilel wocol. Tsꞌʌcʌl miꞌ caj i tojob i mul, cheꞌen lac 
Yum.

13  Cujil cabʌl jax i jontolil jini xꞌaltꞌañob ti Samaria, come 
tsiꞌ chaꞌleyob subtꞌan tiꞌ cꞌabaꞌ Baal chaꞌan miꞌ socbeñob i 
bijlel c winicob. 14 Pero ñumen cabʌl i jontolil jini xꞌaltꞌañob 
ti Jerusalén. Miꞌ chaꞌleñob tsꞌiꞌlel. Miꞌ mulañob lot. Miꞌ xicꞌob 
ti mulil jini xmulilob chaꞌan mach miꞌ cʌyob i jontolil. Tsaꞌ 
laj sujtiyob tic wut cheꞌ bajcheꞌ Sodoma yicꞌot Gomorra. Jini 
chaꞌan tsꞌaꞌ mij qꞌuelob.

15 Jini chaꞌan, qꞌuele chuqui mi caj c tumbeñob jini xꞌaltꞌañob. 
Mi caj cʌqꞌueñob i jap chꞌaj bʌ jaꞌ am bʌ i venenojlel, cheꞌen i 
Yum Panchan yicꞌot Pañimil, come tiꞌ caj i mul jini xꞌaltꞌañob 
ti Jerusalén butꞌul ili lum ti jontolil. 16  I Yum Panchan yicꞌot 
Pañimil woliꞌ yʌl: Mach laꞌ ñichꞌtʌbeñob i tꞌan jini xꞌaltꞌañob 
cheꞌ miꞌ subeñetla chuqui tac tal. Miꞌ lon ñʌchꞌtesʌbeñet laꞌ 
pusicꞌal ti lot. Tilem i tꞌan tiꞌ bajñel pusicꞌal, mach tilemic ti 
lac Yum. 17 Miꞌ chʌn pejcañob ti uts bʌ tꞌan jini tsʌtsoꞌ bʌ i 
pusicꞌal, muꞌ bʌ i tsꞌaꞌleñob i tꞌan lac Yum: “Ñʌchꞌʌl mi caj laꞌ 
wajñel. Mach talic wocol ti laꞌ tojlel”, lon cheꞌob.

18  ¿Am ba juntiquil tsaꞌ bʌ poj waꞌle tic tojlel chaꞌan miꞌ 
yubin c tꞌan, chaꞌan miꞌ chꞌʌmben isujm? ¿Majqui tsiꞌ ñichꞌta 
c tꞌan? ¿Majqui tsiꞌ jacꞌʌ? Maꞌanic mi juntiquilic, cheꞌen lac 
Yum.

19 Qꞌuele jini pꞌʌtʌl bʌ icꞌ chocbil bʌ tilel i chaꞌan lac Yum. 
Cabʌlix i michꞌajel. Mi caj i bʌcꞌ tilel i jatsꞌ jini xjontolilob cheꞌ 
bajcheꞌ sutujt icꞌ. 20 Mach lajmix i michꞌajel lac Yum jinto miꞌ 

yujtel ti meloñel cheꞌ bajcheꞌ tsiꞌ wʌn ñaꞌta tiꞌ pusicꞌal. Ti cojix 
bʌ qꞌuin tac mi caj laꞌ chꞌʌmben isujm.

21 Jini xꞌaltꞌañob tsaꞌ majliyob ti ajñel chaꞌan miꞌ chaꞌleñob 
subtꞌan, pero mach chocbilobic majlel c chaꞌan, cheꞌen lac 
Yum. Maꞌanic tsac pejcayob, pero tsiꞌ chaꞌleyob tꞌan tij cꞌabaꞌ. 
22  Tsaꞌic i tem ñichꞌtʌbeyob c tꞌan yicꞌot c winicob, tsaꞌ mejli i 
cʌntesan c tejclum tic tꞌan chaꞌan miꞌ cʌyob i mul, chaꞌan miꞌ 
tsajcañoñob. 23  Um baꞌ añon ti lʌcꞌʌl, cheꞌen lac Yum. ¿Mach 
ba yaꞌic añon jaꞌel ti ñajtʌl? 24 ¿Mach ba luꞌ qꞌuelelic c chaꞌan 
ti pejtelel pañimil? Maꞌanic majqui mi mejlel i muc i bʌ baꞌ 
maꞌanic mij qꞌuel, cheꞌen lac Yum. Maꞌanic baꞌ jochol panchan 
mi pañimil. Laj c chumlibʌch, cheꞌen lac Yum.

25 Tsa cubibeyob i lot jini xꞌaltꞌañob muꞌ bʌ i lon jopꞌob tꞌan 
tij cꞌabaꞌ. Miꞌ yʌlob: “Tsac ñajle jini, tsac ñajle yambʌ”, lon 
cheꞌob. 26  ¿Jala to ba mi caj i chʌn techob lot tiꞌ bajñel pusicꞌal 
jini xꞌaltꞌañob? Lot jach chuqui miꞌ subob. Ñuc miꞌ qꞌuelob i bʌ. 
Miꞌ subob bajcheꞌ miꞌ bajñel ñaꞌtañob tiꞌ pusicꞌal. 27 Miꞌ subob 
chuqui tsiꞌ ñajleyob chaꞌan miꞌ yʌcꞌoñob ti ñajʌyel tiꞌ pusicꞌal 
c winicob xꞌixicob. Lajal miꞌ melob cheꞌ bajcheꞌ i tatob tsaꞌ bʌ 
i cʌyʌyoñob chaꞌan miꞌ tsajcañob Baal. 28  Jini xꞌaltꞌan muꞌ bʌ i 
chaꞌlen ñajal, laꞌ i sub chuqui tsiꞌ ñajle. ¿Chuqui i yeꞌtel ñajal? 
Pero jini yujil bʌ c tꞌan laꞌ i sub c tꞌan tiꞌ xucꞌtʌlel i pusicꞌal. 
Come cabʌlʌch i cꞌʌjñibal. Mach mejlic i lajintel jini mero ixim 
yicꞌot tiquinix bʌ jam, cheꞌen lac Yum. 29 Jini c tꞌan, ¿mach ba 
lajalic bajcheꞌ cꞌajc? cheꞌen lac Yum. ¿Mach ba lajalic bajcheꞌ 
martillo muꞌ bʌ i bicꞌti topꞌ jini xajlel? 30 Tsꞌaꞌ mij qꞌuel jini 
xꞌaltꞌañob muꞌ bʌ i bajñel subob i bʌ ti xꞌaltꞌan. Miꞌ xujchꞌiñob 
c tꞌan tsaꞌix bʌ i yubiyob tiꞌ tojlel c winicob. 31 Tsꞌaꞌ mij qꞌuel 
jini xꞌaltꞌañob muꞌ bʌ i yʌlob chuqui tilem jach tiꞌ bajñel 
pusicꞌal. Miꞌ yʌlob: “Cheꞌ tsiꞌ yʌlʌ lac Yum”, cheꞌob, pero i 
lot jach. 32  Awilan tsꞌaꞌ mij qꞌuel jini xꞌaltꞌan muꞌ bʌ i bajñel 
al: “Jiñʌch i tꞌan Dios”, cheꞌen, pero i lot. Miꞌ yʌcꞌ ti sajtel c 
winicob xꞌixicob chaꞌan leco i cʌntesʌbal. Miꞌ chañꞌesan i bʌ. 
Maꞌanic tsac choco majlel ti subtꞌan. Maꞌanic miꞌ wis coltan c 
winicob xꞌixicob, cheꞌen lac Yum.

33  Cheꞌ an majqui miꞌ tilel, mi xꞌaltꞌan o mi motomaj o yambʌ, 
cheꞌ miꞌ cꞌajtibeñet: “Chuqui jini chꞌijiyem bʌ tꞌan woli bʌ i 
cuch lac Yum wʌle?” mi cheꞌen, yom maꞌ suben: “¿Chꞌijiyem 
ba i tꞌan? Mach chꞌijiyemic i tꞌan, pero an cu i cuch. Jatetla 

i cuchetla pero mi caj i choquetla jubel”. Cheꞌʌch yom maꞌ 
suben, cheꞌen lac Yum. 34 Mi caj cʌqꞌuen i toj i mul jini winic 
muꞌ bʌ i lon suben i piꞌʌlob: “Ubinla c tꞌan, jiñʌch i cuch 
lac Yum”. Majqui jach miꞌ sub, mi motomaj o mi yambʌ, mi 
caj i toj yicꞌot pejtel añoꞌ bʌ tiꞌ yotot. 35 Yom mi laꞌ cꞌajtiben 
laꞌ piꞌʌlob: “¿Bajcheꞌ tsiꞌ jacꞌʌ lac Yum? ¿Chuqui tsiꞌ yʌlʌ?” 
Cheꞌʌch yom mi laꞌ wʌl. 36 Pero mach yomix mi laꞌ chʌn sub: 

“Ubinla c tꞌan, jiñʌch i cuch lac Yum”. Come ti jujuntiquilob 
mi caj i bajñel cuchob i tꞌan chuqui tac jach miꞌ subob. Come 
an laꞌ mul chaꞌan woli laꞌ socben i tꞌan jini cuxul bʌ Dios, i 
Yum Panchan yicꞌot Pañimil, jiñʌch lac Dios. 37 Utsꞌat mi laꞌ 
cꞌajtiben jini xꞌaltꞌan Jeremías: “¿Chuqui i tꞌan lac Yum wʌle? 
¿Chuqui tsiꞌ subeyet?” Cheꞌʌch yom mi laꞌ wʌl. 38  Pero mi tsaꞌ 
laꞌ cꞌajtibe: “¿Chuqui jini chꞌijiyem bʌ tꞌan woli bʌ i cuch lac 
Yum wʌle?” mi cheꞌʌch mi laꞌ chʌn chaꞌlen wajal, mux caj laꞌ 
toj, come tsaꞌix c tiqꞌuiyetla ame a chʌn sub: “Jiñʌch chꞌijiyem 
bʌ tꞌan tilem bʌ ti Dios”. 39 Maꞌanix mi caj c chʌn cuchetla. 
Mi caj c choquetla jubel. Mi caj c jisañetla tic tojlel yicꞌot ili 
tejclum tsaꞌ bʌ cʌqꞌue laꞌ tatob. 40 Mi caj cʌqꞌuetla ti aꞌlentel ti 
pejtelel ora. Mux caj laꞌ wubin quisin ti pejtelel ora.

Utsꞌat bʌ yicꞌot ocꞌbenix bʌ i wut higo

24  Cheꞌ luꞌ majlemobix, lac Yum tsiꞌ pʌsbeyon chaꞌpꞌejl 
chiquib yaꞌ cꞌʌcʌl tiꞌ tojel i Templo lac Yum, butꞌul bʌ 

ti higo. Nabucodonosor, jini rey ti Babilonia, tsiꞌ cʌchʌ majlel 
Jeconías rey bʌ ti Judá (i yalobil Joacim), yicꞌot jini ñuc bʌ 
yumʌlob, yicꞌot jini wen yujiloꞌ bʌ eꞌtel ti pʌchi yicꞌot ti puy 
yicꞌot ti tsucu taqꞌuin. Tsiꞌ pʌyʌyob majlel ti Babilonia. 2  Utsꞌat 
jini higo tac ti jumpꞌejl chiquib, cheꞌ bajcheꞌ jini cojax to bʌ 
miꞌ cꞌʌñꞌan. Ocꞌbenix jini higo tac ti yambʌ chiquib. Mach 
cꞌuxbilic chaꞌan leco. 3  Lac Yum tsiꞌ subeyon: ¿Chuqui wolaꞌ 
qꞌuel Jeremías? cheꞌen. Tsac sube: Cabʌl higo. Lamital utsꞌatax. 
Lamital ocꞌbenix, mach cꞌuxbilic, choꞌon.

4 Tsaꞌ tili i tꞌan lac Yum baꞌ añon. 5 Tsiꞌ subeyon lac Yum, i 
Dios Israel: Cheꞌ bajcheꞌ jini utsꞌat bʌ higo, cheꞌʌch yilalob 
tic wut jini winicob tsaꞌ bʌ cʌcꞌʌ ti cʌjchel majlel ti ñajtʌl 
tiꞌ lumal Babilonia. 6 Utsꞌat mi caj j qꞌuelob. Mi caj j coltañob. 
Mi caj c chaꞌ pʌyob tilel ti chumtʌl ti ili lum. Mi caj c chaꞌ 
aqꞌueñob i yumʌntel. Maꞌanix mi caj c chʌn jemob. Mi caj c 

pʌcꞌob. Maꞌanix mi caj c chʌn bocob. 7 Mi caj cʌqꞌueñob wen 
bʌ i pusicꞌal chaꞌan miꞌ cʌñoñob chaꞌan i Yumon. Mi caj i 
sujtelob tic chaꞌan bʌ. Mi caj i pejcañoñob tiꞌ Dios. Mi caj i 
sutqꞌuiñob i bʌ chaꞌan miꞌ ñopoñob ti pejtelel i pusicꞌal.

8  Jini ocꞌbenix bʌ higo maꞌanix i cꞌʌjñibal. Cheꞌʌch yilal jini 
Sedequías rey bʌ ti Judá, yicꞌot ñucoꞌ bʌ i yeꞌtel añoꞌ bʌ tiꞌ 
wenta, yicꞌot pejtelob tsaꞌ bʌ cʌleyob ti Jerusalén yicꞌot ti ili 
lum yicꞌot ti Egipto. 9 Mi caj cʌcꞌob ti pam pujquel ti pejtelel 
pañimil baꞌ maꞌanic i lum. Tsꞌaꞌ mi caj i qꞌuejlelob. Mi caj i 
chojquelob loqꞌuel ti jujumpꞌejl lum. Mi caj i yubiñob wocol 
yicꞌot wajlentel. Mi caj i ticꞌlʌntelob. Mi caj i pꞌajtʌlob baqui 
jach mic pucob. 10 Mi caj c jisañob ti espada yicꞌot ti wiꞌñal 
yicꞌot ti cꞌamʌjel jinto cheꞌ jocholix miꞌ cʌytʌl i lumal tsaꞌ bʌ 
cʌqꞌueyob i tatob, cheꞌen.

70 jab wocol ti Babilonia

25  Jiñʌch i tꞌan lac Yum tsaꞌ bʌ tili baꞌan Jeremías. 
Cheꞌ chʌmpꞌejlix jab woli ti rey Joacim (i yalobil 

Josías), Nabucodonosor rey bʌ ti Babilonia tsiꞌ teche i yeꞌtel. 
2  Jeremías tsiꞌ chaꞌ subeyob pejtel añoꞌ bʌ ti Judá yicꞌot pejtel 
chumuloꞌ bʌ ti Jerusalén: 3  Uxpꞌejl i chaꞌcꞌal jab (23) woliꞌ tilel 
i tꞌan Dios baꞌ añon. Tsaꞌ caji cheꞌ i yuxlujumpꞌejlix (13) jab i 
yumʌntel Josías (i yalobil Amón) rey bʌ ti Judá. Cꞌʌlʌl wʌle 
wolic luꞌ subenetla tiꞌ xucꞌtʌlel c pusicꞌal, pero maꞌanic tsaꞌ laꞌ 
ñichꞌta. 4 Cꞌʌlʌl ti oñiyi lac Yum woliꞌ chocbeñetla tilel pejtel 
jini xꞌaltꞌañob i chaꞌan, pero woli laꞌ mʌc laꞌ chiquin chaꞌan 
mach laꞌ womic laꞌ jacꞌ. 5 Tsiꞌ yʌlʌyob: “Sutqꞌuin laꞌ bʌ yaꞌ baꞌ 
samiyetla. Cʌyʌx laꞌ mel jontolil chaꞌan mi laꞌ chʌn chumtʌl 
wʌꞌ tiꞌ lumal laꞌ tatob, ili lum tsaꞌ bʌ aqꞌuentiyetla ti lac Yum 
baꞌ yom mi laꞌ wajñel ti pejtelel ora. 6 Mach yomic mi laꞌ ñop 
jini dios tac. Mach laꞌ chꞌujutesan. Mach yomic mi laꞌ wʌcꞌ 
ti michꞌajel lac Yum, ame muqꞌuic i chocbeñetla tilel ñuc 
bʌ wocol”, cheꞌob. 7 Pero, maꞌanic tsaꞌ laꞌ ñichꞌtayon, cheꞌen 
lac Yum. Tsaꞌ laꞌ wʌcꞌʌyon ti michꞌajel tiꞌ caj i melbal laꞌ cꞌʌb, 
chaꞌan wersa laꞌ wom jini wocol.

8  Jini chaꞌan mi caj c chocbeñetla tilel wocol chaꞌan 
maꞌanic tsaꞌ laꞌ jacꞌbeyon c tꞌan, cheꞌen i Yum Panchan yicꞌot 
Pañimil. 9 Mi caj c pʌy tilel pejtel jini winicob chumuloꞌ bʌ ti 
norte ti mojt ti mojt yicꞌot c winic Nabucodonosor, rey bʌ ti 

Babilonia. Talob i contrajin ili lum yicꞌot jini tejclumob yicꞌot 
jini xchumtʌlob yicꞌot yan tac bʌ lum. Mi caj c luꞌ jisañob. 
Mi caj cʌcꞌob ti tsꞌaꞌlentel. Mi caj cʌcꞌob ti wajlentel. Mi caj 
cʌcꞌob ti quisin ti pejtelel ora. 10 Cheꞌ jini majlemobix jini 
yujiloꞌ bʌ alas. Maꞌanix mi caj i yubintel tijicña bʌ tꞌan mi 
i tꞌanic xñujpuñijelob mi i tꞌanic juchꞌbal. Mi caj c yʌpben i 
cꞌajc. 11 Pujchꞌemix miꞌ majlel ili lum. Jini cʌchbiloꞌ bʌ loqꞌuel 
tiꞌ lumal mi caj i yumañob Nabucodonosor rey ti Babilonia. 
Lujumpꞌejl i chʌncꞌal jab (70) mi caj i jacꞌob.

12  Cheꞌ tsꞌʌcʌlix ili lujumpꞌejl i chʌncꞌal (70) jab, mi caj 
cʌqꞌuen i toj i mul jini rey ti Babilonia yicꞌot i lum caldeojob 
yicꞌot jini yaꞌ bʌ chumulob. Come cabʌl i mul, cheꞌen lac Yum. 
Mi caj c junyajlel jisʌben i lumal. 13  Mi caj c tsꞌʌctesan pejtel 
c tꞌan cheꞌ bajcheꞌ tsa cʌlʌ, yicꞌot pejtel chuqui tac tsꞌijbubil 
chaꞌan c winic Jeremías ti ili jun. Mi caj c chocbeñob tilel 
pejtelel ili wocol jujunmojt winicob cheꞌ bajcheꞌ tsa cʌlʌ. 
14 Come cabʌl reyob mi caj i cꞌʌñob c winicob ti toꞌol eꞌtel 
ti cabʌl lum tac. Mi caj c chaꞌ sutqꞌuibeñob wocol chaꞌan i 
jontolil. Mi caj i tojob i mul chaꞌan tsiꞌ ticꞌlayob c winicob, 
cheꞌen lac Yum.

Lac Yum mi caj i michꞌlen tejclum tac
15 Lac Yum tsiꞌ subeyon: Chꞌʌmʌ ili taza woli bʌ cʌqꞌueñet. 

Butꞌulix tic michꞌajel. Aqꞌueñob i jap pejtel winicob ti mojt 
ti mojt baqui jach mic choquet majlel. 16  Cheꞌ tsaꞌix i japʌyob, 
tʌclaw bexlaw miꞌ cajelob ti xʌmbal. Mi caj i toj sajtelob i 
pusicꞌal cheꞌ mic jisañob ti espada, cheꞌen.

17 Jini chaꞌan tsac chꞌʌmʌ jini taza tsaꞌ bʌ i yʌqꞌueyon lac 
Yum. Tsa cʌqꞌueyob i jap pejtel winicob ti jujumpꞌejl lum 
baqui jach tsiꞌ chocoyon majlel lac Yum. 18  Bʌbʌqꞌuen jax jini 
wocol tsaꞌ bʌ tili tiꞌ tojlelob. Tsaꞌ jili Jerusalén yicꞌot i tejclum 
tac Judá yicꞌot i reyob yicꞌot ñucoꞌ bʌ i yeꞌtel. Cꞌʌlʌl wʌle woliꞌ 
tsꞌaꞌlentelob, woliꞌ wajlentelob, woliꞌ pꞌajtʌlob. 19-20 Tsa cʌqꞌue 
i jap jaꞌel Faraón rey bʌ ti Egipto yicꞌot i winicob yicꞌot añoꞌ 
bʌ i yeꞌtel yicꞌot pejtel jini yaꞌ bʌ chumulob, jini chꞌoyoloꞌ bʌ 
ti ñajtʌl jaꞌel yicꞌot jini reyob ti Uz, yicꞌot i reyob filisteojob 
chumuloꞌ bʌ ti Ascalón, ti Gaza, ti Ecrón, yicꞌot ti Asdod. 
21 Tsa cʌqꞌueyob i jap jaꞌel Edom, yicꞌot Moab, yicꞌot jini yaꞌ bʌ 
chumulob, 22  yicꞌot jini reyob ti Tiro, yicꞌot ti Sidón, yicꞌot tiꞌ tiꞌ 

colem ñajb 23  yaꞌ ti Dedán, yicꞌot ti Tema, yicꞌot ti Buz, yicꞌot 
yañoꞌ bʌ mach bʌ i cʌñʌyobic Dios, 24 yicꞌot pejtel jini reyob 
ti Arabia, yicꞌot i reyob jini chumuloꞌ bʌ ti colem bʌ tiquiñal 
pañimil tsaꞌ bʌ i xʌbʌyob i bʌ, 25 yicꞌot jini reyob ti Zimri, 
yicꞌot ti Elam, yicꞌot ti Media, 26  yicꞌot pejtel jini reyob tilemoꞌ 
bʌ ti norte, jini ñajt bʌ chꞌoyolob yicꞌot lʌcꞌʌl bʌ chumulob, 
yicꞌot pejtel yumʌlob ti pejtelel pañimil. Ti wiꞌil mi caj i jap 
jaꞌel jini rey ti Babilonia.

27 Mi caj a subeñob: “Japʌla jinto mi laꞌ yʌcꞌan, jinto mi 
laꞌ xejtan. Mi caj laꞌ yajlel. Maꞌanix mi caj laꞌ chʌn chꞌojyel 
come mi caj laꞌ jilel ti espada. Cheꞌ woliꞌ yʌl i Yum Panchan 
yicꞌot Pañimil, i Dios Israel”. Cheꞌ yom maꞌ subeñob. 28  Mi 
mach yomobic i chꞌʌmob jini taza am bʌ ti a cꞌʌb muꞌ bʌ a 
wʌqꞌueñob, subeñob: “Wersa mi caj laꞌ jap. Mach mejliquetla ti 
putsꞌel, cheꞌen i Yum Panchan yicꞌot Pañimil. 29 ¿Muꞌ ba caj laꞌ 
colel mi laꞌ wʌl, cheꞌ wolix cʌcꞌ ti ñuc bʌ wocol jini c winicob 
xꞌixicob? Maꞌanic. Mach loqꞌuiquetla. Mux caj laꞌ toj laꞌ mul, 
come wolic pʌy tilel winicob chumuloꞌ bʌ ti pejtelel pañimil 
muꞌ bʌ caj i tsʌnsañetla ti espada, cheꞌen i Yum Panchan 
yicꞌot Pañimil”.

30 Jini chaꞌan mi caj a chaꞌlen subtꞌan chaꞌan maꞌ 
tsictesʌbeñob ili wocol muꞌ bʌ caj i jisañob cheꞌ bajcheꞌ wolic 
subeñet. Subeñob: “Lac Yum miꞌ cajel ti cꞌam bʌ tꞌan cheꞌ 
bajcheꞌ bajlum. Yaꞌ baꞌ chumul ti chan ti chꞌujul bʌ i chumlib 
mi caj i yʌcꞌ i tꞌan tiꞌ contra Judá. Miꞌ caj ti oñel cheꞌ bajcheꞌ 
winicob muꞌ bʌ i petsꞌob loqꞌuel i yaꞌlel tsꞌusub. Cꞌam i tꞌan tiꞌ 
contra pejtel chumuloꞌ bʌ ti pañimil. 31 Ti ñajt bʌ pañimil mi 
caj i yubintel i tꞌan guerra. Come añob i mul pejtel tejclum 
tac ti pañimil. Lac Yum woliꞌ pʌyob ti meloñel. Mi caj i yʌcꞌob 
ti tsʌnsʌntel jini xjontolilob. 32  I Yum Panchan yicꞌot Pañimil 
woliꞌ yʌl: Awilan wolix ti pam ñumel wocol ti jujumpꞌejl 
tejclum. Tal pꞌʌtʌl bʌ icꞌ chꞌoyol bʌ ti junwejl pañimil. 33  Jini 
tsʌnsʌbiloꞌ bʌ chaꞌan lac Yum mi caj i yajlelob ti petol 
pañimil. Maꞌanic majqui mi caj i yucꞌtañob. Maꞌanic mi caj i 
muchꞌquiñob chaꞌan miꞌ mucob. Yaꞌ jach ti pam lum mi caj i 
yocꞌmʌl cheꞌ bajcheꞌ taꞌ”. Cheꞌʌch yom maꞌ subeñob, cheꞌen lac 
Yum.

34 Chaꞌlenla uqꞌuel, xcʌnta tiñʌmeꞌob. Ñolqꞌuin laꞌ bʌ tiꞌ 
tʌñil cꞌajc, yumʌlob ñuc bʌ laꞌ weꞌtel, come i yorajlelix mi laꞌ 

tsʌnsʌntel. Mi caj laꞌ chojquel jubel. Cꞌunix mi caj laꞌ sujtel 
cheꞌ bajcheꞌ xꞌixicob. 35 Maꞌanic i putsꞌib jini yumʌlob baꞌ mi 
mejlel i coltañob i bʌ. Maꞌanic baꞌ mi caj i colelob i yumob 
alʌcꞌʌl.

36 Ubinla i tꞌan jini xcʌnta tiñʌmeꞌob. Woliyobix ti uqꞌuel 
yicꞌot jini yumʌlob. Come lac Yum woliꞌ jisʌbeñob i lum. 37 Yaꞌ 
baꞌ ñʌchꞌʌlob winicob xꞌixicob miꞌ cajelob ti tsʌnsʌntel chaꞌan 
michꞌ lac Yum. 38  Tsaꞌix loqꞌui i sʌclan i bucꞌbal cheꞌ bajcheꞌ 
bajlum. Jocholix i lumal Judá. Chaꞌan michꞌ lac Yum tsaꞌ 
jisʌntiyob ti espada jini yaꞌ bʌ chumulob.

Yom i tsʌnsañob Jeremías

26  Tilem ti lac Yum ili tꞌan cheꞌ bʌ tsaꞌ caji ti yumʌl 
Joacim (i yalobil Josías) rey bʌ ti Judá. 2  Tsiꞌ subeyon: 

Waꞌiꞌ tiꞌ pat i Templo lac Yum. Subeñob ili tꞌan pejtel tejclum 
tac ti Judá muꞌ bʌ i cꞌotelob ti chꞌujutesaya. Yom maꞌ luꞌ 
subeñob cheꞌ bajcheꞌ wolic subeñet. Mach yomic miꞌ sajtel 
mi jumpꞌejlic c tꞌan ti pejtelel. 3  Ticꞌʌl mi mux caj i jacꞌob 
chaꞌan miꞌ cʌyob i mul. Cheꞌ jini maꞌanix mic chocbeñob tilel 
ili wocol chaꞌan mi cʌcꞌob ti toj mulil. 4 Subeñob: “Lac Yum 
woliꞌ yʌl: Machic mi laꞌ ñichtꞌañon, machic mi laꞌ jacꞌbeñon 
c mandar tsaꞌ bʌ cʌqꞌueyetla, 5 machic mi laꞌ wubiben i tꞌan 
jini xꞌaltꞌañob tsaꞌ bʌ c chocbeyetla tilel cꞌʌlʌl ti oñiyi cꞌʌlʌl 
wʌle (pero maxto anic tsaꞌ laꞌ ñichꞌta), 6 mi caj c jisan ili cotot 
cheꞌ bajcheꞌ tsac jisa cotot ti Siloe. Cheꞌ jini mi caj i pꞌajob ili 
tejclum ti pejtelel lum tac”. Cheꞌʌch yom maꞌ subeñob, cheꞌen 
lac Yum.

7 Yaꞌ ti pat Templo jini motomajob yicꞌot xꞌaltꞌañob yicꞌot 
pejtel xꞌajñelob tsiꞌ yubibeyob i tꞌan Jeremías. 8  Cheꞌ bʌ tsaꞌ 
ujti i laj subeñob ili tꞌan cheꞌ bajcheꞌ tsiꞌ sube lac Yum, jini 
motomajob yicꞌot jini xꞌaltꞌañob yicꞌot pejtel xꞌajñelob tsiꞌ 
chucuyob. Wersa mi caj a chʌmel, cheꞌob. 9 ¿Chucoch tsaꞌ 
chaꞌle subtꞌan tiꞌ cꞌabaꞌ lac Yum? Tsaꞌ subeyon lojon chaꞌan 
mux caj i sujtel ili otot cheꞌ bajcheꞌ Siloe. “Jochol mi caj i 
cʌytʌl ili tejclum”, cheꞌet. Cheꞌ tsiꞌ chaꞌleyob aꞌleya. Yaꞌ joyol 
Jeremías ti ili winicob yaꞌ tiꞌ pat Templo.

10 Jini yumʌlob yaꞌ bʌ añob tiꞌ yotot rey tsaꞌ caji i yubiñob. 
Tsaꞌ tiliyob ti buchtʌl yaꞌ tiꞌ yochib jini tsijiꞌ bʌ i tiꞌ tsꞌajc baꞌan 
i yotot lac Yum. 11 Jini motomajob yicꞌot jini xꞌaltꞌañob tsiꞌ 

JEREMIAS 25 ,  26

El Antiguo Testament en el ch'ol de Tumbalá  ©Liga Bíblica Internacional, 2011 



1393

subeyob yumʌlob yicꞌot pejtel winicob: Laꞌ chʌmic ili winic 
chaꞌan i mul, come tsiꞌ chaꞌle tꞌan tiꞌ contra ili tejclum cheꞌ 
bajcheꞌ tsaꞌ laꞌ wubi, cheꞌob.

12  Jeremías tsaꞌ cajiꞌ suben pejtel jini yumʌlob yicꞌot pejtel 
winicob: Lac Yum tsiꞌ subeyon chaꞌan mic chaꞌlen tꞌan tiꞌ 
contra ili otot, tiꞌ contra ili tejclum cheꞌ bajcheꞌ tsaꞌ laꞌ wubi. 
13  Yomix mi laꞌ mel laꞌ pusicꞌal chaꞌan mi laꞌ cʌy laꞌ mul. Yomix 
mi laꞌ jacꞌben i tꞌan lac Yum Dios, ame i chocbeñetla tilel ili 
ñuc bʌ wocol cheꞌ bajcheꞌ tsiꞌ yʌlʌ. 14 Jixcu joñon añon ti laꞌ 
cꞌʌb cheꞌ bajcheꞌ woli laꞌ qꞌuel. Meleyonla cheꞌ bajcheꞌ laꞌ wom. 
15 Pero yom mi laꞌ ñaꞌtan maꞌanic c mul. Mi tsaꞌ laꞌ tsʌnsayon, 
mi caj i toj ili tejclum yicꞌot pejtel wʌꞌ bʌ chumulob, come 
isujm chocbilon tilel ti Dios chaꞌan mic subeñetla pejtel ili tꞌan, 
cheꞌen.

16  Jini yumʌlob yicꞌot xtejclumob tsiꞌ subeyob motomajob 
yicꞌot xꞌaltꞌañob: Maꞌanic i mul ili winic chaꞌan miꞌ chʌmel, 
come tsiꞌ pejcayonla tiꞌ cꞌabaꞌ lac Yum Dios, cheꞌob. 
17 Chaꞌtiquil uxtiquil ñoxoꞌ bʌ ti Israel tsaꞌ waꞌleyob. Tsaꞌ 
cajiyob ti tꞌan tiꞌ tojlel jini tempʌbiloꞌ bʌ. Tsiꞌ yʌlʌyob: 18  Cheꞌ 
woli to ti yumʌl Ezequías rey bʌ ti Judá, tsaꞌ tili juntiquil 
xꞌaltꞌan i cꞌabaꞌ Miqueas chꞌoyol bʌ ti Moreset. Tsiꞌ chaꞌle 
subtꞌan tiꞌ tojlel pejtel añoꞌ bʌ ti Judá. Tsiꞌ yʌlʌ: “I Yum 
Panchan yicꞌot Pañimil woliꞌ yʌl: Sion miꞌ caj ti xitchocontel 
cheꞌ bajcheꞌ jamil. Jerusalén mi caj i sujtel ti bujtʌl. Ili lum baꞌ 
waꞌchocobil cotot mi caj i sujtel ti teꞌel. Cheꞌ tsiꞌ yʌlʌ lac Yum”, 
cheꞌen Miqueas. 19 Jini rey Ezequías yicꞌot pejtel winicob ti 
Judá, ¿tsaꞌ ba i yʌcꞌʌyob ti chʌmel jini xꞌaltꞌan? ¿Mach ba anic 
tsiꞌ bʌcꞌña lac Yum Ezequías? Tsiꞌ cꞌajtibe i coltʌntel ti lac Yum. 
¿Mach ba anic tsiꞌ jacꞌʌ lac Yum? Tsiꞌ mele i pusicꞌal. Maꞌanic 
tsiꞌ chocbeyob tilel jini ñuc bʌ wocol cheꞌ bajcheꞌ tsiꞌ subeyob. 
Yomix mi lac chʌcʌ qꞌuel lac bʌ, ame talic ñuc bʌ wocol ti lac 
tojlel, ame anic lac mul mi tsaꞌ lac tsʌnsa Jeremías. Cheꞌʌch 
tsiꞌ chaꞌleyob tꞌan jini xñoxob.

20 Yambʌ xꞌaltꞌan i chaꞌan lac Yum, i cꞌabaꞌ Urías (i yalobil 
Semaías, chꞌoyol bʌ ti Quiriat Jearim) tsiꞌ chaꞌle subtꞌan jaꞌel 
tiꞌ contra ili tejclum yicꞌot tiꞌ contra lac lumal cheꞌ bajcheꞌ 
Jeremías. 21 Jini rey Joacim yicꞌot i soldadojob yicꞌot jini 
yumʌlob tsiꞌ yubibeyob i tꞌan. Tsiꞌ temeyob i tꞌan chaꞌan miꞌ 
tsʌnsañob. Cheꞌ bʌ tsiꞌ ñaꞌta Urías tsaꞌ caji ti bʌqꞌuen. Tsaꞌ 

putsꞌi majlel ti Egipto. 22  Jini rey Joacim tsiꞌ choco majlel 
winicob ti Egipto, Elnatán i yalobil Acbor yicꞌot yañoꞌ bʌ. 23  Tsiꞌ 
chucuyob Urías. Cʌchʌl tsiꞌ chaꞌ pʌyʌyob sujtel ti lac lumal. 
Jini rey Joacim tsiꞌ yʌcꞌʌ ti bicꞌti tsejpel ti espada. Tsiꞌ yʌcꞌʌ ti 
mujquel yaꞌ baꞌ muculob jini pꞌumpꞌuñoꞌ bʌ. 24 Pero Ahicam 
i yalobil Safán jini stsꞌijbujel am bʌ tiꞌ wenta rey, tsiꞌ colta 
Jeremías. Jini chaꞌan maꞌanic tsiꞌ yʌcꞌʌyob ti chʌmel.

Laj cʌntesʌntel chaꞌan yugo

27  Cheꞌ tiꞌ cajibal i yumʌntel Sedequías (i yalobil Josías) 
rey bʌ ti Judá, tsaꞌ tili i tꞌan lac Yum baꞌan Jeremías: 

2  Melben a bʌ yugo cheꞌ bajcheꞌ miꞌ cuch tat wacax. Acꞌʌ tiꞌ 
pat a bicꞌ. 3  Chocbeñob majlel tꞌan jini rey ti Moab, yicꞌot i rey 
amoñob, yicꞌot jini rey ti Tiro, yicꞌot jini rey ti Sidón. Talob 
ti Jerusalén suboñelob añoꞌ bʌ tiꞌ wenta ili yumʌlob chaꞌan 
miꞌ pejcañob Sedequías rey bʌ ti Judá. 4 Subeñob chaꞌan 
miꞌ majlelob baꞌan i yumob chaꞌan miꞌ subeñob: “Tsiꞌ yʌlʌ i 
Yum Panchan yicꞌot Pañimil, i Dios Israel: 5 Joñon tsac mele 
pañimil. Tsac mele pejtel winicob ti pañimil yicꞌot bʌteꞌel. 
Luꞌ c melbalʌch chaꞌan cabʌl c pꞌʌtʌlel. Mi cʌqꞌuen i pꞌʌtʌlel 
majqui jach com. 6 Wʌle tsaꞌix cʌcꞌʌ pejtel ili lum tac tiꞌ cꞌʌb c 
winic Nabucodonosor rey ti Babilonia. Tsa cʌqꞌue jaꞌel pejtel 
alʌcꞌʌl yicꞌot bʌteꞌel. I chaꞌañʌch. 7 Pejtel winicob ti pejtelel 
lum mi caj i yumañob jini rey yicꞌot i yalobil yicꞌot i buts 
jinto cheꞌ i yorajlelix i wocol yaꞌ ti Babilonia, come talob ñuc 
bʌ reyob chaꞌan miꞌ tꞌuchtañob. 8  Wʌle mi an jumpꞌejl tejclum 
mach bʌ yomic i yuman Nabucodonosor rey bʌ ti Babilonia, 
mi mach yomic i chꞌʌm i yugo chaꞌan miꞌ melben i yeꞌtel jini 
rey ti Babilonia, mi caj cʌqꞌuen i toj i mul ili tejclum. Mi caj 
i chʌmel ti espada yicꞌot ti wiꞌñal yicꞌot ti cꞌamʌjel. Mi caj 
cʌqꞌuen i yeꞌtel jini rey ti Babilonia chaꞌan miꞌ jisan, cheꞌen lac 
Yum.

9 Jini chaꞌan mach yomic mi laꞌ ñichꞌtan jini xꞌaltꞌañob laꞌ 
chaꞌan yicꞌot añoꞌ bʌ i ñaꞌtʌbal chaꞌan mucul tac bʌ, yicꞌot 
xñajalob yicꞌot xpejca cruzob yicꞌot xwujtob añoꞌ bʌ ti laꞌ 
tojlel. Ti pejtelelob miꞌ yʌlob mach yomic mi laꞌ yuman i rey 
Babilonia. 10 Pero lot jach chuqui woliꞌ subeñetla. Jini chaꞌan 
mi caj laꞌ chojquel loqꞌuel ti laꞌ lum. Joñon mi caj c choquetla 
loqꞌuel, cheꞌen lac Yum. 11 Pero pejtel tejclum muꞌ bʌ i yuman 

jini rey ti Babilonia, mi tsiꞌ yʌcꞌʌ i bʌ chaꞌan cuchijel, mi caj i 
chʌn chumtʌl tiꞌ lumal chaꞌan miꞌ chʌn qꞌuel i lum”. Cheꞌʌch 
tsac subeyob cheꞌ bajcheꞌ tsiꞌ yʌlʌ lac Yum.

12  Tsac sube jaꞌel Sedequías rey bʌ ti Judá: Yom maꞌ yuman 
jini rey ti Babilonia. Chꞌʌmben i yugo chaꞌan maꞌ melben 
i yeꞌtel mi a wom cuxtʌyel. 13  ¿Chucoch a wom a wʌcꞌ a bʌ 
ti chʌmel yicꞌot a piꞌʌlob, ti espada yicꞌot ti wiꞌñal yicꞌot ti 
cꞌamʌjel? Come ti jujumpꞌejl tejclum miꞌ cajelob ti jilel jini 
mach bʌ anic miꞌ yumañob jini rey ti Babilonia. 14 Mach 
yomic maꞌ ñichꞌtʌben i tꞌan jini xꞌaltꞌañob. Woliyob ti lot cheꞌ 
miꞌ yʌlob mach yomic maꞌ yuman jini rey ti Babilonia. 15 Lac 
Yum tsiꞌ yʌlʌ: “Maꞌanic tsac choco tilel ili xꞌaltꞌañob, pero miꞌ 
chaꞌleñob lot tij cꞌabaꞌ. Jini chaꞌan mi caj c choquet loqꞌuel. Mi 
caj a chʌmel a wicꞌot jini xꞌaltꞌañob woli bʌ i chaꞌleñob lot”. 
Cheꞌʌch tsiꞌ yʌlʌ lac Yum, choꞌon tsac sube Sedequías.

16  Tsac subeyob jaꞌel jini motomajob yicꞌot yañoꞌ bʌ: Lac 
Yum woliꞌ yʌl: “Mach yomic mi laꞌ ñichꞌtʌbeñob i tꞌan jini 
xꞌaltꞌañob laꞌ chaꞌan muꞌ bʌ i yʌlob: Laꞌ wila to jini chꞌoyoloꞌ 
bʌ ti Babilonia, mi caj i chaꞌ sutqꞌuiñob jini latu tac tsaꞌ bʌ i 
chꞌʌmʌyob loqꞌuel tiꞌ yotot lac Yum, cheꞌob. I lot jach. 17 Mach 
yomic mi laꞌ ñopbeñob i tꞌan. Yom mi laꞌ yuman jini rey ti 
Babilonia chaꞌan mi laꞌ cuxtʌyel. ¿Chucoch mi laꞌ lon acꞌ ti 
jisʌntel ili tejclum? 18  Mi isujm bajcheꞌ woliꞌ yʌlob ili xꞌaltꞌañob, 
mi chꞌoyol ti Dios i tꞌan, laꞌ i cꞌajtibeñob i Yum Panchan yicꞌot 
Pañimil chaꞌan maꞌanic miꞌ chaꞌ tilelob jini chꞌoyoloꞌ bʌ ti 
Babilonia muꞌ bʌ caj i xujchꞌiñob majlel ili latu tac anto bʌ ti 
Templo yicꞌot tiꞌ yotot Sedequías wʌꞌ ti Jerusalén.

19 Come i Yum Panchan yicꞌot Pañimil woliꞌ yʌl: Jini oy 
tac yicꞌot i yajñib jaꞌ yicꞌot i tꞌuchlib tac yicꞌot pejtel jini 
latu tac tsaꞌ bʌ cʌle ti ili tejclum mi caj i luꞌ chꞌʌjmel majlel. 
20 Come maꞌanic tsiꞌ luꞌ chꞌʌmʌ majlel ti Babilonia jini rey 
Nabucodonosor cheꞌ ti ñaxan cheꞌ cʌchʌl tsiꞌ pʌyʌ majlel 
Jeconías (i yalobil Joacím), rey bʌ ti Judá, yicꞌot pejtel añoꞌ 
bʌ i yeꞌtel ti Judá yicꞌot ti Jerusalén”. 21 I Yum Panchan yicꞌot 
Pañimil, i Dios Israel woliꞌ yʌl: “Pejtel i bʌl tsaꞌ bʌ cʌle tiꞌ 
yotot lac Yum yicꞌot tiꞌ yotot jini rey yicꞌot ti Jerusalén 22  mi 
caj i luꞌ chꞌʌjmel majlel ti Babilonia. Yaꞌ jach mi caj i cʌytʌl 
jinto mic chaꞌ ñaꞌtan. Ti jim bʌ qꞌuin mi caj c chaꞌ sutqꞌuin wʌꞌ 
tiꞌ yajñib”. Cheꞌ tsiꞌ yʌlʌ lac Yum, choꞌon tsac subeyob.

I payxo tꞌan Hananías

28  Ti jini jach bʌ jab cheꞌ chʌmpꞌejlix jab yicꞌot joꞌpꞌejl 
uw i yumʌntel Sedequías, rey bʌ ti Judá, tsaꞌ tili 

baꞌ añon jini xꞌaltꞌan Hananías (i yalobil Azur) chumul 
bʌ ti Gabaón. Tsiꞌ pejcayon tiꞌ yotot lac Yum tiꞌ tojlel jini 
motomajob yicꞌot tiꞌ tojlel pejtel winicob. 2  Tsiꞌ yʌlʌ: I Yum 
Panchan yicꞌot Pañimil, i Dios Israel woliꞌ yʌl: “Tsaꞌix c 
jisʌbe i pꞌʌtʌlel jini rey ti Babilonia. Cꞌʌscujemix jini teꞌel. 
Tsꞌojquemix i tajbal. 3  Cheꞌ maxto ñumenic chaꞌpꞌejl jab mi caj 
c chaꞌ sutqꞌuin ti ili otot pejtel jini latu tac tsaꞌ bʌ i cuchuyob 
majlel ti Babilonia. 4 Mi caj c chaꞌ pʌy tilel Jeconías (i yalobil 
Joacim) rey bʌ ti Judá yicꞌot pejtel jini cʌchbiloꞌ bʌ tsaꞌ bʌ 
pʌjyiyob majlel ti Babilonia. Mi caj c jisʌben i pꞌʌtʌlel jini rey 
ti Babilonia chaꞌan miꞌ yʌcꞌob ti colel”. Cheꞌ tsiꞌ yʌlʌ lac Yum, 
cheꞌen Hananías.

5 Jini chaꞌan jini xꞌaltꞌan Jeremías tsiꞌ pejca Hananías tiꞌ 
tojlel jini motomajob yicꞌot tiꞌ tojlel pejtel winicob waꞌaloꞌ bʌ 
tiꞌ yotot lac Yum. 6 Jini xꞌaltꞌan Jeremías tsiꞌ yʌlʌ: Utsꞌatax 
muqꞌuic i mel cheꞌ bajcheꞌ wolaꞌ wʌl. Laꞌ i mel lac Yum. Laꞌ i 
sutꞌquin jini latu tac yicꞌot pejtel jini cʌchʌloꞌ bʌ añoꞌ bʌ ti 
Babilonia. 7 Pero mach cheꞌic mi caj i mel. Jini chaꞌan mij 
cꞌajtibeñet ti wocol tꞌan, ñaꞌtan isujm jini c tꞌan woli bʌ c 
subeñet tiꞌ tojlel pejtel ili winicob. 8  Jini xꞌaltꞌañob tsaꞌ bʌ i 
chaꞌleyob subtꞌan ti oñiyi cꞌʌlʌl wʌle tsiꞌ wʌn subuyob jini ñuc 
tac bʌ wocol tsaꞌ bʌ tili i jisan cabʌl tejclum tac. 9 Jini xꞌaltꞌan 
muꞌ bʌ i sub chuqui tac jach tijicña chaꞌan ñʌchꞌʌl mi la cajñel, 
mach cʌmbilic mi isujm i tꞌan jinto miꞌ tsꞌʌctiyel. Cheꞌ bajcheꞌ 
jini mi caj i cʌjñel mi mero xꞌaltꞌañʌch chocbil bʌ tilel ti Dios, 
cheꞌen Jeremías.

10 Jini chaꞌan jini xꞌaltꞌan Hananías tsiꞌ locꞌsʌbe i yugo 
Jeremías yaꞌ baꞌ cʌchʌl teꞌel tiꞌ bicꞌ. Tsiꞌ choco jubel. Tsaꞌ 
cꞌʌscuyi. 11 Hananías tsiꞌ yʌlʌ tiꞌ tojlel pejtel winicob: Woliꞌ yʌl 
lac Yum: “Cheꞌʌch mi caj c jisʌben i pꞌʌtʌlel Nabucodonosor 
rey bʌ ti Babilonia cheꞌ maxto tsꞌʌctiyemic chaꞌpꞌejl jab. Mi caj 
i colelob pejtel tejclum”, cheꞌen. Pero Jeremías tsaꞌ jach majli 
tiꞌ yotot.

12  Ñumenix semana cheꞌ bʌ tsiꞌ jeme jini teꞌ Hananías, tsaꞌ 
tili i tꞌan lac Yum baꞌan Jeremías. Tsiꞌ sube: 13  Cucu suben 

Hananías: “Lac Yum woliꞌ yʌl: Tsaꞌix a cꞌʌsʌ jini barateꞌ pero 
mi caj c mel bara ti tsucul taqꞌuin, 14 cheꞌen i Yum Panchan 
yicꞌot Pañimil, i Dios Israel. Tsaꞌix j cꞌʌcchoco jini bara tiꞌ bicꞌ 
pejtel winicob xꞌixicob. Mi caj i yochelob ti toꞌol eꞌtel ti tojlel 
Nabucodonosor, rey ti Babilonia. Mi caj i wersa yumañob. I 
chaꞌanix jaꞌel jini bʌteꞌel. Tsaꞌix c laj aqꞌue”, cheꞌen lac Yum.

15 Jini xꞌaltꞌan Jeremías tsiꞌ chʌn pejca jini xꞌaltꞌan Hananías: 
Ubin Hananías. Mach chocbiletic tilel chaꞌan lac Yum. Wolaꞌ 
subeñob lot ili winicob. 16  Jini chaꞌan lac Yum woliꞌ yʌl: “Awila 
to, mi caj c jisañet. Ti jini jach bʌ jab mi caj a chʌmel come 
tsaꞌ cʌntesa c winicob chaꞌan miꞌ cʌyoñob”. Cheꞌ woliꞌ yʌl lac 
Yum, cheꞌen Jeremías. 17 Ti jini jach bʌ jab cheꞌ tiꞌ wucpꞌejlel 
uw tsaꞌ chʌmi jini xꞌaltꞌan Hananías.

Jeremías tsiꞌ choco majlel jun baꞌan xcʌjchelob

29  Jini xꞌaltꞌan Jeremías tsiꞌ chocbeyob majlel tsꞌijb 
jini xñoxoꞌ bʌ, yicꞌot motomajob, yicꞌot xꞌaltꞌañob, 

yicꞌot pejtel winicob tsaꞌ bʌ cʌjchiyob majlel tiꞌ wenta 
Nabucodonosor rey bʌ ti Babilonia. 2  Come luꞌ majlemobix 
jini rey Jeconías yicꞌot i ñaꞌ yicꞌot eunucojob* yicꞌot yumʌlob 
ti Judá yicꞌot ti Jerusalén, yicꞌot yujiloꞌ bʌ eꞌtel ti pʌchi, 
yicꞌot ti taqꞌuin, yicꞌot xmel pisilob yicꞌot xjucꞌteꞌob. Tsaꞌ luꞌ 
pʌjyiyob majlel ti Babilonia. 3  Jeremías tsiꞌ yʌqꞌueyob jun 
Elasa (i yalobil Safán) yicꞌot Gemarías (i yalobil Hilcías), come 
chocbilob majlel ti Babilonia chaꞌan Sedequías rey bʌ ti Judá, 
chaꞌan miꞌ pejcañob jini rey Nabucodonosor.

4 I Yum Panchan yicꞌot Pañimil, i Dios Israel woliꞌ subeñob 
pejtel jini cʌchʌloꞌ bʌ ti Babilonia: Joñon tsac chocoyetla 
loqꞌuel ti Jerusalén. 5 Waꞌchocon laꞌ wotot. Chaꞌlenla chumtʌl 
yaꞌi. Chaꞌlenla pacꞌ yicꞌot cꞌajbal. Cꞌuxbenla i wut laꞌ pʌcꞌʌb. 
6 Pʌyʌla laꞌ wijñam. Laꞌ pꞌojlicob laꞌ walobilob. Sijinla xchꞌocob 
laꞌ chaꞌan, chaꞌan miꞌ pꞌojlelob, ame jiliquetla. 7 Chaꞌlenla 
eꞌtel. Melela chuqui mi caj i coltan jini tejclum yaꞌ baꞌ añetla. 
Cꞌajtibenla Dios chaꞌan miꞌ coltan jaꞌel, come tijicñayetla cheꞌ 
tijicña laꞌ tejclum, cheꞌen lac Yum.

8  I Yum Panchan yicꞌot Pañimil, i Dios Israel woliꞌ yʌl: Mach 
yomic mi laꞌ jacꞌbeñob i tꞌan jini xꞌaltꞌañob yicꞌot xwujtob añoꞌ 
bʌ ti laꞌ tojlel muꞌ bʌ i chaꞌleñob lot. Mach laꞌ ñichꞌtʌbeñob 
i tꞌan xñajal. 9 Come lot jach chuqui woliꞌ subob tij cꞌabaꞌ. 

Mach chocbilobic tilel c chaꞌan, cheꞌen lac Yum. 10 Ubinla 
i tꞌan lac Yum: Cheꞌ ñumenix lujumpꞌejl i chʌncꞌal (70) jab 
cheꞌ yaꞌ chumuletla ti Babilonia, chaꞌ talon c pʌyetla loqꞌuel 
cheꞌ bajcheꞌ tsac subeyetla. Mi caj laꞌ sujtel ti laꞌ lumal. 
11 Come cujil chuqui com c melbeñetla, cheꞌen lac Yum. Com 
ñʌchꞌʌletla. Mach comic miꞌ tajetla wocol. Com cʌqꞌueñetla 
chuqui utsꞌat woli bʌ laꞌ pijtan. 12  Cheꞌ jini mi caj laꞌ 
pejcañon. Mi caj laꞌ tilel laꞌ pejcañon ti oración. Joñon mi caj 
cubibeñetla laꞌ tꞌan. 13  Mi caj laꞌ sʌclañon. Cheꞌ mi laꞌ sʌclañon 
ti pejtelel laꞌ pusicꞌal, mi caj laꞌ tajon.

14 Mi caj cʌcꞌ c bʌ ti cʌjñel ti laꞌ tojlel, cheꞌen lac Yum. Mi caj 
c chaꞌ sutqꞌuibeñetla laꞌ lum yicꞌot i tijicñʌyel laꞌ pusicꞌal cheꞌ 
mic pʌyetla loqꞌuel ti jujumpꞌej lum baꞌ tsac wetsꞌeyetla majlel, 
cheꞌen lac Yum. Joñon mi caj c chaꞌ pʌyetla ochel ti laꞌ lum baꞌ 
tsac chocoyetla loqꞌuel.

15 Pero wolix laꞌ puc lot. Woli laꞌ wʌl: “Añob xꞌaltꞌañob lac 
chaꞌan ti Babilonia waꞌchocobiloꞌ bʌ i chaꞌan lac Yum”, lon 
cheꞌetla. 16  Jini chaꞌan mi caj c chocben tilel wocol jini rey am 
bʌ tiꞌ buchlib David yicꞌot pejtelel laꞌ piꞌʌlob chumuloꞌ bʌ ti ili 
tejclum, tsaꞌ bʌ cʌleyob cheꞌ majlemetixla ti Babilonia. 17 Laꞌ 
wila to, cheꞌen lac Yum. Wolic chocbeñob tilel uxchajp wocol. 
Mi caj i chʌmelob ti espada yicꞌot ti wiꞌñal yicꞌot ti cꞌamʌjel. 
Lajal mi caj i sujtelob cheꞌ bajcheꞌ higo tac woli bʌ ti ocꞌmʌl. 
Lecojix, mach mʌcꞌbilix. 18  Mi caj c pam pucob ti pañimil. 
Baqui jach mic chocob mi caj i tsꞌaꞌlentelob, mi caj i pꞌajtʌlob 
19 chaꞌan tiꞌ caj tsiꞌ ñusayob c tꞌan. Maꞌanic tsiꞌ ñichꞌtayob c tꞌan 
cheꞌ bʌ tsac chocbeyob tilel xꞌaltꞌañob chaꞌan mic pejcañob ti 
oñiyi cꞌʌlʌl wʌle. Mach yomic i jacꞌob, cheꞌen lac Yum.

20 Jini chaꞌan ubinla i tꞌan lac Yum, pejteletla ti Babilonia, 
chocbiletla loqꞌuel ti Jerusalén. 21 I Yum Panchan yicꞌot 
Pañimil, i Dios Israel, woliꞌ yʌl: Qꞌuelel c chaꞌan jini chaꞌtiquil 
xꞌaltꞌañob muꞌ bʌ i chaꞌleñob lot tij cꞌaba, Acab i yalobil 
Colaías yicꞌot Sedequías i yalobil Maasías. Woli cʌcꞌob tiꞌ 
cꞌʌb jini rey Nabucodonosor yaꞌ ti Babilonia muꞌ bʌ caj i 
tsʌnsañob tiꞌ tojel laꞌ wut. 22  Chaꞌan tiꞌ caj i lot ili chaꞌtiquil 
miꞌ cajelob ti pꞌajoñel pejtel i piꞌʌlob añoꞌ bʌ ti ñajt bʌ lum tsaꞌ 
bʌ cʌjchiyob loqꞌuel ti Judá. Mi caj i yʌlob: “Laꞌ i melet cheꞌ 
bajcheꞌ Sedequías yicꞌot Acab tsaꞌ bʌ ajqꞌuiyob ti pojpontel 
ti cꞌajc chaꞌan jini rey ti Babilonia”. Cheꞌʌch miꞌ cajelob ti 

JEREMIAS 29

El Antiguo Testament en el ch'ol de Tumbalá  ©Liga Bíblica Internacional, 2011 



1399

pꞌajoñel. 23  Quisintic jax chuqui tsiꞌ meleyob. Tsiꞌ chaꞌleyob i 
tsꞌiꞌlel yicꞌot xꞌixicob añoꞌ bʌ i ñoxiꞌal. Tsiꞌ chaꞌleyob subtꞌan tij 
cꞌabaꞌ, pero mach isujmic. I lot, come maꞌanic tsac pejcayob. 
Cujil bajcheꞌ woliꞌ melob, come luꞌ qꞌuelel c chaꞌan i melbalob, 
cheꞌen lac Yum.

24 Suben Semaías chꞌoyol bʌ ti Nehelam: 25 “I Yum Panchan 
yicꞌot Pañimil, i Dios Israel, woliꞌ yʌl: Tsaꞌ chocbeyob majlel 
jun jini chumuloꞌ bʌ ti Jerusalén yicꞌot jini motomaj Sofonías 
(i yalobil Maasías) yicꞌot pejtel i piꞌʌlob ti motomajil. Tsaꞌ 
tsꞌijba tꞌan loqꞌuem bʌ ti a bajñel pusicꞌal. Tsaꞌ sube Sofonías: 
26  Lac Yum tsiꞌ waꞌchocoyet ti motomajil i qꞌuexol jini motomaj 
Joiada. Tsiꞌ yotsa ti a wenta chaꞌan maꞌ wʌcꞌ ti mʌjquibʌl 
majqui jach sojquem i jol muꞌ bʌ i sub i bʌ ti xꞌaltꞌan. 
27 ¿Chucoch maꞌanic tsaꞌ chucu jini xlot Jeremías chꞌoyol bʌ ti 
Anatot, muꞌ bʌ i sub i bʌ ti xꞌaltꞌan? 28  Come jini Jeremías tsiꞌ 
chocbeyon lojon tilel jun wʌꞌ baꞌ cʌchʌlon lojon ti Babilonia. 
Jal abi mi caj j cʌytʌl ilayi. Utsꞌat abi mic mel lojon cotot 
chaꞌan wʌꞌto mi cajñel cabʌl jab. Mucꞌ abi c mʌcꞌ lojon i wut 
teꞌ pʌcꞌbil c chaꞌan lojon, lon cheꞌet”. Cheꞌʌch mi caj a suben 
Semaías, cheꞌen lac Yum.

29 Jini motomaj Sofonías tsiꞌ qꞌuele jun tiꞌ tojlel jini 
xꞌaltꞌan Jeremías. 30 Tsaꞌ tili i tꞌan lac Yum baꞌan Jeremías: 
31 Chocbeñob majlel ili tꞌan jini cʌchʌloꞌ bʌ ti ñajtʌl. Subeñob: 

“Lac Yum woliꞌ yʌl: Jini Semaías chꞌoyol bʌ ti Nehelam 
tsiꞌ subu i bʌ ti xꞌaltꞌan. Mach chocbilic tilel c chaꞌan. Tsiꞌ 
xiqꞌuiyetla ti lot chaꞌan mi laꞌ ñop chuqui mach isujmic. 32  Jini 
chaꞌan lac Yum woliꞌ yʌl: Awilan mi caj cʌqꞌuen i toj i mul 
Semaías chꞌoyol bʌ ti Nehelam yicꞌot i pꞌolbal. Maꞌanic mi caj 
i qꞌuel cheꞌ mij coltan c chaꞌañoꞌ bʌ, cheꞌen lac Yum. Maꞌanic 
mi caj i yajñel mi juntiquilic i pꞌolbal tiꞌ tojlel c chaꞌañoꞌ bʌ 
chaꞌan tiꞌ caj tsiꞌ contrajiyon. Cheꞌʌch tsiꞌ cʌntesa c winicob. 
Jini chaꞌan mux caj i toj”. Cheꞌ yom maꞌ subeñob, cheꞌen lac 
Yum.

Miꞌ chaꞌ sujtelob tilel

30  I tꞌan lac Yum tsaꞌ tili baꞌan Jeremías. 2  Woliꞌ yʌl lac 
Yum i Dios Israel: Tsꞌijban ti jun pejtel ili tꞌan tsaꞌ bʌ 

c subeyet. 3  Tal i qꞌuiñilel tac cheꞌ mi caj c chaꞌ pʌy loqꞌuel c 
tejclum Israel yicꞌot Judá yaꞌ baꞌ cʌchʌlob. Mi caj c chaꞌ pʌyob 

tilel ti jini lum tsaꞌ bʌ cʌqꞌueyob i tatob. I chaꞌañobʌch mi 
caj i sujtel jini lum. 4 Cheꞌʌch tsiꞌ yʌlʌ lac Yum chaꞌan mi caj i 
coltan Israel yicꞌot Judá.

5 Tsiꞌ yʌlʌ lac Yum: Ubibilix c chaꞌan i tꞌan jini tsiltsilñayoꞌ 
bʌ ti bʌqꞌuen. Maꞌañobic i ñʌchꞌtʌlel i pusicꞌal. 6 Cꞌajtibeñob 
jini winicob mi cʌntʌbilob i chaꞌan alʌl. ¿Chucoch sʌcobix i 
wut ti bʌqꞌuen? ¿Chucoch woliꞌ ñetꞌob i yaꞌ cheꞌ bajcheꞌ xꞌixic 
woli bʌ ti bajqꞌuel? 7 Obolob i bʌ chaꞌan tsaꞌix tili i qꞌuiñilel 
ñuc bʌ wocol. Ti pejtelel ora maꞌanic yambʌ cheꞌ bajcheꞌ jini. 
I yorajlelix miꞌ yubin wocol Jacob, pero mux caj i coltʌntel. 
8  Ti jim bʌ ora, cheꞌen lac Yum, mi caj j cꞌʌsbeñob jini teꞌ 
cʌchʌl bʌ tiꞌ bicꞌ. Mi caj cʌcꞌob ti colel. Maꞌanix mi caj i chʌn 
yumañob winicob mach bʌ i piꞌʌlobic. 9 Mi caj i yumañob Dios. 
Mi caj i yumañob i Rey muꞌ bʌ caj cʌqꞌueñob, loqꞌuem bʌ tiꞌ 
pꞌolbal David.

10 C winic Jacob, mach a chaꞌlen bʌqꞌuen, cheꞌen lac Yum. 
Mach a mel a pusicꞌal, Israel, come yaꞌ baꞌ pam pujquemet 
ti ñajtʌl mi caj j coltañet. Mi caj j coltan a walobilob yaꞌ baꞌ 
chumulob tiꞌ wenta i yumob. Mi caj i chaꞌ sujtel Jacob. Tijicña 
miꞌ caj ti chumtʌl tiꞌ ñʌchꞌtʌlel i pusicꞌal. Maꞌanix majqui mi 
caj i chʌn ticꞌlan. 11 Añon quicꞌotet chaꞌan mi cʌqꞌuet ti libre, 
cheꞌen lac Yum. Mi caj c luꞌ jisʌbeñob i yumʌntel jini winicob 
baꞌ tsac chocoyet ti pujquel, pero maꞌanic mi caj c luꞌ jisañet. 
Mi caj c juꞌsʌbeñet a pusicꞌal chaꞌan a mul. Maꞌanic mic toꞌol 
ñusan mulil.

12  Wen tam a lojwel. Mach yujilic lajmel. Wen wocol jax 
maꞌ wubin. 13  Maꞌanic majqui mi caj i coltañet cheꞌ mic melet. 
Lolom jach maꞌ cʌch a bʌ yaꞌ baꞌ lojwemet, come maꞌanic i 
tsꞌʌcal. 14 Jini cꞌuxbibiloꞌ bʌ a chaꞌan maꞌanix miꞌ chʌn ñaꞌtañet. 
Maꞌanix miꞌ sʌclañet. Joñon tsac jatsꞌʌyet. Tsaj cꞌʌñʌ a contra 
mach bʌ yujilic pꞌuntaya chaꞌan mi cʌqꞌuet ti wocol, come 
cabʌl a mul. Wen jontol jax a pusicꞌal. 15 ¿Chucoch woliyet ti 
uqꞌuel chaꞌan lojwemet? Mach lajmix a wocol, come cabʌl a 
mul. Wen jontolet. Jini chaꞌan tsa cʌcꞌʌyet ti wocol.

16  Pero mi caj c laj jisan a contrajob muꞌ bʌ i jisañet. Mi 
caj i cʌjchelob majlel ti majtan eꞌtel tiꞌ wenta i yumob. Jini 
muꞌ bʌ i ticꞌlañet mi caj i ticꞌlʌntelob. Jini muꞌ bʌ i chilbeñet 
a chubʌꞌan mi caj i chilbentel i chubʌꞌan. 17 Mi caj c chaꞌ 
cꞌoqꞌuesañet. Mi caj c lajmesʌbeñet a lojwel, come miꞌ lon alob 

chocbilet c chaꞌan. “Maꞌanic majqui miꞌ pꞌuntan Sion”, lon 
cheꞌob, cheꞌen lac Yum.

18  Lac Yum woliꞌ yʌl: Awilan joñon mi caj cʌqꞌuet ti colel, 
come joñon mic pꞌuntanet. Mi caj c chaꞌ pʌy tilel Jacob 
ti chumtʌl. Mi caj i chaꞌ waꞌchocontel i yotot tac yicꞌot i 
yotot i rey cheꞌ bajcheꞌ ti ñaxan. 19 Mi caj i chaꞌleñob cꞌay 
cheꞌ miꞌ subeñoñob wocolix cʌlʌ. Mi caj i yubintel i tꞌan jini 
tseꞌtseꞌñayoꞌ bʌ ti alas. Mi caj c pꞌojlesañob. Maꞌanic mi caj i 
cꞌun jilelob. Mi caj c ñuqꞌuesañob. Mach chꞌoꞌchꞌocobic mi caj 
i sujtelob. 20 Tijicñayob mi caj i yajñelob cheꞌ bajcheꞌ i tatob ti 
wajali. Mi caj i tempañob i bʌ tic tojlel ti jumpꞌejl i pusicꞌal. 
Mi caj cʌcꞌob ti wocol pejtel muꞌ bʌ i ticꞌlañob. 21 Jini muꞌ bʌ 
i chaꞌlen yumʌl tiꞌ tojlelob, mero i piꞌʌlʌch. Mi caj i colel tiꞌ 
tojlelob. Mi caj c pʌy tilel tic tojlel. I bajñel mi caj i tilel baꞌ 
añon. ¿Am ba yambʌ muꞌ bʌ mejlel i tilel baꞌ añon cheꞌ tiꞌ 
bajñel? Maꞌanic yambʌ lajal bʌ bajcheꞌ jini. 22  Cheꞌ jini mi caj 
laꞌ sujtel tic winicob xꞌixicob. Joñon mi caj c sujtel ti laꞌ Dios, 
cheꞌen lac Yum.

23  Qꞌuelela jini pꞌʌtʌl bʌ icꞌ chocbil bʌ tilel i chaꞌan lac Yum. 
Miꞌ pʌs i michꞌajel ti icꞌ. Mi caj i bʌcꞌ tilel i wetsꞌ majlel jini 
jontoloꞌ bʌ. 24 Mach lajmix i michꞌajel lac Yum jinto miꞌ yujtel i 
mel pejtel chuqui wʌn ñaꞌtʌbil tiꞌ pusicꞌal. Ti jini cojix bʌ qꞌuin 
tac, mux caj laꞌ chꞌʌmben isujm.

31  Ti jim bʌ ora, cheꞌen lac Yum, mi caj c sujtel tiꞌ 
Dios pejtel c tejclum Israel ti mojt ti mojt. 2  Lac 

Yum woliꞌ yʌl: Yaꞌ baꞌ pam pujquemob i colojbal c winicob 
mach bʌ anic tsaꞌ chʌmiyob ti espada, mi caj j cʌntañob 
cheꞌ bajcheꞌ tsaj cʌntʌbeyob i tatob yaꞌ ti jochol bʌ lum. 
Tsac pʌsbeyob i yutslel c pusicꞌal cheꞌ bʌ tsiꞌ sʌclayob baꞌ 
miꞌ cꞌajob i yo, cheꞌen. 3  Wʌꞌ ti Sion lac Yum tsaꞌ tsictiyi 
tic tojlel. Tsiꞌ yʌlʌ: Cꞌuxbibilet c chaꞌan cꞌʌlʌl cheꞌ maxto 
anic pañimil. Mach yujilic jilel j cꞌuxbiya. Jini chaꞌan tsac 
pʌsbeyet i yutslel c pusicꞌal. 4 Mi caj c chaꞌ waꞌchocoñet, 
Israel, come c chaꞌañet. Mi caj a qꞌuejlel ti ñuc cheꞌ chaꞌ 
waꞌchocobilix a tejclum. Mi caj a chꞌʌl a bʌ cheꞌ bajcheꞌ 
cꞌajtibil bʌ xchꞌoc. Mi caj a loqꞌuel ti son yicꞌot música 
yicꞌot jini tijicñayoꞌ bʌ. 5  Mi caj a pʌcꞌ tsꞌusubil ti pam wits 
yaꞌ ti Samaria. Jini muꞌ bʌ i chaꞌleñob pacꞌ mi caj i cꞌuxob 
i wut.

6 Tal jini qꞌuin cheꞌ mi caj i yʌlob xqꞌuel tsꞌusubilob yaꞌ ti 
Efraín: “Conla ti Sion baꞌan lac Yum Dios”, cheꞌob. 7 Come 
Lac Yum woliꞌ yʌl: Chaꞌlenla cꞌay come tijicña Jacob. Yom 
tijicñayetla come ñuc Jacob tiꞌ tojlel pejtel tejclum tac. Subula 
i ñuclel. Pam pucula. Subula: “Coltʌbilix i winicob lac Yum. 
Jini tsiꞌ colta i colojbal israelob”. Cheꞌʌch yom mi laꞌ sub. 
8  Awilan mi caj c chaꞌ pʌyob loqꞌuel ti norte yicꞌot ti jujunwejl 
pañimil. Mi caj c chaꞌ tempañob tilel yicꞌot jini mach bʌ wenic 
i yoc i cꞌʌb yicꞌot xꞌixicob cʌntʌbiloꞌ bʌ i yalobil yicꞌot xꞌixicob 
woliyoꞌ bʌ ti bajqꞌuel. Cabʌlob mi caj c chaꞌ pʌy tilel. 9 Cheꞌ 
talob jini woliyoꞌ bʌ ti uqꞌuel, mi caj c tojꞌesañob tilel ti wen 
bʌ bij ame i jatsꞌob i yoc. Mi caj c pʌyob tilel baꞌan cuxul bʌ 
jaꞌ, come i taton Israel. Jiñʌch yʌx alʌl bʌ calobil Efraín.

10 Ubinla i tꞌan lac Yum winicob ti jujumpꞌejl tejclum. Pam 
pucula ti ñajtʌl yaꞌ baꞌan lum joyol bʌ ti jaꞌ. Subeñob: “Jini 
tsaꞌ bʌ i pam pucu israelob mi caj i chaꞌ muchꞌquiñob tilel. Mi 
caj i cʌntañob cheꞌ bajcheꞌ xcʌnta tiñʌmeꞌ, come i yʌlacꞌob”. 
Cheꞌʌch yom maꞌ subeñob. 11 Come lac Yum tsiꞌ mʌñʌ 
Jacob. Tsiꞌ locꞌsa tiꞌ cꞌʌb jini ñumen pꞌʌtʌl bʌ. 12  Chaꞌ talob tiꞌ 
tijicñʌyel i pusicꞌal chaꞌan miꞌ chaꞌleñob cꞌay tiꞌ chañelal jini 
wits Sion. Tijicñayob i wut chaꞌan coltʌbilob ti lac Yum. Tsiꞌ 
yʌqꞌueyob ixim yicꞌot i yaꞌlel tsꞌusub yicꞌot tsijiꞌ bʌ aceite yicꞌot 
i yal alʌcꞌʌl yicꞌot i yal wacax. Chꞌejl mi caj i sujtelob cheꞌ 
bajcheꞌ tsijcʌbil bʌ pʌcꞌʌbʌl. Chaꞌ chꞌejlix i chꞌujlel chaꞌan jini 
cuxul bʌ jaꞌ muꞌ bʌ cʌqꞌueñob. Maꞌanix mi caj i chʌn ubiñob 
chꞌijiyem bʌ i pusicꞌal. 13  Miꞌ cajelob ti son jini xchꞌocob chaꞌan 
tijicñayob i pusicꞌal. Tijicñayob jaꞌel jini chꞌiton winicob yicꞌot 
jini xñoxob. Mi caj j qꞌuextʌbeñob i chꞌijiyemlel tiꞌ tijicñʌyel. 
Mi caj c ñʌchꞌchocobeñob i pusicꞌal. Mi caj cʌqꞌueñob i 
tijicñʌyel i pusicꞌal i qꞌuexol jini chꞌijiyem bʌ. 14 On mi caj 
cʌqꞌueñob i cꞌux waj jini motomajob. Mi caj c tijicñesʌbeñob 
i pusicꞌal. Mi caj i ñajꞌañob c winicob xꞌixicob chaꞌan pejtel 
chuqui mi cʌqꞌueñob, cheꞌen lac Yum.

15 Lac Yum woliꞌ yʌl: Woliyob ti uqꞌuel ti Ramá. Raquel 
woliꞌ yucꞌtan i yalobilob. Wen wocol jax miꞌ yubin. Mach 
yomic lajmel i chꞌijiyemlel i pusicꞌal, come tsaꞌix chʌmiyob i 
yalobilob. 16  Lac Yum woliꞌ yʌl: Sujcun i yaꞌlel a wut. Mach maꞌ 
chʌn chaꞌlen uqꞌuel, come añʌch a chobejtʌbal chaꞌan a weꞌtel, 
cheꞌen lac Yum. Mi caj i loqꞌuelob israelob tiꞌ wenta i contra. 

Mi caj i chaꞌ tilelob. 17 Cabʌlʌch laꞌ pijtaya. Mi caj laꞌ sujtel ti 
laꞌ lumal, cheꞌen lac Yum.

18  Tsa cubibe i tꞌan Efraín. Wen wocol woliꞌ yubin chaꞌan 
i mul. Woli ti tꞌan i pusicꞌal. Woliꞌ ñaꞌtan: “Lajal tsac mele 
bajcheꞌ i yal wacax maxto bʌ utsꞌesʌbilic i pusicꞌal. Tsaꞌ wersa 
aqꞌueyon j cuch wocol chaꞌan maꞌ juꞌsʌbeñon c pusicꞌal. Chaꞌ 
pʌyʌyon, c Yum. Chaꞌ utsꞌesʌbeñon c pusicꞌal, come c Yumet, 
c Dioset. 19 Cheꞌ bʌ tsac tʌtsꞌʌ c bʌ, tsac mele c pusicꞌal. Cheꞌ 
cʌntesʌbilon, tsac ñaꞌta an c mul. Chꞌijiyem c pusicꞌal tsac 
chaꞌle quisin. Tsaꞌ toj sajti c pusicꞌal chaꞌan chʌn cuchul to 
c mul cꞌʌlʌl cheꞌ chꞌitoñon to”. Cheꞌʌch woli ti tꞌan Efraín. 
20 ¿Mach ba calobilic Efraín? ¿Mach ba cꞌuxbibilic c chaꞌan? 
¿Mach ba jinic tsaꞌ bʌ c meqꞌue? Jujunyajl cheꞌ mi cʌꞌlen 
mic chʌn ñaꞌtan. Jini chaꞌan com to j coltan ti pejtelel c 
pusicꞌal. Mi caj c pʌsben i yutslel c pusicꞌal, cheꞌen lac Yum. 
21 Chaꞌ ñaꞌtan i bijlel a lumal. Acꞌʌ seña tac ti bij chaꞌan toj miꞌ 
majlelob a piꞌʌlob. Chajpan a bʌ chaꞌan maꞌ chaꞌ sujtel ti jini 
jach bʌ bij baꞌ tilemet. Cucux xchꞌoc bʌ calobil, Israel. Sujten 
ti ili tejclum tac. 22  ¿Jala to ba maꞌ jalijel? ¿Chaꞌpꞌejl jax ba a 
pusicꞌal? ¿Jala to ba maꞌ chʌn tʌtsꞌ a bʌ? Wʌlʌc pat maꞌ majlel. 
Come wʌꞌ ti pañimil lac Yum wolix i mel junchajp tsijib tac bʌ 
maxto bʌ anic cꞌʌlʌl wʌle. Israel mi caj i cꞌajtin i ñoxiꞌal. Ti 
jumpꞌejl i pusicꞌal mi caj i cꞌuxbiñon.

23  I Yum Panchan yicꞌot Pañimil, i Dios Israel, woliꞌ yʌl: Chaꞌ 
waꞌchocbilix i yumʌntel Israel. Miꞌ caj ti chaꞌ ajlel: “Wʌꞌ ti 
chꞌujul bʌ wits baꞌ miꞌ melob chuqui toj, laꞌ i yʌqꞌueñetla i 
yutslel laꞌ pusicꞌal lac Yum”. Cheꞌʌch miꞌ caj ti ajlel. 24 Wʌꞌ ti 
Judá miꞌ cajelob ti comol ajñel jini chumuloꞌ bʌ ti tejclum 
tac yicꞌot jini muꞌ bʌ i chaꞌleñob pacꞌ yicꞌot jini muꞌ bʌ i 
cʌntañob ñumel i yʌlacꞌ. 25 Come joñon mi caj c chaꞌ pꞌʌtesan 
jini lujbobix bʌ. Mi caj cʌqꞌueñob i tijicñʌyel i pusicꞌal jini 
chꞌijiyemoꞌ bʌ, cheꞌen lac Yum. 26  Cheꞌ jini tsaꞌ chꞌojyiyon. Wen 
sumuc jax wʌyel tsa cubi.

Tsijiꞌ bʌ xucꞌul bʌ tꞌan
27 Tal jini qꞌuin tac cheꞌ mi caj c pꞌojlesan jini israelob yicꞌot 

i yʌlacꞌ. 28  Ti yambʌ ora tsac chʌcʌ qꞌueleyob chaꞌan mic 
jisañob, yicꞌot chaꞌan mi cʌqꞌueñob wocol. Wʌle mi caj c chʌcʌ 
qꞌuelob chaꞌan mic waꞌchocoñob, cheꞌen lac Yum. 29 Ti jim bʌ 

ora maꞌanix mi caj i chʌn alob: “Woliyob ti wocol i yalobilob 
chaꞌan tiꞌ caj i mul i tat i ñaꞌ”, mach chʌn cheꞌobix. 30 Come 
jini muꞌ bʌ i chaꞌlen mulil mi caj i toj i mul. Jini muꞌ bʌ i cꞌux 
tsꞌusub cheꞌ maxto cꞌʌnic, paj mi caj i yubin tiꞌ yej.

31 Tal jini qꞌuin tac cheꞌ mi caj c mel tsijib xucꞌul bʌ tꞌan 
yicꞌot i pꞌolbal Israel yicꞌot i pꞌolbal Judá. 32  Mach i piꞌʌlic 
jini xucꞌul bʌ tꞌan tsaꞌ bʌ c mele yicꞌot i tatob cheꞌ bʌ tsac 
pʌyʌyob loqꞌuel ti jini lum Egipto. Tsiꞌ jemeyob jini xucꞌul bʌ 
tꞌan tsaꞌ bʌ c mele yicꞌotob anquese i ñoxiꞌalon, cheꞌen lac 
Yum. 33  Jiñʌch jini tsijib xucꞌul bʌ tꞌan muꞌ bʌ c mel yicꞌot i 
pꞌolbal Israel, cheꞌen lac Yum. Mi caj c tsꞌijban c tꞌan yaꞌ tiꞌ 
pusicꞌalob. Cheꞌ jini mi caj i mulañob c tꞌan. Cheꞌ jini mero c 
chaꞌañʌch mi caj j qꞌuelob. Cheꞌ jini i Dioson. 34 Maꞌanix mi 
caj i chʌn chaꞌleñob cʌntesa chaꞌan miꞌ yʌcꞌoñob ti cʌjñel, 
come cʌmbilonix i chaꞌan pejtelelob, jini ñucoꞌ bʌ yicꞌot 
jini chꞌoꞌchꞌocoꞌ bʌ, cheꞌen lac Yum, come joñon mi caj c 
ñusʌbeñob i mul. Maꞌanic mi caj c chʌn ñaꞌtʌbeñob i mul.

35 Cheꞌʌch woli ti tꞌan lac Yum tsaꞌ bʌ i yʌcꞌʌ ti chan jini 
qꞌuin yicꞌot uw yicꞌot ecꞌ chaꞌan mi laj qꞌuel pañimil ti 
qꞌuiñil yicꞌot ti acꞌʌlel. Lac Yum miꞌ tꞌox colem ñajb. Miꞌ yʌcꞌ 
ti juꞌucña bʌ tꞌan. I Yum Panchan yicꞌot Pañimil, jiñʌch i 
cꞌabaꞌ. Lac Yum woliꞌ yʌl: 36 Wen yujil i jacꞌol c mandar ti 
pejtelel. Muqꞌuic i cʌy i jacꞌbeñon, cheꞌ jini mux a ñaꞌtan 
mach xucꞌulic c tꞌan. Machic xucꞌul c tꞌan, tsaꞌix sʌc jili Israel 
tiꞌ tojel c wut ti pejtelel ora, cheꞌen lac Yum. 37 Lac Yum woliꞌ 
yʌl: Maꞌanic mi caj c junyajlel choc Israel chaꞌan tiꞌ caj i mul. 
Mi tsaꞌ tajle winic muꞌ bʌ mejlel i pꞌis i cꞌʌclib panchan yicꞌot 
pañimil, cheꞌ jini mux a ñaꞌtan mach isujmic c tꞌan, cheꞌen lac 
Yum.

38  Tal jini qꞌuin tac cheꞌ mi caj i chʌn waꞌchocontel Jerusalén 
chaꞌan miꞌ tsictiyel c ñuclel, cheꞌen lac Yum. Mi caj i techob 
eꞌtel yaꞌ ti chan bʌ i qꞌueloñib Hananeel cꞌʌlʌl tiꞌ tiꞌ tsꞌajc 
am bʌ tiꞌ xujc tejclum. 39 Mi caj i tamꞌesañob jini tejclum yaꞌ 
baꞌan jini bujtʌl Gareb. Wiꞌil mi caj i waꞌchocontel cꞌʌlʌl ti 
Goa. 40 C chaꞌañʌch pejtel jini joctʌl baꞌ muculob chꞌujlelʌl 
yaꞌ baꞌan i tʌñil cꞌajc locꞌsʌbil bʌ ti pulʌntib. Chꞌujul jaꞌel tic 
tojlel jini jamil tac cꞌʌlʌl ti jini joctʌl Cedrón yaꞌ tiꞌ pasibal 
qꞌuin. Maꞌanix mi caj i chʌn chijlel. Maꞌanix miꞌ chʌn jisʌntel, 
cheꞌen lac Yum.

Jeremías tsiꞌ mʌñʌ lum ti Anatot

32  Tsaꞌ tili i tꞌan lac Yum baꞌan Jeremías cheꞌ 
lujumpꞌejlix jab woli ti yumʌntel Sedequías rey 

bʌ ti Judá. Jiñʌch i waxʌclujumpꞌejlix (18) jab woli ti rey 
Nabucodonosor. 2  Joy mʌctʌbil jini tejclum Jerusalén i chaꞌan 
jini chꞌoyoloꞌ bʌ ti Babilonia. Nupꞌul jini xꞌaltꞌan Jeremías tiꞌ 
pat i yotot rey baꞌ woliꞌ cʌntʌntel. 3  Ñupꞌul i chaꞌan Sedequías 
rey ti Judá, come tsaꞌ michꞌa jini rey chaꞌan i tꞌan Jeremías. 
Tsaꞌ cajiꞌ yʌꞌlen: ¿Chucoch maꞌ chaꞌlen subtꞌan tiꞌ cꞌabaꞌ lac 
Yum? Mucꞌ abi i yʌcꞌ ili tejclum tiꞌ wenta jini rey ti Babilonia, 
cheꞌet. Mux caj i mʌjlel i chaꞌan. 4 Mach abi muqꞌuic i loqꞌuel ti 
utsꞌat Sedequías. Mux i chujquel i chaꞌan jini rey ti Babilonia, 
cheꞌet. Yaꞌ abi mi caj c pejcan. Mi caj j qꞌuelben i wut. 5 Mi caj 
i pʌyon majlel ti Babilonia baꞌ mi caj j cʌytʌl jinto miꞌ melon 
lac Yum. Anquese mij contrajin jini caldeojob ti guerra mach 
mʌjlic c chaꞌan. Cheꞌ abi woliꞌ yʌl lac Yum, cheꞌet. Cheꞌʌch tsiꞌ 
chaꞌle aꞌleya Sedequías.

6 Jeremías tsiꞌ jacꞌʌ: Tsaꞌ tili i tꞌan lac Yum baꞌ añon. Tsiꞌ 
yʌlʌ: 7 “Qꞌuele ix tilel baꞌ añet Hanameel (i yalobil a yumijel 
Salum). Mi caj i subeñet chaꞌan maꞌ mʌn jumpejt jamil yaꞌ ti 
Anatot. An ti a wenta chaꞌan maꞌ mʌn ili lum, come lʌcꞌʌl bʌ i 
piꞌʌlet”, cheꞌen lac Yum. Cheꞌʌch tsaꞌ ujti cheꞌ bajcheꞌ tsiꞌ yʌlʌ. 
Jini chaꞌan tsac ñaꞌta i tꞌañʌch lac Yum. 8  Tsaꞌ tili Hanameel (i 
yalobil c yumijel) cheꞌ bajcheꞌ tsiꞌ yʌlʌ lac Yum. Tsiꞌ tajayon 
tiꞌ pat i yotot rey yaꞌ baꞌ mʌcʌlon. Tsiꞌ yʌlʌ: “Mʌñʌ jini jamil c 
chaꞌan bʌ am bʌ tiꞌ lumal Benjamín. An ti a wenta chaꞌan maꞌ 
mʌn come lʌcꞌʌl bʌ c piꞌʌlet”, cheꞌen. Cheꞌ jini tsac ñaꞌta tilem 
ti lac Yum jini tꞌan.

9 Jini chaꞌan tsac mʌñʌ jini jamil ti Anatot. Tsa cʌqꞌue 
taqꞌuin cʌlijel Hanameel wuclujunqꞌuejl (17) tsucu taqꞌuin. 
10 Tsa cotsʌbe j cꞌabaꞌ yaꞌ tiꞌ juñilel jamil. Tsa cʌqꞌue i sellojlel 
tiꞌ tojlel testigojob tsaꞌ bʌ i yotsayob i cꞌabaꞌ ti jun. Tsac pꞌisbe 
jini taqꞌuin ti balanza. Tsꞌʌcʌl tsac tojo. 11 Tsac chꞌʌmʌ i juñilel 
jini jamil tsaꞌ bʌ c mʌñʌ, jini bʌlʌl bʌ jun am bʌ i sellojlel 
baꞌ tsꞌijbubil jini trato yicꞌot jaꞌel jini welel bʌ jun i piꞌʌl bʌ. 
12  Yaꞌ tiꞌ tojel cʌlijel Hanameel yicꞌot tiꞌ tojlel testigojob tsa 
cʌcꞌʌ i juñilel c lum tiꞌ cꞌʌb Baruc (i yalobil Nerías, i yalobil 
bʌ Maasías). Tsiꞌ qꞌueleyob jini judíojob añoꞌ bʌ i yeꞌtel yaꞌ baꞌ 

waꞌalob tiꞌ pat jini otot baꞌ mʌcʌlon. 13  Tsac sube Baruc, yaꞌ tiꞌ 
tojlelob: 14 I Yum Panchan yicꞌot Pañimil, i Dios Israel, woliꞌ 
yʌl: “Chꞌʌmʌ majlel ili chaꞌqꞌuejl i juñilel lum, jini bʌlʌl bʌ 
am bʌ i sellojlel yicꞌot jaꞌel jini welel bʌ. Otsañob ti ucꞌum. 
15 Come i Yum Panchan yicꞌot Pañimil, i Dios Israel, woliꞌ yʌl: 
Mi caj i chaꞌ mʌñob otot yicꞌot jamil yicꞌot tsꞌusubil wʌꞌ ti jini 
lum”, cheꞌen.

16  Cheꞌ bʌ tsaꞌ ujti cʌqꞌuen jun Baruc (i yalobil Nerías), tsac 
pejca lac Yum. Tsac sube: 17 Obol c bʌ, c Yum Dios. Awilan a 
melbalʌch panchan yicꞌot pañimil. Tsaꞌ mele ti a cꞌʌb ti ñuc bʌ 
a pꞌʌtʌlel. Maꞌanic ti pañimil chuqui wocol ti melol a chaꞌan. 
18  Jatet maꞌ pʌsbeñob i yutslel a pusicꞌal bajcꞌʌl winicob. Maꞌ 
wʌqꞌueñob i tojbeñob i mul i tatob, jini i yalobilob. Ñuquet, 
cabʌl a pꞌʌtʌlel, Dios. I Yumet Panchan yicꞌot Pañimil. Cheꞌʌch 
a cꞌabaꞌ. 19 Wen a wujil cʌntesa. Tsiquil a pꞌʌtʌlel ti pejtelel a 
melbal. Cañal a wut maꞌ laj qꞌuel bajcheꞌ miꞌ melob winicob 
yicꞌot baqui miꞌ majlelob. Maꞌ wʌqꞌueñob i chobejtʌbal ti 
jujuntiquil. 20 Tsaꞌ pʌsʌ i yejtal tac a pꞌʌtʌlel yaꞌ ti Egipto. 
Cꞌʌlʌl wʌle wolaꞌ pʌs wʌꞌ baꞌ chumulon lojon ti Israel yicꞌot 
tiꞌ tojlel pejtel winicob ti jujunmojt. Tsaꞌ wʌcꞌʌ a bʌ ti cʌjñel 
tiꞌ tojlel c tatob ti oñiyi cꞌʌlʌl wʌle. 21 Tsaꞌ locꞌsa ti Egipto a 
tejclum Israel. Tsaꞌ bʌcꞌtesa winicob cheꞌ bʌ tsaꞌ pʌsʌ i yejtal 
tac a pꞌʌtʌlel. 22  Tsaꞌ wʌqꞌueyob ili lum c tatob lojon cheꞌ 
bajcheꞌ tsaꞌ wʌn subeyob. Jiñʌch wen bʌ lum on bʌ miꞌ yʌcꞌ 
lech yicꞌot chab. 23  Wʌꞌ tsaꞌ ochi jini c tat lojon. Tsiꞌ chꞌʌmʌyob 
jini lum. Pero maꞌanic tsiꞌ jacꞌʌyob a tꞌan. Maꞌanic tsiꞌ meleyob 
cheꞌ bajcheꞌ cʌntesʌbilob ti a mandar. Maꞌanic chuqui tsiꞌ wis 
meleyob ti utsꞌat tiꞌ tojlel a mandar. Jatet wolaꞌ chocbeñob 
tilel ili wocol chaꞌan tiꞌ cajob i mul. 24 Awilan jini xguerrajob 
woliꞌ waꞌchocoñob bujtʌl tac tiꞌ tꞌejl tsꞌajc chaꞌan miꞌ yochelob 
i tꞌuchtan jini tejclum. Chaꞌan tiꞌ caj jini espada, yicꞌot jini 
wiꞌñal, yicꞌot cꞌamʌjel, woliꞌ yʌjqꞌuel ili tejclum tiꞌ cꞌʌb jini 
caldeojob laj contrajob. Wolix ti ujtel cheꞌ bajcheꞌ tsaꞌ wʌlʌ. 
Awilan wolix a qꞌuel. 25 Obol c bʌ, c Yum Dios. Tsaꞌ subeyon 
chaꞌan mic mʌn ili jamil ti taqꞌuin tiꞌ tojlel testigojob cheꞌ wen 
a wujil acꞌbilix ili tejclum tiꞌ cꞌʌb caldeojob, choꞌon tsac sube 
lac Yum.

26  Cheꞌ jini tsaꞌ tili i tꞌan lac Yum baꞌan Jeremías: 27 Pꞌisi ti 
a wenta, joñon a Yumon, i Dioson pejtelel winicob xꞌixicob. 

¿Am ba chuqui wocol mic mel? 28  Jini chaꞌan lac Yum tsiꞌ 
yʌlʌ: Awilan woli cʌcꞌ ili tejclum tiꞌ cꞌʌb caldeojob yicꞌot 
tiꞌ cꞌʌb Nabucodonosor rey ti Babilonia. Mi caj laꞌ yuman. 
29 Jini caldeojob woliyoꞌ bʌ ti guerra tiꞌ joytʌlel ili tejclum 
mi caj i pulob ti cꞌajc. Mi caj i laj pulel otot tac yaꞌ baꞌ miꞌ 
pulbeñob pom jini Baal baꞌ miꞌ yʌqꞌueñob japbil bʌ i majtan 
dios tac chaꞌan miꞌ yʌcꞌoñob ti michꞌajel. 30 Come toꞌol mulil 
jach miꞌ chaꞌleñob jini israelob yicꞌot judíojob cꞌʌlʌl cheꞌ 
chꞌitoñob to. Luꞌ qꞌuelel c chaꞌan. Miꞌ yʌcꞌoñob ti michꞌajel 
yicꞌot pejtel i melbalob i cꞌʌb, cheꞌen lac Yum. 31 Ti jini qꞌuin 
cheꞌ bʌ tsiꞌ waꞌchocoyob ili tejclum cꞌʌlʌl wʌle michꞌon 
chaꞌan i mul. Jini chaꞌan mi caj c chocob baꞌ maꞌanix mic 
chʌn qꞌuelob.

32  Jini israelob yicꞌot jini judíojob tsiꞌ chaꞌleyob mulil 
chaꞌan miꞌ yʌcꞌoñob ti michꞌajel. Laj añob i mul i reyob 
yicꞌot i yalobilob reyob, yicꞌot motomajob, yicꞌot xꞌaltꞌañob, 
yicꞌot jini winicob chumuloꞌ bʌ ti Judá yicꞌot ti Jerusalén. 
Jini chaꞌan woliꞌ tojob i mul. 33  Tsiꞌ mʌyʌyob i wut chaꞌan 
mach yomobic i qꞌuelon, anquese tsac chʌn cʌntesayob. Tsaꞌ 
bʌxꞌayon ti cʌntesaya cꞌʌlʌl cheꞌ chꞌitoñob to, pero maꞌanic 
tsiꞌ ñichꞌtayoñob. Maꞌanic tsiꞌ jacꞌʌyob i cʌntesʌntel. 34 Tsiꞌ 
cꞌʌcchocoyob ti cotot jini dios tac tsꞌaꞌlebil bʌ c chaꞌan. Cheꞌ 
jini tsiꞌ bibꞌesayob c Templo baꞌ miꞌ yʌlob j cꞌabaꞌ. 35 Tsiꞌ 
waꞌchocobeyob i pulʌntib Baal yaꞌ ti joctʌl i chaꞌan Hinom 
baꞌ miꞌ pulob jini chꞌiton bʌ yicꞌot xchꞌoc bʌ i yalobilob chaꞌan 
i chꞌujutesʌntel Moloc. Mach cheꞌic tsa cʌqꞌueyob mandar. 
Mach tilemic tic pusicꞌal. Jiñʌch leco bʌ i melbal Judá woli bʌ 
i yʌsan ti ñuc bʌ i mul.

36 Lac Yum, i Dios Israel, tsiꞌ yʌlʌ: Jini chaꞌan acꞌbilix 
ili tejclum tiꞌ cꞌʌb jini rey ti Babilonia chaꞌan miꞌ yajlel ti 
espada yicꞌot ti wiꞌñal yicꞌot ti cꞌamʌjel. 37 Awilan mi caj c 
chaꞌ muchꞌquin jini tsaꞌ bʌ wejtsꞌiyob majlel cheꞌ wen michꞌon 
chaꞌan cabʌl c michꞌajel. Mi caj c chaꞌ pʌyob loqꞌuel ti pejtelel 
lum chaꞌan mi cʌcꞌob ti chumtʌl ti utsꞌat ti ili lum baꞌ maꞌanic 
bʌqꞌuen. 38  Cheꞌ jini mero c chaꞌañob mi caj j qꞌuelob. Joñon i 
Dioson. 39 Mi caj cʌqꞌueñob jumpꞌejl i pusicꞌal yicꞌot jumpꞌejl 
i bijlel, chaꞌan miꞌ bʌcꞌñañoñob ti pejtelel ora. Cheꞌ jini 
tijicñayob mi caj i chumtʌlob. Tijicñayob jaꞌel i yalobilob ti 
pejtelel ora.

40 Mi caj cotsañob ti xucꞌul bʌ tꞌan quicꞌot. Jiñʌch xucꞌul 
bʌ tꞌan mach bʌ yujilic jejmel ti pejtelel ora. Maꞌanix mi 
caj j cʌyob. Mi caj c chʌn coltañob ti pejtelel ora. Mi caj j 
cʌntesañob chaꞌan miꞌ cꞌuxbiñoñob ti pejtelel ora, chaꞌan 
maꞌanix miꞌ chʌn tʌtsꞌob i bʌ tic tojlel. 41 Tijicña mi caj cubin 
cheꞌ mic melbeñob chuqui utsꞌat. Mi caj c chaꞌ pʌcꞌob ti jini 
lum ti pejtelel c pusicꞌal yicꞌot ti pejtelel c chꞌujlel. Xucꞌul mi 
caj i yajñelob. 42  Lac Yum woliꞌ yʌl: Joñon tsa cʌcꞌʌyob ti ñuc 
bʌ wocol. Joñon jaꞌel mi caj coltañob ti utsꞌat cheꞌ bajcheꞌ 
tsac subeyob. 43  Mi caj i chaꞌ mʌñob jamil ila baꞌ luꞌ jisʌbilix 
jini lum baꞌ maꞌanic majqui miꞌ chumtʌl mi winic mi bʌteꞌel. 
Acꞌbilix tiꞌ pꞌʌtʌlel caldeojob cheꞌ bajcheꞌ wolaꞌ wʌl. 44 Chaꞌ 
talob i mʌn jamil yicꞌot taqꞌuin. Mi caj i yotsañob i cꞌabaꞌ 
yicꞌot i sellojlel tiꞌ juñilel jini lum tiꞌ tojlel testigojob wʌꞌ tiꞌ 
lumal Benjamín, yicꞌot tiꞌ joytʌlel Jerusalén yicꞌot tiꞌ tejclum 
tac Judá yicꞌot ti jini tejclum tac am bʌ tiꞌ yebal wits yicꞌot ti 
joctʌl Sefela yicꞌot ti Neguev. Joñon mi caj c chaꞌ pʌy tilel jini 
cʌchʌloꞌ bʌ, cheꞌen lac Yum.

Jerusalén mi caj i chaꞌ taj i wenlel

33  Tsaꞌ tili i tꞌan lac Yum tiꞌ chaꞌyajlel yaꞌ baꞌ ñupꞌul 
Jeremías ti mʌjquibʌl am bʌ tiꞌ pat i yotot rey. 2  Lac 

Yum tsaꞌ bʌ i mele pañimil, tiꞌ pꞌʌtʌlel jach i tꞌan tsiꞌ mele. Tsiꞌ 
xucꞌchoco. Jiñʌch lac Yum. Cheꞌʌch i cꞌabaꞌ. Lac Yum tsiꞌ yʌlʌ: 
3  Cꞌajtibeñon chuqui a wom. Joñon mi caj c jacꞌbeñet. Mi caj c 
pʌsbeñet ñuc tac bʌ mach bʌ a cʌñʌyic muꞌ bʌ caj c melbeñet 
ti cabʌl c pꞌʌtʌlel. 4 Lac Yum, i Dios Israel, tsiꞌ yʌlʌ: Jejmenix 
jini otot tac wʌꞌ ti tejclum yicꞌot jaꞌel i yotot i reyob Judá. Tsiꞌ 
jemeyob chaꞌan miꞌ mʌctʌbeñob i yespada i contrajob yaꞌ baꞌ 
tsiꞌ meleyob bujtʌl tac tiꞌ tꞌejl jini tsꞌajc. 5 Talob jini caldeojob 
chaꞌan miꞌ jisañob c winicob tsaꞌ bʌ cʌcꞌʌ ti tsʌnsʌntel chaꞌan 
cʌlʌx jax c michꞌajel. Mi caj i tsʌnsañob. Mi caj i butꞌob ili 
tejclum ti chꞌujlelʌl. Tsaꞌix c mʌyʌ c wut chaꞌan tiꞌ caj i jontolil 
ili tejclum.

6 Tal to i yorajlel cheꞌ mi caj c chaꞌ mel ti utsꞌat. Mi caj c 
lajmesʌben i wocol chaꞌan miꞌ chaꞌ cꞌocꞌan. Mi caj cʌqꞌueñob i 
ñʌchꞌtʌlel i pusicꞌal. Tijicña miꞌ cajelob ti chumtʌl yicꞌot pejtel 
chuqui tac yomob. 7 Joñon mi caj cʌcꞌ ti colel Judá yicꞌot Israel. 
Mi caj c chaꞌ pʌyob tilel. Mi caj c chaꞌ aqꞌueñob i yumʌntel 

cheꞌ bajcheꞌ ti yambʌ ora. 8  Joñon mi caj c sʌqꞌuesañob chaꞌan 
pejtel i mul tsaꞌ bʌ i chaꞌleyob cheꞌ bʌ tsiꞌ contrajiyoñob. 9 Ili 
tejclum Jerusalén mi caj i tsictesan c ñuclel. Tijicña mi caj j 
qꞌuel. Pejtel tejclum ti yan tac bʌ lum mi caj i qꞌueloñob ti ñuc 
cheꞌ tijicña ili tejclum chaꞌan pejtelel i yutslel c pusicꞌal muꞌ bʌ 
c pʌsben. Mi caj i toj sajtelob i pusicꞌal cheꞌ miꞌ ñaꞌtañob chaꞌ 
anix i ñʌchꞌtʌlel i pusicꞌal chaꞌan cabʌl tsaj colta.

10 Lac Yum woliꞌ yʌl: Tsiꞌ yubiyob laj pujchꞌemix ili lum. 
Maꞌanic majqui wʌꞌ chumul mi winic mi bʌteꞌel. Jocholix 
i tejclum tac Judá yicꞌot i bijlel tac Jerusalén. Pero wʌꞌ baꞌ 
chꞌijiyem pañimil mi caj i chaꞌ ubintel 11 i tꞌan jini tijicñayoꞌ bʌ 
woliyoꞌ bʌ ti tseꞌñal. Mi caj i chaꞌ ubintel i tꞌan jini xñujpuñijel 
yicꞌot jini cꞌajtibil bʌ i chaꞌan. Wʌꞌ ti ili tejclum mi caj i 
chaꞌ chꞌujutesañoñob yicꞌot cꞌay. Mi caj i yʌlob: “Subenla lac 
Yum wocolix i yʌlʌ come i Yumʌch Panchan yicꞌot Pañimil. 
Miꞌ pʌsbeñonla i yutslel i pusicꞌal ti pejtelel ora”. Cheꞌʌch 
miꞌ cajelob ti cꞌay. Mi caj i chaꞌ chꞌʌmbeñoñob tilel c majtan 
tac wʌꞌ tic Templo, come mi caj c chaꞌ mel ti ñuc ili lum 
cheꞌ bajcheꞌ ti oñiyi, cheꞌen lac Yum. 12  I Yum Panchan yicꞌot 
Pañimil woliꞌ yʌl: Mux i chaꞌ qꞌuejlelob xcʌnta tiñʌmeꞌob 
yicꞌot i yʌlacꞌ baꞌ maꞌanic winic mi bʌteꞌel ti pejtelel ili tejclum 
tac. 13  Yaꞌ ti yebal wits yicꞌot ti joctʌl yicꞌot ti Sur, tiꞌ lumal 
Benjamín yicꞌot ti xchumtʌl tac am bʌ tiꞌ joytʌlel Jerusalén 
yicꞌot i tejclum tac Judá, mi caj i chaꞌ ñumel alʌcꞌʌl tiꞌ wenta i 
yum, cheꞌen lac Yum.

14 Tal to i yorajlel cheꞌ mi caj c tsꞌʌctesan pejtel c tꞌan tsaꞌ bʌ 
c wʌn subeyet. Mi caj j coltan i pꞌolbal Israel yicꞌot i pꞌolbal 
Judá. 15 Ti jim bʌ ora mi caj c tsictesan juntiquil i pꞌolbal 
David i wentajʌch i Buts teꞌ muꞌ bʌ caj i pasel ti juntsꞌijt i 
cꞌʌb. Mero tojʌch ajñel. Mi caj i chaꞌlen toj bʌ meloñel wʌꞌ ti 
ili lum. 16  Ti jim bʌ ora mi caj i coltan Jerusalén. Xucꞌul mi 
caj i yajñel Jerusalén. Miꞌ caj ti ajlel: “Jiñʌch lac Yum muꞌ bʌ 
i yʌqꞌueñonla lac tojel. Cheꞌʌch i cꞌabaꞌ”, cheꞌob. 17 Come woliꞌ 
yʌl lac Yum: Ti pejtelel ora miꞌ caj ti yumʌntel i pꞌolbal David 
wʌꞌ tiꞌ buchlib i tat tiꞌ tojlel israelob. Maꞌanic baꞌ ora poj jochol 
mi caj i yajñel i buchlib. 18  Cheꞌ jaꞌel maꞌanic baꞌ ora anto yom 
motomaj tiꞌ tojlel levíjob chaꞌan miꞌ pulbeñoñob c majtan.

19 Tsaꞌ tili i tꞌan lac Yum baꞌan Jeremías. 20 Woliꞌ yʌl lac 
Yum: Muqꞌuic i mejlel a jem jini xucꞌul bʌ tꞌan tsaꞌ bʌ c mele 

yicꞌot jini qꞌuin yicꞌot acꞌʌlel, chaꞌan miꞌ yʌsiyel, chaꞌan miꞌ 
xoy i bijlel, 21 cheꞌ jini mi mejlel a jem jaꞌel jini xucꞌul bʌ tꞌan 
tsaꞌ bʌ c mele yicꞌot c winic David chaꞌan maꞌanic miꞌ tilel 
juntiquil i yalobil muꞌ bʌ cajel i yumʌntel tiꞌ buchlib. Cheꞌic 
jini mi mejlel a jem jini xucꞌul bʌ tꞌan tsaꞌ bʌ c mele. 22  Mi caj 
c pꞌojlesʌben i pꞌolbal David, c winic, yicꞌot jini levíob muꞌ bʌ 
i melob queꞌtel, chaꞌan lajal miꞌ yajñelob cheꞌ bajcheꞌ jini ecꞌ ti 
panchan mach bʌ tsicbilic, yicꞌot i jiꞌil ñajb mach bʌ pꞌisbilic, 
cheꞌen.

23  Tsaꞌ tili i tꞌan lac Yum baꞌan Jeremías. 24 ¿A wujil ba chuqui 
woliꞌ yʌlob ili winicob xꞌixicob? Woliꞌ yʌlob: “Lac Yum tsiꞌ 
junyajlel choco Judá yicꞌot Israel, jini yajcʌbiloꞌ bʌ i chaꞌan”, 
cheꞌob. Cheꞌ jini woliꞌ wajleñob c tejclumob. Woliꞌ lon ñaꞌtañob 
maꞌanic i cꞌʌjñibal tiꞌ tojlel yan tac bʌ tejclum. 25 Lac Yum 
woliꞌ yʌl: Mi mach xucꞌulic tsac mele qꞌuin yicꞌot acꞌʌlel, mi 
mach c melbalic pañimil yicꞌot panchan, mach xucꞌulic c tꞌan 
jaꞌel. 26  Cheꞌic jini mux c junyajlel choc i pꞌolbal Jacob yicꞌot i 
pꞌolbal c winic David. Cheꞌic jini, maꞌanic mic yajcan juntiquil 
i pꞌolbal David chaꞌan miꞌ chaꞌlen yumʌl tiꞌ tojlel Abraham 
yicꞌot Isaac yicꞌot Jacob yicꞌot i pꞌolbalob. Pero xucꞌulʌch c 
tꞌan. Ñaꞌtan cheꞌ jini mi caj c chaꞌ coltañob. Mi caj c pꞌuntañob, 
cheꞌen lac Yum.

Jeremías tsiꞌ tiqꞌui Sedequías

34  Jiñʌch i tꞌan lac Yum tsaꞌ bʌ tili baꞌan Jeremías cheꞌ 
woli ti guerra Nabucodonosor, rey bʌ ti Babilonia, 

yicꞌot pejtel i winicob yicꞌot yañoꞌ bʌ loqꞌuemoꞌ bʌ ti jujumpꞌejl 
tejclum. Woliyob ti guerra tiꞌ contra Jerusalén yicꞌot tiꞌ contra 
pejtelel i tejclum tac Judá. 2  Lac Yum, i Dios Israel, woliꞌ yʌl: 
Cucu pejcan Sedequías rey bʌ ti Judá. Suben: “Lac Yum woliꞌ 
yʌl: Awila to mi caj cʌcꞌ ili tejclum tiꞌ cꞌʌb jini rey ti Babilonia. 
Mi caj i pul yicꞌot cꞌajc. 3  Mach loqꞌuiquet tiꞌ cꞌʌb. Mi caj a 
cʌjchel majlel ti Babilonia. Mi caj a qꞌuelben i wut jini rey ti 
Babilonia. Mi caj i pejcañet cheꞌ maꞌ pʌjyel majlel tiꞌ tojlel. 
4 Ubiben i tꞌan lac Yum, Sedequías, reyet bʌ ti Judá. Maꞌanic mi 
caj a chʌmel ti espada. 5 Ñʌchꞌʌl a pusicꞌal mi caj a chʌmel. Mi 
caj i yucꞌtañet a piꞌʌlob muꞌ bʌ i pꞌuntañet. Cheꞌ miꞌ muquetob 
mi caj i pulob pom cheꞌ bajcheꞌ tsiꞌ melbeyob a tatob. Tsaꞌix 
cʌcꞌʌ c tꞌan”. Cheꞌ yom maꞌ suben Sedequías, cheꞌen lac Yum.

6 Jini xꞌaltꞌan Jeremías tsiꞌ luꞌ sube Sedequías, rey bʌ ti 
Judá yaꞌ ti Jerusalén 7 cheꞌ woliyob ti guerra jini chꞌoyoloꞌ bʌ 
ti Babilonia tiꞌ contra Jerusalén yicꞌot pejtelel i tejclum tac 
Judá. Ti pejtelel jini tsꞌajquibil bʌ tejclum ti Judá tsaꞌ jach cʌle 
chaꞌpꞌejl, jini jach Laquis yicꞌot Azeca.

Hebreojob ti majtan eꞌtel
8  Jiñʌch i tꞌan lac Yum tsaꞌ bʌ tili baꞌan Jeremías cheꞌ ujtel 

to i mel trato jini rey Sedequías yicꞌot pejtel chumuloꞌ bʌ 
ti Jerusalén chaꞌan miꞌ yajñel ti libre pejtel judíojob. 9 Tsiꞌ 
subeyob hebreojob chaꞌan miꞌ yʌcꞌob ti colel pejtel i piꞌʌlob 
woliyoꞌ bʌ ti majtan eꞌtel, winicob yicꞌot xꞌixicob. Tsiꞌ 
subeyob mach yomic miꞌ yotsañob i piꞌʌlob ti majtan eꞌtel. 
10 Jini yumʌlob yicꞌot yañoꞌ bʌ tsaꞌ bʌ i jacꞌʌyob jini trato tsiꞌ 
yʌcꞌʌyob ti colel pejtel woliyoꞌ bʌ ti majtan eꞌtel, winicob yicꞌot 
xꞌixicob chaꞌan miꞌ yajñelob ti libre. Tsiꞌ jacꞌʌyob. Tsiꞌ yʌcꞌʌyob 
ti colel. 11 Pero ti wiꞌil tsiꞌ chaꞌ qꞌuextayob i tꞌan. Tsiꞌ chaꞌ 
chucuyob jini loqꞌuemobix bʌ tiꞌ wenta.

12  Tsaꞌ tili i tꞌan lac Yum baꞌan Jeremías. 13  I Dios Israel, 
jiñʌch lac Yum, tsiꞌ yʌlʌ: Joñon tsac mele xucꞌul bʌ tꞌan yicꞌot 
laꞌ tatob cheꞌ bʌ tsac pʌyʌyob loqꞌuel ti Egipto baꞌ chuculob 
ti majtan eꞌtel. Tsac subeyob: 14 Cheꞌ miꞌ joloñel wʌcpꞌejl jab 
wersa mi caj a wʌcꞌ ti colel pejtel hebreo tsaꞌ bʌ a mʌñʌ tsaꞌ 
bʌ i melbeyet a weꞌtel wʌcpꞌejl jab. Wersa mi caj a wʌcꞌ ti colel 
chaꞌan libre miꞌ yajñel. Cheꞌʌch tsac subeyob laꞌ tatob, pero 
tsʌtsob i pusicꞌal. Maꞌanic tsiꞌ jacꞌʌyob. Tsiꞌ ñusayob c tꞌan. 
15 Jatetla tsaꞌ laꞌ poj mele laꞌ pusicꞌal. Tsaꞌ laꞌ mele chuqui toj 
tic wut cheꞌ bʌ tsaꞌ laꞌ wʌcꞌʌ ti libre laꞌ piꞌʌlob. Tsaꞌ laꞌ mele 
trato tic tojlel yaꞌ tic Templo baꞌ mic tsictesan c ñuclel. 16  Pero 
tsaꞌ laꞌ chaꞌ qꞌuexta laꞌ tꞌan. Tsaꞌ laꞌ bibꞌesa j cꞌabaꞌ cheꞌ bʌ tsaꞌ 
laꞌ chaꞌ chucu ti laꞌ wenta jini yomoꞌ bʌ ajñel ti libre. Tsaꞌ laꞌ 
chaꞌ cʌchʌyob chaꞌan miꞌ wersa melob laꞌ weꞌtel.

17 Jini chaꞌan lac Yum woliꞌ yʌl: Maꞌanic tsaꞌ laꞌ jacꞌʌ c tꞌan 
chaꞌan mi laꞌ wʌcꞌ ti colel laꞌ piꞌʌlob woliyoꞌ bʌ ti majtan eꞌtel. 
Laꞌ wila to, woli cʌqꞌuetla ti libre chaꞌan mi laꞌ chʌmel ti 
espada yicꞌot ti cꞌamʌjel yicꞌot ti wiꞌñal, cheꞌen lac Yum. Mi 
caj i toj sajtelob i pusicꞌal pejtel winicob ti pañimil cheꞌ miꞌ 
qꞌueletla. 18  Mi caj cʌcꞌ tiꞌ cꞌʌbob i contrajob pejtel winicob 
tsaꞌ bʌ i jemeyob xucꞌul bʌ c tꞌan, tsaꞌ bʌ i ñusayob c tꞌan. 

Cheꞌ bʌ tsac melbeyob xucꞌul bʌ tꞌan, tsiꞌ jawʌyob ti ojlil jini 
alʌ tat wacax. Tsiꞌ cꞌʌcchocoyob ti jujunwejl. Tsaꞌ ñumiyob 
ti ojlil. 19 Cheꞌʌch tsiꞌ meleyob pejtel i yumob Judá yicꞌot i 
yumob Jerusalén yicꞌot eunucojob, yicꞌot motomajob yicꞌot 
pejtel winicob tsaꞌ bʌ ñumiyob ti ojlil cheꞌ tꞌoxbil jini alʌ 
wacax. 20 Mi caj cʌcꞌob ti chʌmel tiꞌ cꞌʌb i contrajob. Jini 
teꞌlemut yicꞌot bʌteꞌel mi caj i cꞌuxbeñob i bʌcꞌtal. 21 Mi caj 
cʌcꞌ Sedequías, rey bʌ ti Judá, yicꞌot i yalobilob Sedequías 
tiꞌ wenta i contrajob yomoꞌ bʌ i tsʌnsañob. Anquese poj 
majlemob jini soldadojob i chaꞌan jini rey ti Babilonia, chaꞌ 
talob. 22  Awila to. Joñon mi caj cʌcꞌ mandar chaꞌan miꞌ chaꞌ 
sujtelob ilayi chaꞌan miꞌ chaꞌ techob guerra tiꞌ contra ili 
tejclum. Mi caj i tꞌuchtañob. Mi caj i pulob ti cꞌajc. Joñon mi 
caj c jisan pejtel i tejclum tac Judá chaꞌan jochol miꞌ cʌytʌl, 
cheꞌen lac Yum.

Jini recabob tsiꞌ jacꞌbeyob i tꞌan i tat

35  Tsaꞌ tili i tꞌan lac Yum baꞌan Jeremías cheꞌ woli ti 
yumʌl Joacim (i yalobil Josías) rey bʌ ti Judá. 2  Tsiꞌ 

sube: Cucu pejcan i yalobilob Recab. Pʌyʌyob tilel tic Templo 
ti jumpꞌejl i mal. Yaꞌ yom maꞌ wʌqꞌueñob vino chaꞌan miꞌ 
japob, cheꞌen. 3  Jini chaꞌan tsac pʌyʌ Jaazanías (i yalobil bʌ 
Habasinías) yicꞌot pejtel i yerañob yicꞌot i yalobilob, pejtel 
winic bʌ i pꞌolbalob Recab. 4 Tsac pʌyʌyob tilel tiꞌ yotot lac 
Yum ti jumpꞌejl i mal i chaꞌan bʌ i yalobilob Hanán (i yalobil 
bʌ Igdalías), i winic Dios. Lʌcꞌʌl an yambʌ i mal, i chaꞌan bʌ 
jini yumʌlob. Yaꞌ ti yebal an yambʌ i mal i chaꞌan bʌ Maasías 
(i yalobil bʌ Salum) jini xcʌnta tiꞌ templo. 5 Tsac buchchoco 
taza tac butꞌul ti vino tiꞌ tojlel i yalobilob Recab. Tsac subeyob 
chaꞌan miꞌ japob.

6 Tsiꞌ yʌlʌyob: Maꞌanic mic jap lojon vino, come i yalobilon 
lojon Jonadab (i yalobil bʌ Recab). C tat lojon tsiꞌ yʌqꞌueyon 
lojon mandar. Tsiꞌ yʌlʌ: “Maꞌanic mi caj laꞌ wis jap vino, 
mi jatetla mi laꞌ walobilob ti pejtelel ora. 7 Maꞌanic mi caj 
laꞌ waꞌchocon otot. Maꞌanic mi caj laꞌ chaꞌlen pacꞌ. Maꞌanic 
mi caj laꞌ mel laꞌ chol. Maꞌanic mi caj laꞌ pʌcꞌ tsꞌusubil. Mi 
caj laꞌ jijlel ti pisil bʌ otot ti pejtelel ora ti jini lum baꞌ poj 
chumuletla”. Cheꞌ tsiꞌ yʌlʌ c tat lojon. 8  Wolic jacꞌben lojon i 
mandar c tat lojon Jonadab (i yalobil bʌ Recab). Tsꞌʌcʌl tsaꞌ 

lac jacꞌʌ cheꞌ bajcheꞌ tsiꞌ subeyon lojon quicꞌot quijñam lojon, 
quicꞌot pejtel calobil lojon. Maꞌanic japbil c chaꞌan lojon vino. 
9 Maꞌanic cotot lojon baꞌ mic chaꞌlen lojon chumtʌl. Maꞌanic 
c chaꞌan lojon tsꞌusubil mi jamil mi pʌcꞌʌbʌl. 10 Cꞌʌlʌl wʌle 
mic jijlel lojon ti pisil bʌ otot cheꞌ bajcheꞌ tsiꞌ yʌqꞌueyon lojon 
mandar c tat lojon. Tsꞌʌcʌl tsac jacꞌbe lojon i tꞌan Jonadab c 
tat lojon. 11 Cojach tsac ñaꞌta lojon tilel ti Jerusalén cheꞌ bʌ tsaꞌ 
tili i contrajin lac lum jini rey Nabucodonosor loqꞌuem bʌ ti 
Babilonia. “Conla ti Jerusalén come bʌbʌqꞌuen mic jilel lojon 
chaꞌan jini soldadojob caldeojob yicꞌot siriajob”, choꞌon lojon. 
Jini chaꞌan wʌꞌ chumulon lojon ti Jerusalén. Cheꞌ tsiꞌ yʌlʌyob i 
yalobilob Recab.

12-13  Tsaꞌ tili i tꞌan lac Yum baꞌan Jeremías. Tsiꞌ yʌlʌ i Yum 
Panchan yicꞌot Pañimil, i Dios Israel: Cucu pejcan jini winicob 
ti Judá yicꞌot jini chumuloꞌ bʌ ti Jerusalén. Subeñob: ¿Chucoch 
woli laꞌ ñusʌbeñon c tꞌan? cheꞌen lac Yum. 14 I yalobilob 
Jonadab woliꞌ chʌn jacꞌbeñob i tꞌan i tat. Cꞌʌlʌl wʌle maꞌanic 
miꞌ japob vino, come woliꞌ jacꞌbeñob i tꞌan i tat. Pero maꞌanic 
tsaꞌ laꞌ jacꞌbeyon c tꞌan, anquese cabʌlix ora wolic pejcañetla. 
15 Tsac chocbeyetla tilel pejtel c winicob xꞌaltꞌañoꞌ bʌ. Cꞌʌlʌl 
wʌle wolic chocob tilel chaꞌan miꞌ pejcañetla ti wocol tꞌan. Tsiꞌ 
yʌlʌyob: “Sujtenla. A wocolic mic subeñetla, cʌyʌ laꞌ jontolil. 
Chaꞌ ñopoxla chuqui utsꞌat. Mach laꞌ tsajcan yambʌ dios tac. 
Mach laꞌ chꞌujutesan. Muqꞌuic laꞌ mel cheꞌ bajcheꞌ mic subeñetla, 
mi caj laꞌ chumtʌl ti laꞌ lum tsaꞌ bʌ cʌqꞌueyob laꞌ tat. Cheꞌ woliꞌ 
yʌl lac Yum”, cheꞌob. Pero maꞌanic tsaꞌ laꞌ ñichꞌtʌbeyon c tꞌan. 
Maꞌanic tsaꞌ laꞌ jacꞌʌ. 16  I yalobilob Jonadab (i yalobil bʌ Recab) 
tsiꞌ jacꞌʌyob jini mandar tsaꞌ bʌ i yʌqꞌueyob i tat, pero maꞌanic 
tsiꞌ jacꞌʌyoñob c winicob, cheꞌen lac Yum. 17 Lac Yum, i Yumʌch 
Panchan yicꞌot Pañimil, i Diosʌch Israel. Tsiꞌ yʌlʌ: Qꞌuele woli 
cʌcꞌob ti wocol pejtel chumuloꞌ bʌ ti Judá yicꞌot Jerusalén 
chaꞌan i mul cheꞌ bajcheꞌ tsac wʌn subeyob, pero maꞌanic tsiꞌ 
ñichꞌtayob cheꞌ bʌ tsac pejcayob. Tsac pʌyʌyob, pero maꞌanic tsiꞌ 
jacꞌʌyob, cheꞌen lac Yum. 18  Pero lac Yum tsiꞌ pejcayob ti uts bʌ 
tꞌan i yalobilob Recab. Jeremías tsiꞌ subeyob: Lac Yum woliꞌ yʌl: 

“Mi caj j coltañetla chaꞌan tsaꞌ laꞌ jacꞌbe i mandar laꞌ tat. Tsꞌʌcʌl 
tsaꞌ laꞌ mele cheꞌ bajcheꞌ tsiꞌ subeyetla. 19 Jini chaꞌan ti pejtelel 
ora mi caj i yajñel tic tojlel i pꞌolbal Recab. Maꞌanic mi caj i jilel 
ti pañimil i buts Jonadab”, cheꞌen.

Tsiꞌ pulu jun

36  Tiꞌ chʌmpꞌejlel jab cheꞌ woli ti yumʌl Joacim (i 
yalobil Josías) jini rey ti Judá, tsaꞌ tili i tꞌan lac 

Yum baꞌan Jeremías: 2  Chꞌʌmʌ tilel jun. Tsꞌijban pejtel c tꞌan 
chaꞌan Israel yicꞌot Judá yicꞌot yan tac bʌ tejclum cheꞌ bajcheꞌ 
tsac subeyet cheꞌ woli ti yumʌl Josías cꞌʌlʌl wʌle. Pʌsbeñob 
jini añoꞌ bʌ ti Judá. 3  Ticꞌʌl mux caj i pꞌisob ti wenta cheꞌ miꞌ 
ñaꞌtañob chuqui mi caj c tumbeñob chaꞌan i mul. Ticꞌʌl mi 
mux caj i cʌyob i jontolil chaꞌan mic ñusʌbeñob i mul, cheꞌen.

4 Jini chaꞌan Jeremías tsiꞌ pʌyʌ tilel Baruc (i yalobil Nerías). 
Pejtel i tꞌan lac Yum tsaꞌ bʌ subenti Jeremías, tsiꞌ chaꞌ sube 
Baruc. Baruc tsiꞌ laj otsa ti jun.

5 Jeremías tsiꞌ sube: Ticꞌbilon, mach mejlicon ti ochel ti yotot 
lac Yum. 6 Jini chaꞌan yom majliquet ti Templo cheꞌ temel 
añob pejtel winicob tiꞌ qꞌuiñilel chꞌajb. Yom maꞌ qꞌuel ili jun 
baꞌ tsꞌijbubil i tꞌan lac Yum cheꞌ bajcheꞌ tsac subeyet chaꞌan 
miꞌ laj ubiñob jini winicob loqꞌuemoꞌ bʌ ti pejtelel tejclum tac 
ti Judá. 7 Ticꞌʌl mi mux caj i cʌyob i mul chaꞌan miꞌ pejcañob 
lac Yum ti wocol tꞌan ti jujuntiquil chaꞌan miꞌ ñusʌbeñob i mul. 
Come cabʌl woli ti michꞌ lac Yum. Tsaꞌix i yʌcꞌʌ i tꞌan chaꞌan 
miꞌ jisʌntelob, cheꞌen Jeremías. 8  Baruc (i yalobil Neraías) tsiꞌ 
laj mele cheꞌ bajcheꞌ tsiꞌ sube Jeremías. Yaꞌ ti Templo tsiꞌ pejca 
i tꞌan lac Yum am bʌ ti tsꞌijbujel.

9 Tiꞌ jopꞌejlel jab cheꞌ woli ti yumʌl Joacim (i yalobil Josías) 
rey bʌ ti Judá, cheꞌ ti diciembre, tsiꞌ tempayob i bʌ yaꞌ ti 
Jerusalén winicob loqꞌuemoꞌ bʌ tiꞌ tejclum tac Judá chaꞌan 
miꞌ chaꞌleñob chꞌajb tiꞌ tojlel lac Yum. 10 Yaꞌ tiꞌ yotot lac 
Yum, Baruc tsiꞌ pejca i tꞌan Jeremías tsaꞌ bʌ tsꞌijbunti. Tsiꞌ laj 
ubiyob yaꞌ ti mal otot i chaꞌan Gemarías (i yalobil Safán) 
jini stsꞌijbujel am bʌ i yeꞌtel tiꞌ tojlel rey. Yaꞌ añob ti chan bʌ 
coyerol baꞌan tsijiꞌ bʌ i tiꞌ Templo.

11 Micaías (i yalobil Gemarías i yalobil bʌ Safán) tsiꞌ laj ubibe 
i tꞌan lac Yum am bʌ ti tsꞌijbujel. 12  Tsaꞌ toj majli tiꞌ yotot rey 
yaꞌ baꞌ temel añob jini añoꞌ bʌ i yeꞌtel. Yaꞌan Elisama jini 
stsꞌijbujel (secretario), yicꞌot Delaía (i yalobil Semaías), yicꞌot 
Elnatán (i yalobil Achbor), yicꞌot Gemarías (i yalobil Safán), 
yicꞌot Sedequías (i yalobil Ananías), yicꞌot yañoꞌ bʌ añoꞌ bʌ i 
yeꞌtel. 13  Micaías tsiꞌ chaꞌ subeyob jini tꞌan tsaꞌ bʌ i yubi cheꞌ 

bʌ tsiꞌ pejca jini tsꞌijbujel Baruc tiꞌ tojlel pejtelel winicob. 
14 Jini chaꞌan, jini añoꞌ bʌ i yeꞌtel tsiꞌ chocoyob majlel Jehudí 
(i yalobil Netanías i yalobil bʌ Selemías i yalobil bʌ Cusi) 
chaꞌan miꞌ suben Baruc: Laꞌ abi, chꞌʌmʌ tilel jini tsꞌijbujel tsaꞌ 
bʌ a pejca tiꞌ tojlel pejtel winicob, cheꞌen. Jini chaꞌan Baruc (i 
yalobil Nerías) tsiꞌ chꞌʌmʌ tilel jini tsꞌijbujel tiꞌ tojlel añoꞌ bʌ 
i yeꞌtel. 15 Tsiꞌ pʌyʌyob ochel. Buchiꞌ, pejcʌbeñon lojon chuqui 
tsꞌijbubil, cheꞌob. Jini chaꞌan tsiꞌ luꞌ pejcʌbeyob.

16  Cheꞌ bʌ tsiꞌ laj ubibeyob i tꞌan, tsaꞌ cajiyob ti bʌqꞌuen. Tsiꞌ 
yʌlʌyob: Wersa mi caj c chaꞌ suben lojon jini rey pejtel ili tꞌan, 
cheꞌob. 17 Tsiꞌ cꞌajtibeyob Baruc: ¿Bajcheꞌ tsaꞌ tsꞌijba pejtel ili 
tꞌan? Subeñon lojon mi tilem ti Jeremías, cheꞌob. 18  Baruc tsiꞌ 
yʌlʌ: Isujm, Jeremías tsiꞌ subeyon pejtel ili tꞌan. Tsac tsꞌijba 
ti jun yicꞌot tinta, cheꞌen. 19 Jini chaꞌan jini añoꞌ bʌ i yeꞌtel 
tsiꞌ subeyob Baruc: Cucu mucu a bʌ a wicꞌot Jeremías. Mach 
yomic maꞌ suben a piꞌʌlob mi juntiquilic baqui maꞌ majlel, 
cheꞌob. 20 Tsaꞌ majliyob tiꞌ yotot jini rey, pero tsiꞌ cʌyʌyob jini 
tsꞌijbujel tiꞌ wenta Elisama jini secretario. Tsaꞌ jach i subeyob 
jini rey pejtel chuqui tsꞌijbubil.

21 Jini rey Joacim tsiꞌ choco majlel Jehudí chaꞌan miꞌ chꞌʌm 
tilel jini tsꞌijbujel. Tsaꞌ majli i tajob baꞌ lotol tiꞌ wenta Elisama 
jini secretario. Tsiꞌ chꞌʌmʌ tilel. Jehudí tsiꞌ pejca tiꞌ tojlel rey 
yicꞌot tiꞌ tojlel jini añoꞌ bʌ i yeꞌtel yaꞌ bʌ waꞌalob. 22  I yorajlelix 
tsʌñal cheꞌ ti diciembre. Woliꞌ qꞌuixñesan i bʌ ti cꞌajc jini rey. 
23  Jehudí tsaꞌ cajiꞌ qꞌuel jini tsꞌijbujel. Cheꞌ bʌ tsaꞌ ujti i qꞌuel 
tsꞌitaꞌ, jini rey tsiꞌ bicꞌti tsepe loqꞌuel ti machit. Tsiꞌ choco 
ochel ti cꞌajc jinto tsaꞌ laj puli ti cꞌajc. Maꞌanic chuqui tsaꞌ 
cʌle. 24 Maꞌanic tsiꞌ chaꞌle bʌqꞌuen jini rey yicꞌot i winicob 
cheꞌ bʌ tsiꞌ yubiyob ili tꞌan. Maꞌanic majch tsiꞌ mele i pusicꞌal. 
25 Elnatán yicꞌot Delaía yicꞌot Gemarías tsiꞌ subeyob jini rey: 
Tsajaletme, cheꞌob, pero maꞌanic tsiꞌ jacꞌbeyob i tꞌan.

26  Jini rey tsiꞌ choco majlel Jerahmeel (i yalobil Hamelec) 
yicꞌot Seraías (i yalobil Azriel) yicꞌot Selemías (i yalobil 
Abdeel) chaꞌan miꞌ cʌchob tilel jini stsꞌijbujel Baruc yicꞌot 
Jeremías jini xꞌaltꞌan. Pero lac Yum tsiꞌ wen mucuyob. 27 Tsaꞌ 
tili i tꞌan lac Yum baꞌan Jeremías cheꞌ pulbilix jini jun baꞌ tsiꞌ 
tsꞌijba Baruc pejtel jini tꞌan tsaꞌ bʌ i sube Jeremías. Tsiꞌ yʌlʌ: 
28  Chꞌʌmʌ tilel yambʌ jun. Chaꞌ tsꞌijban pejtel jini tꞌan cheꞌ 
bajcheꞌ ti ñaxan, chaꞌan tsiꞌ pulu ti cꞌajc jini ñaxan bʌ jun 

Joacim rey bʌ ti Judá. 29 Mi caj a suben Joacim: “Lac Yum woliꞌ 
yʌl: Tsaꞌ puli jini tsꞌijbujel. Tsaꞌ wʌꞌle c winic chaꞌan tsiꞌ yotsa 
ti jun: Talix jini rey chꞌoyol bʌ ti Babilonia chaꞌan miꞌ jisan ili 
lum yicꞌot pejtel wʌꞌ bʌ chumulob yicꞌot bʌteꞌel”. 30 Jini chaꞌan 
mi caj a suben Joacim rey bʌ ti Judá: Ti pejtelel i yalobil 
maꞌanic mi juntiquilic muꞌ bʌ caj ti yumʌl tiꞌ buchlib David 
ti pejtelel ora. Cheꞌ miꞌ chʌmel, miꞌ caj ti chojquel i bʌcꞌtal 
ti pam lum baꞌ miꞌ pulel ti qꞌuin baꞌ miꞌ tsʌñꞌan ti acꞌʌlel. 
31 Joñon mi caj cʌqꞌuen i toj i mul yicꞌot i yalobilob yicꞌot i 
winicob chaꞌan i jontolil. Mi caj cʌcꞌob ti ñuc bʌ wocol yicꞌot 
pejtel jini chumuloꞌ bʌ ti Jerusalén yicꞌot ti Judá cheꞌ bajcheꞌ 
tsac subeyob ti ili jun, come mach yomic i yubiñob, cheꞌen lac 
Yum. 32  Jini chaꞌan Jeremías tsiꞌ chꞌʌmʌ yambʌ jun. Tsiꞌ yʌqꞌue 
jini stsꞌijbaya Baruc (i yalobil Nerías). Baruc tsiꞌ chaꞌ otsa 
ti jun pejtel chuqui tsiꞌ sube Jeremías cheꞌ bajcheꞌ ti ñaxan, 
come jini rey Joacim tsiꞌ pulu ti cꞌajc jini ñaxan bʌ jun. Pero 
tsiꞌ chaꞌ otsa yambʌ tꞌan i piꞌʌl bʌ.

Tsaꞌ mʌjqui Jeremías

37  Nabucodonosor tsiꞌ waꞌchoco ti rey Sedequías (i 
yalobil Josías). Tsiꞌ ñusa Conías (i yalobil Joacim). 

2  Sedequías maꞌanic tsiꞌ jacꞌbe i tꞌan lac Yum tsaꞌ bʌ i sube jini 
xꞌaltꞌan Jeremías. Maꞌanic majch tsiꞌ jacꞌʌ tiꞌ pejtelel jini lum, 
mi yumʌlob, mi winicob. 3  Jini rey Sedequías tsiꞌ choco tilel 
Jehucal (i yalobil Selemías) yicꞌot jini motomaj Sofonías (i 
yalobil Maasías). Tsiꞌ subeyob Jeremías: A wocolic cꞌajtibeñon 
lojon j coltʌntel ti Dios, cheꞌob. 4 Maxto ñupꞌulic Jeremías. 
Yaꞌto an yicꞌot i piꞌʌlob.

5 Jini Faraón rey bʌ ti Egipto, tsiꞌ choco tilel i winicob ti 
Jerusalén. Cheꞌ bʌ tsiꞌ yubiyob jini caldeojob yaꞌ baꞌ woliyob 
ti guerra ti pat Jerusalén tsiꞌ tʌtsꞌʌyob i bʌ. 6 Tsaꞌ tili i tꞌan 
lac Yum baꞌan jini xꞌaltꞌan Jeremías. Lac Yum, i Dios Israel, 
tsiꞌ yʌlʌ: 7 Jini rey am bʌ ti Judá tsiꞌ chocoyet tilel chaꞌan maꞌ 
cꞌajtibeñon i coltʌntel. Mi caj a suben: “Pꞌisi ti a wenta pejtel 
chuqui miꞌ caj ti ujtel. Jini xguerrajob loqꞌuemoꞌ bʌ ti Egipto 
chaꞌan miꞌ coltañet mi caj i chaꞌ sujtelob tiꞌ lumal. 8  Chaꞌ talob 
jini caldeojob tiꞌ contra ili tejclum. Mi caj i mʌjlelob i chaꞌan. 
Mi caj i pulob ti cꞌajc. Cheꞌ woliꞌ yʌl lac Yum”. Cheꞌʌch mi caj 
a suben. 9 Suben jaꞌel: “Mach a ñop lot. Mach a lon ñaꞌtan mi 

junyajlel majlemobix jini caldeojob, come mach isujmic. Chaꞌ 
talob. 10 Mi tsaꞌ mʌjli a chaꞌan, mi tsaꞌ jach cʌle chaꞌtiquil 
uxtiquil caldeojob lojwemoꞌ bʌ cheꞌ laj majlemobix i piꞌʌlob, 
jasʌl chaꞌtiquil uxtiquil chaꞌan miꞌ pulob ili tejclum ti cꞌajc. 
Cheꞌ woliꞌ yʌl lac Yum”. Cheꞌ yom maꞌ suben, cheꞌen lac Yum.

11 Cheꞌ bʌ woliꞌ tilelob i winicob Faraón, tsiꞌ tʌtsꞌʌyob i bʌ jini 
xguerrajob caldeojob. 12  Jini chaꞌan tsiꞌ teche xʌmbal Jeremías. 
Tsaꞌ loqꞌui ti Jerusalén chaꞌan miꞌ majlel tiꞌ lumal Benjamín, 
chaꞌan miꞌ qꞌuel jini lum tsaꞌ bʌ i mʌñʌ. 13  Cheꞌ yaꞌ jach an 
tiꞌ tiꞌ tsꞌajc i cꞌabaꞌ Benjamín, jini xcʌnta tiꞌ Irías (i yalobil 
Hananías) tsiꞌ chucu jini xꞌaltꞌan Jeremías. Tsaꞌ cajiꞌ jopꞌben i 
mul: Jatet wolaꞌ choñon lojon tiꞌ cꞌʌb jini caldeojob, cheꞌen.

14 Jeremías tsiꞌ yʌlʌ: Mach isujmic cheꞌ bajcheꞌ wolaꞌ wʌl. 
Maꞌanic wolic choñetla tiꞌ cꞌʌb caldeojob, cheꞌen. Pero maꞌanic 
tsiꞌ ñopo Irías. Tsiꞌ cʌchʌ Jeremías. Tsiꞌ pʌyʌ majlel baꞌan 
añoꞌ bʌ i yeꞌtel. 15 Tsaꞌ michꞌayob jini yumʌlob. Tsiꞌ jatsꞌʌyob. 
Tsiꞌ ñupꞌuyob ti mʌjquibʌl yaꞌ tiꞌ yotot jini secretario Jonatán, 
come woliꞌ cꞌʌñob i yotot chaꞌan mʌjquibʌl.

Sedequías tsiꞌ pejca Jeremías
16  Yaꞌ tsaꞌ cʌle cabʌl qꞌuin yaꞌ ti mʌjquibʌl ti yebal otot. 17 Jini 

rey Sedequías tsiꞌ choco majlel i winic chaꞌan miꞌ pʌy tilel 
Jeremías. Cheꞌ pʌybilix ochel tiꞌ yotot rey, tsiꞌ pejcayob i bʌ ti 
mucul jach. Jini rey tsiꞌ cꞌajtibe: ¿Bajcheꞌ woliꞌ yʌl lac Yum? 
¿Tsaꞌ ba tili i tꞌan? cheꞌen. Tsaꞌ cu, cheꞌen Jeremías. Mi caj a 
wʌjqꞌuel ti cꞌʌb jini rey ti Babilonia, cheꞌen.

18  Jeremías tsiꞌ sube jaꞌel: ¿Chuqui c mul? ¿Chuqui tsac 
tumbeyet? ¿Chuqui tsac tumbe a winicob chaꞌan maꞌ ñupꞌon? 
19 ¿Baqui an jini xꞌaltꞌañob a chaꞌan tsaꞌ bʌ i subeyet lot? Tsiꞌ 
yʌlʌyob: “Mach talic jini rey chumul bʌ ti Babilonia. Maꞌanic 
mi caj i contrajiñet ila ti a lumal”, lon cheꞌob. 20 A wocolic 
ubibeñon c tꞌan, c rey. A wocolic jacꞌbeñon chuqui wolij 
cꞌajtibeñet. Mach a chocon majlel tiꞌ yotot jini secretario 
Jonatán ame chʌmicon yaꞌi, cheꞌen Jeremías. 21 Jini chaꞌan 
jini rey Sedequías tsiꞌ yʌqꞌue mandar i winicob. Tsiꞌ pʌyʌyob 
majlel Jeremías yaꞌ ti patio am bʌ tiꞌ wenta jini xqꞌueloñelob. 
Ti jujumpꞌejl qꞌuin tsaꞌ aqꞌuenti pan jinto tsaꞌ laj jili pan ti 
tejclum. Cheꞌ jini tsaꞌ cʌle Jeremías ti jini patio am bʌ tiꞌ 
wenta xqꞌueloñelob.

JEREMIAS 37

El Antiguo Testament en el ch'ol de Tumbalá  ©Liga Bíblica Internacional, 2011 



1418

Tsaꞌ pʌjyi loqꞌuel Jeremías tiꞌ yajñib jaꞌ

38  Cheꞌ bʌ woli ti tꞌan Jeremías tiꞌ tojlel pejtel winicob, 
tsiꞌ wen ubiyob Sefatías (i yalobil Matán), yicꞌot 

Gedalías (i yalobil Pasur), yicꞌot Jucal (i yalobil Selemías), 
yicꞌot Pasur (i yalobil Malquías). Tsiꞌ yʌlʌ Jeremías: 2  Lac 
Yum woliꞌ yʌl: “Mi caj i chʌmelob ti espada yicꞌot ti wiꞌñal 
yicꞌot ti cꞌamʌjel pejtel muꞌ bʌ i cʌytʌlob ti ili tejclum, pero 
mi caj i cuxtʌyelob pejtel muꞌ bʌ i yʌcꞌob i bʌ tiꞌ cꞌʌb jini 
caldeojob. Mi caj i mʌjlel i chaꞌan caldeojob. Cuxul mi caj i 
yajñelob jini muꞌ bʌ i yumañob. 3  Ili tejclum mi caj i yʌjqꞌuel 
tiꞌ cꞌʌb laꞌ contrajob muꞌ bʌ i yumañob jini rey ti Babilonia. 
Mi caj i chꞌʌmob. Cheꞌ woliꞌ yʌl lac Yum”, cheꞌen Jeremías. 
4 Jini chaꞌan jini yumʌlob tsaꞌ chaꞌ majli i subeñob jini rey: 
A wocolic laꞌ chʌmic ili winic Jeremías. Come tiꞌ caj i tꞌan 
woliꞌ cꞌuñꞌañob soldadojob yicꞌot pejtel winicob cheꞌ bajcheꞌ 
jaytiquil tsaꞌ cʌleyob wʌꞌ ti tejclum. Ili winic maꞌanic woliꞌ 
coltañob. Woliꞌ yʌcꞌob ti jisʌntel, cheꞌob.

5 Jini rey Sedequías tsiꞌ yʌlʌ: Melela bajcheꞌ laꞌ wom, come 
an ti laꞌ wenta. Mach mejlic c tiqꞌuetla, cheꞌen. 6 Jini chaꞌan tsiꞌ 
cʌchʌyob Jeremías. Tsiꞌ juꞌsayob baꞌ tocol lum chaꞌan i yajñib 
jaꞌ. Ili lum i chaꞌañʌch Malquías i yalobil rey. An tiꞌ wenta jini 
xqꞌuelojelob tiꞌ pat i yotot rey. Tsiꞌ juꞌsayob ti lazo. Maꞌanic jaꞌ 
ti yebal, pero tam jini ocꞌol. Jeremías tsaꞌ supꞌ ochi ti ocꞌol.

7-8  Juntiquil etíope i cꞌabaꞌ Ebedmelec, am bʌ i yeꞌtel tiꞌ yotot 
rey, tsiꞌ yubi yaꞌan Jeremías tiꞌ yajñib jaꞌ. Cheꞌ bʌ tsiꞌ yubi, tsaꞌ 
loqꞌui tiꞌ yotot rey. Tsaꞌ majli i pejcan jini rey yaꞌ baꞌ buchul tiꞌ 
tiꞌ tsꞌajc i cꞌabaꞌ Benjamín. Tsiꞌ sube: 9 C yum, c rey, an i mul 
ili winicob chaꞌan tsiꞌ yotsayob jini xꞌaltꞌan Jeremías tiꞌ yajñib 
jaꞌ. Mi caj i chʌmel ti wiꞌñal yaꞌi come tsaꞌix jili waj ti tejclum, 
cheꞌen.

10 Jini chaꞌan jini rey tsiꞌ sube Ebedmelec: Pʌyʌ majlel 
uxtiquil winicob. Letsanla loqꞌuel jini xꞌaltꞌan Jeremías 
ame chʌmic tiꞌ yajñib jaꞌ, cheꞌen. 11 Cheꞌ jini Ebedmelec 
tsiꞌ pʌyʌ majlel uxtiquil winicob. Tsaꞌ ochi tiꞌ yotot rey ti 
yebal otot baꞌ lotol tsucul pisil. Tsiꞌ cʌchʌ pisil ti lazo. Tsiꞌ 
juꞌsa tiꞌ yajñib jaꞌ baꞌan Jeremías. 12  Jini etíope Ebedmelec 
tsiꞌ sube: Acꞌʌ jini tsucul pisil ti yebal a mis yicꞌot jini lazo, 
cheꞌen. Jeremías tsiꞌ mele cheꞌ bajcheꞌ tsaꞌ subenti. 13  Cheꞌ 

jini tsiꞌ letsayob loqꞌuel Jeremías ti patio am bʌ tiꞌ wenta 
xqꞌuelojelob.

Sedequías tsiꞌ pejca Jeremías
14 Jini rey Sedequías tsiꞌ pʌyʌ jini xꞌaltꞌan Jeremías. Tsiꞌ pejca 

yaꞌ ti yuxpꞌejlel bʌ i tiꞌ i Templo lac Yum. Jini rey tsiꞌ sube: 
An chuqui com cꞌajtibeñet. Yom maꞌ subeñon. Mach maꞌ muc, 
cheꞌen. 15 Jeremías tsiꞌ sube: Mi cheꞌʌch mic mel bajcheꞌ wolaꞌ 
wʌl, ¿mach ba muqꞌuic a wʌcꞌon ti chʌmel? Cheꞌ mic subeñet 
bajcheꞌ yom maꞌ mel, maꞌanic mi caj a jacꞌ, cheꞌen Jeremías. 
16  Jini chaꞌan jini rey Sedequías tsiꞌ mucu waꞌchoco i tꞌan tiꞌ 
cꞌabaꞌ lac Yum tiꞌ tojlel Jeremías. Tsiꞌ yʌlʌ: Laꞌ i qꞌuelonla lac 
Yum tsaꞌ bʌ i meleyonla, jini cuxul bʌ lac Yum. Maꞌanic mi caj 
cʌqꞌuet ti chʌmel. Maꞌanic mi caj cʌqꞌuet tiꞌ wenta ili winicob 
yomoꞌ bʌ i tsʌnsañet, cheꞌen.

17 Jini chaꞌan Jeremías tsiꞌ sube: Lac Yum jiñʌch i Dios 
Panchan yicꞌot Pañimil, i Dios Israel. Lac Yum woliꞌ yʌl: “Mi 
a wom a jacꞌon, acꞌʌ a bʌ tiꞌ wenta jini yumʌlob chocbiloꞌ bʌ 
tilel i chaꞌan i rey Babilonia. Cheꞌ jini mi caj a cuxtʌyel. Cheꞌ 
jini mach muqꞌuic i pulel ti cꞌajc ili tejclum. Cuxul mi caj 
a wajñel temel yicꞌot a piꞌʌlob añoꞌ bʌ ti a wotot. 18  Pero mi 
maꞌanic maꞌ wʌcꞌ a bʌ tiꞌ cꞌʌb jini yumʌlob loqꞌuemoꞌ bʌ ti 
Babilonia, mi caj i yʌjqꞌuel ili tejclum tiꞌ cꞌʌb jini caldeojob. Mi 
caj i pulob ti cꞌajc. Cheꞌ jini maꞌanic majch mi caj i coltañet 
loqꞌuel tiꞌ cꞌʌbob”, cheꞌen Jeremías. 19 Jini rey Sedequías 
tsiꞌ yʌlʌ: Mic bʌcꞌñan jini judíojob tsaꞌ bʌ i yʌcꞌʌyob i bʌ tiꞌ 
cꞌʌb jini caldeojob. Ticꞌʌl mi caj cʌjqꞌuel tiꞌ wenta chaꞌan miꞌ 
ticꞌlañoñob, cheꞌen. 20 Pero Jeremías tsiꞌ sube: Maꞌanic mi caj 
a wʌjqꞌuel tiꞌ wenta. Jacꞌbeñon wʌle. Mij cꞌajtibeñet ti wocol 
tꞌan, come jiñʌch i tꞌan lac Yum woli bʌ c subeñet. Muqꞌuic a 
jacꞌ, tijicñayet mi caj a cuxtiyel. 21 Pero mi maꞌanic maꞌ loqꞌuel 
ti tejclum, mi caj i tilel wocol cheꞌ bajcheꞌ tsiꞌ pʌsbeyon 
lac Yum. 22  Tsaj qꞌuele pejtel jini xꞌixicob tsaꞌ bʌ cʌleyob 
tiꞌ yotot jini rey ti Judá. Tsaꞌ laj pʌjyiyob loqꞌuel tiꞌ wenta 
jini yumʌlob chocbiloꞌ bʌ tilel i chaꞌan i rey Babilonia. Jini 
yumʌlob tsiꞌ subeyob: “Tsaꞌ laꞌ ñopbe i tꞌan laꞌ piꞌʌlob, pero tsaꞌ 
jach i lotiyetla. Jini chaꞌan maꞌanic laꞌ coltʌntel. Cheꞌ bʌ tsiꞌ 
qꞌueleyetla ti wocol, tsiꞌ cʌyʌyetla”, cheꞌob. 23  Ñaꞌtan cheꞌ jini, 
mi caj i pʌjyelob loqꞌuel ti a wotot pejtel a wijñamob yicꞌot a 

walobilob tiꞌ wenta jini caldeojob. Jatet jaꞌel maꞌanic mi caj a 
colel tiꞌ cꞌʌbob. Jini rey am bʌ ti Babilonia mi caj i chuquet tiꞌ 
cꞌʌb. Mi caj i pul ili tejclum. Cheꞌ tsiꞌ yʌlʌ Jeremías.

24 Sedequías tsiꞌ sube: Mach yomic maꞌ suben yambʌ winic 
chuqui tsaꞌ subeyon. Cheꞌ jini maꞌanic mi caj a chʌmel. 25 Mi 
tsaꞌ caji yubiñob jini yumʌlob wolij cꞌajtibeñet bajcheꞌ yom 
mic mel, mi tsaꞌ tili i cꞌajtibeñet chuqui tsaꞌ subeyon yicꞌot 
bajcheꞌ tsac jacꞌʌ, co jach yom maꞌ subeñob 26  tsaꞌ cꞌajtibeyon 
chaꞌan mic pꞌuntañet chaꞌan mach awomic mic chaꞌ choquet 
majlel tiꞌ yotot Jonatán ame chʌmiquet yaꞌi, cheꞌen jini rey. 
Tsaꞌ majli Jeremías. 27 Tsaꞌ tiliyob jini yumʌlob baꞌan Jeremías 
chaꞌan yomob i ñaꞌtan chuqui tsiꞌ sube jini rey. Jeremías 
tsiꞌ yʌlʌ cheꞌ bajcheꞌ tsiꞌ sube jini rey. Jini chaꞌan tsaꞌ chaꞌ 
majliyob jini yumʌlob. Maꞌanic majqui tsiꞌ yubi chuqui tsaꞌ 
ujti ti mucul. 28  Jini chaꞌan Jeremías tsaꞌ cʌle ti jini patio baꞌan 
xqꞌuelojelob jinto tsaꞌ ochiyob jini caldeojob ti Jerusalén. Yaꞌto 
an ti Jerusalén cheꞌ bʌ tsaꞌ mʌjli i chaꞌañob.

Tsaꞌ ochi Jerusalén tiꞌ wenta i contrajob 
(2 R. 24.20―25.21; 2 Cr. 36.17-21; Jer. 52.3-30)

39  I bolompꞌejlel jab cheꞌ woli ti yumʌl Sedequías rey 
bʌ ti Judá tsaꞌ tili ti guerra jini rey Nabucodonosor 

yicꞌot pejtel i winicob tiꞌ contra Jerusalén. Tsiꞌ joyoyob. 
2  Cheꞌ junlujumpꞌejlix (11) jab i yumʌntel Sedequías cheꞌ tiꞌ 
bolompꞌejlel tsic tiꞌ chꞌʌmpꞌejlel uw, tsaꞌ mejliyob ti ochel. 
3  Pejtel jini yumʌlob chꞌoyoloꞌ bʌ ti Babilonia tsaꞌ tiliyob ti 
buchtʌl yaꞌ tiꞌ tiꞌ tsꞌajc xinlʌpʌl bʌ an. Yaꞌ añob Nergal Sarezer 
yicꞌot Samgar Nebo yicꞌot Sarsequim yicꞌot Rabsaris yicꞌot 
yambʌ Nergal Sarezer jini ñuc bʌ i yaj coltaya rey yicꞌot pejtel 
jini yumʌlob chocbiloꞌ bʌ tilel chaꞌan i rey Babilonia.

4 Jini rey Sedequías yicꞌot i winicob añoꞌ bʌ i yeꞌtel ti guerra 
tsaꞌ putsꞌiyob. Ajñel tsaꞌ ñumiyob ti pʌcꞌʌbʌl i chaꞌan jini rey 
baꞌ waꞌal tsꞌajc ti jujunwejl. Cheꞌ ti acꞌʌlel tsaꞌ loqꞌuiyob ti 
tejclum. Tsaꞌ majliyob ti joctʌl i cꞌabaꞌ Arabá. 5 Jini caldeojob 
tsiꞌ yajñesayob. Yaꞌ tsiꞌ tajayob Sedequías ti joctʌl lʌcꞌʌl ti 
Jericó. Cheꞌ bʌ tsiꞌ cʌchʌyob, tsiꞌ pʌyʌyob majlel baꞌan jini rey 
Nabucodonosor yaꞌ baꞌ woli ti jijlel ti Ribla tiꞌ lumal Hamat. 
Jini rey tsiꞌ yʌcꞌʌ i tꞌan tiꞌ contra. 6 Tsiꞌ tsʌnsa i yalobilob 
Sedequías yaꞌ ti Ribla tiꞌ tojel i wut Sedequías. Tsiꞌ tsʌnsa jaꞌel 

pejtel jini añoꞌ bʌ i yeꞌtel ti Judá. 7 Tsiꞌ pit tꞌojbe loqꞌuel i wut 
Sedequías. Tsiꞌ cʌchʌ ti cadena tac chaꞌan miꞌ pʌy majlel ti 
Babilonia.

8  Jini caldeojob tsiꞌ laj puluyob ti cꞌajc i yotot rey yicꞌot yan 
tac bʌ otot. Tsiꞌ jemeyob i tsꞌajquil Jerusalén. 9 Nabuzaradán 
i capitán soldadojob tsiꞌ pʌyʌ majlel ti Babilonia pejtel i 
colojbal winicob cuxulob to bʌ ti tejclum, yicꞌot jini winicob 
tsaꞌ bʌ i bajñel cʌyʌyob i piꞌʌlob chaꞌan miꞌ yotsañob i bʌ tiꞌ 
wenta, yicꞌot pejtel winicob xꞌixicob tsaꞌ bʌ cʌleyob ti Judá. 
10 Jini jach pobrejoꞌ bʌ mach bʌ anic i lum tsaꞌ cʌleyob ti 
Judá. Nabuzaradán tsiꞌ yʌqꞌueyob i cʌntan tsꞌusubil yicꞌot 
jamil.

Nabucodonosor tsiꞌ cʌnta Jeremías
11 Nabucodonosor, rey bʌ ti Babilonia, tsiꞌ yʌcꞌʌ i tꞌan chaꞌan 

miꞌ cʌntʌntel Jeremías. Tsiꞌ sube jini capitán Nebuzaradán: 
12  Pʌyʌ. Cʌntan. Mach yomic maꞌ wis ticꞌlan. Melben cheꞌ 
bajcheꞌ miꞌ subeñet, cheꞌen. 13  Jini chaꞌan jini capitán 
Nebuzaradán, yicꞌot Nabusazbán, yicꞌot Rabsaris, yicꞌot Nergal 
Sarezer jini ñuc bʌ i yaj coltaya rey, yicꞌot pejtelel yumʌlob 
i chaꞌañoꞌ bʌ jini rey ti Babilonia, 14 tsiꞌ chocoyob majlel 
winicob chaꞌan miꞌ yʌcꞌob ti colel Jeremías yaꞌ baꞌ ñupꞌul ti 
patio tiꞌ wenta xqꞌuelojelob. Tsiꞌ yʌcꞌʌyob ti cʌntʌntel tiꞌ wenta 
Gedalías (i yalobil Ahicam, i yalobil bʌ Safán) chaꞌan miꞌ chaꞌ 
pʌjyel tiꞌ yotot. Jini chaꞌan tsaꞌ sujti ti chumtʌl Jeremías yicꞌot 
i piꞌʌlob.

Ebedmelec mi caj i coltʌntel
15 Tsaꞌ tili i tꞌan Lac Yum baꞌan Jeremías cheꞌ ñupꞌul to 

ti patio tiꞌ wenta soldadojob. Tsiꞌ yʌlʌ: 16  Suben jini etíope 
Ebedmelec: “I Yum Panchan yicꞌot Pañimil, i Dios Israel, woliꞌ 
yʌl: Awila to, mi caj c tsꞌʌctesan c tꞌan tiꞌ contra ili tejclum. Mi 
caj cʌqꞌuen i toj i mul. Maꞌanic mi caj j coltan. Ti jim bʌ ora 
mux caj a qꞌuel chuqui mi caj i yujtel. 17 Pero mi caj j coltañet 
ti jini qꞌuin, cheꞌen lac Yum. Maꞌanic mi caj a wʌjqꞌuel tiꞌ cꞌʌb 
jini winicob muꞌ bʌ a bʌcꞌñan. 18  Mi caj j coltañet. Maꞌanic mi 
caj a chʌmel ti espada. Mi caj cʌqꞌueñet a cuxtʌlel cheꞌ bajcheꞌ 
a majtan chaꞌan tsaꞌ ñopoyon”. Cheꞌ yom maꞌ suben, cheꞌen lac 
Yum.

JEREMIAS 39

El Antiguo Testament en el ch'ol de Tumbalá  ©Liga Bíblica Internacional, 2011 



1422

I colojbal judíojob yicꞌot Gedalías

40  I tꞌan lac Yum tsaꞌ bʌ tili baꞌan Jeremías: Jini capitán 
Nabuzaradán, tsiꞌ pʌyʌ majlel Jeremías ti cadena 

tac yicꞌot pejtel i piꞌʌlob loqꞌuemoꞌ bʌ ti Jerusalén yicꞌot ti 
Judá tsaꞌ bʌ pʌjyiyob majlel ti Babilonia. 2  Pero tsiꞌ yʌcꞌʌ ti 
colel Jeremías. Tsiꞌ sube: A Yum Dios tsiꞌ choco tilel ili wocol 
ti jini tejclum. 3 Tsꞌʌcʌl tsiꞌ mele cheꞌ bajcheꞌ tsiꞌ wʌn alʌ. Tiꞌ 
caj laꞌ mul tsiꞌ choco tilel ili wocol chaꞌan maꞌanic tsaꞌ laꞌ 
jacꞌbe i tꞌan. Jini chaꞌan woliyetla ti wocol. 4 Awilan wolix 
c locꞌsʌbeñet jini cadena am bʌ ti a cꞌʌb. Mi a wom majlel 
quicꞌot yaꞌ ti Babilonia, conla. Muꞌto j cʌntañet. Pero mi mach 
a womic majlel, utsꞌat maꞌ cʌytʌl ti ili lum. Yajcan baqui a 
wom majlel. Yom majliquet baꞌ utsꞌat ti a wut. 5 Utsꞌat mi a 
wom sujtel yaꞌ baꞌan Gedalías (i yalobil Ahicam, i yalobil bʌ 
Safán), come waꞌchocobil chaꞌan i rey Babilonia. Woliꞌ mel 
i yeꞌtel gobernador ti pejtelel tejclum tac ti Judá. Cucu ti 
chumtʌl a wicꞌot a piꞌʌlob mi a wom. Mele bajcheꞌ jach utsꞌat 
ti a wut, cheꞌen. Cheꞌ jini, jini capitán Nabuzaradán tsiꞌ yʌcꞌʌ 
ti colel. Tsiꞌ yʌqꞌue i bʌl i ñʌcꞌ yicꞌot yambʌ i majtan. 6 Jini 
chaꞌan Jeremías tsaꞌ sujti ti Mizpa baꞌan Gedalías (i yalobil 
Ahicám). Tsaꞌ chumle yicꞌot Gedalías yicꞌot jini winicob tsaꞌ bʌ 
cʌleyob ti jini lum.

7 Jini soldadojob añoꞌ bʌ i yeꞌtel ti ili lum tsiꞌ yubiyob 
waꞌchocobilix Gedalías (i yalobil Ahicam) chaꞌan i rey 
Babilonia. Tsiꞌ yubiyob laj acꞌbilobix tiꞌ wenta Gedalías yicꞌot 
pejtel jini pobrejoꞌ bʌ tsaꞌ bʌ cʌleyob ti Judá. 8  Jini chaꞌan tsaꞌ 
tiliyob ti Mizpa baꞌan jini gobernador Gedalías. Tsaꞌ tiliyob 
Ismael (i yalobil Netanías), Johanán yicꞌot Jonatán (i yalobilob 
Corea), Seraías (i yalobil Zanhumet), yicꞌot i yalobilob Efai 
chꞌoyoloꞌ bʌ ti Netafat, yicꞌot Jezarías i yalobil winic chumul 
bʌ ti Maacat yicꞌot i winicob. 9 Gedalías (i yalobil Ahicam) 
tsiꞌ waꞌchoco i tꞌan tiꞌ tojlelob. Tsiꞌ yʌlʌ: Mach laꞌ bʌcꞌñan jini 
caldeojob. Qꞌueleyob ti laꞌ yum. Chumlenla wʌꞌ ti laꞌ lumal. 
Jacꞌbenla i tꞌan jini rey am bʌ ti Babilonia. Cheꞌ jini tijicña 
mi caj laꞌ wajñel. 10 Joñon an queꞌtel wʌꞌ ti Mizpa chaꞌan mic 
pejcan jini caldeojob cheꞌ miꞌ tilelob i qꞌuel bajcheꞌ añetla 
wʌꞌ ti laꞌ lumal. Jatetla an laꞌ weꞌtel ti laꞌ lum chaꞌan mi laꞌ 
tucꞌ tsꞌusub yicꞌot yambʌ i wut teꞌ yicꞌot aceite. Yom mi laꞌ 

chumtʌl ti laꞌ tejclum baqui jach laꞌ wom. Cheꞌ tsiꞌ subeyob 
jini gobernador Gedalías.

11 Jini caldeojob pam pujquemoꞌ bʌ ti Moab yicꞌot ti Amón 
yicꞌot ti Edom yicꞌot ti yan tac bʌ tejclum tsiꞌ yubiyob 
waꞌchocobilix Gedalías (i yalobil Ahicam i yalobil bʌ Safán). 
Aqꞌuebilix i yeꞌtel tiꞌ tojlel jini rey ti Babilonia. 12  Jini chaꞌan 
tsaꞌ chaꞌ tiliyob ti Judá pejtel judíojob loqꞌuemoꞌ bʌ ti 
jujumpꞌejl lum baꞌ tsaꞌ putsꞌiyob majlel. Tsiꞌ yumayob Gedalías 
chumul bʌ ti Mizpa. Tsiꞌ tempayob i yaꞌlel tsꞌusub yicꞌot i wut 
teꞌ. Wen on tsiꞌ tucꞌuyob.

Ismael tsiꞌ contraji Gedalías
13 Johanán (i yalobil Carea) yicꞌot pejtel jini soldadojob añoꞌ 

bʌ i yeꞌtel ti Judá tsaꞌ tem majliyob ti Mizpa baꞌan Gedalías. 
14 Tsiꞌ subeyob: ¿Mach ba a wujilic talix Ismael (i yalobil 
Netanías) chaꞌan miꞌ tsʌnsañet? Chocbil tilel i chaꞌan Baalis 
i rey amoñob, cheꞌob. Pero Gedalías maꞌanic tsiꞌ ñopbeyob i 
tꞌan. 15 Johanán (i yalobil Carea) tsiꞌ sube Gedalías ti mucul 
jach: Laꞌix majlicon chaꞌan mic tsʌnsan Ismael (i yalobil 
Netanías). Maꞌanic majqui mi caj i ñaꞌtan. ¿Chucoch maꞌ lon 
acꞌ a bʌ ti tsʌnsʌntel? Cheꞌ jini mi caj i pam pujquelob jini 
judíojob tsaꞌ bʌ i chaꞌ tempayob i bʌ chaꞌan miꞌ yumañet. Cheꞌ 
jini mi caj i laj jilelob c piꞌʌlob ti Judá, cheꞌen. 16 Pero Gedalías 
(i yalobil Ahicam) tsiꞌ sube: Mach cheꞌic yom maꞌ mel Johanán, 
come mach talic Ismael i tsʌnsañon. Mach isujmic bajcheꞌ 
wolaꞌ wʌl, cheꞌen.

41  Cheꞌ ti wucpꞌejlel uw tsaꞌ tili ti Mizpa Ismael (i 
yalobil Netanías i yalobil bʌ Elisama) i pꞌolbal jini rey. 

Tsaꞌ piꞌleyob tilel cabʌl yumʌlob yicꞌot lujuntiquil i winicob. 
Tsiꞌ julaꞌtayob Gedalías (i yalobil Ahicam). Tsiꞌ tem cꞌuxuyob 
waj yaꞌ ti Mizpa. 2  Tsaꞌ chꞌojyi Ismael (i yalobil Netanías) yicꞌot 
jini lujuntiquil i winicob tsaꞌ bʌ i piꞌleyob tilel. Tsiꞌ lowoyob 
Gedalías ti espada. Cheꞌ jini tsiꞌ tsʌnsayob jini gobernador 
waꞌchocobil bʌ chaꞌan jini rey ti Babilonia. 3 Ismael tsiꞌ tsʌnsa 
jaꞌel pejtel jini judíojob yicꞌot pejtel jini caldeojob woli bʌ i 
coltañob Gedalías.

4 Ti yijcꞌʌlal cheꞌ maxto anic majqui tsiꞌ yubi chuqui tsaꞌ 
ujti, 5 tsaꞌ tiliyob chʌncꞌal winicob loqꞌuemoꞌ bʌ ti Silo yaꞌ ti 
Samaria. Tsijlem i pislel yicꞌot bocbil i tsuctiꞌ. Lajchibilobix 

i bʌcꞌtal. Woliꞌ chꞌʌmob tilel majtañʌl yicꞌot pom chaꞌan 
miꞌ yʌcꞌob tiꞌ yotot lac Yum. 6 Ismael (i yalobil Netanías) tsaꞌ 
loqꞌui ti Mizpa chaꞌan miꞌ tajob ti bij. Cheꞌ bʌ tsiꞌ tajayob, tsiꞌ 
subeyob: Laꞌla baꞌan Gedalías (i yalobil Ahicam), cheꞌen.

7 Cheꞌ bʌ tsaꞌ cꞌotiyob ti tejclum, Ismael tsiꞌ setꞌ tꞌojbeyob 
i bicꞌ ili winicob yicꞌot i piꞌʌlob. Tsiꞌ chocoyob ochel ti pozo. 
8  Pero lujuntiquil winicob tsiꞌ subeyob: Mach a tsʌnsañon lojon, 
come an c chaꞌan lojon cabʌl trigo yicꞌot cebada yicꞌot aceite 
yicꞌot chab lotbil bʌ ti mucul, cheꞌob. Jini chaꞌan maꞌanic 
tsiꞌ tsʌnsayob. Tsaꞌ bajñel coliyob cheꞌ bʌ tsaꞌ chʌmi i piꞌʌlob. 
9 Wen colem jini pozo baꞌ tsiꞌ choco ochel pejtel jini chꞌujlelʌl 
Ismael cheꞌ ujtel to i tsʌnsañob. Anix ora melbil jini pozo. Jini 
rey Asa tsiꞌ melbeyob pozo jini chumuloꞌ bʌ ti Mizpa cheꞌ bʌ 
tsaꞌ tili Baasa, rey bʌ ti Israel chaꞌan miꞌ contrajin ti guerra. 
Ismael tsiꞌ butꞌu jini pozo yicꞌot jini chʌmeñoꞌ bʌ tsaꞌ bʌ i 
tsʌnsa.

10 Cheꞌ jini Ismael tsiꞌ pʌyʌ majlel i colojbal winicob añoꞌ bʌ 
ti Mizpa, jini xchꞌoc bʌ i yalobilob rey yicꞌot pejtel tsaꞌ bʌ 
cʌleyob ti Mizpa tiꞌ wenta Gedalías, jini waꞌchocobil bʌ chaꞌan 
jini capitán Nabuzaradán. Ismael tsiꞌ laj cʌchʌyob majlel ti 
junwejl jaꞌ baꞌan amoñob. 11 Johanán (i yalobil Carea) yicꞌot 
pejtel jini soldadojob añoꞌ bʌ i yeꞌtel ti Judá tsiꞌ yubiyob 
chuqui tsiꞌ mele Ismael. 12  Tsiꞌ pʌyʌyob majlel winicob chaꞌan 
miꞌ contrajiñob ti guerra chaꞌan cabʌl i jontolil Ismael. Tsiꞌ 
tajayob lʌcꞌʌl ti jaꞌ yaꞌ ti Gabaón. 13 Tsaꞌ ñucꞌayob i pusicꞌal 
jini cʌchʌloꞌ bʌ añoꞌ bʌ tiꞌ wenta Ismael cheꞌ bʌ tsiꞌ qꞌueleyob 
Johanán yicꞌot jini soldadojob añoꞌ bʌ i yeꞌtel ti Judá. 14 Tsiꞌ 
laj cʌyʌyob Ismael chaꞌan miꞌ sujtelob yicꞌot Johanán. 15 Pero 
Ismael tsaꞌ putsꞌi yicꞌot waxʌctiquil i winicob. Tsaꞌ majliyob 
baꞌan amoñob.

16 Johanán yicꞌot pejtel jini soldadojob añoꞌ bʌ i yeꞌtel 
ti Judá tsiꞌ chaꞌ pʌyʌyob pejtel jini loqꞌuemoꞌ bʌ ti Mizpa, 
jiñobʌch tsaꞌ bʌ cʌleyob tiꞌ wenta Gedalías: soldadojob, 
xꞌixicob, alpꞌeñelob yicꞌot eunucojob. Johanán tsiꞌ tajayob 
ti Gabaón. Tsiꞌ chaꞌ pʌyʌyob tilel. 17 Tsaꞌ loqꞌuiyob yaꞌi. Tsaꞌ 
majliyob ti chumtʌl ti Belén come tsiꞌ ñaꞌtayob majlel ti 
Egipto. 18  Tsiꞌ bʌcꞌñayob jini caldeojob, come Ismael tsiꞌ 
tsʌnsa jini gobernador Gedalías waꞌchocobil bʌ chaꞌan jini 
rey ti Babilonia.

JEREMIAS 41

El Antiguo Testament en el ch'ol de Tumbalá  ©Liga Bíblica Internacional, 2011 



1425

I tꞌan Jeremías tiꞌ tojlel Johanán

42  Pejtel jini soldadojob añoꞌ bʌ i yeꞌtel ti Judá yicꞌot 
Johanán (i yalobil Carea) yicꞌot Azarías (i yalobil 

Osaías) yicꞌot pejtel winicob, jini ñucoꞌ bʌ yicꞌot chꞌoꞌchꞌocoꞌ 
bʌ, tsaꞌ tili i pejcañob jini xꞌaltꞌan Jeremías. 2  Tsiꞌ subeyob: 
Ubiñon lojon, chaꞌan wolij cꞌajtibeñet ti wocol tꞌan, pejcan a 
Yum Dios chaꞌan miꞌ coltañon lojon, come maꞌanix jaytiquilon 
lojon cheꞌ bajcheꞌ wolaꞌ qꞌuel. 3 Cꞌajtiben a Yum Dios chaꞌan miꞌ 
subeñon lojon baqui yom mic majlel lojon. Cꞌajtiben chaꞌan miꞌ 
cʌntesañon lojon chuqui yom mic mel lojon, cheꞌob. 4 Jeremías 
tsiꞌ subeyob: Mi caj c mel cheꞌ bajcheꞌ woli laꞌ wʌl. Mi caj c 
pejcan lac Yum Dios. Mi caj c chaꞌ subeñetla pejtel chuqui miꞌ 
sub. Maꞌanic mi caj c muc, cheꞌen. 5 Tsiꞌ jacꞌʌyob: Testigojʌch 
lac Yum. Mi isujm maꞌ subeñon lojon i tꞌan, xucꞌul mi caj c 
mel lojon bajcheꞌ miꞌ subeñet lac Yum Dios. 6 Mi caj c jacꞌben 
lojon i tꞌan lac Yum Dios mi utsꞌat mi cubin lojon o mi mach 
utsꞌatic, come wolic xiqꞌuet lojon chaꞌan maꞌ pejcan. Cheꞌ jini 
utsꞌat mi caj cajñel lojon cheꞌ mic jacꞌben lojon i tꞌan lac Yum 
Dios, cheꞌob.

7 Ñumenix lujumpꞌejl qꞌuin tsaꞌ tili i tꞌan lac Yum baꞌan 
Jeremías. 8  Jini chaꞌan Jeremías tsiꞌ pʌyʌ tilel Johanán (i 
yalobil Carea) yicꞌot jini soldadojob añoꞌ bʌ i yeꞌtel ti Judá 
yicꞌot pejtel winicob, jini ñucoꞌ bʌ yicꞌot jini chꞌoꞌchꞌocoꞌ bʌ. 
9 Tsiꞌ subeyob: Tsac pejca lac Yum, i Dios Israel. Tsac mele 
cheꞌ bajcheꞌ tsaꞌ laꞌ cꞌajtibeyon. Tsac sube chuqui tsaꞌ laꞌ wʌlʌ. 
Lac Yum tsiꞌ yʌlʌ: 10 “Yom wʌꞌ jach mi laꞌ chumtʌl ti laꞌ lum. 
Cheꞌ jini mi caj j coltañetla. Maꞌanic mi caj c jisañetla. Mi caj 
c pʌqꞌuetla yilal. Maꞌanic mi caj c boquetla. Cheꞌ utsꞌat maꞌ 
jacꞌbeñon, mi caj c mel c pusicꞌal chaꞌan jini ñuc bʌ wocol 
tsaꞌ bʌ c chocbeyetla tilel. 11 Mach yomic mi laꞌ bʌcꞌñan jini 
rey ti Babilonia. Cʌyʌx laꞌ bʌcꞌñan. Maꞌanic chuqui mi caj 
i tumbeñetla, come añon quicꞌotetla chaꞌan mij coltañetla 
loqꞌuel tiꞌ cꞌʌb. 12  Mi caj c ñijcʌben i pusicꞌal jini rey chaꞌan miꞌ 
pꞌuntañetla chaꞌan mi mejlel laꞌ chʌn ajñel ti laꞌ lum”, cheꞌen.

13 Pero mi mach laꞌ womic laꞌ jacꞌben i tꞌan laꞌ Yum Dios, 
mi maꞌanic mi laꞌ cʌytʌl ti ili lum, 14 mi tsaꞌ laꞌ wʌlʌ: “Wersa 
com lojon majlel ti chumtʌl ti Egipto baꞌ maꞌanic guerra, baꞌ 
maꞌanic i tꞌan trompeta mi wiꞌñal”, mi cheꞌetla, 15 ubibenla i 

tꞌan lac Yum pejteletla tsaꞌ bʌ cʌleyetla cheꞌ bʌ tsaꞌ jiliyob laꞌ 
piꞌʌlob ti Judá. I Yum Panchan yicꞌot Pañimil, i Dios Israel 
woliꞌ yʌl: “Mi wersa laꞌ wom majlel ti chumtʌl ti Egipto, mi 
caj laꞌ jilel yaꞌ ti Egipto. 16 Jini espada woli bʌ laꞌ bʌcꞌñan mi 
caj i tsajcañetla majlel ti Egipto baꞌ mi caj laꞌ chʌmel. 17 Pejtel 
winicob muꞌ bʌ i majlelob ti Egipto chaꞌan cheꞌʌch yom i 
bajñel pusicꞌal mi caj i chʌmelob ti espada yicꞌot ti wiꞌñal 
yicꞌot ti cꞌamʌjel. Maꞌanic majch mi caj i coltan i bʌ cheꞌ mic 
chocben tilel jini ñuc bʌ wocol.

18  Cheꞌ bajcheꞌ tsac chocbeyob tilel wocol jini chumuloꞌ bʌ 
ti Jerusalén cheꞌ wen michꞌon, cheꞌ jaꞌel mi caj c michꞌleñetla 
cheꞌ mi laꞌ majlel ti Egipto. Junyajlel chꞌijiyem mi caj laꞌ 
cʌytʌl. Mi caj laꞌ pꞌajtʌl. Mi caj laꞌ wʌꞌlentel. Maꞌanix mi caj 
laꞌ chʌn qꞌuel laꞌ lumal”. Cheꞌ woliꞌ yʌl lac Yum. 19 Lac Yum 
tsiꞌ subeyetla ti wocol tꞌan: “Mach yomic mi laꞌ majlel ti 
Egipto, i colojbalet bʌ la Judá”, cheꞌen. Jini chaꞌan ñaꞌtanla 
ti isujm tsaꞌix c wʌn subeyetla chuqui mi caj i yujtel ti 
laꞌ tojlel. 20 Mux caj laꞌ chʌmel chaꞌan laꞌ sajtemal. Come 
tsaꞌ laꞌ subeyon majlel baꞌan laꞌ Yum Dios. Tsaꞌ subeyon 
lojon: “Cꞌajtiben a Dios bajcheꞌ yom mic mel lojon. Cheꞌ jini 
pejtel muꞌ bʌ i subeñet lac Yum mi caj c mel lojon. Subeñon 
lojon. Mux caj c mel lojon”, cheꞌetla. 21 Tsaꞌix c laj subeyetla 
pero maꞌanic woli laꞌ jacꞌben i tꞌan laꞌ Yum Dios mi tsꞌitaꞌic 
ti pejtelel chuqui tsiꞌ yʌlʌ. 22  Ñaꞌtanla cheꞌ jini, mi caj laꞌ 
chʌmel ti espada yicꞌot ti wiꞌñal yicꞌot ti cꞌamʌjel yaꞌ baꞌ mi 
laꞌ majlel ti chumtʌl come woli laꞌ bajñel yajcan laꞌ wajñib 
cheꞌ bajcheꞌ yom laꞌ pusicꞌal.

Tsaꞌ majliyob ti Egipto

43  Jeremías tsaꞌ ujti i laj subeñob i tꞌan lac Yum Dios. 
Cheꞌ bajcheꞌ Dios tsiꞌ sube Jeremías tsiꞌ chaꞌ subeyob. 

2  Azarías (i yalobil Osaías) yicꞌot Johanán (i yalobil Carea) 
chan tsiꞌ meleyob i bʌ. Tsiꞌ yʌlʌyob: A lot wolaꞌ subeñon lojon. 
Maꞌanic tsiꞌ chocoyet tilel Dios chaꞌan maꞌ ticꞌon lojon. Jatet 
tsaꞌ wʌlʌ: “Mach yomic mi laꞌ majlel ti chumtʌl ti Egipto”, 
pero mach tilemic ti Dios ili tꞌan. 3 Baruc (i yalobil Nerías) 
tsiꞌ xiqꞌuiyet chaꞌan maꞌ wʌcꞌon lojon tiꞌ cꞌʌb jini caldeojob laj 
contrajob chaꞌan miꞌ tsʌnsañoñob. Cʌchʌl mi caj i pʌyoñob 
majlel ti Babilonia, cheꞌob.

4 Jini chaꞌan maꞌanic tsiꞌ jacꞌbeyob i tꞌan lac Yum jini 
Johanán yicꞌot soldadojob añoꞌ bʌ i yeꞌtel ti Judá. Maꞌanic tsaꞌ 
jalꞌayob ti Judá. 5 Johanán yicꞌot jini soldadojob añoꞌ bʌ i yeꞌtel 
tsiꞌ pʌyʌyob majlel pejtel jini chumuloꞌ bʌ ti Judá yicꞌot jini 
pam pujquemoꞌ bʌ ti ñajtʌl tsaꞌ bʌ sujtiyob ti Judá, 6 winicob 
xꞌixicob, yicꞌot i yalobilob, yicꞌot jini xchꞌoc bʌ i yalobilob rey 
yicꞌot pejtelob tsaꞌ bʌ i yumayob Gedalías, jini waꞌchocobil 
bʌ chaꞌan jini capitán Nabuzaradán. Tsiꞌ pʌyʌyob majlel jaꞌel 
jini xꞌaltꞌan Jeremías yicꞌot Baruc. 7 Tsaꞌ tiliyob ti Egipto, come 
maꞌanic tsiꞌ jacꞌbeyob i tꞌan lac Yum. Tsaꞌ cꞌotiyob ti Tafnes.

8  Tsaꞌ tili i tꞌan lac Yum baꞌan Jeremías yaꞌ ti Tafnes: 9 Chꞌuyu 
majlel colem xajlel chaꞌan maꞌ muc yicꞌot tsꞌajc yaꞌ ti yebal 
jini tꞌuchlib am bʌ tiꞌ tojel i tiꞌ i yotot Faraón ti Tafnes. Pʌyʌ 
majlel jini chꞌoyoloꞌ bʌ ti Judá chaꞌan miꞌ qꞌuelob. 10 Subeñob: 

“I Yum Panchan yicꞌot Pañimil, i Dios Israel, woliꞌ yʌl: Pꞌisi 
ti laꞌ wenta chuqui wolic mel. Mi caj c pʌy tilel c winic 
Nabucodonosor rey bʌ ti Babilonia. Mi caj i waꞌchocon i 
buchlib tiꞌ pam ili xajlel tac wʌꞌ baꞌ tsac mucu. Mi caj i lichꞌ 
i pabellón wʌꞌ ti chan. 11 Tal i jisan jini añoꞌ bʌ ti Egipto. Mi 
caj i jilelob ti cꞌamʌjel. Cʌchʌl mi caj i majlelob yañoꞌ bʌ ti 
ñajt bʌ lum. Yañoꞌ bʌ mi caj i chʌmelob ti espada. Cheꞌʌch 
mi caj i jilelob cheꞌ bajcheꞌ tsac wʌn ñaꞌta, cheꞌen lac Yum. 
12  Nabucodonosor mi caj i tsucꞌ cꞌajc tiꞌ yotot tac i diosob 
Egipto. Mi caj i pulob. Mi caj i mʌjlel i chaꞌan. Cheꞌ bajcheꞌ miꞌ 
lʌp i bujc jini xcʌnta tiñʌmeꞌ cheꞌ jaꞌel mi caj i chꞌʌl i bʌ yicꞌot 
pejtel chuqui letsem bʌ i tojol ti Egipto. Tijicña i pusicꞌal mi 
caj i sujtel tiꞌ lumal. 13 Mi caj i jem jini chan bʌ oy tac am bʌ i 
tsꞌijbal yaꞌ tiꞌ tojel jini templo ti Egipto baꞌ miꞌ chꞌujutesañob 
jini qꞌuin. Mi caj i jem jini templo tac baꞌ lotol i diosob Egipto. 
Mi caj i pulob ti cꞌajc”. Subeñob cheꞌ woliꞌ yʌl lac Yum, cheꞌen.

Jeremías tsiꞌ chaꞌle subtꞌan ti Egipto

44  Tsaꞌ tili jini tꞌan baꞌan Jeremías cheꞌ yaꞌ to chumulob 
jini judíojob ti Egipto, ti Migdol yicꞌot ti Tafnes 

yicꞌot ti Menfis yicꞌot ti junwejl Patros. 2  I Yum Panchan yicꞌot 
Pañimil, i Dios Israel, woliꞌ yʌl: Tsaꞌ laꞌ qꞌuele jini ñuc bʌ wocol 
tsaꞌ bʌ c chocbeyob jini añoꞌ bʌ ti Jerusalén yicꞌot i tejclum 
tac Judá. Laꞌ wilan luꞌ jocholix. Maꞌanix i yum. 3 Tsac jisayob 
chaꞌan cabʌl i jontolil. Tsiꞌ chꞌujutesayob yambʌ diosob mach 

bʌ i cʌñʌyobic, chꞌoyoloꞌ bʌ ti ñajt bʌ pañimil. Tsiꞌ pulbeyob 
pom. Cheꞌ jini tsiꞌ techbeyoñob c michꞌajel. 4 Tsac chocbeyetla 
tilel pejtel c winicob cꞌʌlʌl ti oñiyi cꞌʌlʌl wʌle chaꞌan mic 
subeñetla ti wocol tꞌan mach yomic mi laꞌ mel ili jontolil, come 
tsꞌaꞌ mij qꞌuel. 5 Pero maꞌanic tsiꞌ jacꞌʌyob. Maꞌanic tsiꞌ cʌyʌyob 
i pulben pom yambʌ diosob. Maꞌanic tsiꞌ cʌyʌyob i mul. 6 Jini 
chaꞌan tsa cʌcꞌʌyob ti ñuc bʌ wocol ti pejtelel tejclum tac ti 
Judá yicꞌot tiꞌ bijlel tac Jerusalén chaꞌan cabʌl c michꞌajel. 
Jochol tsaꞌ cʌle laꞌ lumal. Luꞌ jejmenix woli laꞌ qꞌuel.

7 Jini chaꞌan woliꞌ yʌl lac Yum, i Dios Panchan yicꞌot Pañimil, 
i Dios Israel: ¿Chucoch mi laꞌ wʌcꞌ laꞌ bʌ ti wocol chaꞌan mi 
laꞌ junyajlel jilel, winicob yicꞌot xꞌixicob yicꞌot chꞌitoñob yicꞌot 
xchꞌocob? Cheꞌ jini maꞌanic miꞌ cʌytʌl mi juntiquilic chꞌoyol bʌ 
ti Judá. 8  ¿Chucoch mi laꞌ techbeñon c michꞌajel chaꞌan i melbal 
laꞌ cꞌʌb? Mi laꞌ pulbeñob pom yambʌ diosob wʌꞌ ti Egipto baꞌ 
tsaꞌ tiliyetla ti chumtʌl. Cheꞌ jini mi caj laꞌ tsꞌaꞌlentel ti pejtelel 
lum tac ti pañimil. 9 ¿Tsaꞌ ba ñajiyi laꞌ chaꞌan i jontolil laꞌ tatob 
yicꞌot i jontolil jini reyob ti Judá yicꞌot i jontolil jini yumʌlob? 
¿Tsaꞌ ba ñajiyi laꞌ chaꞌan laꞌ bajñel jontolil yicꞌot i jontolil laꞌ 
wijñam yaꞌ tiꞌ lumal Judá yicꞌot tiꞌ bijlel Jerusalén? 10 Cꞌʌlʌl 
wʌle maꞌanic tsiꞌ peqꞌuesayob i bʌ. Maꞌanic woliꞌ bʌcꞌñañoñob. 
Maꞌanic woliꞌ jacꞌob c mandar cheꞌ bajcheꞌ tsaj cʌntesayetla 
yicꞌot laꞌ tatob. 11 Jini chaꞌan pꞌisila ti laꞌ wenta chuqui wolic 
subeñet, cheꞌen i Yum Panchan yicꞌot Pañimil, i Dios Israel. 
Laꞌ wilan laꞌ contrajon. Mi caj c chocbeñetla tilel ñuc bʌ wocol 
chaꞌan mic junyajlel jisan pejtel jini chꞌoyoloꞌ bʌ ti Judá tsaꞌ 
bʌ i ñusʌbeyoñob c tꞌan. 12  Tsaꞌ tiliyob ti Egipto chaꞌan cheꞌʌch 
yomob i bajñel pusicꞌal. Mi caj cʌcꞌob ti wocol. Wʌꞌ ti Egipto mi 
caj i laj jilelob. Mi caj i laj chʌmelob ti espada yicꞌot ti wiꞌñal, 
jini ñucoꞌ bʌ yicꞌot jini chꞌoꞌchꞌocoꞌ bʌ. Mi caj i tsꞌaꞌlentelob, mi 
caj i yʌꞌlentelob, mi caj i pꞌajtʌlob. 13 Mi caj cʌqꞌueñob i toj i 
mul jini chumuloꞌ bʌ ti Egipto cheꞌ bajcheꞌ tsiꞌ tojoyob jini añoꞌ 
bʌ ti Jerusalén. Mi caj i jilelob ti espada yicꞌot ti wiꞌñal yicꞌot 
ti cꞌamʌjel. 14 Ti pejtelob tsaꞌ bʌ tiliyob ti Egipto mi caj i jilelob 
ilayi. Maꞌanic majqui mi caj i sujtel tiꞌ lumal Judá baꞌ yomob 
chumtʌl, jini jach muꞌ bʌ i tʌtsꞌob i bʌ tiꞌ tojlel i piꞌʌlob chaꞌan 
miꞌ sujtelob, cheꞌen lac Yum.

15 Yaꞌ tempʌbilob bajcꞌʌl winicob xꞌixicob tsaꞌ bʌ majliyob ti 
Egipto, chumuloꞌ bʌ ti Patros. Añʌch i mul ili xꞌixicob chaꞌan 

tsiꞌ pulbeyob pom jini diosteꞌ tac. Ñaꞌtʌbil i chaꞌan i ñoxiꞌalob, 
pero maꞌanic tsiꞌ tiqꞌuiyob. Tsiꞌ yʌlʌyob jini winicob: 16 Mach 
tilemic ti Dios jini tꞌan woli bʌ a subeñon lojon. Maꞌanic mi 
caj c jacꞌ lojon. 17 Mi caj c mel lojon cheꞌ bajcheꞌ com lojon. Mi 
caj c pulben pom jini xꞌixic bʌ rey ti panchan. Mi caj cʌqꞌuen i 
majtan bajcheꞌ jach cꞌamel com, cheꞌ bajcheꞌ tsiꞌ meleyob c tat 
lojon yicꞌot c reyob lojon yicꞌot añoꞌ bʌ i yeꞌtel yaꞌ tiꞌ tejclum 
tac Judá yicꞌot tiꞌ bijlel Jerusalén. Come cheꞌ jini maꞌanic c 
wiꞌñal lojon, tijicñayon lojon, wen chumulon lojon. 18  Pero cheꞌ 
bʌ tsaj cʌyʌ lojon c pulben pom jini xꞌixic bʌ rey ti panchan, 
cheꞌ bʌ tsaj cʌyʌ c chꞌujutesan lojon, an lojon c wocol cꞌʌlʌl 
wʌle. Maꞌanic c chubʌꞌan lojon. Ticꞌlʌbilon ti espada yicꞌot ti 
wiꞌñal, cheꞌob. Jini xꞌixicob tsiꞌ yʌlʌyob: 19 Cheꞌ bʌ tsac pulbe 
lojon pom jini xꞌixic bʌ rey ti panchan, ¿mach ba yujilic 
c ñoxiꞌal lojon? Ñaꞌtʌbil i chaꞌañob cheꞌ bʌ tsac chꞌujutesa 
lojon, cheꞌ bʌ tsa cʌqꞌue lojon japbil bʌ i majtan. Maꞌanic tsiꞌ 
tiqꞌuiyon lojon, cheꞌob.

20 Jini chaꞌan Jeremías tsiꞌ subeyob winicob xꞌixicob ti 
pejtelelob: 21 Cheꞌ bʌ tsaꞌ laꞌ pulu pom yaꞌ tiꞌ bijlel Jerusalén, 
jatetla a wicꞌot laꞌ tatob, laꞌ reyob, yicꞌot añoꞌ bʌ i yeꞌtel, 
¿mach ba anic tsiꞌ qꞌuele lac Yum? ¿Mach ba anic woliꞌ chʌn 
ñaꞌtan? ¿Mach ba anic tsiꞌ pꞌisi tiꞌ wenta? 22  Mach chʌn 
cuchbilix i chaꞌan laꞌ jontolil yicꞌot pejtelel chuqui mi laꞌ mel. 
Jini chaꞌan tsaꞌ pujchꞌi laꞌ lum. Tsaꞌ sujti ti tiquin bʌ lum 
mach bʌ anic i cꞌʌjñibal. Maꞌanix i yumob. Tsaꞌ pꞌajleyob jini 
yaꞌ bʌ chumulob. Tsaꞌ jiliyob. Jini chaꞌan woliyetla ti wocol 
wʌle. 23  Tsaꞌ laꞌ pulu pom. Tsaꞌ laꞌ chaꞌle mulil tiꞌ tojlel lac Yum. 
Maꞌanic tsaꞌ laꞌ jacꞌbe i tꞌan. Tsaꞌ laꞌ ñusʌbe i mandar yicꞌot 
pejtelel i cʌntesʌbal. Jini chaꞌan tsaꞌ tili ti laꞌ tojlel ili ñuc bʌ 
wocol, cheꞌen.

24 Jeremías tsiꞌ subeyob ti pejtelelob, yicꞌot jaꞌel xꞌixicob: 
Ubinla i tꞌan lac Yum, pejteletla chꞌoyolet bʌ la ti Judá, añet 
bʌ la ti Egipto. 25 I Yum Panchan yicꞌot Pañimil, i Dios Israel, 
woliꞌ yʌl: Winicob yicꞌot laꞌ wijñamob, lajal tsaꞌ laꞌ mele cheꞌ 
bajcheꞌ tsaꞌ laꞌ wʌlʌ. Tsaꞌ laꞌ wʌlʌ: “Mux caj c wersa tsꞌʌctesan 
lojon c tꞌan tiꞌ tojlel jini xꞌixic bʌ rey ti panchan cheꞌ bajcheꞌ 
tsac sube lojon. Mi caj c pulben pom. Mi caj cʌqꞌuen japil 
bʌ i majtan”, cheꞌetla. Melela, abi, cheꞌ bajcheꞌ tsaꞌ laꞌ wʌlʌ. 
26 Ubinla i tꞌan lac Yum, pejteletla chꞌoyolet bʌ la ti Judá, añet 

bʌ la ti Egipto: Pꞌisi ti laꞌ wenta come ñucʌch j cꞌabaꞌ. Tsaꞌix 
cʌcꞌʌ c tꞌan. Maꞌanix mi caj laꞌ chʌn pejcan j cꞌabaꞌ. Maꞌanix 
mi caj laꞌ chʌn al ti Egipto: “Cuxul lac Yum”, mach chʌn 
cheꞌetixla. 27 Yʌxʌlix co. Maꞌanic mi caj j coltañetla. Mi caj 
cʌqꞌuetla ti wocol. Ti pejteletla chꞌoyolet bʌ la ti Judá, añet bʌ 
la ti Egipto, mi caj laꞌ chʌmel ti espada yicꞌot ti wiꞌñal jinto mi 
laꞌ luꞌ jilel.

28  Jiñob jach muꞌ bʌ i putsꞌelob loqꞌuel ti Egipto, muꞌ bʌ 
i sujtelob ti Judá, mi caj i colelob. Maꞌanic jaytiquilob. Ti 
laꞌ pejtelel tsaꞌ bʌ tiliyetla ti chumtʌl ti Egipto mi caj laꞌ 
ñaꞌtan xucꞌul c tꞌan. Mi caj i tsꞌʌctiyel, pero mach tsꞌʌctiyic 
laꞌ tꞌan. 29 Mi caj cʌqꞌueñet laꞌ toj laꞌ mul wʌꞌ baꞌ añetla. Cheꞌ 
talix wocol mi caj laꞌ ñaꞌtan wolix i tsꞌʌctiyel c tꞌan tsaꞌ bʌ 
c wʌn subeyetla, cheꞌen. 30 Lac Yum woliꞌ yʌl: Pꞌisila ti laꞌ 
wenta. Cheꞌ bajcheꞌ tsa cʌcꞌʌ Sedequías rey bʌ ti Judá tiꞌ cꞌʌb 
Nabucodonosor rey bʌ ti Babilonia, yom bʌ i tsansan, cheꞌ mi 
caj cʌcꞌ Faraón Hofra rey bʌ ti Egipto tiꞌ cꞌʌb i contrajob yomoꞌ 
bʌ i tsʌnsan, cheꞌen lac Yum.

I tꞌan Jeremías tiꞌ tojlel Baruc

45  Jini xꞌaltꞌan Jeremías tsiꞌ sube ili tꞌan Baruc (i yalobil 
Nerías). Baruc tsiꞌ laj tsꞌijbu cheꞌ bajcheꞌ tsiꞌ sube 

Jeremías cheꞌ chʌmpꞌejlix jab i yumʌntel Josías, rey bʌ ti 
Judá: 2-3  Lac Yum, i Dios Israel woliꞌ subeñet, Baruc: Jatet tsaꞌ 
wʌlʌ: “Obol c bʌ chaꞌan cabʌl woliꞌ pꞌojlesʌbeñon wocol lac 
Yum. Wen chꞌijiyemon. Cꞌux c pusicꞌal. Mach chʌn cujchix c 
chaꞌan. Mach mejlic j cꞌaj co”, cheꞌet. 4 Yom abi mic subeñet 
bajcheꞌ woliꞌ yʌl lac Yum: “Qꞌuele wolix c chaꞌ jem jini tsaꞌ bʌ 
c waꞌchoco. Jini pʌcꞌbil bʌ c chaꞌan ti a lumal wolic chaꞌ boc. 
5 ¿Woli ba a ñop a pʌs a bʌ ti ñuc? Mach yomic. Ñaꞌtan, mi caj 
cʌcꞌ ti wocol pejtel winicob xꞌixicob, cheꞌen lac Yum, pero mi 
caj j coltañet. Mi caj a colel ti guerra baqui jach maꞌ majlel”. 
Cheꞌ woli yʌl lac Yum, cheꞌen Jeremías.

Tꞌan tiꞌ tojlel Egipto

46  Tsaꞌ tili i tꞌan lac Yum baꞌan jini xꞌaltꞌan Jeremías ti 
contra Egipto yicꞌot i winicob jini Faraón Necao, rey 

bʌ ti Egipto. 2  Yaꞌ añob soldadojob tiꞌ tiꞌ jini ñoj jaꞌ Eufrates yaꞌ 
ti Carquemis. Nabucodonosor, rey bʌ ti Babilonia, tsiꞌ chucu 

ili tejclum cheꞌ tiꞌ chʌmpꞌejlel jab cheꞌ woli ti yumʌl Joacim (i 
yalobil Josías) rey bʌ ti Judá.

3 Chajpan laꞌ bʌ. Cucula ti guerra. 4 Tajsinla jini caballo. 
Cꞌʌchiꞌla. Lʌpʌla i mʌctijib laꞌ jol. Jucꞌu laꞌ machit. Lʌpʌ laꞌ 
pislel chaꞌan guerra. 5 ¿Chucoch cꞌunix woliꞌ yubiñob jini 
pꞌʌtʌloꞌ bʌ? ¿Chucoch woliꞌ sutqꞌuiñob i bʌ? Lamital tsaꞌ 
yajliyob. Lamital woliꞌ putsꞌelob ti ajñel. Maꞌanic miꞌ sujtelob i 
can qꞌuelob i pat. An bʌqꞌuen baqui jach miꞌ majlelob, cheꞌen 
lac Yum. 6 Ajñesanla. Mʌctanla jini xputsꞌelob yujiloꞌ bʌ ajñel 
xʌmbal. Mach yomic miꞌ colelob jini pꞌʌtʌloꞌ bʌ. Tʌctʌcñayix 
miꞌ majlelob. Woliꞌ yajlelob yaꞌ ti norte baꞌan i tiꞌ jaꞌ i cꞌabaꞌ 
Eufrates.

7 ¿Majqui jini muꞌ bʌ i xijtꞌesan letsel i bʌ cheꞌ bajcheꞌ jini ñoj 
jaꞌ Nilo cheꞌ butꞌul? Miꞌ pam mʌctan lum. 8  Jiñʌch Egipto. Miꞌ 
bajñel ñijcan i bʌ cheꞌ bajcheꞌ colem jaꞌ. Miꞌ lon al tiꞌ bajñel 
pusicꞌal: Mi caj c pam ñumel ti pañimil. Mi caj c jisan jini 
tejclum yicꞌot jini yaꞌ bʌ chumulob. 9 Conla, cheꞌob. Yom pꞌis 
miꞌ majlelob carreta tac yicꞌot caballo. Laꞌ ñaxan majlicob jini 
pꞌʌtʌloꞌ bʌ yicꞌot jini chꞌoyoloꞌ bʌ ti Cus yicꞌot ti Put chuculoꞌ bʌ 
i chaꞌan mʌctijibʌl tac, yicꞌot jini chꞌoyol bʌ ti Lud wen yujiloꞌ 
bʌ julbʌl ti jalʌjb, lon cheꞌob. 10 Pero jiñʌch i Yum Panchan 
yicꞌot Pañimil muꞌ bʌ caj i mʌjlel i chaꞌan ti jim bʌ qꞌuin. Mi 
caj i qꞌuextʌbeñob i mul i contrajob. Mi caj i yʌqꞌueñob i toj i 
mul jini egiptojob. Jini caldeojob mi caj i tsʌnsañob egiptojob 
ti espada yaꞌ ti norte tiꞌ tꞌejl jini jaꞌ Eufrates. Mi caj i yʌqꞌuentel 
tsʌnsʌbil bʌ i majtan lac Yum Dios, i Yum Panchan yicꞌot 
Pañimil. 11 Cucula ti Galaad winicob xꞌixicob chꞌoyoloꞌ bʌ ti 
Egipto. Chꞌʌmʌla majlel i bojñib laꞌ bʌcꞌtal yicꞌot yan tac bʌ 
tsꞌac, pero mach lajmiquetla. Lolom jach mi laꞌ cꞌʌn cabʌl tsꞌac. 
12  Ti pejtelel pañimil tsiꞌ yubiyob chaꞌan tsaꞌ tꞌuchtʌntiyetla. 
Woliyetla ti quisin. Ti ñajtʌl miꞌ yubintel a woñel, come tsiꞌ 
cujuyob i bʌ jini pꞌʌtʌloꞌ bʌ. Temel tsaꞌ yajliyob.

13 Lac Yum tsiꞌ wʌn sube jini xꞌaltꞌan Jeremías: Tal i jisan 
Egipto jini Nabucodonosor rey bʌ ti Babilonia. 14 Laꞌ, subeñob 
ti Egipto yicꞌot ti Migdol. Subeñob ti Menfis yicꞌot ti Tafnes: 

“Chajpan laꞌ bʌ. Cucula ti guerra, come talob i joyetla jini muꞌ 
bʌ caj i tsʌnsañetla ti espada”. Cheꞌ yom maꞌ subeñob, cheꞌen. 
15 ¿Chucoch maꞌanic tsaꞌ mejli i coltañetla laꞌ yum muꞌ bʌ laꞌ 
cꞌuxbin? Tsaꞌ yajli chaꞌan ñucʌch lac Yum tsaꞌ bʌ i choco jubel. 

16 Lac Yum tsiꞌ yʌcꞌʌ ti yajlel cabʌlob. Pꞌulul tsaꞌ yajliyob. Tsiꞌ 
yʌlʌyob: Conla ti sujtel ti lac lumal baꞌan lac piꞌʌlob, come 
cabʌl woli lac jilel ti espada, cheꞌob. 17 Pejcanla jini Faraón 
Hofra rey bʌ ti Egipto, come cheꞌ jach miꞌ tech leto. Mach 
mʌjlic i chaꞌan, come mi toꞌol ñusan qꞌuin cheꞌ i yorajlelix miꞌ 
chajpan i bʌ. 18  Jini Rey, i cꞌabaꞌ i Yum Panchan yicꞌot Pañimil, 
miꞌ yʌl: Tal juntiquil ñuc bʌ ti isujm. An i ñuclel cheꞌ bajcheꞌ 
Tabor jini chan bʌ wits yicꞌot jaꞌel jini wits Carmel, lʌcꞌʌl bʌ 
ti colem ñajb. 19 Jini chumulet bʌ la ti Egipto, chajpanla laꞌ bʌ 
chaꞌan mi laꞌ majlel ti ñajt bʌ lum. Come jochol mi caj i cʌytʌl 
Menfis. Mi caj i luꞌ jejmel i yotot tac.

20 Anquese i tꞌojol jax Egipto cheꞌ bajcheꞌ i ñaꞌ wacax, pero 
tal jaj loqꞌuem bʌ ti norte. Mi caj i cꞌux. 21 Egipto tsiꞌ yʌqꞌueyob 
taqꞌuin cabʌl soldadojob chaꞌan miꞌ coltañob ti guerra. Woliꞌ 
sutqꞌuiñob i pat cheꞌ bajcheꞌ alʌ tat wacax am bʌ i bʌqꞌuen. 
Temel woliꞌ putsꞌelob. Mach xucꞌulobic cheꞌ tiꞌ yorajlel jini 
ñuc bʌ wocol. Jiñʌch i yorajlel cheꞌ miꞌ qꞌuextʌbentelob i 
mul. 22-23  Ñʌchꞌʌlob cheꞌ bajcheꞌ lucum, miꞌ putsꞌelob majlel 
egiptojob. Miꞌ yochelob i contrajob ñajt bʌ chꞌoyolob. Miꞌ 
tsepob jubel jini chumuloꞌ bʌ ti Egipto cheꞌ bajcheꞌ mi lac secꞌ 
jubel colem teꞌel. Cabʌlob i contrajob cheꞌ bajcheꞌ sajcꞌ. Jini 
chaꞌan maꞌanic majqui mi mejlel i ticꞌob. Wen yujilob jisaya. 
24 Egipto mi caj i yʌjqꞌuel ti quisin. Mi caj i yʌjqꞌuel tiꞌ wenta 
jini chꞌoyoloꞌ bʌ ti norte.

25 I Yum Panchan yicꞌot Pañimil, i Dios Israel, woliꞌ yʌl: Mi 
caj cʌqꞌuen i toj i mul Amón, i dios Tebas, yicꞌot Faraón, yicꞌot 
pejtel Egipto, yicꞌot pejtel i diosob, yicꞌot i yumob muꞌ bʌ i 
cꞌuxbiñob diosteꞌ tac. 26 Mi caj cʌcꞌob tiꞌ cꞌʌb Nabucodonosor, 
rey bʌ ti Babilonia, yicꞌot añoꞌ bʌ i yeꞌtel yomoꞌ bʌ i tsʌnsañob. 
Pero ti wiꞌil bʌ ora mi caj i colel Egipto. Mi caj i chaꞌ ñucꞌan. 
27 Mach laꞌ chaꞌlen bʌqꞌuen jatetla tsaꞌ bʌ sujtiyetla ti laꞌ lumal. 
C winiquetla. Mach laꞌ mel laꞌ pusicꞌal. Mi caj c chaꞌ pʌyetla 
tilel laꞌ wicꞌot laꞌ walobilob anquese ñajt pujquemetla, anquese 
chuculetla tiꞌ wenta yambʌ yumʌlob. Mi caj i chaꞌ sujtel Jacob. 
Mi caj i cꞌaj i yo, tijicña i pusicꞌal. Maꞌanic chuqui mi caj i 
bʌcꞌñan. 28  Mach a chaꞌlen bʌqꞌuen, c winic, Jacob, cheꞌen lac 
Yum. Añon quicꞌotet. Mi caj c luꞌ jisan yambʌ winicob, pero 
mach jatetic. Jini jach mi caj c jultesʌbeñet a pusicꞌal. Maꞌanic 
mi caj c toꞌol ñusan a mul, cheꞌen lac Yum.

Tꞌan tiꞌ tojlel filisteojob

47  Tsaꞌ tili i tꞌan lac Yum baꞌan jini xꞌaltꞌan Jeremías 
cheꞌ maxto tilemic jini Faraón chaꞌan miꞌ jisan Gaza i 

chaꞌan filisteojob.
2  Lac Yum woliꞌ subeñob jini filisteojob: Yaꞌ ti norte woliꞌ 

bujtꞌel jaꞌ. Talix butꞌjaꞌ i pam mʌctan a lum yicꞌot a cꞌajbal, 
yicꞌot a tejclum tac yicꞌot jini yaꞌ bʌ chumulob. Winicob miꞌ 
cajelob ti oñel chaꞌan bʌqꞌuen. Pejtel xchumtʌl tac miꞌ cajelob 
ti uqꞌuel. 3 Ubiben i tꞌan caballo yicꞌot jini carreta tac woli bʌ 
i tujcꞌañob ñumel. Woliꞌ putsꞌelob winicob. Maꞌanic miꞌ sujtel 
i can qꞌuelob i yalobilob yaꞌ tiꞌ pat. Maꞌañobix i pꞌʌtʌlel tiꞌ 
tojlel i contrajob. 4 Come tal i yorajlel cheꞌ mi caj i junyajlel 
jisʌntelob jini filisteojob yicꞌot i yaj coltayajob ti Tiro yicꞌot 
ti Sidón. Come lac Yum woliꞌ jisan filisteojob tilemoꞌ bʌ ti 
Caftor jini lum joyol bʌ ti jaꞌ. 5 Mi caj i laj pulelob Gaza yicꞌot 
Ascalón yicꞌot pejtel xchumtʌl tac ti joctʌl. Ubinla filisteojob, 
i pꞌolbalet bʌ la jini Anaquim. Cabʌl mi caj laꞌ chaꞌlen uqꞌuel. 
Mi caj laꞌ wʌl: 6 Mach yujilic ñʌjchꞌel i yespada lac Yum. ¿Jal 
to ba mi caj a chaꞌ otsan espada tiꞌ yotot? Laꞌ ajnicon lojon, 
cheꞌetla. 7 Pero mach mejlic i jacꞌ i ticꞌol cheꞌ anto i yeꞌtel i 
yespada lac Yum. Come wersa mi caj i laj jisan jini chumuloꞌ 
bʌ tiꞌ tiꞌ colem ñajb.

Tꞌan tiꞌ tojlel moabob

48  Jiñʌch i tꞌan i Yum Panchan yicꞌot Pañimil, i Dios 
Israel, tiꞌ contra Moab: Obol i bʌ Nebo, jejmenix 

i yotot tac. Woliyob ti quisin Quiriataim yicꞌot Misgab. 
Tsaꞌix jili i pꞌʌtʌlel. 2  Maꞌanix i ñuclel Moab. Yaꞌ ti Hesbón 
tsiꞌ temeyob i tꞌan chaꞌan miꞌ contrajiñob: “Conla. Laꞌ lac 
jisan”, cheꞌob. Ñʌchꞌʌl mi caj i cʌytʌl Madmena. Mi caj 
i laj putsꞌelob i winicob, ajñesʌbilob ti espada. 3 Woliyob 
ti oñel ti Horonaim chaꞌan ñuc bʌ wocol. Luꞌ jejmen 
tac i yotot. 4 Jisʌbilix Moab. Cꞌʌlʌl ti Zoar miꞌ yubintel 
i yuqꞌuel. 5 Woliyob ti uqꞌuel majlel ti Luhit, come yaꞌ tiꞌ 
bijlel Horonaim tsiꞌ yubibeyob i tꞌan jini woliyoꞌ bʌ ti 
jisaya. 6 Cucula ti putsꞌel. Coltan laꞌ bʌ cheꞌ bajcheꞌ burro ti 
mateꞌel mach bʌ anic i yum. 7 Tsaꞌ laꞌ ñopo laꞌ coltan laꞌ bʌ 
ti tsꞌajquibil bʌ otot baꞌ lotol cabʌl chubʌꞌañʌl. Jini chaꞌan 

mi caj laꞌ cʌjchel majlel yicꞌot laꞌ dios Quemos yicꞌot i 
motomajob yicꞌot i yumob.

8  Tal laꞌ contra i luꞌ jisan laꞌ tejclum tac yicꞌot jini xchumtʌl 
tac ti joctʌl yicꞌot tiꞌ chañelal cheꞌ bajcheꞌ tsiꞌ yʌlʌ lac Yum. 
Maꞌanic laꞌ coltʌntel. 9 Aqꞌuen i wichꞌ Moab, come yomix 
wejlel majlel yubil. Jochol mi caj i cʌytʌl i tejclum tac. Luꞌ 
jejmenix i yotot tac. Maꞌanix i yum. 10 Obol i bʌ jini am bʌ i 
tsꞌuꞌlel tiꞌ yeꞌtel lac Yum. Obol i bʌ muꞌ bʌ i bajñel cʌntan i 
yespada tiꞌ yotot cheꞌ pʌybilix chaꞌan miꞌ melben i yeꞌtel lac 
Yum. 11 Cꞌʌlʌl tiꞌ cajibal tsiꞌ mulayob alas año bʌ ti Moab. Tsiꞌ 
meleyob bajcheꞌ jach yom i pusicꞌal. Yaꞌ jach tiꞌ lumal tsaꞌ 
coliyob. Xucꞌul tsaꞌ chumleyob. Maꞌanic majch tsiꞌ chocoyob 
loqꞌuel tiꞌ yajñib. Maꞌanic tsaꞌ wersa pʌjyiyob majlel ti ñajtʌl. 
Jini chaꞌan chan miꞌ melob i bʌ. Mach juꞌsʌbilobic i pusicꞌal. 
12  Pꞌisi ti laꞌ wenta, cheꞌen lac Yum, tal i yorajlel cheꞌ mi caj 
c chocben tilel xticꞌlayajob muꞌ bʌ caj i wersa choc loqꞌuel 
Moab tiꞌ lumal cheꞌ bajcheꞌ vino muꞌ bʌ laꞌ ñusan ti jujumpꞌejl 
i yajñib. Ti wiꞌil mi caj i tojpꞌejl jini vaso tac. 13 Ti jim bʌ ora 
Moab mi caj i yubin quisin chaꞌan tsiꞌ cꞌuxbi Quemos, cheꞌ 
bajcheꞌ tsiꞌ chaꞌle quisin i pꞌolbal Israel chaꞌan tsiꞌ ñopoyob lot 
ti Betel.

14 Mi laꞌ lon al: “Xguerrajon lojon. Wen chꞌejlon lojon. Mach 
cujilic lojon bʌqꞌuen”, cheꞌetla. 15 Talob muꞌ bʌ caj i jisañob 
Moab yicꞌot pejtel i tejclum. Jini chꞌiton winicob ti Moab tsaꞌix 
majliyob ti chʌmel. Mi caj i tsʌnsʌntelob ti guerra. Cheꞌ tsiꞌ 
yʌlʌ jini Rey, i Yum Panchan yicꞌot Pañimil. Cheꞌʌch i cꞌabaꞌ. 
16 Mach jalix mi caj i tilel ñuc bʌ wocol ti a tojlel Moab. Pꞌis 
woliꞌ tilel i tajet wocol. 17 Ucꞌtanla Moab pejteletla muꞌ bʌ laꞌ 
cʌn, chumulet bʌ la ti lʌcꞌʌl. Subula: “Lástima, come tsaꞌix 
bʌcꞌ jili cheꞌ bajcheꞌ barateꞌ cheꞌ pꞌʌtʌl to, cheꞌ wen i tꞌojol jax”. 
18  Loqꞌuenla ti Dibón baꞌ tijicñayetla. Buchiꞌla ti yambʌ lum 
mach bʌ laꞌ chaꞌanic. Come tsaꞌix juliyob muꞌ bʌ caj i jisañob 
Moab. Woliꞌ jisañob tsꞌajquibil bʌ laꞌ wotot. 19 Waꞌiꞌla ti bij jini 
chumulet bʌ la ti Aroer. Cꞌajtibeñob xputsꞌelob chuqui woliꞌ 
yujtel.

20 Jisʌbilix i yumʌntel Moab, jisʌbilix i ñuclel. Chaꞌlenla 
oñel yicꞌot uqꞌuel. Subeñob xchumtʌlob tiꞌ tiꞌ jini Arnón 
chaꞌan jisʌbilix Moab. 21 Dios tsiꞌ yʌqꞌueyob i toj i mul pejtel 
jini tejclum tac ti joctʌl. Jejmenix Holón yicꞌot Jahaza yicꞌot 

Mefaat, 22  yicꞌot Dibón, yicꞌot Nebo, yicꞌot Bet Diblataim. 
Laꞌ sajtic Moab cheꞌ bajcheꞌ xyʌcꞌajel, come chan tsiꞌ mele i 
bʌ tiꞌ tojlel lac Yum. Laꞌ cʌlec tiꞌ xej. Laꞌ wajlentic, 23  yicꞌot 
Quiriataim, yicꞌot Betgamul yicꞌot Betmeón, 24 yicꞌot Queriot, 
yicꞌot Bosra, yicꞌot pejtel tejclum tac tiꞌ lumal Moab, jini 
lʌcꞌʌloꞌ bʌ yicꞌot jini ñajtoꞌ bʌ. 25 Maꞌanix i yumʌntel Moab. 
Maꞌanix i pꞌʌtʌlel chaꞌan miꞌ coltan i bʌ, cheꞌen lac Yum.

26 Laꞌ i chaꞌlen yʌcꞌajel. Laꞌ i ñolqꞌuin i bʌ tiꞌ xej. Laꞌ wajlentic, 
come chan tsiꞌ mele i bʌ tiꞌ tojlel lac Yum. 27 An a mul chaꞌan 
tsaꞌ wajle Israel. Tsaꞌ xujchꞌibe i chubʌꞌan. Tijicñayet cheꞌ bʌ 
tsiꞌ yubi wocol. 28  Pejtel chumulet bʌ la ti Moab, loqꞌuenla ti laꞌ 
tejclum. Mux caj laꞌ wajñel cheꞌ bajcheꞌ xmucuy muꞌ bʌ i mel i 
cꞌuꞌ tiꞌ tiꞌ chꞌen.

29 La cujil wen chan miꞌ mel i bʌ Moab. Ñuc miꞌ mel i bʌ. 
Miꞌ tsꞌaꞌlen yañoꞌ bʌ. Wen chꞌejl i pusicꞌal chaꞌan i mul. 30 Miꞌ 
tsꞌaꞌlen c tꞌan, cheꞌen lac Yum. Miꞌ bajñel sub i bʌ ti ñuc. Wen 
yujil lot, yujil michꞌajel. Mach wenic i melbal. 31 Jini chaꞌan 
mic chaꞌlen oñel, mi cuctꞌan Moab yicꞌot jini pꞌʌtʌloꞌ bʌ ti 
Kirar.

32  Winicob ti Sibma, ñumen mi cucꞌtañet bajcheꞌ i winicob 
Jazer, come tsaꞌ luꞌ jisʌnti laꞌ tsꞌusubil. Tsaꞌ chilbentiyetla 
pejtel i wut teꞌ yicꞌot i yaꞌlel tsꞌusub tsaꞌ bʌ laꞌ loto. 33 Maꞌanix 
cꞌajbal, maꞌanix tijicña bʌ. Wen chꞌijiyem i lumal Moab. 
Jocholix i yotlel tsꞌusub. Maꞌanix majqui miꞌ petsꞌben loqꞌuel 
i yaꞌlel. Miꞌ chaꞌleñob oñel, pero chaꞌan jach bʌqꞌuen, mach 
chaꞌanic i tijicñʌyel i pusicꞌal. 34 Miꞌ chaꞌleñob cꞌam bʌ tꞌan yaꞌ 
ti Hesbón yicꞌot Eleale. Cꞌʌlʌl ti Jahaza woliꞌ yubintel, yaꞌ ti 
Zoar cꞌʌlʌl ti Horonaim yicꞌot ti Eglet jaꞌel. Woliyob ti uqꞌuel, 
come mi caj i tiquin i yaꞌlel jini colem jaꞌ Nimrim.

35 Yaꞌ ti Moab mi caj cʌcꞌ ti jisʌntel jini muꞌ bʌ i yʌqꞌuen i 
majtan i dios yicꞌot jini muꞌ bʌ i pulben pom, cheꞌen lac Yum. 
36 Jini chaꞌan mic chaꞌlen tsic pusicꞌal. Chꞌijiyemon cheꞌ bajcheꞌ 
flauta chaꞌan woli ti wocol Moab yicꞌot jini winicob chumuloꞌ 
bʌ ti Kirbares. Tsaꞌ luꞌ sajti pejtel i chubʌꞌan tsaꞌ bʌ i tempayob. 
37 Jucꞌbilix i jol, bocbilix i tsuctiꞌ. Tsejpemix i cꞌʌb. Lʌpʌl i 
chaꞌan coxtal. 38  Uꞌucñayob yaꞌ tiꞌ pam i yotot yicꞌot tiꞌ bijlel 
tac tejclum ti pejtelel i lumal Moab, come tsac bicꞌti jemeyob 
cheꞌ bajcheꞌ miꞌ tojpꞌel ucꞌum cheꞌ maꞌanix majch miꞌ mulan, 
cheꞌen lac Yum. 39 Maꞌanix i pꞌʌtʌlel. Cabʌl woliyob ti uqꞌuel. 

Woli ti quisin Moab. Woliyob ti wajleya jini añoꞌ bʌ tiꞌ joytʌlel. 
Miꞌ cajelob ti bʌqꞌuen.

40 Lac Yum woliꞌ yʌl: Jini tal bʌ tiꞌ contra Moab mi caj i bʌcꞌ 
cꞌotel cheꞌ bajcheꞌ xiyeꞌ welel bʌ i wichꞌ. 41 Mi caj i chꞌʌmob 
jini tejclum tac yicꞌot tsꞌajquibil bʌ i yotot tac. Jini pꞌʌtʌloꞌ bʌ 
winicob ti Moab lajal mi caj i sujtelob cheꞌ bajcheꞌ xꞌixicob 
woliyoꞌ bʌ ti bajqꞌuel. 42  Mi caj i luꞌ jisʌntel Moab. Mi caj i 
junyajlel sajtelob ili wʌꞌ bʌ chumulob, come chan tsiꞌ meleyob 
i bʌ tiꞌ tojlel lac Yum. 43 Baqui jach miꞌ majlelob an bʌqꞌuen, an 
yac, an i jajp chꞌen, cheꞌen lac Yum. 44 Jini muꞌ bʌ i putsꞌtan 
i contra mi caj i yajlel ochel baꞌ tocol lum. Jini muꞌ bʌ i 
letsel loqꞌuel yaꞌi mi caj i chujquel ti yac. Come joñon mi 
caj c chocbeñob tilel ili uxchajp wocol ti jim bʌ ora cheꞌ mi 
cʌqꞌueñob i toj i mul, cheꞌen lac Yum. 45 Miꞌ putsꞌelob majlel 
ti Hesbón, pero maꞌanic i coltʌntel come tsaꞌix tejchi cꞌajc 
ti Hesbón. Wolix ti pulel i yotot rey yicꞌot jini templo tac ti 
Sihon i tejclum rey. Mi caj i pam ñumel jini cꞌajc ti Moab. Mi 
caj i laj jisʌntelob i winicob tsaꞌ bʌ i chañꞌesayob i bʌ.

46 Obol a bʌ Moab. Jisʌbilob jini muꞌ bʌ i cꞌuxbiñob a dios 
Quemos. Cʌchbilob majlel chꞌiton bʌ yicꞌot xchꞌoc bʌ a 
walobilob. 47 Pero ti jini tal to bʌ ora mi caj c chaꞌ coltan Moab, 
cheꞌen lac Yum. Cheꞌi mi caj i yujtel meloñel.

Tꞌan tiꞌ tojlel amoñob

49  ¿Chuqui woli laꞌ mel? ¿Chucoch wʌꞌ chumuletla tiꞌ 
tejclum tac Israel? ¿Mach ba añobic israelob chaꞌan 

miꞌ bajñel chumtʌlob ilayi? Jatetla muꞌ bʌ laꞌ chꞌujutesan laꞌ 
dios Milcom, ¿chucoch tsaꞌ laꞌ choco loqꞌuel jini chumuloꞌ bʌ 
tiꞌ lumal Gad? 2  Jini chaꞌan ñaꞌtanla, tal i yorajlel cheꞌ mi caj 
c choc tilel laꞌ contrajob chaꞌan miꞌ techob guerra ti contra 
Rabá tiꞌ contra jini amoñob yaꞌ bʌ chumulob. Mi caj i sujtel i 
tejclum ti mucoñibʌl. Mi caj i laj pulel jini xchumtʌl tac. Jini 
israelob mi caj i chaꞌ chꞌʌmob i lum. Mi caj c choquetla loqꞌuel 
baꞌ tsaꞌ laꞌ chocoyob loqꞌuel, cheꞌen lac Yum.

3 Chaꞌlenla uqꞌuel añet bʌ la ti Hesbón, come jisʌbilix Hai. 
Chaꞌlenla uqꞌuel xchumtʌlob tiꞌ joytʌlel Rabá. Lʌpʌla coxtal. 
Mele laꞌ pusicꞌal. Ñopo laꞌ mujcun laꞌ bʌ ti teꞌel come qꞌuechel 
miꞌ majlel laꞌ dios Milcom ti ñajt bʌ lum yicꞌot jini motomajob 
yicꞌot jini yumʌlob muꞌ bʌ i chꞌujutesañob. 4 Lon tijicñayetla 

wʌꞌ ti joctʌl. Mi laꞌ lon ñaꞌtan xucꞌulet chaꞌan cabʌl laꞌ 
chubʌꞌan. “¿Majqui mi caj i contrajiñonla?” cheꞌetla. 5 Joñon 
mi caj c pʌyob tilel muꞌ bʌ caj i contrajiñetla, cheꞌen lac Yum, 
i Dios Panchan yicꞌot Pañimil. Cabʌl mi caj laꞌ chaꞌlen bʌqꞌuen 
cheꞌ joyoletla ti laꞌ contrajob. Mi caj i wetsꞌetla loqꞌuel ti laꞌ 
lum ti jujuntiquiletla. Jini muꞌ bʌ i ñop putsꞌel, maꞌanic baꞌ mi 
caj i taj i pꞌuntʌntel. 6 Pero ti wiꞌil bʌ qꞌuin mi caj c chaꞌ coltan 
jini amoñob, cheꞌen lac Yum.

Tꞌan tiꞌ tojlel edomob
7 Lac Yum woliꞌ yʌl: ¿Baqui añob jini añoꞌ bʌ i ñaꞌtʌbal? 

¿Mach ba anix mi juntiquilic ti Teman? ¿Tsaꞌ ba asiyi i pusicꞌal 
jini a waj cʌntesajob? 8  Putsꞌenla añet bʌ la ti chumtʌl ti 
Dedán. Cucula tiꞌ tamlel laꞌ lum. Come ti jim bʌ ora cheꞌ mi 
cʌqꞌueñob i toj i mul jini edomob, mi caj c chocbeñetla tilel 
wocol. 9 Cheꞌ miꞌ tilelob winicob chaꞌan miꞌ tucꞌob tsꞌusub, 
¿mach ba anic miꞌ cʌyob tsꞌitaꞌ? Cheꞌ miꞌ tilelob xujchꞌ ti 
acꞌʌlel, ¿mach ba anic miꞌ majlelob cheꞌ jasʌlix i xujchꞌ? 
10 Pero maꞌanic chuqui tsaj cʌybe Esaú. Maꞌanix chuqui 
an tiꞌ lum. Maꞌanic baꞌ mi mejlel i mujcun i bʌ. Maꞌanix i 
yalobilob. Maꞌanix i piꞌʌlob. 11 Pero mi caj j cʌntan jini mebaꞌ 
alʌlob, chaꞌan maꞌanic miꞌ chʌmelob. Laꞌ i ñopoñob jini mebaꞌ 
xꞌixicob laꞌ chaꞌan.

12  Lac Yum woliꞌ yʌl: Mi woli cʌqꞌueñob wocol c chaꞌañoꞌ bʌ 
muꞌ bʌ i ñopoñob, ¿mach ba anic mi caj cʌqꞌueñetla jaꞌel? 
Wersa mi caj laꞌ wubin wocol. 13 Chaꞌan xucꞌulon jini chaꞌan tsaꞌ 
cʌcꞌʌ c tꞌan tij cꞌabaꞌ, cheꞌen lac Yum. Mi caj i jilel Bosra yicꞌot 
pejtel jini xchumtʌl tac tiꞌ joytʌlel. Mi caj i tsꞌaꞌlentel, mi caj 
i pꞌajtʌl. Pejtel muꞌ bʌ i qꞌuelob miꞌ cajelob ti bʌqꞌuen, come 
junyajlel jisʌbil. Maꞌanix miꞌ chaꞌ colel ti pejtelel ora, cheꞌen.

14 Tsa cubi ili tꞌan tilem bʌ ti lac Yum cheꞌ bʌ tsiꞌ choco majlel 
juntiquil ti pejtelel pañimil chaꞌan miꞌ pam pʌy tilel winicob ti 
guerra: Tempan laꞌ bʌ chaꞌan mi laꞌ contrajin Edom ti guerra, 
cheꞌen. 15 Joñon mi caj c peqꞌuesan Edom tiꞌ tojlel yambʌ 
winicob ti pejtelel pañimil. Mi caj cʌqꞌuet ti tsꞌaꞌlentel, Edom. 
16 Lon tijicñayet chaꞌan woliꞌ bʌcꞌñañet yañoꞌ bʌ. Chan maꞌ mel 
a bʌ tiꞌ tojlelob. Pero maꞌ lon ñaꞌtan xucꞌulet yaꞌ baꞌ chumulet 
tiꞌ jajp chꞌen yaꞌ tiꞌ chañelal wits. Anquese chan a wajñib cheꞌ 
bajcheꞌ i cꞌuꞌ xiyeꞌ, mi caj c juꞌsañet, cheꞌen lac Yum.

17 Jini xñumelob mi caj i pꞌajet. Mi caj i toj sajtelob i pusicꞌal 
cheꞌ miꞌ qꞌuelob pejtelel a wocol. 18  Mi caj a junyajlel jisʌntel 
cheꞌ bajcheꞌ Sodoma yicꞌot Gomorra yicꞌot jini xchumtʌl tac tiꞌ 
joytʌlel. Maꞌanix majqui mi caj i chʌn chumtʌl yaꞌi, mi jinic 
jach xñumelob. 19 Awilan, mi caj c bʌcꞌ chocbeñob tilel i contra 
cheꞌ bajcheꞌ bajlum loqꞌuem bʌ ti mateꞌel tiꞌ tiꞌ Jordán. Miꞌ 
mucul ochel ti corral baꞌ tempʌbil tiñʌmeꞌ. Cheꞌ jaꞌel mi caj 
cajñesañob. Miꞌ caj ti yumʌntel jini waꞌchocobil bʌ c chaꞌan. 
¿Am ba yambʌ bajcheꞌ joñon? ¿Majqui miꞌ subeñon chuqui 
yom mic mel? ¿Am ba juntiquil xqꞌuel winicob muꞌ bʌ mejlel 
i mʌctañon? cheꞌen lac Yum. 20 Jini chaꞌan ubiben i tꞌan lac 
Yum, come tsiꞌ ñaꞌta chuqui mi caj i tumben Edom yicꞌot jini 
chumuloꞌ bʌ ti Temán. Mi caj i yʌcꞌob ti ñuc bʌ wocol temel 
yicꞌot alʌlob i chaꞌañob. Mi caj i laj cʌjchelob majlel. Mi caj i 
toj sajtelob i pusicꞌal jini muꞌ bʌ i qꞌuelob.

21 Tsiltsilña pañimil yubil cheꞌ miꞌ yajlelob. Cꞌʌlʌl ti jini 
Chʌchʌc bʌ Ñajb mi caj i yubintel i tꞌan. 22  Qꞌuele jini muꞌ bʌ 
caj i letsel i contrajin Bosra. Cheꞌʌch yilal bajcheꞌ xiyeꞌ welel 
bʌ i wichꞌ. Jini pꞌʌtʌloꞌ bʌ winicob ti Edom lajal mi caj i 
sujtelob cheꞌ bajcheꞌ xꞌixicob woliyoꞌ bʌ ti bajqꞌuel.

Tꞌan tiꞌ tojlel Damasco
23  Woliꞌ toj sajtelob i pusicꞌal jini añoꞌ bʌ ti Hamat yicꞌot 

Arfad yaꞌ ti Damasco, come tsiꞌ yubiyob tal wocol. Tsaꞌ 
cꞌuñꞌayob chaꞌan bʌqꞌuen. Lajalob bajcheꞌ jini colem ñajb muꞌ 
bʌ i ñijcan i bʌ. Mach mejlic i cꞌaj i yo. 24 Tsaꞌ jili i pꞌʌtʌlel 
Damasco. Tsiꞌ ñopo putsꞌel. Maꞌanic i pusicꞌal chaꞌan cabʌl 
bʌqꞌuen. Woli ti wocol cheꞌ bajcheꞌ xꞌixic woli bʌ ti bajqꞌuel. 
Chꞌijiyem jax. 25 Jocholix jini tejclum tsaꞌ bʌ qꞌuejli ti ñuc, tsaꞌ 
bʌ i yubi i tijicñʌyel. 26 Jini chaꞌan mi caj i yajlelob ti bij jini 
chꞌiton winicob yaꞌ bʌ chumulob. Mi caj i laj ñʌjchꞌelob jini 
xguerrajob ti jumpꞌejl jach qꞌuin, cheꞌen i Yum Panchan yicꞌot 
Pañimil. 27 Mi caj c tsucꞌ cꞌajc ti tsꞌajc muꞌ bʌ caj i joy mʌctan 
jini tejclum Damasco. Jini cꞌajc mi caj i jisan pejtel i yotot jini 
rey Benadad.

Cedar yicꞌot Hazor
28  Lac Yum woli ti tꞌan tiꞌ contra Cedar yicꞌot jini xchumtʌl 

tac ti Hazor. Tsiꞌ pʌyʌ tilel Nabucodonosor, rey bʌ ti Babilonia, 

chaꞌan miꞌ jisan. Chꞌojyenla. Cucula tiꞌ contra Cedar. Jisan ili 
lum tac yaꞌ tiꞌ pasibal qꞌuin. 29 Chilbeñob jini pisil bʌ i yotot 
yicꞌot i bʌl otot yicꞌot pisil yicꞌot latu tac yicꞌot i yʌlacꞌ yicꞌot 
i camello. Woliꞌ subentelob putsꞌel chaꞌan joyolob i chaꞌan 
i contrajob. Bʌbʌqꞌuen miꞌ laj jilelob. 30 Putsꞌenla ti ñajtʌl, 
mujcunla laꞌ bʌ chumulet bʌ la ti Hazor, cheꞌen lac Yum. 
Come tal i contrajiñetla Nabucodonosor, rey bʌ ti Babilonia. 
Wʌn ñaꞌtʌbil i chaꞌan chuqui mi caj i tumbeñetla.

31 Cucula tiꞌ contra Hazor, jiñʌch jumpꞌejl tejclum wen tijicña 
bʌ mach bʌ anic miꞌ cʌntan i bʌ, cheꞌen lac Yum. Maꞌanic 
i tiꞌ tac tsꞌajc, maꞌanic i cꞌʌclib i tiꞌ otot. Maꞌanic i piꞌʌlob ti 
chumtʌl muꞌ bʌ caj i coltañob. 32  Chꞌʌmʌla jini camello tac i 
wenta laꞌ majtan chaꞌan tsaꞌ mʌjli laꞌ chaꞌan. Chilbeñob majlel 
i yʌlacꞌ. Mi caj c pam puc majlel jini winicob mach bʌ anic miꞌ 
cʌñoñob. Mi caj c chocbeñob tilel ñuc bʌ wocol ti jujunwejl, 
cheꞌen lac Yum. 33 Mi caj i sujtel Hazor tiꞌ chꞌeñal jontol bʌ 
tsꞌiꞌ. Maꞌanix mi caj i chaꞌ waꞌchocontel jini jejmen tac bʌ ti 
pejtelel ora. Maꞌanix mi caj i sujtelob winicob chaꞌan miꞌ poj 
chumtʌlob yaꞌi.

Tꞌan ti tojlel Elam
34 Jiñʌch i tꞌan lac Yum tiꞌ contra Elam. Tsaꞌ tili i tꞌan baꞌan 

Jeremías cheꞌ tiꞌ tejchibal i yumʌntel Sedequías, rey bʌ ti 
Judá. 35 I Yum Panchan yicꞌot Pañimil woliꞌ yʌl: Qꞌuele wolic 
wochꞌ cꞌʌs i teꞌel jalʌjb yaꞌ ti Elam. Wolic jisʌbeñob i pꞌʌtʌlel 
ti guerra jini wen yujiloꞌ bʌ julbʌl. 36 Mi caj c pam pucob 
tiꞌ jujunwejl pañimil. Mi caj i cꞌʌlʌl cꞌotelob ti ñajt bʌ lum 
tac. 37 Mi caj c bʌcꞌtesan Elam tiꞌ tojlel i contrajob yomoꞌ bʌ i 
tsʌnsañob. Mi caj c chocbeñob tilel wocol chaꞌan cʌlʌx jax 
wolic michꞌleñob. 38  Mi caj c buchtʌl ti meloñel yaꞌ ti Elam. Mi 
caj c jisʌbeñob i rey yicꞌot i yumob. 39 Pero ti jini cojix bʌ qꞌuin 
tac mi caj c chaꞌ coltan Elam, cheꞌen lac Yum.

Tꞌan tiꞌ tojlel Babilonia

50  Tsaꞌ tili i tꞌan lac Yum tiꞌ contra Babilonia i lumal 
jini caldeojob. Tsiꞌ sube Jeremías: 2  Subu ti pejtelel 

pañimil. Techela bandera baꞌ miꞌ wen qꞌuelob winicob. Mach 
mi laꞌ muc. Alʌ: “Jisʌbilix Babilonia. Jembilix i yejtal tac i 
dios. Woliyob ti quisin jini tsaꞌ bʌ i chꞌujutesayob Bel yicꞌot 

Merodac. Woliꞌ toj sajtelob i pusicꞌal chaꞌan maꞌanic i coltʌntel 
tiꞌ dios tac melbil bʌ ti tsꞌajc”. 3  Come tsaꞌix juliyob jini 
chꞌoyoloꞌ bʌ ti norte. Mi caj i jisañob jini lum. Jochol mi caj 
i cʌytʌl. Maꞌanic majqui miꞌ caj ti chumtʌl yaꞌi, mi winic, mi 
bʌteꞌel. Mi caj i laj putsꞌelob.

4 Ti jim bʌ ora jini chꞌoyoloꞌ bʌ ti Israel yicꞌot ti Judá mi caj 
i temel sujtelob tiꞌ lumal. Juꞌucñayob mi caj i tilelob. Mi caj 
i sʌclañob i Yum Dios. 5 Mi caj i cꞌajtiñob majlel i bijlel Sion. 

“Conla”, cheꞌob. “Laꞌ lac ñochtan lac Yum. Laꞌ la cʌqꞌuen lac 
bʌ ti trato mach bʌ yujilic jejmel ti pejtelel ora”, cheꞌob. Cheꞌ 
yom maꞌ subeñob, cheꞌen lac Yum.

6 Sajtemob c winicob xꞌixicob cheꞌ bajcheꞌ tiñʌmeꞌ. Tiꞌ caj i 
mul jini xcʌnta tiñʌmeꞌob tsaꞌ sajtiyob yaꞌ ti wits tac chaꞌan 
tsiꞌ ñopoyob lot. Jini chaꞌan mach chʌn cꞌajalix i chaꞌañob i 
bijlel cꞌaj o. 7 I contrajob tsiꞌ tajayob. Cꞌunteꞌ cꞌunteꞌ tsiꞌ jisayob. 
Jini xjisayajob tsiꞌ yʌlʌyob: “Maꞌanic lac mul, bajñel añob i 
mul chaꞌan tsiꞌ cʌyʌyob i Yum, jini toj bʌ i Dios i tatob”, cheꞌob. 
8  Loqꞌuenla ti Babilonia yaꞌ baꞌ chumuletla. Cʌyʌxla i lumal 
jini caldeojob. Cucula ti ñaxan cheꞌ bajcheꞌ tat chivo muꞌ bʌ i 
pʌsbeñob i bijlel i piꞌʌlob.

9 Woliꞌ temob i tꞌan cabʌl tejclum tac ti norte. Joñon wolic 
xicꞌob chaꞌan miꞌ tilelob ti contra Babilonia. Woliꞌ chajpañob 
i bʌ. Mi caj i mʌjlel i chaꞌañob. Wen yujilob julbʌl. Maꞌanic 
miꞌ toꞌol sajtel i teꞌel i jalʌjb. Maꞌanic miꞌ wis tsꞌej i bʌ. 10 Jini 
soldadojob mi caj i xujchꞌiñob majlel i chubʌꞌan Caldea i 
wenta i majtan. Tijicñayob miꞌ majlelob ti jujuntiquilob yicꞌot 
cabʌl chubʌꞌañʌl. 11 Jatetla, caldeojob, tijicña tsaꞌ laꞌ wubi cheꞌ 
bʌ tsaꞌ laꞌ xujchꞌibeyob majlel i chubʌꞌan c winicob. Chan tsaꞌ 
laꞌ mele laꞌ bʌ. Lajaletla bajcheꞌ alʌ wacax tipꞌtipꞌña bʌ ti jamil 
yicꞌot tat caballo muꞌ bʌ i taj i chꞌoclel. 12  Pero mi caj a wubin 
quisin, Babilonia. Mi caj a sujtel ti pecꞌ tiꞌ tojlel yañoꞌ bʌ 
winicob. Tiquin mi caj i majlel a lum. Mi caj i sajtel i cꞌʌjñibal, 
cheꞌen lac Yum. 13  Chaꞌan michꞌ lac Yum jini chaꞌan jochol mi 
caj i cʌytʌl Babilonia. Maꞌanic majqui mi caj i chumtʌl yaꞌi. 
Mi caj i toj sajtelob i pusicꞌal jini xñumelob cheꞌ miꞌ qꞌuelob i 
pꞌajomal. Mi caj i pꞌajob.

14 Chajpan laꞌ bʌ pejteletla joy chumulet bʌ la. Tujcꞌan i 
chꞌajñal a jalʌjb. Julula jini tejclum. Luꞌ jisanla come añob 
i mul tiꞌ tojlel lac Yum. 15 Chaꞌlenla oñel tiꞌ joytʌlel tejclum. 

Woliꞌ jambeñetla i tsꞌajquil. Jejmenix i xijcꞌuntib jini tsꞌajc. 
Cheꞌʌch woliꞌ yʌqꞌuentel i toj i mul chaꞌan tsiꞌ ñusa i tꞌan lac 
Yum. Jini chaꞌan sutqꞌuibenla i jontolil. Melbenla cheꞌ bajcheꞌ 
tsiꞌ melbeyet. 16  Jisan xpacꞌob ti Babilonia yicꞌot xcꞌajbalob. 
Jini yaꞌ bʌ chumulob miꞌ cajelob ti bʌqꞌuen. Mi caj i putsꞌelob 
majlel ti jujuntiquil, ame jisʌnticob ti espada.

17 Pam pujquemob israelob cheꞌ bajcheꞌ tiñʌmeꞌ ajñesʌbil ti 
bajlum. Ñaxan tsiꞌ chaꞌle jisaya Asiria. Wiꞌil tsiꞌ chaꞌle jisaya 
jini rey Nabucodonosor ti Babilonia. 18  Lajal woliꞌ majlel lum 
cheꞌ bajcheꞌ bac woli bʌ i cꞌux tsꞌiꞌ. Jini chaꞌan joñon mi caj 
cʌqꞌuen i toj i mul jini rey ti Babilonia yicꞌot i winicob, cheꞌen 
i Yum Panchan yicꞌot Pañimil, i Dios Israel, cheꞌ bajcheꞌ tsa 
cʌqꞌue i toj i mul jini rey ti Asiria. 19 Mi caj c chaꞌ pʌy tilel 
Israel wʌꞌ tiꞌ lumal. Chaꞌ tijicña mi caj i chumtʌlob ti Carmel 
yicꞌot ti Basán. Tijicña miꞌ cajelob ti cꞌajbal tiꞌ bujtʌl tac Efraín 
yicꞌot ti Galaad. 20 Ti jim bʌ ora mi caj i wersa sʌclʌntel i mul 
i colojbal Israel yicꞌot Judá, pero maꞌanix tsiquil i mul, come 
joñon mi caj c ñusʌbeñob.

21 Cucu tiꞌ contra jini xtejclumob ti Babilonia. Laj jisañob. 
Melbeñob cheꞌ bajcheꞌ tsac subeyet chaꞌan maꞌanic chuqui 
miꞌ cʌytʌl tiꞌ lumal. 22  Ix tilelob xguerrajob yujiloꞌ bʌ jisaya. 
23  Tsaꞌix sujti ti pecꞌ Babilonia tiꞌ tojlel pejtel winicob. Xujlemix 
jini martillo yilal tsaꞌ bʌ i jatsꞌʌ yañoꞌ bʌ. 24 Tsac chucuyet ti 
yac Babilonia, come mach yʌxʌlic a wo. Tsac tajayet. Tsac 
chucuyet chaꞌan tsaꞌ xiqꞌuiyon ti michꞌajel.

25 Lac Yum tsiꞌ jamʌ i yotlel i yeꞌtijib come michꞌ. An chuqui 
mi caj i cꞌʌn tiꞌ contra jini caldeojob I Yum Panchan yicꞌot 
Pañimil. 26  Laꞌ la, winicob ti pejtelel pañimil, contrajinla ti 
guerra. Jochtesanla i yotlel i bucꞌbal i yʌlacꞌ. Pꞌulchocoben 
i tsꞌajquil i tejclum cheꞌ bajcheꞌ i sicꞌbal ixim. Laj jisanla 
Babilonia jinto cheꞌ maꞌanix chuqui miꞌ cʌytʌl. 27 Tsʌnsanla 
pejtelel winicob. Obolob i bʌ, come i yorajlelix miꞌ tojob i mul. 
28  Ubinla. Woliꞌ putsꞌelob loqꞌuel ti Babilonia jini israelob. Woliꞌ 
sujtelob ti Sion. Yaꞌ ti Templo mi caj i subob bajcheꞌ tsiꞌ wersa 
tojoyob i mul i contrajob.

29 Pʌyʌla tilel jini yujil bʌ julbʌl chaꞌan miꞌ contrajin 
Babilonia. Waꞌiꞌla tiꞌ joytʌlel. Laj chucula jini yomoꞌ bʌ putsꞌel. 
Jisanla Babilonia cheꞌ bajcheꞌ tsiꞌ jisayet, come wen chan 
tsiꞌ mele i bʌ tiꞌ tojlel lac Yum, jini Chꞌujul Bʌ ti Israel. 30 Jini 

chaꞌan mi caj i chʌmelob jini chꞌiton winicob tiꞌ bijlel tac 
Babilonia. Pejtel i soldadojob mi caj i tsʌnsʌntelob, cheꞌen lac 
Yum. 31 Wolij contrajiñet chaꞌan chan a pusicꞌal, cheꞌen Dios, i 
Yum Panchan yicꞌot Pañimil, come tsaꞌix juli i yorajlel chaꞌan 
mic melet. Mi caj c jultesʌbeñet a pusicꞌal. 32  Jini chan bʌ miꞌ 
mel i bʌ miꞌ caj ti yajlel. Maꞌanic majqui mi caj i chaꞌ tech 
letsel. Mi caj c tsucꞌ cꞌajc ti tejclum. Mi caj i luꞌ pulel ti cꞌajc.

33  I Yum Panchan yicꞌot Pañimil woliꞌ yʌl: Temelob jini 
israelob yicꞌot judíojob, woliꞌ ticꞌlʌntelob. Tsʌts chuculob i 
chaꞌan i yumob, ame loqꞌuicob tiꞌ wenta. 34 Wen pꞌʌtʌl i yaj 
coltaya, i Yumʌch Panchan yicꞌot Pañimil. Cheꞌʌch i cꞌabaꞌ. Mi 
caj i coltañob chaꞌan miꞌ loqꞌuelob tiꞌ pꞌʌtʌlel i yumob, chaꞌan 
miꞌ chaꞌ ñʌjchꞌel pañimil, pero jini caldeojob mi caj i yubiñob 
wocol. 35 Talob muꞌ bʌ caj i jisañob ti espada jini caldeojob 
yicꞌot jini chumuloꞌ bʌ ti Babilonia, yicꞌot añoꞌ bʌ i yeꞌtel yicꞌot 
añoꞌ bʌ i ñaꞌtʌbal. 36  Jini espada mi caj i jecꞌ jini xwujtob 
chaꞌan miꞌ sojquel i jol. Mi caj i jecꞌ jini soldadojob. Miꞌ cajelob 
ti bʌqꞌuen. 37 Jini espada mi caj i jisan jini caballo tac yicꞌot i 
carreta yicꞌot pejtelel jini soldadojob parte baꞌ chꞌoyolob. Mi 
caj i sujtelob cheꞌ bajcheꞌ xꞌixicob. Mi caj i xujchꞌintel jini 
chubʌꞌañʌl letsem tac bʌ i tojol. 38  Mi caj i tiquin jaꞌ. Jini colem 
jaꞌ mi caj i sujtel ti tiquin paꞌ chaꞌan tiꞌ caj diosteꞌ tac, chaꞌan 
woliꞌ chꞌujutesañob ejtalʌl tac. Woliꞌ bajñel socob i jol.

39 Talob ti chumtʌl bʌteꞌel. Jini jontol bʌ tsꞌiꞌ mi caj i yajñel 
yaꞌi yicꞌot xjaꞌal pech chan bʌ i yoc. Maꞌanix mi caj i chʌn 
chumtʌlob winicob xꞌixicob ti ili lum ti pejtelel ora. 40 Dios 
mi caj i jisan Babilonia cheꞌ bajcheꞌ tsiꞌ jisa Sodoma yicꞌot 
Gomorra yicꞌot jini xchumtʌl tac tiꞌ joytʌlel, cheꞌen lac Yum. 
Maꞌanix majqui mi caj i chumtʌl yaꞌi ti pejtelel ora.

41 Qꞌuele. Ix tilelob winicob chꞌoyoloꞌ bʌ ti norte, bajcꞌʌl 
winicob yicꞌot i yumob chumuloꞌ bʌ tiꞌ ñajtʌlel pañimil. 
42  Chuculob i chaꞌan jalʌjb yicꞌot i teꞌel. Jontolob jax. Mach 
yujilobic pꞌuntaya. Juꞌucñayob ti tꞌan cheꞌ bajcheꞌ i tꞌan colem 
ñajb. Cꞌʌchʌlob woliꞌ tilelob, chajpʌbilob chaꞌan guerra, chaꞌan 
miꞌ contrajiñet Babilonia. 43  Woli ti bʌqꞌuen i yum Babilonia 
chaꞌan talob i contra. Jini chaꞌan cꞌunix i cꞌʌb. Woli ti wocol 
cheꞌ bajcheꞌ xꞌixic woliꞌ bʌ ti bajqꞌuel.

44 Qꞌuele ix tilelob i contra cheꞌ bajcheꞌ bajlum ti mateꞌel 
yaꞌ tiꞌ tiꞌ Jordán. Talob i jisan jini xucꞌul bʌ tejclum. Mi caj 

c choc loqꞌuel i yumob. Mi caj c waꞌchocon c winic yajcʌbil 
bʌ c chaꞌan. Come ¿am ba yambʌ bajcheꞌ joñon? ¿Majqui miꞌ 
subeñon chuqui yom mic mel? ¿Am ba juntiquil xqꞌuelojel muꞌ 
bʌ mejlel i mʌctañon? cheꞌen lac Yum. 45 Ubin chuqui wʌn 
ñaꞌtʌbil i chaꞌan lac Yum. Mi caj i mel Babilonia yaꞌ tiꞌ lumal 
jini caldeojob. Mi caj i wersa pʌyob majlel ti toꞌol eꞌtel yicꞌot 
jini alʌloꞌ bʌ i chaꞌañob. Obolob i bʌ chaꞌan ili bʌbʌqꞌuen bʌ 
muꞌ bʌ caj i tajob. 46  Tsiltsilña pañimil yubil chaꞌan tsaꞌ yajli 
Babilonia. Mi caj i cꞌʌlʌl cꞌotel i yuqꞌuel ti ñajt bʌ lum tac.

Lac Yum mi caj i jisan Babilonia

51  Lac Yum woliꞌ yʌl: Pꞌisi ti a wenta jini yujiloꞌ bʌ 
jisaya. Mi caj c pʌyob tilel ti contra jini chumuloꞌ bʌ 

ti Babilonia yicꞌot tiꞌ contra pejtel Caldea. 2  Mi caj c chocbeñob 
tilel xweꞌtsꞌoñelob muꞌ bʌ caj i jatsꞌob majlel. Cheꞌ tiꞌ yorajlel 
wocol talob jini chumuloꞌ bʌ tiꞌ joytʌlel chaꞌan miꞌ chilbeñob 
pejtel chuqui an i chaꞌañob. 3  Mi caj i jejqꞌuelob jini yujiloꞌ bʌ 
julbʌl ti Babilonia anquese lʌpʌl i chaꞌañob i pislel chaꞌan 
guerra. Mach a pꞌuntan jini chꞌiton winicob. Luꞌ jisañob. 4 Mi 
caj i yajlelob ti bij yaꞌ ti Caldea. Mi caj i chʌmelob. 5 Come 
mach cʌybilobic ti mebaꞌ Israel yicꞌot Judá anquese cabʌlob 
i mul tiꞌ tojlel jini Chꞌujul Bʌ ti Israel, jiñʌch i Dios, i Yum 
Panchan yicꞌot Pañimil.

6 Loqꞌuenla ti Babilonia. Putsꞌenla ti jujuntiquiletla chaꞌan mi 
laꞌ coltan laꞌ bʌ. Mach yomic mi laꞌ chʌmel yicꞌot jini chumuloꞌ 
bʌ ti Babilonia, come i yorajlelix miꞌ tojob i mul. Lac Yum mi 
caj i yʌqꞌueñob i toj i mul. 7 Babilonia i wentajʌch taza melbil 
bʌ ti oro, chucul bʌ i chaꞌan lac Yum. Tsiꞌ ñusʌbeyob vino 
winicob ti pejtelel lum. Tsiꞌ luꞌ japʌyob. Jini chaꞌan tsaꞌ sojqui 
i jol. 8  Tsaꞌ bʌcꞌ jili i pꞌʌtʌlel Babilonia. Junyajlel jejmenix. 
Ucꞌtanla. Chꞌʌmʌla tilel tsꞌac. Ticꞌʌl mi mucꞌʌch i ñop. 9 Tsac 
lon ñaꞌta j coltan ti tsꞌac pero mach i coltayic. Cʌyʌla. Conla ti 
lac lumal ti jujuntiquilonla, come Dios woliꞌ pʌy ti meloñel laj 
contra. Mux caj i choc jubel wocol ti panchan. 10 Lac Yum tsiꞌ 
yʌcꞌʌyonla ti colel. Toj miꞌ qꞌuelonla. Laꞌ lac sub ti Jerusalén 
pejtelel i melbal lac Yum Dios.

11 Jujchinla i teꞌel jalʌjb. Lʌpʌla laꞌ pislel chaꞌan guerra. Lac 
Yum tsiꞌ xicꞌbeyob i pusicꞌal jini reyob ti Media chaꞌan miꞌ 
tilelob i jisan Babilonia cheꞌ bajcheꞌ tsiꞌ wʌn ñaꞌta, come woliꞌ 

yʌqꞌueñob i toj i mul chaꞌan tsiꞌ jisʌbeyob i Templo lac Yum. 
12  Letsanla bandera tiꞌ chañelal tsꞌajc yaꞌ ti Babilonia. Chʌcʌ 
qꞌuele laꞌ bʌ. Subenla soldadojob chaꞌan miꞌ wen qꞌuelob jini 
tejclum, come lac Yum tsiꞌ yʌcꞌʌ ti contrajintel jini chumuloꞌ 
bʌ ti Babilonia cheꞌ bajcheꞌ tsiꞌ wʌn ñaꞌta. 13  Anquese wen 
cabʌl laꞌ chubʌꞌan yaꞌ baꞌ añetla tiꞌ tiꞌ jaꞌ, mux caj laꞌ jilel 
wʌle. Tsaꞌix ñumi i yorajlel laꞌ cuxtilel. 14 Lac Yum tsiꞌ bajñel 
waꞌchoco i tꞌan: Mi caj c pʌyob tilel jomocña bʌ winicob cheꞌ 
bajcheꞌ sajcꞌ. Mi caj i mʌjlel i chaꞌañob, cheꞌen.

15 Lac Yum jiñʌch tsaꞌ bʌ i mele pañimil ti ñuc bʌ i pꞌʌtʌlel. 
Tsiꞌ xucꞌchoco pañimil chaꞌan cabʌl i ñaꞌtʌbal. Tsiꞌ lichꞌi 
panchan jaꞌel. Cabʌl i pusicꞌal. 16  Cheꞌ miꞌ chaꞌlen tꞌan miꞌ 
yubintel i jajts ti panchan. Mi yʌcꞌ ti letsel i yowix jaꞌ ti 
pejtelel pañimil. Miꞌ mel chajc yicꞌot jaꞌal. Miꞌ pʌy loqꞌuel 
icꞌ yaꞌ baꞌ lotol i chaꞌan. 17 Cheꞌ jini miꞌ tsictesan i tontojlel 
winicob muꞌ bʌ i ñopob diosteꞌ. Jini xmel dios miꞌ cajel ti 
quisin, anquese melbil ti oro i dios come lot jach. Maꞌanic i 
chꞌujlel. 18  Maꞌanic i cꞌʌjñibal. Miꞌ lotin winicob. Dios mi caj i 
jisan. 19 Pero maꞌanic mi caj i jisan Jacob, come yajcʌbil Israel 
i chaꞌan Dios tsaꞌ bʌ i mele pejtel chuqui an. Jiñʌch i Yum 
Panchan yicꞌot Pañimil. Cheꞌʌch i cꞌabaꞌ.

20 Jatet Ciro i wentajet c machit yicꞌot barateꞌ muꞌ bʌ caj j 
cꞌʌn chaꞌan mic jisan i yumʌntel winicob ti pejtelel pañimil. 
21 Mi caj j cꞌʌñet chaꞌan mic jisan jini cꞌʌchʌloꞌ bʌ yicꞌot i 
cꞌʌchlib yicꞌot jini muꞌ bʌ i ñijcañob majlel jini carreta. 22  Mi 
caj j cꞌʌñet chaꞌan mic jisʌbeñob i pꞌʌtʌlel winicob yicꞌot 
xꞌixicob, jini ñoxoꞌ bʌ yicꞌot chꞌitoñob. 23  Mi caj j cꞌʌñet chaꞌan 
mic puc majlel jini xcʌnta tiñʌmeꞌ yicꞌot i yʌlacꞌ, jini muꞌ bʌ 
i pic lum yicꞌot tat wacax, jini yumʌlob yicꞌot añoꞌ bʌ i yeꞌtel. 
24 Mi caj cʌqꞌuen i tojob i mul pejtel chumuloꞌ bʌ ti Caldea 
yicꞌot Babilonia tiꞌ tojel laꞌ wut, come jontol tsiꞌ melbeyob c 
chaꞌañoꞌ bʌ ti Sion, cheꞌen lac Yum.

25 Awilan a contrajon chaꞌan chan tsaꞌ mele a bʌ cheꞌ bajcheꞌ 
wits cheꞌ bʌ tsaꞌ jisa pejtel pañimil, cheꞌen lac Yum. Mi caj 
c sʌtsꞌ j cꞌʌb chaꞌan mij contrajiñet. Mi caj c choquet jubel tiꞌ 
chañelal wits. Mi caj c sutqꞌuiñet cheꞌ bajcheꞌ pulbil bʌ wits. 
26  Junyajlel chꞌijiyem mi caj a cʌytʌl, mi wisilic a cꞌʌjñibal. 
Maꞌanix mi caj i chaꞌ cꞌʌjñel mi jumpꞌejlic xajlel ti pejtelel laꞌ 
wotot, cheꞌen lac Yum.

27 Letsan laꞌ bandera ti pañimil. Wusula jini trompeta baꞌ miꞌ 
yubintel ti pejtelel pañimil chaꞌan miꞌ chajpañob i bʌ ti guerra. 
Pʌyʌla tilel jini chumuloꞌ bʌ ti Ararat ti Mini yicꞌot ti Askenaz. 
Waꞌchoconla jini yujiloꞌ bʌ guerra. Pʌyʌla tilel cabʌl caballo 
cheꞌ bajcheꞌ bajcꞌʌlel sajcꞌ. 28  Chajpanla winicob ti Media yicꞌot 
yumʌlob yicꞌot añoꞌ bʌ i yeꞌtel yicꞌot i piꞌʌlob ti jujumpꞌejl lum 
chaꞌan miꞌ tilelob ti guerra tiꞌ contra Babilonia.

29 Miꞌ chaꞌlen yujquel lum. Wen chꞌijiyem jax Babilonia 
chaꞌan wocol. Woliꞌ jisʌntel Babilonia come xucꞌul lac Yum. 
Miꞌ luꞌ mel cheꞌ bajcheꞌ ñaꞌtʌbil i chaꞌan. 30 Tsaꞌ putsꞌiyob ti 
guerra jini pꞌʌtʌloꞌ bʌ winicob ti Babilonia. Woliꞌ mujcuñob 
i bʌ ti tsꞌajquibil bʌ otot tac. Maꞌañobix i pꞌʌtʌlel. Lajal tsaꞌ 
sujtiyob cheꞌ bajcheꞌ xꞌixicob. Woliꞌ pulel i chumlib tac. Laj 
xujlemix i cꞌʌclib tac i tiꞌ. 31 Tal ti ajñel jini xqꞌuel tejclum 
chaꞌan miꞌ suben yambʌ chaꞌan joyolix jini tejclum. Miꞌ jelob 
i bʌ ti ajñel jini suboñelob chaꞌan miꞌ majlelob i subeñob jini 
rey ti Babilonia. 32  Woliꞌ tꞌumob jaꞌ jini xguerrajob chaꞌan miꞌ 
yochelob ti tejclum. Maꞌanix majqui miꞌ mʌctañob. Tsaꞌix 
putsꞌiyob ti bʌqꞌuen jini soldadojob ti Babilonia. Woliꞌ pulel 
tac i tsꞌajquil tejclum. 33  I Yum Panchan yicꞌot Pañimil, i Dios 
Israel, woliꞌ yʌl: Tsaꞌix sujti Babilonia cheꞌ bajcheꞌ i jajtsꞌib 
trigo tiꞌ yorajlel cꞌajbal. Mach jalix tal i yorajlel cꞌajbal ti 
Babilonia cheꞌ miꞌ chojquel ochel ti cꞌajc pejtel i sujl, cheꞌen.

34 Jini israelob woliꞌ yʌlob: Nabucodonosor, rey bʌ ti 
Babilonia, tsiꞌ jisayonla. Tsiꞌ teñeyonla tiꞌ yoc yubil. Tsiꞌ 
chilbeyonla pejtelel lac chubʌꞌan. Tsiꞌ jisa lac bʌcꞌtal cheꞌ 
bajcheꞌ jontol bʌ tsꞌiꞌ. Cheꞌ jasʌlix i chaꞌan, tsiꞌ chocoyonla 
loqꞌuel ti lac lumal. 35 Laꞌ chaꞌ sutqꞌuibentic cheꞌ bajcheꞌ tsiꞌ 
melbeyonla yaꞌ ti Jerusalén. Laꞌ i tojob i mul jini chumuloꞌ bʌ 
ti Caldea, cheꞌob.

36  Joñon mi caj j coltañet, cheꞌen lac Yum. Mi caj c wersa 
cꞌajtibeñob i tojol. Mi caj c tiquesan jini colem ñajb ti 
Babilonia yicꞌot pejtel i loqꞌuib jaꞌ. 37 Jejmenix mi caj i cʌytʌl 
Babilonia. Mi caj i sujtel tiꞌ yotot jontol bʌ tsꞌiꞌ. Mi caj i 
bʌcꞌñʌntel. Mi caj i pꞌajtʌl. Jochol mi caj i cʌytʌl. 38  Mi caj 
i tem chaꞌleñob oñel cheꞌ bajcheꞌ i yal bajlum. Ñajt mi caj 
i yubintel i tꞌan. 39 Cheꞌ michꞌobix, joñon mi caj c melbeñob 
qꞌuin chaꞌan miꞌ chaꞌleñob weꞌel uchꞌel. Cheꞌ jini mi caj i 
yʌcꞌañob chaꞌan tijicñayob i pusicꞌal. Miꞌ cajelob ti wʌyel, pero 

mach chʌn chꞌojyix, cheꞌen lac Yum. 40 Mi caj c tsʌnsañob cheꞌ 
bajcheꞌ tiñʌmeꞌ yicꞌot chivo.

41 Chꞌʌmbilix Babilonia, i tejclum jini rey. Mach chʌn anix 
jini tejclum tsaꞌ bʌ qꞌuejli ti ñuc ti pejtelel pañimil. Jisʌbilix 
Babilonia tiꞌ tojlel pejtelel winicob. 42  Tsaꞌix ochi ti Babilonia 
jini colem ñajb. Pam an i yaꞌlel. 43  Luꞌ jisʌbilix jini tejclum 
tac. Tsaꞌix sajti i cꞌʌjñibal lum. Maꞌanix chuqui miꞌ chʌn colel. 
Maꞌanix majqui miꞌ ñumel yaꞌi. 44 Mi caj cʌqꞌueñob i toj i mul 
pejtel muꞌ bʌ i chꞌujutesañob Bel, i dios Babilonia. Mi caj c 
chilbeñob pejtel chuqui tac tsiꞌ chilbeyob yañoꞌ bʌ. Maꞌanix 
majqui mi caj i chʌn pejcan Bel. Isujm, tsaꞌix yajli i tsꞌajquil 
Babilonia, cheꞌen lac Yum.

45 C piꞌʌlob, loqꞌuenla yaꞌi. Coltan laꞌ bʌ ame jiliquetla cheꞌ 
miꞌ choc tilel wocol lac Yum come wen michꞌ. 46  Chʌcʌ qꞌuele 
laꞌ bʌ ame cꞌuñꞌac laꞌ pusicꞌal ti bʌqꞌuen cheꞌ mi laꞌ wubin 
chuqui tac tal. Ti jujumpꞌejl jab mi caj laꞌ wubin tꞌan chaꞌan 
mucꞌʌch i jisʌntel jini lum. Miꞌ contrajiñob i bʌ jini yumʌlob ti 
Babilonia.

47 Awilan, tal jini qꞌuin cheꞌ mi caj c jisan jini diosteꞌ tac ti 
Babilonia. Miꞌ cajelob ti quisin pejtelel jini muꞌ bʌ i ñopob. 
Mi caj i tsʌnsʌntelob. 48  Ti jim bʌ ora tijicñayob i pusicꞌal 
jini añoꞌ bʌ ti panchan yicꞌot jini añoꞌ bʌ ti pañimil, cheꞌ miꞌ 
jilel Babilonia. Ix tilelob jini chꞌoyoloꞌ bʌ ti norte chaꞌan miꞌ 
jisañob, cheꞌen lac Yum. 49 Wersa mi caj i toj i mul Babilonia 
chaꞌan tsiꞌ tsʌnsa israelob. Cheꞌ bajcheꞌ tsiꞌ yʌcꞌʌ ti chʌmel 
yañoꞌ bʌ ti pejtel pañimil cheꞌ jaꞌel mi caj i yʌjqꞌuel ti chʌmel. 
50 Jatetla cuxulet to bʌ la mach bʌ anic tsaꞌ yajliyetla ti espada, 
cucula ti putsꞌel. Mach yomic cheꞌ toꞌol waꞌalet jach la. Chʌn 
ñaꞌtanla lac Yum yaꞌ ti ñajtʌl baqui jach mi laꞌ majlel. Chʌn 
ñaꞌtanla Jerusalén. 51 Woliyonla ti quisin chaꞌan cabʌl la 
cʌꞌlentel chaꞌan lac mul, come jini partejoꞌ bʌ woliꞌ tꞌuchtañob 
jini chꞌujul bʌ lum yaꞌ baꞌ tsaꞌ ajni i yotot lac Yum.

52  Jini chaꞌan ñaꞌtanla tal jini qꞌuin tac cheꞌ mi caj cʌqꞌueñob 
i toj i mul jini muꞌ bʌ i chꞌujutesañob diosteꞌ tac, cheꞌen lac 
Yum. Jini jecꞌbiloꞌ bʌ ti espada mi caj i yajlelob ti lum. Ajacña 
miꞌ cajelob ti ajcʌn. 53  Anquese chan miꞌ mel i bʌ Babilonia, 
anquese cabʌl jax i pꞌʌtʌlel, anquese wen melbil tac i tsꞌajquil, 
pero joñon mi caj c choc tilel jini yujiloꞌ bʌ guerra chaꞌan mic 
jisan, cheꞌen lac Yum.

54 Ubi. An majqui woli ti oñel yaꞌ ti Babilonia. Woli ti jejmel 
colem otot tac tiꞌ lumal caldeojob. 55 Lac Yum woliꞌ jisan 
Babilonia. Ñʌchꞌʌl mi caj i cʌytʌl jini tejclum. Motocñayob 
i contrajob miꞌ pam ñumelob ti lum. Woliꞌ pꞌojlel wocol. 
56 Come woliꞌ jisʌntel Babilonia. Woliꞌ wersa pʌjyelob majlel i 
soldadojob, jejmenix i teꞌel jalʌjb. Come lac Yum Dios miꞌ mel 
winicob. Wersa mi caj i tojob i mul. 57 Mi caj c xicꞌob ti yʌcꞌajel 
i yumob Babilonia yicꞌot jini añoꞌ bʌ i ñaꞌtʌbal yicꞌot añoꞌ bʌ 
i yeꞌtel yicꞌot soldadojob yicꞌot i capitañob. Miꞌ cajelob ti wen 
wʌyel. Mach chʌn chꞌojyix. Cheꞌ woliꞌ yʌl jini ñuc bʌ Rey, i 
Yum Panchan yicꞌot Pañimil. 58  Jini chan bʌ tsꞌajc tiꞌ joytʌlel 
Babilonia mi caj i chojquel jubel. Mi caj i laj pulel jini chan bʌ 
i tiꞌ tac. Lolom jach tsiꞌ meleyob jini yujiloꞌ bʌ i waꞌchocontel. 
Ñajt tsaꞌ tiliyob ti eꞌtel. Pero mi caj i luꞌ jilel i yeꞌtel ti cꞌajc.

59 Cheꞌ chʌmpꞌejlix jab i yumʌntel Sedequías, tsaꞌ tili i tꞌan 
lac Yum baꞌan Jeremías chaꞌan miꞌ chaꞌ suben Seraías (i 
yalobil Nerías, i yalobil bʌ Maasías). Jini Seraías tsiꞌ piꞌle ti 
majlel Sedequías rey bʌ ti Judá cheꞌ bʌ tsaꞌ wersa pʌjyi majlel 
ti Babilonia. 60 Jeremías tsiꞌ yotsa ti jun pejtel ili wocol muꞌ bʌ 
caj i taj Babilonia. 61 Jeremías tsiꞌ sube Seraías: Cheꞌ maꞌ cꞌotel 
ti Babilonia pejcan pejtel ili tꞌan chaꞌan bajcheꞌ mi caj i yujtel 
Babilonia. 62  Suben lac Yum ti oración: “Jatet, c Yum, tsaꞌ wʌlʌ 
mucꞌʌch i jilel ili lum. Jatet mi caj a jisan. Maꞌanix majqui mi 
caj i chʌn chumtʌl ilayi, mi winic, mi bʌteꞌel. Jochol mi caj i 
cʌytʌl ti pejtelel ora”. Cheꞌʌch yom maꞌ suben lac Yum. 63  Cheꞌ 
miꞌ yujtel a pejcan ili jun, cʌchʌ yicꞌot xajlel. Choco ochel ti 
yojlil jini colem jaꞌ Eufrates. 64 Subu: “Cheꞌʌch miꞌ caj ti jubel 
Babilonia. Mach chʌn chꞌojyix chaꞌan woli cʌqꞌuen i toj i mul, 
cheꞌen lac Yum. Cheꞌ yom maꞌ sub”, cheꞌen Jeremías. Jiñʌch i 
tꞌan Jeremías cꞌʌlʌl jach ilayi.

Sedequías 
(2 R 24.18-20; 2 Cr. 36.11-16)

52  Anix jumpꞌejl i chaꞌcꞌal i jabilel Sedequías cheꞌ bʌ tsaꞌ 
caji ti yumʌntel. Junlujumpꞌejl jab tsiꞌ chaꞌle yumʌl ti 

Jerusalén. I cꞌabaꞌ i ñaꞌ Hamutal, jiñʌch i yixicꞌal jini Jeremías 
chꞌoyol bʌ ti Libni. 2  Sedequías tsiꞌ chaꞌle mulil tiꞌ tojlel lac 
Yum cheꞌ bajcheꞌ Joacim i tat. 3  Jini chaꞌan tsaꞌ michꞌa lac Yum. 
Tsiꞌ choco loqꞌuel jini chumuloꞌ bʌ ti Jerusalén yicꞌot ti Judá 

chaꞌan tsꞌaꞌ tsiꞌ qꞌueleyob. Sedequías tsiꞌ ñusʌbe i tꞌan jini rey 
ti Babilonia.

Tsaꞌ ochi Jerusalén tiꞌ wenta i contrajob 
(2 R. 24.20―25.7; Jer. 39.1-7)

4 Cheꞌ bolompꞌejlix jab yicꞌot lujumpꞌejl uw i yumʌntel 
Sedequías tsaꞌ tili Nabucodonosor rey bʌ ti Babilonia yicꞌot 
pejtel i winicob chaꞌan miꞌ techob guerra tiꞌ contra Jerusalén. 
5 Tsiꞌ chʌn joyoyob jini tejclum cꞌʌlʌl ti junlujumpꞌejlix jab i 
yumʌntel Sedequías. 6 Cheꞌ ti bolompꞌejlel tsic tiꞌ chʌmpꞌejlel 
uw, wocol jax jini wiꞌñal ti tejclum. Maꞌanix waj ti jini lum. 
7 Jini caldeojob tsaꞌ majli i tsꞌitaꞌ jamben tsꞌajc tiꞌ joytʌlel 
tejclum chaꞌan miꞌ yochelob. Pejtel jini soldadojob ti Jerusalén 
tsaꞌ putsꞌiyob. Tsiꞌ cʌyʌyob jini tejclum cheꞌ acꞌʌlelix. Tsaꞌ 
ñumiyob ti mucul bij am bʌ tiꞌ yojlil chaꞌpꞌejl tsꞌajc yaꞌ tiꞌ 
pʌcꞌʌb jini rey. Yaꞌ añob caldeojob tiꞌ joytʌlel tejclum.

8  Tsiꞌ yajñesayob jini rey Sedequías. Tsiꞌ tajayob ti joctʌl 
yaꞌ ti Jericó. I bajñel an come pam pujquemob soldadojob. 
9 Cʌchʌl tsiꞌ pʌyʌyob majlel ti Ribla yaꞌ tiꞌ lumal Hamat baꞌan 
Nabucodonosor rey bʌ ti Babilonia. Yaꞌ tsiꞌ mele. 10 Jini rey bʌ 
ti Babilonia tsiꞌ tsʌnsa i yalobilob Sedequías tiꞌ tojel i wut i tat. 
Tsiꞌ tsʌnsa jaꞌel jini yumʌlob tilemoꞌ bʌ ti Judá. 11 Ti wiꞌil tsiꞌ 
pit locꞌbe jini chaꞌpꞌejl i wut Sedequías. Jini rey ti Babilonia tsiꞌ 
cʌchʌ. Tsiꞌ pʌyʌ majlel ti Babilonia baꞌ tsiꞌ yotsa ti mʌjquibʌl. 
Yaꞌ tsaꞌ jale cꞌʌlʌl jinto tsaꞌ chʌmi.

Tsaꞌ cʌjchiyob majlel judíojob 
(2 R. 25.8-21; 2 Cr. 36.17-21; Jer. 39.8-10)

12  Cheꞌ tiꞌ joꞌpꞌejlel tsic ti lujumpꞌejlel uw tsaꞌ ochi ti 
Jerusalén jini capitán Nabuzaradán am bʌ i yeꞌtel tiꞌ wenta 
Nabucodonosor rey bʌ ti Babilonia. 13  Tsiꞌ pulu i yotot lac Yum 
yicꞌot i yotot jini rey, yicꞌot pejtelel otot ti Jerusalén. Tsiꞌ laj 
puluyob jini colem otot wen melbil tac bʌ. 14 Jini soldadojob 
caldeojob tsaꞌ bʌ i coltayob jini capitán tsiꞌ laj jemeyob 
i tsꞌajquil Jerusalén. 15 Jini capitán Nabuzaradán yicꞌot i 
soldadojob tsiꞌ pʌyʌyob majlel ti Babilonia winicob xꞌixicob tsaꞌ 
bʌ cʌleyob ti tejclum yicꞌot i piꞌʌlob tsaꞌ bʌ i bajñel acꞌʌyob 
i bʌ tiꞌ wenta caldeojob. 16  Pero Nabuzaradán tsiꞌ cʌyʌ jini 

pobrejoꞌ bʌ mach bʌ anic i lum chaꞌan miꞌ cʌntañob tsꞌusubil 
yicꞌot pʌcꞌʌbʌl.

17 Tsiꞌ bicꞌti topꞌoyob i yoyel i yotot lac Yum, melbil bʌ ti 
cꞌʌncꞌʌn taqꞌuin, yicꞌot i tꞌuchlib tac, yicꞌot jini colem tanque 
am bʌ tiꞌ Templo lac Yum. Laj melbil tac ti cꞌʌncꞌʌn taqꞌuin. 
Tsiꞌ cuchuyob majlel ti Babilonia. 18  Tsiꞌ cuchuyob majlel jaꞌel 
jini pꞌejt tac yicꞌot pala, yicꞌot yʌpoꞌ cꞌajc yicꞌot vasilla yicꞌot 
cuchara tac yicꞌot pejtelel latu tac melbil bʌ ti cꞌʌncꞌʌn taqꞌuin 
am bʌ i cꞌʌjñibal ti Templo, 19 yicꞌot taza tac yicꞌot i latu tac 
cꞌajc yicꞌot vasilla, yicꞌot pꞌejt tac, yicꞌot i tꞌuchlib lámpara 
tac yicꞌot cuchara tac yicꞌot jini latu tac. Jini capitán tsiꞌ laj 
chꞌʌmʌ majlel jini melbil tac bʌ ti oro yicꞌot ti plata.

20 Chaꞌtsꞌijt i yoyel, jumpꞌejl colem tanque, lajchʌncojt tat 
wacax melbil bʌ ti bronce am bʌ ti yebal i buchlib rey yicꞌot 
jaꞌel i tꞌuchlib tac i yotot lac Yum tsaꞌ bʌ i yʌcꞌʌ ti melol 
jini rey Salomón. Maꞌanic i pꞌisol pejtel ili cꞌʌncꞌʌn taqꞌuin. 
21 Waxʌcpꞌejl metro i chanlel juntsꞌijt oy. Joꞌpꞌejl metro i 
bontʌclel, tocol i mal, lujumpꞌejl centímetro i pimlel. 22  Yaꞌ tiꞌ 
chañelal jini oy an i jol melbil bʌ ti cꞌʌncꞌʌn taqꞌuin. Chaꞌpꞌejl 
metro i chanlel i jol. Joy chꞌʌlbil i pam yicꞌot i yejtal tac 
granada, melbil bʌ ti cꞌʌncꞌʌn taqꞌuin. Cheꞌʌch jaꞌel jini yambʌ 
oy, i piꞌʌl bʌ. 23  An tiꞌ joytʌlel i pam wʌclujumpꞌejl i joꞌcꞌal (96) 
granada. An yambʌ joꞌcꞌal tiꞌ joytʌlel i yebal. Chaꞌ ñumel i 
chꞌʌjlil ti jujuntsꞌijt.

24 Jini capitán Nabuzaradán tsiꞌ cʌchʌ jini ñuc bʌ motomaj 
Seraías yicꞌot jini vice motomaj Sofonías yicꞌot jini uxtiquil 
xcʌnta otot. 25 Tsiꞌ pʌyʌyob majlel yicꞌot jini eunuco tsaꞌ 
bʌ i qꞌuele soldadojob, yicꞌot wuctiquil winicob tsaꞌ bʌ i 
cʌntesayob jini rey, yicꞌot jini secretario tsaꞌ bʌ i colta jini 
general ti ejército, yicꞌot uxcꞌal winicob ti Judá tsaꞌ bʌ tajleyob 
ti yojlil tejclum. 26  Nabuzaradán tsiꞌ laj cʌchʌyob. Tsiꞌ pʌyʌyob 
majlel ti Ribla baꞌan Nabucodonosor jini rey ti Babilonia. 
27 Jini rey tsiꞌ laj tsʌnsayob yaꞌ ti Ribla tiꞌ lumal Hamat. Cheꞌ 
jini tsaꞌ pʌjyiyob majlel ti Babilonia jini chꞌoyoloꞌ bʌ ti Judá. 
28-30 Nabucodonosor tsiꞌ pʌyʌ majlel tiꞌ lumal 3,023 judíojob 
cheꞌ tiꞌ wucpꞌejlel jab, yambʌ 832 cheꞌ tiꞌ waxʌclujumpꞌejlel 
jab, yambʌ 745 judíojob pʌybiloꞌ bʌ majlel chaꞌan jini 
capitán Nabuzaradán cheꞌ uxpꞌejl i chaꞌcꞌalix jab i yumʌntel 

Nabucodonosor. Añob ojlil i lajchʌmbajcꞌ winicob (4,600) ti 
pejtelelob.

Joaquín tsaꞌ loqꞌui ti mʌjquibʌl 
(2 R. 25.27-30)

31 Cheꞌ wʌclujumpꞌejl i chacꞌalix (37) jab cheꞌ cʌchʌl ti 
ñajtʌl Joaquín rey bʌ ti Judá, cheꞌ joꞌpꞌejl i chacꞌalix tsic ti 
lajchʌmpꞌejlel uw, tsaꞌ ochi ti rey ti Babilonia Evil Merodac. 
Cheꞌ tiꞌ tejchibal i yeꞌtel tsiꞌ tijicñesʌbe i pusicꞌal Joaquín, 
rey bʌ ti Judá. Tsiꞌ locꞌsa ti mʌjquibʌl. 32  Tsiꞌ wen pʌsʌ i bʌ 
ti amigo. Tsiꞌ yʌqꞌue i yeꞌtel tiꞌ tojlel yañoꞌ bʌ yumʌlob tsaꞌ 
bʌ i piꞌleyob ti eꞌtel yaꞌ ti Babilonia. 33  Joaquín tsiꞌ lʌpʌ tsijiꞌ 
bʌ i pislel. Tsiꞌ piꞌle ti weꞌel jini rey ti pejtelel i jabilel. 34 Tsaꞌ 
aqꞌuenti taqꞌuin yicꞌot pejtel chuqui tac yom i chaꞌan tiꞌ wenta 
jini rey ti Babilonia. Tsaꞌ pꞌisbenti ti jujumpꞌejl qꞌuin cꞌʌlʌl 
jinto tsaꞌ chʌmi. 

I chꞌijiyemlel jini xcʌjchelob

1  Jiñʌch i tꞌan Jeremías: Ñʌchꞌʌlix i bijlel tac Jerusalén 
baꞌ motocña winicob xꞌixicob ti yambʌ ora. Chꞌijiyem 

jini tejclum cheꞌ bajcheꞌ mebaꞌ xꞌixic cheꞌ i bajñel miꞌ cʌytʌl. 
Ti yambʌ ora tsaꞌ qꞌuejli ti ñuc ti pejtelel pañimil. Wʌle 
tsꞌaꞌlebilix cheꞌ bajcheꞌ xñujpꞌel.

2  Jini tsaꞌ bʌ cʌjchiyob majlel miꞌ ñusañob acꞌʌlel ti uqꞌuel. 
Maꞌanic miꞌ tijqꞌuel i yaꞌlel i wut. Maꞌanic mi juntiquilic i yaj 
coltaya tiꞌ tojlel pejtel jini tsaꞌ bʌ i cꞌuxbiyob ti yambʌ ora. Tsaꞌ 
laj sujtiyob tiꞌ contra. 3  ¿Chucoch cʌchʌl tsaꞌ pʌjyi majlel Judá 
tiꞌ wenta i yum am bʌ ti ñajtʌl? Chaꞌan tiꞌ caj i mul. Tsiꞌ cʌchʌ 
yañoꞌ bʌ. Tsiꞌ ticꞌlayob. Wʌle majlemix ti ñajtʌl. Che jach 
meqꞌuel i cꞌʌb. Maꞌanic i ñʌchꞌtilel i pusicꞌal come añʌchix tiꞌ 
wenta xticꞌlayajob.

4 Chꞌijiyem pejtel i bijlel Jerusalén. Maꞌanix miꞌ chʌn 
letselob ti tejclum ti mojt ti mojt chaꞌan tijicña miꞌ melob 
qꞌuin. Jejmenix i tiꞌ. Chꞌijiyem i pusicꞌal jini motomajob. 
Ticꞌlʌbilob tsaꞌ pʌjyiyob majlel jini xchꞌocob. 5 Añobix tiꞌ wenta 
i contrajob. Woliꞌ mʌjlel i chaꞌañob. Lac Yum woliꞌ jultesʌben 
i pusicꞌal Judá chaꞌan tiꞌ caj cabʌl i mul. Pʌybilob majlel ti 
toꞌol eꞌtel i yalobilob. Ticꞌlʌbilob chaꞌan i contrajob. 6  Tsaꞌix 
jili pejtel i ñuclel Sion. Tsaꞌ sujtiyob i yumob cheꞌ bajcheꞌ meꞌ 
mach bʌ anic chuqui miꞌ cꞌux. Tsaꞌ jili i pꞌʌtʌlel tiꞌ tojel i wut 
jini woli bʌ i yajñesañob. 7 Cheꞌ cꞌunix pañimil chaꞌan cabʌl 
xʌmbal, tsiꞌ ñaꞌtayob i ñuclel yicꞌot i chubʌꞌan am bʌ i chaꞌan 

ti Jerusalén cheꞌ tijicñayob to. Cheꞌ bʌ tsaꞌ bʌcꞌ tili i contra 
chaꞌan miꞌ jisañob, maꞌanic majqui tsiꞌ coltayob mi tsꞌitaꞌic. Tsaꞌ 
cajiyob ti wajleya i contrajob cheꞌ bʌ tsiꞌ qꞌueleyob ti wocol.

8  Jontol jax Jerusalén chaꞌan i mul. Tsaꞌ sujti ti bibiꞌ tiꞌ wut 
Dios cheꞌ bajcheꞌ sajtem bʌ. Ti yambʌ ora jini winicob ti yan 
tac bʌ lum tsiꞌ cꞌuxbiyob. Wʌle miꞌ tsꞌaꞌleñob, come pitsꞌilix. 
Miꞌ mʌyob i wut chaꞌan quisin. Miꞌ chaꞌleñob ajcʌn. 9 Tsiꞌ 
chaꞌleyob tsꞌiꞌlel. Maꞌanic tsiꞌ pꞌisiyob ti wenta mi mucꞌʌch 
i tojob i mul. Jini chaꞌan quisintic jax tsiꞌ meleyob. Wʌle 
maꞌanic i yaj coltaya. Miꞌ yʌlob: Qꞌuele bajcheꞌ añon lojon c 
Yum, chaꞌan cabʌl lojon c wocol, come wen chan miꞌ melob 
i bʌ j contrajob, cheꞌob. 10 I contrajob tsaꞌix i laj chilbeyob i 
chubʌꞌan letsem tac bʌ i tojol. Woliꞌ yochelob ti chꞌujul bʌ a 
wajñib baꞌ tsiꞌ tempayob i bʌ a winicob, baꞌ ticꞌbil miꞌ yochel 
jini mach bʌ judíojic. 11 Pejtel c piꞌʌlob woliyob ti ajcʌn chaꞌan 
wiꞌñal cheꞌ miꞌ sʌclañob ñumel i bʌl i ñʌcꞌ. Tsiꞌ yʌcꞌʌyob i 
chubʌꞌan i qꞌuexol i waj ame chʌmicob. Qꞌuele, c Yum. Otsan 
ti a pusicꞌal, come pꞌumpꞌuñon. Tsꞌaꞌlebilon.

12  ¿Mach ba laꞌ wentajic jatetetla woliyet bʌ la ti ñumel? 
Qꞌuele mi an yambʌ woli bʌ i cuch wocol cheꞌ bajcheꞌ joñon. 
Pꞌumpꞌun tsiꞌ meleyon c Yum cheꞌ cʌlʌx jax i michꞌajel. 13  Yaꞌ 
ti chan tsiꞌ choco jubel cꞌajc chaꞌan miꞌ jisañon. Tsiꞌ yʌcꞌʌ coc 
ti yac yubil. Tsiꞌ chaꞌ chocoyon majlel. Cꞌun pañimil cheꞌ miꞌ 
sʌcꞌan cꞌʌlʌl miꞌ yicꞌan. Maꞌanix c pꞌʌtʌlel. 14 Cabʌl c mul, tsʌts 
cʌchʌl tic bicꞌ yubil cheꞌ bajcheꞌ i teꞌel wacax. Woliꞌ witꞌon 
c Yum. Tsiꞌ jisʌbeyon c wersa. Tsiꞌ yʌcꞌʌyon tiꞌ cꞌʌb j contra 
baꞌ mach mejlicon ti colel. 15 Lac Yum tsiꞌ jisʌbeyob i pꞌʌtʌlel 
pejtel jini chꞌejloꞌ bʌ tic tojlel lojon. Tsiꞌ pʌyʌ tilel jini ñajt bʌ 
chꞌoyolob chaꞌan miꞌ jisañob jini chꞌiton winicob. Lac Yum tsiꞌ 
juchꞌteqꞌue Judá cheꞌ bajcheꞌ mi lac petsꞌben loqꞌuel i yaꞌlel 
tsꞌusub.

16  Jini chaꞌan mic chaꞌlen uqꞌuel. Cabʌl i yaꞌlel c wut. Maꞌanic 
caj coltaya muꞌ bʌ i tijicñesan c pusicꞌal. Mebaꞌobix calobilob 
yilal. Añobʌch tiꞌ wenta j contrajob. 17 Sion miꞌ letsan i cꞌʌb ti 
cꞌajtiya, pero maꞌanic i yaj coltaya. Lac Yum tsiꞌ chaꞌle mandar 
chaꞌan miꞌ laj tejchelob tiꞌ contra Jacob. Bibiꞌix Jerusalén tiꞌ 
wutob jini añoꞌ bʌ tiꞌ joytʌlel. 18  Sion woliꞌ yʌl: Toj lac Yum ti 
pejtelel i melbal, pero an c mul chaꞌan tsac ñusʌbe i tꞌan. Ubin 
c tꞌan cheꞌ jini, pejtel winicob. Qꞌuele c wocol. Majlemobix 

ti toꞌol eꞌtel jini calobilob, jini xchꞌocob yicꞌot chꞌitoñob 
cꞌuxbibiloꞌ bʌ c chaꞌan. 19 Tsaj cꞌajtibeyob j coltʌntel jini tsaꞌ bʌ 
i cꞌuxbiyoñob, pero tsaꞌ sujtiyob tij contra. Tsaꞌ chʌmiyob ti 
wiꞌñal jini motomajob yicꞌot jini xñoxob cheꞌ bʌ tsiꞌ sʌclayob 
ñumel i bʌl i ñʌcꞌ wʌꞌ ti tejclum, cheꞌen.

20 Qꞌuele c Yum. Wen chꞌijiyemon. Wocol jax mi cubin 
tic pusicꞌal. Wolic mel c pusicꞌal chaꞌan cabʌl c mul. Tsac 
ñusʌbeyet a tꞌan. Yaꞌ ti bij woliꞌ chʌmelob cabʌlob ti espada. 
Ti mal otot woliꞌ chʌmelob ti cꞌamʌjel. 21 Ubiñon chaꞌan 
woliyon ti ajcʌn. Maꞌanic baꞌ mic taj caj coltaya mi juntiquilic. 
Tsiꞌ qꞌueleyoñob ti wocol j contrajob. Tijicñayob chaꞌan 
tsaꞌ wʌcꞌʌyon ti wocol. Tsaꞌ mele cheꞌ bajcheꞌ tsaꞌ wʌn alʌ. 
Laꞌ jilicob jaꞌel cheꞌ bajcheꞌ joñon. 22  Qꞌuele pejtel i jontolil. 
Melben cheꞌ bajcheꞌ tsaꞌ melbeyon chaꞌan tiꞌ caj c mul. Cabʌl 
woliyon ti ajcʌn, chꞌijiyem c pusicꞌal.

Tilem ti lac Yum i chꞌijiyemlel Sion

2  Mʌcʌl ti tocal Sion chaꞌan michꞌ lac Yum. Tsiꞌ choco 
jubel Israel. Tsiꞌ jisʌbe i tꞌojlʌwib. Tsiꞌ tsꞌaꞌle i tꞌuchlib i 

yoc tiꞌ yorajlel i michꞌajel. 2  Lac Yum tsiꞌ jisa pejtel chuqui tac 
cꞌuxbibil i chaꞌan Jacob. Maꞌanic tsiꞌ wis pꞌunta. Tsiꞌ jisʌbe 
i tsꞌajquil baꞌ lon xucꞌul i pusicꞌal Judá. Tsiꞌ jisʌbe i ñuclel i 
yumob. Tsiꞌ chocoyob jubel ti lum. Maꞌanix i yumʌntel. 3  Lac 
Yum tsiꞌ laj locꞌsayob tiꞌ yeꞌtel chaꞌan cʌlʌx jax i michꞌajel. 
Maꞌanic tsiꞌ wis coltayob cheꞌ bʌ tsaꞌ tiliyob i contrajob. Tsiꞌ 
tsucꞌu cꞌajc tiꞌ yojlil i lumal Jacob. Tsaꞌ pam ñumi ti pañimil. 
4 Woliꞌ sʌtsꞌ i jalʌjb yilal. Waꞌalix woliꞌ contrajin Sion. Tsiꞌ yʌcꞌʌ 
ti jisʌntel pejtel chuqui tac utsꞌatax tiꞌ wut i yalobilob. Cʌlʌx 
jax i michꞌajel cheꞌ bajcheꞌ cꞌajc.

5 Lac Yum i contrajʌch Israel. Tsiꞌ laj jisa yicꞌot ñuc bʌ i yotot 
tac yicꞌot i tsꞌajquil. Tsiꞌ yʌcꞌʌ ti wocol Judá, weꞌecña ti uqꞌuel. 
6  Lac Yum tsiꞌ jeme i yotot cheꞌ bajcheꞌ mi lac jem tsꞌusubil 
mach bʌ anic i cꞌʌjñibal. Tsiꞌ jisa i yajñib baꞌ tsiꞌ tempayob i 
bʌ i winicob. Tsiꞌ yʌcꞌʌ ti ñajʌyel lac chaꞌan jini qꞌuin sábado 
yicꞌot pejtel qꞌuiñijel. Tsiꞌ tsꞌaꞌle jini rey yicꞌot jini motomaj. 
Tsiꞌ locꞌsayob tiꞌ yeꞌtel. 7 Tsiꞌ tsꞌaꞌle i pulʌntib yicꞌot chꞌujul 
bʌ i yajñib. Tsiꞌ yʌcꞌʌ ti jisʌntel jini colem otot tac tiꞌ cꞌʌb i 
contrajob. Tsiꞌ chaꞌleyob oñel yaꞌ tiꞌ yotot lac Yum cheꞌ bajcheꞌ 
tiꞌ yorajlel qꞌuiñijel.

8  Lac Yum tsiꞌ yʌcꞌʌ ti jisʌntel i tsꞌajquil Sion cheꞌ bajcheꞌ tsiꞌ 
wʌn ñaꞌta tiꞌ pusicꞌal. Tsiꞌ yotsʌbe i mojonlel tejclum baꞌ jaxʌl 
miꞌ jisʌntel. Jini chaꞌan tsaꞌ yajli tsꞌajc tiꞌ tojlel. 9 Maꞌanix 
i cꞌʌjñibal i tiꞌ tac tejclum. Jejmenix pejtel i cꞌʌclib yicꞌot i 
barateꞌ, come lac Yum tsiꞌ jisayob. Majlemobix ti ñajtʌl jini rey 
yicꞌot añoꞌ bʌ i yeꞌtel. Maꞌanix majqui miꞌ chʌn cʌntesañob 
ti ley. Lac Yum tsiꞌ cʌyʌ i pejcan jini xꞌaltꞌañob. 10 Ñʌchꞌʌl 
jini xñoxob. Buchulob ti lum, lʌpʌl i chaꞌañob coxtal. Miꞌ 
mujlañob i jol tiꞌ tsꞌubeñal lum chaꞌan i chꞌijiyemlel i pusicꞌal. 
Jini xchꞌocob miꞌ lijob i jol chaꞌan quisin.

11 Cꞌunix pañimil mi cubin chaꞌan cabʌl uqꞌuel. Chʌquix c 
wut. Chꞌijiyem c pusicꞌal. Cabʌl mic mel c pusicꞌal cheꞌ mij 
qꞌuel chuqui woliꞌ yujtel tic lumal. Woliꞌ chʌmelob ti bij 
alʌlob mach bʌ anic i chuꞌ. 12  Woliyob ti uqꞌuel jini alʌlob. Miꞌ 
chʌn subeñob i ñaꞌ: Com waj. Com jaꞌ, cheꞌob. Miꞌ yajlelob 
ti bij cheꞌ bajcheꞌ jini jecꞌbiloꞌ bʌ ti espada. Miꞌ chʌmelob, 
meqꞌuelob i chaꞌan i ñaꞌ. 13  ¿Chuqui mi mejlel c subeñetla, c 
piꞌʌlob ti Jerusalén? ¿Bajcheꞌ mi mejlel c ñʌchꞌtesʌbeñet laꞌ 
pusicꞌal? Come cabʌl laꞌ wocol cheꞌ bajcheꞌ i yonlel colem ñajb. 
Jisʌbiletla. ¿Majqui mi mejlel i lajmesañetla?

14 Cabʌl tsiꞌ lotiyetla jini xꞌaltꞌañob laꞌ chaꞌan. Tonto i tꞌan. 
Maꞌanic tsiꞌ pʌsbeyet laꞌ mul chaꞌan mi laꞌ sutqꞌuin laꞌ bʌ. Tsiꞌ 
chaꞌleyob lot. Tsiꞌ yʌlʌyob maꞌanic mi caj laꞌ pʌjyel majlel ti 
toꞌol eꞌtel tiꞌ wenta laꞌ contrajob. 15 Woliꞌ wajleñetla pejtel jini 
xñumelob: ¿Jim ba i tꞌojol jax bʌ tejclum? ¿Jim ba jini tejclum 
cꞌuxbibil bʌ i chaꞌan pejtel pañimil? cheꞌob. 16  Miꞌ wajleñetob 
laꞌ contrajob. Miꞌ tsꞌaꞌleñetob. Tsaꞌix lac jisayob, cheꞌob. Jal 
tsaꞌ lac pijta ili qꞌuin. Tsaꞌix juli wʌle. Tsaꞌix laj qꞌuele i jilibal, 
cheꞌob.

17 Pero jiñʌch lac Yum tsaꞌ bʌ i mele Jerusalén cheꞌ bajcheꞌ 
tsiꞌ wʌn alʌ. Tsiꞌ tsꞌʌctesa i tꞌan cheꞌ bajcheꞌ tsiꞌ yʌlʌ wajali. Tsiꞌ 
chocoyet jubel. Maꞌanic tsiꞌ pꞌuntayet. Tsiꞌ colta a contrajob. 
Jini chaꞌan chan woliꞌ melob i bʌ ti a tojlel, tijicñayob i pusicꞌal.

18  Tsaꞌ cajiyetla ti uqꞌuel tiꞌ tojlel lac Yum chaꞌan jejmenix 
i tsꞌajquil Sion. Laꞌ loqꞌuic i yaꞌlel laꞌ wut ti qꞌuiñil yicꞌot ti 
acꞌʌlel cheꞌ bajcheꞌ i yaꞌlel paꞌ. Mach mi laꞌ lujbꞌan ti uqꞌuel. 
Mach yomic mi laꞌ cʌy chaꞌan wʌyel. 19 Chꞌojyenla ti acꞌʌlel. 
Pejcanla Dios. Luꞌ subenla i chꞌijiyemlel laꞌ pusicꞌal cheꞌ bajcheꞌ 
miꞌ bejqꞌuel loqꞌuel jaꞌ tiꞌ yajñib. Letsan laꞌ cꞌʌb ti cꞌajtiya 

chaꞌan miꞌ pꞌuntan laꞌ walobilob, come woliꞌ chʌmelob ti 
wiꞌñal ti jujumpꞌejl bij.

20 C Yum, ñaꞌtan ili winicob xꞌixicob, come a chaꞌañobʌch. 
¿Yom ba miꞌ cꞌuxob i bʌcꞌtal i yalobilob tsaꞌ bʌ i meqꞌueyob? 
¿Yom ba miꞌ chʌmelob motomajob yicꞌot xꞌaltꞌañob yaꞌ 
tiꞌ Templo lac Yum? 21 Qꞌueleyob yaꞌ baꞌ ñololob ti lum 
jini ñoxobix bʌ yicꞌot chꞌiton winicob yicꞌot xchꞌocob. Laj 
tsʌnsʌbilob ti espada chaꞌan i contrajob. Jatet tsaꞌ tsʌnsayob 
chaꞌan michꞌet, c Yum. Tsaꞌ tsʌnsayob, maꞌanic tsaꞌ pꞌuntayob. 
22  Tsaꞌ wʌn ñaꞌta jini qꞌuin chaꞌan maꞌ jisañob. Maꞌanic majqui 
tsaꞌ mejli ti putsꞌel tiꞌ yorajlel a michꞌajel. Maꞌanic majqui tsaꞌ 
cʌle. Laj chʌmeñobix yaꞌ ti bij jini tsaꞌ bʌ c meqꞌueyob tsaꞌ bʌ 
j cosayob. Tsiꞌ laj jisayob j contra.

An lac pijtaya ti Dios

3  Joñoñʌch tsaꞌ bʌ j qꞌuele pejtel jini wocol tsaꞌ bʌ i choco 
tilel Dios tiꞌ michꞌajel. 2  Tsiꞌ pʌyʌyon ochel baꞌ icꞌchꞌipan 

bʌ pañimil. Tsiꞌ ñupꞌuyon baꞌ maꞌanic mi tsꞌitaꞌic cꞌajc. 3  Isujm 
tsaꞌix sujti tij contra. Woliꞌ yʌcꞌon ti wocol ti qꞌuiñil yicꞌot ti 
acꞌʌlel. 4 Tsiꞌ jisʌbeyon c pꞌʌtʌlel. Ñoxoñix yubil. Cꞌux c bʌquel. 
5 Tsiꞌ ñetꞌeyon ti xajlel yubil. Jini jach wocol yicꞌot chꞌijiyem 
bʌ mi cubin. 6  Tsiꞌ yʌcꞌʌyon ti ajñel ti mal lum cheꞌ bajcheꞌ 
chꞌujlelʌl. Iꞌicꞌ i mal. 7 Tsiꞌ waꞌchoco tsꞌajc tic joytilel. Mach 
mejlicon ti loqꞌuel. Tsiꞌ cʌchʌyon ti cadena. Alatax. 8  Mic 
chaꞌlen oñel, mic chaꞌlen uqꞌuel, pero maꞌanic miꞌ yubin c 
tꞌan cheꞌ mic pejcan. 9 Ñupꞌulon ti chan bʌ tsꞌajc piyicña bʌ. 
Mʌctʌbilon ame loqꞌuicon. Tsiꞌ yʌcꞌʌ ti asiyel pañimil tic tojlel.

10 Lajal miꞌ pʌs i bʌ tic tojlel cheꞌ bajcheꞌ oso o mi bajlum muꞌ 
bʌ i chijtañon ti mucul. 11 Miꞌ chucon, miꞌ tujcꞌañon majlel ti 
mateꞌel yubil. Lojwemon, tsiꞌ cʌyʌyon baꞌ maꞌanic j coltʌntel. 
12-13  Tsiꞌ loco i jalʌjb. Tsiꞌ juluyon. Tam tsiꞌ choco ochel i teꞌel 
tic pusicꞌal. 14 C piꞌʌlob miꞌ tseꞌtañoñob. Leco miꞌ chaꞌleñob 
cꞌay. Miꞌ ñusañob qꞌuin ti cꞌay. 15 Lac Yum tsiꞌ yʌqꞌueyon cabʌl 
wocol. Wen chꞌaj mi cubin. Wen chꞌijiyem c pusicꞌal chaꞌan 
ili wocol chocbebilon tilel i chaꞌan c Yum. 16  Wolij cꞌux lum 
yicꞌot xajlel yubil. Tsaꞌ cꞌʌscuyi i bʌquel quej. Tsiꞌ yʌcꞌʌyon ti 
wutstʌl tiꞌ tʌñil cꞌajc. 17 C Yum, maꞌanix i ñʌchꞌtʌlel c pusicꞌal. 
Anix ora tsaꞌ chilbeyon pejtel tijicña bʌ. 18  Tsa cʌlʌ: Maꞌanix c 
pꞌʌtʌlel. Maꞌanix j coltʌntel tic Yum, choꞌon.

19 Chʌn ñaꞌtañon wʌꞌ baꞌ woliyon ti wocol. Qꞌuele i 
chꞌijiyemlel c pusicꞌal chaꞌan jini chꞌaj bʌ. 20 Mach sajtic 
tic pusicꞌal i ñaꞌtʌntel wocol. Jini chaꞌan mach lajmic i 
chꞌijiyemlel c pusicꞌal. 21 Pero anto junchajp c pijtaya, 22  come 
cabʌl i yutslel i pusicꞌal lac Yum. Jini chaꞌan cuxulon to 
la. Maꞌanic tsiꞌ laj jisayonla. Xucꞌul lac Yum, miꞌ chʌn 
pꞌuntañonla ti pejtelel ora. 23  Miꞌ pʌsbeñonla i yutslel ti 
jujumpꞌejl sʌcꞌan. Xucꞌul i pusicꞌal ti pejtelel ora. 24 Lac Yum 
jiñʌch c wenlel. Jini chaꞌan mic chʌn pijtan. 25 Lac Yum utsꞌat 
miꞌ pʌs i bʌ tiꞌ tojlel jini muꞌ bʌ i pijtañob yicꞌot jini muꞌ bʌ i 
sʌclañob. 26  Yom mi lac ñop lac Yum. Yom mi lac chʌn pijtan 
tiꞌ xucꞌtilel lac pusicꞌal jinto miꞌ coltañonla.

27 Utsꞌat mi laj cuch wocol cheꞌ chꞌitoñon to la. 28  Jini woli 
bʌ ti wocol laꞌ i bajñel cuch. Yom ñʌchꞌʌl i pusicꞌal, come 
Dios tsiꞌ yʌqꞌue i cuch. 29 Laꞌ jultesʌbentic i pusicꞌal. Laꞌ i 
chꞌujutesan i Yum. Ticꞌʌl mi mux i lajmel jini wocol. 30 Laꞌ i 
yʌcꞌ i bʌ ti jajtsꞌel. Mach yomic miꞌ mʌy i wut. Laꞌ i cuch cheꞌ 
woliꞌ yʌꞌlentel. 31 Come mach ti pejtelelic ora mi caj i tʌtsꞌ i bʌ 
lac Yum. 32  Isujm miꞌ yʌcꞌonla ti wocol, pero pꞌisbil jach. Mi caj 
i pʌsbeñonla i yutslel i pusicꞌal mach bʌ pꞌisbilic. Cabʌl jax i 
cꞌuxbiya. 33  Mach tijicñayic i pusicꞌal cheꞌ miꞌ yʌcꞌonla ti wocol, 
cheꞌ miꞌ pꞌisbeñonla chꞌijiyem bʌ.

34-36  Mach jinic Dios muꞌ bʌ i juchꞌtecꞌ xñujpꞌelob ti yebal i 
yoc, muꞌ bʌ i yʌcꞌ ti contrajintel jini toj bʌ winic cheꞌ pʌybil ti 
meloñel tiꞌ tojlel jini Cꞌax Ñuc Bʌ. Lac Yum mach utsꞌatic miꞌ 
qꞌuel cheꞌ woliꞌ tsꞌaꞌlentel jini toj bʌ ti meloñel. 37 ¿Mach ba 
pꞌʌtʌlic i tꞌan lac Yum? Cheꞌ miꞌ chaꞌlen tꞌan miꞌ bʌcꞌ ujtel cheꞌ 
bajcheꞌ tsiꞌ yʌlʌ. Tilem tiꞌ pusicꞌal lac Yum chuqui miꞌ yujtel. 
38  ¿Mach ba tilemic ti jini Cꞌax Ñuc Bʌ pejtel ñuc bʌ wocol 
yicꞌot pejtel lac wenlel?

39 ¿Chucoch tilebixel i pusicꞌal winicob? Laꞌ i chaꞌlen uqꞌuel 
jujuntiquil chaꞌan tiꞌ caj i mul. 40 Laꞌ lac wen qꞌuel lac bʌ ti 
jujuntiquilonla mi an lac sajtemal. Laꞌ sujticonla baꞌan lac 
Yum. 41 Laꞌ la cʌqꞌuen Dios lac pusicꞌal cheꞌ mi lac letsan 
laj cꞌʌb tiꞌ tojlel. 42  Añʌch lac mul. Tsaꞌ lac ñusʌbe i mandar. 
Maxto anic tsiꞌ ñusʌbeyonla lac mul.

43  Michꞌ tsaꞌ pʌsʌ a bʌ cheꞌ bʌ tsaꞌ wajñesayon lojon. Tsaꞌ 
tsʌnsayon lojon. Maꞌanic tsaꞌ pꞌuntayon lojon. 44 Tsaꞌ mʌcʌ a 
bʌ ti tocal. Mach ñumic c tꞌan lojon cheꞌ mic chꞌujutesañet 

lojon. 45 Jatet tsaꞌ wʌcꞌʌyon lojon ti tsꞌaꞌlentel tiꞌ tojlel pejtel 
winicob. Leco miꞌ qꞌueloñob. 46  J contrajob lojon tsiꞌ laj aꞌleyon 
lojon. 47 Jini chaꞌan cabʌl mic chaꞌlen lojon bʌqꞌuen come luꞌ 
jilemix c lumal yicꞌot c chubʌꞌan. Cabʌl mi cubin lojon wocol. 
Junyajlel jisʌbilon lojon.

48  Cabʌl mic chaꞌlen uqꞌuel. Achꞌix c wut chaꞌan i yaꞌlel c wut, 
chaꞌan tsaꞌ jiliyob c piꞌʌlob muꞌ bʌ j cꞌuxbin. 49 Mach yujilic 
tijqꞌuel i yaꞌlel c wut. Maꞌanic mij cꞌaj co, 50 jinto miꞌ qꞌuelon 
c Yum am bʌ ti panchan, jinto miꞌ chaꞌ ñaꞌtañon. 51 Cꞌux c 
pusicꞌal chaꞌan i ticꞌlʌntel pejtel jini xchꞌocob chꞌoyoloꞌ bʌ tic 
tejclum. 52  Tsiꞌ yajñesayoñob c piꞌʌlob tsaꞌ bʌ i contrajiyoñob. 
Tsiꞌ ñaꞌtayob i chucon cheꞌ bajcheꞌ mut. 53  Tsiꞌ chocoyoñob 
ochel baꞌ tocol lum. Tsiꞌ juluyoñob ti xajlel. 54 Tsaꞌ ñumi jaꞌ ti 
pam c jol. Tsa cʌlʌ: Mach chʌn colicon, choꞌon. 55 Yaꞌ ti mal 
lum tsac pejcayet, c Yum. 56  Tsaꞌ wubi c tꞌan. Mach maꞌ mʌc 
a chiquin cheꞌ woliyon ti uqꞌuel. 57 Tsaꞌ lʌcꞌtesa a bʌ ti jim bʌ 
ora cheꞌ bʌ tsac pejcayet. Tsaꞌ wʌlʌ: Mach a chaꞌlen bʌqꞌuen, 
cheꞌet.

58  Jatet, c Yum, tsaꞌ xin otsa a bʌ cheꞌ bʌ tsaj cꞌajtibeyet j 
coltʌntel. Tsaꞌ wʌcꞌʌyon ti chaꞌ colel ame chʌmicon. 59 Jatet, 
c Yum, tsaꞌ qꞌuele c ticꞌlʌntel. Meleyon ti toj. Laꞌ i ñaꞌtañob 
c piꞌʌlob a winicon. 60 Tsaꞌ qꞌuele cheꞌ bʌ tsiꞌ sutqꞌuibeyoñob 
jontolil. Tsaꞌ qꞌuele pejtel chuqui tsiꞌ ñaꞌtayob i mel tij contra. 
61 Jatet c Yum tsaꞌ wubi cheꞌ bʌ tsiꞌ wajleyoñob, yicꞌot cheꞌ 
bʌ tsiꞌ yʌꞌleyoñob. 62  Cꞌam tsiꞌ chaꞌleyob tꞌan tij contra. Tsiꞌ 
temeyob i tꞌan ti mucul cꞌʌlʌl tsaꞌ ñumi qꞌuin. 63  Qꞌueleyob 
yaꞌ baꞌ buchulob. Qꞌueleyob cheꞌ miꞌ chꞌojyelob. Cheꞌ miꞌ 
chaꞌleñob cꞌay miꞌ wajleñoñob. 64 Jatet, c Yum, mi caj a 
sutqꞌuibeñob cheꞌ bajcheꞌ an i melbalob. 65 Mi caj a chilbeñob i 
ñaꞌtʌbal ame i chꞌʌmbeñob isujm. Miꞌ cajelob ti pꞌajtʌl chaꞌan 
tsiꞌ ñusayob a tꞌan. 66  Mi caj a wajñesañob ti cabʌl a michꞌajel. 
Mi caj a jisañob wʌꞌ ti pañimil tiꞌ tojel a wut.

Sion tsaꞌix i tojo i mul

4  Tsaꞌix sujti ti bibiꞌ jini oro. Maꞌanix i cꞌʌcꞌal. Pamal an jini 
xajlel tac baꞌ jejmenix otot. 2  Wen cꞌuxbibilob i yalobilob 

Sion cheꞌ bajcheꞌ oro letsem tac bʌ i tojol, pero tsꞌaꞌlebilobix 
cheꞌ bajcheꞌ ucꞌum cheꞌ tojpꞌemix. 3  Jini jontol bʌ tsꞌiꞌ miꞌ 
tsuꞌsan i yal, pero ñumen jontolob jini xꞌixicob israelob. Miꞌ 

cʌyob i yalobilob cheꞌ bajcheꞌ miꞌ cʌy i yal avestruz yaꞌ ti 
colem bʌ i tiquiñal pañimil. 4 Lʌpꞌix i yacꞌ alʌlob chaꞌan tiquin 
i tiꞌ. Jini alʌlob miꞌ cꞌajtiñob waj, pero maꞌanic majqui miꞌ 
xutꞌbeñob. 5 Ti yambʌ ora ñʌmʌlob ti dulce yicꞌot i bʌl i ñʌcꞌ, 
pero wʌle woliꞌ chʌmelob ti wiꞌñal yaꞌ ti bij. Ti yambʌ ora 
wen fino i pislel. Wʌle ñololob ti taꞌ. 6 Tiꞌ caj i mul c piꞌʌlob 
woliꞌ chʌmelob, come tsaꞌ ñumi ti pꞌis i mul cheꞌ bajcheꞌ i mul 
Sodoma. Tsaꞌ bʌcꞌ jili Sodoma, anquese maꞌanic i contrajintel 
ti winicob.

7 Ti yambʌ ora wen i tꞌojol jax lac yumob. Sʌsʌc i pislel cheꞌ 
bajcheꞌ i ñaꞌal tsʌñal yicꞌot lech. Wen cꞌocꞌ i bʌcꞌtal. Chʌchʌc i 
chꞌichꞌel cheꞌ bajcheꞌ rubí. I tꞌojol jax cheꞌ bajcheꞌ zafiro. 8  Pero 
wʌle iꞌiqꞌuix i pʌchʌlel cheꞌ bajcheꞌ butsꞌ. Mach cʌmbilobic 
i chaꞌan i piꞌʌlob. Tiquinix i pʌchʌlel, yajyajob. Cheꞌʌch i 
bʌquel bajcheꞌ teꞌ. 9 Tijicñayob jini tsaꞌ bʌ chʌmiyob ti espada. 
Pꞌumpꞌuñob jini woliyoꞌ bʌ ti chʌmel ti wiꞌñal. Cꞌunteꞌ woliꞌ 
chʌmelob chaꞌan maꞌanic i bʌl i ñʌcꞌ. 10 Anquese miꞌ cꞌuxbiñob 
i yalobilob, jini xꞌixicob tsiꞌ chꞌʌxʌyob chaꞌan miꞌ cꞌuxob, i 
wenta i bʌl i ñʌcꞌ cheꞌ bʌ tsaꞌ puli jini tejclum.

11 Lac Yum tsiꞌ meleyonla. Cʌlʌx jax i michꞌajel. Tsiꞌ tsucꞌu 
cꞌajc ti Sion. Laj jilemix ti cꞌajc cꞌʌlʌl ti yebal. 12  Jini reyob 
ti pañimil maꞌanic tsiꞌ ñopoyob. Maꞌanic majqui tsiꞌ ñopo 
anquese wʌn subebilob chaꞌan talob laj contrajob muꞌ bʌ caj i 
jisañob Jerusalén. 13  Tsaꞌ jili chaꞌan tiꞌ caj i mul jini xꞌaltꞌañob, 
tiꞌ caj i jontolil jini motamajob tsaꞌ bʌ i tsʌnsayob jini tojoꞌ 
bʌ. 14 Tʌctʌcñayob woliꞌ ñumelob ti bij cheꞌ bajcheꞌ xpotsꞌob. 
Pʌcꞌbilob ti chꞌichꞌ. Tsiꞌ bibꞌesayob pejtel chuqui tac tsiꞌ tʌlʌyob.

15 I piꞌʌlob tsiꞌ subeyob: Cucula, bibiꞌetla. Cucula, ame 
laꞌ pʌcꞌon lojon, cheꞌob. Tsaꞌ putsꞌiyob. Tsaꞌ ñumiyob ti 
pañimil. Maꞌanic majqui tsiꞌ pʌyʌyob ti chumtʌl. Mach mi 
laꞌ wajñel quicꞌot lojon, cheꞌob pejtel winicob. 16 Lac Yum tsiꞌ 
pucuyob. Mach utsꞌatic miꞌ qꞌuelob. Maꞌanic tsiꞌ cꞌuxbiyob jini 
motomajob. Maꞌanic tsiꞌ pejcayob jini xñoxoꞌ bʌ ti uts bʌ tꞌan. 
17 Cuxulon to la, pero cꞌunix pañimil cheꞌ mi lac lon sʌclan laj 
coltʌntel. Tsaꞌ laj cꞌajti tiꞌ tojlel jini mach bʌ yujilic pꞌuntaya.

18  Tsiꞌ mʌctayonla ti bij ame putsꞌiconla. Lʌcꞌʌlix i yorajlel 
lac chʌmel. Maꞌanix jaypꞌejl qꞌuin. Isujm i yorajlelix mi 
lac chʌmel. 19 Tsiꞌ yajñesayonla laj contrajob, ñumen pꞌis ti 
ajñel bajcheꞌ xiyeꞌ ti panchan. Tsiꞌ yajñesayonla ti wits. Tsiꞌ 

chijtayoñob ti jochol bʌ lum. Tsiꞌ yʌlʌ i jisayonla ti mal lum. 
20 Tsiꞌ chocoyob ochel ti tocol bʌ lum jini yajcʌbil bʌ ti Dios. 
Tsaꞌ la cʌlʌ: Añonla tiꞌ wenta lac Yum. Mux caj lac chumtʌl 
tiꞌ yebal i wichꞌ cheꞌ pujquemonla tiꞌ tojlel jini sajtemoꞌ bʌ, 
choꞌonla.

21 Tijicñayetla i yalobiletla Edom yaꞌ baꞌ chumuletla tiꞌ lumal 
Uz. Pero mi caj laꞌ wʌqꞌuentel wocol jaꞌel. Mi caj i tajetla 
i michꞌajel Dios. 22  Wʌꞌ jach jaxʌl mi caj a toj a mul, Sion. 
Maꞌanix mi caj a chʌn pʌjyel majlel ti toꞌol eꞌtel. Wʌle lac Yum 
mi caj i melet, Edom. Mi caj i tsictesan a mul.

Tsiꞌ cꞌajti i pꞌuntʌntel ti oración

5  Chʌn qꞌuele chuqui woli cubin lojon, c Yum. Qꞌuele 
bajcheꞌ woli cʌꞌlentel lojon. 2  Tsaꞌ ochiyob yañoꞌ bʌ tic 

lum lojon tsaꞌ bʌ a wʌqꞌueyon lojon. Jini ñajt bʌ chꞌoyolob 
tsiꞌ chilbeyon lojon cotot. 3  Tsaꞌ sujtiyon lojon ti mebaꞌ. 
Maꞌañobix c tat lojon. Mebaꞌ xꞌixicob c ñaꞌ lojon. 4 Cheꞌ com 
lojon jaꞌ wersa mic toj lojon. Letsem i tojol c siꞌ lojon. 5 Miꞌ 
juchꞌtecꞌoñob c yum lojon. Maꞌanic mic wis cꞌaj lojon co. Pejtel 
ora woliyon lojon ti eꞌtel. 6  Tsaj cꞌajtibe pan Egipto. Tsaj cꞌajtibe 
Asiria jaꞌel.

7 Tsiꞌ chaꞌleyob mulil c tat lojon. Jini chaꞌan mach chʌn 
añobix. 8  Añon lojon tiꞌ wenta jini muꞌ bʌ c yuman lojon. 
Maꞌanic majqui miꞌ yʌcꞌon lojon ti colel. Bʌbʌqꞌuen mic 
tsʌnsʌntel lojon cheꞌ mic sʌclan lojon c waj. 9 Miꞌ pʌsbeñoñob 
espada yaꞌ ti jochol bʌ lum. 10 Wen ticʌw jax c pʌchʌlel lojon 
cheꞌ bajcheꞌ cꞌajc. Woliyon lojon ti cꞌajc chaꞌan wiꞌñayon lojon. 
11 J contrajob tsiꞌ ticꞌlayob xꞌixicob ti Sion yicꞌot xchꞌocob ti 
Judá. 12  Tsiꞌ jichꞌiyob yumʌlob tiꞌ cꞌʌbob. Maꞌanic tsiꞌ pꞌuntayob 
jini ñoxobix bʌ. 13  Tsiꞌ yʌqꞌueyob i cuch ñaꞌtun jini chꞌitoñob. 
Colel i yajlel chaꞌan woliꞌ cuchob tilel siꞌ cabʌl bʌ i yalel.

14 Maꞌanix miꞌ chʌn chaꞌleñob meloñel jini ñoxobix bʌ tiꞌ 
tiꞌ tejclum. Maꞌanix miꞌ chʌn chaꞌleñob son yicꞌot cꞌay jini 
chꞌiton winicob. 15 Tsaꞌix ñumi i yorajlel i tijicñʌyel c pusicꞌal 
lojon. Tsac junyajlel cʌyʌ lojon son chaꞌan uqꞌuel. 16  Maꞌanix 
c yumʌntel lojon. Obol lojon c bʌ come tsaꞌix c chaꞌle lojon 
mulil. 17 Jini chaꞌan cꞌuñix lojon c pusicꞌal. Maꞌanix miꞌ wen 
cꞌotel c wut lojon. 18  Cabʌl woliꞌ pꞌojlelob wax yaꞌ ti wits Sion 
baꞌ maꞌañobix winicob.

19 Jatet, c Yum, xucꞌulet ti a buchlib ti pejtelel ora. Maꞌanic 
i jilibal a yumʌntel tic tojlel lojon yicꞌot tiꞌ tojlel calobil lojon 
yicꞌot i yalobilob ti pejtelel ora. 20 ¿Chucoch ñajʌyemon lojon 
a chaꞌan? ¿Chucoch cʌybilon lojon a chaꞌan? ¿Muꞌ ba caj a 
cʌyon ti pejtelel ora? 21 Sutqꞌuiñon lojon chaꞌan mic lʌcꞌtesan 
lojon c bʌ baꞌ añet, c Yum. Tsijibtesañon lojon chaꞌan mic chaꞌ 
tsajcañet lojon cheꞌ bajcheꞌ ti ñaxan. 22  ¿Muꞌ ba caj a junyajlel 
cʌyon lojon? ¿Mach ba yujilic lajmel a michꞌajel tic tojlel 
lojon? 

Tsaꞌ pʌjyi Ezequiel chaꞌan miꞌ yochel ti xꞌaltꞌan

1  1-3  Joñon Ezequielon (i yalobilon Buzi). Motomajon* 
chumulon quicꞌot c piꞌʌlob israelob tsaꞌ bʌ cʌjchiyob 

majlel ti Babilonia. I joꞌpꞌejlelix jab cheꞌ cʌchʌl jini rey 
Joaquín. Yaꞌ añon lojon tiꞌ tiꞌ ñoj jaꞌ i cꞌabaꞌ Quebar. Ti jumpꞌejl 
qꞌuin cheꞌ tiꞌ jilibal junio cheꞌ anix lujumpꞌejl i chaꞌcꞌal (30) 
c jabilel, tsaj qꞌuele tsaꞌ jajmi jini panchan tiꞌ tojel c wut. An 
chuqui tilem ti Dios.

4 Cheꞌ bʌ tsaj can qꞌuele pañimil, tsaꞌ bʌcꞌ tili pꞌʌtʌl bʌ icꞌ 
ti norte yicꞌot colem tocal. Yaꞌ tiꞌ yojlil tocal woliꞌ lejmel 
cꞌajc chʌc xowan i cꞌʌcꞌal tiꞌ joytʌlel. Yaꞌ tiꞌ yojlil jini cꞌajc 
an chuqui tsaꞌ tsictiyi cheꞌ bajcheꞌ cꞌʌncꞌʌn taqꞌuin. 5 Yaꞌ tsaꞌ 
loqꞌuiyob tilel chʌntiquil cuxuloꞌ bʌ. Cheꞌʌch yilalob bajcheꞌ 
winic. 6 Ti jujuntiquil an chʌmpꞌejl i wut yicꞌot chʌnqꞌuejl i 
wichꞌ. 7 Toj i yaꞌ yicꞌot i yoc cheꞌ bajcheꞌ i cuctal winic, pero 
lajal i mal i yoc bajcheꞌ i yoc wacax. Tsꞌʌylaw i yoc cheꞌ bajcheꞌ 
cꞌʌncꞌʌn taqꞌuin. 8  Ti yebal jini chʌnqꞌuejl i wichꞌ an i cꞌʌb cheꞌ 
bajcheꞌ i cꞌʌb winic. An tac i wut yicꞌot i wichꞌ ti chʌnwejlel.

9 Jini i wichꞌ tac tsiꞌ laj bʌ tajayob i bʌ. Cheꞌ bʌ tsaꞌ 
majliyob, maꞌanic tsiꞌ mʌyʌyob i wut. Toj jach tsaꞌ majliyob ti 
jujuntiquilob. 10 Cheꞌ yilal i wut am bʌ tiꞌ tojel cheꞌ bajcheꞌ i 
wut winic. Jini am bʌ tiꞌ ñoj cheꞌ yilal bajcheꞌ i wut bajlum. 
Jini am bʌ tiꞌ tsꞌej cheꞌ yilal bajcheꞌ i wut tat wacax. Jini am 
bʌ tiꞌ pat i jol cheꞌ yilal bajcheꞌ i wut xiyeꞌ. Chʌmpꞌejl i wut ti 
jujuntiquil. 11 Cheꞌʌch yilal i wut. Cheꞌ lichꞌil junlajm i wichꞌ 
yaꞌ ti chan tsiꞌ laj bʌ tajayob i bʌ. Yambʌ junlajm i wichꞌ tsiꞌ 
moso i bʌcꞌtal. 12  Ti jujuntiquil tsaꞌ majli tiꞌ bijlel yaꞌ baqui 

tsiꞌ pʌyʌ majlel i chꞌujlel. Maꞌanic tsiꞌ sutqꞌuiyob i bʌ baqui 
jach tsaꞌ majliyob, come an i wut tiꞌ chʌnwejlel. 13  Yaꞌ tiꞌ tojlel 
jini cuxuloꞌ bʌ tsaj qꞌuele cheꞌ bajcheꞌ i nich cꞌajc woli bʌ ti 
lejmel, cheꞌ bajcheꞌ chʌcxowan bʌ cꞌajc woli bʌ ti xʌmbal tiꞌ 
tojlel jini cuxuloꞌ bʌ. Ñajtʌ tsiquil cheꞌ bajcheꞌ i cꞌʌcꞌal taj woli 
bʌ ti lejmel. Yaꞌ tsaꞌ loqꞌui i xuꞌil chajc. 14 Jini cuxuloꞌ bʌ tsiꞌ 
chaꞌleyob ajñel. Tsaꞌ tsꞌʌjyi cheꞌ bajcheꞌ i xuꞌil chajc.

15 Cheꞌ bʌ tsac chʌn qꞌuele jini cuxuloꞌ bʌ, tsaj can qꞌuele an 
chuqui xotol ti lum ti yebal i yoc. Ti jujuntiquil an i chaꞌan jini 
xotol bʌ tsucu taqꞌuin yaꞌ tiꞌ tꞌejl. 16 Jini xotol bʌ tsucu taqꞌuin 
melbil ti ambar yilal. Junlajal tiꞌ chʌnxojtlel. Ti jujunxojt 
an yambʌ xotol bʌ tsucu taqꞌuin ti yojlil. 17 Baqui jach tsiꞌ 
chaꞌleyob xʌmbal toj tsaꞌ majliyob tiꞌ tojel i wut. Maꞌanic tsiꞌ 
sutqꞌuiyob i bʌ. 18  Jini chʌmpꞌejl xotol bʌ tsucu taqꞌuin an i 
xottʌlel yicꞌot sʌpʌl tac bʌ tiꞌ yojlil. Joy an i wut tiꞌ xottʌlel. 
19 Cheꞌ bʌ tsiꞌ chaꞌleyob xʌmbal jini cuxuloꞌ bʌ, jini selel bʌ 
tsucu taqꞌuin tsaꞌ tem majli yicꞌotob. Cheꞌ bʌ tsaꞌ letsiyob 
majlel jini cuxuloꞌ bʌ, tsaꞌ letsi jaꞌel jini selel bʌ tsucu taqꞌuin. 
20 Baqui jach tsiꞌ pʌyʌyob majlel i chꞌujlel yaꞌi tsaꞌ majliyob, 
come yaꞌ tsaꞌ ajni i chꞌujlel yaꞌ ti selel bʌ. 21 Cheꞌ bʌ tsiꞌ 
chaꞌleyob xʌmbal jini cuxuloꞌ bʌ, tsaꞌ majliyob yicꞌot jini selel 
tac bʌ. Cheꞌ bʌ tsaꞌ waꞌleyob, tsiꞌ cʌyʌ xʌmbal jaꞌel. Cheꞌ bʌ tsaꞌ 
letsiyob, tsaꞌ letsi jaꞌel yicꞌotob, come yaꞌ tsaꞌ ajni i chꞌujlel jini 
cuxuloꞌ bʌ ti jini selel tac bʌ.

22  Yaꞌ tiꞌ chañelal jini cuxuloꞌ bʌ an jini panchan cheꞌ 
bajcheꞌ espejo. Wen i tꞌojol jax. 23  Cheꞌ lichꞌil tac i wichꞌ ti 
jujuntiquilob, tsiꞌ laj bʌ tajayob i bʌ ti junlajm i wichꞌ. Ti 
yambʌ junlajm i wichꞌ tsiꞌ mosoyob i bʌcꞌtal. 24 Cheꞌ bʌ tsaꞌ 
majliyob, tsa cubibe i tꞌan i wichꞌ cheꞌ bajcheꞌ i tꞌan butꞌjaꞌ, cheꞌ 
bajcheꞌ i tꞌan chajc tilem bʌ ti Dios, cheꞌ bajcheꞌ i tꞌan motocña 
bʌ winicob. Cheꞌ bʌ tsaꞌ waꞌleyob, tsiꞌ juꞌsayob i wichꞌ. 25 Cheꞌ 
bʌ jubemobix i wichꞌ, tsaꞌ loqꞌui tilel tꞌan ti panchan.

26  Yaꞌ ti chañelal jini panchan tsaj qꞌuele i buchlib rey yilal 
melbil bʌ ti zafiro xajlel. Yaꞌ buchul juntiquil lajal bʌ bajcheꞌ 
winic ti qꞌuelol. 27-28  Yaꞌ tiꞌ chañelal i cajchiñʌcꞌ cꞌʌlʌl tiꞌ jol 
tsaj qꞌuele cheꞌ bajcheꞌ cꞌʌntsʌñan bʌ cꞌʌncꞌʌn taqꞌuin, lajal 
bajcheꞌ cꞌajc tiꞌ joytʌlel. Ti yebal i cajchiñʌcꞌ cheꞌ yilal bajcheꞌ 
cꞌajc, chʌcxowan bʌ i cꞌʌcꞌal, cheꞌ bajcheꞌ tꞌoxjaꞌ muꞌ bʌ i pʌs i 
bʌ cheꞌ ñumenix jaꞌal. Cheꞌʌch yilal i sʌclel am bʌ tiꞌ joytʌlel. 

EZEQUIEL 1

El Antiguo Testament en el ch'ol de Tumbalá  ©Liga Bíblica Internacional, 2011 



1463

Cheꞌʌch yilal i ñuclel lac Yum. Cheꞌ bʌ tsaj qꞌuele, tsaꞌ ñuc 
yajliyon ti lum. Tsa cubi wolic pejcʌntel.

I pʌyol jini Ezequiel

2  Tsiꞌ subeyon: I yalobil winic, tsꞌubeñet jach. Yom maꞌ 
waꞌtʌl chaꞌan com c pejcañet, cheꞌen. 2  Cheꞌ bʌ woliꞌ 

pejcañon, jini Espíritu tsaꞌ ochi tic pusicꞌal. Tsiꞌ yʌcꞌʌyon ti 
waꞌtʌl. 3  Tsiꞌ subeyon: I yalobil winic, joñon wolic choquet 
majlel tiꞌ tojlel israelob, come woliꞌ contrajiñoñob yicꞌot 
i jontolil cheꞌ bajcheꞌ tsiꞌ meleyob i ñojteꞌelob. 4 Jontol i 
yalobilob jaꞌel, tsʌtsob i pusicꞌal. Jini chaꞌan wolic choquet 
majlel baꞌ añob chaꞌan maꞌ subeñob: “Lac Yum Dios woliꞌ 
yʌl”. Cheꞌ yom maꞌ subeñob. 5 Mi mux i yubiñob, o mi mach 
muqꞌuic i yubiñob come xñusa tꞌañob, mi caj i ñaꞌtañob 
julemix xꞌaltꞌan tiꞌ tojlelob. 6 I yalobil winic, mach yomic maꞌ 
chaꞌlen bʌqꞌuen. Mach a bʌcꞌñʌbeñob i tꞌan, anquese lajal i 
tꞌan bajcheꞌ chꞌixol ti a joytʌlel, anquese joyolet ti siñan yilal. 
Mach a mel a pusicꞌal cheꞌ michꞌicña i wut come xñusa tꞌañob. 
7 Yom maꞌ subeñob c tꞌan mi yomob i ñichꞌtan o mi mach 
yomobic come xñusa tꞌañob.

8  Pero jatet i yalobilet bʌ winic, ñichꞌtan chuqui mic subeñet. 
Mach yomic maꞌ chañꞌesan a bʌ cheꞌ bajcheꞌ jini xñusa tꞌañob. 
Cawa a wej chaꞌan maꞌ cꞌux chuqui mi cʌqꞌueñet. Cheꞌ tsiꞌ yʌlʌ 
Dios. 9-10 Tsaj qꞌuele sʌtsꞌʌl i cꞌʌb tic tojlel, chucbil i chaꞌan 
bʌlʌl bʌ jun. Tsiꞌ lichꞌchoco. Tsaj qꞌuele laj bʌ tsꞌijbubil ti 
chaꞌwejlel. Yaꞌ tsꞌijbubil chuqui tac chꞌijiyem, yicꞌot wocol tac 
bʌ muꞌ bʌ i yʌcꞌonla ti uqꞌuel.

3  Tsiꞌ subeyon: I yalobil winic, laj cꞌuxu chuqui maꞌ taj 
ilayi, cꞌuxu ili jun. Cheꞌ jini yom maꞌ majlel chaꞌan maꞌ 

subeñob jini israelob, cheꞌen. 2-3  Jini chaꞌan tsaj cawa quej. 
Tsiꞌ subeyon: Cꞌuxu ti pejtelel. Laꞌ ñajꞌaquet yicꞌot ili muꞌ bʌ 
cʌqꞌueñet, cheꞌen. Cheꞌ jini tsaj cꞌuxu. Yaꞌ ti quej wen tsaj tsa 
cubi cheꞌ bajcheꞌ chab.

4 Tsiꞌ subeyon: I yalobil winic, cucu baꞌan israelob. Subeñob 
jini c tꞌan. 5 Maꞌanic wolic choquet majlel ti ñajtʌl baꞌ yujilob 
yambʌ tꞌan wocol bʌ ti ñopol. Wolic choquet majlel baꞌan 
a piꞌʌlob. 6 Muqꞌuic c choquet majlel tiꞌ tojlel jini mach 
bʌ a piꞌʌlobic parte bʌ i tꞌan, mach bʌ anic maꞌ chꞌʌmben 
isujm, mucꞌʌch i yubiñob a tꞌan. 7 Pero jini israelob maꞌanic 

mi caj i ñichꞌtañob a tꞌan, come maꞌanic miꞌ ñichꞌtañob c 
tꞌan. Wen jontolob israelob, wen tsʌtsob jax i pusicꞌal. 8  Jini 
chaꞌan wolic pꞌʌtesañet chaꞌan lajal a chꞌejlel cheꞌ bajcheꞌ i 
chꞌejlelob. Michꞌicña a wut cheꞌ bajcheꞌ i wutob. 9 Cheꞌ bajcheꞌ 
i tsʌtslel diamante, cheꞌʌch wolic mel a pam. Mach yomic maꞌ 
bʌcꞌñañob. Mach a bʌcꞌñʌbeñob i wut anquese wen jontol. 10 I 
yalobil winic, otsan ti a pusicꞌal pejtelel jini c tꞌan tsaꞌ bʌ c 
subeyet. Yom maꞌ wen ubin. 11 Ti wiꞌil cucu baꞌan a piꞌʌlob tsaꞌ 
bʌ cʌjchiyob majlel. Mi yomob i yubin o mi mach yomobic, 
subeñob: “Ñichꞌtanla i tꞌan lac Yum Dios”. Cheꞌ yom maꞌ 
subeñob, cheꞌen lac Yum Dios.

12  Jini Espíritu tsiꞌ techeyon chꞌojyel. Cheꞌ woliꞌ letsel ti chan 
i ñuclel lac Yum, tsa cubi cꞌam bʌ tꞌan tic pat. 13  Jiñʌch i tꞌan 
i wichꞌ jini cuxuloꞌ bʌ laj bʌ woliꞌ tajob i bʌ, yicꞌot i tꞌan jini 
xotol tac bʌ i yebal. Juꞌucña jini tꞌan cheꞌ bajcheꞌ yujquel lum. 
14-15 Jini Espíritu tsiꞌ chꞌuyuyon majlel yaꞌ ti Tel Abib am bʌ tiꞌ 
tiꞌ ñoj jaꞌ i cꞌabaꞌ Quebar. Yaꞌ añob c piꞌʌlob tsaꞌ bʌ cʌjchiyob 
majlel. Wen chꞌijiyemon chaꞌan jini wocol tsaꞌ bʌ i pʌsbeyon 
lac Yum. Wucpꞌejl qꞌuin tsaꞌ ajniyon yicꞌotob cheꞌ maꞌañonic ti 
pañimil yubil, cheꞌ toj sajtem c pusicꞌal.

Tꞌan tiꞌ tojlel jini israelob 
(Ez. 33.1-9)

16  Cheꞌ ñumenix wucpꞌejl qꞌuin, lac Yum tsiꞌ subeyon: 17 I 
yalobil winic, tsac waꞌchocoyet chaꞌan maꞌ wochel ti xcʌntaya 
i chaꞌan israelob. Yom maꞌ wen ubin c tꞌan chaꞌan maꞌ chaꞌ 
tsictesʌbeñob ti ora. 18  Cheꞌ mic subeñet: “Wersa mi caj i 
chʌmelob jini xmulilob”, mi maꞌanic maꞌ suben c tꞌan jini 
xjontolil chaꞌan miꞌ cʌy i mul, awilan mi caj i chʌmel yicꞌot 
i mul, pero an ti a wenta i chꞌichꞌel come maꞌanic tsaꞌ sube. 
19 Mi tsaꞌ tsictesʌbe i mul pero mi maꞌanic tsiꞌ cʌyʌ, cheꞌ jini 
mi caj i chʌmel yicꞌot i bajñel mul. Pero maꞌanic a mul tiꞌ 
tojlel come tsaꞌix a sube. 20 Mi an juntiquil toj bʌ muꞌ bʌ i mel 
chuqui jontol, mi maꞌanic tsaꞌ tsictesʌbe i mul, mi tsac jisa 
jini winic, mi caj i chʌmel chaꞌan i mul. Jini toj bʌ i melbal 
maꞌanic mi caj i chʌn ñaꞌtʌntel. Pero an ti a wenta i chꞌichꞌel 
chaꞌan tsaꞌ sajti tiꞌ mul. 21 Pero mi tsaꞌ sube chaꞌan miꞌ cʌy i 
mul, mi tsiꞌ cʌyʌ, cuxul mi caj i chʌn ajñel. Cheꞌ jini mi caj a 
coltan a bʌ jaꞌel. Cheꞌ tsiꞌ yʌlʌ lac Yum.

Tsaꞌ subenti cʌytʌl ti otot
22  Tsa cubi i cꞌʌb lac Yum tic tojlel. Tsiꞌ chaꞌ subeyon: 

Chꞌojyen, yom maꞌ majlel ti joctʌl. Yaꞌi mi caj c pejcañet, 
cheꞌen. 23  Jini chaꞌan tsaꞌ chꞌojyiyon. Tsaꞌ majliyon ti joctʌl. 
Awilan yaꞌ tsiquil i ñuclel lac Yum cheꞌ bajcheꞌ tsaj qꞌuele ti 
ñaxan yaꞌ tiꞌ tiꞌ jaꞌ i cꞌabaꞌ Quebar. Cheꞌ jini tsaj cꞌuchchoco 
c bʌ ti lum. 24 Tsaꞌ ochi i yEspíritu tic pusicꞌal. Tsiꞌ yʌcꞌʌyon 
ti waꞌtʌl. Tsaꞌ caji i pejcañon: Cucu ti a wotot. Yaꞌi yom maꞌ 
ñupꞌ a bʌ. 25 I yalobil winic, mi caj c mʌctañet chaꞌan maꞌanic 
maꞌ loqꞌuel. 26  Mi caj c ñʌpꞌchocon a wacꞌ tiꞌ mal a wej chaꞌan 
maꞌanix maꞌ chʌn chaꞌlen tꞌan chaꞌan maꞌ ticꞌ jini winicob 
come jontolob. 27 Pero baꞌ jach bʌ ora mi cʌqꞌueñet c tꞌan, mi 
caj c chaꞌ jambeñet a wej chaꞌan maꞌ subeñob: “Lac Yum Dios 
woliꞌ yʌl: Jini yom bʌ i yubin laꞌ i yubin, jini mach bʌ yomic 
i yubin, laꞌ ajnic”. Cheꞌ yom maꞌ subeñob come xñusa tꞌañob, 
cheꞌen Dios.

Mi caj i jisʌntel Jerusalén

4  Jatet i yalobil winic, mele pajcꞌ cheꞌ bajcheꞌ ladrillo. Acꞌʌ 
ti a tꞌejl. Yaꞌ tiꞌ pam yom maꞌ tsꞌijban i yejtal jini tejclum 

Jerusalén. 2  Yom maꞌ pʌs jini lum yicꞌot i corrʌlel tiꞌ joytʌlel. 
Ti wiꞌil yom maꞌ waꞌchocon chan bʌ tsꞌajc yicꞌot qꞌueloñib tiꞌ 
pat corral yicꞌot colem xajlel yicꞌot cabʌl soldadojob. Yaꞌ tiꞌ 
joytʌlel yom maꞌ wʌcꞌ jini eꞌtijibʌl tac chaꞌan guerra. 3 Chꞌʌmʌ 
jaꞌel junqꞌuejl wechel bʌ tsucu taqꞌuin i wenta tsꞌajc. Yom maꞌ 
wʌcꞌ ti a tojel yicꞌot tiꞌ tojel jini tejclum. Ti ora jach yom maꞌ 
tech guerra tiꞌ contra. Joy ñupꞌul mi caj i cʌytʌl jini tejclum. 
Cheꞌ jini mi caj a pʌsbeñob a piꞌʌlob bajcheꞌ mi caj i chujquel 
Jerusalén.

4-5 Cheꞌ bʌ tsaꞌix ujti a mel pejtelel iliyi, yom maꞌ ñoltʌl ti a 
tsꞌej joꞌlujuncꞌal yicꞌot lujumpꞌejl i joꞌcꞌal (390) qꞌuin chaꞌan 
maꞌ cuchben i mul Israel. Jujumpꞌejl qꞌuin mi caj a cuchben 
i mul Israel. Jumpꞌejl qꞌuin i wentajʌch jumpꞌejl jab tiꞌ tojlel 
israelob. Cheꞌ jini mi caj a tsictesʌbeñob mi caj i tojob i mul 
390 jab. 6 Cheꞌ i yorajlel ili wocol, yom maꞌ chaꞌ tsꞌej ñoltʌl ti a 
ñoj chaꞌcꞌal qꞌuin chaꞌan maꞌ cuchben i mul Judá. Chaꞌcꞌal jab 
mi caj i toj i mul jini Judá. Jumpꞌejl qꞌuin i wentajʌch jumpꞌejl 
jab. 7 Pʌsbeñob bajcheꞌ mi caj i contrajintel Jerusalén. Yom 

bʌchꞌbil i cꞌʌb a bujc chaꞌan miꞌ ñaꞌtañob cabʌlʌch i pꞌʌtʌlel 
i contrajob. Cheꞌ jini mi caj i jilelob jini añoꞌ bʌ ti Jerusalén. 
8  Mi caj j cʌchet chaꞌan mach mejlix a ñijcan a bʌ. Mach mejlic 
a sutqꞌuin a bʌ cheꞌ tsꞌej ñololet cꞌʌlʌl jinto miꞌ tsꞌʌctiyel i 
yorajlel a wocol.

9 Chꞌʌmʌ chaꞌan i bʌl a ñʌcꞌ jini trigo, yicꞌot cebada, yicꞌot 
buꞌul, yicꞌot lenteja, yicꞌot millo yicꞌot avena. Ti pejtelel yom 
maꞌ wʌcꞌ ti jumpꞌejl pocꞌ. Xʌbʌl yom maꞌ cꞌʌn chaꞌan maꞌ mel 
a waj cheꞌ tsꞌej ñololet. Joꞌlujuncꞌal yicꞌot lujumpꞌejl i joꞌcꞌal 
(390) qꞌuin mi caj a cꞌuxeꞌ. 10 Pꞌisbil mi caj a cꞌux i bʌl a ñʌcꞌ. 
Junyajl jach ti jumpꞌejl qꞌuin mi caj a cꞌux. Yom joꞌlujuncꞌal 
(300) gramos ti jujunyajl. 11 Cheꞌ jaꞌel pꞌisbil yom maꞌ jap jini 
jaꞌ. Cojach jumpꞌejl litro mi caj a jap ti jujumpꞌejl qꞌuin. 12  Ti 
jujumpꞌejl qꞌuin mi caj a cꞌux cheꞌ bajcheꞌ pan melbil bʌ ti 
cebada. Yom maꞌ pojpon ti cꞌajc cheꞌ woliꞌ qꞌuelob. Cꞌʌñʌ 
tiquin bʌ i taꞌ a piꞌʌlob i wenta siꞌ. 13 Come mi caj i cꞌuxob 
bibiꞌ bʌ waj jini israelob yaꞌ baꞌ mi caj c chocob majlel ti 
cʌjchel. Cheꞌ tsiꞌ yʌlʌ lac Yum. 14 Cheꞌ jini tsa cʌlʌ: ¡C Yum 
Dios! Maꞌanic baꞌ ora tsaj cꞌuxu chuqui bibiꞌ cꞌʌlʌl cheꞌ bʌ tsaj 
qꞌuele pañimil cꞌʌlʌl wʌle. Maꞌanic baꞌ ora tsaj cꞌuxu chuqui 
ticꞌbil mi chuqui leco, choꞌon. 15 Cheꞌ jini lac Yum tsiꞌ subeyon: 
Awilan mux caj cʌqꞌueñet a cꞌʌn i taꞌ wacax i qꞌuexol i taꞌ 
winicob chaꞌan maꞌ pojpon a waj. 16 I yalobil winic, mux caj c 
jisʌbeñob i waj pejtel añoꞌ bʌ ti Jerusalén. Pꞌisbil jach mi caj i 
cꞌuxob waj, mi caj i japob jaꞌ. Yicꞌot tsic pusicꞌal yicꞌot bʌqꞌuen 
mi caj i cꞌuxob, mi caj i japob. 17 Mi caj i jilel i waj yicꞌot i yaꞌal. 
Ti jujuntiquil mi caj i qꞌuelob i piꞌʌlob yicꞌot bʌqꞌuen. Cheꞌʌch 
mi caj i jilelob chaꞌan tiꞌ caj i mul.

I yejtal i wocol Jerusalén

5  Jixcu jatet i yalobil winic, yom maꞌ chꞌʌm juntsꞌijt espada 
wen jay bʌ i yej. Yom maꞌ cꞌʌn chaꞌan maꞌ jujchin a jol 

yicꞌot a tsuctiꞌ. Cheꞌ jini yom maꞌ tꞌox i tsutsel a jol ti uxsejtꞌ. 
2  Yom maꞌ wʌcꞌ jumpꞌis yaꞌ ti yojlil i planojlel Jerusalén. Yaꞌi 
mi caj a pul cheꞌ ujtemix a wubin jini wocol. Yambʌ jumpꞌis 
mi caj a tsep yicꞌot espada yaꞌ tiꞌ joytʌlel i planojlel tejclum. 
Yambʌ jumpꞌis mi caj a puc ti icꞌ, i wentajlel c tejclumob muꞌ 
bʌ caj cajñesan yicꞌot espada. 3  Yom maꞌ chꞌʌm ti a cꞌʌb tsꞌitaꞌ 
i tsutsel a jol chaꞌan maꞌ cʌch tiꞌ tiꞌ a bujc. 4 Ti wiꞌil mi caj a 

locꞌsan tsꞌitaꞌ baꞌ cʌchbil chaꞌan maꞌ pul tiꞌ yojlil cꞌajc. Jini 
cꞌajc mi caj i pam ñumel i jisan israelob.

5-7 Lac Yum Dios woliꞌ yʌl: Jiñʌch i yejtal chuqui mi caj i 
yujtel ti Jerusalén, come tsiꞌ qꞌuextayob c mandar chaꞌan 
miꞌ socob i bʌ cheꞌ bajcheꞌ yambʌ tejclumob. Ñumen jontol 
tsiꞌ meleyob bajcheꞌ yañoꞌ bʌ añoꞌ bʌ tiꞌ joytʌlel. Maꞌanic tsiꞌ 
subeyoñob wocolix cʌlʌ. 8  Jini chaꞌan woliꞌ yʌl lac Yum Dios: 
Wʌle mi caj j contrajiñetla. Mi caj cʌqꞌueñet laꞌ toj laꞌ mul 
tiꞌ wut pejtelel pañimil. 9 Chaꞌan leco jax laꞌ melbal mi caj 
cʌqꞌueñetla ñuc bʌ wocol max to bʌ anic tsaꞌ laꞌ wis ubi cꞌʌlʌl 
wajali. Maꞌanic mi caj c chaꞌ aqꞌueñetla wocol cheꞌ bajcheꞌ jini. 
10 Jini tatʌlob mi caj i cꞌuxob i yalobilob. Jini chꞌitoñob mi 
caj i cꞌuxob i tatob. Mi caj c pam puc ti pejtelel pañimil jini 
cuxulob to bʌ.

11 Mic subeñetla ti isujm, mi caj c jisañetla chaꞌan tsaꞌ la 
bibꞌesa jini Templo yicꞌot pejtel chuqui tsꞌaꞌlebil c chaꞌan. 
Maꞌanix mi caj c chʌn ñusan laꞌ mul. Maꞌanic mi caj c 
pꞌuntañetla. 12  Junmojt mi caj i chʌmel chaꞌan jontol bʌ 
cꞌamʌjel yicꞌot wiꞌñal. Yambʌ junmojt mi caj i jisʌntel yicꞌot 
espada. Yambʌ junmojt mi caj c pam puc ti pejtelel pañimil 
baꞌ mi caj c jisañob ti espada. 13  Cheꞌ jini mi caj c pʌsbeñob 
c michꞌlel. Cheꞌ ñumenix mi caj i ñaꞌtañob i Yumon. Bʌxon 
chaꞌan mic tsꞌʌctesan c tꞌan. 14 Mi caj j cʌyetla chaꞌan miꞌ 
tsꞌaꞌleñetla pejtel xñumelob loqꞌuemoꞌ bʌ ti yan tac bʌ tejclum 
ti laꞌ joytilel. 15 Mi caj i tseꞌtañetla. Mi caj i tajob i cʌntesʌntel 
chaꞌan tiꞌ caj laꞌ wocol. Mi caj i ñaꞌtañob wen bʌcꞌñʌbilon 
cheꞌ michꞌon. Bʌbʌqꞌuen miꞌ jilelob chaꞌan i mul cheꞌ mi 
cʌqꞌueñob i toj. 16  Cheꞌ mic choc tilel wiꞌñal i wenta i teꞌel c 
jalʌjb ti laꞌ tojlel, jal mi caj laꞌ wubin wiꞌñal yicꞌot wocol jinto 
miꞌ jilel pejtelel i bʌl laꞌ ñʌcꞌ. 17 Mach cojic jach wiꞌñal pero 
yicꞌot jontol tac bʌ bʌteꞌel jaꞌel muꞌ bʌ caj i jisañetla, mi caj c 
chocbeñetla tilel yicꞌot jontol bʌ cꞌamʌjel, yicꞌot guerra. Mi caj 
laꞌ tsʌnsʌntel ti espada. Joñon laꞌ Yumon. Tsaꞌix cʌcꞌʌ c tꞌan, 
cheꞌen lac Yum.

Mi caj i jisañob pulʌntib tac

6  1-2  Tsaꞌ tili i tꞌan lac Yum baꞌ añon: I yalobil winic, yom 
maꞌ sutqꞌuin a wut yaꞌ ti wits tiꞌ tojel i lumal Israel 

chaꞌan maꞌ subeñob ili tꞌan: 3 “Wits tac tiꞌ lumal Israel, 

ñichꞌtʌben i tꞌan lac Yum Dios, come lac Yum woliꞌ pejcan ili 
wits tac yicꞌot bujbujtʌl yicꞌot paꞌ tac yicꞌot joctʌl tac: Joñon 
mi caj c choc tilel guerra chaꞌan mic jisan jini chan bʌ laꞌ 
pulʌntib tac. 4-7 Mi caj i jembentel jini pulʌntib laꞌ chaꞌan. Mi 
caj i cꞌʌscujel laꞌ dios tac. Mi caj c pꞌulchocobeñob i bʌcꞌtal 
xchʌmelob yaꞌ tiꞌ tojel i diosob. Mi caj c pam pucbeñob i 
bʌquel tiꞌ joytʌlel pulʌntib. Jochocña mi caj laꞌ cʌybentel 
laꞌ tejclum yicꞌot jini pulʌntib tac. Mi caj i luꞌ cꞌʌscujel yicꞌot 
laꞌ diosob yicꞌot i yejtal tac qꞌuin. Cheꞌ jini mi caj i yujtel jini 
jontolil yicꞌot xmel mulilob. Ti jim bʌ ora mi caj laꞌ ñaꞌtan 
Dioson.

8  Pero mi caj c pꞌuntan lamital c tejclumob muꞌ bʌ caj i 
colelob ti espada cheꞌ miꞌ pam pujquelob ti pañimil. 9 Jini tsaꞌ 
bʌ coliyob mi caj i chʌn ñaꞌtañoñob yaꞌ baꞌ pujquemob, come 
mi caj cʌqꞌueñob i melob i pusicꞌal chaꞌan tsiꞌ cꞌuxbiyob diosteꞌ 
tac tiꞌ tsꞌiꞌlel i pusicꞌal. Ti jim bʌ ora mi caj i yubiñob quisin 
chaꞌan i mul tsaꞌ bʌ i meleyob. 10 Mi caj i ñaꞌtañob i Yumon. 
Mach lolomic c tꞌan cheꞌ bʌ tsac subeyob mi caj cʌqꞌueñob 
wocol”.

11 Lac Yum Dios tsiꞌ yʌlʌ: Pʌsʌ a cꞌʌb, jatsꞌʌ a woc chaꞌan miꞌ 
ñichꞌtañob. Subeñob: “Mi caj i tajetla wocol chaꞌan pejtelel 
laꞌ jontolil. Mi caj i jilelob israelob ti guerra, yicꞌot ti wiꞌñal, 
yicꞌot ti jontol bʌ cꞌamʌjel. 12  Jini ñajt bʌ chumulob mi caj i 
jisʌntelob ti jontol bʌ cꞌamʌjel. Jini lʌcꞌʌl bʌ añob mi caj i 
jisʌntelob ti guerra. Jini muꞌ bʌ i cʌytʌlob mi caj i chʌmelob 
ti wiꞌñal. Cheꞌi mi caj c pʌsbeñob c michꞌajel. 13 Cheꞌ jini mi caj 
laꞌ ñaꞌtan laꞌ Yumon, cheꞌ yaꞌ sʌꞌsʌtsꞌ tacob chꞌujlelʌlob yaꞌ tiꞌ 
joytʌlel jini pulʌntib tac, yicꞌot ti bujbujtʌl tac, yicꞌot ti wits 
tac, yicꞌot ti yebal tac teꞌ, yicꞌot baꞌan chꞌixol tac, yicꞌot baqui 
tsiꞌ pulbeyob pom i diosob. 14 Mi caj c pʌsbeñetla c michꞌlel. 
Mi caj c jisan laꞌ tejclum tac am bʌ ti sur cꞌʌlʌl ti Diblat. Ti 
jim bʌ ora mi caj laꞌ ñaꞌtan laꞌ Yumon”. Cheꞌ yom maꞌ subeñob, 
cheꞌen lac Yum.

Mi caj i tilel i jilibal

7  Tsaꞌ chaꞌ tili i tꞌan lac Yum baꞌ añon: 2  I yalobil winic, 
subeñob israelob: “Mi caj i jisʌntel laꞌ lum tiꞌ pasibal 

qꞌuin yicꞌot tiꞌ bʌjlibal qꞌuin yicꞌot ti norte yicꞌot ti sur. 3  Tsaꞌix 
cꞌoti i yorajlel wʌle chaꞌan mic jisañetla tic michꞌajel chaꞌan 

woli laꞌ chꞌujutesan diosteꞌ tac. 4 Maꞌanic mi caj c ñusʌbeñetla 
laꞌ mul. Maꞌanic mi caj j coltañetla. Mi caj cʌqꞌueñetla laꞌ toj 
jini jontol bʌ laꞌ melbal. Cheꞌ jini mi caj laꞌ cʌñon laꞌ Yumon”. 
Cheꞌ yom maꞌ subeñob, cheꞌen.

5-6  Lac Yum Dios woliꞌ yʌl: Awilan talix wocol ti chajp ti 
chajp. Wolix i lʌcꞌtiyel ti laꞌ tojlel. Tsaꞌix tejchi ti laꞌ contra. Mi 
caj laꞌ jilel. Awilan ix tilel. 7 I yorajlelix miꞌ yubiñob wocol jini 
wʌꞌ bʌ chumulob. Wolix i cꞌotel i yorajlel laꞌ jilibal. Lʌcꞌʌlix 
i qꞌuiñilel laꞌ tꞌuchtʌntel. Jiñʌch i qꞌuiñilel laꞌ contrajintel. 
Maꞌanix tijicña bʌ tꞌan ti laꞌ lumal. 8  Mach jalix mi caj laꞌ 
wubin c michꞌlel. Mi caj c meletla chaꞌan laꞌ jontolil. Mi caj 
cʌqꞌueñetla laꞌ toj pejtel laꞌ mul. 9 Maꞌanic mi caj j coltañetla. 
Mi caj c sutqꞌuibeñetla pejtel laꞌ jontolil chaꞌan jini tsꞌaꞌlebil 
tac bʌ am bʌ ti laꞌ tojlel. Mi caj laꞌ ñaꞌtan laꞌ Yumon woli bʌ c 
chocbeñetla tilel wocol.

10 Awilan, tsaꞌix cꞌoti i yorajlel. Woliꞌ pʌs i bʌ laꞌ contra. 
Chꞌejl laꞌ pusicꞌal. Mi laꞌ lon ñaꞌtan lajal laꞌ yumʌntel cheꞌ 
bajcheꞌ i teꞌ Aarón woli bʌ ti ñich. 11 Cabʌl tsaꞌ pꞌojli i jontolil 
yumʌlob yicꞌot wen chumuloꞌ bʌ, pero mi caj i laj jilelob 
yicꞌot i tꞌan yicꞌot i chubʌꞌan. Maꞌanic majch mi caj i cʌytʌl 
i yucꞌtañetla. 12  Tsaꞌix cꞌoti i yorajlel, tsaꞌix lʌcꞌtiyi i qꞌuiñilel. 
Mach i mel i pusicꞌal jini muꞌ bʌ i chon lum. Mach i tijicñesan 
i pusicꞌal jini tsaꞌ bʌ i mʌñʌ. Come tal i michꞌajel Dios tiꞌ 
tojlelob. 13  Jini xchoñoñel maꞌanix mi caj i chaꞌ chꞌʌm jini tsaꞌ 
bʌ i choño anquese cuxulob tiꞌ chaꞌticlel, come tal wocol i 
jisan winicob cheꞌ bajcheꞌ tsiꞌ yʌlʌyob jini xꞌaltꞌañob. Maꞌanic 
xjontolil muꞌ bʌ mejlel i coltan i bʌ cheꞌ miꞌ tilel i michꞌajel 
Dios.

14 Woliꞌ wustʌl jini trompeta chaꞌan miꞌ chaꞌleñob guerra, 
pero maꞌanic majch miꞌ jacꞌ come woliꞌ yubiñob c michꞌajel 
pejtelel winicob. 15 Jini muꞌ bʌ i lon loqꞌuelob ti tejclum mi caj 
i jilelob ti espada yaꞌ ti jumpat. Jini muꞌ bʌ i cʌytʌlob ti mal 
tejclum mi caj i chʌmelob ti wiꞌñal yicꞌot leco bʌ cꞌamʌjel. 
16  Jini muꞌ bʌ i mejlelob ti putsꞌel majlel ti chan tac bʌ wits 
cheꞌ bajcheꞌ xꞌujcuts mi caj i yucꞌtañob i mul. 17 Maꞌanix i 
pꞌʌtʌlel i cꞌʌb, cꞌunlucꞌan i pix cheꞌ bajcheꞌ jaꞌ. 18  Mi caj i lʌpob 
coxtal. Mi caj i chaꞌleñob bʌqꞌuen yicꞌot quisin ti pejtelelob. 
Mi caj i laj setꞌob i tsutsel i jol. 19 Mi caj i chocob i taqꞌuin ti 
calle. Jini plata yicꞌot oro mach mejlic i coltañob tiꞌ qꞌuiñilel 

i michꞌajel lac Yum. Mach mejlic i cꞌuxob waj cheꞌ an i wiꞌñal. 
Tiꞌ caj i taqꞌuin tsaꞌ cajiyob ti mulil. 20 Tsiꞌ lon chañꞌesayob i bʌ 
chaꞌan i taqꞌuin. Tsi cꞌʌñʌyob i mel diosob yicꞌot i yejtal tac 
jini tsꞌaꞌlebil tac bʌ. Jini chaꞌan mi caj cʌqꞌueñob i tsꞌaꞌleñob i 
taqꞌuin. 21 Mi caj cʌqꞌueñob tiꞌ wenta sajtemoꞌ bʌ chumuloꞌ bʌ 
ti yambʌ lum. Mi caj i chucob ti guerra. Mi caj i bibꞌesañob c 
Templo. 22  Mi caj c mʌy c wut cheꞌ miꞌ bibꞌesañob jini Chꞌujul* 
bʌ Cajñib. Mi caj i yochelob i xujchꞌibeñob loqꞌuel i bʌl.

23  Mele cadena come laj yujilob tsʌnsa yicꞌot leto wʌꞌ ti jini 
lum yicꞌot ti Jerusalén. Jini chaꞌan cʌchʌl mi caj c chocob 
majlel. 24 Mi caj c pʌy tilel jini xjontolilob ti yambʌ tejclum 
tac chaꞌan miꞌ luꞌ chilbeñob i yotot. Cheꞌi mi caj c peqꞌuesan 
jini ñucoꞌ bʌ ti pañimil. Mi caj cʌcꞌ ti bibꞌesʌntel i yotlel tac 
i diosob. 25 I yorajlelix miꞌ jisʌntelob. Mi caj i lon sʌclañob i 
ñʌchꞌtʌlel i pusicꞌal. Maꞌanic mi caj i tajob. 26  Tal ñuc bʌ wocol 
ti chajp ti chajp yicꞌot bʌbʌqꞌuen tac bʌ. Mi caj i lon pijtañob 
i tꞌan xꞌaltꞌañob. Maꞌanix i ñaꞌtʌbal jini motomajob yicꞌot 
xñoxob chaꞌan miꞌ cʌntesañob. 27 Jini rey miꞌ caj ti uqꞌuel. 
Maꞌanix i pijtaya i yalobil rey. Tsiltsilña ti bʌqꞌuen pejtelel 
winicob ti pañimil. Come cabʌl mi caj cʌqꞌueñob wocol cheꞌ 
bajcheꞌ cꞌamel an i mul. Cheꞌ bajcheꞌ tsiꞌ chaꞌleyob mi caj i 
melbentelob. Cheꞌ jini mi caj i ñaꞌtañob joñon i Yumon, cheꞌen.

Tsaꞌ qꞌuejli i tsꞌaꞌlentel jini añoꞌ bʌ ti Jerusalén

8  Cheꞌ ti agosto ti jini wʌcpꞌejlel jab, cheꞌ buchulon ti cotot 
yicꞌot jini xñoxob ti Judá, yaꞌ tsaꞌ cꞌoti i pꞌʌtʌlel lac Yum 

Dios tic tojlel. 2  Tsaj qꞌuele juntiquil lajal bʌ bajcheꞌ Winic. 
Tiꞌ yebal i cajchiñʌcꞌ cheꞌ yilal bajcheꞌ cꞌajc. Tiꞌ chañelal i 
cajchiñʌcꞌ cheꞌʌch yilal bajcheꞌ chʌcxowan bʌ cꞌajc. Lajalʌch 
ti qꞌuelol bajcheꞌ cꞌʌntsʌñan bʌ cꞌʌncꞌʌn taqꞌuin. 3  Jini Winic 
tsiꞌ sʌtsꞌʌ i cꞌʌb chaꞌan miꞌ wats chuc i tsutsel c jol. Cheꞌ jini, 
jini Espíritu tsiꞌ pʌyʌyon letsel tiꞌ chañelal pañimil yubil. 
Tsiꞌ pʌyʌyon majlel ti Jerusalén yaꞌ tiꞌ tiꞌ am bʌ ti norte baꞌ 
buchchocobil jini diosteꞌ tsaꞌ bʌ i techbe i michꞌajel lac Yum. 
4 Awilan yaꞌi tsaj qꞌuelbe i ñuclel i Dios Israel cheꞌ bajcheꞌ tsaj 
qꞌuele ti ñaxan yaꞌ ti joctʌl.

5 Lac Yum tsiꞌ subeyon: I yalobil winic, letsan a wut tiꞌ tojel 
jini norte, cheꞌen. Tsac letsa c wut cheꞌ bajcheꞌ tsiꞌ subeyon. 
Awilan yaꞌ tsaj qꞌuele jini diosteꞌ lʌcꞌʌl tiꞌ tiꞌ baꞌan pulʌntib. 

6 Lac Yum tsiꞌ subeyon: I yalobil winic, ¿mach ba wolic a 
qꞌuel ñajtix añon tic Templo chaꞌan tiꞌ caj i mul pejtelel jini 
israelob? Muꞌ to c pʌsbeñet ñumen leco bʌ muꞌ bʌ i melob, 
cheꞌen.

7 Tsiꞌ pʌyʌyon majlel baꞌ miꞌ yochelob ti patio. Tsaj qꞌuele 
yaꞌ tocol jini tsꞌajc. 8  Tsiꞌ subeyon: I yalobil winic, tꞌobo i ñʌcꞌ 
tsꞌajc, cheꞌen. Cheꞌ bʌ tsac tꞌobo, tsaj qꞌuele yaꞌan i tiꞌ. 9 Tsiꞌ 
subeyon: Ochen tiꞌ mal chaꞌan maꞌ qꞌuel pejtelel jini leco tac 
bʌ i melbalob, cheꞌen. 10 Cheꞌ jini tsaꞌ ochiyon ti mal. Tsaj 
qꞌuele yaꞌ tiꞌ ñʌcꞌ jini tsꞌajc i yejtal jini cotol tac bʌ yicꞌot 
jʌlʌcña bʌ miꞌ chaꞌlen xʌmbal yicꞌot bibiꞌ tac bʌ i chʌñil 
pañimil, yicꞌot pejtelel i diosob jini israelob yaꞌ tiꞌ ñʌcꞌ jini 
tsꞌajc. 11 Yaꞌ waꞌalob tiꞌ tojel tsꞌajc tsaj qꞌuele lujuntiquil i 
chʌncꞌal (70) winicob añoꞌ bʌ i yeꞌtel ti Israel yicꞌot Jaazanías 
(i yalobil Safán). Ti jujuntiquil chucbil i chaꞌan i yajñib pom 
baꞌ woliꞌ letsel i butsꞌil. 12  Lac Yum tsiꞌ subeyon: I yalobil 
winic, ¿tsaꞌix ba a qꞌuele jini muꞌ bʌ i mucul melob jini añoꞌ 
bʌ i yeꞌtel ti Israel, jujuntiquil ti mal i tsalʌl baꞌ cʌntʌbil i 
yejtal tac i dios? Miꞌ lon alob: “Maꞌanic miꞌ qꞌuelonla lac Yum, 
come lac Yum tsaꞌix i cʌyʌ jini pañimil”, lon cheꞌob. 13  Tsiꞌ chaꞌ 
subeyon: Mi caj a qꞌuel ñumen biꞌiltsꞌaltacax bʌ i melbalob, 
cheꞌen.

14 Ti wiꞌil tsiꞌ pʌyʌyon majlel tiꞌ tiꞌ Templo am bʌ tiꞌ tojel jini 
norte. Tsaj qꞌuele buchulob xꞌixicob, woliꞌ yucꞌtañob i dios i 
cꞌabaꞌ Tamuz. 15 Tsiꞌ chaꞌ subeyon: ¿Tsaꞌix ba a qꞌuele iliyi? Muꞌ 
to caj a qꞌuel ñumen leco tac bʌ bajcheꞌ iliyi, cheꞌen.

16  Cheꞌ jini tsiꞌ pʌyʌyon ochel tiꞌ patiojlel i yotot lac Yum. 
Yaꞌ tiꞌ yochibal Templo tiꞌ tojel jini pulʌntib tsaj qꞌuele 
joꞌtiquil i chaꞌcꞌal winicob laj waꞌalob, sujtemob i pat tiꞌ tojel 
i Templo lac Yum, sujtemob i wut tiꞌ tojel i pasibal qꞌuin. 
Woliꞌ chꞌujutesañob jini qꞌuin. 17 Lac Yum tsiꞌ subeyon: I 
yalobil winic, ¿woliꞌ ba a qꞌuelob? ¿Mach ba ñuquic i mul 
Judá? Cheꞌ woliꞌ bibꞌesañob ili lum yicꞌot i diosob. Cheꞌʌch 
woliꞌ cʌntesañob i piꞌʌlob chaꞌan miꞌ contrajiñoñob chaꞌan 
miꞌ yutsi techbeñoñob c michꞌajel. 18  Jini chaꞌan tic michꞌlel 
mi caj cʌqꞌueñob i toj i mul. Maꞌanic mi caj c pꞌuntañob, 
maꞌanic mi caj j coltañob. Cheꞌ miꞌ chaꞌleñob oñel yicꞌot 
cꞌam bʌ tꞌan, maꞌanic mi caj c ñichꞌtañob. Cheꞌ tsiꞌ yʌlʌ lac 
Yum.

Tsaꞌ tsʌnsʌntiyob jini xchꞌujutesa diosteꞌob

9  Ti cꞌam bʌ tꞌan lac Yum tsiꞌ chaꞌle oñel: Pʌyʌ tilel i 
contrajob ili tejclum, come tsaꞌix cʌqꞌueyob jini wʌꞌ bʌ 

chumulob. Laꞌ i chꞌʌmob tilel i yeꞌtijib chaꞌan miꞌ tsʌnsañob, 
cheꞌen. 2  Awilan yaꞌ tiꞌ bijlel tejclum tiꞌ tiꞌ tsꞌajc am bʌ tiꞌ 
tojel norte woliꞌ tilelob wʌctiquil winicob. Ti jujuntiquil an 
i yespada tiꞌ cꞌʌb chaꞌan miꞌ chaꞌlen tsʌnsa. Juntiquil lʌpbil i 
chaꞌan lino bʌ i pislel, jocꞌ cʌchbil i chaꞌan pluma yicꞌot tinta 
tiꞌ cajchiñʌcꞌ. Tsaꞌ laj ochiyob ti Templo baꞌ tsaꞌ waꞌleyob tiꞌ 
tojel pulʌntib melbil bʌ ti bronce. 3  Awilan i ñuclel lac Yum 
i Dios israelob tsiꞌ cʌyʌ jini querubiñob* baꞌ woliꞌ yajñel. Tsaꞌ 
letsi tiꞌ chañelal i yochib jini Templo. Lac Yum tsiꞌ pʌyʌ tilel 
jini winic lʌpbil bʌ i chaꞌan sʌsʌc bʌ i pislel, am bʌ i pluma 
yicꞌot tinta yaꞌ ti cajchiñʌcꞌ. 4 Tsiꞌ sube: Yom maꞌ ñumel tiꞌ 
yojlil Jerusalén chaꞌan maꞌ wʌqꞌueñob i marcajlel yaꞌ tiꞌ pam 
jini winicob muꞌ bʌ i chaꞌleñob uqꞌuel yicꞌot tsic pusicꞌal 
chaꞌan i jontolil i piꞌʌlob, cheꞌen.

5 Tsa cubibe i tꞌan lac Yum cheꞌ bʌ tsiꞌ pejca jini joꞌtiquil: 
Tsajcanla ñumel ti tejclum. Tsʌnsanla pejtel winicob xꞌixicob 
mach bʌ anic i marcajlel tiꞌ pam. Mach mi laꞌ pꞌuntañob. 6 Laj 
tsʌnsanla jini xñoxob yicꞌot chꞌitoñob yicꞌot xchꞌocob yicꞌot 
alobob yicꞌot xꞌixicob. Tsʌnsanla ti pejtelelob jinto miꞌ laj 
jilelob. Pejtelel jini añoꞌ bʌ i marcajlel tiꞌ pam, mach yomic 
mi laꞌ ticꞌlan. Techela yaꞌ ti Templo, cheꞌen. Jini chaꞌan ñaxan 
tsiꞌ tsʌnsayob jini lujuntiquil i chʌncꞌal (70) xñoxob añoꞌ bʌ 
ti Templo. 7 Lac Yum tsiꞌ subeyon: Bibꞌesanla jini Templo. 
Laj butꞌula ti chꞌujlelʌl jini patio, cheꞌen. Cheꞌ jini tsaꞌ pam 
ñumiyob ti tejclum. Tsiꞌ laj tsʌnsayob jini yaꞌ bʌ chumulob 
cheꞌ bajcheꞌ tsaꞌ subentiyob. 8  Awilan cheꞌ woliyob ti tsʌnsa 
ñumel ti Jerusalén, c bajñel tsaꞌ cʌleyon. Tsac pʌcchoco c bʌ. 
Tsac chaꞌle oñel yicꞌot cꞌam bʌ tꞌan: ¡C Yum Dios! ¿Muꞌ ba caj 
a luꞌ jisan pejtelel jini cʌlemoꞌ bʌ ti Israel chaꞌan tiꞌ caj wolaꞌ 
michꞌlen jini añoꞌ bʌ ti Jerusalén? choꞌon.

9 Tsiꞌ jacꞌbeyon: Wen cabʌl i mul jini añoꞌ bʌ ti Jerusalén 
yicꞌot jini añoꞌ bʌ ti Judá. Butꞌul jini pañimil ti tsʌnsa yicꞌot 
leto, come miꞌ yʌlob: “Tsaꞌix i cʌyʌ lac Yum jini pañimil. 
Maꞌanix miꞌ qꞌuel chuqui mi lac mel”, lon cheꞌob. 10 Jini chaꞌan 
maꞌanix mi caj c chʌn ñusʌbeñob i mul. Maꞌanix mi caj c chʌn 

coltañob. Ti pejtelelob mi caj cʌqꞌueñob wocol cheꞌ bajcheꞌ 
cꞌamel an i jontolil, cheꞌen. 11 Awilan jini winic lʌpbil bʌ i 
chaꞌan lino bʌ i pislel, jini jocꞌcʌchbil bʌ i chaꞌan junwojl tinta 
yaꞌ tiꞌ cajchiñʌcꞌ, tsaꞌ chaꞌ tili i sub: Tsaꞌix c laj mele jini tsaꞌ bʌ 
a subeyon, cheꞌen.

Tsaꞌ loqꞌui i ñuclel lac Yum yaꞌ ti Templo

10  Ti wiꞌil tsaj qꞌuele yaꞌ ti panchan tiꞌ chañelal i jol 
jini querubiñob tsaꞌ bʌcꞌ tsictiyi cheꞌ bajcheꞌ jumpꞌejl 

zafiro bʌ xajlel, lajal bʌ bajcheꞌ i buchlib rey. 2  Lac Yum tsiꞌ 
sube jini lʌpbil bʌ i chaꞌan lino bʌ i pislel: Ochen tiꞌ tojlel jini 
xotol tac bʌ woli bʌ ti wijlel yaꞌ tiꞌ yebal jini querubiñob. Yom 
maꞌ muchꞌyeꞌ i nich cꞌajc am bʌ ti yojlilob chaꞌan maꞌ pam puc 
yaꞌ ti tejclum, cheꞌen. Tsaj qꞌuele cheꞌ bʌ tsaꞌ majli.

3  Cheꞌ bʌ tsaꞌ ochi jini winic, yaꞌ añob jini querubiñob tiꞌ 
tojel Templo ti sur. Jini patio am bʌ ti mal tsaꞌ bujtꞌi tiꞌ ñuclel 
lac Yum. 4 I ñuclel lac Yum tsaꞌ letsi yaꞌ tiꞌ pam jini querubiñob. 
Tsaꞌ majli tiꞌ tiꞌ Templo. Tsaꞌ bujtꞌi jini Templo yicꞌot i patiojlel 
tiꞌ ñuclel lac Yum. Sʌcjaman tsaꞌ majli chaꞌan tiꞌ ñuclel lac 
Yum. 5 Ñajtʌ tsiquil yaꞌ ti patio ti jumpat, leslesña i wichꞌ jini 
querubiñob. Lajalʌch yubil i tꞌan cheꞌ bajcheꞌ i tꞌan jini Ñuc bʌ 
Dios cheꞌ miꞌ chaꞌlen tꞌan.

6 Cheꞌ bʌ tsaꞌ subenti jini lʌpbil bʌ i chaꞌan lino bʌ i pislel: 
Chꞌʌmʌ tilel i nich cꞌajc am bʌ tiꞌ tojlel jini selel tac bʌ woli bʌ 
ti wijlel yaꞌ tiꞌ yojlil jini querubiñob, cheꞌen, tsaꞌ ochi majlel. 
Tsaꞌ waꞌle yaꞌ baꞌan junsejl. 7 Juntiquil querubín tsiꞌ sʌtsꞌchoco 
i cꞌʌb baꞌan jini cꞌajc am bʌ ti ojlil. Tsiꞌ yʌcꞌʌ tiꞌ cꞌʌb jini lʌpbil 
bʌ i chaꞌan lino bʌ i pislel. Cheꞌ bʌ tsiꞌ chꞌʌmʌ, tsaꞌ loqꞌui 
majlel. 8  Lajal yilal i cꞌʌb jini querubiñob tiꞌ yebal i wichꞌ cheꞌ 
bajcheꞌ i cꞌʌb winic.

9 Cheꞌ jini tsaj qꞌuele yaꞌan chʌnsejl jini tsucu taqꞌuin tiꞌ tꞌejl 
jini querubiñob, junsejl ti jujunwejlob. Yʌxxowan jini selel 
bʌ tsucu taqꞌuin. 10 Junlajal jach ti qꞌuelol jini selel bʌ tsucu 
taqꞌuin, xinlʌpʌl yicꞌot jini yambʌ. 11 Cheꞌ bʌ tsiꞌ chaꞌleyob 
xʌmbal, junlajal tsoltsolñayob tsaꞌ majliyob. Maꞌanic tsiꞌ 
sutqꞌuiyob i bʌ cheꞌ bʌ tsiꞌ chaꞌleyob xʌmbal. Yaꞌ baꞌ tsaꞌ majli 
jini ñaxan bʌ, yaꞌ tsaꞌ laj majliyob tiꞌ tojel i wut. Maꞌanic tsiꞌ 
tsꞌejeyob i bʌ cheꞌ bʌ tsaꞌ majliyob yicꞌot cheꞌ bʌ tsaꞌ sujtiyob. 
12  Ti pejtelel i cuctal, jini i pat, i cꞌʌb, i wichꞌ, yicꞌot jini selel 

tac bʌ tsaꞌ bʌ i piꞌleyob majlel, laj an i wut. 13  Cheꞌ bʌ yaꞌ 
añon tsa cubi tsaꞌ pejcʌnti jini selel tac bʌ ti Pꞌʌtʌl bʌ Icꞌ. 14 Ti 
jujuntiquil jelchojc tacob i wut jini querubiñob. Jini ñaxan 
bʌ lajal cheꞌ bajcheꞌ i wut querubín, i chaꞌpꞌejlel bʌ lajalʌch 
bajcheꞌ i wut winic, i yuxpꞌejlel bʌ lajalʌch bajcheꞌ i wut 
bajlum, i chʌmpꞌejlel bʌ lajalʌch bajcheꞌ i wut xiyeꞌ.

15 Tsaj qꞌuele jini querubiñob. Jiñobʌch tsaꞌ bʌ j qꞌuele yaꞌ tiꞌ 
tiꞌ jini ñojaꞌ i cꞌabaꞌ Quebar. 16 Cheꞌ bʌ tsiꞌ chaꞌleyob xʌmbal tsiꞌ 
chaꞌleyob xʌmbal jaꞌel jini selel tac bʌ tsucu taqꞌuin. Cheꞌ bʌ 
tsiꞌ letsayob i wichꞌ jini querubiñob chaꞌan miꞌ wejlelob letsel, 
yaꞌ tsꞌuyucña tsaꞌ majliyob jini selel tac bʌ tsucu taqꞌuin. 17 Cheꞌ 
bʌ tsaꞌ waꞌleyob jini querubiñob, jini selel bʌ tsucu taqꞌuin 
tsaꞌ waꞌle jaꞌel. Cheꞌ bʌ tsiꞌ chꞌuyuyob i bʌ jini querubiñob, tsiꞌ 
chꞌuyuyob i bʌ jaꞌel jini selel tac bʌ tsucu taqꞌuin, come yaꞌan i 
chꞌujlel jini querubiñob ti jini selel tac bʌ.

18  I ñuclel lac Yum tsiꞌ cʌyʌ i tiꞌ Templo. Tsaꞌ cꞌoti tiꞌ pam 
jini querubiñob. 19 Cheꞌ bʌ tsaj qꞌueleyob, tsiꞌ tichꞌiyob i wichꞌ. 
Tsaꞌ wejliyob letsel yicꞌot jini selel bʌ tsucu taqꞌuin yaꞌ tiꞌ tꞌejl. 
Tsaꞌ cꞌotiyob ti waꞌtʌl yaꞌ tiꞌ tiꞌ Templo tiꞌ tojel i pasibal qꞌuin. 
Yaꞌan i ñuclel lac Yum i Dios Israel tiꞌ pam jini querubiñob.

20 Jiñʌch tsaꞌ bʌ j qꞌuele tiꞌ yebal i Dios Israel, yaꞌ tiꞌ tiꞌ ñojaꞌ 
i cꞌabaꞌ Quebar. Tsac ñaꞌta jiñob jach bʌ. 21 Ti jujuntiquil an 
chʌnchʌmpꞌejl i wut yicꞌot chʌnchʌnqꞌuejl i wichꞌ. Yaꞌ tiꞌ yebal 
i wichꞌ an cheꞌ bajcheꞌ i cꞌʌb winicob. 22  Lajalob i wut bajcheꞌ 
jini tsaꞌ bʌ j qꞌuele yaꞌ tiꞌ tiꞌ ñojaꞌ i cꞌabaꞌ Quebar. Toj jach jaꞌel 
tsiꞌ chaꞌleyob xʌmbal tiꞌ tojel i wut.

I ticꞌol jini jontoloꞌ bʌ yumʌlob

11  Awilan i yEspíritu lac Yum tsiꞌ chꞌuyuyon letsel. Tsiꞌ 
cꞌaxtesayon yaꞌ tiꞌ tiꞌ Templo am bʌ tiꞌ tojel i pasibal 

qꞌuin baꞌ tsaj qꞌuele joꞌtiquil i chaꞌcꞌal winicob waꞌaloꞌ bʌ tiꞌ tiꞌ 
Templo yicꞌot chaꞌtiquil yumʌlob: Jaazanías (i yalobil Azur) 
yicꞌot Pelatías (i yalobil Benaía). 2  Jini Espíritu tsiꞌ subeyon: 
I yalobil winic, an tiꞌ wenta ili winicob pejtel i jontolil ili 
tejclum. Miꞌ socbeñob i pensar pejtelel winicob. 3  Come miꞌ 
lon alob: “I yorajlelix mi lac chaꞌ waꞌchocon Jerusalén, come 
pꞌʌtʌl lac tejclum cheꞌ bajcheꞌ mʌctijibʌl melbil bʌ ti tsucu 
taqꞌuin. Mi caj i coltañonla cheꞌ miꞌ tilelob laj contrajob”, lon 
cheꞌob. 4 Jini chaꞌan i yalobil winic, subeñob ili tꞌan, cheꞌen.

5 Awilan i yEspíritu lac Yum tsiꞌ subeyon: Subeñob jini 
winicob: “Jatetla israelob tsaꞌ laꞌ lon bajñel ñaꞌta chuqui 
laꞌ wom laꞌ mel, pero mi laꞌ wʌl: Cheꞌʌch woliꞌ yʌl lac Yum, 
cheꞌetla. Cujil cheꞌʌch woli laꞌ mel. Cujil pejtel chuqui mi laꞌ 
ñaꞌtan ti laꞌ pusicꞌal. 6 Cabʌl mi laꞌ chaꞌlen tsʌnsa. Tsaꞌix laꞌ laj 
butꞌu ti chꞌujlelʌl jini calle tac. 7 Woli laꞌ lon ñaꞌtan lajal ili 
tejclum cheꞌ bajcheꞌ mʌctijibʌl muꞌ bʌ caj i coltañetla, pero 
mach isujmic. Maꞌanic mi caj i mʌctan laꞌ contrajob. Wʌꞌ ti 
mal tejclum sʌtsꞌʌlob mi caj i yajñelob jini tsʌnsʌbiloꞌ bʌ laꞌ 
piꞌʌlob, pero jatetla mi caj laꞌ wersa chojquel loqꞌuel ti jumpat 
chaꞌan mi laꞌ tsʌnsʌntel. 8  Jini espada muꞌ bʌ laꞌ bʌcꞌñan mi 
caj i tsʌnsañetla. 9 Mi caj c choquetla loqꞌuel ti laꞌ tejclum 
chaꞌan mi cʌqꞌuetla tiꞌ cꞌʌb jini ñajt bʌ chumulob chaꞌan mi laꞌ 
toj laꞌ mul. 10 Wersa mi caj laꞌ tsʌnsʌntel ti espada. Cꞌʌlʌl baꞌ 
jaxʌl i lumal Israel mi caj c jisañetla. Cheꞌ jini mi caj laꞌ ñaꞌtan 
laꞌ Yumon. 11 Maꞌanix mi caj laꞌ chʌn pejcan ti laꞌ mʌctijib 
jini tejclum. Maꞌanic mi caj laꞌ colel ti mal. Cꞌʌlʌl baꞌ jaxʌl laꞌ 
lumal mi caj cʌqꞌueñetla laꞌ toj laꞌ mul 12  chaꞌan mi laꞌ ñaꞌtan 
laꞌ Yumon. Come maꞌanic tsaꞌ laꞌ jacꞌbeyon c tꞌan chaꞌan mi laꞌ 
mel chuqui com. Tsaꞌ jach laꞌ jacꞌbe i tꞌan winicob ti pañimil”. 
Cheꞌʌch yom maꞌ subeñob, cheꞌen i yEspíritu lac Yum.

13  Cheꞌ bʌ tsac subeyob jini tꞌan, tsaꞌ chʌmi Pelatías (i yalobil 
Benaía). Cheꞌ jini tsac pʌcchoco c bʌ. Tsac chaꞌle cꞌam bʌ tꞌan: 
¡C Yum Dios! ¿Muꞌ ba caj a laj jisan pejtelel i colojbal israelob? 
choꞌon.

Mi caj i chaꞌ coltʌntelob
14 Lac Yum tsiꞌ subeyon: 15 I yalobil winic, jini chumuloꞌ bʌ 

ti Jerusalén tsaꞌ bʌ cʌleyob cheꞌ bʌ tsaꞌ cʌjchiyob majlel i 
piꞌʌlob woliꞌ yʌlob: “Lac Yum tsiꞌ chocoyob loqꞌuel come wen 
jontolob. Wʌle lac chaꞌañʌch i lum”, cheꞌob. 16  Jini chaꞌan yom 
maꞌ subeñob jini cʌchʌloꞌ bʌ: “Tsaꞌix i yʌlʌ lac Yum Dios: 
Anquese tsac chocoyetla majlel ti ñajt bʌ pañimil ti yan tac 
bʌ colem tejclum, mi caj c pʌs c bʌ ti laꞌ tojlel cheꞌ bajcheꞌ laꞌ 
putsꞌib. 17 Mi caj c chaꞌ pʌyetla loqꞌuel ti pejtelel lum baꞌ pam 
pujquemetla chaꞌan mic chaꞌ aqꞌuetla tiꞌ lumal Israel”. Cheꞌʌch 
yom maꞌ subeñob. 18  Baꞌ ora miꞌ chaꞌ sujtelob tiꞌ lumal, mi caj i 
chocob loqꞌuel pejtelel chuqui miꞌ bibꞌesan yicꞌot pejtel chuqui 
leco. 19 Joñon mi caj cʌqꞌueñob tsijiꞌ bʌ i pusicꞌal yicꞌot tsijiꞌ 

bʌ Espíritu. Mi caj c locꞌsʌbeñob jini tsucul bʌ i pusicꞌal. Mi 
caj cʌqꞌueñob wen bʌ i pusicꞌal tiꞌ qꞌuexol jini tsʌts bʌ xajlel 
yilal am bʌ tiꞌ bʌcꞌtal, 20 chaꞌan miꞌ jacꞌbeñoñob c tꞌan yicꞌot c 
mandar ti pejtelel ora. Cheꞌ jini mi caj i yochelob tic tejclum. 
Mi caj laꞌ Diosiñon. 21 Pero pejtelel muꞌ bʌ i chʌn mulañob i 
mel jini dios tac tsꞌaꞌlebil bʌ c chaꞌan yicꞌot chuqui tac mach 
wenic, mi caj cʌqꞌueñob wocol chaꞌan i mul, cheꞌen lac Yum 
Dios.

22  Jini querubiñob tsiꞌ chaꞌ letsayob i wichꞌ yicꞌot jini selel 
bʌ tsucu taqꞌuin yaꞌ tiꞌ tꞌejl. Tsaꞌ cꞌoti i ñuclel lac Yum i Dios 
Israel tiꞌ pam jini querubiñob. 23  Tsaꞌ letsi i ñuclel lac Yum 
yaꞌ ti pam jini tejclum. Tsaꞌ cꞌoti ti cꞌʌctʌl yaꞌ tiꞌ pam wits 
am bʌ tiꞌ tojel tejclum baꞌ miꞌ pasel qꞌuin. 24 Jini Espíritu tsiꞌ 
chꞌuyuyon letsel. Tsiꞌ pʌyʌyon majlel cꞌʌlʌl ti Babilonia baꞌ 
cʌchʌlob c piꞌʌlob. Cheꞌ jach tsaꞌ sʌc jili jini tsaꞌ bʌ j qꞌuele. 
25 Cheꞌ jini tsac subeyob jini cʌchʌloꞌ bʌ pejtelel chuqui tsiꞌ 
subeyon lac Yum.

Ezequiel tsiꞌ tsictesa bajcheꞌ mi caj i cʌjchelob majlel

12  Tsaꞌ tili i tꞌan lac Yum baꞌ añon: 2  I yalobil winic, wʌꞌ 
chumulet tiꞌ tojlel xñusa tꞌañob. Añob i wut, pero 

maꞌanic miꞌ cꞌotel. Añob i chiquin, pero maꞌanic miꞌ yubiñob 
3  come laj xñusa tꞌañob. Jini chaꞌan i yalobil winic, yom 
maꞌ chajpan a chubʌꞌan chaꞌan maꞌ chꞌʌm majlel a wicꞌot 
cheꞌ cʌchʌl maꞌ majlel ti yambʌ lum. Laꞌ i qꞌueletob a piꞌʌlob 
cheꞌ maꞌ majlel. Yom maꞌ pam ñumel ti jujumpꞌejl lum cheꞌ 
bajcheꞌ jini cʌchʌloꞌ bʌ. Ticꞌʌl mi cheꞌ miꞌ qꞌueletob, mi caj i 
chꞌʌmbeñob isujm anquese xñusa tꞌañob. 4 Ti qꞌuiñil cheꞌ cañal 
i wut cheꞌ woliꞌ qꞌueletob, yom maꞌ chꞌʌm majlel a chubʌꞌan 
cheꞌ bajcheꞌ xcʌjchelob. Ti icꞌajel laꞌ i qꞌueletob pejtelel 
winicob cheꞌ lujbeñet chaꞌan al bʌ a cuch yicꞌot wocol. 5 Laꞌ i 
qꞌueletob cheꞌ maꞌ toc jini tsꞌajc chaꞌan maꞌ loqꞌuel baꞌ tocol. 
6 Laꞌ i qꞌueletob cheꞌ maꞌ cuch majlel a chubʌꞌan ti acꞌʌlel. Yom 
maꞌ lich mos a wut chaꞌan maꞌanic maꞌ qꞌuel baꞌ maꞌ majlel, 
come jiñʌch i yejtal bajcheꞌ mi caj i majlelob jini israelob. Cheꞌ 
tsiꞌ subeyon lac Yum.

7 Jini chaꞌan cheꞌʌch tsac luꞌ mele cheꞌ bajcheꞌ tsiꞌ subeyon 
lac Yum. Tsac locꞌsa c chubʌꞌan ti qꞌuiñil chaꞌan mic wersa 
pʌjyel majlel. Cheꞌ ti acꞌʌlel tsaꞌ cꞌunteꞌ caji c toc jini tsꞌajc. 

Cheꞌ acꞌʌlelix tsaꞌ loqꞌuiyon majlel. Tsaj qꞌueche loqꞌuel c 
chubʌꞌan tiꞌ wut pejtelel winicob. 8  Ti yijcꞌʌlal tsaꞌ tili i tꞌan 
lac Yum baꞌ añon: 9 I yalobil winic, jini xñusa tꞌañob ti Israel 
woliꞌ cꞌajtiñob isujmlel pejtelel woli bʌ a mel. 10 Subeñob ili 
tꞌan: “Lac Yum Dios woliꞌ yʌl: Jini woli bʌ laꞌ qꞌuel i yejtalʌch 
bajcheꞌ mi caj i pʌjyel majlel ti wocol jini rey Sedequías yicꞌot 
pejtelel jini yaꞌ bʌ chumulob ti Jerusalén. 11 Cheꞌ bajcheꞌ wolic 
mel, cheꞌʌch mi caj laꞌ wujtel. Cʌchʌl mi caj laꞌ pʌjyel majlel ti 
ñajt bʌ pañimil.

12  Sedequías, jini ñuc bʌ yumʌl i chaꞌañob, mi caj i qꞌuech 
loqꞌuel i chubʌꞌan cheꞌ ti acꞌʌlel. Wocol mi caj i loqꞌuel majlel 
baꞌ tocol jini tsꞌajc. Muqꞌuix i mos i wut cheꞌ miꞌ loqꞌuel, come 
maꞌanix mi caj i chʌn qꞌuel pañimil. 13  Mi caj c chuc cheꞌ 
bajcheꞌ ti yac. Cʌchʌl mi caj c pʌy majlel ti Babilonia tiꞌ lumal 
jini caldeojob, pero maꞌanic mi caj i qꞌuel jini lum. Yaꞌi mi caj i 
chʌmel. 14 Pejtelel i winicob, i yaj cʌntayajob yicꞌot soldadojob, 
mi caj c pam pucob ti pejtelel pañimil. Mi caj cajñesañob ti 
guerra. 15 Ti jim bʌ ora mi caj i ñaꞌtañob i Yumon cheꞌ pam 
pujquemobix ti yan tac bʌ lum. 16 Pero mi caj j coltan lamital 
ame laj jisʌnticob yicꞌot espada, yicꞌot wiꞌñal, yicꞌot jontol 
bʌ cꞌamʌjel. Jini muꞌ to bʌ i cʌytʌlob mi caj i chaꞌ ñaꞌtañob 
pejtelel i jontolil come i Yumoñʌch”. Cheꞌ yom maꞌ subeñob. 
Cheꞌ tsiꞌ yʌlʌ lac Yum.

17 Tsaꞌ chaꞌ tili i tꞌan lac Yum baꞌ añon: 18  I yalobil winic, 
cꞌuxu a waj yicꞌot bʌqꞌuen. Tsiltsilña mi caj a jap jaꞌ. 19 Subeñob 
jini wʌꞌ bʌ chumulob: “Woliꞌ yʌl lac Yum i Dios jini añoꞌ 
bʌ ti Jerusalén yicꞌot ti Israel: Mi caj i cꞌuxob i waj yicꞌot 
bʌqꞌuen. Tsiltsilñayob mi caj i japob jaꞌ, come mi caj i jilel 
pejtel i wenlel i lumal chaꞌan i jontolil jini wʌꞌ bʌ chumulob. 
20 Jochocña mi caj i cʌytʌl pejtelel laꞌ tejclum tac, yicꞌot 
pejtelel laꞌ lumal. Mi caj laꞌ ñaꞌtan laꞌ Yumon”. Cheꞌ tsiꞌ yʌlʌ 
lac Yum.

21 Tsaꞌ chaꞌ tili i tꞌan lac Yum baꞌ añon. 22  I yalobil winic, 
¿chuqui isujmlel jini tꞌan muꞌ bʌ i yʌlob: “Woliꞌ ñumel qꞌuin 
tac, pero ¿bacan tsiquil chuqui woliꞌ lon alob xꞌaltꞌañob?” 
cheꞌob. 23  Jini chaꞌan subeñob: “Lac Yum Dios woliꞌ yʌl: Mi 
caj cʌcꞌ ti ñajʌyel ili tꞌan. Maꞌanix baꞌ ora miꞌ cajel ti chʌn 
ajlel, come tsaꞌ cꞌoti i yorajlel cheꞌ mi caj i luꞌ tsꞌʌctiyel cheꞌ 
bajcheꞌ tsa cʌlʌ. 24 Jini xlot bʌ xꞌaltꞌañob maꞌanix mi caj i chʌn 

tijicñesʌbeñob i pusicꞌal israelob yicꞌot i lot. Maꞌanic mi caj 
i toꞌol jilel i tꞌan c winicob jaꞌel. 25 Come Yumʌlon. Pejtelel 
chuqui mic sub miꞌ caj ti tsꞌʌctiyel. Mach jalix mi caj i yujtel, 
come wersa miꞌ yujtel cheꞌ cuxulet to la. Tiꞌ caj laꞌ jontolil mi 
caj i tilel jini wocol ti laꞌ tojlel”, cheꞌen lac Yum Dios.

26  Tsaꞌ tili i tꞌan lac Yum baꞌ añon: 27 I yalobil winic, woli to i 
yʌlob jini israelob: “Jal to miꞌ caj ti ujtel jini woli bʌ i tsictesan. 
Woli jax to i wʌn tsictesan chuqui mi caj i yujtel tiꞌ jilibal 
pañimil”, lon cheꞌob. 28  Jini chaꞌan subeñob ili tꞌan: “Lac Yum 
Dios woliꞌ yʌl: Mach jalix miꞌ caj ti ujtel pejtelel chuqui tsac 
subeyetla. Wersa miꞌ caj ti tsꞌʌctiyel”, cheꞌen. Jiñʌch i tꞌan lac 
Yum Dios.

Tꞌan tiꞌ contra jini payxo xꞌaltꞌañob

13  Tsaꞌ tili i tꞌan lac Yum baꞌ añon: 2  I yalobil winic, 
subeñob ili tꞌan jini payxo xꞌaltꞌañob muꞌ bʌ i lon 

subeñob israelob chuqui tilem tiꞌ bajñel pusicꞌal. Subeñob: 
“Ubinla i tꞌan lac Yum. 3  Lac Yum Dios woliꞌ yʌl: Mi caj i tajob 
wocol jini tonto bʌ xꞌaltꞌañob, muꞌ bʌ i lon subob tꞌan tilem bʌ 
tiꞌ bajñel pusicꞌal cheꞌ maꞌanic chuqui tsac subeyob. 4 Ubinla, 
israelob, lajalob jini xꞌaltꞌañob laꞌ chaꞌan bajcheꞌ wax am 
bʌ ti mateꞌel. 5 Maꞌanic chuqui tsiꞌ wis meleyob chaꞌan miꞌ 
coltañetla. Maꞌanic tsiꞌ chaꞌ meleyob tsꞌajc baꞌ jejmen. Maꞌanic 
tsiꞌ chaꞌ wen meleyob tsꞌajc am bʌ ti laꞌ joytʌlel chaꞌan miꞌ 
mʌctan laꞌ contrajob tiꞌ yorajlel i michꞌlel lac Yum. 6 Miꞌ lon 
qꞌuelob chuqui mach isujmic. Miꞌ ñopob lot. Miꞌ lon alob: 
Cheꞌʌch tsiꞌ yʌlʌ lac Yum, cheꞌob, pero mach chocbilic majlel 
c chaꞌan. Woliꞌ lon ñaꞌtañob cheꞌʌch mi caj i yujtel cheꞌ bajcheꞌ 
woliꞌ yʌlob. 7 ¿Mach ba wolic laꞌ sub lot? Anquese maꞌanic 
chuqui mi laꞌ qꞌuel, maꞌanic chuqui mi laꞌ wubin, mi laꞌ lon al: 
Cheꞌʌch tsiꞌ yʌlʌ lac Yum, cheꞌetla, anquese maꞌanic chuqui 
tsac subeyetla.

8  Jini chaꞌan lac Yum Dios woliꞌ yʌl: Tiꞌ caj laꞌ lot mi caj 
c jisañetla, come tsaꞌ laꞌ lon chaꞌle tꞌan cheꞌ bʌ tsaꞌ laꞌ wʌlʌ 
chuqui mach isujmic. 9 Mi caj j contrajin jini payxo xꞌaltꞌañob 
muꞌ bʌ i lon qꞌuelob chuqui maꞌanic tsac pʌsbeyob. Miꞌ yʌlob 
jini mach bʌ isujmic. Maꞌanix mi caj i yajñelob yicꞌot c 
chaꞌañoꞌ bʌ ti Israel muꞌ bʌ i tempañob i bʌ. Maꞌanix mi caj 
i chꞌʌjmelob ti tsic. Maꞌanix miꞌ mejlelob ti ochel tiꞌ lumal 

Israel. Cheꞌ jini mi caj laꞌ ñaꞌtan laꞌ Yumon laꞌ Dioson. 10 Mi caj 
laꞌ toj laꞌ mul chaꞌan tsaꞌ laꞌ loti c tejclumob. Tsaꞌ laꞌ wʌlʌ: Laꞌ 
ajniquetla ti ñʌchꞌʌl, cheꞌetla cheꞌ maꞌanic baꞌ ñʌchꞌʌl pañimil. 
Yaꞌ baꞌ mach wen melbilic tsꞌajc, jini xꞌaltꞌañob woliꞌ boñob ti 
tan.

11 Yom maꞌ subeñob jini woli bʌ i boñob ti tan, miꞌ caj ti 
yajlel cheꞌ miꞌ tilel pꞌʌtʌl bʌ jaꞌal. Muqꞌuix c choc jubel tuñijaꞌ 
ti panchan yicꞌot ñuqui icꞌ chaꞌan mic jem. 12  Cheꞌ yajlemix 
jini tsꞌajc, mi caj i yʌlob israelob: ¿Chucoch maꞌanic tsaꞌ laꞌ 
subeyon lojon cheꞌ mach wen melbilic tsꞌajc? ¿Chucoch tsaꞌ 
laꞌ boño ti tan chaꞌan maꞌanic mic wen qꞌuel lojon? cheꞌob. 
13  Jini chaꞌan lac Yum Dios woliꞌ yʌl: Cabʌl c michꞌlel, mi caj 
c choc tilel ñuqui icꞌ yicꞌot cꞌam bʌ jaꞌal, yicꞌot tuñijaꞌ muꞌ bʌ 
caj i jisan jini tsꞌajc. 14 Mi caj c bicꞌti jisan jini tsꞌajc tsaꞌ bʌ 
laꞌ boño ti tan. Pꞌulul mi caj i yajlel ti lum. Cojach i yebal mi 
caj i cʌytʌl. Cheꞌ miꞌ yajlel jini tsꞌajc mi caj i teñetla chaꞌan 
mi laꞌ ñaꞌtan laꞌ Yumon. 15 Mi caj c tem jisan jini tsꞌajc yicꞌot 
jini winicob tsaꞌ bʌ i boñoyob. Mi caj c subeñetla: Jilemix 
jini tsꞌajc yicꞌot jini winicob tsaꞌ bʌ i boñoyob. 16 Jini payxo 
xꞌaltꞌañob woliꞌ contrajiñob jini chumuloꞌ bʌ ti Jerusalén, cheꞌ 
miꞌ lon alob ñʌchꞌʌcña pañimil. Maꞌanic i ñʌchꞌtʌlel, cheꞌen 
lac Yum Dios.

17 I yalobil winic, subeñob i mul jini xꞌixic bʌ xꞌaltꞌañob 
yaꞌ ti tejclum, muꞌ bʌ i bajñel alob chuqui miꞌ ñaꞌtañob tiꞌ 
pusicꞌal. 18  Subeñob: Lac Yum Dios woliꞌ yʌl: ¡Obolob i bʌ jini 
muꞌ bʌ i cʌchbeñob i bicꞌ i cꞌʌb c tejclumob chaꞌan maꞌañic 
miꞌ cꞌamꞌañob! ¡Obolob i bʌ jini muꞌ bʌ i jalbeñob i jol yicꞌot 
pisil chaꞌan miꞌ lotiñob winicob xꞌixicob! Chaꞌan mi laꞌ mulan 
ganar woli laꞌ lotiñob chaꞌan mi laꞌ bajñel coltan laꞌ bʌ. 19 Mi laꞌ 
pꞌajon tiꞌ tojlel c tejclumob chaꞌan mi laꞌ wʌqꞌuentel junmujchꞌ 
cebada yicꞌot tsꞌitaꞌ waj. Cheꞌ jini mi laꞌ wʌcꞌ ti chʌmel jini 
mach bʌ añobic i mul. Mi laꞌ lon coltan jini añoꞌ bʌ i mul ame 
chʌmicob. Mi laꞌ subeñob lot pejtel muꞌ bʌ i ñichꞌtañob.

20 Jini chaꞌan lac Yum Dios woliꞌ yʌl: Mach utsꞌatic mij qꞌueletla 
yicꞌot i yejtal laꞌ cʌntʌntel chaꞌan xibajob. Mi caj c chilbeñetla. 
Joñon mi caj cʌcꞌ ti colel c tejclumob baꞌ chucbilob ti laꞌ yac. 
21 Mi caj c luꞌ tsilbeñob i pislel i jol tsaꞌ bʌ laꞌ melbeyob chaꞌan 
mi laꞌ lotiñob. Mi caj cʌcꞌob ti colel ti laꞌ pꞌʌtʌlel. Maꞌanix mi 
caj i chʌn ubiñob wocol ti laꞌ tojlel. Ti jim bʌ ora mi caj laꞌ 

ñaꞌtan laꞌ Yumon. 22  Tsaꞌ laꞌ wotsʌbeyob i chꞌijiyemlel i pusicꞌal 
jini tojoꞌ bʌ yicꞌot laꞌ lot. Maꞌanic tsa cotsʌbeyob i chꞌijiyemlel 
joñon. Tsaꞌ laꞌ xiqꞌuiyob ti mulil jini xjontolilob. Maꞌanic tsaꞌ laꞌ 
subeyob chaꞌan miꞌ cʌyob i jontolil, chaꞌan miꞌ tajob i cuxtʌlel. 
23 Jini chaꞌan maꞌanix mi caj laꞌ chʌn chaꞌlen wujt chaꞌan mi laꞌ 
lotiñob. Maꞌanix mi caj laꞌ chʌn chaꞌlen ticꞌlaya. Mi caj j coltan 
loqꞌuel c chaꞌañoꞌ bʌ ti laꞌ pꞌʌtʌlel. Mi caj laꞌ ñaꞌtan laꞌ Yumon, 
Diosoñʌch”. Cheꞌ yom maꞌ subeñob, cheꞌen.

Mi caj i jilelob muꞌ bʌ i chꞌujutesañob diosteꞌ

14  Tsaꞌ tiliyob baꞌ añon jini xñoxob ti Israel chaꞌan miꞌ 
cꞌajtibeñoñob i tꞌan lac Yum. 2  Tsaꞌ tili i tꞌan lac Yum 

baꞌ añon: 3  I yalobil winic, pejtelel ili winicob tsaꞌix i yʌcꞌʌyob 
i pusicꞌal chaꞌan miꞌ chꞌujutesañob diosteꞌ. Tsiꞌ yʌcꞌʌyob i 
pusicꞌal baꞌ miꞌ yutsi tajob i sojquemal. ¿Yom baꞌ miꞌ tilelob 
i cꞌajtibeñon chuqui yomob? 4 Jini chaꞌan yom maꞌ subeñob: 

“Lac Yum Dios woliꞌ yʌl: Majqui jach tsiꞌ yʌcꞌʌ tiꞌ pusicꞌal 
diosteꞌ yicꞌot majqui jach tsiꞌ ñopo i mel jontolil, mi tsaꞌ tili 
ti cꞌajtiya tiꞌ tojlel xꞌaltꞌan, joñon mi caj c tsictesʌben i mul 
chaꞌan tsiꞌ pꞌojlesa diosteꞌ tac. 5 Cheꞌ jini mi caj c jecꞌbeñob i 
pusicꞌal jini israelob, come tsiꞌ tʌtsꞌʌyob i bʌ tic tojlel chaꞌan 
miꞌ chꞌujutesañob jini diosteꞌ tac”.

6 Jini chaꞌan yom maꞌ subeñob ili tꞌan jini israelob: “Cheꞌʌch 
woliꞌ yʌl lac Yum Dios: Cʌyʌx laꞌ mul, mach mi laꞌ chʌn 
chꞌujutesan jini diosteꞌ tac. Yom mi laꞌ cʌy pejtelel chuqui tac 
tsꞌaꞌlebil c chaꞌan. 7 Mi caj cʌqꞌueñob i toj i mul pejtel israelob 
yicꞌot jini chumuloꞌ bʌ ti Israel ñajt bʌ chꞌoyolob muꞌ bʌ i 
cʌyoñob chaꞌan miꞌ chꞌujutesañob jini dios tac. Jujuntiquil 
woliꞌ bajñel yajcan i bijlel mulil. Cheꞌ miꞌ tilel i cꞌajtin i 
coltʌntel tiꞌ tojlel jini xꞌaltꞌan, joñon mi caj c tsictesʌben i 
mul. 8  Mi caj c pʌsben c michꞌlel jini winic. Mi caj cotsʌben i 
bʌqꞌuen yicꞌot quisin. Mi caj c choc loqꞌuel tiꞌ tojlel c chaꞌañoꞌ 
bʌ. Mi caj laꞌ ñaꞌtan laꞌ Yumon. 9 Cheꞌ miꞌ bajñel chaꞌlen tꞌan 
jini xꞌaltꞌan jiñʌch lot. Mach cheꞌic mi caj i yujtel bajcheꞌ tsiꞌ 
yʌlʌ. Joñon mi caj j contrajin jini xꞌaltꞌan. Mi caj c jisan tiꞌ 
tojlel c tejclum Israel. 10 Junlajal mi caj i tajob wocol jini payxo 
xꞌaltꞌañob yicꞌot jini chaꞌpꞌejlob jax bʌ i pusicꞌal. Mi caj i tojob 
i mul. 11 Cheꞌ jini, maꞌanix mi caj i chʌn cʌyoñob jini israelob. 
Maꞌanix mi caj i chʌn melob chuqui jontol. Mi caj i yochelob 

tic tejclum. Mi caj c sujtel tiꞌ Dios. Jiñʌch i tꞌan lac Yum Dios”. 
Cheꞌ yom maꞌ subeñob, cheꞌen.

Meloñel tiꞌ tojlel Jerusalén
12  Tsaꞌ tili i tꞌan lac Yum baꞌ añon: 13  I yalobil winic, subeñob: 

“Mi caj c chilbeñob i bʌl i ñʌcꞌ cheꞌ miꞌ ñusañob c mandar 
chaꞌan i tsʌtslel i pusicꞌal. Mi caj c chocbeñob tilel wiꞌñal. 
Cheꞌ jini mi caj c jisañob yicꞌot i yʌlacꞌ. 14 Wʌꞌic chumulob Noé 
yicꞌot Daniel yicꞌot Job tiꞌ tojlelob, maꞌanic i pꞌʌtʌlel chaꞌan 
miꞌ coltañob. I bajñelob jach miꞌ colelob jini tojoꞌ bʌ chaꞌan ti 
wen bʌ i melbalob, cheꞌen lac Yum Dios. 15 Cheꞌ mic choc tilel 
jontol bʌ bʌteꞌel chaꞌan miꞌ luꞌ jisañob, maꞌanix majqui mi caj 
i chʌn cʌytʌl ti pañimil. 16 Isujm mic subeñetla, cheꞌen lac 
Yum Dios, wʌꞌic chumulob jini uxtiquil winicob, mach mejlic i 
coltañob jini tejclumob. I bajñelob jach miꞌ coltʌntelob yicꞌot i 
yalobilob. Jochol mi caj i cʌytʌl jini lum. 17 Cheꞌ mic choc tilel 
guerra chaꞌan miꞌ laj jisʌntelob yicꞌot espada, maꞌanic bajcheꞌ 
mi caj i coltʌntelob. 18  Isujm mic subeñet, cheꞌen lac Yum 
Dios, wʌꞌic chumulob ili uxtiquilob, mach mejlic i coltañob 
jini tejclumob. I bajñelob jach miꞌ tajob i coltʌntel. 19 Cheꞌ mij 
contrajiñob yicꞌot jontol bʌ cꞌamʌjel, mi caj i laj jisʌntelob 
yicꞌot pejtelel cotol tac bʌ. 20 Isujm mic subeñetla, cheꞌen lac 
Yum, wʌꞌic chumulob Noé yicꞌot Daniel yicꞌot Job tiꞌ tojlelob, i 
bajñelob miꞌ tajob i coltʌntel chaꞌan toj bʌ i melbalob.

21 Lac Yum Dios woliꞌ yʌl: Talix chʌnchajp ñuc bʌ wocol 
chaꞌan miꞌ jisan pejtelel cuxuloꞌ bʌ ti Jerusalén: guerra, 
wiꞌñal, jontol bʌ bʌteꞌel, yicꞌot jontol bʌ cꞌamʌjel. 22  Mi an 
muꞌ bʌ i ñusañob, mi cuxulob miꞌ tilelob wʌꞌ baꞌ cʌjchemetla 
ti Babilonia, mi caj laꞌ qꞌuel wen jontolob. Mi caj laꞌ ñaꞌtan 
tsac jisa jini chumuloꞌ bʌ ti Jerusalén tiꞌ caj i mul. 23  Mi caj i 
ñuqꞌuesʌntel laꞌ pusicꞌal cheꞌ mi laꞌ ñaꞌtan tsac melbeyob cheꞌ 
bajcheꞌ an i melbalob. Maꞌanic tsac toꞌol aqꞌueyob wocol”. Cheꞌ 
yom maꞌ subeñob, cheꞌen lac Yum Dios.

Jerusalén, tsꞌusub mach bʌ anic i cꞌʌjñibal

15  Tsaꞌ tili i tꞌan lac Yum baꞌ añon: 2  I yalobil winic, 
¿chuqui i yeꞌtel jini acꞌ am bʌ ti teꞌel? ¿Muꞌ baꞌ mejlel 

i cꞌʌjñel bajcheꞌ teꞌ? 3  ¿Muꞌ ba i cꞌʌjñel acꞌ chaꞌan i melol i bʌl 
otot, mi jini jach i jocꞌlib pꞌejt? 4 Cojach an i cꞌʌjñibal chaꞌan síꞌ, 

pero maꞌanic miꞌ wen pulel. 5 Cheꞌ jini maꞌanic i cꞌʌjñibal, mi ti 
cꞌajc mi ti teꞌel baꞌ miꞌ colel, cheꞌen. 6 Jini chaꞌan lac Yum Dios 
woliꞌ yʌl: Cheꞌ bajcheꞌ tsa cʌcꞌʌ ti cꞌajc jini acꞌ am bʌ tiꞌ yojlil 
teꞌel, cheꞌ jaꞌel mi caj cʌcꞌ ti jilel jini chumuloꞌ bʌ ti Jerusalén. 
7 Mi caj j contrajiñob ti pejtelelob. Jini muꞌ bʌ i putsꞌtan cꞌajc 
mi caj i jilel ti cꞌajc. Mi caj laꞌ ñaꞌtan laꞌ Yumon cheꞌ mij 
contrajiñob. 8  Tsꞌibuyemix mi caj i cʌytʌl jini lum, tiꞌ caj i mul 
chaꞌan tsiꞌ chꞌujutesayob diosteꞌ tac, cheꞌen lac Yum Dios.

I chaꞌchajplel i pusicꞌal winicob ti Jerusalén

16  1-2  Lac Yum tsiꞌ chaꞌ subeyon: I yalobil winic, yom 
maꞌ subeñob i mul jini chumuloꞌ bʌ ti Jerusalén. 

3  Subeñob: “Lac Yum Dios woliꞌ subeñetla wʌꞌ ti Jerusalén: 
Lajalet cheꞌ bajcheꞌ i pꞌolbal Canaán. Amorreo a tat, heteo 
a ñaꞌ. 4 Cheꞌ bʌ tsaꞌ wila pañimil, maꞌanic tsaꞌ tsejpi a mujc. 
Maꞌanic majch tsiꞌ tsꞌʌnsayet ti jaꞌ yicꞌot atsꞌam. Maꞌanic 
tsaꞌ cʌjchi a ñʌcꞌ. 5 Maꞌanic majch tsiꞌ cꞌuxbiyet chaꞌan miꞌ 
wen qꞌuelet cheꞌ bʌ tsaꞌ wila pañimil. Tsaꞌ jach chojquiyet ti 
pañimil. Tsꞌaꞌlebilet cheꞌ baꞌ ora tsaꞌ wila pañimil.

6 Pero cheꞌ bʌ tsaꞌ ñumiyon tsaj qꞌuele wen bibiꞌet ti a 
chꞌichꞌel. Tsac subeyet cheꞌ pʌjqꞌuemet ti a chꞌichꞌel: Laꞌ 
coliquet, choꞌon. 7 Joñon tsaj cosayet cheꞌ bajcheꞌ jini teꞌel ti 
pañimil. Cheꞌ bʌ tsaꞌ taja a colel chañet, pꞌʌtʌlet. Wen a tꞌojol 
jax cheꞌ bʌ tsaꞌ coli a chuꞌ, cheꞌ bʌ tsaꞌ tamꞌa i tsutsel a jol, 
pero maꞌanic a pislel.

8  Cheꞌ bʌ tsaꞌ chaꞌ ñumiyon ti a tꞌejl, tsaj qꞌuele xꞌixiquetix 
cajel. Cheꞌ jini tsac pʌyʌyet. Tsac bʌcꞌʌyet tic pislel. Tsa 
cʌqꞌueyet a pislel chaꞌan maꞌ lʌp. Tsac pejcayet, tsaꞌ ochiyonla 
ti trato. Cheꞌ jini tsaꞌ ochiyet tic chaꞌan. 9 Tsac pocoyet ti jaꞌ 
chaꞌan mic locꞌsan a chꞌichꞌel am bʌ ti a bʌcꞌtal. Tsac boñoyet 
ti aceite. 10 Tsac xojbeyet jini jochꞌbil bʌ a bujc yicꞌot a zapato 
melbil bʌ ti pʌchi. Tsa cʌqꞌueyet a cajchiñʌcꞌ melbil bʌ ti lino 
bʌ pisil yicꞌot seda bʌ a bujc. 11 Tsaj cʌchbeyet a chꞌʌjlil cadena 
melbil bʌ ti oro ti a bicꞌ yicꞌot ti a cꞌʌb, yicꞌot a wuj. 12  Tsa cʌcꞌʌ 
xotol bʌ ti a ñiꞌ yicꞌot a wuyaꞌ ti a chiquin. Tsaj cꞌʌcchocobeyet 
corona ti a jol. 13  Cheꞌ jini tsac chꞌʌlʌyet ti oro yicꞌot ti plata 
yicꞌot fino bʌ pisil melbil bʌ ti lino yicꞌot seda, yicꞌot jochꞌbil 
bʌ a bujc. Tsaꞌ cꞌuxu wen utsꞌat tac bʌ i bʌl a ñʌcꞌ, pan yicꞌot 
chab yicꞌot aceite. Wen a tꞌojol jax tsaꞌ qꞌuejliyet cheꞌ bajcheꞌ 

xꞌixic bʌ rey. 14 Tsaꞌ cʌjñiyet ti pejtelel pañimil chaꞌan wen 
a tꞌojol jax. Wen utsꞌat tsaꞌ qꞌuejliyet chaꞌan c wenlel tsaꞌ bʌ 
cʌqꞌueyet, cheꞌen lac Yum Dios.

15 Tsaꞌ lon ñaꞌta a bajñel wenlelʌch. Tsaꞌ caji a bajñel 
chañꞌesan a bʌ chaꞌan a tꞌojol jax. Cheꞌ jini tsaꞌ caji a chaꞌlen 
tsꞌiꞌlel yicꞌot pejtelel winicob tsaꞌ bʌ ajni awicꞌot. 16 Tsaꞌ cꞌʌñʌ a 
bujc chaꞌan i chꞌʌjlil jini pulʌntib i chaꞌan diosteꞌ tac. Cheꞌ jini 
tsaꞌ chaꞌle tsꞌiꞌlel. Maꞌanic baꞌ tsaꞌ ujti bajcheꞌ iliyi ti pejtelel 
ora. Maꞌanix mi caj i chʌn ujtel. 17 Cheꞌ jaꞌel tsaꞌ cꞌʌñʌ a chꞌʌjlil 
melbil bʌ ti oro yicꞌot plata tsaꞌ bʌ cʌqꞌueyet, jini wen i tꞌojol 
jax bʌ, chaꞌan maꞌ mel diosteꞌ tac. Jiñʌch a tsꞌiꞌlel. 18  Tsaꞌ 
chꞌʌmʌ a bujc chaꞌan maꞌ xojbeñob a diosob. Tsaꞌ cꞌʌñʌ jini 
aceite yicꞌot pom tsaꞌ bʌ cʌqꞌueyet chaꞌan maꞌ chꞌujutesañob. 
19 Jini c waj yicꞌot harina yicꞌot aceite yicꞌot chab tsaꞌ bʌ 
cʌqꞌueyet tsaꞌ wʌqꞌueyob cheꞌ bajcheꞌ xojocña bʌ i yujtsꞌil 
majtañʌl, cheꞌen lac Yum Dios.

20 Mach cojic jach jini, pero tsaꞌ tsʌnsʌbeyob a walobilob, 
chꞌitoñob yicꞌot xchꞌocob tsaꞌ bʌ cʌqꞌueyet. Tsaꞌ puluyob ti cꞌajc 
chaꞌan i majtan. Maꞌanic tsaꞌ jastiyiyet yicꞌot a tsꞌiꞌlel. 21 Tsaꞌ 
tsʌnsa calobilob chaꞌan maꞌ pulbeñob i majtan diosteꞌ tac. 22  Ti 
pejtelel ili a mul yicꞌot a tsꞌiꞌlel mach cꞌajalix a chaꞌan bajcheꞌ 
añet cheꞌ xchꞌoquet to, cheꞌ pitsꞌilet, cheꞌ maꞌanic a pislel, cheꞌ 
pʌjqꞌuemet ti a chꞌichꞌel.

23  Awilan, tal a wocol chaꞌan pejtelel a jontolil, cheꞌen lac 
Yum Dios. 24 Come tsaꞌ waꞌchocobe i yotlel diosteꞌ tac ti plaza, 
25 yicꞌot ti pejtelel i bijlel tejclum baꞌ maꞌ ñocchocon a bʌ tiꞌ 
wut pejtelel xñumelob. Maꞌ pʌsben a bʌcꞌtal majqui jach miꞌ 
pejcañet. Cabʌl maꞌ chaꞌlen tsꞌiꞌlel yicꞌot pejtel pañimil. 26  Tsaꞌ 
chaꞌle tsꞌiꞌlel yicꞌot winicob ti Egipto chaꞌan maꞌ techbeñon 
c michꞌajel. 27 Jini chaꞌan tsaꞌ caji j contrajiñet. Tsac tsꞌitaꞌ 
chilbeyet i bʌl a ñʌcꞌ. Tsa cotsayet tiꞌ wenta jini filisteojob 
muꞌ bʌ i tsꞌaꞌleñetob come mach a wujilic quisin. 28  Tsaꞌ chaꞌle 
tsꞌiꞌlel jaꞌel cheꞌ bʌ tsaꞌ mele trato yicꞌot jini asiriajob, cheꞌ 
bʌ tsaꞌ chꞌujutesa i diosob. Mach jasʌlic tsaꞌ wubi. 29 Tsaꞌ 
chꞌujutesa i diosob añoꞌ bʌ ti Babilonia cheꞌ bʌ tsaꞌ chaꞌle 
choñoñel yicꞌot mʌñoñel. Mach jasʌlic tsaꞌ wubi jaꞌel.

30 ¡Wen tsʌtsatax a pusicꞌal! cheꞌen lac Yum Dios. Come 
lajal pejtelel chuqui tac tsaꞌ mele cheꞌ bajcheꞌ miꞌ mel stsꞌiꞌlel 
bʌ xꞌixic mach bʌ yujilix quisin. 31 Tsaꞌ waꞌchocobe i yotlel 

dios tac tiꞌ chañelal jujumpꞌejl bij, yicꞌot ti jujumpꞌejl plaza ti 
tejclum. Ñumen jontolet cheꞌ bajcheꞌ stsꞌiꞌlel bʌ xꞌixic muꞌ bʌ 
i cꞌajtin i tojol. Ti chejachi tsaꞌ wʌcꞌʌ a bʌ chaꞌan i mulʌntel a 
jontolil. 32  Tsaꞌ cʌyʌ a ñoxiꞌal chaꞌan maꞌ wajñel yicꞌot winicob 
mach bʌ a cʌñʌyobic. 33  Jini stsꞌiꞌlel bʌ xꞌixic yujil i chꞌʌmol i 
majtan, pero jatet tsaꞌ wʌqꞌueyob i majtan winicob chaꞌan miꞌ 
piꞌleñetob. 34 Mach lajaletic bajcheꞌ yañoꞌ bʌ stsꞌiꞌlel xꞌixicob. 
Come maꞌanic majch tsiꞌ bajñel ñaꞌta tilel i pejcañet, jini 
chaꞌan tsaꞌ pʌsbeyob i tojol chaꞌan maꞌ pʌyob tilel. Maꞌanic 
chuqui tsaꞌ aqꞌuentiyet ti a majtan.

35 Wʌle, stsꞌiꞌlel bʌ xꞌixic, ñichꞌtʌben i tꞌan lac Yum Dios. 
36 Lac Yum Dios woliꞌ yʌl: Quisintic jax tsaꞌ pʌsʌ a bʌcꞌtal 
cheꞌ bʌ tsaꞌ chaꞌle tsꞌiꞌlel. Tsaꞌ chꞌujutesa jini diosteꞌ tac. Tsaꞌ 
wʌcꞌʌ a walobilob ti tsʌnsʌntel chaꞌan i majtan. 37 Jini chaꞌan 
wʌle muqꞌuix caj c tempan pejtelel jini winicob tsaꞌ bʌ i 
poj tijicñesʌbeyet a pusicꞌal, pejtelel jini winicob tsaꞌ bʌ a 
cꞌuxbiyob, yicꞌot jini tsaꞌ bʌ a tsꞌaꞌleyob. Ti pejtelel pañimil mi 
caj c pʌyob tilel ti a tojlel. Mi caj c jochbeñet a bujc chaꞌan miꞌ 
qꞌueletob cheꞌ pitsꞌilet. 38  Cheꞌ jini mi caj cʌqꞌueñet a toj a mul 
cheꞌ bajcheꞌ stsꞌiꞌlel bʌ xꞌixic yicꞌot stsʌnsa. 39 Mi caj cʌqꞌuet ti 
jilel tiꞌ cꞌʌb jini winicob. Mi caj i jemob i yotlel tac a diosob 
yicꞌot pulʌntib tac. Mi caj i jochbeñet a pislel. Pejtelel a chꞌʌjlil 
mi caj i chꞌʌmob majlel. Pꞌumpꞌun jax mi caj i cʌyet. 40 Mi caj 
i pʌyob tilel cabʌl soldadojob ti a contra chaꞌan miꞌ julet ti 
xajlel. Mi caj i jisañet ti espada. 41 Mi caj i pulob a wotot. Mi 
caj cʌqꞌueñet a toj a mul tiꞌ wut cabʌl xꞌixicob chaꞌan maꞌ cʌy 
a tsꞌiꞌlel yicꞌot chaꞌan maꞌ cʌy a chꞌujutesan diosteꞌ tac.

42  Mi caj j contrajiñet jinto miꞌ lajmel c michꞌlel. Mi caj c 
chaꞌ utsꞌan. Maꞌanix mi caj c chʌn contrajiñet. 43  Wʌle michꞌon 
tiꞌ caj a melbal, come mach cꞌajalic a chaꞌan bajcheꞌ añet cheꞌ 
xchꞌoquet to cheꞌ bʌ tsaj coltayet. Jini chaꞌan mi caj cʌqꞌueñet 
a toj pejtelel chuqui tsaꞌ mele, come tsaꞌ utsi pꞌojlesa a mul 
yicꞌot a tsꞌiꞌlel chaꞌan tsaꞌ cʌyʌyon, cheꞌen lac Yum Dios.

44 Awilan, pejtelel yujiloꞌ bʌ chꞌochꞌoc tac bʌ tꞌan ñuc tac bʌ 
i sujmlel mi caj i subeñet: Cheꞌ bajcheꞌ a ñaꞌ, cheꞌʌch i yalobil, 
cheꞌob. 45 I yalobilet xꞌixic tsaꞌ bʌ i tsꞌaꞌle i ñoxiꞌal yicꞌot i 
yalobilob. I yijtsꞌiñet xꞌixicob tsaꞌ bʌ i tsꞌaꞌleyob i ñoxiꞌal yicꞌot 
i yalobilob. Jiñʌch hetea a ñaꞌ, amorreo a tat. 46 Jini ñaxan 
bʌ a chich jiñʌch Samaria yaꞌ bʌ chumul yicꞌot xchꞌoc bʌ i 

yalobilob tiꞌ tojel norte. Jixcu laꞌ wijtsꞌin jiñʌch Sodoma yicꞌot 
i yalobilob yaꞌ bʌ chumulob tiꞌ tojel sur. 47 Mach cojic jach 
tsaꞌ tsajcʌbeyob i melbalob yicꞌot i jontolil, pero ñumen leco 
chuqui tsaꞌ mele.

48  Isujm mic subeñet, cheꞌen lac Yum Dios, jini a chich yaꞌ ti 
Sodoma yicꞌot xchꞌoc bʌ i yalobilob maꞌanic tsiꞌ pꞌojlesayob 
i jontolil cheꞌ bajcheꞌ jatet yicꞌot jini xchꞌoc bʌ a walobilob. 
49 Awilan jiñʌch i mul a wijtsꞌin ti Sodoma. Tsiꞌ chañꞌesa i bʌ, 
tsiꞌ ñajꞌesa i bʌ yicꞌot cabʌl i bʌl ñʌcꞌʌl. Maꞌanix tsiꞌ chʌn ñopo 
i mel chuqui utsꞌat, junlajal xchꞌoc bʌ i yalobilob. Maꞌanic tsiꞌ 
coltayob jini pꞌumpꞌuñoꞌ bʌ. Maꞌanic tsiꞌ pꞌʌtesayob jini añoꞌ 
bʌ i wocol. 50 Cabʌl tsiꞌ lon chañꞌesayob i bʌ. Tsiꞌ chꞌujutesayob 
diosteꞌ tac tiꞌ tojel c wut. Jini chaꞌan tsac chocoyob loqꞌuel 
tic tojlel. 51 Awilan mach cabʌlic i mul Samaria cheꞌ bajcheꞌ a 
mul, pero ñumen tsaꞌ chꞌujutesa diosteꞌ tac cheꞌ bajcheꞌob. Ti 
a tojlel maꞌanic i mul a chich yicꞌot a wijtsꞌin yilal, come cꞌax 
cabʌl tsaꞌ mele jontolil. 52  Jini chaꞌan yom maꞌ chaꞌlen quisin 
chaꞌan a mul tsaꞌ bʌ a mele, come ñumen leco chuqui tac tsaꞌ 
mele. Tiꞌ caj a mul toj yilal a chich.

53  Pero mi caj c chaꞌ pʌy tilel jini loqꞌuemoꞌ bʌ ti Judá yicꞌot 
jini añoꞌ bʌ ti Sodoma, yicꞌot ti Samaria, 54 chaꞌan maꞌ wubin 
quisin chaꞌan pejtelel chuqui tac tsaꞌ mele. Cheꞌ miꞌ qꞌueletob 
yicꞌot a wocol, mi caj i toj ñucꞌañob i pusicꞌal jini chꞌoyoloꞌ bʌ 
ti Sodoma yicꞌot Samaria, come tsꞌitaꞌ jach tsiꞌ yubiyob wocol 
chaꞌan i mul. 55 Jini a chich Samaria yicꞌot a wijtsꞌin Sodoma 
yicꞌot Judá mi caj i sujtelob tiꞌ lum ti jim bʌ ora, temel yicꞌot 
pejtelel i yalobilob. 56 Cheꞌ chan tsaꞌ mele a bʌ, tsaꞌ tsꞌaꞌle jini 
añoꞌ bʌ ti Sodoma. Maꞌanic tsaꞌ pejcayob cheꞌ maxto tsiquilic 
a mul. 57 Pero wʌle wolaꞌ tsꞌaꞌlentel ti pejtelel pañimil, tiꞌ tojlel 
Siria yicꞌot Edom, yicꞌot pejtelel i piꞌʌlob, yicꞌot filisteojob. Ti 
pejtelelob miꞌ tsꞌaꞌleñetob. 58  Cheꞌ jini mi caj a wubin wocol 
chaꞌan a jontolil yicꞌot a tsꞌiꞌlel, cheꞌen lac Yum.

59 Come lac Yum Dios woliꞌ yʌl: Mi caj cʌqꞌueñet a toj a mul 
tsaꞌ bʌ a mele, come tsaꞌ ñusa jini xucꞌul* bʌ trato tsaꞌ bʌ a 
mele quicꞌot. 60 Pero wʌle muꞌ to c chʌn ñaꞌtan jini trato tsaꞌ bʌ 
c mele a wicꞌot cheꞌ xchꞌoquet to. Muqꞌuix i jalijel jini trato ti 
pejtelel ora. 61 Cheꞌ maꞌ chaꞌ ñaꞌtan bajcheꞌ tsaꞌ mele, mi caj a 
chaꞌlen quisin come mi caj cʌqꞌueñet ti a wenta a chich yicꞌot 
a wijtsꞌin i wenta a walobilob chaꞌan miꞌ yumañetob. 62  Mi caj 

c waꞌchocon jini xucꞌul bʌ c tꞌan a wicꞌot. Ti jim bʌ ora mi 
caj a ñaꞌtan a Yumon. 63  Cheꞌ maꞌ ñaꞌtañon mi caj i toj sajtel 
a pusicꞌal. Maꞌanix chuqui mi caj a wʌl come cabʌl mi caj a 
wubin quisin cheꞌ mic subeñet pejtelel a mul”. Cheꞌ yom maꞌ 
subeñob, cheꞌen lac Yum Dios.

Lajiya chaꞌan xiyeꞌ yicꞌot i yʌqꞌuil tsꞌusub

17  1-2  Lac Yum tsiꞌ chaꞌ subeyon: I yalobil winic, yom maꞌ 
subeñob jumpꞌejl lajiya jini israelob: 3-4 “Lac Yum Dios 

woliꞌ yʌl: Tsaꞌ tili colem xiyeꞌ, wen colem tac i wichꞌ cabʌl bʌ 
i pꞌʌtʌlel, barsintic i tsutsel. Cheꞌ bʌ tsaꞌ ñumi ti Líbano, tsiꞌ 
cꞌʌsbe i chꞌoc ñucꞌ jini chꞌujteꞌ yaꞌ tiꞌ ñiꞌ. Tsaꞌ cꞌoti i yʌcꞌ yaꞌ ti 
colem tejclum baꞌ wen yujilob choñoñel. 5 Yaꞌ tsiꞌ chꞌʌmʌ pacꞌ. 
Tsaꞌ majli i pʌcꞌ ti wen bʌ lum yaꞌ tiꞌ tiꞌ ñojaꞌ baqui miꞌ bʌcꞌ 
colel. 6 Cheꞌ bʌ tsaꞌ pasi jini pacꞌ, tsaꞌ coli cheꞌ bajcheꞌ acꞌ wen 
cabʌl bʌ i cꞌʌb. Tsiꞌ qꞌuiyi i bʌ ti lum. Jini xiyeꞌ tsiꞌ qꞌuele cabʌl 
i yopol, wen pꞌʌtʌl tac i cꞌʌb baꞌ chucul i wiꞌ.

7 Pero ti wiꞌil tsaꞌ tili yambʌ colem xiyeꞌ, wen colem tac bʌ i 
wichꞌ yicꞌot cabʌl i tsutsel. Jini acꞌ tsaꞌ caji i pʌsben i cꞌʌb tac 
yicꞌot i wiꞌ chaꞌan miꞌ yʌchꞌesan. 8  Mach chʌn yomix ajñel ti 
jini utsꞌat bʌ lum yicꞌot cabʌl jaꞌ chaꞌan miꞌ yʌcꞌ cabʌl i wut yaꞌ 
baꞌ tsaꞌ pasi. 9 Jini chaꞌan Lac Yum Dios woliꞌ yʌl: ¿Muꞌ ba caj i 
chʌn colel? Mi caj c bocben i wiꞌ. Mi caj c tsepben loqꞌuel i cꞌʌb 
yicꞌot i yopol chaꞌan miꞌ tiquin. Mach i yeꞌtelic cabʌl winicob 
cheꞌ miꞌ bojquel i wiꞌ. 10 Anquese utsꞌat baꞌ pʌcꞌbil, ¿muꞌ ba caj 
i chʌn colel? Anquese utsꞌat jini lum baꞌ tsaꞌ coli mi caj i tiquin 
cheꞌ miꞌ ñumel ticʌw bʌ icꞌ tilem bʌ tiꞌ pasibal qꞌuin”.

11 Tsaꞌ tili i tꞌan lac Yum baꞌ añon. 12  Yom maꞌ suben pejtelel 
jini xñusa tꞌañob ti Israel: “¿Mach ba anic mi laꞌ chꞌʌmben 
isujm chuqui wolic subeñet ti lajiya?” Subeñob: “Awilan 
jini rey ti Babilonia tsaꞌ tili ti Jerusalén. Tsiꞌ pʌyʌ majlel 
ti Babilonia jini rey Joaquín yicꞌot añoꞌ bʌ i yeꞌtel. 13  Tsiꞌ 
waꞌchoco ti rey juntiquil i yalobil lac ñojteꞌel Josías (jiñʌch 
Sedequías) cheꞌ bʌ tsiꞌ wersa acꞌʌ i tꞌan tiꞌ tojlel lac Yum. 
Pero tsiꞌ pʌyʌ majlel jini ñucoꞌ bʌ añoꞌ bʌ i yeꞌtel 14 chaꞌan 
miꞌ jisʌbeñob i pꞌʌtʌlel i yumʌntel. Tsiꞌ ñaꞌta utsꞌat mi caj i 
yajñelob jini israelob mi xucꞌul miꞌ yumañob i rey Babilonia.

15 Pero Sedequías tsiꞌ ñusʌbe i tꞌan jini rey ti Babilonia, 
come tsiꞌ choco majlel winicob ti Egipto chaꞌan miꞌ 

cꞌajtibeñob caballo yicꞌot cabʌl winicob chaꞌan miꞌ contrajin 
Nabucodonosor. ¿Xucꞌul ba mi caj i yajñelob jini israelob cheꞌ 
miꞌ melob bajcheꞌ jini? 16 Tsaꞌix i ñusʌbeyob i tꞌan. Maꞌanic mi 
caj i coltʌntelob. Isujm mic subeñetla, cheꞌen lac Yum Dios, 
jini rey ti Israel mi caj i chʌmel yaꞌ ti Babilonia. Sedequías 
mi caj i chʌmel baꞌ chumul jini rey tsaꞌ bʌ i waꞌchoco, 
come tsiꞌ jeme jini trato tsaꞌ bʌ i mele yicꞌot. 17 Anquese 
cabʌl i soldadojob yicꞌot i yeꞌtijib Faraón, maꞌanic mi caj 
i coltan Israel ti guerra cheꞌ miꞌ chaꞌ tilel jini rey chꞌoyol 
bʌ ti Babilonia chaꞌan miꞌ contrajin Jerusalén ti guerra. Mi 
juntiquilic mi caj i colel. 18  Jini rey ti Israel tsiꞌ ñusa jini trato, 
tsiꞌ jeme i tꞌan tsaꞌ bʌ i yʌcꞌʌ tiꞌ tojlel Dios. Jini chaꞌan maꞌanic 
mi caj i colel.

19 Jini chaꞌan lac Yum Dios woliꞌ yʌl: Isujm mic subeñetla, mi 
caj cʌqꞌuen i toj i mul chaꞌan tsiꞌ ñusa jini chꞌujul bʌ tꞌan tsaꞌ 
bʌ i yʌcꞌʌ tij cꞌabaꞌ. Tsiꞌ cʌyʌyon. 20 Mi caj c chuc cheꞌ bajcheꞌ 
ti yac. Cʌchʌl mi caj c pʌy majlel ti Babilonia. Joñon mi 
caj c mel yaꞌi. Mi caj i toj i mul chaꞌan tsiꞌ ñusʌbeyon c tꞌan. 
21 Mi caj i tsʌnsʌntelob ti guerra jini yajcʌbiloꞌ bʌ soldadojob 
israelob. I colojbal winicob mi caj i pam pujquelob ti pañimil. 
Mi caj laꞌ ñaꞌtan laꞌ Yumon. Tsa cʌcꞌʌ c tꞌan.

22-23  Lac Yum Dios woliꞌ yʌl: Muqꞌuix c chꞌʌm i chꞌoc ñucꞌ jini 
chan bʌ chꞌujteꞌ chaꞌan mic chaꞌ pʌqꞌueꞌ yaꞌ ti chan bʌ wits ti 
Israel. Wen ñuc miꞌ caj ti colel jini chꞌujteꞌ. Mi caj i yʌcꞌ cabʌl 
i cꞌʌb yicꞌot i wut. Cheꞌ jini wen i tꞌojol jax mi caj i majlel jini 
chꞌujteꞌ. Yaꞌ ti yebal mi caj i chaꞌlen xʌmbal bʌteꞌel ti chajp 
ti chajp. Mi caj i chaꞌleñob wʌyel yaꞌ tiꞌ yʌxñʌlel. 24 Ti jim bʌ 
ora pejtelel añoꞌ bʌ ti pañimil mi caj i ñaꞌtañob c melbalʌch. 
Joñon mic secꞌ chan tac bʌ teꞌ. Joñon mic letsan jini pecꞌ 
tac bʌ. Mic tiquesan wen yʌx bʌ teꞌ. Mi cʌcꞌ ti chꞌocan jini 
tiquinix bʌ. Pejtelel iliyi mi caj c mel. Joñon laꞌ Yumon tsaꞌ bʌ 
cʌcꞌʌ c tꞌan”, cheꞌen lac Yum.

Wersa miꞌ chʌmel xmulil

18  1-2  Tsaꞌ tili i tꞌan lac Yum baꞌ añon: ¿Chucoch miꞌ lon 
alob ili tꞌan tiꞌ lumal Israel? “Jini alʌlob miꞌ tojbeñob 

i mul i tatob”, cheꞌob. 3  Pero mic subeñetla ti isujm, maꞌanix 
mi caj laꞌ chʌn al ili tꞌan ti Israel, cheꞌen lac Yum. 4 Come c 
chaꞌañetla ti laꞌ pejtelel. Tsa cʌqꞌueyob i cuxtʌlel jini tatʌlob 

yicꞌot i yalobilob. Jini chaꞌan jini muꞌ bʌ i chaꞌlen mulil i 
bajñel miꞌ caj ti chʌmel.

5 Cheꞌ an winic muꞌ bʌ i mel chuqui toj yicꞌot chuqui wen, 
mi caj j qꞌuel ti toj. 6 Jini toj bʌ winic maꞌanic miꞌ cꞌux chuqui 
ticꞌbil, maꞌanic miꞌ majlel i chꞌujutesan jini dios tac ti Israel. 
Maꞌanic miꞌ pejcʌben i yijñam i piꞌʌl. Maꞌanic miꞌ piꞌlen xꞌixic 
cheꞌ woliꞌ qꞌuel i cꞌamʌjel. 7 Maꞌanic miꞌ ticꞌlan i piꞌʌlob. Miꞌ 
chaꞌ sutqꞌuiben i prenda jini xbet taqꞌuin. Maꞌanic miꞌ chaꞌlen 
xujchꞌ. Miꞌ yʌqꞌuen i cꞌux waj jini am bʌ i wiꞌñal. Miꞌ yʌqꞌuen 
i pislel jini pitsꞌil bʌ. 8  Maꞌanic miꞌ cꞌajtin i jol taqꞌuin cheꞌ miꞌ 
yʌcꞌ ti majan. Utsꞌat miꞌ ñusan qꞌuin tiꞌ tojlel pejtelel winicob. 
9 Mi chʌn xucꞌul miꞌ jacꞌbeñon c tꞌan ti pejtelel, awilan mi caj j 
qꞌuel ti toj ili winic. Cuxul mi caj i yajñel, cheꞌen lac Yum Dios.

10 Pero mi jontol i yalobil, mi xujchꞌ, mi stsʌnsa, mi maꞌanic 
miꞌ jacꞌ c mandar, mi caj i toj i mul. 11 Mi mach utsꞌatic miꞌ 
mel, mi yujil i chꞌujutesʌntel diosteꞌ tac am bʌ ti mateꞌel, mi 
tsiꞌ ticꞌla i yijñam i piꞌʌl, 12  mi tsiꞌ ticꞌla jini pꞌumpꞌun bʌ am bʌ 
i wocol, mi yujil xujchꞌ, mi maꞌanic tsiꞌ sutqꞌuibe i prenda jini 
am bʌ i bet, mi tsaꞌ majli baꞌan dios tac chaꞌan miꞌ mel chuqui 
tac bibiꞌ, 13  mi letsem tsiꞌ cꞌajti i jol taqꞌuin cheꞌ bʌ tsiꞌ yʌcꞌʌ 
ti majan, ¿cuxul ba mi caj i yajñel ili winic? Maꞌanic. Wersa 
miꞌ chʌmel, come pejtelel chuqui tsiꞌ mele jiñʌch mulil. Jini 
chaꞌan an tiꞌ bajñel wenta chaꞌan miꞌ toj i mul cheꞌ tiꞌ yorajlel 
wocol.

14 Pero mi an toj bʌ i yalobil jini xjontolil, mi leco tsiꞌ qꞌuelbe 
pejtelel i jontolil i tat, utsꞌat mi caj j qꞌuel mi maꞌanic miꞌ 
ñopben i melbal i tat. 15 Come maꞌanic tsaꞌ majli i chꞌujutesan 
diosteꞌ tac yaꞌ ti wits. Maꞌanic tsiꞌ ticꞌlʌbe i yijñam i piꞌʌl. 
16 Maꞌanic miꞌ ticꞌlan winicob. Miꞌ chaꞌ sutqꞌuiben i prenda jini 
am bʌ i bet. Maꞌanic miꞌ chaꞌlen xuchꞌ. Miꞌ yʌqꞌuen i cꞌux waj 
jini am bʌ i wiꞌñal. Miꞌ yʌqꞌuen i pislel jini pitsꞌil bʌ. 17 Maꞌanic 
miꞌ ticꞌlan jini pꞌumpꞌun bʌ. Maꞌanic miꞌ cꞌajtiben i jol i taqꞌuin. 
Mi ti pejtelel ora miꞌ chʌn jacꞌbeñon c tꞌan, maꞌanic mi caj i 
chʌmel ili winic chaꞌan i mul i tat. Cuxul mi caj i yajñel.

18  Pero i tat mi caj i bajñel toj i mul tiꞌ caj chaꞌan tsiꞌ mele 
chuqui jontol tiꞌ tojlel i piꞌʌlob. Tsiꞌ ticꞌla i piꞌʌl ti chumtʌl. 
Tsiꞌ chaꞌle xujchꞌ. Jini chaꞌan wersa mi caj i chʌmel. 19 Jatetla 
mi laꞌ wʌl: “¿Chucoch maꞌanic miꞌ tojben i mul i tat jini 
chꞌiton?” cheꞌetla. Pero jini chꞌiton mi tsiꞌ mele chuqui wen 

yicꞌot chuqui utsꞌat, mi tsiꞌ jacꞌbeyon c tꞌan, cuxul mi caj 
i yajñel. 20 Majqui jach miꞌ chaꞌlen mulil, wersa mi caj i 
chʌmel. Jini chꞌiton maꞌanic mi caj i tojben i mul i tat. Jini 
tatʌl maꞌanic mi caj i tojben i mul i yalobil. Jini winic muꞌ 
bʌ i mel chuqui wen an tiꞌ bajñel wenta. Jini muꞌ bʌ i mel 
jontolil an tiꞌ wenta.

Jini muꞌ bʌ i cʌy i mul 
(Ez. 33.10-20)

21 Jini xjontolil mi tsiꞌ cʌyʌ i mel chuqui tac jontol, mi 
tsaꞌ caji i wen jacꞌbeñon c tꞌan yicꞌot c subal chaꞌan miꞌ mel 
chuqui tac toj, cuxul mi caj i yajñel jini winic. Maꞌanic mi caj 
i chʌmel. 22  Maꞌanic mi caj i chʌn ñaꞌtʌbentel pejtelel i mul 
tsaꞌ bʌ i mele. Chaꞌan tsiꞌ cʌyʌ i mul, cuxul mi caj i yajñel. 
23  Lac Yum miꞌ yʌl: ¿Tijicñayon ba cheꞌ miꞌ chʌmel winic yicꞌot 
i mul? Maꞌanic. Com miꞌ cʌy i jontolil chaꞌan cuxul miꞌ yajñel. 
24 Pero jini toj bʌ winic mi tsiꞌ cʌyʌ i mel chuqui tac wen 
chaꞌan miꞌ chaꞌlen mulil, mi tsaꞌ caji i mel jontolil cheꞌ bajcheꞌ 
xmulilob, ¿cuxul ba mi caj i yajñel jini winic? Maꞌanic. Pejtelel 
chuqui tac tsiꞌ mele ti ñaxan maꞌanic mi caj i chʌn ñaꞌtʌntel, 
come tsiꞌ soco i bʌ chaꞌan miꞌ mel jontolil. Tiꞌ cajʌch i mul 
wersa mi caj i chʌmel.

25 Pero jatetla mi laꞌ lon al: “Mach utsic lac Yum cheꞌ jini”, 
cheꞌetla. Pero ubinla wʌle pejtelel israelob: ¿Mach ba utsꞌatic 
bajcheꞌ mic mel? ¿Mach ba lecojic bajcheꞌ mi laꞌ mel jatetla? 
26  Jini toj bʌ winic, mi tsiꞌ cʌyʌ i mel chuqui wen chaꞌan 
miꞌ mel jontolil, wersa mi caj i chʌmel chaꞌan i mul. 27 Pero 
jini xmulil mi tsiꞌ cʌyʌ i mel chuqui jontol, mi tsaꞌ caji i mel 
chuqui toj yicꞌot chuqui wen, cuxul mi caj i yajñel. 28  Baꞌ ora 
tsiꞌ ñaꞌta cheꞌ bʌ jontol bajcheꞌ woliꞌ mel, tsiꞌ sutqꞌui i bʌ 
chaꞌan miꞌ cʌy jontolil. Jini chaꞌan cuxul mi caj i yajñel jini 
winic. Maꞌanic mi caj i chʌmel. 29 Mi woliꞌ chʌn alob israelob: 

“Mach utsꞌatic i pusicꞌal lac Yum”, mi cheꞌob, tsiquil cheꞌ jini 
leco bajcheꞌ miꞌ ñaꞌtañob jini israelob, pero utsꞌat bajcheꞌ mic 
mel.

30 Jini chaꞌan israelob, muqꞌuix caj cʌqꞌueñetla laꞌ 
chobejtʌbal cheꞌ bajcheꞌ an laꞌ melbal. Cʌyʌ laꞌ mul, cʌyʌ laꞌ 
mel chuqui tac bibiꞌ ame jiliquetla chaꞌan laꞌ mul. 31 Cʌyʌxla 
pejtel laꞌ jontolil. Yom mi laꞌ mel ti tsijib laꞌ pusicꞌal yicꞌot laꞌ 

cuxtʌlel. ¿Chucoch mi laꞌ lon jilel? 32  Come mach tijicñayonic 
cheꞌ mi laꞌ chʌmel mi juntiquilic. Jini chaꞌan cʌyʌ laꞌ mul 
chaꞌan cuxul mi laꞌ wajñel, cheꞌen lac Yum Dios.

I wocol jini yumʌlob ti Israel

19  Yom maꞌ wucꞌtan jini winicob ti Israel yicꞌot lajiya. 
Subeñob: 2  “Lajal laꞌ ñaꞌ bajcheꞌ bajlum. Lajal laꞌ 

walobilob bajcheꞌ i yal bajlum. 3  Juncojt i yal bajlum jiñʌch rey 
i cꞌabaꞌ Joacaz. Cheꞌ bʌ tsaꞌ coli tsiꞌ ñopo i chuc i weꞌel, tsiꞌ jisa 
winicob. 4 Jini colem tejclum tac tsiꞌ choco tilel winicob chaꞌan 
miꞌ chucob. Tsiꞌ cʌchʌyob majlel tiꞌ lumal Egipto.

5 Cheꞌ cʌchbilix jini chꞌiton bajlum, maꞌanix i pijtaya. Jini 
chaꞌan i ñaꞌ bajlum, jiñʌch Israel, tsiꞌ pʌyʌ tilel yambʌ i yal, 
jiñʌch Joaquín, chaꞌan miꞌ yochel tiꞌ rey jini israelob. 6 Tsaꞌ caji 
ti yumʌntel tiꞌ tojlel cabʌl bajlum jinto tsiꞌ wen taja i colel. 
Tsaꞌ cajiꞌ chuc i weꞌel yilal cheꞌ bʌ tsiꞌ jisa winicob. 7 Tsiꞌ laj 
jembeyob i tejclum tac yicꞌot chan tac bʌ tsꞌajc. Jochol tsaꞌ 
cʌle jini lum cheꞌ bʌ tsaꞌ laj majliyob i yum chaꞌan bʌbʌqꞌuen 
i tꞌan jini bajlum. 8  Pero tsaꞌ tili soldadojob chꞌoyoloꞌ bʌ ti 
colem tejclum tac. Tsiꞌ meleyob yac chaꞌan miꞌ chucob jini rey 
Joaquín. 9 Cheꞌ jini tsiꞌ yotsayob ti coloteꞌ. Tsiꞌ cʌchʌyob majlel 
ti cadena cꞌʌlʌl ti Babilonia baꞌ tsiꞌ yotsayob ti mʌjquibʌl 
chaꞌan maꞌanix miꞌ chʌn ubintel i tꞌan Joaquín yaꞌ ti wits tac 
tiꞌ lumal Israel.

10 Jini a ñaꞌ lajalʌch bajcheꞌ i yʌqꞌuil tsꞌusub tiꞌ yojlil jini 
tsꞌusubil pʌcꞌbil tiꞌ tꞌejl jaꞌ. Tsiꞌ yʌcꞌʌ i wut yicꞌot cabʌl i 
yopol chaꞌan an tiꞌ tiꞌ jaꞌ. 11 Jini tsꞌusub tsiꞌ yʌcꞌʌ juntsꞌijt 
tsʌts bʌ i cꞌʌb am bʌ i cꞌʌjñibal cheꞌ bajcheꞌ i barateꞌ rey. 
Cheꞌ jini chan tsaꞌ coli tiꞌ tojlel i piꞌʌlob, jinto wen tsiquil 
ti ñajtʌl chaꞌan i chanlel yicꞌot chaꞌan cabʌl i cꞌʌb. 12  Pero 
tsaꞌ bojqui chaꞌan michꞌ i yum. Tsaꞌ luꞌ jajqui, tsaꞌ chojqui ti 
lum. Cheꞌ bʌ tsaꞌ tili jini icꞌ, tsiꞌ luꞌ pulbe i wut. Tsaꞌ cꞌʌscu 
jini pꞌʌtʌl bʌ i cꞌʌb. Cheꞌ jini tsaꞌ tiqui jini acꞌ. Tsaꞌ laj puli 
ti cꞌajc. 13  Wʌle tsaꞌix chaꞌ pʌjqꞌui yaꞌ ti jochol bʌ lum, yaꞌ ti 
tiquin bʌ pañimil baꞌ maꞌanic miꞌ colel. 14 Tsaꞌ caji ti pulel i 
cꞌʌb, tsaꞌ cꞌoti i luꞌ pulben i buts yicꞌot i wut. Maꞌanix pꞌʌtʌl 
bʌ i cꞌʌb teꞌ chaꞌan i barateꞌ jini rey, maꞌanix rey. Jiñʌch 
ucꞌtaya chaꞌan cheꞌʌch woliꞌ yujtel Israel”. Cheꞌ tsiꞌ yʌlʌ lac 
Yum.

I jontolil Israel

20  Cheꞌ ti julio, cheꞌ wʌcpꞌejlix jab cʌchʌl Jeconías, tsaꞌ 
tili xñoxob i cꞌajtiñob i tojꞌesʌntel ti lac Yum. Tsaꞌ 

cajiyob ti buchtʌl tic tꞌejl. 2  Lac Yum tsiꞌ subeyon: 3  I yalobil 
winic, subeñob jini xñoxob ti Israel: “Lac Yum Dios woliꞌ yʌl: 
¿Chucoch tsaꞌ tiliyetla chaꞌan mi laꞌ pejcañon? cheꞌen. Ti 
isujm mic subeñetla, maꞌanic mi caj c jacꞌbeñetla”. Cheꞌ yom 
maꞌ subeñob. 4 Jixcu jatet, i yalobil winic, tsictesʌbeñob i mul. 
Tsictesʌbeñob pejtelel chuqui bibiꞌ tsiꞌ meleyob i ñojteꞌelob 
cꞌʌlʌl wʌle.

5 Subeñob: “Lac Yum Dios woliꞌ yʌl: Cheꞌ bʌ tsac yajca 
jini israelob, tsa cʌqꞌueyob i cʌñon yaꞌ tiꞌ lumal Egipto. Tsa 
cʌqꞌueyob c tꞌan, tsac subeyob. A Yumon a Dioson, choꞌon. 
6 Tsac subeyob mi caj c locꞌsañob tiꞌ lumal Egipto chaꞌan mic 
pʌyob majlel ti wen bʌ lum baꞌ utsꞌat miꞌ colel pʌcꞌʌbʌl ti 
chajp ti chajp. Wen utsꞌat jini lum, ñumen utsꞌat bajcheꞌ yan 
tac bʌ lum. 7 Cheꞌ jini tsac subeyob: Cʌyʌ laꞌ mel chuqui bibiꞌ. 
Chocola jini diosteꞌ woli bʌ laꞌ ñop ti Egipto. Come joñon laꞌ 
Yumon, laꞌ Dioson, choꞌon. 8  Pero tsiꞌ chañꞌesayob i bʌ tic tojlel. 
Maꞌanic tsiꞌ jacꞌbeyoñob c tꞌan. Maꞌanic tsiꞌ chocoyob i diosteꞌ 
egiptojob, maꞌanic tsiꞌ cʌyʌ i ñopob. Jini chaꞌan tsac ñaꞌta c 
jisañob tic michꞌajel cheꞌ yaꞌto añob ti Egipto. 9 Pero maꞌanic 
tsac jisayob. Tsaj coltayob chaꞌan mi cʌcꞌ ti ñuc j cꞌabaꞌ ame 
wajlentic tiꞌ tojlel jini egiptojob yaꞌ baꞌ chumulob. Jini chaꞌan 
tsa cʌqꞌueyob i cʌn cheꞌ bʌ tsac locꞌsayob tiꞌ lumal Egipto.

10 Cheꞌ bʌ tsac locꞌsayob ti Egipto, tsac pʌyʌyob majlel ti 
colem bʌ i tiquiñal pañimil. 11 Yaꞌi tsa cʌqꞌueyob c mandar. 
Tsac subeyob cuxul mi caj i yajñel pejtel muꞌ bʌ i jacꞌ. 12  Tsa 
cʌqꞌueyob jaꞌel i qꞌuiñilel cꞌaj o i yejtal c xucꞌul bʌ tꞌan tsaꞌ bʌ 
c mele yicꞌotob chaꞌan pʌybilob c chaꞌan. Joñon i chaꞌañoñob, 
i Dioson. 13  Pero yaꞌ ti colem bʌ i tiquiñal pañimil jini israelob 
tsaꞌ caji i chañꞌesañob i bʌ. Maꞌanic tsiꞌ jacꞌbeyoñob c tꞌan tsaꞌ 
bʌ j cʌntesayob anquese cuxul miꞌ yajñel majqui jach miꞌ jacꞌ. 
Tsiꞌ meleyob eꞌtel cheꞌ tiꞌ yorajlel cꞌaj o. Jini chaꞌan tsac ñaꞌta c 
jisañob yaꞌ ti colem bʌ i tiquiñal pañimil.

14 Pero tsaꞌ caji c chaꞌ coltañob chaꞌan mi cʌcꞌ ti ñuc j cꞌabaꞌ 
ame wajlenticon chaꞌan jini yaꞌ bʌ chumulob baꞌ tsac locꞌsayob. 
15 Pero tsac waꞌchocobeyob c tꞌan yaꞌ ti tiquin bʌ lum chaꞌan 

maꞌanic mi caj c pʌyob majlel ti wen bʌ lum baꞌ miꞌ colel 
pejtel pʌcꞌʌbʌl ti chajp ti chajp baꞌ wen utsꞌat jini lum, ñumen 
utsꞌat bajcheꞌ pejtelel yan tac bʌ lum ti pañimil. 16  Come 
tsiꞌ ñusayob c tꞌan. Maꞌanic tsiꞌ jacꞌʌyob c subal. Maꞌanic tsiꞌ 
chꞌujutesayoñob tiꞌ qꞌuiñilel cꞌaj o, come tsiꞌ cꞌuxbiyob jini dios 
tac ti pañimil. 17 Anquese cabʌl i mul tsac pꞌuntayob. Maꞌanic 
tsac junyajlel jisayob. Maꞌanic tsac junyajlel tsʌnsayob yaꞌ ti 
tiquin bʌ lum.

18  Tsac sube i yalobilob yaꞌ ti tiquin bʌ lum: Mach laꞌ 
tsajcʌben i melbal laꞌ ñojteꞌelob. Mach laꞌ jacꞌbeñob i mandar. 
Mach laꞌ chꞌujutesan i diosteꞌ tac. 19 Come laꞌ Yumon laꞌ Dioson. 
Jini chaꞌan yom mi laꞌ jacꞌ pejtelel c tꞌan, cheꞌ bajcheꞌ tsaj 
cʌntesayetla. 20 Yom cꞌajal laꞌ chaꞌan i qꞌuiñilel cꞌaj o, jatetla 
yicꞌot laꞌ walobilob, come jiñʌch i yejtal xucꞌul bʌ c tꞌan tsaꞌ 
bʌ c mele laꞌ wicꞌot chaꞌan mi laꞌ ñaꞌtan laꞌ Yumon laꞌ Dioson, 
choꞌon.

21 Pero tsaꞌ cajiꞌ chañꞌesañob i bʌ tic tojlel cheꞌ bajcheꞌ i tatob. 
Maꞌanic tsiꞌ jacꞌbeyoñob c tꞌan. Maꞌanic tsiꞌ meleyob chuqui 
tsac subeyob, anquese cuxul miꞌ yajñel jini muꞌ bʌ i mel. Tsiꞌ 
chaꞌleyob eꞌtel tiꞌ qꞌuiñilel cꞌaj o. Jini chaꞌan tsac ñaꞌta muqꞌuix 
c jisañob ti pejtelelob chaꞌan cabʌl tsac michꞌleyob yaꞌ ti tiquin 
bʌ lum. 22  Pero tsac tiqꞌui c bʌ chaꞌan mi cʌcꞌ ti ñuc j cꞌabaꞌ 
ame i wajleñob jini tejclumob baꞌ tsac pʌyʌyob loqꞌuel. 23  Yaꞌ ti 
tiquin bʌ lum tsac waꞌchocobeyob c tꞌan chaꞌan muqꞌuix c pam 
pucob ti pejtelel lum tac yicꞌot ti pejtelel tejclum tac. 24 Come 
maꞌanic tsiꞌ meleyob chuqui tsac subeyob, pero tsiꞌ ñusayob 
c tꞌan. Maꞌanic tsiꞌ pꞌisiyob ti wenta i qꞌuiñilel cꞌaj o. Tsiꞌ 
chꞌujutesayob i dios tac i ñojteꞌelob. 25 Jini chaꞌan tsaj cʌyʌyob 
chaꞌan miꞌ tsajcañob yambʌ mandar tac yicꞌot costumbre tac 
mach bʌ anic i cꞌʌjñibal, anquese maꞌanic miꞌ tajob i cuxtʌlel 
jini muꞌ bʌ i jacꞌob. 26  Tsaj cʌyʌyob chaꞌan miꞌ bibꞌesañob 
i bʌ yicꞌot i majtan tac tsaꞌ bʌ cʌqꞌueyob. Tsiꞌ puluyob jini 
ñoj ñaxan bʌ i yalobilob chaꞌan i majtan tac i diosob. Tsa 
cʌlʌ utsꞌat miꞌ toj sajtel i pusicꞌal chaꞌan jini leco bʌ i melbal, 
chaꞌan miꞌ ñaꞌtañob Yumʌloñʌch”.

27 Jini chaꞌan, i yalobil winic, subeñob jini israelob: “Lac 
Yum Dios woliꞌ yʌl: Tsiꞌ pꞌajayoñob laꞌ ñojteꞌelob cheꞌ bʌ tsiꞌ 
ñusayob c tꞌan. 28  Cheꞌ bʌ tsac pʌyʌyob tilel ila ti lum tsaꞌ bʌ 
cʌqꞌueyob cheꞌ bajcheꞌ tsac subeyob i tatob, tsiꞌ chꞌujutesayob 

diosteꞌ tac baꞌan colem teꞌ tac ti bujbujtʌl. Yaꞌ tsaꞌ majli i 
tsʌnsʌbeñob i majtan chaꞌan miꞌ yutsi techbeñoñob c michꞌajel. 
Yaꞌ tsiꞌ puluyob jini xojocña bʌ pom. Tsiꞌ becꞌbeyob jini japbil 
bʌ majtañʌl tac. 29 Joñon tsac subeyob: ¿Chuqui isujmlel mi 
laꞌ pul majtañʌl ti bujbujtʌl? choꞌon. Jini chaꞌan miꞌ chʌn 
pejcʌntel ti bujbujtʌl baꞌ mi yʌcꞌob tsʌnsʌbil bʌ majtañʌl. 
Jiñʌch i cꞌabaꞌ cꞌʌlʌl ti ili ora”.

30 Jini chaꞌan suben jini israelob: “Lac Yum Dios woliꞌ yʌl: 
¿Muꞌ ba caj laꞌ chʌn chaꞌlen tsꞌiꞌlel cheꞌ bajcheꞌ laꞌ ñojteꞌelob? 
¿Muꞌ ba caj laꞌ chʌn chꞌujutesan dios tac? 31 Mi laꞌ tsʌnsʌben 
i majtan jini diosteꞌ tac. Mi laꞌ pul laꞌ walobilob. Jini chaꞌan 
mach chʌn mejlix c ñichꞌtañetla. ¿Woli ba laꞌ lon ñaꞌtan, Israel, 
mi caj c chʌn jacꞌbeñetla? Isujm mic subeñetla, maꞌanic mi caj 
c jacꞌbeñetla.

32  Jini chaꞌan maꞌanic mi caj i yujtel cheꞌ bajcheꞌ woli laꞌ 
ñaꞌtan. Come mi laꞌ lon al: Yom lajalonla bajcheꞌ yan tac bʌ 
tejclum, cheꞌ bajcheꞌ lac piꞌʌlob ti yan tac bʌ lum, muꞌ bʌ i 
chꞌujutesañob jini teꞌ yicꞌot xajlel, cheꞌetla. 33  Pero isujm mic 
subeñetla, chaꞌan tic pꞌʌtʌlel yicꞌot chaꞌan tic michꞌajel, mi 
caj c wersa chaꞌlen yumʌl ti laꞌ tojlel. 34 Mi caj c locꞌsañetla 
tiꞌ tojlel jini winicob baꞌ pam pujquemetla. Mi caj c chaꞌ 
tempañetla tic pꞌʌtʌlel yicꞌot tic michꞌajel. 35-36 Mi caj c pʌyetla 
tilel ti tiquin bʌ lum tiꞌ bijlel colem tejclum tac chaꞌan yaꞌi 
mic meletla ti jujuntiquil cheꞌ bajcheꞌ tsac mele laꞌ tatob yaꞌ ti 
tiquin bʌ lum cheꞌ bʌ tsac locꞌsayob ti Egipto.

37 Mi caj c wen chꞌʌmetla ti tsic. Maꞌanic jaytiquil muꞌ bʌ i 
sujtelob tic wenta. 38  Mi caj c choc loqꞌuel ti laꞌ tojlel jini muꞌ 
bʌ i chañꞌesañob i bʌ yicꞌot jini muꞌ bʌ i ñusañob c tꞌan. Mi 
caj c pʌyob loqꞌuel ti colem tejclum tac baꞌ chumulob, pero 
maꞌanic mi caj i yochelob tiꞌ lumal Israel. Ti jim bʌ ora mi caj 
laꞌ ñaꞌtan laꞌ Yumon. 39 Israelob, lac Yum Dios woliꞌ yʌl: Cucula 
chꞌujutesan laꞌ diosteꞌ tac mi mach laꞌ womic laꞌ jacꞌ chuqui 
mic subeñetla, pero mach mi laꞌ wʌqꞌueñon c majtan tac 
chaꞌan mi laꞌ bibꞌesan j cꞌabaꞌ.

40 Yaꞌ ti Jerusalén ti jini chꞌujul bʌ wits, pejtelel israelob 
mi caj i chꞌujutesañoñob. Mi caj i yumañoñob yaꞌ ti jini lum. 
Yaꞌi mi caj c chꞌʌmetla tic wenta. Yaꞌi mi caj j cꞌajtibeñetla 
ofrenda tac yicꞌot ñaxan tac bʌ i wut laꞌ pʌcꞌʌb, yicꞌot pejtelel 
chuqui tac mi laꞌ wʌqꞌueñon. 41 Cheꞌ mic chaꞌ pʌyetla loqꞌuel 

yaꞌ baꞌ cʌchʌletla, lajaletla tic wut bajcheꞌ xojocña bʌ i yujtsꞌil 
pom. Cheꞌ jini chꞌujul mi caj j qꞌuejlel tiꞌ wutob winicob ti 
pañimil cheꞌ mi laꞌ cꞌuxbiñon. 42  Cheꞌ mic chaꞌ pʌyetla tilel tiꞌ 
lumal Israel ti jini lum tsaꞌ bʌ cʌqꞌueyob laꞌ ñojteꞌel, mi caj laꞌ 
ñaꞌtan laꞌ Yumon. 43  Yaꞌi mi caj laꞌ chaꞌ ñaꞌtan bajcheꞌ tsaꞌ laꞌ 
ñusa qꞌuin ti yambʌ ora, yicꞌot pejtelel leco tac bʌ laꞌ melbal, 
yicꞌot chuqui tac bibiꞌ tsaꞌ laꞌ mele. Mi caj laꞌ mel laꞌ pusicꞌal 
chaꞌan laꞌ mul. 44 Mi caj laꞌ ñaꞌtan laꞌ Yumon cheꞌ bʌ tsaꞌix c 
chaꞌ meleyetla chaꞌan mi cʌcꞌ ti ñuc j cꞌabaꞌ. Maꞌanic mi caj c 
jisañetla chaꞌan jontol bʌ laꞌ melbal yicꞌot leco tac bʌ tsaꞌ bʌ laꞌ 
mele”. Cheꞌen lac Yum Dios.

I wocol jini Neguev
45-46 Tsaꞌ tili i tꞌan lac Yum baꞌ añon: I yalobil winic, yom maꞌ 

sujtqꞌuin a wut tiꞌ tojel Jerusalén, chaꞌan maꞌ chaꞌlen tꞌan tiꞌ 
contra jini yaꞌ bʌ chumulob yicꞌot tiꞌ contra jini winicob añoꞌ 
bʌ ti colem teꞌel yaꞌ ti Neguev. 47 Subeñob: “Ñichꞌtanla i tꞌan 
lac Yum: Mach jalix mi caj c jisañetla ti cꞌajc. Mi caj i laj pulel 
jini yaxto bʌ teꞌ yicꞌot jini tiquin tac bʌ teꞌ. Maꞌanic mi caj 
i yajpel jini cꞌajc. Mi caj i pulel i wut jini chumuloꞌ bʌ ti sur 
cꞌʌlʌl ti norte. 48  Ti pejtelel pañimil mi caj i qꞌuelob joñon tsac 
choco tilel jini cꞌajc. Maꞌanic mi caj i yajpel”. Cheꞌ tsiꞌ yʌlʌ lac 
Yum. 49 Cheꞌ jini tsa cʌlʌ: ¡C Yum Dios! Jini winicob mi caj i 
yʌlob lajiya jach jini muꞌ bʌ c sub, choꞌon tsac sube.

Jini jay bʌ i yespada lac Yum

21  1-2  Lac Yum tsiꞌ chaꞌ subeyon: I yalobil winic, yom 
maꞌ sujtqꞌuin a wut tiꞌ tojel Jerusalén chaꞌan maꞌ sub 

ili tꞌan tiꞌ contra israelob yicꞌot tiꞌ contra jini Templo: 3  “Lac 
Yum woliꞌ yʌl: Wʌle wolij contrajiñetla, Israel. Tsaꞌix c botsꞌo 
quespada chaꞌan mic jisan jini utsꞌatoꞌ bʌ yicꞌot jini xmulilob. 
4 Chaꞌan mic jisan jini xmulilob yicꞌot jini tojoꞌ bʌ, botsꞌbil 
quespada mi caj c ñumel ti contra pejtelel winicob añoꞌ bʌ 
ti norte yicꞌot ti Neguev. 5 Cheꞌ jini ti pejtelel pañimil mi caj 
i ñaꞌtañob laꞌ Yumon, wolic jisañob. Maꞌanix mi caj c chʌn 
otsan quespada tiꞌ yotot jinto miꞌ yujtel i yeꞌtel”. 6 Jini chaꞌan, i 
yalobil winic, chaꞌlen uqꞌuel tiꞌ chꞌijiyemlel a pusicꞌal tiꞌ tojlel 
pejtelel pañimil. 7 Mi tsiꞌ cꞌajtibeyetob: “¿Chucoch maꞌ chaꞌlen 
uqꞌuel?” mi cheꞌob, yom maꞌ subeñob: “Chaꞌan tsiꞌ subeyon 

EZEQUIEL 20 ,  21

El Antiguo Testament en el ch'ol de Tumbalá  ©Liga Bíblica Internacional, 2011 



1495

lac Yum tal bʌbʌqꞌuen tac bʌ tiꞌ tojlel pejtelel winicob”, cheꞌet. 
Cheꞌ miꞌ tilel mi caj i cꞌuñꞌañob ti pejtelel. Cꞌax chꞌijiyem jax 
mi caj i yubiñob. Mi caj i cꞌuñꞌan i pix jini pꞌʌtʌloꞌ bʌ. Pejtelel 
iliyi mi caj i tsꞌʌctiyel. Mach jalix mi caj i yujtel, cheꞌen lac 
Yum Dios.

8-11 Tsaꞌ chaꞌ tili i tꞌan lac Yum baꞌ añon: I yalobil winic, 
subeñob ili tꞌan: “Jini espada muꞌ bʌ caj i tilel, wen jucꞌbil i 
yej. Chajpʌbil jini espada chaꞌan miꞌ tsʌnsan winicob. ¿Yom 
bʌ tijicña mi laꞌ wubin? Tsaꞌix jisʌntiyob ñumen pꞌʌtʌloꞌ bʌ 
bajcheꞌ jatetla”, cheꞌen lac Yum Dios.

12  Chaꞌlen uqꞌuel, i yalobil winic. Chaꞌlen cꞌam bʌ tꞌan yicꞌot 
uqꞌuel, come mi caj i tsʌnsʌntelob ti espada c tejclumob yicꞌot 
jini añoꞌ bʌ i yeꞌtel ti Israel. Ti pejtelelob mi caj i jilelob ti 
espada. 13  Wersa mi caj i yujtel iliyi. Jiñʌch ñuc bʌ wocol muꞌ 
bʌ caj i tajob. Maꞌanic mi caj i coltʌntelob.

14 Jini chaꞌan cheꞌʌch yom maꞌ subeñob: “Jatsꞌʌ a cꞌʌb. 
Chꞌʌmʌ jini espada. Chaꞌyajl uxyajl yom maꞌ pʌntsꞌun chaꞌan 
miꞌ ñaꞌtañob bʌxob jini muꞌ bʌ caj i tsʌnsañob. 15 Cheꞌ jini mi 
caj i bʌcꞌñañob cheꞌ miꞌ qꞌuelob. Mi caj i toj sajtelob i pusicꞌal. 
Cabʌl mi caj i chʌmelob. Baqui tac jach miꞌ ñumelob mi caj i 
qꞌuelob espada, chajpʌbil chaꞌan miꞌ jisañob. 16  Laꞌ i mel i yeꞌtel 
espada ti a ñoj yicꞌot ti a tsꞌej, baqui jach yom. 17 Joñon jaꞌel 
mi caj c jatsꞌ j cꞌʌb. Maꞌanix mi caj c ticꞌ c bʌ, come cʌlʌxix 
c michꞌajel. Joñon laꞌ Yumon tsaꞌ bʌ cʌcꞌʌ c tꞌan”, cheꞌen lac 
Yum.

18  Tsaꞌ chaꞌ tili i tꞌan lac Yum baꞌ añon: 19-20 I yalobil winic, 
yom maꞌ wʌqꞌuen i señajlel chaꞌtsꞌijt bij baꞌ mi caj i tilel jini 
rey ti Babilonia. Jumpꞌejl bij miꞌ cꞌotel ti Jerusalén. Yambʌ 
miꞌ cꞌotel ti Rabá am bʌ ti junwejl Jordán. Yom maꞌ wʌqꞌuen 
i señajlel yaꞌ ti xʌcꞌ bij muꞌ bʌ i tilel ti Babilonia. 21 Come 
poj jumucꞌ mi caj i waꞌtʌl ti xʌcꞌ bij jini rey ti Babilonia. 
Maꞌanic miꞌ ñaꞌtan mi yom majlel i contrajin Jerusalén o mi 
yom majlel i contrajin Rabá. Mi caj i pʌy tilel jini yujil bʌ 
wujt chaꞌan miꞌ chaꞌlen yajcaya ti alas. Mi caj i tsʌnsʌben 
i majtan diosteꞌ tac chaꞌan miꞌ qꞌuelben i yolmal. 22  Yaꞌ ti 
ñoj bʌ i cꞌʌb mi caj i taj i yejtal Jerusalén. Yaꞌ mi caj i tech 
guerra yicꞌot tsʌnsa. Mi caj i jatsꞌob i tiꞌ tac Jerusalén. Mi 
caj i pꞌulchocoñob lum tiꞌ tꞌejl chaꞌan i buchlib i juloñib. Mi 
caj i melob chan tac bʌ tsꞌajc chaꞌan miꞌ letselob tiꞌ tsꞌajquil 

Jerusalén. 23  Pero jini winicob ti Jerusalén mi caj i yʌlob lot 
jach a tꞌan, Ezequiel, cheꞌ bajcheꞌ i tꞌan xwujt. Come Babilonia 
tsiꞌ yʌcꞌʌ i tꞌan chaꞌan miꞌ coltan Jerusalén. Pero tal i rey 
Babilonia chaꞌan miꞌ jisañob, come tsiꞌ ñusʌbeyob i tꞌan. 24 Jini 
chaꞌan lac Yum Dios woliꞌ yʌl: Chaꞌan tiꞌ caj woliꞌ laꞌ chʌn 
pꞌojlesan jontol bʌ laꞌ melbal yicꞌot chuqui tac bibiꞌ mach 
mejlic c ñusan laꞌ mul. Jini chaꞌan wersa mi caj c jisañetla.

25 Jixcu jatet Sedequías, yumʌlet ti Israel, xñusa tꞌañet. Wolix 
i cꞌotel i yorajlel a wocol chaꞌan maꞌ toj a mul. 26  Lac Yum Dios 
woliꞌ yʌl: Locꞌsan a corona. Woliꞌ laj qꞌuextʌyel come jini pecꞌ 
bʌ mi caj i chañꞌesʌntel. Jini chan bʌ mi caj i peqꞌuesʌntel. 
27 Mi caj c jisan a yumʌntel yicꞌot a tejclum. Maꞌanix mi caj i 
chʌn ñaꞌtʌntel jinto cheꞌ miꞌ tilel jini Toj bʌ Winic yajcʌbil bʌ, 
muꞌ bʌ caj i chꞌʌm tiꞌ wenta. Cheꞌ tsiꞌ yʌlʌ lac Yum Dios.

I wocol jini amoñob
28  I yalobil winic, suben jini amoñob ili tꞌan come tsiꞌ 

wajleyob c tejclumob cheꞌ woliyob ti wocol: “Lac Yum woliꞌ 
yʌl: Botsꞌbilix jini espada chaꞌan miꞌ setꞌ tꞌojben i bicꞌ jini 
amoñob. Wen jucꞌbil jini espada chaꞌan jisaya. 29 Come jini 
payxo bʌ xꞌaltꞌañob laꞌ chaꞌan woliꞌ subeñetla lot tiꞌ cꞌabaꞌ laꞌ 
diosteꞌ tac. Woliꞌ lon alob mi caj laꞌ coltʌntel cheꞌ miꞌ tilelob 
jini chꞌoyoloꞌ bʌ ti Babilonia. Cheꞌ jini woliꞌ yʌqꞌuetla ti 
chʌmel ti espada. Jini espada mi caj i jisañetla tiꞌ qꞌuiñilel toj 
mulil. 30 Jinto cheꞌ tsaꞌix c meleyetla maxto mi caj c chaꞌ otsan 
quespada tiꞌ yotot. Yaꞌ ti lum baꞌ tsaꞌ coliyetla, baꞌ chumuletla, 
mi caj c jisañetla. 31 Yicꞌot cabʌl c michꞌajel mi caj c jisañetla 
cheꞌ bajcheꞌ cꞌajc. Mi caj cʌqꞌuetla tiꞌ cꞌʌb jini jontol bʌ 
winicob yujiloꞌ bʌ tsʌnsa. 32  Lajaletla cheꞌ bajcheꞌ siꞌ muꞌ bʌ i 
pulel ti cꞌajc. Ti pejtelel laꞌ lumal mi caj i bejqꞌuel laꞌ chꞌichꞌel. 
Maꞌanix mi caj laꞌ chʌn ñaꞌtʌntel. Come joñon Yumʌlon, tsaꞌix 
c subu”, cheꞌen lac Yum.

I mul jini añoꞌ bʌ ti Jerusalén

22  1-2  Tsaꞌ tili i tꞌan lac Yum baꞌ añon: I yalobil winic, 
subeñob i mul jini añoꞌ bʌ ti Jerusalén, come puru 

stsʌnsajob. Tsictesʌbeñob jontol bʌ i melbal. 3  Subeñob: “Lac 
Yum woliꞌ yʌl: Stsʌnsajetla, mi caj laꞌ toj laꞌ mul. Mi laꞌ mel 
laꞌ dios tac chaꞌan mi laꞌ chꞌujutesan. Bibiꞌetla, jontoletla. 

4 Tsaꞌix laꞌ chaꞌle tsʌnsa. Tsaꞌix laꞌ chꞌujutesa diosteꞌ tac. Tsaꞌix 
laꞌ bajñel pʌyʌ tilel laꞌ wocol. I yorajlelix mi caj cʌqꞌuetla 
ti tsꞌaꞌlentel yicꞌot ti wajlentel ti pejtelel pañimil. 5 Mi caj i 
tseꞌtañetla jini lʌcꞌʌl bʌ añob yicꞌot jini ñajt bʌ añob cheꞌ mi laꞌ 
toj laꞌ mul, come cabʌl tsaꞌ laꞌ ticꞌla yañoꞌ bʌ.

6 Pejtelel jini ñucoꞌ bʌ i yeꞌtel ti Israel woliꞌ cꞌʌñob i pꞌʌtʌlel 
chaꞌan miꞌ jisañob i piꞌʌlob. 7 Jini chꞌitoñob yicꞌot xchꞌocob 
miꞌ tsꞌaꞌleñob i tatob yicꞌot i ñaꞌob. Mi laꞌ ticꞌlan jini ñajt bʌ 
chꞌoyolob yicꞌot jini mebaꞌ alʌlob yicꞌot mebaꞌ xꞌixicob. 8  Mi laꞌ 
tsꞌaꞌlen jini chꞌujul bʌ ajñibʌl. Mi laꞌ chaꞌlen eꞌtel tiꞌ yorajlel 
cꞌaj o. 9 An muꞌ bʌ i chaꞌleñob jopꞌtꞌan chaꞌan miꞌ yʌcꞌob ti 
chʌmel i piꞌʌlob. An muꞌ bʌ i cꞌuxbiñob diosteꞌ tac ti bujbujtʌl. 
Leco i melbalob ti pejtelel laꞌ lumal. 10 An muꞌ bʌ i chaꞌleñob 
tsꞌiꞌlel yicꞌot i yijñam i tat. Miꞌ piꞌleñob xꞌixicob woli bʌ i 
qꞌuelob i cꞌamʌjel. 11 Cabʌletla mi laꞌ piꞌleben i yijñam yambʌ 
winic. Mi laꞌ piꞌlen laꞌ wʌꞌlib yicꞌot laꞌ majan ijtiꞌan. 12  Mi laꞌ 
chꞌʌm laꞌ tojol chaꞌan mi laꞌ chaꞌlen tsʌnsa. Mi laꞌ ticꞌlan laꞌ 
piꞌʌlob. Tsaꞌix ñajʌyiyon laꞌ chaꞌan, cheꞌen lac Yum Dios.

13  Jini chaꞌan tsaꞌix c letsa j cꞌʌb tic michꞌlel. Mi caj c meletla 
chaꞌan laꞌ xujchꞌ yicꞌot laꞌ tsʌnsa. 14 ¿Chꞌejl ba laꞌ pusicꞌal ti jim 
bʌ ora cheꞌ mic tilel c meletla? Joñon laꞌ Yumon tsac subeyetla. 
Mi caj c tsꞌʌctesan, cheꞌen lac Yum. 15 Mi caj c pam puquetla ti 
pañimil. Mi caj c sʌqꞌuesañetla ti pejtelel laꞌ jontolil. 16  Mi caj 
laꞌ tsꞌaꞌlentel ti pejtelel pañimil. Cheꞌ jini mi caj laꞌ ñaꞌtan laꞌ 
Yumon”. Cheꞌ yom maꞌ subeñob, cheꞌen lac Yum.

17 Tsaꞌ tili i tꞌan lac Yum baꞌ añon: 18  I yalobil winic, tsaꞌix 
sujtiyob jini israelob cheꞌ bajcheꞌ misujelʌl tic wut. Ti 
pejtelelob lajalob bajcheꞌ i bibiꞌlel tsucu taqꞌuin yicꞌot 
cꞌʌncꞌʌn taqꞌuin, cheꞌen. 19 Jini chaꞌan lac Yum Dios woliꞌ 
yʌl: Chaꞌan tiꞌ caj tsaꞌ wen pꞌojli laꞌ jontolil, jini chaꞌan mi 
caj c muchꞌquiñetla yaꞌ ti Jerusalén. 20 Cheꞌ bajcheꞌ winicob 
miꞌ yotsañob ti cꞌajc jini tsucu taqꞌuin yicꞌot cꞌʌncꞌʌn taqꞌuin 
chaꞌan miꞌ yulmesañob, cheꞌ jaꞌel joñon mi caj c tempañetla 
chaꞌan mic meletla tic michꞌajel. 21 Mi caj c tempañetla. Mi 
caj c wujtañetla yicꞌot i cꞌʌcꞌal c michꞌajel. Cheꞌ jini mi caj laꞌ 
sʌqꞌuesʌntel yicꞌot cꞌajc yilal. 22  Cheꞌ bajcheꞌ miꞌ sʌqꞌuesʌntel 
tsucu taqꞌuin ti cꞌajc, cheꞌʌch mi caj laꞌ sʌqꞌuesʌntel jaꞌel. Cheꞌ 
jini mi caj laꞌ ñaꞌtan laꞌ Yumon muꞌ bʌ cʌqꞌuetla ti wocol tic 
michꞌajel, cheꞌen lac Yum.

23  Tsaꞌ tili i tꞌan lac Yum baꞌ añon: 24 I yalobil winic, 
subeñob jini israelob: “Tiꞌ yorajlel c michꞌajel maꞌanic mi 
caj i sʌqꞌuesʌntel laꞌ lumal. Lajal mi caj i sujtel cheꞌ bajcheꞌ 
colem bʌ i tiquiñal pañimil. 25 Come miꞌ temob i tꞌan jini 
xꞌaltꞌañob laꞌ chaꞌan. Cheꞌ bajcheꞌ bajlum miꞌ chuc i weꞌel, 
woliꞌ tsʌnsañob winicob chaꞌan miꞌ chilbeñob i chubʌꞌan yicꞌot 
i lum. Jini chaꞌan cabʌlobix jini mebaꞌ xꞌixicob ti laꞌ lumal. 
26  Jini motomajob miꞌ ñusañob c mandar. Miꞌ bibꞌesañob c 
Templo yicꞌot jini chꞌujul bʌ j cꞌabaꞌ. Junlajal jach miꞌ qꞌuelob 
jini sʌsʌc bʌ yicꞌot jini bibiꞌ bʌ. Maꞌanic miꞌ pꞌisob ti wenta i 
qꞌuiñilel cꞌaj o. Ti pejtelelob miꞌ tsꞌaꞌleñob j cꞌabaꞌ. 27 Lajalob laꞌ 
yumob bajcheꞌ bʌteꞌel tsꞌiꞌ muꞌ bʌ i chuc i weꞌel. Miꞌ tsʌnsañob 
winicob chaꞌan miꞌ xujchꞌibeñob i chubʌꞌan. 28  Lajalob jini 
xꞌaltꞌañob laꞌ chaꞌan bajcheꞌ jini muꞌ bʌ i bomben i pat otot 
cheꞌ tsuculix. Miꞌ lon subob chuqui mach isujmic. Miꞌ lon 
alob: Cheꞌʌch woliꞌ yʌl lac Yum Dios, lon cheꞌob, anquese 
maꞌanic chuqui woliꞌ yʌl lac Yum. 29 Ti pejtelel pañimil an 
ticꞌlaya yicꞌot xujchꞌ. Jini pꞌumpꞌuñoꞌ bʌ miꞌ ticꞌlañob i bʌ. Miꞌ 
chilbeñob i chubʌꞌan jini ñajt bʌ chꞌoyolob. 30 Tsac lon sajca 
juntiquil toj bʌ i pusicꞌal yujil bʌ coltaya i wentajlel i tsꞌajquil 
jini tejclum chaꞌan miꞌ mʌctan c michꞌajel chaꞌan laꞌ mul, 
pero mi juntiquilic tsac taja. 31 Jini chaꞌan tsꞌʌcʌl mi caj laꞌ toj 
laꞌ mul. Wersa mi caj laꞌ wubin wocol. Mi caj c jisañetla tic 
michꞌajel”. Cheꞌ yom maꞌ subeñob, cheꞌen.

Jini chaꞌtiquil xꞌixicob

23  1-3  Tsaꞌ tili i tꞌan lac Yum baꞌ añon: I yalobil winic, 
añob chaꞌtiquil xchꞌoc tsaꞌ bʌ majliyob ti Egipto 

baꞌ tsiꞌ chaꞌleyob tsꞌiꞌlel. 4-5 Jini chichʌl bʌ jiñʌch Ahola, jini 
ijtsꞌiñʌl bʌ jiñʌch Aholiba (jiñobʌch i yejtal Samaria yicꞌot 
Jerusalén). Cheꞌ colemix tsac pʌyʌyob chaꞌan c piꞌʌl. Tsiꞌ 
yʌcꞌʌyob ti pañimil chꞌiton yicꞌot xchꞌoc bʌ calobilob. Pero jini 
quijñam Ahola tsaꞌ caji i pejcan jini añoꞌ bʌ ti Asiria chaꞌan miꞌ 
chaꞌlen i tsꞌiꞌlel yicꞌot. 6 Tsiꞌ qꞌuele soldadojob utsꞌat bʌ i pislel, 
yicꞌot yumʌlob, yicꞌot ñucoꞌ bʌ i yeꞌtel, yicꞌot chꞌiton winicob 
cꞌʌchʌloꞌ bʌ ti caballo. 7 Cheꞌ jini tsaꞌ caji i yʌcꞌ i bʌ tiꞌ tojlel 
jini yajcʌbil bʌ winicob ti Asiria. Tsaꞌ caji i cꞌuxbin i diosteꞌ 
tac. Tsiꞌ bibꞌesa i bʌ yicꞌotob. 8  Maꞌanic tsiꞌ cʌyʌ i tsꞌiꞌlel tsaꞌ bʌ 
i ñopo ti Egipto, come cheꞌ xchꞌoc to tsaꞌ bʌcꞌ ajni yicꞌot winic. 

Yaꞌi tsaꞌ ñetꞌbenti i chuꞌ chaꞌan i tsꞌiꞌlel. 9 Jini chaꞌan tsaꞌix cʌcꞌʌ 
tiꞌ wenta jini cꞌux bʌ miꞌ yubiñob, tiꞌ cꞌʌb jini winicob ti Asiria 
tsaꞌ bʌ i chꞌujutesa diosteꞌ tac. 10 Tsiꞌ jochbeyob i pislel. Tsiꞌ 
pʌybeyob ti majtan eꞌtel chꞌiton bʌ yicꞌot xchꞌoc bʌ i yalobilob. 
Tsiꞌ tsʌnsayob. Baꞌ ora tsiꞌ yubi wocol chaꞌan i mul tsaꞌ caji i 
ñaꞌtañob xꞌixicob ti pejtelel pañimil.

11 Aholiba (Jerusalén) tsiꞌ qꞌuele bajcheꞌ tsaꞌ ujti i chich, pero 
tsaꞌ utsi caji i chꞌʌl i bʌ jaꞌel. Ñumen tsiꞌ chaꞌle i tsꞌiꞌlel bajcheꞌ 
i chich. 12  Jini chaꞌan tsaꞌ caji i pejcañob i bʌ Aholiba yicꞌot 
jini winicob ti Asiria, yicꞌot yumʌlob, yicꞌot i yum soldadojob, 
pejtel chꞌiton winicob i tꞌojol jax bʌ i bujc cꞌʌchʌloꞌ bʌ ti 
caballo tac. Tsaꞌ caji i laj cꞌuxbiñob. 13  Tsaꞌ cajiꞌ tsajcʌben i 
melbal i chich. Tsiꞌ bibꞌesa i bʌ. 14 Ñumen jontol tsiꞌ mele cheꞌ 
bajcheꞌ Samaria. Cheꞌ bʌ tsiꞌ qꞌuele chʌchʌc bombil i yejtal 
caldeojob yaꞌ tiꞌ ñʌcꞌ tsꞌajc, tsaꞌ caji i cꞌuxbin. 15 Tsiꞌ qꞌuele 
cʌchbil i cʌjchiñʌcꞌ tac, lʌpʌl i chaꞌan tira tac am bʌ i chꞌʌjlil, 
lajal bajcheꞌ capitán, yicꞌot jini winicob ti Babilonia, yicꞌot 
ti Caldea. 16  Cheꞌ bʌ tsiꞌ qꞌueleyob, tsiꞌ mulayob. Tsiꞌ choco 
majlel i winicob tiꞌ lumal caldeojob chaꞌan miꞌ subeñob tilel. 
17 Cheꞌ jini tsaꞌ caji i temel ajñel yicꞌot jini winicob ti Babilonia. 
Tsiꞌ bibꞌesayob Aholiba tiꞌ tsꞌiꞌlelob. Ti wiꞌil Aholiba tsaꞌ cajiꞌ 
tsꞌaꞌleñob. Mach chʌn yomix i qꞌuelob. 18  Jini chaꞌan joñon 
jaꞌel tsac tsꞌaꞌle Aholiba chaꞌan pejtelel i tsꞌiꞌlel yicꞌot jini 
winicob cheꞌ bajcheꞌ tsac tsꞌaꞌle i chich. 19 Pero tsaꞌ caji i yutsi 
chaꞌlen i tsꞌiꞌlel. Tsaꞌ caji i chaꞌ mel cheꞌ bajcheꞌ tsiꞌ mele cheꞌ 
xchꞌoc to cheꞌ bʌ tsiꞌ chaꞌle i tsꞌiꞌlel yaꞌ ti Egipto. 20 Tsiꞌ mula i 
mel i tsꞌiꞌlel yicꞌot winicob ti Egipto lajaloꞌ bʌ i tsꞌiꞌlel bajcheꞌ 
tat caballo. 21 Cheꞌ jini tsaꞌ chaꞌ mele a tsꞌiꞌlel cheꞌ bajcheꞌ 
tsaꞌ mele cheꞌ chꞌoquet to, cheꞌ bʌ tsiꞌ ñeꞌtꞌeyob a chuꞌ jini 
egiptojob.

22  Jini chaꞌan, Aholiba (Jerusalén) woliꞌ yʌl lac Yum Dios: 
Awilan mi caj c choc tilel ti a contra jini winicob tsaꞌ bʌ a 
tsꞌaꞌleyob cheꞌ bʌ tsaꞌ ujti a chaꞌlen a tsꞌiꞌlel yicꞌotob. Talob 
i joy mʌctañet 23  jini añoꞌ bʌ ti Babilonia yicꞌot pejtelel jini 
caldeojob, jini chꞌoyoloꞌ bʌ ti Pecod, yicꞌot ti Soa, yicꞌot ti 
Coa, yicꞌot pejtelel añoꞌ bʌ ti Asiria, chꞌiton winicob yicꞌot 
yumʌlob, yicꞌot capitañob yicꞌot ñuc bʌ winicob añoꞌ bʌ i 
ñaꞌtʌbal, laj cꞌʌchʌlob ti caballo. 24 Mi caj i tilelob ti laꞌ tojlel 
ti carreta tac yicꞌot cabʌl eꞌtijibʌl yicꞌot cabʌl soldadojob. 

Mi caj i joy mʌctañetob winicob wen chajpʌbiloꞌ bʌ chaꞌan 
guerra. Cheꞌ jini mi caj cʌqꞌueñet a toj a mul. 25  Tic michꞌajel 
mi caj c pʌy tilel winicob muꞌ bʌ caj i ticꞌlañet. Muqꞌuix i 
locꞌsʌbeñet a ñiꞌ yicꞌot a chiquin. Jini cuxulob to bʌ ti a 
tojlel mi caj i jisʌntelob ti espada. Mi caj i pʌyob majlel 
chꞌiton bʌ yicꞌot xchꞌoc bʌ a walobilob. Mi caj i pulob a 
chubʌꞌan muꞌ bʌ i cʌytʌl. 26  Mi caj i chilbeñet a bujc yicꞌot 
a chꞌʌjlil wen i tꞌojol jax bʌ. 27 Cheꞌ jini mi caj c jisʌbeñet 
pejtelel a maña yicꞌot a tsꞌiꞌlel tsaꞌ bʌ a ñopo yaꞌ ti Egipto. 
Maꞌanix mi caj a chʌn mulan. Maꞌanix mi caj a chʌn ñaꞌtan 
Egipto, cheꞌen.

28  Come lac Yum Dios woliꞌ yʌl: Mi caj cʌqꞌuet tiꞌ cꞌʌb a 
contrajob muꞌ bʌ a tsꞌaꞌlen. 29 Jontol mi caj i ticꞌlañet. Mi caj i 
chilbeñet pejtelel i wut tac a pʌcꞌʌb. Pitsꞌil mi caj i cʌyet cheꞌ 
maꞌanic a chubʌꞌan. Cheꞌ jini mi caj a wʌjqꞌuel ti quisin tiꞌ 
wutob jini añoꞌ bʌ ti pañimil chaꞌan pejtel a tsꞌiꞌlel. 30 Pejtelel 
ili wocol mi caj i yujtel ti a tojlel chaꞌan tiꞌ caj a mul, come 
tsaꞌ chaꞌle a tsꞌiꞌlel tiꞌ tojlel yan tac bʌ tejclum. Tsaꞌ pʌcꞌʌ a 
bʌ baꞌan i diosob. 31 Ti jini jach bʌ bij baꞌ tsaꞌ ñumi a chich, 
yaꞌ tsaꞌ ñumiyet jaꞌel. Jini chaꞌan mi caj cʌqꞌueñet wocol cheꞌ 
bajcheꞌ tsaꞌ cʌqꞌue a chich.

32  Jini bʌbʌqꞌuen tac bʌ tsaꞌ bʌ i yubi a chich jiñʌch muꞌ 
bʌ caj a wubin jaꞌel. Mi caj a tseꞌtʌntel, mi caj a wajlentel ti 
pejtelel pañimil. 33  Mi caj a yajlel cheꞌ bajcheꞌ xyʌcꞌajel cheꞌ 
cabʌl a chꞌijiyemlel yicꞌot a wocol. Mi caj a chaꞌlen bʌqꞌuen 
yicꞌot quisin cheꞌ bajcheꞌ a chich ti Samaria. 34 Tiꞌ chꞌijiyemlel 
a pusicꞌal yicꞌot bʌqꞌuen mi caj a jap wocol yubil i wenta 
lembal, come joñon tsa cʌcꞌʌ c tꞌan, cheꞌen lac Yum Dios. 35 Lac 
Yum woliꞌ yʌl: Tsaꞌix ñajʌyiyon a chaꞌan. Tsaꞌix a sutqꞌui a pat 
tic tojlel. Jini chaꞌan chꞌʌmʌ ti a wenta a bajñel mul yicꞌot 
pejtelel a tsꞌiꞌlel tsaꞌ bʌ a mele, cheꞌen.

36 Lac Yum tsiꞌ subeyon: I yalobil winic, cucu tsictesʌbeñob 
i mul Jerusalén yicꞌot Samaria chaꞌan jontol pejtelel i melbal. 
37 Come tsiꞌ chaꞌleyob i tsꞌiꞌlel yicꞌot tsʌnsa. Tsiꞌ cꞌuxbiyob i 
diosteꞌ. Tsiꞌ puluyob ti cꞌajc jini calobilob tsaꞌ bʌ i yʌcꞌʌyob 
ti pañimil. 38  Mach jinic jach tsiꞌ meleyob. Tsiꞌ bibꞌesayob c 
Templo. Tsiꞌ chaꞌleyob eꞌtel tiꞌ qꞌuiñilel cꞌaj o. 39 Cheꞌ bʌ tsaꞌ 
ujti i pulob i yalobilob, tsaꞌ ochiyob tic Templo. Cheꞌ jini tsiꞌ 
bibꞌesayob. Cheꞌʌch tsiꞌ lon chꞌujutesayoñob ti cotot.

40 Tsaꞌ pʌyʌ tilel motomajob yicꞌot diosteꞌ tac ñajt bʌ 
chꞌoyolob chaꞌan maꞌ chꞌujutesañob. Tsaꞌ poco a bʌ, tsaꞌ boño 
a wut, tsaꞌ chꞌʌlʌ a bʌ. 41 Cheꞌ jini tsaꞌ buchleyet ti chꞌac yaꞌ tiꞌ 
tꞌejl jini mesa baꞌ tsaꞌ wʌcꞌʌ jini pom yicꞌot jini aceite c chaꞌan. 
42  Yaꞌ tsaꞌ wubibeyob i tꞌan cabʌl winicob yicꞌot xyʌcꞌajelob 
woli bʌ i tijicñesañob i pusicꞌal, tilemoꞌ bʌ ti Sabá yaꞌ ti colem 
bʌ i tiquiñal pañimil. Tsiꞌ yʌcꞌʌyob alʌ cadena tiꞌ bicꞌ a cꞌʌb, 
yicꞌot jumpꞌejl corona ti a jol. 43  Cheꞌ jini joñon tsa cʌlʌ tic 
pusicꞌal: Jini xñoxob am bʌ cabʌl i tsꞌiꞌlel, ¿muꞌ ba caj i chʌn 
piꞌleñob jini xꞌixic? ¿Muꞌ ba caj i chʌn jacꞌob? choꞌon. 44 Pero 
tsaꞌ bʌcꞌ caji i piꞌleñob cheꞌ bajcheꞌ i tilel miꞌ mel stsꞌiꞌlel bʌ 
winic yicꞌot stsꞌiꞌlel bʌ xꞌixic. Cheꞌʌch tsiꞌ meleyob Ahola yicꞌot 
Aholiba, jontol bʌ xꞌixicob mach bʌ yujilobic quisin. 45 Jini 
chaꞌan toj bʌ winicob mi caj i melob chaꞌan tsiꞌ chaꞌleyob 
tsꞌiꞌlel, tsiꞌ chaꞌleyob tsʌnsa. Mi caj i yʌqꞌueñob i toj i mul 
come junyajlel sajtemob, cheꞌen.

46 Lac Yum Dios woliꞌ yʌl: Mi caj c choc tilel soldadojob 
chaꞌan miꞌ tsꞌaꞌleñob, chaꞌan pꞌumpꞌun miꞌ ticꞌlañob. 
47 Motocñayob i contrajob, mi caj i julob ti xajlel. Mi caj i 
tsepob ti espada. Mi caj i tsʌnsʌbeñob jini chꞌiton bʌ yicꞌot 
xchꞌoc bʌ i yalobilob. Mi caj i pulbeñob i yotot ti cꞌajc. 
48  Cheꞌ jini mi caj c jisan pejtel yujiloꞌ bʌ tsꞌiꞌlel muꞌ bʌ i 
chꞌujutesañob diosteꞌ tac ti ili lum. Pejtelel xꞌixicob mi caj i 
ticꞌob i bʌ ame miꞌ melob cheꞌ bajcheꞌ tsaꞌ laꞌ mele. 49 Mi caj 
laꞌ toj pejtelel laꞌ mul chaꞌan tsaꞌ laꞌ diosi jini melbil tac bʌ ti 
pañimil. Ti jim bʌ ora mi caj laꞌ ñaꞌtan laꞌ Yumon, cheꞌen laꞌ 
Yum Dios.

Lajiya chaꞌan jini woli bʌ ti lojc

24  Cheꞌ ti diciembre cheꞌ bolompꞌejlix jab tsaꞌ cʌjchi 
majlel jini rey Joaquín, tsaꞌ tili i tꞌan lac Yum baꞌ 

añon. 2  I yalobil winic, yom maꞌ tsꞌijban i qꞌuiñilel ili tsic, 
come ti ili tsic jini rey ti Babilonia tsaꞌix i joy mʌcta Jerusalén. 
3  Subeñob ti lajiya jini xñusa tꞌañob: “Lac Yum Dios woliꞌ 
yʌl: Chꞌʌmʌ tilel jumpꞌejl olla. Jete jaꞌ ti cꞌajc. 4 Yajcan ochel 
i bʌcꞌtal weꞌelʌl, pejtelel i yaꞌ yicꞌot i quejlab. 5 Yajcan jini 
ñumen utsꞌat bʌ tiñʌmeꞌ chaꞌan maꞌ wotsan ti pꞌejt. Acꞌʌ siꞌ tiꞌ 
yebal pꞌejt chaꞌan jal maꞌ chꞌʌx jinto miꞌ yechmʌl i bʌcꞌtal tiꞌ 
bʌquel.

6 Come lac Yum Dios woliꞌ yʌl: ¡Obol a bʌ Jerusalén! come 
miꞌ chaꞌleñob tsʌnsa jini yaꞌ bʌ chumulob. Lajalet bajcheꞌ jini 
pꞌejt maxto bʌ anic tsaꞌ loqꞌui i bibiꞌlel. Laj locꞌsan i bʌl jini 
pꞌejt. Mach yomic yajcʌbil maꞌ locꞌsan. 7 Come ti pam xajlel tsaꞌ 
becꞌbeyob i chꞌichꞌel jini tsʌnsʌbiloꞌ bʌ. Maꞌanic tsaꞌ beqꞌue 
ti lum baꞌ miꞌ mujlan jini tsꞌubejn. 8  Tsaj cʌyʌ jini chꞌichꞌ baꞌ 
becꞌbilix tiꞌ wut winicob baꞌ miꞌ techbeñon c michꞌajel.

9 Lac Yum Dios woliꞌ yʌl: ¡Obol jax a bʌ, Jerusalén, chaꞌan 
awujil cabʌl tsʌnsa! come mi caj c jisañet. 10 Laꞌ otsʌntic cabʌl 
siꞌ chaꞌan miꞌ wen chʌcꞌan. Wen chꞌʌxʌ jini weꞌelʌl. Cheꞌ jini 
jochtesan jini pꞌejt. Pulu i bʌquel. 11 Cheꞌ jocholix jini pꞌejt 
acꞌʌ yaꞌ ti cꞌajc chaꞌan miꞌ wen ticwan, chaꞌan miꞌ pulel i 
mal. Cheꞌ jini mi caj i loqꞌuel i bibiꞌal. Mi caj i cꞌajlel loqꞌuel i 
taꞌ. 12  Lolom pejtelel jini eꞌtel. Mach loqꞌuic i taꞌ anquese wen 
ticʌw jini cꞌajc. 13  Cheꞌ bʌ tsac ñaꞌta c sʌqꞌuesañet maꞌanic 
tsaꞌ jacꞌbeyon. Maꞌanic tsaꞌ cʌyʌ a bibiꞌlel. Mach a womic 
a sʌqꞌuesʌntel. Jini chaꞌan ajñen ti a bibiꞌlel jinto maꞌ taj c 
michꞌajel. Bʌbʌqꞌuen mi caj a wubin. 14 Laꞌ Yumon. Tsa cʌcꞌʌ 
c tꞌan. Pejtelel chuqui tsa cʌlʌ mi caj c mel. Maꞌanic mi caj 
c pꞌuntañet. Mi caj c sutqꞌuibeñet a jontolil. Mi caj a luꞌ toj”, 
cheꞌen lac Yum Dios.

Tsaꞌ chʌmi i yijñam Ezequiel
15 Tsaꞌ tili i tꞌan lac Yum baꞌ añon jaꞌel: 16  I yalobil winic, wʌle 

mi caj c chilbeñet a wijñam muꞌ bʌ i yʌqꞌueñet i tijicñʌyel 
a pusicꞌal, pero mach maꞌ mel a pusicꞌal. Mach maꞌ chaꞌlen 
uqꞌuel yicꞌot tsic pusicꞌal. 17 Yom maꞌ ticꞌ a pusicꞌal ame 
tsictiyic a chꞌijiyemlel. Cʌchʌ a jol yicꞌot i cʌjchil, lʌpʌ a 
zapato cheꞌ bajcheꞌ a tilel. Mach maꞌ mos a wut ti rebozo cheꞌ 
bajcheꞌ miꞌ melob xꞌuqꞌuelob. Mach maꞌ cꞌux waj yicꞌotob. Cheꞌ 
tsiꞌ yʌlʌ lac Yum. 18  Ti sʌcꞌajel tsac subeyob jini tejclumob. Cheꞌ 
ti icꞌajel tsaꞌ chʌmi jini quijñam. Cheꞌ bʌ tsaꞌ sʌcꞌa pañimil, 
tsac mele cheꞌ bajcheꞌ tsaꞌ subentiyon.

19 Jini tejclumob tsiꞌ cꞌajtibeyoñob: Tsictesʌbeñon lojon 
isujmlel jini woli bʌ a mel, cheꞌob. 20-21 Joñon tsac jacꞌbeyob: 
Lac Yum Dios tsiꞌ wʌn subeyon chaꞌan mic subeñetla, israelob: 

“Lac Yum Dios woliꞌ yʌl: Mi caj c jisan jini i tꞌojol jax bʌ c 
Templo, i yejtal i pꞌʌtʌlel laꞌ tejclum. Mi caj i tsʌnsʌntelob ti 
espada laꞌ walobilob muꞌ bʌ i cʌytʌlob ti tejclum. 22  Cheꞌ jini 

mi caj laꞌ mel cheꞌ bajcheꞌ woliꞌ mel Ezequiel. Maꞌanic mi caj 
laꞌ mos laꞌ wut ti rebozo cheꞌ bajcheꞌ miꞌ melob xꞌuqꞌuelob. 
Maꞌanic mi caj laꞌ cꞌux jini waj muꞌ bʌ i cꞌuxob jini chꞌijiyemoꞌ 
bʌ. 23  Maꞌanic mi caj laꞌ joch i cʌjchil laꞌ jol yicꞌot laꞌ zapato. 
Maꞌanic mi caj laꞌ chaꞌlen uqꞌuel. Pero mi caj laꞌ jisʌntel yicꞌot 
cabʌl wocol chaꞌan tiꞌ caj laꞌ mul. Ti jujuntiquiletla mi caj laꞌ 
chaꞌlen ajcʌn. 24 Cheꞌ bajcheꞌ tsiꞌ mele Ezequiel cheꞌʌch mi caj 
laꞌ mel. Cheꞌ miꞌ yujtel ili wocol ti laꞌ tojlel, mi caj laꞌ ñaꞌtan laꞌ 
Yumon laꞌ Dioson”, cheꞌen lac Yum.

25 Jixcu jatet, i yalobil winic, ñaꞌtan baꞌ ora mic chilbeñob 
i tijicñʌyel yicꞌot i ñuclel i pusicꞌalob yicꞌot pejtel i yalobilob, 
26  ti jim bʌ ora mi caj i cꞌotel i pejcañet juntiquil winic woli bʌ 
ti putsꞌel loqꞌuel ti Jerusalén. Mi caj i subeñet chuqui tsaꞌ ujti. 
27 Ti jim bʌ ora mi caj c chaꞌ aqꞌueñet a tꞌan chaꞌan mi mejlel 
a pejcan. Cheꞌ jini mi caj a pʌsbeñob ti lajiya chuqui mi caj i 
yujtel. Ti jim bʌ ora mi caj i ñaꞌtañob Yumʌlon. Cheꞌ tsiꞌ yʌlʌ 
lac Yum.

Wocol tiꞌ tojlel Amón

25  1-2  Tsaꞌ tili i tꞌan lac Yum baꞌ añon: I yalobil winic, 
sutqꞌuin a wut tiꞌ lumal Amón chaꞌan maꞌ subeñob 

jini wocol muꞌ bʌ caj i yubiñob. 3  Suben jini amoñob: 
Ubibenla i tꞌan lac Yum Dios: An a mul, Amón, come tsaꞌ 
wʌlʌ wen utsꞌat cheꞌ bʌ tsaꞌ jisʌnti c Templo. Tijicñayet 
cheꞌ bʌ tsaꞌ jisʌntiyob jini israelob cheꞌ bʌ tsaꞌ cʌjchiyob 
majlel jini chumuloꞌ bʌ ti Judá. 4 Jini chaꞌan tiꞌ caj a mul 
mi caj cʌqꞌuetla tiꞌ wenta winicob añoꞌ bʌ tiꞌ pasibal qꞌuin. 
Mi caj i melob i yotot ti a lum baꞌ miꞌ cajelob ti jijlel. Mi 
caj i cꞌuxob pejtelel i wut laꞌ pʌcꞌʌb. Mi caj i japob laꞌ lech. 
5 Mi caj cʌqꞌueñob Rabá chaꞌan i yajñib camellojob. Mi 
caj c sutqꞌuiben i lumal Amón tiꞌ yajñib i yʌlacꞌ. Ti jim bʌ 
ora mi caj laꞌ ñaꞌtan laꞌ Yumon. 6 Come lac Yum Dios woliꞌ 
yʌl: Tsaꞌ jatsꞌʌ laꞌ cꞌʌb. Tsaꞌ jatsꞌʌ laꞌ woc ti lum chaꞌan i 
tijicñʌyel laꞌ pusicꞌal cheꞌ pꞌumpꞌun tsaꞌ ticꞌlʌntiyob jini 
israelob. 7 Jini chaꞌan wʌle tiꞌ caj laꞌ mul wolij contrajiñetla. 
Tsaꞌix cʌcꞌʌyetla tiꞌ cꞌʌb yambʌ winicob ti pañimil chaꞌan miꞌ 
jisañob laꞌ chubʌꞌan. Mi caj c chilbeñetla laꞌ yumʌntel. Mi caj 
c jisañetla chaꞌan maꞌanix mi laꞌ chʌn ñaꞌtʌntel. Cheꞌ jini mi 
caj laꞌ ñaꞌtan Yumʌlon.

Wocol tiꞌ tojlel Moab
8  Lac Yum Dios woliꞌ yʌl: An i mul Moab yicꞌot Seir. Tsiꞌ 

yʌlʌyob lajal Judá bajcheꞌ pejtelel tejclum ti pañimil. 9 Jini 
chaꞌan tiꞌ caj i mul mi caj c jisan i tejclum tac Moab cꞌʌlʌl 
tiꞌ pasibal qꞌuin baꞌ jaxʌl jini lum, yicꞌot ti lum i cꞌabaꞌ 
Betjesimot, yicꞌot Baalmeón yicꞌot Quiriataim. 10 Tsaꞌix cotsa 
pejtelel ili winicob tiꞌ wenta jini chumuloꞌ bʌ tiꞌ pasibal qꞌuin. 
Jini chaꞌan maꞌanix mi caj i chʌn ñaꞌtʌntel Amón ti pañimil. 
11 Mi caj cʌqꞌueñob i toj i mul. Cheꞌ jini mi caj i ñaꞌtañob 
Yumʌlon.

Wocol tiꞌ tojlel Edom
12  Lac Yum Dios woliꞌ yʌl: An i mul Edom. Tsiꞌ pꞌumpꞌun ticꞌla 

Judá. 13  Jini chaꞌan lac Yum Dios woliꞌ yʌl: Mi caj cʌqꞌueñob 
wocol jini añoꞌ bʌ ti Edom. Mi caj c jisañob yicꞌot pejtelel i 
yʌlacꞌ cꞌʌlʌl ti Temán yicꞌot ti Dedán. 14 Mi caj cʌcꞌob tiꞌ wenta 
israelob chaꞌan miꞌ wersa tojob i mul. Mi caj i pꞌumpꞌun 
ticꞌlañob cheꞌ bajcheꞌ cꞌamel wolic michꞌleñob, cheꞌen lac Yum 
Dios.

Wocol tiꞌ tojlel filisteojob
15 Lac Yum Dios woliꞌ yʌl: An i mul jini filisteojob. Cꞌʌlʌl 

ti oñiyi tsiꞌ ticꞌlayob Judá yicꞌot michꞌajel yicꞌot cabʌl 
jontolil. 16  Jini chaꞌan lac Yum Dios woliꞌ yʌl: Tiꞌ caj i mul mi 
caj j contrajin jini filisteojob. Mi caj c jisan jini cereteojob 
yicꞌot pejtel chumuloꞌ bʌ tiꞌ tiꞌ jini ñoj jaꞌ. 17 Cheꞌ jini mi caj 
cʌqꞌueñob i toj i mul. Mi caj i wen ubiñob i ticꞌlʌntel. Ti jim bʌ 
ora mi caj i ñaꞌtañob Yumʌlon, cheꞌen.

Wocol tiꞌ tojlel Tiro

26  Cheꞌ ti junlujumpꞌejlix (11) jab (tsaꞌ cʌjchi majlel jini 
rey Joaquín) cheꞌ ti ñaxan bʌ tsic ti jini ñaxan bʌ 

uw, tsaꞌ tili i tꞌan lac Yum baꞌ añon: 2  I yalobil winic, an i mul 
jini Tiro come tijicña tsiꞌ yubi cheꞌ bʌ tsaꞌ jisʌnti Jerusalén. 
Tsiꞌ yʌlʌ: “Utsꞌatax tsaꞌix laj jejmi i tiꞌ tac Jerusalén chaꞌan mi 
cochel. Mi caj i bujtꞌel c tejclum yicꞌot i chubʌꞌan. Jochol mi 
caj i cʌytʌl”, cheꞌen. 3  Jini chaꞌan lac Yum Dios woliꞌ yʌl: Wʌle 
mi caj j contrajiñet Tiro. Mi caj c choc tilel cabʌl winicob ti 

a contra cheꞌ bajcheꞌ jaꞌ muꞌ bʌ i letsan cabʌl i lojc. 4 Mi caj i 
jemob jini chan bʌ tsꞌajc yaꞌ ti Tiro. Mi caj c laj jisan chuqui 
tac an tiꞌ tojlel. Mi caj c misun i lum jinto miꞌ tsictiyel jini 
xajlel ti yebal. 5 Yaꞌ ti colem ñajb mi caj i yʌcꞌob i chimoꞌchʌy, 
come maꞌanix yambʌ i cꞌʌjñibal. Joñon tsa cʌcꞌʌ c tꞌan, cheꞌen 
lac Yum Dios. Yan tac bʌ tejclum ti pañimil mi caj i chilbeñob 
i chubʌꞌan. 6 Jini xchꞌoc bʌ i yalobilob añob to bʌ ti cholel mi 
caj i jisʌntelob ti espada. Cheꞌ jini mi caj i ñaꞌtañob Yumʌlon.

7 Lac Yum Dios woliꞌ yʌl: Awilan yaꞌ ti norte wolic pʌy tilel 
winicob tiꞌ contra Tiro. Nabucodonosor, jini rey ti Babilonia, 
i rey jini reyob, mi caj i tilel yicꞌot cabʌl carreta tujcꞌʌbil bʌ 
ti caballo yicꞌot cabʌl soldadojob. 8  Ñaxan mi caj i jisan jini 
colonia tac am bʌ tiꞌ joytʌlel Tiro. Ti wiꞌil mi caj i melob 
chan bʌ tsꞌajc tiꞌ tꞌejl jini colem tejclum. Mi caj i coltañob i bʌ 
yicꞌot i mʌctijibob. 9 Mi caj i jatsꞌob a tsꞌajc yicꞌot selel bʌ tsucu 
taqꞌuin. Mi caj i jemob jini tsꞌajquibil bʌ otot yicꞌot hacha. 
10 Mi caj i mʌctañet yicꞌot i yonlel i caballo. Mi caj i ñijcʌyel 
i tsꞌajquil tejclum cheꞌ miꞌ yochelob jini carreta tac tujcꞌʌbil 
bʌ ti caballo. 11 Mi caj i waꞌtʌlob cꞌʌchʌloꞌ bʌ soldadojob ti 
jujumpꞌejl calle. Mi caj c tsʌnsan jini yaꞌ bʌ chumulob. Jini 
chaꞌan mi caj i yajlel jubel ti lum jini waꞌchocobil tac bʌ. 
12  Mi caj i xujchꞌiñob pejtelel a chubʌꞌan yicꞌot choñoñel tac. 
Mi caj i jemob a tsꞌajc yicꞌot utsꞌat tac bʌ a wotot. Pejtelel a 
xajlel yicꞌot a teꞌ mi caj i chojquel ochel ti jaꞌ. 13  Mi caj c jisan 
pejtel i tijicñʌyel a pusicꞌal. Maꞌanix mi caj i chʌn ubintel i 
tꞌan música yicꞌot cꞌay. 14 Mi caj a sujtel cheꞌ bajcheꞌ piyicña 
bʌ xajlel baꞌ miꞌ lijchꞌel chimoꞌ chʌy. Maꞌanix mi caj a chʌn 
waꞌchocontel, come joñon tsac chaꞌle tꞌan, Yumʌlon, cheꞌen lac 
Yum Dios.

15 Lac Yum Dios woliꞌ suben Tiro: Jini yaꞌ bʌ chumulob tiꞌ 
tiꞌ ñajb mi caj i toj sajtelob i pusicꞌal cheꞌ maꞌ jisʌntel. Miꞌ 
cajelob ti oñel jini xlojwelob cheꞌ woliꞌ tsʌnsʌntelob. 16  Pejtel 
jini yumʌlob añoꞌ bʌ i yeꞌtel tiꞌ tiꞌ colem ñajb mi caj i jubelob 
tiꞌ buchlib. Mi caj i jochob i pislel yicꞌot jochꞌbil bʌ i bujc. 
Tsiltsilñayob ti bʌqꞌuen mi caj i buchtʌlob ti lum cheꞌ miꞌ 
qꞌuelob a jilibal. 17 Cabʌl mi caj i chaꞌleñob uqꞌuel. Mi caj i 
yʌlob: Bʌbʌqꞌuen bajcheꞌ tsaꞌ sʌc jili jini tejclum joyol bʌ ti jaꞌ. 
Ti yambʌ ora butꞌul jini ñuc bʌ tejclum, jini pꞌʌtʌl bʌ tiꞌ tojlel 
winicob tiꞌ tiꞌ colem ñajb, bʌcꞌñʌbil i chaꞌan pejtel pañimil. 

Maꞌanix tsiquil ti colem ñajb. 18  Mi caj i toj sajtelob i pusicꞌal 
jini chumuloꞌ bʌ ti alʌ tejclum tac joyol bʌ ti jaꞌ cheꞌ maꞌ jilel. 
Mi caj i chaꞌleñob bʌqꞌuen, cheꞌob.

19 Come lac Yum Dios woliꞌ yʌl: Jochocña mi caj a cʌytʌl 
cheꞌ mic jisañet. Mi caj a sujpꞌel ochel ti jaꞌ. I yonlel jini 
colem ñajb mi caj i mujlañet. 20 Mi caj c choquet jubel ti 
mucoñibʌl baꞌ añob jini tsaꞌ bʌ chʌmiyob ti wajali. Laj 
jilemix mi caj i cʌytʌl jini tejclum. Ñʌchꞌʌl cheꞌ bajcheꞌ 
chꞌujlelʌl tiꞌ yajñib chʌmeñoꞌ bʌ. Maꞌanix mi caj i chumtʌlob 
winicob ti tejclum. 21 Miꞌ cajelob ti bʌqꞌuen pejtel muꞌ bʌ 
i qꞌuelob. Mi caj a sʌclʌntel, pero maꞌanic mi caj a tajtʌl, 
cheꞌen lac Yum Dios.

Mi caj i yucꞌtañob Tiro

27  1-2  Tsaꞌ tili i tꞌan lac Yum baꞌ añon: I yalobil winic, 
ucꞌtan Tiro yicꞌot chꞌijiyem bʌ tꞌan. 3  Suben bajcheꞌ 

mi caj i yujtel jini ñuc bʌ tejclum am bʌ tiꞌ tiꞌ colem ñajb, baꞌ 
miꞌ chaꞌleñob choñoñel mʌñoñel jini chꞌoyoloꞌ bʌ ti cabʌl lum: 

“Lac Yum Dios woliꞌ yʌl: Maꞌ lon al: Maꞌanic yambʌ i tꞌojol bʌ 
tejclum ti pañimil cheꞌ bajcheꞌ joñon, cheꞌet. 4 Tsaꞌ ñajtꞌesa a 
mojón cꞌʌlʌl ti ojlil jaꞌ. Wen a tꞌojol jax tsaꞌ waꞌchocontiyet. 
5 Lajalet bajcheꞌ colem barco melbil bʌ ti wen bʌ teꞌ. Yaꞌ ti 
Líbano tsiꞌ chꞌʌmʌyob tilel jini chꞌujteꞌ chaꞌan miꞌ melob a 
chumteꞌlel. 6 Tsiꞌ cꞌʌñʌyob cꞌolol teꞌ am bʌ ti Basán chaꞌan miꞌ 
melob remo tac. I bojteꞌlel a wotot tsiꞌ meleyob ti fino bʌ teꞌ 
tilem bʌ tiꞌ tiꞌ jaꞌ yaꞌ ti Quitim. 7 Jini lichꞌil bʌ pisil ti barco tsiꞌ 
jochꞌoyob ti yʌjyʌx bʌ puy tilem bʌ ti Egipto. Melbil a bandera 
ti yʌjyʌx pisil tilem bʌ tiꞌ tiꞌ jaꞌ i cꞌabaꞌ Elisa. 8  Tilemob ti 
Sidón yicꞌot ti Arvad a winicob muꞌ bʌ i chaꞌleñob eꞌtel ti 
colem barco tac. Chꞌoyolob ti Zemer jini yujiloꞌ bʌ i tojꞌesʌntel 
majlel jini colem barco. 9 Jini xñoxob chꞌoyoloꞌ bʌ ti Gebal 
tsiꞌ wen meleyob barco ame ochic jaꞌ. Ti pejtelel pañimil miꞌ 
chocob tilel colem barco tac butꞌul bʌ yicꞌot i cuch chaꞌan miꞌ 
chombeñet.

10 Jini persajob yicꞌot añoꞌ bʌ ti Lud, yicꞌot Fut, jiñobʌch a 
soldadojob tsaꞌ bʌ i coltayet ti guerra. Tsiꞌ yʌqꞌueyet i mʌctijib 
a tajn yicꞌot a jol chaꞌan maꞌ qꞌuejlel ti ñuc. 11 Chꞌoyolob ti 
Arvad yicꞌot ti Helec jini xcʌntayajob añoꞌ bʌ ti pam tsꞌajc. 
Chꞌoyolob ti Gamed jini soldadojob muꞌ bʌ i yajñelob ti chan 

bʌ qꞌueloñib. Wen i tꞌojol jax i mʌctijibob tiꞌ ñʌcꞌ tsꞌajc i wenta 
i chꞌʌjlib chaꞌan utsꞌat maꞌ qꞌuejlel, cheꞌen.

12  Jini chꞌoyoloꞌ bʌ ti Tarsis tsiꞌ chombeyet plata, tsucu 
taqꞌuin, sʌsʌc taqꞌuin, yicꞌot plomo tac, come wen chumulet. 
Tsiꞌ mʌñʌyob a chubʌꞌan. 13  Cheꞌ jaꞌel Javán, Tubal yicꞌot 
Mesec tsiꞌ chaꞌleyob mʌñoñel ti a tojlel. Tsiꞌ choñoyob winicob 
xꞌixicob yujiloꞌ bʌ eꞌtel yicꞌot latu melbil bʌ ti cꞌʌncꞌʌn taqꞌuin. 
14 Jini añoꞌ bʌ ti Togarma tsiꞌ chocoyob tilel caballo wen yujil 
bʌ ajñel yicꞌot mula.

15 Jini añoꞌ bʌ ti Dedán miꞌ cꞌotelob ti choñoñel baꞌ añet. 
Ti pejtelel tejclum tac am bʌ tiꞌ tiꞌ colem ñajb miꞌ tilelob ti 
choñoñel yicꞌot mʌñoñel. Miꞌ tojob a chubʌꞌan yicꞌot i bʌquel i 
yej tsimin, yicꞌot ébano. 16  Cheꞌ jaꞌel Edom miꞌ chaꞌlen mʌñoñel 
baꞌ añet. Miꞌ chꞌʌmbeñet tilel perla yicꞌot púrpura, yicꞌot 
jochꞌbil tac bʌ bujcʌl, yicꞌot lino bʌ pisil, yicꞌot letsem tac bʌ 
i tojol teꞌ, yicꞌot coral bʌ xajlel, yicꞌot rubí. 17 Judá jaꞌel yicꞌot 
añoꞌ bʌ tiꞌ lumal Israel miꞌ chꞌʌmob tilel chab, aceite, yicꞌot 
bálsamo yicꞌot trigo chꞌoyol bʌ ti Minit yicꞌot ti Panag. 18  Jini 
añoꞌ bʌ ti Damasco miꞌ chꞌʌmob tilel vino tilem bʌ ti Helbón 
yicꞌot wen sʌsʌc bʌ i tsutsel tiñʌmeꞌ tilem bʌ ti Siria. 19 Cheꞌ 
jaꞌel Dan yicꞌot Javán miꞌ chꞌʌmob tilel puy, yicꞌot tsucu 
taqꞌuin, yicꞌot cassia, xojocña bʌ nichim, yicꞌot canela muꞌ bʌ i 
tajob ti Arabia. 20 Dedán miꞌ choc tilel jini wen i tꞌojol bʌ pisil 
chaꞌan i tejpꞌil montura tac.

21 Cheꞌ jaꞌel Arabia yicꞌot jini ñucoꞌ bʌ i yeꞌtel ti Cedar 
miꞌ chꞌʌmob tilel i tat tiñʌmeꞌ yicꞌot i tat chivo. 22  Jini 
xchoñoñelob ti Sabá yicꞌot ti Raama miꞌ chꞌʌmob tilel yajcʌbil 
bʌ i tsꞌʌcal bʌl ñʌcꞌʌl, yicꞌot wen utsꞌat tac bʌ xajlel yicꞌot 
oro. 23  Jini Harán, Cane, yicꞌot jini xchoñoñelob ti Sabá yicꞌot 
ti Asiria, yicꞌot ti Quilmad, miꞌ chaꞌleñob trato a wicꞌot. 
24 Pejtelel ili winicob miꞌ chaꞌleñob mʌñoñel baꞌ añet. Miꞌ 
choñob yʌjyʌx bʌ pisil jochꞌbil tac bʌ yicꞌot wen utsꞌat tac bʌ 
pisil, yicꞌot jini an tac bʌ i puyil i tiꞌ. 25 Colem barco tac tilem 
bʌ ti Tarsis miꞌ cuchob tilel chubʌꞌañʌl. Miꞌ wen tempʌyel 
chubʌꞌañʌl yaꞌ tiꞌ yotlel.

Tsaꞌ jili Tiro
26  A yumob cheꞌ bajcheꞌ xñijca barcojob woliꞌ choquet majlel 

ti colem ñajb baꞌ mi caj a jajtsꞌel ti tsʌts bʌ icꞌ. A yumʌntel 

mi caj i jilel cheꞌ bajcheꞌ miꞌ jejmel barco. 27 Pejtelel a taqꞌuin 
yicꞌot a choñoñel yicꞌot a chubʌꞌan mi caj i sujpꞌel ochel tiꞌ 
yebal jaꞌ yicꞌot xñijca barco tac, yicꞌot jini muꞌ bʌ i tojꞌesañob 
majlel barco tac. Ti jim bʌ qꞌuin mi caj a junyajlel jilel 
yicꞌot pejtel a winicob muꞌ bʌ i chaꞌleñob mʌñoñel, yicꞌot a 
soldadojob muꞌ bʌ i chaꞌleñob guerra, yicꞌot pejtelel xꞌeꞌtelob 
a chaꞌan. 28  Chaꞌan ti cꞌam bʌ i yoñel jini xñijca barcojob miꞌ 
cajelob ti bʌqꞌuen jini añoꞌ bʌ tiꞌ tiꞌ jaꞌ. 29 Ti ñajtʌl mi caj i 
tilelob ti barco cꞌʌlʌl tiꞌ lumal Tiro chaꞌan miꞌ qꞌuelob bajcheꞌ 
tsaꞌ jili. 30 Ñajtʌ tsiquil i yoñel cheꞌ miꞌ yucꞌtañob. Cꞌam mi 
caj i chaꞌleñob uqꞌuel. Mi caj i mujlañob i jol ti tsꞌubejn. Mi 
caj i ñoltʌlob tiꞌ tʌñil cꞌajc. 31 Mi caj i jujchiñob i jol, mi caj i 
lʌpob coxtal. Mi caj i chaꞌleñob chꞌijiyem bʌ uqꞌuel yicꞌot tsic 
pusicꞌal.

32  Weꞌecña mi caj i yucꞌtañetla. Mi caj i yʌlob: ¿Am ba 
yambʌ ñuc bʌ tejclum cheꞌ bajcheꞌ Tiro tsaꞌ bʌ jili ti colem jaꞌ? 
cheꞌob. 33  Ti pejtelel pañimil tsiꞌ tajayob i tijicñʌyel ti a tojlel 
cheꞌ bʌ tsaꞌ chocbeyob majlel colem barco butꞌul bʌ yicꞌot 
pejtelel chuqui tac yomob. Jini reyob ti pañimil tsaꞌ ochiyob 
ti rico chaꞌan a chubʌꞌan cheꞌ bʌxet ti choñoñel. 34 Pero wʌle 
jisʌbilet yaꞌ tiꞌ yebal jini colem ñajb yicꞌot pejtelel jini xꞌeꞌtelob 
a chaꞌan yicꞌot a chubʌꞌan. 35 Pejtelel jini chumuloꞌ bʌ tiꞌ tiꞌ 
colem ñajb woliꞌ qꞌuelob pero wocol miꞌ ñopob. Tsiltsilñayob 
ti bʌqꞌuen, sʌctucꞌan i wut. 36 Pejtelel jini xchoñoñelob woliꞌ 
yʌlob bʌbʌqꞌuen jax bajcheꞌ tsaꞌ jiliyet. Maꞌanix mi caj a chʌn 
waꞌchocontel”. Cheꞌ tsiꞌ yʌlʌ lac Yum.

Tꞌan tiꞌ contra Tiro yicꞌot Sidón

28  Tsaꞌ tili i tꞌan lac Yum baꞌ añon. 2  I yalobil winic, 
suben jini ñuc bʌ yumʌl ti Tiro: “Cheꞌʌch woliꞌ yʌl lac 

Yum Dios: Tsaꞌ lon chañꞌesa a bʌ. Tsaꞌ wʌlʌ: Joñon juntiquil 
dioson. Mic buchtʌl tiꞌ buchlib Dios wʌꞌ ti ojlil colem ñajb, 
lon cheꞌet. Ya winiquet jach, mach diosetic, pero ti a pusicꞌal 
maꞌ lon ñaꞌtan dioset. 3  Maꞌ wʌl ñumen cabʌl a ñaꞌtʌbal 
bajcheꞌ Daniel. Maꞌanic chuqui wisi mucul ti a tojlel. 4 Tsaꞌ 
mejli a tempan cabʌl a chubʌꞌan chaꞌan cabʌl a bʌxlel yicꞌot a 
ñaꞌtʌbal. Tsaꞌ tempa cabʌl oro yicꞌot plata tiꞌ yotlel a chubʌꞌan. 
5 Chaꞌan mañajet ti trato tsaꞌ mejli a tempan cabʌl a chubʌꞌan. 
Cheꞌ bʌ tsaꞌ oñꞌa a chubʌꞌan, tsaꞌ chañꞌesa a bʌ.

6 Jini chaꞌan lac Yum Dios woliꞌ yʌl: Tiꞌ caj a mul chaꞌan 
wolaꞌ laj a bʌ bajcheꞌ Dios, 7 a wilan mi caj c choc tilel ti a 
contra winicob ñajt bʌ chꞌoyolob yujiloꞌ bʌ jisaya. Mi caj 
i botsꞌob i yespada chaꞌan miꞌ juꞌsañob a pusicꞌal yicꞌot a 
ñaꞌtʌbal, chaꞌan miꞌ jilel a ñuclel. 8  Mi caj i chocob ochel 
ti mucoñibʌl. Mi caj a chʌmel cheꞌ bajcheꞌ miꞌ chʌmelob 
winicob tiꞌ yojlil colem ñajb. 9 ¿Muꞌ ba caj a chʌn sub a bʌ ti 
dios cheꞌ miꞌ tsʌnsañet? Come winiquet jach, mach diosetic 
tiꞌ tojlel jini muꞌ bʌ i lowet. 10 Cheꞌ bajcheꞌ miꞌ chʌmel jini 
chocbil bʌ winic, cheꞌʌch mi caj i tsʌnsañetob jini winicob 
ñajt bʌ chꞌoyolob, come joñon tsa cʌcꞌʌ c tꞌan”, cheꞌen lac Yum 
Dios.

Mi caj i yucꞌtañob Tiro
11 Tsaꞌ tili i tꞌan lac Yum baꞌ añon: 12  I yalobil winic, 

tsictesʌben jini rey ti Tiro jini wocol muꞌ bʌ caj i yubin. 
Suben: “Lac Yum Dios woliꞌ yʌl: Jatet wen a tꞌojol, cabʌl a 
ñaꞌtʌbal. 13  Tsaꞌ ajniyet ti Edén yaꞌ tiꞌ pʌcꞌʌb lac Yum. Tsaꞌ 
chꞌʌlʌ a bʌ yicꞌot utsꞌat tac bʌ xajlel: jini cornerina, topacio, 
jaspe, crisólito, berilo, ónice, zafiro, carbunclo, esmeralda, 
chucbil bʌ ti oro. Tsaꞌ laj aqꞌuentiyet cheꞌ bʌ tsaꞌ mejliyet. 
14 Ñuc bʌ ángelet, yajcʌbilet chaꞌan maꞌ chaꞌlen cʌntaya. Joñon 
tsac waꞌchocoyet yaꞌ ti chꞌujul bʌ wits c chaꞌan. Yaꞌ tsaꞌ ajniyet. 
Joyolet ti xajlel tac am bʌ i cꞌʌcꞌal, tsaꞌ chaꞌle xʌmbal. 15 Wen 
utsꞌat tsaꞌ ñusa qꞌuin cheꞌ bʌ tsaꞌ mejliyet jinto tsaꞌ chaꞌle 
mulil. 16  Tiꞌ caj a woꞌlel ti chubʌꞌañʌl, tsʌytsʌyña a pusicꞌal 
tsaꞌ chaꞌle mulil. Jini chaꞌan, ángel muꞌ bʌ a chaꞌlen cʌntaya, 
wolic choquet loqꞌuel ti chꞌujul bʌ wits c chaꞌan, chaꞌan bibiꞌet. 
Wolic choquet loqꞌuel tiꞌ yojlil jini xajlel tac woli bʌ ti lejmel. 
17 Come tsaꞌ chañꞌesa a bʌ chaꞌan a tꞌojol jax. Tsaꞌ soco a 
ñaꞌtʌbal chaꞌan a ñuclel. Jini chaꞌan tsac chocoyet jubel ti lum 
chaꞌan miꞌ qꞌuelob jini reyob ti pañimil peqꞌuesʌbilet. 18  Tsaꞌ 
jisa a cꞌʌjñibal, come cabʌl tsaꞌ mula taqꞌuin. Mach tojic tsaꞌ 
chaꞌle choñoñel yicꞌot mʌñoñel. Jini chaꞌan tsac tsucꞌu cꞌajc 
ti a tojlel chaꞌan miꞌ jisañet chaꞌan maꞌ sujtel ti tʌñil cꞌajc tiꞌ 
tojel i wut pejtel pañimil. 19 Woliꞌ toj sajtel i pusicꞌal pejtelel a 
cʌñʌyoꞌ bʌ ti pañimil chaꞌan a jilibal. Miꞌ cajelob ti bʌqꞌuen 
cheꞌ miꞌ qꞌuelob. Mach chʌn tsiquiletic ti pejtelel ora”, cheꞌen 
lac Yum.

Wocol tiꞌ tojlel Sidón
20-21 Tsaꞌ tili i tꞌan lac Yum baꞌ añon: I yalobil winic, sutqꞌuin 

majlel a wut tiꞌ tojel Sidón. Tsictesʌbeñob jini wocol muꞌ bʌ 
caj i yubiñob. 22  Subeñob: “Lac Yum Dios woliꞌ yʌl: Wʌle wolix 
j contrajiñet Sidón. Mach jalix mi caj c pʌs c ñuclel ti a tojlel 
cheꞌ mic jisañet. Cheꞌ mic pʌs c bʌ ti chꞌujul ti a tojlel mi caj 
i ñaꞌtañob ti pejtelel pañimil Yumʌlon. 23  Mi caj c choc tilel 
jontol bʌ cꞌamʌjel yicꞌot soldadojob muꞌ bʌ caj i jisañet. Jini 
lojwemoꞌ bʌ ñolocña mi caj i cʌytʌlob ti calle. Cheꞌ jini mi 
caj i ñaꞌtañob Yumʌlon. 24 Cheꞌ jini, maꞌanix mi caj i chʌn 
jejqꞌuelob ti chꞌix yubil israelob cheꞌ bajcheꞌ ti yambʌ ora cheꞌ 
tsꞌaꞌlebilob ti pejtelel lum.

25 Mi caj c chaꞌ tempan jini israelob yaꞌ tiꞌ lumal Jacob tsaꞌ 
bʌ cʌqꞌueyob. Mi caj c chaꞌ pʌyob loqꞌuel baꞌ pam pujquemob. 
Cheꞌ jini mi caj i qꞌuelob ti pejtelel pañimil chꞌujulon tiꞌ 
tojlel c chaꞌañoꞌ bʌ. 26  Maꞌanix miꞌ cajelob ti bʌqꞌuen yaꞌ baꞌ 
chumulob tiꞌ lumal. Mi caj i waꞌchocoñob i yotot. Mi caj i 
melob i tsꞌusubil. Ñʌchꞌʌl mi caj i chumtʌlob. Mi caj i ñaꞌtañob 
i Yumon, i Dioson, cheꞌ bʌ tsaꞌix ujti c jisan i contrajob tsaꞌ bʌ 
i ticꞌlayob”, cheꞌen.

Wocol tiꞌ tojlel Egipto

29  Cheꞌ ti diciembre cheꞌ lujumpꞌejlix jab tsaꞌ cʌjchi 
majlel jini rey Joaquín, lac Yum tsiꞌ chaꞌ pejcayon: 2  I 

yalobil winic, sutqꞌuin majlel a wut tiꞌ tojel jini rey Faraón ti 
Egipto. Tsictesʌben jini wocol muꞌ bʌ caj i yubin yicꞌot pejtel 
chumuloꞌ bʌ ti Egipto. 3  Suben: “Lac Yum Dios woliꞌ yʌl: Wʌle 
wolij contrajiñet Faraón rey bʌ ti Egipto. Lajalet bajcheꞌ colem 
ajin am bʌ ti jaꞌ. Wolaꞌ wʌl: C chaꞌañʌch jini ñoj jaꞌ i cꞌabaꞌ 
Nilo. Joñon tsac mele, lon cheꞌet. 4 Jini chaꞌan mi caj cʌcꞌ jay 
bʌ i niꞌ lawux ti a xʌcꞌti. Pejtel jini chʌy tac ti ñojaꞌ mi caj i 
muchꞌquin i bʌ ti a tꞌejl. Cheꞌ jini mi caj c chuquet loqꞌuel ti 
ñojaꞌ yicꞌot jini alʌ chʌy tac am bʌ ti a tꞌejl. 5 Mi caj j cʌyet ti 
tiquin bʌ lum yicꞌot jini alʌ chʌy chaꞌan maꞌ laj jilel. Maꞌanix 
mi caj i chʌn lojtel a bʌcꞌtal. Jini jontol bʌ bʌteꞌel yicꞌot 
xwejlel mut mi caj i cꞌuxob.

6 Tsaꞌ loti Israel cheꞌ bʌ tsiꞌ lon ñopo i taj i coltʌntel ti a tojlel. 
Maꞌanic tsaꞌ mejli a coltan, come jilemix a pꞌʌtʌlel. Jini chaꞌan 

EZEQUIEL 28 ,  29

El Antiguo Testament en el ch'ol de Tumbalá  ©Liga Bíblica Internacional, 2011 



1511

pejtel jini chumuloꞌ bʌ ti Egipto mi caj i ñaꞌtañob Yumʌlon. 
7 Come jini israelob tsiꞌ ñʌcchocoyob i bʌ ti a tꞌan cheꞌ bajcheꞌ 
winic miꞌ chuc i barateꞌ. Tsaꞌ wʌcꞌʌyob ti wocol. Tsaꞌ chijle i 
bʌquel i quejlab yilal. Cheꞌ bʌ tsiꞌ ñʌcchocoyob i bʌ ti a tojlel, 
tsaꞌ cꞌʌscuyiyet. Tsaꞌ wʌcꞌʌyob ti yajlel.

8  Jini chaꞌan lac Yum Dios woliꞌ yʌl: Wʌle mi caj c choc tilel 
soldadojob chaꞌan miꞌ contrajiñet ti espada, chaꞌan maꞌ jilel tiꞌ 
tojlel pejtel cuxuloꞌ bʌ ti pañimil. 9 Jochocña mi caj i cʌytʌl i 
lumal Egipto. Cheꞌ jini mi caj i ñaꞌtañob Yumʌlon. Come tsaꞌ 
lon alʌ: C chaꞌañʌch jini ñojaꞌ i cꞌabaꞌ Nilo. Joñon tsac mele, 
lon cheꞌet.

10 Jini chaꞌan wolij contrajiñet, yicꞌot jini ñojaꞌ. Mi caj c jisan 
pejtel chuqui an ti Egipto. Yaꞌ ti Migdol cꞌʌlʌl ti Sevene cꞌʌlʌl 
yaꞌ baꞌ jaxʌl i lumal Etiopía jochocña mi caj i cʌytʌl. 11 Mi 
juntiquilic winic mi caj i chʌn ñumel, mi juncojtic bʌteꞌel. 
Chaꞌcꞌal jab jochol mi caj i yajñel. Maꞌanic majch miꞌ caj ti 
chumtʌl yaꞌi. 12  Cheꞌ bajcheꞌ colem bʌ i tiquiñal pañimil mi caj 
i cʌytʌl i lumal Egipto. Chaꞌcꞌal jab maꞌanic i yum otot ti jini 
tejclum tac tsaꞌ bʌ jejmi. Pejtel jini añoꞌ bʌ ti Egipto mi caj c 
pam pucob majlel ti yan tac bʌ tejclum.

13  Pero lac Yum Dios woliꞌ yʌl: Cheꞌ ñumenix chaꞌcꞌal jab, mi 
caj c chaꞌ tempan tilel jini egiptojob ti pejtelel pañimil baꞌ tsaꞌ 
pam pujquiyob. 14 Mi caj c chaꞌ pʌy tilel jini cʌchbiloꞌ bʌ cꞌʌlʌl 
ti Egipto, tiꞌ lumal Patros yaꞌ ti Sur baqui tsiꞌ yilayob pañimil. 
Pero maꞌanix mi caj i chʌn tajob i ñuclel. 15 Maꞌanix mi caj 
i lajiñob i bʌ bajcheꞌ yan tac bʌ tejclum. Come wen pecꞌ tiꞌ 
tojlelob. Maꞌanix mi caj i chʌn chañꞌesañob i bʌ, come joñon 
mi caj c tꞌox jisañob chaꞌan maꞌanix miꞌ chʌn chaꞌleñob yumʌl 
ti pañimil. 16  Jini israelob maꞌanix mi caj i cꞌajtiñob i coltʌntel 
ti Egipto. Miꞌ cajelob ti quisin cheꞌ miꞌ ñaꞌtañob bajcheꞌ tsiꞌ lon 
cꞌajtiyob ti yambʌ ora. Cheꞌ jini mi caj i ñaꞌtañob i Yumon i 
Dioson”, cheꞌen.

17 Cheꞌ anix wucpꞌejl i chaꞌcꞌal (27) jab tsaꞌ cʌjchi majlel 
Joaquín, cheꞌ ti marzo, tsaꞌ tili i tꞌan lac Yum baꞌ añon: 
18  I yalobil winic, jini Nabucodonosor rey bʌ ti Babilonia 
tsaꞌix i chaꞌle guerra tiꞌ contra Tiro. Jini soldadojob i chaꞌan 
maꞌañobix i tsutsel i jol, maꞌañobix i pʌchʌlel i pat tsaꞌ cʌle, 
come tsiꞌ cuchuyob lum yicꞌot xajlel chaꞌan miꞌ chaꞌleñob 
guerra tiꞌ contra Tiro. Pero maꞌanic majqui tsaꞌ mʌjli i chaꞌan. 

19 Jini chaꞌan lac Yum Dios woliꞌ yʌl: Awilan, wʌle mi caj 
cʌqꞌuen Nabucodonosor i lumal Egipto. Mi caj i chꞌʌm majlel 
pejtel i bʌl. Mi caj i xujchꞌiben i chubʌꞌan yicꞌot i taqꞌuin 
chaꞌan miꞌ toj i soldadojob. 20 Chaꞌan tiꞌ caj pejtel jini eꞌtel tsaꞌ 
bʌ i melbeyon yaꞌ ti Tiro, tsaꞌix cʌqꞌue i lumal Egipto chaꞌan i 
tojol, cheꞌen lac Yum Dios.

21 Ti jim bʌ ora mi caj c chaꞌ aqꞌuen i pꞌʌtʌlel yicꞌot i ñuclel 
Israel cheꞌ bajcheꞌ ti wajali. Mi caj c chaꞌ aqꞌueñet c tꞌan 
chaꞌan maꞌ chaꞌ pejcañob. Jini añoꞌ bʌ ti Egipto mi caj i 
ñaꞌtañob Yumʌlon. Cheꞌ tsiꞌ yʌlʌ lac Yum.

Lʌcꞌʌlix mi caj i jisʌntel Egipto

30  1-2  Tsaꞌ tili i tꞌan lac Yum baꞌ añon: I yalobil winic, 
subeñob ili tꞌan: “Lac Yum Dios woliꞌ yʌl: Chaꞌlenla 

uqꞌuel, come obol laꞌ bʌ ti jini qꞌuin. 3  Come mach jalix mi caj 
i tilel i qꞌuiñilel lac Yum. Cꞌax chꞌijiyem jax jini qꞌuin cheꞌ mi 
caj i yubiñob wocol winicob ti pejtelel pañimil. 4 Mi caj i tilel 
espada tiꞌ tojlel Egipto. Miꞌ cajelob ti wocol yaꞌ ti Etiopía cheꞌ 
miꞌ tsʌnsʌntelob jini egiptojob cheꞌ miꞌ chilbentelob pejtelel 
i chubʌꞌan. Mi caj i jisʌntel pejtel i pꞌʌtʌlel. 5 Jini Etiopía 
yicꞌot Fut, yicꞌot Lud, yicꞌot añoꞌ bʌ ti Arabia yicꞌot ti Libia, 
yicꞌot pejtelel tejclum tac tsaꞌ bʌ i chaꞌleyob trato, mi caj i laj 
jisʌntelob ti guerra.

6 Come lac Yum woliꞌ yʌl: Muqꞌuix i jilelob ti guerra jini woli 
bʌ i coltañob Egipto. Ti pejtelelob mi caj i peqꞌuesʌntelob 
cꞌʌlʌl ti Migdol yicꞌot ti Sevene, cheꞌen lac Yum Dios. 7 Egipto 
mi caj i sujtel tiꞌ tiquiñal lum, joyol bʌ ti jochol bʌ lum baꞌ 
laj jejmen tac tejclum. 8  Cheꞌ jini mi caj i ñaꞌtañob Yumʌlon 
baꞌ ora tsaꞌix c jisa Egipto. Pejtel muꞌ bʌ i coltañob mi caj i 
jisʌntelob jaꞌel. 9 Ti jim bʌ ora mi caj c choc majlel suboñelob 
yaꞌ ti Etiopía chaꞌan miꞌ toj sajtelob i pusicꞌal ti bʌqꞌuen. Cabʌl 
mi caj i chaꞌleñob bʌqꞌuen cheꞌ miꞌ jisʌntel Egipto. Mi caj i luꞌ 
tsꞌʌctiyel ili wocol.

10 Lac Yum Dios woliꞌ yʌl: Mi caj j cꞌʌn Nabucodonosor rey ti 
Babilonia chaꞌan mic jisan pejtelel i chubʌꞌan egiptojob. 11 Tal 
yicꞌot i soldadojob chaꞌan miꞌ bʌcꞌtesan pañimil yicꞌot jisaya. 
Mi caj i contrajiñob Egipto ti guerra. Mi caj i tsʌnsañob cabʌl 
winicob. 12  Mi caj c tsʌcꞌmesan jini ñojaꞌ i cꞌabaꞌ Nilo chaꞌan 
mi cʌcꞌ jini lum tiꞌ wenta xjontolilob. Mi caj j cꞌʌn jini ñajt bʌ 

chꞌoyolob chaꞌan mic jisan. Joñon tsa cʌcꞌʌ c tꞌan, Yumʌlon, 
cheꞌen lac Yum.

13  Lac Yum Dios woliꞌ yʌl: Mi caj c jisʌbeñob i dios tac tiꞌ 
lumal Egipto yicꞌot ti Menfis. Maꞌanix mi caj i cʌytʌl am 
bʌ i yeꞌtel ti Egipto mi juntiquilic. Ti pejtelel Egipto mi caj 
cotsʌbeñob i bʌqꞌuen. 14 Mi caj c jisan Patros yicꞌot Zoán. Mi 
caj cʌqꞌueñob i toj i mul jini añoꞌ bʌ ti Tebas. 15-16 Mi caj c 
michꞌlen Sin, jini pꞌʌtʌl bʌ tejclum ti Egipto. Mi caj c jisan jini 
añoꞌ bʌ ti Tebas. Mi caj cʌcꞌ wocol yaꞌ ti Egipto. Jini añoꞌ bʌ ti 
Sin miꞌ cajelob ti wocol yicꞌot bʌqꞌuen. Cheꞌ jaꞌel ti Tebas yicꞌot 
Menfis. Mi caj i laj jilelob. 17 Jini chꞌiton winicob ti Avén yicꞌot 
ti Pibeset mi caj i jisʌntelob ti espada. Jini xꞌixicob mi caj i 
cʌjchelob majlel. 18  Yaꞌ ti Tafnes mi caj i yicꞌan pañimil. Mi 
caj i mʌjquel ti tocal cheꞌ mic jisʌben i pꞌʌtʌlel egiptojob cheꞌ 
mic juꞌsʌbeñob i pusicꞌal. Mi caj i cʌjchelob majlel jini xchꞌoc 
bʌ i yalobilob. 19 Cheꞌ jini mi caj c jisan jini egiptojob cheꞌ mi 
cʌqꞌueñob i toj i mul. Mi caj i ñaꞌtañob Yumʌlon”, cheꞌen.

20 Tsaꞌ tili i tꞌan lac Yum baꞌ añon cheꞌ ti marzo cheꞌ anix 
junlujumpꞌejl jab tsaꞌ cʌjchi majlel jini rey Joaquín: 21 I yalobil 
winic, tsaꞌix j cꞌʌsbe i cꞌʌb jini Faraón i rey egiptojob. Awilan 
ti ili ora maꞌanic majch woliꞌ tsꞌʌcʌben chaꞌan miꞌ lajmel, 
chaꞌan miꞌ chaꞌ pꞌʌtꞌan, chaꞌan miꞌ chaꞌ chuc i yespada. 22  Lac 
Yum Dios woliꞌ yʌl: Wʌle añon tiꞌ contra Faraón i rey Egipto. 
Mi caj j cꞌʌsben i cꞌʌb, jini pꞌʌtʌl bʌ yicꞌot jini cꞌʌscujem bʌ 
chaꞌan miꞌ col i yespada. 23  Mi caj c pam puc ti yan tac bʌ lum 
jini winicob ti Egipto. 24 Mi caj c pꞌʌtesʌben i cꞌʌb jini rey ti 
Babilonia. Mi caj cʌqꞌuen quespada. Pero mi caj j cꞌʌsben i 
cꞌʌb jini rey Faraón. Cheꞌ jini miꞌ cajel ti ajcʌn cheꞌ bajcheꞌ 
xchʌmel. 25 Mi caj j coltan jini rey ti Babilonia, pero mi caj 
i jilel i pꞌʌtʌlel jini rey Faraón. Jini añoꞌ bʌ ti Egipto mi caj 
i ñaꞌtañob Yumʌlon cheꞌ mi cʌcꞌ quespada tiꞌ cꞌʌb jini rey 
Nabucodonosor chaꞌan miꞌ cꞌʌn tiꞌ contra Egipto. 26  Mi caj c 
pam puc jini egiptojob ti pejtelel pañimil. Cheꞌ jini mi caj i 
ñaꞌtañob Yumʌlon, cheꞌen.

I jilibal Faraón yicꞌot i piꞌʌlob

31  Cheꞌ ti mayo cheꞌ añix junlujumpꞌejl jab tsaꞌ cʌjchi 
majlel Joaquín, awilan tsaꞌ tili i tꞌan lac Yum baꞌ 

añon: 2-3  I yalobil winic, suben Faraón i rey egiptojob yicꞌot i 

tejclum tac: “Lajalet wʌle bajcheꞌ Asiria ti yambʌ ora. Wen 
pꞌʌtʌl jini tejclum, lajal bajcheꞌ colem chꞌujteꞌ ti Líbano. Wen 
i tꞌojol jax i cꞌʌb, wen yʌx pejtelel i yopol. Wen chan jini teꞌ, 
tsaꞌ cꞌoti i ñiꞌ ti tocal. 4 Jini jaꞌal tsiꞌ yʌcꞌʌ ti wen colel. Tsaꞌ 
tamꞌa majlel i wiꞌ ti lum baꞌ tsiꞌ taja jaꞌ. Utsꞌatax tsaꞌ coli. Tsiꞌ 
melbe alʌ paꞌ yan tac bʌ teꞌ am bʌ tiꞌ joytʌlel. 5 Ñumen chan 
cheꞌ bajcheꞌ yan tac bʌ teꞌ. Cabʌl tsaꞌ pꞌojli i cꞌʌb yicꞌot i yopol 
chaꞌan cabʌl tsiꞌ taja jaꞌ i wiꞌ. 6 Yaꞌ tiꞌ cꞌʌb tac tsiꞌ mele i cꞌuꞌ 
jini teꞌlemut. Yaꞌ ti yebal tsaꞌ tojpꞌi tac bʌteꞌel. Tsaꞌ ajñi colem 
tejclum tac tiꞌ yʌxñʌlel. 7 Jini chaꞌan wen i tꞌojol jax tsaꞌ coli 
pejtelel i cꞌʌb, come i wiꞌ tsaꞌ tam ochi ti lum baꞌ tsiꞌ taja jaꞌ. 
8  Ñumen chan cheꞌ bajcheꞌ jini chꞌujteꞌ tsaꞌ bʌ i pʌcꞌʌ Dios. 
Maꞌanic yambʌ teꞌ lajal bʌ i yopol yicꞌot i cꞌʌb. Mi junchajpic 
jini teꞌ am bʌ tiꞌ pʌcꞌʌb Dios tsaꞌ mejli i taj i tꞌojlʌwel. 9 Chaꞌan 
tiꞌ caj i tꞌojlʌwel tsʌytsʌyña i pusicꞌal pejtel jini teꞌ tac yaꞌ ti 
Edén pʌcꞌbil bʌ i chaꞌan Dios.

10 Jini chaꞌan lac Yum Dios woliꞌ yʌl: Chaꞌan tiꞌ caj tsiꞌ 
chañꞌesa i bʌ Egipto, ñumen chan tsiꞌ qꞌuele i bʌ bajcheꞌ yan 
tac bʌ tejclum tac. 11 Jini chaꞌan mi caj cʌqꞌuen i toj i mul tiꞌ 
cꞌʌb jini pꞌʌtʌl bʌ colem tejclum Babilonia, come chocbilix c 
chaꞌan. 12  Jini bʌcꞌñʌbiloꞌ bʌ soldadojob tilemoꞌ bʌ ti Babilonia 
yicꞌot i pꞌʌtʌlel mi caj i secꞌob jubel. Mi caj i jisañob. Pejtelel 
i cꞌʌb mi caj i yajlel jubel ti pam wits yicꞌot ti joctʌl, yicꞌot 
ti paꞌ tac. Mi caj i luꞌ cꞌʌscujel. Pejtel winicob tsaꞌ bʌ ajniyob 
tiꞌ yʌxñʌlel mi caj i cʌyob. 13  Yaꞌ baꞌ yajlem mi caj i tempʌyel 
xwejlel mut. Mi caj i yajñel jini bʌteꞌel tiꞌ yebal i cꞌʌb. 14 Mach 
miꞌ lon chañꞌesan i bʌ yambʌ colem tejclum anquese cabʌl i 
pꞌʌtʌlel, anquese an i chanlel bajcheꞌ tocal. Come ti pejtelelob 
pꞌisbil jach i yorajlel, mi caj i chʌmelob. Mi caj i yajñelob 
tiꞌ yajñib chʌmeñoꞌ bʌ yicꞌot pejtelel winicob muꞌ bʌ i 
chañꞌesañob i bʌ.

15 Lac Yum Dios woliꞌ yʌl: Ti jim bʌ qꞌuin cheꞌ bʌ tsaꞌ jubi 
majlel ti mucoñibʌl, tsa cotsʌbe i chꞌijiyemlel pañimil. Jini 
colem jaꞌ tsiꞌ yucꞌta. Tsac ticꞌbe i yaꞌal. Tsa cotsa Líbano ti 
icꞌyochꞌan bʌ pañimil. Jini colem teꞌ tac tsiꞌ lijiyob i bʌ yilal. 
16  Cheꞌ wen cꞌam tsaꞌ yajli ti lum, tsa cotsʌbe i bʌqꞌuen jini 
colem tejclum tac, come tsac choco ochel tiꞌ yajñib chʌmeñoꞌ 
bʌ. Pejtelel jini ñucoꞌ bʌ añoꞌ bʌ tiꞌ yajñib chʌmeñoꞌ bʌ woliꞌ 
ñuqꞌuesʌbentelob i pusicꞌal chaꞌan tsaꞌ cꞌoti egiptojob. 17 Yaꞌ 

añob jaꞌel jini tsaꞌ bʌ i coltayob ti guerra. Tsaꞌ laj cꞌotiyob tiꞌ 
yajñib chʌmeñoꞌ bʌ pejtel tsaꞌ bʌ ajniyob tiꞌ yʌxñʌlel. 18  Egipto, 
cabʌl a ñuclel tiꞌ tojlel yambʌ colem tejclum tac pero mi caj 
a cꞌotel tiꞌ yajñib chʌmeñoꞌ bʌ yicꞌot pejtelel jini yañoꞌ bʌ. 
Mi caj a wajñel tiꞌ tojlel jini tsꞌaꞌlebiloꞌ bʌ a chaꞌan. Mi caj a 
jisʌntel ti espada. Cheꞌi mi caj i jilel Faraón yicꞌot pejtelel i 
winicob”, cheꞌen lac Yum Dios.

Mi caj i yucꞌtañob Faraón

32  Cheꞌ ti febrero cheꞌ anix lajchʌmpꞌejl jab tsaꞌ cʌjchi 
majlel jini rey Joaquín, awilan tsaꞌ tili i tꞌan lac Yum 

baꞌ añon: 2  I yalobil winic, ucꞌtan jini Faraón rey bʌ ti Egipto. 
Suben: “Maꞌ lon ñaꞌtan lajalet bajcheꞌ chꞌejl bʌ bajlum tiꞌ tojlel 
colem tejclum tac, pero lajalet jach bajcheꞌ ajin am bʌ ti colem 
jaꞌ i cꞌabaꞌ Nilo. Woli jach a titꞌesan jini jaꞌ. 3  Jini chaꞌan woliꞌ 
yʌl lac Yum Dios: Joñon mi caj c mel yac chaꞌan mic chuquet. 
Mi caj c wetsꞌ majlel cabʌl soldadojob chaꞌan miꞌ tujcꞌañet 
loqꞌuel. 4 Cheꞌ jini mi caj cʌqꞌuet ti tiquin bʌ lum chaꞌan maꞌ 
chʌmel. Pejtelel jini xwejlel mut mi caj i cottʌl ti a bʌcꞌtal. 
Pejtelel jini bʌteꞌel mi caj i ñajꞌañob ti a bʌcꞌtal. 5 Mi caj c mos 
jini bujtʌl tac yicꞌot chꞌujlelʌl. Mi caj c butꞌ jini joctʌl tac ti 
xchʌmelob. 6 Mi caj cʌchꞌesan jini lum yicꞌot a chꞌichꞌel. Mi 
caj i bujtꞌel jini joctʌl tac cꞌʌlʌl ti wits. 7 Cheꞌ mic jisañet, mi 
caj quiqꞌuesan panchan. Mi caj i yicꞌan qꞌuin yicꞌot jini ecꞌ. 
Maꞌanix mi caj i chʌn pʌs i sʌclel uw. 8  Pejtel cꞌajc am bʌ ti 
panchan mi caj c luꞌ iqꞌuesan chaꞌan miꞌ yicꞌan pañimil ti a 
lumal, cheꞌen lac Yum Dios.

9 Cheꞌ mic choquet majlel ti cʌjchel ti yan tac bʌ lum, 
muqꞌuix cotsʌbeñob i chꞌijiyemlel cabʌl winicob ñajt bʌ 
chꞌoyolob. 10 Mi caj i toj sajtelob i pusicꞌal cheꞌ miꞌ qꞌuelet. I 
reyob miꞌ cajelob ti tsiltsilñiyel ti bʌqꞌuen cheꞌ mic pʌsbeñob 
quespada. Ti jujuntiquil mi caj i chaꞌleñob wersa i coltañob i 
bʌ cheꞌ miꞌ qꞌuelob a jilibal. 11 Come lac Yum Dios woliꞌ yʌl: I 
yespada jini rey ti Babilonia mi caj i tilel i jisañet. 12  Mi caj j 
cꞌʌn jini pꞌʌtʌloꞌ bʌ ti Babilonia bʌcꞌñʌbil bʌ ti pejtelel pañimil 
chaꞌan mic jisʌben i chanlel Egipto, yicꞌot pejtel chuqui tac an 
i chaꞌan, yicꞌot pejtel yaꞌ bʌ chumulob. 13  Mi caj c jisan a wʌlacꞌ 
yaꞌ tiꞌ tiꞌ jaꞌ ti pejtelel a lumal. Maꞌanix majch mi caj i chʌn 
titꞌesan jini jaꞌ, mi winicob mi alʌcꞌʌl. 14 Cheꞌ jini yʌx mi caj i 

cʌytʌl i yaꞌalob. Sʌmʌcña miꞌ caj ti xʌmbal cheꞌ bajcheꞌ aceite, 
cheꞌen lac Yum Dios. 15 Cheꞌ jisʌbilix pejtel i lumal Egipto, 
cheꞌ laj jilemix i chubʌꞌan, yicꞌot jini yaꞌ bʌ chumulob, mi caj 
i ñaꞌtañob Dioson. 16  Ti pejtelel pañimil mi caj i yucꞌtʌntel 
Egipto yicꞌot ili wocol ti cꞌam bʌ uqꞌuel”, cheꞌen lac Yum Dios.

17 Cheꞌ ñumenix chaꞌpꞌejl semana, lac Yum tsiꞌ chaꞌ 
subeyon: 18  I yalobil winic, yom maꞌ wucꞌtan jini egiptojob. 
Subeñob ochel tiꞌ yajñib chʌmeñoꞌ bʌ yicꞌot jini ñucoꞌ bʌ 
tsaꞌ bʌ chʌmiyob ti yan tac bʌ colem tejclum. Suben Egipto: 
19 “Anquese ñumen a tꞌojol jax bajcheꞌ yañoꞌ bʌ, Egipto, mi 
caj a jubel majlel yicꞌot jini tsaꞌ bʌ a tsꞌaꞌleyob. 20 Lajal bajcheꞌ 
jini tsʌnsʌbiloꞌ bʌ ti espada mi caj i yajñelob jini egiptojob. 
Mi caj i pʌjyelob ti meloñel. 21 Jini pꞌʌtʌloꞌ bʌ soldadojob 
tsaꞌ bʌ chʌmiyob, tijicñayob mi caj i qꞌuelob Egipto yicꞌot i 
piꞌʌlob cheꞌ miꞌ cꞌotelob ti ñoltʌl yicꞌot jini tsꞌaꞌlebiloꞌ bʌ i 
chaꞌan tsaꞌ bʌ tsʌnsʌntiyob ti guerra. 22  Yaꞌ añob i yumob 
Asiria yicꞌot pejtel i winicob. Pam pujquem jini mucoñibʌl tac 
yaꞌ tiꞌ joytʌlel. Ti pejtelelob tsʌnsʌbilob ti guerra. 23  Melbil 
tac mucoñibʌl tiꞌ yajñib chʌmeñoꞌ bʌ baꞌan jini sajtemoꞌ bʌ. 
Yaꞌ añob jini asiriajob yicꞌot jini tsaꞌ bʌ i coltayob. Tsaꞌ laj 
tsʌnsʌntiyob ti guerra. Jiñobʌch tsaꞌ bʌ i bʌcꞌtesayob pejtel 
pañimil cheꞌ cuxulob to. 24 Yaꞌ añob i reyob Elam yicꞌot pejtel 
i winicob. Cheꞌ cuxulob to ti pañimil, tsiꞌ ticꞌlayob yambʌ 
tejclumob. Wʌle woliyobix ti quisin tiꞌ yajñib chʌmeñoꞌ bʌ. 
Lajal tsaꞌ ujtiyob bajcheꞌ yañoꞌ bʌ. 25 Tsaꞌ melbentiyob i wʌyib 
yaꞌ tiꞌ yojlil jini chʌmeñoꞌ bʌ yicꞌot pejtel jini tsʌnsʌbiloꞌ bʌ 
añoꞌ bʌ ti mucoñibʌl tac yaꞌ tiꞌ joytʌlel. Cheꞌ cuxulob to tsiꞌ 
wen bʌcꞌtesayob jini tejclumob, pero tsaꞌ tsʌnsʌntiyob. Wʌle 
ñololobix ti mucoñibʌl yicꞌot jini sajtemoꞌ bʌ. Woliyob ti 
quisin.

26  Yaꞌan Mesec yicꞌot Tubal, yicꞌot pejtel i soldadojob ti 
mucoñibʌl. Laj sajtemob. Tsiꞌ lon bʌcꞌtesayob yañoꞌ bʌ 
tejclumob. Wʌle laj chʌmeñobix. 27 Mach cheꞌic tsaꞌ mujquiyob 
bajcheꞌ jini pꞌʌtʌloꞌ bʌ muꞌ bʌ i qꞌuejlelob ti ñuc, tsaꞌ bʌ 
jubiyob majlel ti mucoñibʌl yicꞌot i yeꞌtijibob, yicꞌot i yespada 
tiꞌ yebal i jol. Tsaꞌ tem mujquiyob ti jumpꞌejl jach mucoñibʌl, 
come tsiꞌ bʌcꞌtesayob cheꞌ cuxulob to ti pañimil. 28  Jini chaꞌan 
muqꞌuix caj a jisʌntel, Faraón, yicꞌot jini muꞌ bʌ i chꞌujtesañob 
diosteꞌ tac yicꞌot jini tsʌnsʌbiloꞌ bʌ ti espada. 29 Yaꞌan Edom 

EZEQUIEL 32

El Antiguo Testament en el ch'ol de Tumbalá  ©Liga Bíblica Internacional, 2011 



1517

yicꞌot pejtel i reyob yicꞌot jini ñucoꞌ bʌ i yeꞌtel, jini pꞌʌtʌloꞌ bʌ 
ti pañimil. Ñololob yicꞌot jini tsʌnsʌbiloꞌ bʌ ti espada, yicꞌot 
jini sajtemoꞌ bʌ tsaꞌ bʌ i chꞌujutesayob diosteꞌ. 30 Yaꞌ añob jaꞌel 
jini añoꞌ bʌ i yeꞌtel ti norte, yicꞌot jini chꞌoyoloꞌ bʌ ti Sidón. 
Tsaꞌ laj tsʌnsʌntiyob. Ti yambʌ ora tsiꞌ lon bʌcꞌtesa winicob, 
pero wʌle woliyobix ti quisin. Temel añob yicꞌot pejtel jini 
tsʌnsʌbiloꞌ bʌ tsaꞌ bʌ sajtiyob.

31 Cheꞌ miꞌ cꞌotel Faraón yicꞌot pejtel i soldadojob tsaꞌ bʌ 
tsʌnsʌntiyob, tijicña mi caj i qꞌuelob i contrajob, come junlajal 
tsaꞌ ujtiyob, cheꞌen lac Yum Dios. 32  Come tsaꞌix cotsʌbeyob i 
bʌqꞌuen pejtel winicob ti pañimil. Faraón yicꞌot i soldadojob 
mi caj i yajñel yicꞌot jini tsaꞌ bʌ i chꞌujutesayob diosteꞌ tac, tsaꞌ 
bʌ tsʌnsʌntiyob ti guerra”, cheꞌen lac Yum Dios.

I yeꞌtel jini xcʌntaya 
(Ez. 3.16-21)

33  1-2  Lac Yum tsiꞌ chaꞌ subeyon: I yalobil winic, suben a 
piꞌʌlob ti a lumal: “Yaꞌ baꞌ mic choc majlel soldadojob 

tiꞌ contra jumpꞌejl tejclum, an tiꞌ wenta jini waꞌchocobil bʌ 
chaꞌan miꞌ cʌntan i piꞌʌlob. 3  Cheꞌ miꞌ qꞌuel jini soldadojob woli 
bʌ i tilelob, laꞌ i wus jini trompeta chaꞌan miꞌ tsictesʌbeñob 
i piꞌʌlob. 4 Cheꞌ jini an tiꞌ wenta pejtel muꞌ bʌ i yubiñob jini 
trompeta chaꞌan miꞌ chajpañob i bʌ. Majqui jach maꞌanic 
miꞌ pꞌis ti wenta mux i toj cheꞌ miꞌ tilel i contra i pʌy majlel. 
5 Come tsaꞌix i yubibe i tꞌan jini trompeta, pero maꞌanic tsiꞌ 
pꞌisi tiꞌ wenta. Jini chaꞌan mux i toj yicꞌot i chꞌichꞌel. Tsaꞌic 
i pꞌisi ti wenta, tsaꞌ mejli i coltan i bʌ. 6 Pero mi maꞌanic tsiꞌ 
wusu jini trompeta jini xcʌntaya chaꞌan miꞌ tsictesan baꞌ ora 
tsiꞌ qꞌuele jini soldadojob, an i mul. Cheꞌ jini cheꞌ an majch 
miꞌ tsʌnsʌntel, miꞌ tsʌnsʌntel chaꞌan i bajñel mul, pero mi caj 
cʌqꞌuen i toj jini xcʌntaya”. Cheꞌʌch yom maꞌ subeñob.

7 Cheꞌ jaꞌel, i yalobil winic, tsaꞌix c waꞌchocoyet cheꞌ bajcheꞌ 
xcʌntaya tiꞌ tojlel jini israelob. Pejtel jini c tꞌan muꞌ bʌ c 
subeñet, yom maꞌ ñichꞌtan chaꞌan maꞌ chaꞌ subeñob. 8  Cheꞌ 
mic suben juntiquil xmulil: “Xmulil, wersa mi caj a chʌmel”, 
choꞌon, mi maꞌanic maꞌ suben jini winic chaꞌan miꞌ sutqꞌuin 
i bʌ baꞌ añon, mi caj i chʌmel jini xmulil chaꞌan i mul, pero 
mi caj i yajñel ti a wenta jini i chꞌichꞌel. 9 Pero mi tsaꞌix a 
sube chaꞌan miꞌ cʌy i mul, mi maꞌanic tsiꞌ cʌyʌ, mi caj i bajñel 

toj i mul. Cheꞌ jini maꞌanic ti a wenta i chꞌichꞌel come tsaꞌ 
tsictesʌbe i mul.

Tojʌch i bijlel Dios 
(Ez. 18.21-32)

10 Jini chaꞌan, i yalobil winic, subeñob jini israelob: “Jatetla 
woli laꞌ wʌl: Cabʌl jax lojon c mul. Wen wocol wolij cuch lojon. 
Wolic jilel lojon. ¿Bajcheꞌ mi caj c chaꞌ colel lojon? cheꞌetla”. 
11 Subeñob: “Isujm mic subeñetla, cheꞌen lac Yum Dios, mach 
comic miꞌ chʌmel winic yicꞌot i mul. Com miꞌ laj cʌyob i mul 
chaꞌan cuxul miꞌ yajñelob. Cʌyʌx laꞌ jontolil, sutqꞌuin laꞌ bʌ baꞌ 
añon. ¿Chucoch laꞌ wom chʌmel, Israel?

12  Pejtel wen bʌ i melbal mach mejlic i coltan jini toj bʌ 
winic mi tsiꞌ cʌyʌ chuqui wen chaꞌan miꞌ chaꞌlen mulil. Cheꞌ 
jaꞌel i mul jini xjontolil mach mejlic i jisan mi tsiꞌ cʌyʌ i mul 
chaꞌan miꞌ mel chuqui utsꞌat. 13  Cheꞌ bajcheꞌ tsa cʌlʌ, cuxul mi 
caj i yajñel jini toj bʌ winic, pero mi tsiꞌ chaꞌle mulil, maꞌanix 
miꞌ chʌn ñaꞌtʌntel jini wen bʌ i melbal. Wersa miꞌ chʌmel 
chaꞌan i mul. 14 Cheꞌ jaꞌel baꞌ ora mic suben jini xmulil wersa 
mi caj i chʌmel, mi tsiꞌ cʌyʌ i mul, mi tsaꞌ caji i mel chuqui 
wen yicꞌot chuqui utsꞌat, mach chʌmic. 15 Mi tsiꞌ chaꞌ sutqꞌuibe 
i prenda jini am bʌ i bet, mi tsiꞌ chaꞌ sutqꞌuibe i yum chuqui 
tac tsiꞌ xujchꞌibe, mi utsꞌat tsaꞌ caji i ñusan qꞌuin ti pañimil, mi 
maꞌanix miꞌ chʌn mel jontolil, xucul mi caj i yajñel. Maꞌanic 
mi caj i chʌmel. 16  Maꞌanix mi caj i chʌn ñaꞌtʌntel pejtelel 
i mul tsaꞌ bʌ i mele, come tsiꞌ cʌyʌ i mel jontolil chaꞌan miꞌ 
mel chuqui wen yicꞌot chuqui toj. Jini chaꞌan cuxul mi caj i 
yajñel. 17 Pero jini winicob yaꞌ ti a lumal miꞌ lon alob: Mach 
tojic bajcheꞌ miꞌ mel lac Yum, cheꞌob. Awilan jiñobʌch mach 
bʌ tojobic i pusicꞌal. 18  Baꞌ ora miꞌ mel chuqui jontol jini toj bʌ 
winic, wersa mi caj i chʌmel. 19 Mi tsaꞌ caji i mel chuqui toj 
yicꞌot chuqui wen jini xmulil, cuxul mi caj i yajñel. 20 Pero woli 
laꞌ lon ñaꞌtan mach tojic bajcheꞌ miꞌ mel laꞌ Yum. Jini chaꞌan 
mi caj c meletla, israelet bʌ la, chaꞌan laꞌ melbal ti jujuntiquil”. 
Cheꞌ yom maꞌ subeñob, cheꞌen lac Yum.

Mi caj i jejmel Jerusalén
21 Cheꞌ ti diciembre ti lajchʌmpꞌejlel jab cheꞌ cʌchʌlon 

lojon, tsaꞌ cꞌoti juntiquil xputsꞌel loqꞌuem bʌ ti Jerusalén. Tsiꞌ 

subeyon: Jisʌbilix jini tejclum, cheꞌen. 22  Cheꞌ ti icꞌajel cheꞌ 
yomix cꞌotel jini xputsꞌel loqꞌuem bʌ ti Jerusalén, tsaꞌ ñaxan 
cꞌoti i cꞌʌb lac Yum tic tojlel. Tsiꞌ chaꞌ aqꞌueyon c pꞌʌtʌlel ti 
tꞌan. Jini chaꞌan cheꞌ ti sʌcꞌajel cheꞌ bʌ tsaꞌ cꞌoti jini xputsꞌel, 
tsaꞌ mejli c pejcan.

23-24 Lac Yum tsiꞌ subeyon: I yalobil winic, jini yaꞌ bʌ 
chumulob ti jejmen tac bʌ tejclum ti Israel miꞌ lon alob: 

“I bajñel jach Abraham cheꞌ bʌ tsiꞌ chꞌʌmʌ pejtel jini lum. 
Cabʌlonix lojon. Jini chaꞌan mi mejlel c chaꞌ chꞌʌm lojon 
jini lum”, cheꞌob. 25  Jini chaꞌan yom maꞌ subeñob: “Lac Yum 
Dios woliꞌ yʌl: Mach mejliquetla come cabʌl laꞌ mul. Mi 
laꞌ cꞌux weꞌelʌl yicꞌot i chꞌichꞌel. Mi laꞌ chꞌujutesan diosteꞌ 
tac. Mi laꞌ chaꞌlen tsʌnsa. Maꞌanic mi caj j coltañetla. 
26  Mi laꞌ lon qꞌuel ti ñuc laꞌ wespada. Mi laꞌ mel chuqui 
leco. Mi laꞌ chaꞌlen tsꞌiꞌlel. ¿Yom ba mi laꞌ chꞌʌm jini lum 
cheꞌ jini?” 27 Subeñob jaꞌel: “Lac Yum Dios woliꞌ yʌl: Isujm 
mic subeñetla, jini winicob chumuloꞌ bʌ ti jejmen tac bʌ 
tejclum mi caj i jisʌntelob ti guerra. Jini chumuloꞌ bʌ ti 
mateꞌel mi caj i tsʌnsʌntelob yicꞌot jontol bʌ bʌteꞌel. Jini 
muꞌ bʌ i mucob i bʌ tiꞌ jajp xajlel yicꞌot ti chꞌen mi caj i 
chʌmelob ti jontol bʌ cꞌamʌjel. 28  Mi caj c sutqꞌuin ti teꞌel 
jini tejclum. Mi caj i jilel i tꞌojlʌwel pejtel jini wits tac ti 
Israel. Jochol mi caj i cʌytʌl. Maꞌanix majch mi caj i chʌn 
ñumel. 29 Ti jim bʌ ora mi caj i ñaꞌtañob Yumʌlon cheꞌ miꞌ 
qꞌuelob jocholix jini pañimil chaꞌan tiꞌ caj i jontolil”. Cheꞌ 
yom maꞌ subeñob.

30 I yalobil winic, miꞌ tempañob i bʌ i wajleñet a piꞌʌlob ti 
mojt ti mojt yaꞌ tiꞌ ñʌcꞌ tsꞌajc yicꞌot tiꞌ tiꞌ i yotot. Ti pejtelelob 
miꞌ comol alob: “Conla chaꞌan mi la cubin chuqui ti tꞌan miꞌ 
subeñonla lac Yum”, lon cheꞌob. 31 Cheꞌ jini motocña miꞌ tilelob 
ti a tojlel. Miꞌ buchtʌlob chaꞌan miꞌ yubiñob a tꞌan, pero 
maꞌanic miꞌ jacꞌob. Mach yomobic i mel chuqui mic subeñob. 

“Utsꞌat i tꞌan”, lon cheꞌob, pero tiꞌ pusicꞌalob woli jach i 
ñaꞌtañob bajcheꞌ miꞌ tajob taqꞌuin. 32  Lajalet miꞌ yʌlob bajcheꞌ 
juntiquil muꞌ bʌ i cꞌʌyin wen utsꞌat bʌ cꞌay, yujil bʌ i ñijcʌntel 
música. Ti pejtelelob miꞌ lon ubiñob a tꞌan, pero maꞌanic miꞌ 
melob chuqui maꞌ wʌl. 33  Jinto cheꞌ miꞌ tilel i yorajlel wocol, 
mi caj i ñaꞌtañob tsaꞌix ñumi xꞌaltꞌan tiꞌ tojlel. Cheꞌ tsiꞌ yʌlʌ lac 
Yum.

Tꞌan tiꞌ contra jini xcʌntayajob ti Israel

34  1-2  Lac Yum tsiꞌ chaꞌ subeyon: I yalobil winic, subeñob 
jini xcʌntayajob ti Israel: “Lac Yum Dios woliꞌ yʌl: 

Obol laꞌ bʌ xcʌntayajetla ti Israel. Woli laꞌ bajñel cʌntan laꞌ 
bʌ, pero maꞌanic woli laꞌ wen qꞌuel jini tiñʌmeꞌ. ¿Mach ba laꞌ 
wentajic laꞌ weꞌsan jini tiñʌmeꞌ? 3  Mi laꞌ lon cꞌux i lewil alʌcꞌʌl, 
mi laꞌ lʌpben i tsutsel. Mi laꞌ tsʌnsan jini wen jujpꞌemix bʌ 
chaꞌan mi laꞌ cꞌux, pero maꞌanic mi laꞌ weꞌsan cʌlacꞌ. 4 Maꞌanic 
tsaꞌ laꞌ chaꞌ chꞌejlꞌesa jini cꞌuñoꞌ bʌ. Maꞌanic tsaꞌ laꞌ tsꞌʌca 
jini cꞌam bʌ. Maꞌanic tsaꞌ la pixbe i lojwel jini lojwem bʌ. 
Maꞌanic tsaꞌ laꞌ chaꞌ pʌyʌ ochel ti corral jini tsaꞌ bʌ i tʌtsꞌʌ i 
bʌ. Maꞌanic tsaꞌ laꞌ sajca jini sajtem bʌ. Tsaꞌ jach laꞌ chañꞌesa 
laꞌ bʌ yicꞌot i tsʌtslel laꞌ pusicꞌal yicꞌot laꞌ jontolil. 5 Tsaꞌ pam 
pujquiyob c tiñʌmeꞌ, come maꞌanic i cʌntʌntel. Tsaꞌ sujtiyob tiꞌ 
weꞌel bʌteꞌel. 6 Tsaꞌix laj sajtiyob jini c tiñʌmeꞌ ti mateꞌel yicꞌot 
ti chan tac bʌ wits ti pejtelel pañimil. Tsaꞌ pam pujquiyob. 
Maꞌanic majch tsiꞌ chʌn sajcayob. Maꞌanic majch tsiꞌ chʌn 
ñaꞌtayob tiꞌ pusicꞌal.

7 Jini chaꞌan jatetla, xcʌntayajob, ubibenla i tꞌan lac Yum: 
8  Isujm mic subeñetla, tsaꞌ laꞌ cʌyʌ cʌlacꞌ. Jini chaꞌan tsaꞌ 
xujchꞌinti. Tsiꞌ cꞌuxuyob jontol tac bʌ bʌteꞌel, come maꞌanic 
majch tsiꞌ cʌntayob. Maꞌanic tsaꞌ laꞌ weꞌsayob, come jontol 
bʌ xcʌntayajetla. Tsaꞌ jach laꞌ bajñel mʌcꞌla laꞌ bʌ. Maꞌanix 
tsaꞌ laꞌ chʌn sajcayob cheꞌ sajtemob. 9-10 Jini chaꞌan ubinla c 
tꞌan. Awilan añon tiꞌ contra jini xcʌntayajob. Mi caj i yubiñob 
wocol chaꞌan tsaꞌ jili c tiñʌmeꞌ. Mi caj c chocob loqꞌuel tiꞌ 
yeꞌtel. Maꞌanix mi caj i chʌn cʌntañob cʌlacꞌ. Jini xcʌntayajob 
maꞌanix mi caj i wʌlʌc cʌntañob i bʌ. Joñon mi caj j cʌntan 
cʌlacꞌ. Mi caj c chilbeñob jini xcʌntayajob ame i chʌn cꞌuxob. 
Maꞌanix mi caj i chʌn jisañob.

11 Come lac Yum Dios woliꞌ yʌl: Awilan joñon mic majlel c 
sajcan jini c tiñʌmeꞌ jinto mic taj. 12  Cheꞌ bajcheꞌ xcʌntaya miꞌ 
sajcan i tiñʌmeꞌ, cheꞌ jaꞌel joñon mic majlel c sajcan c tiñʌmeꞌ 
baꞌ pam pujquemob. Mi caj j coltañob loqꞌuel ti wocol yicꞌot 
ti icꞌyochꞌan bʌ pañimil. 13  Mi caj c pʌyob loqꞌuel ti pejtelel 
lum chaꞌan miꞌ chaꞌ tilelob tiꞌ lumal. Mi caj cʌcꞌob ti bucꞌbal 
yaꞌ ti wits ti Israel, yaꞌ tiꞌ tiꞌ ñojaꞌ baꞌan wen bʌ lum. 14 Mi caj 
cʌcꞌob baꞌ wen chꞌocʌyem jamil ti chan tac bʌ bujtʌl ti Israel. 

EZEQUIEL 34

El Antiguo Testament en el ch'ol de Tumbalá  ©Liga Bíblica Internacional, 2011 



1521

Mi caj cʌcꞌob ti corral. Miꞌ cajelob ti wʌyel baꞌ cʌntʌbil. Mi 
caj i pam chaꞌleñob xʌmbal baꞌ cabʌl i bucꞌbal, 15 come joñon 
mi caj j cʌntañob. 16  Mi caj cʌqꞌueñob i cꞌaj i yo, cheꞌen lac 
Yum Dios. Mi caj c sajcan jini sajtem bʌ. Mi caj c chaꞌ pʌy tilel 
ti corral. Mi caj c tsꞌʌcʌben i lojwel. Mux c chaꞌ pꞌʌtesan jini 
cꞌun bʌ. Pero mi caj cʌqꞌueñob i toj i mul jini xcʌntayajob, jini 
jujpꞌemoꞌ bʌ yicꞌot pꞌʌtʌloꞌ bʌ.

17 Jatetla cʌlaqꞌuetla, c winiquetla, cheꞌen lac Yum. Pero 
mach lajalic mij qꞌuel alʌ tiñʌmeꞌ yicꞌot alʌ chivo, o mi tat 
tiñʌmeꞌ yicꞌot tat chivo. Mi caj c meletla. 18  Jontol bʌ xcʌnta 
tiñʌmeꞌetla, lajaletla bajcheꞌ tat chivo muꞌ bʌ i chaꞌlen bucꞌbal 
ti utsꞌat bʌ potrero tac, pero miꞌ tꞌuchtan jini cʌlejem bʌ. Cheꞌ 
miꞌ yujtel i jap jini yʌx bʌ jaꞌ, miꞌ laj titꞌesan yicꞌot i yoc. 19 Jini 
cʌlacꞌ miꞌ chaꞌlen bucꞌbal yaꞌ baqui tsaꞌ laꞌ tꞌuchta. Miꞌ jap jini 
jaꞌ tsaꞌ bʌ laꞌ titꞌesa. 20 Jini chaꞌan lac Yum Dios miꞌ subeñetla. 
Mi caj c chaꞌlen meloñel tiꞌ tojlel jini jujpꞌem bʌ xcʌntaya 
yicꞌot yajyaj bʌ tiñʌmeꞌ. 21 Tsaꞌ laꞌ chaꞌle cujoñel ti laꞌ tsꞌejtʌl 
yicꞌot laꞌ quejlab. Tsaꞌ laꞌ cuju yicꞌot laꞌ xulub jini cꞌuñoꞌ bʌ. 
Tsaꞌ laꞌ pam pucuyob ti pejtelel. 22  Pero joñon mi caj j coltan 
c tiñʌmeꞌ. Maꞌanix mi caj i chʌn cꞌuxtʌl, come joñon mi caj 
j qꞌuel jini jujpꞌem bʌ yicꞌot jini yajyaj bʌ yicꞌot majqui an tiꞌ 
wenta.

23  Mi caj cʌcꞌob tiꞌ wenta juntiquil Xcʌntaya muꞌ bʌ caj i 
cʌntan c tejclum. Jiñʌch jini c Winic David. Mi caj i cʌntañob 
cheꞌ bajcheꞌ Xcʌnta tiñʌmeꞌ. 24 Joñon i Yumon, mi caj i 
Diosiñoñob. Jini c Winic David mi caj i cʌntan pejtel c tiñʌmeꞌ. 
Tsaꞌix cʌcꞌʌ c tꞌan, cheꞌen lac Yum.

25 Ñʌchꞌʌl mi caj i yajñelob ti pejtelel ora, come mi caj c 
jisan jini jontol tac bʌ bʌteꞌel. Mi caj i chumtʌlob yaꞌ ti jochol 
bʌ lum tiꞌ tijicñʌyelob i pusicꞌal. Baqui jach miꞌ wʌyelob ti 
mateꞌel yicꞌot ti joctʌl maꞌanix i bʌqꞌuen. 26  Mi caj cʌqꞌueñob 
cabʌl i yutslel c pusicꞌal yaꞌ baꞌ chumulob tiꞌ joytʌlel c wits. 
Mi caj cʌqꞌueñob jaꞌal cheꞌ tiꞌ yorajlel. Mi caj c choc tilel 
cabʌl i yutslel c pusicꞌal cheꞌ bajcheꞌ jaꞌal. 27 Pejtel jini teꞌ muꞌ 
bʌ i yʌcꞌ i wut yicꞌot pʌcꞌʌbʌl tac ti cholel on mi caj i yʌcꞌ i 
wut. Tijicñayob mi caj i yajñelob i yumob yaꞌ ti lum. Cheꞌ mic 
tsꞌocbeñob i tajbal chaꞌan i yalel i cuch, cheꞌ mij colob loqꞌuel 
tiꞌ cꞌʌb jini tsaꞌ bʌ i ticꞌlayob, mi caj i ñaꞌtañob i Yumon. 28  Jini 
tejclum ti yan tac bʌ lum yicꞌot jini bʌteꞌel tac maꞌanix mi 

caj i chʌn ticꞌlañob. Maꞌanix mi caj i chʌn jisañob. Tijicña 
mi caj i yajñelob baqui chumulob. Maꞌanic majch mi caj i 
chʌn bʌcꞌtesañob. 29 Mi caj cʌqꞌueñob juntejc Acꞌ muꞌ bʌ caj 
i qꞌuelob ti ñuc. Maꞌanix mi caj i chʌn jilelob ti wiꞌñal ila ti 
pañimil. Maꞌanix mi caj i chʌn ubiñob quisin tiꞌ tojlel winicob 
ti pañimil. 30 Cheꞌ jini mi caj i ñaꞌtañob joñon i Yumon i 
Dioson. Mi caj cajñel tiꞌ tojlelob. Mi caj i yochelob tic tejclum. 
C tejclumʌch Israel, cheꞌen lac Yum Dios. 31 Jatetla cʌlaqꞌuetla, 
c tiñʌmeꞌetla wʌꞌ tic jamil. Jatetla c winiquetla. Joñon laꞌ 
Dioson”, cheꞌen lac Yum Dios.

Tꞌan tiꞌ contra Seir

35  1-2  Lac Yum tsiꞌ chaꞌ subeyon: I yalobil winic, 
sutqꞌuin a wut tiꞌ tojel jini wits i cꞌabaꞌ Seir chaꞌan 

maꞌ tsictesʌbeñob jini wocol muꞌ bʌ caj i yubiñob. 3  Cheꞌʌch 
yom maꞌ subeñob: “Lac Yum Dios woliꞌ yʌl: Wʌle wolix j 
contrajiñetla añet bʌ la ti wits i cꞌabaꞌ Seir. Mux caj c jatsꞌetla 
tij cꞌʌb. Jochocña mi caj i cʌytʌl laꞌ lumal. 4-5 Jochocña mi caj 
j cʌy laꞌ tejclum tac. Chꞌijiyem mi caj laꞌ cʌytʌl. Ti jim bʌ ora 
mi caj laꞌ ñaꞌtan Dioson. Come woli laꞌ chʌn tsꞌaꞌlen c tejclum 
Israel. Tsaꞌ laꞌ wʌcꞌʌ ti tsʌnsʌntel jini israelob cheꞌ tiꞌ yorajlel i 
wocol cheꞌ bʌ tsa cʌqꞌueyob i toj i mul.

6 Jini chaꞌan isujm mic subeñetla, mi caj c jisañetla ti laꞌ 
pejtelel. Baqui jach mi laꞌ majlel mi caj laꞌ tsʌnsʌntel, come 
stsʌnsajetla. Jini chaꞌan mi caj laꞌ tsʌnsʌntel, cheꞌen lac Yum 
Dios. 7 Mi caj c sutqꞌuin ti jochol bʌ lum jini wits i cꞌabaꞌ Seir. 
Pejtel muꞌ bʌ i loqꞌuelob yicꞌot muꞌ bʌ i yochelob yaꞌi mi caj i 
laj jilelob. 8  Mi caj c bujtꞌesan yicꞌot xchʌmelob pejtel jini wits 
tac yicꞌot jini joctʌl tac, yicꞌot i jajp tac lum, yicꞌot colem jaꞌ. 
Laj tsʌnsʌbilob ti espada. 9 Mi caj c junyajlel cʌyetla. Maꞌanix 
mi caj laꞌ chʌn waꞌchocon laꞌ tejclum. Ti jim bʌ ora mi caj laꞌ 
ñaꞌtan Yumʌlon.

10 Tsaꞌ laꞌ lon alʌ: Jini chaꞌpꞌejl tejclum yicꞌot jini chaꞌpejt lum 
mi caj i yochel tic wenta lojon. Mi caj c chꞌʌm lojon tic wenta, 
lon cheꞌetla, anquese yaꞌan Dios yicꞌotob. 11 Jini chaꞌan, isujm 
mic subeñetla, mi caj cʌqꞌueñetla wocol chaꞌan laꞌ michꞌajel, 
chaꞌan tsʌytsʌyña laꞌ pusicꞌal. Mi caj cʌcꞌ ti cꞌuxbintel j cꞌabaꞌ 
ti Israel cheꞌ mi cʌqꞌueñetla laꞌ toj laꞌ mul, cheꞌen lac Yum 
Dios. 12  Cheꞌ jini mi caj laꞌ ñaꞌtan joñon Yumʌlon. Tsa cubi cheꞌ 

bʌ tsaꞌ laꞌ chaꞌle wulwul tꞌan tij contra. Tsaꞌix laꞌ lon alʌ: Tsaꞌix 
laj jiliyob. An ti lac wenta chaꞌan mi lac jisañob, lon cheꞌetla. 
13  Tsa laꞌ lon chañꞌesa laꞌ bʌ tij contra yicꞌot laꞌ tꞌan. Joñon tsac 
laj ubi. 14 Mi caj i yubiñob i tijicñʌyel i pusicꞌal pejtel añoꞌ bʌ 
ti pañimil cheꞌ mic jisañetla. 15 Tijicña tsaꞌ laꞌ wubi cheꞌ bʌ tsaꞌ 
chilbentiyob i lum jini israelob. Cheꞌ jaꞌel tijicña mi caj cubin 
cheꞌ mic jisañetla. Jochocña mi caj i cʌytʌl jini wits i cꞌabaꞌ 
Seir yicꞌot pejtel jini lum ti Edom. Cheꞌ jini mi caj laꞌ ñaꞌtan 
Yumʌlon”, cheꞌen.

Mi caj i chaꞌ waꞌchocontel Israel

36  I yalobil winic, yom maꞌ subeñob jini tꞌan jini 
añoꞌ bʌ ti wits ti Israel: “Jatetla chumulet bʌ la 

ti wits, ñichꞌtanla i tꞌan lac Yum: 2  Lac Yum Dios woliꞌ yʌl: 
Woliꞌ chañꞌesañob i bʌ laꞌ contrajob ti laꞌ tojlel. Woliꞌ lon 
alob: Awilan lac chaꞌanix jini wits baꞌ chumuletla cꞌʌlʌl ti 
oniyi, cheꞌob. 3  Tsiꞌ tsʌnsayetla baqui jach tsaꞌ majliyetla. Tsiꞌ 
chocoyetla majlel ti mozojintel. Tsiꞌ wajleyetla. Tsiꞌ pꞌajayetla. 
4 Jini chaꞌan Israel, ñichꞌtanla i tꞌan lac Yum Dios yaꞌ baꞌ 
chumuletla ti wits. Woliꞌ suben jini wits tac, jini joctʌl tac, jini 
paꞌ tac, yicꞌot pejtel i jajp tac wits, yicꞌot pejtel jini jejmen tac 
bʌ tejclum, yicꞌot jini cʌybilix bʌ tejclum tsaꞌ bʌ ochi tiꞌ wenta 
jini sajtemoꞌ bʌ chꞌoyoloꞌ bʌ ti yan tac bʌ lum: 5 Wen michꞌon 
tiꞌ contra Edom yicꞌot i piꞌʌlob ti yan tac bʌ tejclum tsaꞌ bʌ 
i lon tijicñesayob i pusicꞌal cheꞌ bʌ tsiꞌ chꞌʌmʌyob c lum. Ti 
pejtelel i pusicꞌal yicꞌot i chꞌejlel tsiꞌ ñaꞌtayob i jisan bajcheꞌ i 
colojm. 6 Jini chaꞌan yom maꞌ suben jini winicob ti Israel añoꞌ 
bʌ ti wits, yicꞌot ti joctʌl, yicꞌot ti bujtʌl, yicꞌot tiꞌ jajp wits: 
Lac Yum Dios woliꞌ yʌl: Tic michꞌlel wolic chaꞌlen tꞌan chaꞌan 
tsiꞌ ticꞌlayetob. Tsiꞌ wajleyet laꞌ contrajob ti cabʌl tejclum. 7 Jini 
chaꞌan lac Yum Dios woliꞌ yʌl: Tsaꞌix c letsa j cꞌʌb chaꞌan mi 
cʌcꞌ c tꞌan: Mi caj i yubiñob quisin jini colem tejclum tac.

8  Pero jatetla israelet bʌ la, mi caj laꞌ chaꞌ taj laꞌ wenlel. 
Mi caj i chaꞌ acꞌ cabʌl i cuch laꞌ chol. 9 Come joñon mi caj j 
coltañetla cheꞌ mi laꞌ mel laꞌ chol yicꞌot cheꞌ mi laꞌ chaꞌlen pacꞌ. 
10 Mi caj c pꞌojlesan laꞌ walobilob ti mojt ti mojt ti laꞌ lumal. 
Mi caj i chaꞌ pꞌojlelob winicob ti tejclum tac. Mi caj i chaꞌ 
waꞌchocontel jini otot baꞌ jejmen tac. 11 Mux c chaꞌ pꞌojlesan 
winicob yicꞌot i yʌlacꞌ ti Israel. Cheꞌ pꞌojlemobix mi caj i 

colelob. Mi caj cʌcꞌ ti chumtʌl yaꞌ ti wits cheꞌ bajcheꞌ ti yambʌ 
ora. Mi caj c chaꞌ aqꞌueñob i wenlel ñumen bajcheꞌ ti ñaxan. 
Cheꞌ jini mi caj laꞌ ñaꞌtan laꞌ Yumon. 12  Miꞌ cajelob ti xʌmbal 
winicob ti laꞌ bijlel. Mi caj i chaꞌ sujtel jini lum tiꞌ wenta c 
tejclumob. Maꞌanix mi caj i chʌn pulob i yalobilob ti pulʌntib 
tac.

13  Lac Yum Dios woliꞌ yʌl: Jini winicob ti yan tac bʌ tejclum 
miꞌ tseꞌtañetla. Miꞌ lon alob: Jini israelob miꞌ cꞌuxob i winicob, 
lon cheꞌob. 14 Pero maꞌanix mi caj i chʌn alob, come cabʌl mi 
caj laꞌ pꞌojlel. Maꞌanix mi caj i chʌmelob jini alpꞌeñelob ti laꞌ 
tejclum tac. 15 Maꞌanix mi caj i chʌn tseꞌtañetla laꞌ contrajob 
ti yan tac bʌ tejclum. Maꞌanix mi caj laꞌ chʌn aꞌlentel, come 
maꞌanix mi caj laꞌ chʌn chaꞌlen jontolil”, cheꞌen lac Yum Dios.

16-17 Lac Yum tsiꞌ chaꞌ subeyon: I yalobil winic, cheꞌ chumulob 
jini israelob yaꞌ tiꞌ lumob, tsaꞌ jach i bibꞌesayob yicꞌot jontol 
bʌ i melbalob. Leco tsaj qꞌueleyob cheꞌ bajcheꞌ tsucul pisil am 
bʌ i bibiꞌlel. Cheꞌʌch tsaꞌ ajniyob tic tojlel. 18  Tsac michꞌleyob, 
come tsiꞌ bibꞌesayob jini lum tic wut. Tsiꞌ chaꞌleyob tsʌnsa. 
Tsiꞌ chꞌujutesayob diosteꞌ tac. 19 Jini chaꞌan tsac pam pucuyob 
ti cabʌl lum chaꞌan miꞌ tojob i mul. 20 Cheꞌ bʌ tsaꞌ cꞌotiyob 
ti yambʌ tejclum tac, tsiꞌ yʌcꞌʌyob ti pꞌajtʌl jini chꞌujul bʌ j 
cꞌabaꞌ, come tsiꞌ yʌlʌyob jini sajtemoꞌ bʌ: “Jiñobʌch i winicob 
Dios, pero Dios maꞌanic tsaꞌ mejli i coltañob”, lon cheꞌob. 
21 Wolic ñaꞌtan bajcheꞌ mi caj c tsictesan i ñuclel j cꞌabaꞌ come 
c winicob tsiꞌ yʌcꞌʌyob ti tsꞌaꞌlentel ti pejtelel pañimil, cheꞌen.

22  Jini chaꞌan subeñob jini israelob: “Lac Yum Dios woliꞌ yʌl: 
Mi caj c chaꞌ pʌyetla tilel, anquese mach wenic laꞌ melbal, 
pero cꞌux mi cubin jini chꞌujul bʌ j cꞌabaꞌ tsaꞌ bʌ a wʌcꞌʌ ti 
tsꞌaꞌlentel ti pejtelel pañimil, come maꞌanic tsaꞌ laꞌ pꞌisiyon ti 
wenta tiꞌ tojlel yan tac bʌ tejclum baꞌ pujquemetla. 23  Muqꞌuix 
c chaꞌ acꞌ ti cʌjñel j cꞌabaꞌ mach bʌ anic tsaꞌ laꞌ pꞌisi ti wenta 
tiꞌ tojlel winicob ti pañimil. Cheꞌ mic pʌyetla loqꞌuel chaꞌan 
chꞌujul mi laꞌ wajñel tic tojlel, mi caj i ñaꞌtañob chꞌujulon, 
Dioson. 24 Mi caj c chaꞌ locꞌsañetla ti pejtelel tejclum tac chaꞌan 
mic chaꞌ pʌyetla tilel ti Israel.

25 Mi caj c muletla yicꞌot yʌx bʌ jaꞌ chaꞌan mic sʌqꞌuesañetla 
ti pejtelel laꞌ bibiꞌlel. Cheꞌ sʌquetla maꞌanix mi caj laꞌ chʌn 
chꞌujutesan diosteꞌ tac. 26  Mi caj cʌqꞌueñetla tsijiꞌ bʌ laꞌ pusicꞌal 
yicꞌot tsijiꞌ bʌ laꞌ chꞌujlel. Mi caj c locꞌsan i tsʌtslel laꞌ pusicꞌal 

lajal bʌ bajcheꞌ xajlel chaꞌan mi cʌqꞌueñetla cꞌun bʌ laꞌ pusicꞌal 
yujil bʌ cꞌuxbiya. 27 Mi caj cotsan ti laꞌ tojlel jini quEspíritu 
chaꞌan mi laꞌ jacꞌ c subal yicꞌot c tꞌan.

28  Mi caj laꞌ chumtʌl yaꞌ ti lum tsaꞌ bʌ cʌqꞌue laꞌ ñojteꞌelob. 
Mi caj laꞌ wochel tic tejclum. Mi caj cochel ti laꞌ Dios. 29 Mi 
caj c sʌqꞌuesañetla ti laꞌ bibiꞌlel. Mi caj c pꞌojlesan laꞌ pʌcꞌʌb. 
Maꞌanix mi caj laꞌ chʌn ubin wiꞌñal. 30 Mi caj cʌcꞌ ti wen colel 
laꞌ pʌcꞌʌb chaꞌan miꞌ yʌcꞌ cabʌl i wut, chaꞌan maꞌanix mi laꞌ 
chʌn ubin wiꞌñal. 31 Cheꞌ jini quisintic mi caj laꞌ wubin cheꞌ mi 
laꞌ chaꞌ ñaꞌtan jontol bʌ laꞌ melbal yicꞌot jini mach bʌ utsꞌatic 
tsaꞌ bʌ laꞌ mele. 32  Mach chaꞌanic jatetla mi caj c mel iliyi, pero 
chaꞌan i ñuqꞌuesʌntel j cꞌabaꞌ, cheꞌen lac Yum Dios. Cheꞌʌch 
yom mi laꞌ ñaꞌtan. Chaꞌlenla quisin, ñaꞌtanla jini leco jax bʌ laꞌ 
melbal, israelob.

33  Lac Yum Dios woliꞌ yʌl: Mi caj c sʌqꞌuesañetla. Ti jim 
bʌ qꞌuin mi caj c chaꞌ pʌyetla tilel ti Israel. Mi caj laꞌ chaꞌ 
waꞌchocon jini tejclum tac. 34 Mi caj i pꞌojlelob winicob 
xꞌixicob. Pejtel jini jochol bʌ lum mi caj i chaꞌ cholontel tiꞌ 
wut jini xñumelob. 35 Mi caj i yʌlob: Ili chocbil bʌ lum lajalix 
bajcheꞌ jini pʌcꞌʌbʌl ti Edén. Ili jochol bʌ tejclum tac baꞌ 
jejmen pejtel otot, chaꞌ melbilix. Laj tsꞌajquibilix. Chaꞌ anix i 
yum, cheꞌob. 36 Pejtel jini chumuloꞌ bʌ ti laꞌ joytʌlel mi caj i 
ñaꞌtañob joñon tsac chaꞌ waꞌchoco. Tsac chaꞌ wenꞌesa jini lum 
tsaꞌ bʌ cʌn sujti ti jochol. Joñon tsa cʌcꞌʌ c tꞌan. Cheꞌʌch mi 
caj i yujtel, cheꞌen lac Yum.

37-38  Lac Yum Dios woliꞌ yʌl: Wolic pijtan i yoración 
jini israelob muꞌ bʌ caj i cꞌajtibeñoñob i wenlel i lumal. 
Chajpʌbilon chaꞌan mi cʌqꞌueñob chuqui yomob. Mi caj c 
pꞌojlꞌesañob cheꞌ bajcheꞌ i yonlel tiñʌmeꞌ tiꞌ bijlel tac Jerusalén 
baꞌ ora mi yʌqꞌueñob Dios tsʌnsʌbil bʌ i majtan. Cheꞌʌch mi 
caj i pꞌojlelob winicob tiꞌ tejclum tac Israel baꞌ jejmen wʌle. Ti 
jim bʌ ora mi caj i ñaꞌtañob Yumʌlon”. Cheꞌ tsiꞌ yʌlʌ lac Yum.

Jini joctʌl baꞌ pꞌulul cabʌl bac

37  Tsaꞌ tili i tꞌan lac Yum baꞌ añon. I yEspíritu lac Yum 
tsiꞌ pʌyʌyon majlel ti joctʌl baꞌ pꞌulul cabʌl bac. 2  Tsiꞌ 

pʌyʌyon ñumel baꞌ pam pujquem jini bac ti lum. Wen cabʌl 
tsaj qꞌuele, ocꞌbenix, tiquinix. 3  Lac Yum tsiꞌ subeyon: I yalobil 
winic, ¿muꞌ ba caj i chaꞌ cuxtiyel ili bac? cheꞌen. Joñon tsac 

EZEQUIEL 36 ,  37

El Antiguo Testament en el ch'ol de Tumbalá  ©Liga Bíblica Internacional, 2011 



1526

sube: C Yum Dios, jatet a wujil, choꞌon. 4 Cheꞌ jini tsiꞌ chaꞌ 
subeyon: Yom maꞌ pejcan tac. Yom maꞌ suben: “Tiquin bac, 
ñichꞌtʌbenla i tꞌan lac Yum. 5 Come lac Yum Dios miꞌ yʌl: Mi 
caj c chaꞌ aqꞌueñetla laꞌ chꞌujlel chaꞌan mi laꞌ chaꞌ cuxtiyel. 6 Mi 
caj c chaꞌ aqꞌueñetla i colem chijil laꞌ bʌcꞌtal yicꞌot laꞌ pʌchʌlel. 
Mi caj cotsʌbeñetla laꞌ chꞌujlel chaꞌan mi laꞌ chaꞌ cuxtiyel. Cheꞌ 
jini mux caj laꞌ ñaꞌtan laꞌ Yumon”, cheꞌen.

7 Jini chaꞌan tsaꞌ caji c subeñob jini tꞌan cheꞌ bajcheꞌ tsiꞌ 
subeyon. Cheꞌ woliyon to ti tꞌan juꞌucña tsa caji cubin ti 
pejtelel jini joctʌl. Pejtel jini bac tac tsiꞌ chaꞌ tsꞌuyuyob i bʌ tiꞌ 
ñujpꞌ tac. 8  Cheꞌ bʌ tsaj can qꞌuele, añobix i chijil, pixbilobix 
yicꞌot i bʌcꞌtal, pero maxto ochemic i chꞌujlelob. 9 Lac Yum 
tsiꞌ subeyon: Pejcan jini icꞌ. Suben: “Lac Yum Dios woliꞌ yʌl: 
Jatet Espíritu, laꞌ tiꞌ chʌnwejlel pañimil chaꞌan maꞌ wujtan 
ili tsʌnsʌbiloꞌ bʌ chaꞌan miꞌ chaꞌ cuxtʌyelob”. Cheꞌ yom 
maꞌ suben, cheꞌen lac Yum. 10 Cheꞌ jini tsac pejca jini icꞌ cheꞌ 
bajcheꞌ tsiꞌ subeyon. Awilan tsaꞌ ochi Espíritu tiꞌ tojlelob. 
Tsaꞌ chaꞌ cuxtʌyiyob. Tsaꞌ waꞌleyob. Wen cabʌlob tsaꞌ bʌ chaꞌ 
cuxtiyiyob.

11 Lac Yum tsiꞌ chaꞌ subeyon: I yalobil winic, pejtel ili bac 
jiñobʌch israelob. Come miꞌ lon alob: “Tiquinix jini lac bʌquel. 
Maꞌanix laj cuxtilel. Maꞌanix lac pijtaya. Chocbilonixla”, 
cheꞌob. 12  Jini chaꞌan subeñob: “Lac Yum Dios woliꞌ yʌl: C 
tejclumob, mi caj c chaꞌ jambeñetla mucoñibʌl yilal. Mi caj c 
chaꞌ techetla loqꞌuel chaꞌan mic pʌyetla tilel tiꞌ lumal israelob. 
13  Cheꞌ jini mi caj laꞌ ñaꞌtan laꞌ Yumon baꞌ ora mic jambeñetla 
mucoñibʌl, cheꞌ mic chaꞌ techetla chꞌojyel, come c tejclumetla. 
14 Mi caj cʌqꞌueñetla quEspíritu chaꞌan mi laꞌ chaꞌ cuxtʌyel. Mi 
caj c chaꞌ aqꞌuetla ti chumtʌl ti laꞌ lumal. Cheꞌ jini mi caj laꞌ 
ñaꞌtan laꞌ Yumon tsaꞌ bʌ c chaꞌle tꞌan. Mi caj c luꞌ mel”, cheꞌen 
lac Yum Dios.

Judá yicꞌot Israel mi caj i chaꞌ ochelob ti junmojt
15-16 Lac Yum tsiꞌ chaꞌ pejcayon: I yalobil winic, chꞌʌmʌ 

juntsꞌijt teꞌ. Yaꞌ yom maꞌ tsꞌijban ili tꞌan: “Jiñʌch i yejtal Judá 
yicꞌot i piꞌʌlob ti mojt ti mojt”, cheꞌen. Chꞌʌmʌ yambʌ juntsꞌijt 
teꞌ baꞌ maꞌ tsꞌijban ili tꞌan: “Jiñʌch i yejtal israelob ti mojt ti 
mojt”, cheꞌen. 17 Ti wiꞌil yom maꞌ tsuy chaꞌan juntsꞌijt jach miꞌ 
yajñel ti a cꞌʌb. 18-20 Cheꞌ chucul ti a cꞌʌb jini teꞌ tsaꞌ bʌ a tsuyu, 

yom maꞌ subeñob a piꞌʌlob ti a lumal: “Lac Yum Dios woliꞌ yʌl: 
Wʌle mi caj c pʌy jini israelob yicꞌot Judá chaꞌan miꞌ yochelob 
ti junmojt”. Jini muꞌ bʌ a tsꞌijban yom maꞌ wʌcꞌ baꞌ miꞌ qꞌuelob 
pejtel winicob, cheꞌen.

21 Subeñob: “Lac Yum Dios woliꞌ yʌl: Awilan wolix c chaꞌ 
tempan tilel jini israelob baqui jach tsaꞌ pam pujquiyob ti 
pejtelel tejclum tac. Mi caj c chaꞌ muchꞌquiñob tilel tiꞌ lumal. 
22  Cheꞌ jini ti junmojt jach mi caj cʌcꞌob ti ajñel yaꞌ ti wits ti 
Israel. Juntiquil jach jini rey muꞌ bʌ caj i yumañob. Maꞌanix 
mi caj i tꞌoxob i bʌ ti chaꞌmojt. 23  Maꞌanix mi caj i chʌn 
chꞌujutesañob yambʌ diosob. Maꞌanix mi caj i chʌn melob 
chuqui bibiꞌ. Maꞌanix mi caj i ñusañob c tꞌan. Joñon mi caj c 
sʌqꞌuesañob. Mi caj cotsañob tic tejclum. Mi caj i pejcañoñob 
tiꞌ Dios.

24 Jini c Winic David mi caj i yochel ti Rey yicꞌot ti Xcʌnta 
tiñʌmeꞌ tiꞌ tojlelob. Mi caj i jacꞌob c tꞌan. Mi caj i melob cheꞌ 
bajcheꞌ com. 25 Mi caj i chumtʌlob yaꞌ ti lum tsaꞌ bʌ cʌqꞌue 
c winic Jacob baꞌ tsaꞌ chumleyob i ñojteꞌelob. Yaꞌ mi caj 
i chumtʌlob yicꞌot i yalobilob yicꞌot i butsob. Jini chaꞌan 
tsac waꞌchoco c Winic David ti Rey chaꞌan miꞌ yumañob ti 
pejtelel ora. 26  Mi caj c chaꞌlen trato yicꞌotob chaꞌan ñʌchꞌʌl miꞌ 
yajñelob. Maꞌanic i yujtibal ili trato. Mi caj j coltañob, mi caj c 
pꞌojlesañob. Mi caj c waꞌchocon c Templo tiꞌ tojlelob baꞌ mi caj 
cajñel ti pejtelel ora. 27 Yaꞌ tiꞌ tꞌejl cotot mi caj i chumtʌlob. Mi 
caj cochel tiꞌ Dios. Mi caj i yochelob tic tejclum. 28  Ti pejtelel 
pañimil cheꞌ miꞌ qꞌuelob yaꞌan c Templo, mi caj i ñaꞌtañob 
joñon wolij cʌntan jini israelob come tsac yajcayob”. Cheꞌ tsiꞌ 
yʌlʌ lac Yum.

Tꞌan tiꞌ contra Gog

38  1-3  Lac Yum tsiꞌ chaꞌ subeyon: I yalobil winic, sutqꞌuin 
a wut chaꞌan maꞌ suben jini wocol tiꞌ contra Gog, 

jini yumʌl yaꞌ ti Mesec yicꞌot ti Tubal. Suben Gog: “Lac 
Yum Dios woliꞌ yʌl: Awilan añon ti a contra. 4 Joñon mi caj 
cʌqꞌueñet wocol. Mi caj c jocꞌchocon tsucu taqꞌuin ti a xʌcꞌtiꞌ. 
Mi caj c tempan a soldadojob. Mi caj c pʌyetla tilel cheꞌ wen 
chajpʌbiletla yicꞌot laꞌ weꞌtʌjib chaꞌan guerra. 5 Mux i tilelob 
jaꞌel laꞌ wicꞌot jini Persia yicꞌot Fut. Ti pejtelelob mi caj i tilel 
yicꞌot i mʌctijibob. 6 Cheꞌ jaꞌel Gomer, yicꞌot pejtel i soldadojob, 

yicꞌot i soldadojob Togarma añoꞌ bʌ ti ñajtʌl yaꞌ ti norte, yicꞌot 
cabʌl yañoꞌ bʌ winicob.

7 Jini chaꞌan, Gog, yom maꞌ chajpan a bʌ. Yom yʌxʌl a 
wo yicꞌot a winicob añoꞌ bʌ ti a joytʌlel. Waꞌchocon a bʌ tiꞌ 
yum. 8  Cheꞌ ñumenix cabʌl qꞌuin mi caj a loqꞌuel tilel. Cheꞌ tiꞌ 
yujtibal cabʌl jabil mi caj a tilel yicꞌot a soldadojob chaꞌan maꞌ 
wochel tiꞌ lumal Israel baqui ñʌchꞌʌl añob, baꞌ chaꞌ tempʌbilob 
tiꞌ lumal ti cabʌl tejclum. 9 Mi caj a tilel yicꞌot cabʌl soldadojob 
muꞌ bʌ caj i coltañet. Cheꞌ bajcheꞌ pꞌʌtʌl bʌ icꞌ mi caj a tilel a 
mʌctan jini lum cheꞌ bajcheꞌ tocal muꞌ bʌ i jubel ti pañimil. 
Bajcꞌʌletla yicꞌot a soldadojob yicꞌot yañoꞌ bʌ a waj coltayajob 
chꞌoyoloꞌ bʌ ti yan tac bʌ lum.

10 Ti jim bʌ ora mi caj i tejchel jontol bʌ a pensar. Mi caj a 
ñaꞌtan a mel jontolil. 11 Mi caj a lon al: Mux c majlel c jisan 
jini tejclum mach bʌ mejlic i coltan i bʌ, baꞌ ñʌchꞌʌl añob, baꞌ 
maꞌanic tsꞌajc tiꞌ joytʌlel baꞌ maꞌanic tsucu taqꞌuin tiꞌ puerta 
tac. 12  Utsꞌat mic chꞌʌm pejtel chuqui tac an i chaꞌan, chaꞌan mi 
cochel tiꞌ yum jini lum, come wʌꞌ chumulob jini israelob tsaꞌ 
bʌ loqꞌuiyob tilel ti yambʌ colem tejclum tac. Wen chumulob 
chaꞌan cabʌlob i wacax yicꞌot i chubʌꞌañob tiꞌ yojlil pañimil baꞌ 
joyolob ti yambʌ tejclum tac. 13  Jini Saba yicꞌot Dedán, yicꞌot 
pejtel jini xchoñoñelob ti Tarsis, yicꞌot xꞌeꞌtelob i chaꞌan mi caj 
i cꞌajtibeñet: ¿Tsaꞌ ba tili a chꞌʌm pejtel jini chubʌꞌañʌl? ¿Tsaꞌ 
ba a tempa cabʌl a winicob chaꞌan maꞌ luꞌ chꞌʌm majlel, yicꞌot 
plata, yicꞌot oro, yicꞌot wacax? cheꞌob.

14 Jini chaꞌan, i yalobil winic, suben Gog ili tꞌan: Lac Yum 
Dios woliꞌ yʌl: Ti jim bʌ ora cheꞌ ñʌchꞌʌl woliꞌ chumtʌl c 
tejclum Israel, mi caj a lon chajpan a bʌ. 15 Mi caj a loqꞌuel 
tilel yaꞌ ti norte yicꞌot bajcꞌʌl a soldadojob. Cabʌl cꞌʌchʌloꞌ bʌ 
mi caj i tilelob yicꞌot cabʌl soldadojob ti guerra. 16  Cheꞌ jini 
mi caj a lon tilel tiꞌ contra c tejclum Israel cheꞌ bajcheꞌ tocal 
muꞌ bʌ i mʌc pañimil. Ti jini cojix bʌ qꞌuin tac mi caj c pʌyet 
tilel tic tejclum. Cheꞌ jini mi caj i cʌñoñob yambʌ tejclumob ti 
pañimil cheꞌ miꞌ qꞌuelob bajcheꞌ mic jisañet. Mi caj i ñaꞌtañob 
chꞌujulon.

17 Lac Yum Dios woliꞌ yʌl: Ti oñiyi tsac tajayet tic tꞌan. Tsac 
sube jini xꞌaltꞌañob c chaꞌan, mi caj c pʌyet tilel tiꞌ contra 
c tejclum Israel cheꞌ ñumenix cabʌl jabil. 18  Ti jimbʌ qꞌuin 
cheꞌ miꞌ tilel Gog i jisan i lumal Israel, mi caj i tejchel i 

tsʌytsʌyñʌyel c pusicꞌal yicꞌot cabʌl c michꞌlel, cheꞌen lac Yum 
Dios. 19 Come tic michꞌlel yicꞌot tiꞌ tsʌytsʌyñʌyel c pusicꞌal 
mi caj c ñijcan i lumal Israel ti jim bʌ qꞌuin. 20 Pejtelel i 
chʌñil colem jaꞌ, yicꞌot xwejlel mut, yicꞌot bʌteꞌel, yicꞌot 
pejtelel lucum, yicꞌot pejtelel añoꞌ bʌ ti pañimil, miꞌ cajelob 
ti tsiltsilñʌyel tic tojlel. Mi caj i jejmel jubel jini wits. Pejtelel 
jini panchꞌen mi caj i yajlel jubel yicꞌot jini chan tac bʌ tsꞌajc. 
Mi caj i yajlel jubel ti lum. 21 Mi caj c pʌy tilel pejtel pañimil 
ti a contra yaꞌ tiꞌ lumal Israel. Mi caj laꞌ wʌlʌc contrajin laꞌ bʌ, 
jujuntiquil tiꞌ contra i yeran, cheꞌen lac Yum Dios. 22  Joñon mi 
caj j contrajiñetla yicꞌot espada, yicꞌot jontol tac bʌ cꞌamʌjel, 
yicꞌot butꞌjaꞌlel, yicꞌot tuñijaꞌ lajal bʌ bajcheꞌ alʌ xajlel, yicꞌot 
cꞌajc, yicꞌot azufre. 23  Cheꞌʌch mi caj c pʌs c ñuclel come 
chꞌujulon. Mi caj cʌcꞌ ti cꞌuxbintel j Cꞌabaꞌ tiꞌ tojlel cabʌl 
tejclum tac. Mi caj i ñaꞌtañob Yumʌlon”. Cheꞌ yom maꞌ suben 
Gog, cheꞌen Dios.

39  I yalobil winic, tsictesan ili wocol tiꞌ contra Gog. 
Suben Gog, jini ñuc bʌ yumʌl ti Mesec yicꞌot ti Tubal: 

“Lac Yum woliꞌ yʌl: Awilan, a contrajon. 2  Mi caj c sʌc jisañet 
yicꞌot wocol. Mi caj c wersa wetsꞌet loqꞌuel ti norte. Mi caj 
c pʌyet tilel tiꞌ wits tac Israel. 3  Mi caj c chilbeñet a weꞌtʌjib 
ti guerra. Mi caj c jisan i yonlel a soldadojob. 4 Yaꞌ tiꞌ wits 
tac Israel mi caj a jisʌntel yicꞌot a soldadojob yicꞌot a waj 
coltayajob chꞌoyoloꞌ bʌ ti cabʌl lum. Mi caj cʌqꞌuet i wenta 
i bʌl i ñʌcꞌ jini jontol tac bʌ bʌteꞌel yicꞌot teꞌlemut ti chajp ti 
chajp yaꞌ ti mateꞌel. 5 Maꞌanic mi caj a wochel ti tejclum yaꞌ 
ti lum. Mi caj a jisʌntel, come joñon tsac chaꞌle tꞌan, cheꞌen 
lac Yum Dios. 6 Mi caj c choc tilel cꞌajc ti Magog, yicꞌot tiꞌ tiꞌil 
jini ñojaꞌ baꞌ ñʌchꞌʌlob. Cheꞌ jini mi caj i ñaꞌtañob Yumʌlon”, 
cheꞌen.

7 Mi caj cʌcꞌ ti tsictiyel jini chꞌujul bʌ j Cꞌabaꞌ tiꞌ tojlel c 
tejclum Israel. Maꞌanix mi caj c chʌn ñusʌbeñob i mul jini 
muꞌ bʌ i pꞌajob. Cheꞌ jini mi caj i ñaꞌtañob ti pejtelel pañimil 
Yumʌlon, Chꞌujulon Bʌ i chaꞌan Israel. 8  Tal i yorajlel mi caj i 
tsꞌʌctʌyel pejtel iliyi. Come jiñʌch ili qꞌuin tsaꞌ bʌ cʌlʌ, cheꞌen 
lac Yum. 9 Pejtel jini chumuloꞌ bʌ ti Israel mi caj i loqꞌuelob 
ti tejclum chaꞌan miꞌ pulob i juloñib yicꞌot i mʌctijib, yicꞌot 
i jalʌjb, yicꞌot i yespada, yicꞌot i lanza. Wucpꞌejl jab mi caj 
i siꞌiñob. 10 Maꞌanix mi caj i chʌn motob tilel i siꞌ ti mateꞌel, 

cojach i yeꞌtijib mi caj i pulob. Cheꞌ jini mi caj i jisʌbeñob i 
chubʌꞌan i contrajob tsaꞌ bʌ i ticꞌlayob. Mi caj i chaꞌ chilbeñob 
chuqui tsiꞌ xujchꞌibeyob ti ñaxan.

11 Ti jim bʌ ora mi caj c chajpʌben Gog baꞌ miꞌ cajel ti 
mujquel yicꞌot i piꞌʌlob tiꞌ lumal Israel, yaꞌ tiꞌ bijlel wits tiꞌ 
tojel i pasibal qꞌuin yaꞌ tiꞌ tiꞌ jini Chʌmen bʌ Ñajb. Mi caj i 
mʌctañob jini yomoꞌ bʌ cꞌaxel yaꞌi, come yaꞌi mi caj i mujquel 
Gog yicꞌot pejtel i winicob. Mi caj i yotsʌbentel i cꞌabaꞌ jini 
lum Jini Joctʌl i chaꞌan i Soldadojob Gog. 12  Wucpꞌejl uw 
jini israelob mi caj i mucob jini chꞌujlelʌl tac chaꞌan miꞌ 
sʌqꞌuesʌntel jini lum. 13  Pejtel jini añoꞌ bʌ ti Israel mi caj i 
mucob. Jiñʌch jumpꞌejl qꞌuin cꞌax tijicña bʌ cheꞌ miꞌ qꞌuejlelob 
ti ñuc c winicob tiꞌ tojlel pejtel pañimil cheꞌ ñuc mic pʌs c 
bʌ, cheꞌen lac Yum Dios. 14 Cheꞌ ñumenix wucpꞌejl uw mi caj 
i waꞌchocoñob winicob chaꞌan mi majlelob i sʌclan i bʌquel i 
contrajob tsaꞌ bʌ cʌleyob ti pañimil, chaꞌan miꞌ mucob, chaꞌan 
miꞌ sʌqꞌuesañob jini lum. 15 Mi caj i cꞌaxelob jini muꞌ bʌ i 
sʌclañob majlel. Yaꞌ baꞌ miꞌ tajbeñob i bʌquel chʌmen bʌ mi 
caj i yʌqꞌuen seña jini taloꞌ bʌ ti wiꞌipat chaꞌan miꞌ mucob 
yaꞌ ti joctʌl am bʌ i cꞌabaꞌ Jini Joctʌl i chaꞌan i Soldadojob 
Gog. 16  Yaꞌan tejclum i cꞌabaꞌ Bajcꞌʌlob. Cheꞌ jini mi caj i 
sʌqꞌuesʌntel jini lum.

17 Jixcu jatet, i yalobil winic, yom maꞌ suben tilel pejtel 
teꞌlemut yicꞌot bʌteꞌel tac ti chajp ti chajp chaꞌan miꞌ 
muchꞌquiñob i bʌ yaꞌ baꞌ tsac chajpʌbeyob i bucꞌbal. Jiñʌch on 
bʌ i bʌl i ñʌcꞌ tsaꞌ bʌ c chajpbeyob yaꞌ ti wits ti Israel. Yaꞌi mi 
caj laꞌ cꞌux weꞌelʌl, mi caj laꞌ jap chꞌichꞌ. 18  Mi caj laꞌ cꞌuxbeñob 
i bʌcꞌtal jini pꞌʌtʌloꞌ bʌ. Mi caj laꞌ japbeñob i chꞌichꞌel jini 
ñucoꞌ bʌ i yeꞌtel ti pañimil. I wentajobʌch tiñʌmeꞌ tac yicꞌot 
i yal, yicꞌot tat chivo, yicꞌot tat wacax laj jujpꞌesʌbil bʌ yaꞌ ti 
Basán. 19 Mi caj laꞌ cꞌux i bʌcꞌtal tac jinto mi laꞌ ñajꞌan. Mi caj 
laꞌ jap chꞌichꞌ jinto mi laꞌ yʌcꞌan, come jiñʌch i bʌl laꞌ ñʌcꞌ tsaꞌ 
bʌ c chajpʌbeyetla. 20 Yaꞌ tic mesa mi caj laꞌ wen ñajꞌan, yicꞌot i 
bʌcꞌtal tac caballo, yicꞌot i yumob, yicꞌot i bʌcꞌtal winicob muꞌ 
bʌ i chaꞌleñob guerra, cheꞌen lac Yum Dios.

21 Mi caj c pʌsbeñob c ñuclel jini tejclumob ti pejtelel 
pañimil. Ti pejtelelob mi caj i ñaꞌtañob cujil meloñel cheꞌ 
mic jisan Gog. 22  Ti jim bʌ ora pejtel jini israelob mi caj i 
ñaꞌtañob i Yumon i Dioson. 23  Pejtel winicob mi caj i ñaꞌtañob 

tsaꞌ cʌjchiyob majlel jini israelob chaꞌan i mul, chaꞌan 
tsiꞌ cʌyʌyoñob cheꞌ bʌ tsiꞌ chañꞌesayob i bʌ tic tojlel. Jini 
chaꞌan tsac mʌyʌ c wut tiꞌ tojlelob. Tsa cʌcꞌʌyob ti jisʌntel 
tiꞌ wenta i contrajob. Tsaꞌ luꞌ chʌmiyob ti espada. 24 Cheꞌʌch 
tsac melbeyob tiꞌ caj i mul chaꞌan tsiꞌ ñusayob c tꞌan. Tsac 
mʌybeyob c wut.

25 Pero lac Yum Dios woliꞌ yʌl: Wʌle mi caj c chaꞌ coltan jini 
tsaꞌ bʌ cʌjchiyob. Mi caj c chaꞌ pʌsbeñob i yutslel c pusicꞌal 
pejtel israelob i pꞌolbaloꞌ bʌ Jacob. Mi caj cʌcꞌ ti cʌjñel chꞌujul 
bʌ j Cꞌabaꞌ. 26  Cheꞌ jini quisintic mi caj i yubiñob chaꞌan tsiꞌ 
cʌyʌyoñob cheꞌ bʌ tsiꞌ chañꞌesayob i bʌ tic tojlel. Ñʌchꞌʌlix 
mi caj i chumtʌlob tic tojlel. Maꞌanix majch mi caj i chʌn 
bʌcꞌtesañob 27 cheꞌ mic locꞌsañob baꞌan i contrajob chaꞌan mic 
chaꞌ muchꞌquiñob tilel tiꞌ lumal. Mi caj c tsictesʌbeñob jini 
chꞌujul bʌ j Cꞌabaꞌ tiꞌ wut pejtel tejclum tac. 28  Cheꞌ jini mi caj i 
ñaꞌtañob i Yumon i Dioson tsaꞌ bʌ c chocoyob majlel ti cʌjchel 
ti ñajt bʌ tejclum tac, come ti pejtelelob mi caj c chaꞌ pʌyob 
tilel tiꞌ lumal. 29 Maꞌanix mi caj c chʌn mʌy c wut tiꞌ tojlelob, 
come jini quEspíritu mi caj i yajñel tiꞌ tojlel Israel”, cheꞌen lac 
Yum Dios.

Jini tsijiꞌ bʌ Templo

40  Cheꞌ ti 10 de abril cheꞌ joꞌpꞌejlix i chaꞌcꞌal (25) jab 
cheꞌ cʌchʌlon lojon, cheꞌ chʌnlujumpꞌejlix (14) jab tsiꞌ 

chiliyob Jerusalén, ti jini jach bʌ ora tsaꞌ cꞌoti i cꞌʌb lac Yum 
baꞌ añon. 2  Dios tsiꞌ pʌyʌyon majlel ti espíritu tiꞌ tojlel Israel. 
Yaꞌi tsiꞌ yʌcꞌʌyon ti chan bʌ wits. Yaꞌi tsaj qꞌuele jumpꞌejl colem 
bʌ otot am bʌ tic tojel. 3 Cheꞌ bʌ tsac lʌcꞌtesa c bʌ tsaj qꞌuele 
juntiquil winic waꞌal tiꞌ tiꞌ Templo. Lajal i wut bajcheꞌ cꞌʌncꞌʌn 
taqꞌuin chucbil i chaꞌan juntꞌujm yʌjyʌx bʌ puy, yicꞌot juntsꞌijt 
metro. 4 Jini winic tsiꞌ subeyon: I yalobil winic, yom maꞌ wen 
qꞌuel pejtelel iliyi. Yom maꞌ wen ñichꞌtan pejtel jini tꞌan. Wen 
acꞌʌ ti a pusicꞌal pejtel jini muꞌ bʌ c pʌsbeñet, come tsac 
pʌyʌyet tilel chaꞌan maꞌ qꞌuel. Pejtel chuqui tac maꞌ qꞌuel yom 
maꞌ chaꞌ subeñob jini israelob.

5 Tiꞌ pat jini Templo an jumpꞌejl wen chan bʌ tsꞌajc. Jini 
pꞌisoñib chucbil bʌ i chaꞌan jini winic an uxpꞌejl metro i 
tamlel. Tsiꞌ pꞌisi i chanlel jini tsꞌajc, uxpꞌejl metro yicꞌot 
lujumpꞌejl centímetro, lajal i pimlel. 6 Ti wiꞌil jini winic tsiꞌ 

pʌyʌyon majlel baꞌan i tiꞌ tsꞌajc am bʌ tiꞌ tojel i bʌjlibal qꞌuin. 
Tsaꞌ letsiyon ti wucquejplel jini tecꞌoñib chaꞌan mi cochel 
lojon yaꞌ tiꞌ yochib. Jini winic tsiꞌ pꞌisi i xujc jini i tiꞌ, uxpꞌejl 
metro yicꞌot lujumpꞌejl centímetro. 7-12  Cheꞌ bʌ tsaꞌ ñumiyon 
yaꞌ ti corredor, tsaj qꞌuele an uxpꞌejl tsalʌl, ti jujunwejl chaꞌan 
xcʌntayajob. Ti jujumpꞌejl tsalʌl an uxpꞌejl metro i xujc ti 
jujunwejl. An ojlil i yuxpꞌejl metro ti yojlil tac. Tiꞌ tojel jini 
tsalʌl tac an jujumpꞌejl tsꞌajc am bʌ ojlil metro i chanlel yicꞌot 
ojlil metro tiꞌ joytʌlel. Ti junwejlel jini tsalʌl tac an jujumpꞌejl 
i tiꞌ tac am bʌ chʌmpꞌejl metro i ñajtlel. Miꞌ yochel baꞌan 
jumpꞌejl corredor am bʌ joꞌpꞌejl metro i xujc, an tac bʌ i yoyel, 
jumpꞌejl metro bʌ i ñuclel. Yaꞌ tiꞌ junwejl jini corredor an 
yambʌ tsalʌl am bʌ joꞌpꞌejl metro i tamlel yicꞌot ojlil i wucpꞌejl 
metro i xujc.

13 Cheꞌ jaꞌel tsiꞌ pꞌisi tiꞌ pam jini corredor yicꞌot ti yambʌ 
junwejl an ojlil i yuxlujumpꞌejl (12 1/2) metro. 14 Tsiꞌ pꞌisi jaꞌel 
i chanlel i yoyel am bʌ ti jujunwejl jini corredor, an lujumpꞌejl 
i chaꞌcꞌal metro. 15 Tiꞌ tojel i tiꞌ jini otot cꞌʌlʌl tiꞌ tojel yambʌ 
junwejl i tiꞌ, an joꞌpꞌejl i chaꞌcꞌal (25) metro. 16 An alʌ ventana 
tac yaꞌ tiꞌ jujuntsajl yicꞌot tiꞌ joytʌlel jini otot, yicꞌot tiꞌ joytʌlel 
tac jini corredor. Ti jujumpꞌejl poste an i yejtal tac i yopol 
chꞌib.

17 Tsiꞌ pʌyʌyon ochel ti patio am bʌ tiꞌ pat. Yaꞌ tac an 
tsꞌajquibil bʌ bij. An lujumpꞌejl i chaꞌcꞌal (30) tsalʌl tiꞌ joytʌlel 
jini patio tsuyul jach yicꞌot jini tsꞌajc. 18  Jiñʌch tsꞌajquibil bʌ 
bij am bʌ ti yebal. Lajal miꞌ loqꞌuel i ñuclel ti patio bajcheꞌ 
yambʌ bij. 19 Tsiꞌ pꞌisi i ñajtlel i patiojlel jini Templo. An joꞌpꞌejl 
i yuxcꞌal (45) metro am bʌ tiꞌ pam.

20 Cheꞌ jaꞌel tsiꞌ pꞌisi jini corredor muꞌ bʌ i cꞌaxel yaꞌ tiꞌ tojel 
jini norte. 21 An uxpꞌejl tsalʌl tac ti jujunwejl. Lajal i pꞌisol 
bajcheꞌ jini am bʌ tiꞌ pasibal qꞌuin, an joꞌpꞌejl i chaꞌcꞌal metro 
i ñajtlel yicꞌot ojlil i yuxlujumpꞌejl metro i xujc. 22  Jini ventana 
tac yicꞌot i yarcayojlel, yicꞌot jini palmera tac, lajalʌch 
bajcheꞌ jini am bʌ yaꞌ tiꞌ tojel i pasibal qꞌuin. Yicꞌot wucpꞌejl 
quejpʌctic bʌ baꞌ mi lac letsel majlel cꞌʌlʌl mi laj cꞌotel baꞌan i 
puertajlel jini corredor. 23  I puertajlel jini patio am bʌ tiꞌ tojel 
norte lajalʌch bajcheꞌ am bʌ tiꞌ pasibal qꞌuin, cheꞌ mi laj cꞌaxel 
ti corredor chaꞌan mi laj cꞌotel ti tsꞌajc am bʌ ti mal. I ñajtlel 
jiñʌch lujumpꞌejl i yuxcꞌal (50) metro.

24 Tsiꞌ pʌyʌyon majlel yaꞌ tiꞌ puertajlel am bʌ ti sur. Tsaꞌ caji 
i pꞌis tac i corredorlel. Lajalʌch bajcheꞌ yan tac bʌ. 25 An tac 
i ventanajlel tiꞌ joytʌlel jini corredor yicꞌot i tiꞌ baqui miꞌ 
yochelob. I ñajtlel jiñʌch joꞌpꞌejl i chaꞌcꞌal metro. Jixcu i xujc 
jiñʌch ojlil i yuxlujumpꞌejl metro. 26 An wucpꞌejl quejpʌctic bʌ 
baꞌ mi lac letsel. An tac i yejtal i yopol chꞌib ti jujunwejl. 27 Cheꞌ 
mi lac ñumel ti corredor chaꞌan mi laj cꞌaxel yaꞌ ti patio am bʌ 
tiꞌ mal, mi lac taj i tsꞌajquil yicꞌot jini corredor muꞌ bʌ i cꞌotel 
yaꞌ ti patio am bʌ ti mal. I ñajtlel jiñʌch lujumpꞌejl i yuxcꞌal 
(50) metro.

28  Ti wiꞌil tsiꞌ pʌyʌyon majlel yaꞌ tiꞌ tsꞌajquil am bʌ tiꞌ mal 
yicꞌot ti corredor am bʌ ti sur. Tsiꞌ pꞌisi jini corredor am bʌ ti 
sur, lajal jach i pꞌisol bajcheꞌ yan tac bʌ. 29-30 I tsalʌl tac i yoyel 
tac yicꞌot i tiꞌ yicꞌot i corredor junlajal i pꞌisol bajcheꞌ yan tac 
bʌ, yicꞌot i ventanajlel an tac bʌ tiꞌ tsꞌajquil tac. I ñajtlel jiñʌch 
joꞌpꞌejl i yuxcꞌal (45) metro. I xujc jiñʌch ojlil i yuxlujumpꞌejl 
(12 1/2) metro. 31 Pero mach lajalic baꞌ quejpʌctic, come an 
waxʌcquejp. An tac tsꞌijbubil i yejtal chꞌib yaꞌ tiꞌ yoyel lajal 
bajcheꞌ ti yan tac bʌ.

32  Tsiꞌ pʌyʌyon ñumel ti patio cꞌʌlʌl tiꞌ tiꞌ baꞌ miꞌ pasel qꞌuin. 
Lajal jach i pꞌisol bajcheꞌ yan tac bʌ. 33 I tsalʌl tac yicꞌot i 
yoyel tac yicꞌot i corredor lajal bajcheꞌ yan tac bʌ. An tac 
i ventanajlel tiꞌ tsꞌajquil yicꞌot tiꞌ tiꞌ. I ñajtlel jiñʌch joꞌpꞌejl 
i yuxcꞌal metro. I ñuclel jiñʌch ojlil i yuxlujumpꞌejl metro. 
34 Jini corredor baꞌ miꞌ yochelob an tiꞌ tojel jini patio, am bʌ 
ti jumpat. An tac i yopol chꞌib yaꞌ tiꞌ yoyel. An wʌcquejp baꞌ 
mi lac letsel. 35 Tsiꞌ pʌyʌyon majlel yaꞌ ti yambʌ i tiꞌ am bʌ ti 
norte. Lajal jach i pꞌisol bajcheꞌ yan tac bʌ. 36 Pejtelel i tsalʌl 
tac, yicꞌot i yoyel tac, yicꞌot i corredor, junlajal bajcheꞌ yan tac 
bʌ. I ñajtlel jiñʌch joꞌpꞌejl i yuxcꞌal metro. I xujc jiñʌch ojlil i 
yuxlujumpꞌejl metro. 37 I corredor an tiꞌ tojel jini patio am bʌ 
ti jumpat. An tac tsꞌijbubil i yejtal chꞌib ti jujunwejl i tsꞌajquil. 
An waxʌcquejp baꞌ mi lac letsel.

38  An jumpꞌejl tsalʌl muꞌ bʌ i jajmel baꞌ miꞌ pojquel jini 
pulbil bʌ majtañʌl tac. 39 Yaꞌ baꞌ mi la cochel ti puerta yaꞌan 
chaꞌpꞌejl mesa ti junwejl, yambʌ chaꞌpꞌejl ti yambʌ junwejl. 
Jiñʌch muꞌ bʌ i cꞌʌjñel cheꞌ miꞌ tsʌnsʌntel jini alʌcꞌʌl tac muꞌ 
bʌ i pulel chaꞌan i ñusʌntel mulil. 40 Yaꞌ ti junwejl, yaꞌ baꞌan 
jini quejpʌctic bʌ tiꞌ tojel norte yaꞌan yambʌ chaꞌpꞌejl mesa, 

yicꞌot tiꞌ junwejlel jini puerta an jaꞌel yambʌ chaꞌpꞌejl mesa. 
41 Chʌnchʌmpꞌejl tac yaꞌan ti jujunwejl i tiꞌ, chʌmpꞌejl ti mal, 
yicꞌot chʌmpꞌejl ti pat. Miꞌ cꞌʌjñel tac chaꞌan miꞌ chajpʌntel 
jini majtañʌl*. 42  Cheꞌ jaꞌel an chʌmpꞌejl mesa melbil tac bʌ 
ti xajlel. Jiñʌch 75 centímetro i tamlel yicꞌot i ñuclel, an 50 
centímetro i chanlel. Yaꞌ tiꞌ pam miꞌ yʌjqꞌuel tac jini muꞌ bʌ 
i cꞌʌjñel chaꞌan miꞌ tsʌnsʌntel jini majtañʌl. 43 Yaꞌ tiꞌ mal an 
tac i jocꞌlib tiꞌ joytʌlel. Yaꞌ tiꞌ pam jini mesa miꞌ yʌjqꞌuel jini 
weꞌelʌl chaꞌan majtañʌl.

44 Yaꞌan chaꞌpꞌejl tsalʌl tiꞌ tꞌejl jini patio am bʌ ti mal, 
jujumpꞌejl tiꞌ tꞌejl jini puerta am bʌ ti norte, muꞌ bʌ i jajmel 
tiꞌ tojel sur, jini yambʌ yaꞌ tiꞌ tꞌejl jini puerta am bʌ ti sur 
muꞌ bʌ i jajmel tiꞌ tojel jini norte. 45 Tsiꞌ subeyon: Ili tsalʌl 
am bʌ ti norte i chaꞌañʌch jini motomajob muꞌ bʌ i cʌntañob 
jini Templo. 46 Jixcu ili am bʌ ti sur jiñʌch chaꞌan motomajob 
muꞌ bʌ i cʌntañob jini pulʌntib*. Jiñʌch i yalobilob Sadoc, i 
pꞌolbaloꞌ bʌ Leví. Jiñob jach mi mejlel i melbeñob i yeꞌtel lac 
Yum. 47 Tsiꞌ pꞌisi jini patio am bʌ ti mal, jiñʌch lujumpꞌejl i 
yuxcꞌal metro i ñajtlel. Junlajal jach tiꞌ chʌnxujclel. Tiꞌ tojel 
jini otot yaꞌan jini pulʌntib am bʌ tiꞌ tojel jini Templo.

48-49 Tsiꞌ pʌyʌyon majlel tiꞌ tiꞌ jini Templo. An lujunquejp muꞌ 
bʌ i letsel ti patio am bʌ ti mal chaꞌan miꞌ cꞌotel ti Templo. 
An i tsꞌajquil ti jujunwejl, ojlil i yuxpꞌejl metro i pimlel. An 
wucpꞌejl metro i ñuclel i tiꞌ. Jixcu tiꞌ tsꞌejtʌlel tac i tsꞌajquil, 
ojlil i chaꞌpꞌejl metro i pimlel. Jini corredor baꞌ mi la cochel 
jiñʌch lujumpꞌejl metro i xujc yicꞌot wʌcpꞌejl metro i tamlel.

41  Ti wiꞌil jini winic tsiꞌ pʌyʌyon ochel ti colem bʌ i mal 
jini Templo. Tsiꞌ pꞌisi i yoyel tac am bʌ tiꞌ tiꞌ, uxpꞌejl 

metro i xujc, junlajal tiꞌ chʌn xujclel. 2  Jini corredor baꞌ mi 
la cochel an joꞌpꞌejl metro i xujc yicꞌot ojlil i yuxpꞌejl metro 
i ñajtlel. Jini colem bʌ i mal Templo an juncꞌal metro yicꞌot 
lujumpꞌejl metro i xujc. 3 Cheꞌ jini tsaꞌ majli baꞌan jini tsalʌl 
am bʌ ti mal. Tsiꞌ pꞌisi i yoyel tac am bʌ tiꞌ tiꞌ, jiñʌch jumpꞌejl 
metro i xujc. Uxpꞌejl metro jini i tiꞌ. An ojlil i chʌmpꞌejl metro 
i tamlel jini corredor am bʌ tiꞌ tojel i tiꞌ. 4 Tiꞌ chʌnxujclel jini 
tsalʌl an lujumpꞌejl metro. Tsiꞌ subeyon: Iliyi jiñʌch Cꞌax* 
Chꞌujul bʌ Ajñibʌl, cheꞌen.

5 Wiꞌil tsiꞌ pꞌisi i tsꞌajquil Templo. An uxpꞌejl metro i pimlel. 
An tac tsalʌl tiꞌ joytʌlel yaꞌ ti jumpat. Ti jujumpꞌejl tsalʌl 

an chaꞌpꞌejl metro i xujc. 6 An uxlajm jini otot. Ti jujunlajm 
lujumpꞌejl i chaꞌcꞌal (30) tsalʌl tac. Pejtel jini tsalʌl tac mach 
ñʌpꞌʌlic ti tsꞌajc. Tsiꞌ chꞌʌmʌ i wersa tiꞌ cucujlel. 7 Ti jujunlajm 
ñumen an i xujc bajcheꞌ jini am bʌ ti yebal. Yaꞌ tiꞌ tꞌejl 
Templo an quejpʌctic bʌ muꞌ bʌ i letsel ti chaꞌlajmlel yicꞌot ti 
uxlajmlel. 8  Tsaj qꞌuele melbil jini Templo ti quepel bʌ tsꞌajc. 
Jini tsalʌl tac an tac bʌ ti yebal tsaꞌ loqꞌui uxpꞌejl metro ti 
terraza. 9 An ojlil i yuxpꞌejl metro i pimlel jini tsꞌajc am bʌ tiꞌ 
pat jini tsalʌl tac. Cheꞌ jini an ojlil i yuxpꞌejl metro cꞌʌlʌl tiꞌ tiꞌ 
terraza, cheꞌ lajal ti jujunwejl. 10 Cheꞌ mi lac loqꞌuel ti terraza 
lujumpꞌejl metro an yambʌ juntsolom tsalʌl tac yaꞌ ti jujunwejl 
Templo. Yaꞌ tac an ti patio yicꞌot ti mal. 11 An chaꞌpꞌejl i tiꞌ jini 
tsalʌl tac am bʌ ojlil i yuxpꞌejl metro i xujc. Jumpꞌejl i tiꞌ an tiꞌ 
tojel norte, yambʌ an tiꞌ tojel sur.

12  An colem otot baꞌ miꞌ bʌjlel qꞌuin am bʌ tiꞌ tojel i patiojlel 
Templo. An joꞌlujumpꞌejl i chaꞌcꞌal (35) metro i xujc yicꞌot 
joꞌpꞌejl i yuxcꞌal (45) metro i tamlel. Ojlil i yuxpꞌejl metro 
i pimlel i tsꞌajquil tac. 13-14 Tsiꞌ pꞌisi jaꞌel jini Templo yicꞌot i 
patiojlel am bʌ tiꞌ joytʌlel. An lujumpꞌejl i yuxcꞌal (50) metro 
tiꞌ chʌnxujclel. 15 Cheꞌ lajal i pꞌisol jini colem otot am bʌ tiꞌ 
bʌjlibal qꞌuin yicꞌot chaꞌpꞌejl i tsꞌajquil.

16 Laj tepꞌbil ti teꞌ jini colem bʌ i mal jini Templo, yicꞌot jini 
Chꞌujul* bʌ Ajñibʌl, yicꞌot jini corredor baꞌ mi la cochel. Ti 
yuxpꞌejlel tsalʌl an tac ventana muꞌ bʌ i yochel tiꞌ tsꞌajquil. I 
tsꞌajquil am bʌ tiꞌ mal Templo tepꞌbil tac tiꞌ chan yicꞌot ti yebal 
jini ventana tac. 17-18  Tepꞌbil jaꞌel yaꞌ tiꞌ chanlel i tiꞌ jini Chꞌujul 
bʌ Ajñibʌl. Chꞌʌlbil i tsꞌajquil tiꞌ yejtal ángelob am bʌ chaꞌpꞌejl 
i wut ti jujuntiquil. Ti chajp tac an i yejtal chꞌib yicꞌot i yejtal 
ángelob. 19-20 Yaꞌ ti junwejlel jini chꞌib an winic sujtem bʌ i wut 
ti tojel, yaꞌ ti yambʌ junwejl an i wut bajlum woli bʌ i qꞌuel 
jini chꞌib. Cheꞌ lajal tiꞌ joytʌlel jini Templo.

21 An i yoyel tac i tiꞌ Templo, junlajal tiꞌ chʌnxujclel. Yaꞌan 
pulʌntib tiꞌ tojel jini Chꞌujul bʌ Ajñibʌl melbil bʌ ti teꞌ. 22  An 
jumpꞌejl metro i xujc, tiꞌ chʌnxujclel. Ojlil i chaꞌpꞌejl metro 
i chanlel. Melbil ti teꞌ i buchlib yicꞌot i xujc. Tsiꞌ subeyon: 
Jiñʌch i mesa lac Yum, cheꞌen. 23  An chaꞌlajm i puertajlel 
jini colem bʌ i mal Templo yicꞌot jini Chꞌujul bʌ Ajñibʌl. 
24 Ti jujumpꞌejl i puertajlel an chaꞌqꞌuejl i majc. 25 Chꞌʌlbil 
i puertajlel Templo ti yejtal ángelob yicꞌot tiꞌ yejtal chꞌib 

cheꞌ bajcheꞌ i tsꞌajquil. An i jol jini corredor baꞌ mi la cochel, 
melbil ti teꞌ. 26 An ventana tac tiꞌ tsꞌajquil yicꞌot i yejtal chꞌib ti 
jujunwejl jini corredor baꞌ mi la cochel, yicꞌot ti corredor tac 
am bʌ tiꞌ tꞌejl Templo, yicꞌot tiꞌ jol baꞌ mi la cochel.

42  Jini winic tsiꞌ pʌyʌyon loqꞌuel ti Templo. Tsiꞌ chaꞌ 
pʌyʌyon ochel ti patio am bʌ ti mal yaꞌ baꞌan jini 

tsalʌl tac am bʌ ti norte baꞌan yambʌ otot. 2  An i tamlel ili 
otot lujumpꞌejl i yuxcꞌal (50) metro, yicꞌot joꞌpꞌejl i chaꞌcꞌal 
(25) i xujc. 3 Jini tsalʌl tsolol tac bʌ yaꞌ ti jini otot jiñʌch i 
tsꞌajquil am bʌ tiꞌ mal jini patio. An uxlajm jini tsalʌl tac am 
bʌ tiꞌ tojel jini patio yaꞌ ti jumpat. Jini patio am bʌ ti junwejl 
an lujumpꞌejl metro i xujc. 4 Tiꞌ tojel jini tsalʌl tac an juntsꞌijt 
bij am bʌ joꞌpꞌejl metro i ñuclel, cheꞌ lujumpꞌejl i yuxcꞌal metro 
i ñajtlel. I puertajlel an tiꞌ tojel norte. 5 Jini tsalʌl tac am bʌ 
ti chan chꞌochꞌoc tac jach, come ñumen ñuc jini bij tac an tac 
bʌ tiꞌ tojel. 6 Uxlajm jini otot. Cheꞌ jaꞌel maꞌanic i cucujlel cheꞌ 
bajcheꞌ am bʌ yaꞌ ti patio am bʌ ti jumpat. Ñumen chꞌochꞌoc 
tac jini am bʌ yaꞌ ti chan, ñuc tac jini am bʌ ti ojlil yicꞌot am 
bʌ ti yebal.

7-8  Jini tsꞌajc jini am bʌ ti jumpat tiꞌ tojel jini tsalʌl tac cꞌotem 
tiꞌ patiojlel am bʌ ti jumpat an joꞌpꞌejl i chaꞌcꞌal metro i tamlel. 
Pero i tamlel jini tsalʌl tac yaꞌ bʌ an tiꞌ patiojlel ti jumpat 
jiñʌch lujumpꞌejl i yuxcꞌal metro. 9-10 Ti yebal jini tsalʌl tac 
an jumpꞌejl i tiꞌ tiꞌ tojel i pasibal qꞌuin chaꞌan majqui jach miꞌ 
yochelob tilel yaꞌ tiꞌ patiojlel am bʌ ti jumpat. Yaꞌ tiꞌ junwejlel 
Templo an yambʌ otot am bʌ chaꞌlajm jini tsalʌl tac tiꞌ tojel 
jini sur. An tiꞌ yojlil Templo yicꞌot jini patio am bʌ ti jumpat. 
11 Jini corredor am bʌ tiꞌ tojel lajalʌch i tamlel yicꞌot i ñuclel 
bajcheꞌ jini corredor am bʌ tiꞌ tojel jini norte, lajalʌch i pꞌisol. 
Cheꞌ jaꞌel i yochib yicꞌot i loqꞌuib junlajalʌch. 12  An i puertajlel 
jini patio ti jumpat ti tojel baꞌ miꞌ pasel qꞌuin.

13 Tsiꞌ subeyon: Chꞌujulʌch jini tsalʌl tac am bʌ ti norte ti sur 
yaꞌ bʌ an tiꞌ tojel jini patio chaꞌan Templo. Jini motomajob i 
chaꞌan lac Yum mi caj i cꞌuxob jini majtañʌl tac yaꞌi. Yaꞌʌch 
mi caj i yʌcꞌob jini majtañʌl tac chaꞌan i ñusʌntel mulil, come 
chꞌujulʌch ili tsalʌl tac. 14 Cheꞌ miꞌ loqꞌuelob ti Chꞌujul bʌ 
Ajñibʌl jini motomajob, yom miꞌ qꞌuextañob i pislel chaꞌan 
mi mejlel i majlel ti patio ti jumpat. Miꞌ cʌyob i bujc chaꞌan 

motomajil come chꞌujul tac jini bujcʌl. Mi caj i xojob yambʌ i 
bujcob. Cheꞌ jini mi mejlel i ñochtañob winicob.

15 Cheꞌ bʌ tsaꞌ ujti i pꞌisben i mal jini otot jini winic, tsiꞌ 
pʌyʌyon majlel ti corredor am bʌ tiꞌ tojel i pasibal qꞌuin. 
Tsiꞌ laj pꞌisi tiꞌ joytʌlel Templo yicꞌot patio. 16-20 Junlajal ti 
chʌnxujclel. An lujuncꞌal yicꞌot lujumpꞌejl i yuxcꞌal (250) 
metro ti jujunxujc. An i tsꞌajquil tiꞌ joytʌlel, chaꞌan tꞌoxol miꞌ 
yajñel jini chꞌujul bʌ yicꞌot jini mach bʌ an taquic ti tejclum.

I ñuclel lac Yum tsaꞌ bujtꞌi yaꞌ ti Templo

43  Ti wiꞌil tsiꞌ pʌyʌyon majlel yaꞌ ti corredor baꞌ mi lac 
ñumel tiꞌ tsꞌajquil am bʌ tiꞌ pasibal qꞌuin. 2  Awilan i 

ñuclel i Dios Israel tsaꞌ loqꞌui tilel tiꞌ pasibal qꞌuin. Lajalʌch 
i tꞌan cheꞌ bajcheꞌ juꞌucña bʌ cabʌl jaꞌ. Sʌcleman jini pañimil 
chaꞌan i ñuclel. 3 Lajalʌch jini tsaꞌ bʌ j qꞌuele cheꞌ bajcheꞌ 
tsaj qꞌuele jini tilem bʌ ti Dios yaꞌ ti ñoj jaꞌ i cꞌabaꞌ Quebar 
yicꞌot yaꞌ ti Jerusalén cheꞌ bʌ tsaꞌ tili i jisan jini tejclum. Tsac 
pʌcchoco c bʌ tiꞌ tojel. 4 Awilan i ñuclel lac Yum tsaꞌ ochi yaꞌ 
tiꞌ tiꞌ jini Templo am bʌ ti tojel i pasibal qꞌuin. 5 Jini i yEspíritu 
lac Yum tsiꞌ pʌyʌyon ochel yaꞌ tiꞌ mal jini patio. Awilan i 
ñuclel lac Yum tsaꞌ bujtꞌi yaꞌ ti Templo.

I ley jini Templo
6 Cheꞌ jini tsa cubi i Tꞌan lac Yum yaꞌ ti mal Templo woli i 

pejcañon. Yaꞌto waꞌal tic tꞌejl jini tsaꞌ bʌ i pꞌisi Templo. 7 Lac 
Yum tsiꞌ subeyon: Jatet i yalobilet bʌ winic, ili woli bʌ a qꞌuel 
jiñʌch baꞌan c buchlib, yaꞌ baqui mi cʌcꞌ jini coc, yicꞌot yaꞌ 
baqui mic chaꞌlen chumtʌl quicꞌot israelob cꞌʌlʌl ti pejtelel 
ora. Maꞌanix baqui ora mi caj i chʌn bibꞌesañob jini chꞌujul 
bʌ j Cꞌabaꞌ jini israelob yicꞌot yumʌlob. Maꞌanix mi caj i chʌn 
chꞌujutesañob dios tac yicꞌot i yejtal tac i reyob. 8  Come tsiꞌ 
tsuyuyob i yotlel tac dios tac yaꞌ tic Templo. Jumpꞌejl jach i 
tsꞌajquil tiꞌ yojlil tsiꞌ meleyob. Tsiꞌ chꞌujutesayob i diosteꞌ tac. 
Maꞌanic tsiꞌ pꞌisiyob ti wenta jini chꞌujul bʌ j Cꞌabaꞌ, come tsiꞌ 
meleyob chuqui tac jontol. Jini chaꞌan tsac junyajlel jisayob tic 
michꞌajel. 9 Jini chaꞌan wʌle ñajt mi caj c chocbeñob i diosteꞌ 
tac yicꞌot i yejtal tac i reyob. Cheꞌ jini mi caj c chumtʌl tiꞌ 
tojlelob ti pejtelel ora.

10 Jini chaꞌan jatet i yalobilet bʌ winic, pʌsbeñob ili i yejtal 
Templo pejtelel israelob. Laꞌ i chaꞌleñob quisin chaꞌan i mul 
cheꞌ miꞌ qꞌuelob i planojlel Templo. 11 Mi tsaꞌʌch i chaꞌleyob 
quisin chaꞌan pejtelel chuqui tac tsiꞌ meleyob, yom maꞌ 
subeñob chuqui i sujmlel i yejtal Templo cheꞌ bajcheꞌ an, yicꞌot 
baꞌ miꞌ yujtel loqꞌuel yicꞌot ochel, yicꞌot pejtelel bajcheꞌ melbil 
tac. Tsictesʌbeñob tiꞌ tojlelob chaꞌan miꞌ chʌcʌ ñaꞌtañob i 
yejtal yicꞌot chaꞌan miꞌ pꞌisob ti wenta, chaꞌan cheꞌ jini miꞌ 
melob ti pejtelel cheꞌ bajcheꞌ tsꞌijbubil. 12  Jiñʌch ili mandar 
chaꞌan Templo: Cꞌax Chꞌujulʌch miꞌ yajñel yaꞌ tiꞌ pam jini wits, 
yicꞌot yaꞌ tiꞌ mal tac jini Templo, yicꞌot tiꞌ joytʌlel. Awilan 
jiñʌch ili mandar chaꞌan jini Templo.

13 Jiñʌch i pꞌisol jini pulʌntib: I buchlib an ojlil metro i 
chanlel. An i pam am bʌ juncꞌal centímetro i xujc. I joytʌlel 
jiñʌch ojlil metro. Pejtelel iliyi jiñʌch i pꞌisol bajcheꞌ an jini 
pulʌntib. 14 Cꞌʌlʌl baꞌ jaxʌl jini buchlib ti pam jini lum yicꞌot 
yaꞌ ti yebal an jumpꞌejl metro. Ñumen ti ojlil metro i ñuclel 
jini i buchlib cheꞌ bajcheꞌ jini pulʌntib. An chaꞌpꞌejl metro i 
chanlel ili pulʌntib.

15 Yaꞌ ti chan miꞌ chaꞌ letsel yicꞌot yambʌ chaꞌpꞌejl metro 
melbil bʌ yaꞌ tiꞌ pam. Yaꞌ tiꞌ pam jini pulʌntib an chʌmpꞌejl 
i xulub. 16 Wʌcpꞌejl metro i tamlel jini pulʌntib. Junlajal jach 
ti chʌnxujclel. 17 Jini ajñibʌl baꞌan i pam jini pulʌntib an 
wucpꞌejl metro i ñajtlel, junlajal jach ti chʌnxujclel. I pimlel i 
tiꞌil cheꞌ bajcheꞌ joꞌpꞌejl i chaꞌcꞌal centímetro. I buchlib i pam 
jini pulʌntib an i quejp tiꞌ joytʌlel cheꞌ bajcheꞌ ojlil metro. An 
quejpʌctic bʌ baꞌ miꞌ letselob yaꞌ ti tojel i pasibal qꞌuin.

18  Cheꞌ jini tsiꞌ subeyon: Jatet i yalobilet bʌ winic, woliꞌ 
yʌl jini lac Yum Dios: “Jiñʌch bajcheꞌ yom mi laꞌ mel jini 
pulʌntib cheꞌ baqui ora mi caj laꞌ mel chaꞌan yaꞌi mi laꞌ pul 
majtañʌl yicꞌot mi laꞌ becꞌ jini chꞌichꞌ. 19 Jini motomajob i 
piꞌʌloꞌ bʌ Sadoc, jini c winicob yom miꞌ yʌqꞌuentelob juncojt 
alʌ tat wacax chaꞌan miꞌ tsʌnsʌntel chaꞌan i tojol mulil. 
20 Yom maꞌ chucben lamital i chꞌichꞌel chaꞌan maꞌ wʌcꞌ yaꞌ tiꞌ 
chʌnwejlel i xujc jini pulʌntib, yicꞌot ti chʌnwejlel i xujc baꞌ 
miꞌ cꞌajob i yo, yicꞌot tiꞌ joytʌlel i tiꞌil tac. Cheꞌʌch bajcheꞌ jini 
maꞌ sʌqꞌuesan. 21 Ti wiꞌil yom maꞌ pʌy tilel jini alʌ tat wacax 
chaꞌan bʌ mulil chaꞌan maꞌ pul ti pam Templo cheꞌ bajcheꞌ 
an ti mandar.

22  Ti yijcꞌʌlal yom maꞌ tsʌnsan juncojt i tat chivo mach bʌ 
anic i cꞌamʌjel mi i lojwel chaꞌan i tojol mulil. Cheꞌ jaꞌel yom 
mi laꞌ sʌqꞌuesan jini pulʌntib cheꞌ bajcheꞌ tsaꞌ laꞌ sʌqꞌuesa tiꞌ 
chꞌichꞌel jini alʌ tat wacax. 23  Cheꞌ baqui ora miꞌ yujtel a wʌcꞌ 
jini majtañʌl, yom maꞌ tsʌnsan yambʌ juncojt alʌ tat wacax 
yicꞌot juncojt wen cꞌocꞌ bʌ tat tiñʌmeꞌ mach bʌ wis anic i 
cꞌamʌjel mi i lojwelic. 24 Cheꞌ jini yom maꞌ wʌcꞌ tiꞌ tojlel lac 
Yum. Jini motomajob an tiꞌ wenta chaꞌan miꞌ yotsʌbeñob i 
yʌtsꞌmil. Cheꞌ jini miꞌ yʌcꞌob chaꞌan i majtan lac Yum. 25 Cꞌʌlʌl 
tiꞌ wucpꞌejlel qꞌuin, ti jujumpꞌejl sʌcꞌajel yom maꞌ tsʌnsan 
jujuncojt i tat chivo, yicꞌot juncojt alʌ tat wacax, yicꞌot juncojt 
tat tiñʌmeꞌ, mach bʌ anic i cꞌamʌjel mi i lojwel. 26 Cꞌʌlʌl ti 
wucpꞌejl qꞌuin yom miꞌ chʌn tsʌnsʌntel jini majtañʌl chaꞌan 
mulil yaꞌ ti pulʌntib, chaꞌan cheꞌ jini miꞌ sʌqꞌuesʌntel. 27 Cheꞌ 
tiꞌ waxʌcpꞌejlel qꞌuin yicꞌot cꞌʌlʌl ti yan tac bʌ qꞌuin anix tiꞌ 
wenta jini motomajob chaꞌan miꞌ tsʌnsañob jini laꞌ wofrenda 
chaꞌan pulbil tac bʌ majtañʌl, yicꞌot chaꞌan bʌ i ñʌchꞌtʌlel 
laꞌ pusicꞌal. Cheꞌ jini mi caj c chꞌʌmetla tic wenta”, cheꞌen lac 
Yum Dios.

44  Cheꞌ jini tsiꞌ chaꞌ pʌyʌyon majlel yaꞌ ti corredor am 
bʌ tiꞌ tojel baꞌ miꞌ pasel qꞌuin, pero tsaj qꞌuele ñupꞌul. 

2  Lac Yum tsiꞌ subeyon: Ñupꞌul mi caj i yajñel i tiꞌ. Maꞌanic 
mi caj i jajmel. Mi juntiquilic winic mi caj i yochel, come 
joñon jini Yumʌlon, i Dioson Israel, tsaꞌix ochiyon ilayi. Jini 
chaꞌan ñupꞌul mi caj i cꞌʌlʌl ajñel. 3 Cojach jini ñuc bʌ an bʌ i 
yeꞌtel mi caj i buchtʌl tiꞌ mal corredor chaꞌan miꞌ cꞌuxob waj 
tic tojlel. Pero cojach yaꞌ ti corredor mi caj i yochel i loqꞌuel, 
cheꞌen lac Yum.

4 Cheꞌ jini tsiꞌ chaꞌ pʌyʌyon majlel yaꞌ tiꞌ tiꞌ jini Templo am bʌ 
ti norte. Tsaj can qꞌuele Templo. Tsaꞌ bujtꞌi tiꞌ ñuclel lac Yum. 
Joñon tsac pʌcchoco c bʌ ti lum. 5 Tsiꞌ subeyon lac Yum: Jatet 
i yalobilet bʌ winic, wen ñichꞌtan pejtelel iliyi, yicꞌot wen 
qꞌuele bajcheꞌ tac an. Cheꞌ jaꞌel yom maꞌ wen ñichꞌtan pejtel 
jini mandar bajcheꞌ yom i cʌntʌntel c Templo. Yom wen cꞌajal 
a chaꞌan majqui mi mejlel ti ochel ti Templo, yicꞌot majqui 
ticꞌbil. 6 Cheꞌ jaꞌel subeñob jini israelob muꞌ bʌ i chañꞌesañob 
i bʌ: “Cheꞌʌch woliꞌ yʌl lac Yum Dios: Jasʌlix tsaꞌ laꞌ mele ti 
ili ora pejtel chuqui tac jontol, jatetla israelob. 7 Mach yomix 
mi laꞌ chʌn pʌy tilel yambʌ winicob mach bʌ tsepbilobic* i 

pʌchʌlel yicꞌot jini jontoloꞌ bʌ i pusicꞌal yaꞌ ti Chꞌujul bʌ 
Ajñibʌl c chaꞌan, come jiñob miꞌ bibꞌesañob, cheꞌ miꞌ yʌcꞌob 
jini c waj, yicꞌot i lewil yicꞌot i chꞌichꞌel jini majtañʌl. Tsaꞌix 
laꞌ ñusʌbeyon c tꞌan. 8  Come maꞌanic tsaꞌ laꞌ jacꞌʌ ti pejtelel 
jini tsaꞌ bʌ ajli chaꞌan i cʌntʌntel jini Chꞌujul bʌ Ajñibʌl, come 
tsaꞌix laꞌ wotsa yambʌ winicob chaꞌan miꞌ chaꞌleñob i yeꞌtel yaꞌ 
ti Chꞌujul bʌ Cajñib.

9 Cheꞌʌch woliꞌ yʌl jini lac Yum Dios: Mi an yambʌ i yalobil 
winic, mach bʌ tsepbilic i pʌchʌlel, yicꞌot mach bʌ anic 
miꞌ cꞌuxbin lac Yum, mach mejlic i yochel yaꞌ ti Chꞌujul bʌ 
Ajñibʌl c chaꞌan. 10 Wersa mi caj i tojob i mul jini levíjob tsaꞌ 
bʌ i cʌyʌyoñob baꞌ ora jini israelob tsaꞌ caji i chꞌujutesañob 
dios tac. 11 Jiñobʌch mi caj i chaꞌleñob cʌntaya yaꞌ ti Templo. 
Mi caj i tsʌnsañob jini alʌcꞌʌl tac chaꞌan pulbil tac bʌ 
majtañʌl. Mi caj i melbeñob i yeꞌtel jini winicob xꞌixicob. 
12  Chaꞌan tiꞌ caj tsiꞌ xiqꞌuiyob jini israelob i chꞌujutesañob 
diosteꞌ tac, chaꞌan tsiꞌ yʌcꞌʌyob ti yajlel ti mulil, jini chaꞌan 
wʌle tsaꞌix c wen ñaꞌta, cheꞌen jini lac Yum Dios. Laꞌ ajnicob 
tiꞌ bajñel wenta i mulob. 13 Mach mejlix i chʌn lʌcꞌtesañob 
i bʌ tic tojlel chaꞌan miꞌ melob i yeꞌtel ti motomaj. Mach 
mejlix i chʌn ñochtañob jini chꞌujul tac bʌ, yicꞌot baꞌan 
jini cꞌax chꞌujul bʌ, come wersa yom miꞌ yubiñob quisin 
chaꞌan pejtelel i mulob tsaꞌ bʌ i meleyob. 14 Jiñobʌch mi 
caj i waꞌchocontelob chaꞌan xcʌntaya, chaꞌan miꞌ cʌntañob 
Templo, chaꞌan miꞌ chaꞌleñob i yeꞌtel ti cotot, chaꞌan miꞌ 
coltañob jini c chaꞌañoꞌ bʌ.

15 Pero jini motomajob yicꞌot levíjob i yalobiloꞌ bʌ Sadoc 
tsiꞌ chʌn meleyob i motomajil ti Templo cheꞌ baqui ora jini 
israelob tsiꞌ tʌtsꞌʌyob i bʌ tic tojlel chaꞌan miꞌ chꞌujutesañob 
diosteꞌ tac. Jiñobʌch muꞌ bʌ caj i melbeñoñob queꞌtel chaꞌan 
miꞌ yʌcꞌob i lewil yicꞌot i chꞌichꞌel majtañʌl, cheꞌen lac Yum 
Dios. 16 Jiñob jach mi mejlel i yochelob yaꞌ ti Chꞌujul bʌ 
Ajñibʌl c chaꞌan. Mi mejlel i chaꞌleñob i yeꞌtel yaꞌ tic mesa. 
Yicꞌot mi caj i jacꞌob pejtelel c mandar. 17 Cheꞌ baqui ora miꞌ 
ñumelob yaꞌ ti corredor chaꞌan miꞌ yochelob ti mal patio, 
wersa yom miꞌ lʌpob jini lino bʌ i pislelob. Mach yomic miꞌ 
lʌpob i tsutsel tiñʌmeꞌ cheꞌ miꞌ yochelob yaꞌ ti patio yicꞌot 
tiꞌ mal jini Templo. 18  Yom lino bʌ pisil muꞌ bʌ i yʌcꞌob tiꞌ jol 
yicꞌot i wexob. Mach yomic jini pisil muꞌ bʌ i yʌchꞌan ti bulꞌich. 

19 Cheꞌ miꞌ loqꞌuelob yaꞌ ti patio am bʌ ti jumpat, yom miꞌ chaꞌ 
jochob tsaꞌ bʌ i cꞌʌñʌyob yaꞌ ti mal. Cheꞌ jini yom miꞌ cʌyob 
yaꞌ ti tsalʌl ti Chꞌujul bʌ Ajñibʌl. Muqꞌuix i chaꞌ lʌpob yambʌ i 
pislel chaꞌan maꞌanic miꞌ sʌqꞌuesañob tiꞌ wut Dios jini winicob 
chaꞌan tiꞌ pislelob.

20 Mach yomic miꞌ yʌcꞌob ti jujchintel i tsutsel i jol. Mach 
yomic miꞌ yʌcꞌob ti tamꞌan i jol, pero i pꞌisol jach yom. 21 Mi 
juntiquilic motomaj mi mejlel i jap vino cheꞌ baqui ora miꞌ 
yochel yaꞌ ti patio am bʌ ti mal. 22  Mach mejlic miꞌ pʌy mebaꞌ 
xꞌixic, mi jinic cʌybilix bʌ xꞌixic. Laꞌ i pʌy jini xchꞌoc to bʌ 
tiꞌ tojlel i pꞌolbal Israel. Utsꞌat jaꞌel jini mebaꞌ xꞌixic tsaꞌ bʌ 
chʌmi i ñoxiꞌal cheꞌ motomaj. 23  Jini mi caj i cʌntesan jini 
winicob chaꞌan miꞌ cʌñob chuqui chꞌujul, yicꞌot chuqui mach 
bʌ chꞌujulic, yicꞌot chuqui toj, yicꞌot jini mach bʌ tojic. 24 Mi 
an i tajol tsaꞌ tejchi leto añob tiꞌ wenta chaꞌan miꞌ melob cheꞌ 
bajcheꞌ an tic mandar. Pejtelel jini c mandar yicꞌot c subal 
yom miꞌ wersa jacꞌob cheꞌ baqui ora miꞌ melob jini ñuc bʌ 
qꞌuiñilel. Cheꞌ jaꞌel yom cꞌajalob i chaꞌan i qꞌuinilel jini cꞌaj o. 
25 Mach yomic miꞌ ñochtañob i bʌcꞌtal jini chʌmen bʌ chaꞌan 
miꞌ bibꞌesañob i bʌ, pero mi mejlel i majlel i qꞌuel i tat, yicꞌot 
i ñaꞌ, yicꞌot i yalobil, yicꞌot i yeran, yicꞌot i chich mi maxto 
ñujpuñemic. 26 Cheꞌ bʌ chaꞌ sʌqꞌuesʌbilix, yom miꞌ tech i tsic 
cꞌʌlʌl ti wucpꞌejl qꞌuin. 27 Ti jini qꞌuin cheꞌ miꞌ yochel ti Chꞌujul 
bʌ Ajñibʌl yaꞌ ti patio am bʌ ti mal chaꞌan miꞌ mel jini eꞌtel, 
wersa yom miꞌ tsʌnsan jini majtañʌl chaꞌan mulil, cheꞌen lac 
Yum Dios.

28  Mach mejlic i yochel tiꞌ yum i lumob baqui miꞌ 
chaꞌleñob chumtʌl, come joñoñʌch jini muꞌ bʌ cʌqꞌueñob 
chuqui yomob. Joñoñʌch jini am bʌ tic wenta. 29 Jiñʌch muꞌ 
bʌ caj i cꞌuxob: Jini majtañʌl chajpʌbil bʌ ti trigo, yicꞌot 
muꞌ bʌ i tsʌnsʌntel chaꞌan mulil. Pejtelel muꞌ bʌ i yʌcꞌob 
jini israelob i chaꞌañobʌch jini motomajob. 30 Pejtelel ñaxan 
tac bʌ i wut tac pʌcꞌʌbʌl yicꞌot muꞌ bʌ i yʌqꞌueñoñob 
chaꞌan c majtan, i chaꞌañʌch motomajob. Cheꞌ jaꞌel jini 
ñaxan bʌ jujuncꞌojl saꞌ yom miꞌ yʌqꞌueñon jini motomajob 
chaꞌan mi mejlel cʌqꞌueñob i yutslel c tꞌan. 31 Mi juncojtic 
bʌteꞌel, mi xwejlel mut tsaꞌ bʌ chʌmi, mi juncojtic tsaꞌ 
bʌ tsʌnsʌnti chaꞌan yambʌ bʌteꞌel mi mejlel i cꞌux jini 
motomaj.

Mi caj i tꞌoxtʌl jini lum

45  Cheꞌ baqui ora mi laꞌ tꞌoxbeñob jini israelob laꞌ lum, 
jumpejt yom mi laꞌ ñaxan tꞌoxben lac Yum. Laꞌ ajqꞌuic 

ti chꞌujul jini lum. Yom ojlil i yuxlujumpꞌejl (12 1/2) kilómetro 
i tamlel, cheꞌ lujumpꞌejl kilómetro i xujc. Tiꞌ pejtelel i tiꞌ 
tiꞌil chꞌujul miꞌ caj ti ajñel. 2  Yom mi laꞌ wʌcꞌ jumpejt chaꞌan 
Templo. Jiñʌch lujuncꞌal yicꞌot lujumpꞌejl i yuxcꞌal (250) 
metro. Ti joytʌlel yom miꞌ pꞌistʌl joꞌpꞌejl i chaꞌcꞌal (25) metro 
chaꞌan toꞌol jochol miꞌ yajñel. 3 Yom maꞌ pꞌis i pettʌlel ojlil i 
yuxlujumpꞌejl kilómetro i tamlel, cheꞌ joꞌpꞌejl kilómetro i xujc. 
4 Ili chꞌujul bʌ lum i chaꞌañʌch jini motomajob, jini xꞌeꞌteloꞌ bʌ 
ti Templo. I lumilobʌch i yototob mi caj i majlel, yicꞌot i lumil 
Templo. 5 Jini am bʌ tiꞌ tsꞌejtʌl i chaꞌañobʌch jini levíjob muꞌ 
bʌ i chaꞌleñob eꞌtel ti Templo. Ojlil i yuxlujumpꞌejl kilómetro i 
tamlel, cheꞌ joꞌpꞌejl kilómetro i xujc.

6 Yaꞌ tiꞌ tꞌejl jini chꞌujul bʌ lum an yambʌ jumpejt chaꞌan 
tejclum. An ojlil i yuxlujumpꞌejl kilómetro i tamlel yicꞌot 
ojlil i yuxpꞌejl kilómetro i xujc. 7 Jixcu i chaꞌan bʌ jini ñuc 
bʌ yumʌl, yom jumpejt tiꞌ tꞌejl i lumil Templo yicꞌot tiꞌ tꞌejl i 
lumil jini tejclum. Yom yambʌ jumpejt ti yambʌ junwejl. Lajal 
tac i tamlel yicꞌot. Yaꞌ jaxʌl tiꞌ bʌjlibal qꞌuin yicꞌot baꞌ jaxʌl i 
lumil Templo yicꞌot i lumil tejclum. 8  Ili lum i chaꞌañʌch jini 
yumʌl chaꞌan maꞌanix miꞌ chʌn ticꞌlʌntelob c tejclum chaꞌan 
jini yumʌlob. Mi caj i yʌqꞌuentelob winicob xꞌixicob i colojbal 
jini lum. Mi caj i yʌqꞌuentelob i lum jujunmojt i pꞌolbal Israel. 
9 Cheꞌʌch woli yʌl lac Yum Dios: Yumʌloꞌ bʌ ti Israel, jasʌlix 
tsaꞌ laꞌ mele mulil. Cʌyʌxla jini leto yicꞌot xujchꞌ. Melexla 
chuqui toj. Cʌyʌxla laꞌ ticꞌlan c tejclum, cheꞌ woliꞌ yʌl lac Yum.

10 Tsꞌʌcʌl tac yom laꞌ pꞌis laꞌ waroba yicꞌot laꞌ litro. 11 Yom 
maꞌ cꞌʌn homer chaꞌan maꞌ pꞌis jini lʌmʌl bʌ yicꞌot jini 
tiquin bʌ jaꞌel. Cheꞌ mach onic maꞌ pꞌis jini tiquin bʌ, yom 
maꞌ cꞌʌn efa, come an lujumpꞌejl efa ti jumpꞌejl homer. Cheꞌ 
mach onic maꞌ pꞌis lʌmʌl bʌ, yom maꞌ cꞌʌn bato, come an 
lujumpꞌejl bato ti jumpꞌejl homer. 12  Cheꞌ maꞌ pꞌis i yalel, yom 
maꞌ cꞌʌn jini plato bʌ siclo. Jumpꞌejl siclo lajal bajcheꞌ juncꞌal 
gera. Tsꞌʌcʌl yom maꞌ pꞌis joꞌpꞌejl siclo. Tsꞌʌcʌl yom maꞌ pꞌis 
lujumpꞌejl siclo. Lujumpꞌejl i yuxcꞌal (50) siclo lajalʌch yicꞌot 
lujumpꞌejl mina.

Majtañʌl tac
13 Jiñʌch tojoñel muꞌ bʌ caj laꞌ wʌqꞌuen jini yumʌl: Jiñʌch 

juncujch trigo o mi cebada loqꞌuem bʌ ti lujuncujch i yuxcꞌal 
(50). 14 Jini aceite yom bʌ mi laꞌ wʌcꞌ: Jumpꞌis loqꞌuem bʌ ti 
joꞌcꞌal ti pꞌis. 15 Yom mi laꞌ wʌqꞌuen yumʌl juncojt ñaꞌ tiñʌmeꞌ 
cheꞌ an lujuncꞌal laꞌ chaꞌan. Jiñʌch majtañʌl tac melbil bʌ 
ti trigo, yicꞌot pulbil bʌ majtañʌl chaꞌan mi laꞌ wʌqꞌueñon 
wocolix cʌlʌ. Chaꞌañʌch i ñusʌntel mulil, cheꞌen lac Yum. 
16 An tiꞌ wenta pejtelel jini israelob chaꞌan wersa miꞌ chꞌʌmob 
tilel majtañʌl baꞌan yumʌl. 17 An tiꞌ wenta jini yumʌl chaꞌan 
miꞌ yʌqꞌueñob winicob xꞌixicob alʌcꞌʌl tac chaꞌan tsʌnsʌbil 
bʌ majtañʌl tac, chaꞌan pulbil bʌ majtañʌl, yicꞌot trigo, yicꞌot 
japbil bʌ chaꞌan majtañʌl, yicꞌot majtañʌl chaꞌan wocolix 
cʌlʌ. Jiñʌch mi caj i toj laꞌ mul. Cheꞌʌch yom mi laꞌ mel cheꞌ 
tiꞌ yorajlel qꞌuiñijel, yicꞌot ti tsijiꞌ bʌ uw, yicꞌot tiꞌ yorajlel cꞌaj o, 
yicꞌot ti pejtelel yan tac bʌ qꞌuin.

18  Cheꞌʌch woliꞌ yʌl lac Yum Dios: Cheꞌ ti tsijib jabil, yom mi 
laꞌ chꞌʌm tilel juncojt alʌ tat wacax, mach bʌ anic i cꞌamʌjel 
mi i lojwel chaꞌan maꞌ sʌqꞌuesan jini Templo. 19 Jini motomaj 
yom miꞌ chꞌʌmben lamital i chꞌichꞌel chaꞌan miꞌ cꞌʌn i bon i 
yoyel Templo, yicꞌot tiꞌ chʌnwejlel i xujc i buchlib jini pulʌntib, 
yicꞌot tiꞌ tsꞌajquil yaꞌ baꞌ mi la cochel ti jini patio am bʌ ti mal. 
20 Cheꞌʌch mi caj laꞌ mel cꞌʌlʌl tiꞌ wucpꞌejlel qꞌuin chaꞌan jini 
tsaꞌ bʌ i chaꞌle mulil o i sajtemal o mi chaꞌan mach cꞌajalic i 
chaꞌan. Cheꞌ jini mi caj i sʌqꞌuesʌntel jini Templo.

21 Cheꞌ ti chʌnlujumpꞌejl (14) qꞌuin ti jini jach bʌ uw, mi caj 
laꞌ mel jini Pascua*. Wucpꞌejl qꞌuin mi laꞌ chaꞌlen qꞌuiñijel. 
Mi caj laꞌ cꞌux caxlan waj mach bʌ anic i levadurajlel*. 
22  Tiꞌ yorajlel jini Pascua jini ñuc bʌ yumʌl mi caj i yʌcꞌ 
juncojt alʌ tat wacax chaꞌan i ñusʌntel i mul yicꞌot i mul 
jini israelob. 23  Ti jujumpꞌejl qꞌuin cꞌʌlʌl ti wucpꞌejl qꞌuin 
mi caj i pulbeñon c majtan. Jini majtañʌl jiñʌch wuccojt 
alʌ tat wacax, yicꞌot wuccojt tat tiñʌmeꞌ, mach bʌ anic i 
cꞌamʌjel mi i lojwel. Juncojt i tat chivo yom miꞌ tsʌnsʌntel 
ti jujumpꞌejl qꞌuin chaꞌan mulil. 24 Jini yumʌl yom miꞌ yʌcꞌ 
chʌnlujuncujch (14) trigo chaꞌan majtañʌl. Yom juncujch 
chaꞌan jujuncojt alʌ tat wacax yicꞌot jujuncojt tat tiñʌmeꞌ. 
Yom chʌmpꞌejl i joꞌcꞌal litro olivo aceite. Yom wʌcpꞌejl 

litro chaꞌan jujuncujch trigo. 25 Cheꞌ tiꞌ yorajlel qꞌuiñijel ti 
octubre, jini yumʌl yom miꞌ yʌcꞌ jini jach bʌ majtañʌl tac 
chaꞌan i ñusʌntel mulil ti jujumpꞌejl qꞌuin yicꞌot jini pulbil 
bʌ majtañʌl, yicꞌot jini majtañʌl melbil bʌ ti trigo yicꞌot ti 
aceite.

46  Lac Yum Dios woliꞌ yʌl: Ñupꞌul yom i tiꞌ jini tsꞌajc 
am bʌ tiꞌ tojel baꞌ miꞌ pasel qꞌuin cꞌʌlʌl ti wʌcpꞌejl 

qꞌuin cheꞌ mi laꞌ chaꞌlen eꞌtel. Cojach yom jambil tiꞌ yorajlel 
cꞌaj o yicꞌot tiꞌ yorajlel tsijiꞌ bʌ uw. 2  Jini yumʌl mi caj ti ochel 
ti corredor am bʌ ti jumpat chaꞌan miꞌ majlel tiꞌ tsꞌajquil 
am bʌ ti mal. Cheꞌʌch yom miꞌ mel baꞌ ora jini motomaj 
woliꞌ pulbeñob c majtan yicꞌot majtañʌl chaꞌan miꞌ subeñon 
wocolix cʌlʌ. Mi caj i chꞌujutesañon yaꞌ tiꞌ mal corredor. 
Cheꞌ jini mi caj i chaꞌ loqꞌuel baꞌ tsaꞌ ochi. Maꞌanic miꞌ bʌcꞌ 
ñujpꞌejl i tiꞌ jinto miꞌ bʌjlel qꞌuin. 3 Jini winicob xꞌixicob mi 
caj i chꞌujutesañon yaꞌ tiꞌ tojel jini corredor cheꞌ tiꞌ yorajlel 
cꞌaj o yicꞌot ti qꞌuin chaꞌan tsijiꞌ bʌ uw. 4 Jini yumʌl yom 
miꞌ tsʌnsan wʌccojt alʌ tat tiñʌmeꞌ chaꞌan miꞌ pulbeñon c 
majtan tiꞌ yorajlel cꞌaj o yicꞌot juncojt tat tiñʌmeꞌ mach bʌ 
wis asiyemic. 5 Mi caj i yʌcꞌ juncujch i ñujp bʌ ti acꞌol jini tat 
tiñʌmeꞌ, juchꞌbil bʌ harina yicꞌot cheꞌ bajcheꞌ cꞌamel yom tiꞌ 
pusicꞌal chaꞌan jujuncojt alʌ tat tiñʌmeꞌ. Yom wʌcpꞌejl litro 
aceite chaꞌan jujuncujch harina. 6 Cheꞌ tiꞌ yorajlel qꞌuin chaꞌan 
tsijiꞌ bʌ uw mi caj i pʌy tilel wen utsꞌat bʌ alʌ tat wacax, yicꞌot 
wʌccojt alʌ tat tiñʌmeꞌ, yicꞌot juncojt tat tiñʌmeꞌ mach bʌ anic 
i cꞌamʌjel mi i lojwel. 7 Cheꞌ miꞌ pʌy tilel jini alʌ tat wacax, 
yom miꞌ chꞌʌm tilel juncujch harina, come jiñʌch i ñujp ti 
acꞌol. Cheꞌ miꞌ pʌy tilel jini tat tiñʌmeꞌ yom miꞌ chꞌʌm tilel 
juncujch harina. Cheꞌ miꞌ pʌy tilel alʌ tat tiñʌmeꞌ yom miꞌ yʌcꞌ 
cheꞌ bajcheꞌ yom tiꞌ pusicꞌal. Mi caj i chꞌʌm tilel wʌcpꞌejl litro 
olivo aceite chaꞌan jujuncujch harina. 8  Jini yumʌl yom miꞌ 
yochel yom miꞌ loqꞌuel ti jini jach bʌ corredor.

9 Pero baꞌ ora miꞌ yochelob winicob xꞌixicob ti corredor am 
bʌ ti norte chaꞌan miꞌ yʌcꞌob majtañʌl tac cheꞌ tiꞌ yorajlel 
qꞌuin, yom miꞌ loqꞌuelob ti corredor am bʌ ti sur. Jini muꞌ bʌ 
i yochelob ti sur yom miꞌ loqꞌuelob ti norte. Mach yomic miꞌ 
chʌn loqꞌuelob yaꞌ baꞌ miꞌ yochelob. 10 Cheꞌ tiꞌ yorajlel ili qꞌuin 
tac jini yumʌl miꞌ mejlel ti ochel ti loqꞌuel yicꞌot jini winicob 
xꞌixicob.

11 Cheꞌ tiꞌ yorajlel chꞌujul bʌ qꞌuin tac yom juncujch harina 
chaꞌan i ñujp ti acꞌol jini alʌ tat wacax. Yom juncujch chaꞌan 
tat tiñʌmeꞌ. Cheꞌ miꞌ yʌjqꞌuel jujuncojt alʌ tat tiñʌmeꞌ yom i 
ñujp ti acꞌol cheꞌ bajcheꞌ cꞌamel yom miꞌ yʌcꞌ jini yumʌl. Yom 
wʌcpꞌejl litro aceite yicꞌot jujuncujch. 12  Baqui jach bʌ ora miꞌ 
yʌcꞌ yambʌ majtañʌl jini yumʌl chaꞌan pulbil bʌ c majtan o 
mi chaꞌan miꞌ subeñon wocolix cʌlʌ, yom miꞌ poj jajmel jini 
puerta am bʌ tiꞌ pasibal qꞌuin chaꞌan miꞌ yochel i yʌcꞌ jini 
majtañʌl tac cheꞌ bajcheꞌ tiꞌ yorajlel cꞌaj o. Cheꞌ loqꞌuemix mi 
caj i chaꞌ ñujpꞌejl i puertajlel.

13 Ti jujumpꞌejl sʌcꞌajel yom miꞌ tsʌnsʌntel juncojt tat 
tiñʌmeꞌ am bʌ jumpꞌejl i jabilel. Yom mi laꞌ pulbeñon chaꞌan 
c majtan. 14-15 Yom i ñujp ti acꞌol ti jujumpꞌejl sʌcꞌajel, jiñʌch 
jumpꞌis harina loqꞌuem bʌ ti wʌcpꞌis xʌbʌl yicꞌot chaꞌpꞌejl litro 
aceite. Cheꞌʌch yom ti pejtelel ora: Jini alʌ tat tiñʌmeꞌ, yicꞌot 
majtañʌl melbil bʌ ti harina, yicꞌot olivo aceite. Yom chaꞌan 
majtañʌl ti jujumpꞌejl sʌcꞌajel.

16 Lac Yum Dios woliꞌ yʌl: Mi jini yumʌl tsiꞌ yʌqꞌue i yalobil 
jumpejt lum, i chaꞌañʌch ti pejtelel ora. 17 Pero mi tsiꞌ yʌqꞌue 
i winic, poj i chaꞌañʌch jinto tiꞌ yorajlel cꞌaj o ti wucpꞌejl jab 
cheꞌ miꞌ loqꞌuel ti libre. Cheꞌ jini miꞌ chaꞌ chꞌʌm i lum jini 
yumʌl. Cojach muꞌ bʌ i yʌqꞌuentelob i yalobilob i chaꞌañʌch 
ti pejtelel ora. 18  Jini yumʌl mach mejlic i wersa chilben i lum 
mi juntiquilic winic. Mi tsiꞌ yʌqꞌue i lum i yalobilob, wersa miꞌ 
yʌqꞌuen i bajñel lum, come mach yomic miꞌ chilbentelob i lum 
c tejclumob. Mach yomic miꞌ majlelob ti yambʌ lum, cheꞌen 
lac Yum.

19-20 Ti wiꞌil jini winic tsiꞌ pʌyʌyon ochel tiꞌ ñʌcꞌ tsꞌajc am 
bʌ tiꞌ tꞌejl jini colem corredor. Tsiꞌ pʌyʌyon ochel baꞌan jini 
chꞌujul bʌ tsalʌl tac an tac bʌ i tiꞌ tiꞌ tojel norte. Yaꞌ tiꞌ tojel 
i bʌjlibal qꞌuin tsaj qꞌuele jini tsaꞌ bʌ i subeyon jini winic. 
Jiñʌch baꞌ miꞌ chꞌʌxob weꞌelʌl jini motomajob loqꞌuem bʌ 
ti majtañʌl chaꞌan i ñusʌntel mulil. Yaꞌi jaꞌel miꞌ cꞌʌñob jini 
harina chaꞌan miꞌ pojpoñob waj. Miꞌ melob iliyi chaꞌan mach 
wersajic miꞌ cuchob ñumel jini majtañʌl tac yaꞌ ti patio am 
bʌ ti norte ame miꞌ sʌqꞌuesañob jini winicob xꞌixicob tiꞌ wut 
Dios.

21-22  Cheꞌ jini tsiꞌ chaꞌ pʌyʌyon majlel yaꞌ ti patio am bʌ ti 
jumpat. Tsiꞌ pʌyʌyon baꞌan jujumpꞌejl i xujc jini patio. Tsaj 

qꞌuele ti jujumpꞌejl i xujc an tsalʌl juncꞌal i tamlel yicꞌot 
joꞌlujumpꞌejl metro i xujc, joy mʌcbil tiꞌ tsꞌajquil tac. 23  Tiꞌ 
joytʌlel i tsꞌajquil tac am bʌ ti mal an tac colem pꞌejt melbil 
bʌ ti ladrillo chaꞌan miꞌ chꞌʌxob weꞌelʌl. Ti yebal an horno 
tac. 24 Tsiꞌ subeyon chaꞌan jini levíjob miꞌ cꞌʌñob ili tsalʌl tac 
chaꞌan miꞌ chꞌʌxob weꞌelʌl muꞌ bʌ i yʌcꞌob winicob xꞌixicob 
chaꞌan majtañʌl tac.

Jini ñoj jaꞌ muꞌ bʌ i loqꞌuel ti Templo

47  Jini winic tsiꞌ chaꞌ pʌyʌyon majlel baꞌan i tiꞌ jini 
Templo. Tsaj qꞌuele jumpꞌejl alʌ paꞌ woli bʌ i loqꞌuel 

tiꞌ yebal Templo. Tsaꞌ ñumi tiꞌ ñoj jini pulʌntib yaꞌ ti sur. Tsaꞌ 
majli jini paꞌ tiꞌ tojel i pasibal qꞌuin. 2  Tsiꞌ pʌyʌyon majlel ti 
corredor am bʌ ti norte baꞌ tsaꞌ loqꞌuiyon lojon tiꞌ tiꞌ tsꞌajc am 
bʌ ti norte. Tsiꞌ chaꞌ pʌyʌyon baꞌan i tiꞌ am bʌ tiꞌ pasibal qꞌuin. 
Yaꞌi tsaj qꞌuele jini paꞌ woli bʌ ti ñumel yaꞌ ti sur.

3 Jini winic tsaꞌ caji i pꞌis majlel jini jaꞌ. An ojlil kilómetro 
i ñajtlel tiꞌ tojel i pasibal qꞌuin. Tsiꞌ subeyon cꞌaxel ti jaꞌ. Yaꞌ 
jaxʌl jini jaꞌ ti bicꞌ coc. 4 Tsiꞌ pꞌisi yambʌ ojlil kilómetro. Tsiꞌ 
chaꞌ subeyon cꞌaxel. Tsac chaꞌ tꞌumu jini jaꞌ, jaxʌl tic pix. 5 Ti 
yambʌ ojlil kilómetro tsac chaꞌ tꞌumu jini jaꞌ. Wʌꞌ jaxʌl baꞌ mi 
laj cʌch lac bʌ. Ti yambʌ ojlil kilómetro tamix jaꞌ. Maꞌanix tsaꞌ 
mejli c tꞌum. Yomix ñuxijel.

6  Jini winic tsiꞌ subeyon chaꞌan mic ñaꞌtan jini tsaꞌ bʌ 
j qꞌuele. Tsiꞌ chaꞌ pʌyʌyon sujtel tiꞌ tiꞌ jaꞌ. 7 Tsaj qꞌuele ti 
chaꞌwejlel woli ti colel cabʌl teꞌ tiꞌ tiꞌ jaꞌ. 8  Tsiꞌ subeyon: Miꞌ 
majlel jaꞌ tiꞌ tojel i pasibal qꞌuin. Miꞌ cꞌaxel ti tiquin lum 
yicꞌot tiꞌ joctʌlel Jordán cꞌʌlʌl miꞌ cꞌotel ti Chʌmen bʌ Ñajb. 
Mi caj i yʌchꞌesan jini jaꞌ am bʌ i yʌtsꞌmil. Wen yʌx mi caj 
i yajñel. 9 Baqui jach miꞌ ñumel mi caj i pꞌojlel pejtel cuxul 
tac bʌ. Miꞌ caj ti pꞌojlel chʌy ti Chʌmen bʌ Ñajb, come 
miꞌ caj ti yʌxꞌan i yaꞌlel. Baqui jach miꞌ majlel jini jaꞌ mi 
caj i cuxtʌyel pejtel chuqui tac an. 10 Jini xchuc chʌyob mi 
caj i waꞌtʌlob tiꞌ tiꞌ Chʌmen bʌ Ñajb yaꞌ ti Engadi cꞌʌlʌl ti 
Eneglaim. Mi caj i tiquesañob chimoꞌ chʌy tiꞌ tiꞌ jaꞌ. Cabʌl 
chʌy ti chajp ti chajp mi caj i yajñel ti Chʌmen bʌ Ñajb cheꞌ 
bajcheꞌ ti ñajb i cꞌabaꞌ Mediterráneo. 11 Pero maꞌanic mi caj 
i lajmel jini jaꞌlumil tac. Mi caj i chʌn ajñel yicꞌot i yʌtsꞌmil. 
12  Yaꞌ tiꞌ tiꞌ jini cuxul bʌ jaꞌ miꞌ caj ti colel jini teꞌ tac muꞌ bʌ 

i yʌcꞌ i wut ti chajp ti chajp. Maꞌanic mi caj i tiquin i yopol. 
Mi caj i chʌn ajñel i wut ti pejtelel ora. Ti jujumpꞌejl uw miꞌ 
caj ti cꞌʌñꞌan i wut, come miꞌ taj jaꞌ ti jini ñoj jaꞌ muꞌ bʌ i 
loqꞌuel ti Templo. Utsꞌat i wut chaꞌan i bʌl lac ñʌcꞌ. Utsꞌat i 
yopol chaꞌan tsꞌac.

I cayajonlel jini lum
13 Woliꞌ yʌl lac Yum Dios: Jiñʌch mandar chaꞌan miꞌ 

tꞌoxbentelob i lumal jini lajchʌnmojt i pꞌolbal Israel. Mi caj 
i yʌqꞌuentelob chaꞌpejt i pꞌolbal José (Efraín yicꞌot Manasés). 
14 Junlajal mi caj i tꞌoxbentelob ti mojt ti mojt cheꞌ bajcheꞌ tsac 
subeyob laꞌ ñojteꞌelob. Cheꞌʌch mi caj laꞌ wʌqꞌuentel wʌle.

15 I cayajonlel am bʌ ti norte miꞌ tejchel yaꞌ tiꞌ tiꞌ colem ñajb 
i cꞌabaꞌ Mediterráneo. Miꞌ majlel cꞌʌlʌl ti Hetlón. Cheꞌ jini 
miꞌ cꞌaxel ti Lebo, miꞌ cꞌotel ti Zedad. 16 Miꞌ ñumel ti Berota, 
yicꞌot Sibraim añoꞌ bʌ ti cayajon am bʌ ti ojlil Damasco yicꞌot 
ti Hamat. Miꞌ cꞌotel ti Hazar Haticón baꞌ jaxʌl Haurán. 17 Jini 
cayajon am bʌ ti norte miꞌ tejchel ti Mediterráneo. Miꞌ cꞌotel 
cꞌʌlʌl ti Hazarenán baꞌ jaxʌl i lum Hamat am bʌ ti norte, 
yicꞌot baꞌ jaxʌl i lum Damasco ti sur.

18  I cayajonlel baꞌ miꞌ pasel qꞌuin miꞌ tejchel yaꞌ ti 
Hazarenán. Miꞌ majlel ti wits i cꞌabaꞌ Haurán yaꞌ ti sur lʌcꞌʌl 
ti ñajb i cꞌabaꞌ Galilea. Yaꞌi miꞌ lux i bʌ chaꞌan miꞌ majlel 
cꞌʌlʌl ti Jordán jaꞌ tiꞌ tojel i bʌjlibal qꞌuin. Miꞌ tsajcan i tiꞌ jini 
Jordán jaꞌ baꞌ jaxʌl Israel yicꞌot Galaad. Miꞌ ñumel baꞌan jini 
Chʌmen bʌ Ñajb cꞌʌlʌl miꞌ cꞌotel ti Tamar. 19 I cayajonlel am 
bʌ ti sur miꞌ tejchel ti Tamar, miꞌ majlel tiꞌ tojel i bʌjlibal 
qꞌuin cꞌʌlʌl ti Cades. Cheꞌ jini miꞌ tsajcan jini ñoj jaꞌ i cꞌabaꞌ 
Egipto cꞌʌlʌl ti Mediterráneo. 20 I cayajonlel am bʌ tiꞌ bʌjlibal 
qꞌuin jiñʌch ñajb i cꞌabaꞌ Mediterráneo cꞌʌlʌl ti sur cꞌʌlʌl ti 
norte.

21 Cheꞌ yom mi laꞌ tꞌoxbeñob i lum jini israelob ti mojt ti mojt. 
22  Yom mi laꞌ tꞌoxbeñob jini lum laꞌ piꞌʌlob yicꞌot jini yañoꞌ 
bʌ chꞌoyoloꞌ bʌ ti yan tac bʌ lum tsaꞌ bʌ tiliyob ti chumtʌl 
laꞌ wicꞌot. Ti pejtelel muꞌ bʌ i qꞌuelob pañimil tiꞌ lumal Israel, 
mi laꞌ walobilob, o mi i yalobilob jini parte bʌ chꞌoyolob, i 
chaꞌañobʌch jini lum. Lajal yom miꞌ chꞌʌmob cheꞌ bajcheꞌ laꞌ 
walobilob. 23  Baqui jach miꞌ tilelob ti chumtʌl ti laꞌ tojlel yaꞌ 
yom miꞌ yʌqꞌuentelob i lum, cheꞌen lac Yum.

48  1-7 Jiñobʌch i pꞌolbalob Israel ti mojt ti mojt yicꞌot 
i lumal muꞌ bʌ caj i yʌqꞌuentelob: Dan: Yaꞌ ti 

Mediterráneo cꞌʌlʌl ti Hetlón am bʌ ti pasibal qꞌuin cꞌʌlʌl ti 
Lebo, yicꞌot Hazarenán, jini lum am bʌ tiꞌ yojlil Damasco yaꞌ 
ti sur, yicꞌot Hamat yaꞌ ti norte. Jiñʌch i cayajonlel tiꞌ pasibal 
qꞌuin yicꞌot tiꞌ bʌjlibal qꞌuin. Aser: An tiꞌ tojel Dan yaꞌ ti 
sur. Lajal i cayajonlel tiꞌ pasibal qꞌuin yicꞌot tiꞌ bʌjlibal qꞌuin. 
Neftalí: An tiꞌ tojel Aser yaꞌ ti sur. Lajal i cayajonlel tiꞌ pasibal 
qꞌuin yicꞌot tiꞌ bʌjlibal qꞌuin. Manasés: An tiꞌ tojel Neftalí yaꞌ ti 
sur. Lajal i cayajonlel tiꞌ pasibal qꞌuin yicꞌot tiꞌ bʌjlibal qꞌuin. 
Yaꞌan ti sur Efraín, Rubén, Judá. Lajal i cayajonlel tiꞌ pasibal 
qꞌuin yicꞌot tiꞌ bʌjlibal qꞌuin.

8  Yaꞌ ti Judá tiꞌ tojel sur an jini lum chaꞌan Templo. Lajal 
i cayajonlel tiꞌ pasibal qꞌuin yicꞌot tiꞌ bʌjlibal qꞌuin bajcheꞌ 
i cayajonlel yan tac bʌ i pꞌolbal Israel. Jini Templo an 
ti ojlil. 9 I tamlel i lumil Templo an ojlil i yuxlujumpꞌejl 
kilómetro, i ñuclel jiñʌch lujumpꞌejl kilómetro. 10 An lum tiꞌ 
joytʌlel Templo, ti norte cꞌʌlʌl ti sur. I tamlel jiñʌch ojlil i 
yuxlujumpꞌejl kilómetro, i ñuclel jiñʌch lujumpꞌejl kilómetro. 
11 Jini lum i chaꞌañʌch motomajob, i yalobiloꞌ bʌ Sadoc, jini 
tsaꞌ bʌ i jacꞌbeyoñob c tꞌan. Maꞌanic tsiꞌ piꞌleyob ti mulil jini 
israelob cheꞌ bajcheꞌ yañoꞌ bʌ i pꞌolbalob Leví. 12  Jiñʌch chꞌujul 
bʌ lum muꞌ bʌ caj i yʌqꞌuentelob jini motomajob. An tiꞌ tꞌejl 
i lum yañoꞌ bʌ levíjob. 13 I lum jini levíjob lajal i pꞌisol bajcheꞌ 
jini ñaxan bʌ lum. Tiꞌ pejtelel an i tamlel ojlil i yuxlujumpꞌejl 
kilómetro, i ñuclel jiñʌch lujumpꞌejl kilómetro. 14 Mach 
chombilic ili lum, mach mejlic ti qꞌuextʌl, come c chaꞌañʌch, 
chꞌujulʌch.

15 Jini lum am bʌ tiꞌ tojel Templo yaꞌ ti sur i chaꞌañʌch 
tejclum. I tamlel jiñʌch ojlil i yuxlujumpꞌejl kilómetro, i 
ñuclel jiñʌch ojlil i yuxpꞌejl kilómetro. 16 I tamlel jini tejclum 
an chaꞌpꞌejl kilómetro yicꞌot lujuncꞌal yicꞌot lujumpꞌejl i 
yuxcꞌal (250) metro. Lajal tiꞌ chʌnxujclel. 17 An jochol bʌ 
lum tiꞌ joytʌlel tejclum chaꞌan potrero tac. Joꞌpꞌejl i wuccꞌal 
(125) metro i ñuclel. 18  Cheꞌ jaꞌel an lum ti pat tejclum chaꞌan 
pʌcꞌʌbʌl tac. Miꞌ tejchel tiꞌ pasibal qꞌuin. Miꞌ majlel joꞌpꞌejl 
kilómetro tiꞌ tojel i bʌjlibal qꞌuin. An tiꞌ tꞌejl jini chꞌujul bʌ 
lum. 19 Majqui jach woli ti eꞌtel ti tejclum mi mejlel i cꞌʌn 
jini lum, anquese parte baꞌ chꞌoyol ti Israel. 20 Ti pejtelel 

jini lum i chaꞌan bʌ Templo yicꞌot i chaꞌan bʌ tejclum, ojlil 
i yuxlujumpꞌejl (12 1/2) kilómetro i tamlel, yicꞌot ojlil i 
yuxlujumpꞌejl kilómetro i ñuclel. Lajal i tamlel yicꞌot i ñuclel.

21-22  Jini lum am bʌ tiꞌ joytilel cꞌʌlʌl baꞌ jaxʌl i lum Israel 
c chaꞌañʌch. Ili lum an tiꞌ yojlil Judá yicꞌot Benjamín. Jini 
jochol bʌ lum yaꞌ baꞌ jaxʌl i lum jini Templo i chaꞌañʌch i 
yum tejclum. I tamlel tiꞌ jujunwejl jiñʌch ojlil i yuxlujumpꞌejl 
kilómetro. Lajal i ñuclel yicꞌot i tamlel ti chaꞌpejtlel.

23-27 Jini lum muꞌ bʌ i yʌqꞌuentel yañoꞌ bʌ i pꞌolbalob Israel 
ti mojt ti mojt jiñʌch: Benjamín: Baꞌ jaxʌl i lumal Israel tiꞌ 
pasibal qꞌuin cꞌʌlʌl baꞌ jaxʌl miꞌ bʌjlel qꞌuin. Simeón: An tiꞌ 
tꞌejl Benjamín, tiꞌ pasibal qꞌuin cꞌʌlʌl tiꞌ bʌjlibal qꞌuin. Isacar: 
An tiꞌ tꞌejl Simeón, tiꞌ pasibal qꞌuin cꞌʌlʌl tiꞌ bʌjlibal qꞌuin. 
Zabulón: An tiꞌ tꞌejl Isacar, tiꞌ pasibal qꞌuin cꞌʌlʌl tiꞌ bʌjlibal 
qꞌuin. Gad: An tiꞌ tꞌejl Zabulón, tiꞌ pasibal qꞌuin cꞌʌlʌl tiꞌ 
bʌjlibal qꞌuin. 28  I cayajonlel Gad am bʌ ti sur miꞌ tejchel yaꞌ 
ti Tamar, miꞌ majlel ti jaꞌ i cꞌabaꞌ Cades. Cheꞌ jini miꞌ tsajcan 
jini ñoj jaꞌ i cꞌabaꞌ Egipto cꞌʌlʌl ti ñajb i cꞌabaꞌ Mediterráneo. 
29 Jiñʌch bajcheꞌ yom miꞌ yʌqꞌuentelob lum jujunmojt i 
pꞌolbalob Israel. Cheꞌ tsiꞌ yʌlʌ lac Yum Dios.

I puertajlel yicꞌot i cꞌabaꞌ jini Tejclum
30-31 Jujumpꞌejl i puertajlel tejclum mi caj i yotsʌbentel i cꞌabaꞌ 

jujunmojt i pꞌolbal Israel. An uxpꞌejl i puertajlel yaꞌ ti norte tiꞌ 
tsꞌajquil am bʌ i tamlel chaꞌpꞌejl kilómetro yicꞌot lujumpꞌejl i 
yuxlujuncꞌal (250) metro. Mi caj i yotsʌbentel i cꞌabaꞌ Rubén, 
yicꞌot Judá, yicꞌot Leví. 32  An uxpꞌejl i puertajlel yaꞌ tiꞌ pasibal 
qꞌuin baꞌ lajal i tamlel tsꞌajc. Mi caj i yotsʌbentel i cꞌabaꞌ José, 
yicꞌot Benjamín, yicꞌot Dan. 33 An uxpꞌejl i puertajlel yaꞌ ti sur 
baꞌ lajal i tamlel tsꞌajc. Mi caj i yotsʌbentel i cꞌabaꞌ Simeón, 
yicꞌot Isacar, yicꞌot Zabulón. 34 An uxpꞌejl i puertajlel yaꞌ tiꞌ 
bʌjlibal qꞌuin baꞌ lajal bʌ i tamlel tsꞌajc. Mi caj i yotsʌbentel i 
cꞌabaꞌ Gad, yicꞌot Aser, yicꞌot Neftalí. 35 Tiꞌ joytʌlel jini tejclum 
an bolompꞌejl kilómetro i tamlel. I cꞌabaꞌ jini tejclum jiñʌch I 
Tejclum Dios, cheꞌen lac Yum Dios. 

Daniel yicꞌot i piꞌʌlob yaꞌ ti Babilonia

1  Cheꞌ tiꞌ yuxpꞌejlel jab cheꞌ woli ti yumʌntel Joacim rey 
bʌ ti Judá, tsaꞌ cꞌoti jini rey Nabucodonosor loqꞌuem bʌ ti 

Babilonia yicꞌot i soldadojob. Tsiꞌ joy mʌctayob Jerusalén. 2  Lac 
Yum tsiꞌ yʌcꞌʌ jini rey Joacim tiꞌ cꞌʌb Nabucodonosor yicꞌot 
cabʌl latu yicꞌot pocꞌ am bʌ tiꞌ yotot Dios. Nabucodonosor 
tsiꞌ pʌyʌ majlel pejtel jini xcʌjchelob ti Babilonia yicꞌot i cuch 
tsaꞌ bʌ i locꞌsa tiꞌ yotot Dios ti Jerusalén. Tsiꞌ laj otsa tiꞌ yotot i 
dios baꞌ lotol pejtelel i yonlel i chubʌꞌan tiꞌ tojlel i dios. 3-4 Jini 
rey tsiꞌ sube Aspenaz am bʌ ñuc bʌ i yeꞌtel tiꞌ tojlel i winicob 
rey chaꞌan miꞌ yajcan chꞌiton winicob tiꞌ tojlel israelob tsaꞌ 
bʌ pʌjyiyob tilel: Yom cꞌocꞌoꞌ bʌ mach bʌ asiyemic i bʌcꞌtal, 
i pꞌolbalob rey, chꞌitoñob añoꞌ bʌ i ñaꞌtʌbal, yujiloꞌ bʌ jun. 
Yom chꞌitoñob i tꞌojol jax bʌ ti qꞌuelol, chajpʌbiloꞌ bʌ chaꞌan 
miꞌ colelob tiꞌ yotot jini rey, chaꞌan miꞌ ñopob i tꞌan yicꞌot 
i jun tac caldeojob, cheꞌen. 5 Jini rey tsiꞌ yʌcꞌʌ i tꞌan chaꞌan 
miꞌ cꞌuxob weꞌelʌl lajal bajcheꞌ miꞌ cꞌux rey, yicꞌot chaꞌan miꞌ 
japob jini jach bʌ vino muꞌ bʌ i jap jini rey. Uxpꞌejl jab mi caj i 
cʌntesʌntelob. Ti wiꞌil mi caj i yochelob ti xꞌeꞌtel i chaꞌan rey.

Daniel yicꞌot i piꞌʌlob tiꞌ yotot jini Rey
6 I winic rey tsiꞌ yajca chʌntiquil chꞌiton winicob chꞌoyoloꞌ bʌ 

ti Judá i cꞌabaꞌob Daniel, Ananías, Misael yicꞌot Azarías. Tsiꞌ 
yajca yañoꞌ bʌ jaꞌel. 7 Pero jini yumʌl am bʌ tiꞌ wenta chaꞌan 
miꞌ qꞌuel jini chꞌitoñob tsiꞌ qꞌuextʌbeyob i cꞌabaꞌ. Daniel tsaꞌ 

DANIEL
I jun jini xꞌaltꞌan

otsʌbenti i cꞌabaꞌ Beltsasar. Ananías tsaꞌ otsʌbenti i cꞌabaꞌ 
Sadrac. Misael tsaꞌ otsʌbenti i cꞌabaꞌ Mesac. Azarías tsaꞌ 
otsʌbenti i cꞌabaꞌ Abednego.

8  Daniel tsiꞌ ñaꞌta tiꞌ pusicꞌal maꞌanic mi caj i cꞌux weꞌelʌl muꞌ 
bʌ i cꞌux jini rey. Maꞌanic mi caj i japben i vino. Tsiꞌ cꞌajtibe 
ti wocol tꞌan jini yumʌl chaꞌan mach yomic i cꞌux i jap. 9 Lac 
Yum tsiꞌ ñijcʌbe i pusicꞌal jini yumʌl chaꞌan miꞌ jacꞌ ti utsꞌat. 
10 Pero jini yumʌl tsiꞌ sube Daniel: Com c mel bajcheꞌ maꞌ wʌl, 
pero mic bʌcꞌñan c yum jini c rey, come tsiꞌ subeyon chaꞌan mi 
cʌqꞌueñet laꞌ cꞌux weꞌelʌl, chaꞌan mi laꞌ jap vino. Mi tsiꞌ qꞌuele 
yajyajetla tiꞌ tojlel laꞌ piꞌʌlob chaꞌan wiꞌñayetla, cheꞌ jini mi caj 
i tsictiyel an c mul. Bʌbʌqꞌuen miꞌ yʌcꞌon ti chʌmel jini rey, 
cheꞌen. 11 Jini chaꞌan Daniel tsiꞌ pejca jini xꞌeꞌtel waꞌchocobil bʌ 
chaꞌan miꞌ yʌqꞌueñob i bʌl i ñʌcꞌ Daniel, Ananías, Misael yicꞌot 
Azarías. 12  Tsiꞌ sube: Awocolic laꞌ c chaꞌlen lojon weꞌel uchꞌel 
lujumpꞌejl qꞌuin cheꞌ bajcheꞌ com lojon. Aqꞌueñon lojon j cꞌux 
pejtel chuqui miꞌ colel ti pʌcꞌʌbʌl. Laꞌ c jap lojon jaꞌ. 13  Ti wiꞌil 
yom maꞌ pꞌison lojon yicꞌot c piꞌʌlob woli bʌ i cꞌuxob weꞌelʌl 
woli bʌ i japob vino. Cheꞌ bʌ tsaꞌix a cʌñʌ bajcheꞌ añon lojon, 
subeñon lojon bajcheꞌ a wom mic mel lojon, cheꞌen Daniel. 
14 Jini winic tsiꞌ jacꞌʌ. Jini chaꞌan tsiꞌ melbeyob cheꞌ bajcheꞌ tsiꞌ 
ñaꞌtayob. 15 Tsaꞌ ñumi lujumpꞌejl qꞌuin. Tsaꞌ caji i qꞌuel bajcheꞌ 
añob. Cꞌocꞌob, wen chꞌejlob i wut, mach lajalobic bajcheꞌ i 
piꞌʌlob tsaꞌ bʌ i cꞌuxuyob weꞌelʌl. 16 Jini chaꞌan jini xꞌeꞌtel 
maꞌanic tsiꞌ subeyob chaꞌan miꞌ cꞌuxob weꞌelʌl miꞌ japob vino. 
Tsaꞌ jach i cꞌuxuyob i wut pʌcꞌʌbʌl.

17 Dios tsiꞌ yʌqꞌueyob i ñaꞌtʌbal ili chʌntiquilob chaꞌan miꞌ 
chꞌʌmbeñob isujm chuqui tac tsꞌijbubil ti jun yicꞌot pejtel 
yan tac bʌ i cʌntesʌntel. Daniel tsiꞌ taja i cꞌʌjñibal chaꞌan 
miꞌ ñaꞌtan i sujmlel jini ñajal tac. 18-19 Tsaꞌ ñumi jini uxpꞌejl 
jab. Jini yumʌl chaꞌan xꞌeꞌtelob tiꞌ yotot rey tsiꞌ pʌyʌ majlel 
jini chꞌitoñob baꞌan Nabucodonosor chaꞌan miꞌ qꞌuelob. Jini 
rey tsiꞌ chaꞌle tꞌan yicꞌotob. Maꞌanic tsiꞌ taja yambʌ am bʌ i 
ñaꞌtʌbal cheꞌ bajcheꞌ Daniel, Ananías, Misael yicꞌot Azarías. 
Jini chaꞌan tsaꞌ pʌjyiyob chaꞌan miꞌ yajñelob tiꞌ tojlel rey 
chaꞌan miꞌ subeñob bajcheꞌ yom melol i yeꞌtel. 20 Jini rey tsiꞌ 
chaꞌle cꞌajtiya tac tiꞌ tojlelob. Tsiꞌ qꞌuele cabʌlob i pusicꞌal 
yicꞌot i ñaꞌtʌbal lujunyajl i ñumel bajcheꞌ xwujtob yicꞌot 
xchꞌʌcojelob yicꞌot yañoꞌ bʌ añoꞌ bʌ i ñaꞌtʌbal tiꞌ yumʌntel. 

21 Daniel tsaꞌ chʌn ajni tiꞌ yotot rey cꞌʌlʌl tiꞌ tejchibal i 
yumʌntel Ciro.

I ñajal jini rey Nabucodonosor

2  Cheꞌ ti chaꞌpꞌejlel jab cheꞌ woli ti yumʌntel 
Nabucodonosor, tsiꞌ chaꞌle ñajal. Bʌbʌqꞌuen jax chuqui 

tsiꞌ ñajle. Maꞌanix tsaꞌ chʌn ochi i wʌyel come tsiꞌ wen mele 
i pusicꞌal. 2-3  Cheꞌ bʌ tsaꞌ sʌcꞌa mach chʌn cꞌajalix i chaꞌan i 
ñajal. Jini chaꞌan tsiꞌ pʌyʌ tilel pejtel i winicob añoꞌ bʌ cabʌl 
i ñaꞌtʌbal, yicꞌot muꞌ bʌ i subob chuqui miꞌ caj ti ujtel, yicꞌot 
xchꞌʌcojelob, yicꞌot xqꞌuel ecꞌob. Tsiꞌ subeyob chaꞌan miꞌ 
tsictesʌbeñob i sujmlel i ñajal. Tsaꞌ tiliyob tiꞌ tojlel jini rey. Jini 
rey tsiꞌ subeyob: Tsac chaꞌle ñajal, pero mach cꞌajalix c chaꞌan 
c ñajal, cheꞌen. 4 Jini añoꞌ bʌ i ñaꞌtʌbal tsiꞌ yʌlʌyob: Yom 
cuxulet ti pejtelel ora, c rey lojon. Ñaxan tsictesʌbeñon lojon a 
ñajal. Cheꞌ jini mi caj c subeñet lojon i sujmlel, cheꞌob.

5 Jini rey tsiꞌ yʌlʌ: Tsaꞌix ñajʌyi c chaꞌan. Mi maꞌanic mi laꞌ 
cꞌajtesʌbeñon, mi maꞌanic mi laꞌ subeñon i sujmlel c ñajal, mi 
caj laꞌ bicꞌti tsejpel. Mi caj i jisʌntel laꞌ wotot. 6 Pero mi laꞌ 
wujil laꞌ cꞌajtesʌbeñon jini c ñajal, mi utsꞌat mi laꞌ subeñon 
i sujmlel, mi caj cʌqꞌueñetla laꞌ majtan yicꞌot laꞌ ñuclel. Jini 
chaꞌan wʌle cꞌajtesʌbeñonla chuqui tsac ñajle. Subeñonla 
i sujmlel, cheꞌen jini rey. 7 Tsiꞌ chaꞌ subeyob: Tsictesʌbeñon 
lojon a ñajal. Cheꞌ jini mux c subeñet lojon i sujmlel, cheꞌob. 
8-9 Jini rey tsiꞌ yʌlʌ: Laꞌ wujil mi caj c tsʌnsañetla. Jini 
chaꞌan laꞌ wom laꞌ jalʌtesan laꞌ bʌ jinto miꞌ tajon jini wocol 
tsaꞌ bʌ c ñajle. Tsaꞌix laꞌ como laꞌ tꞌan chaꞌan mi laꞌ lotiñon. 
Cꞌajtesʌbeñonla c ñajal. Cheꞌ jini mi caj c ñop isujm chuqui 
woli laꞌ subeñon, cheꞌen.

10 Jini añoꞌ bʌ i ñaꞌtʌbal tsiꞌ yʌlʌyob: Maꞌanic mi juntiquilic 
lac piꞌʌl mi xwujt mi xchꞌʌcojel muꞌ bʌ mejlel i subeñet chuqui 
tsaꞌ ñajle. Maꞌanic yambʌ rey ti pejtelel pañimil muꞌ bʌ i 
wersa cꞌajtibeñob i winicob cheꞌ bajcheꞌ iliyi. 11 Wen wocol 
chuqui wolaꞌ cꞌajtibeñon lojon. Maꞌanic majch mi mejlel i 
tsictesʌbeñet, cojach jini diosob mach bʌ chumulobic tiꞌ tojlel 
winicob ti pañimil, cheꞌob.

12  Tsaꞌ wen michꞌa jini rey cheꞌ bʌ tsiꞌ yubibeyob i tꞌan. Tsiꞌ 
chaꞌle mandar chaꞌan miꞌ tsʌnsʌntelob pejtelel añoꞌ bʌ cabʌl 
i ñaꞌtʌbal chumuloꞌ bʌ ti Babilonia. 13  Cheꞌ bʌ tsaꞌ tsictiyi jini 

mandar chaꞌan miꞌ laj tsʌnsʌntelob jini añoꞌ bʌ i ñaꞌtʌbal, tsaꞌ 
tiliyob winicob chaꞌan miꞌ tajob Daniel yicꞌot i piꞌʌlob chaꞌan 
miꞌ tsʌnsañob jaꞌel.

Daniel tsiꞌ tsictesʌbe i sujmlel i ñajal jini rey
14 Arioc jini ñuc bʌ xcʌntaya i chaꞌan jini rey tsaꞌ cꞌoti i 

tsʌnsan jini añoꞌ bʌ i ñaꞌtʌbal. Daniel tsiꞌ pejca Arioc ti uts bʌ 
tꞌan. 15 Tsiꞌ cꞌajtibe: ¿Chucoch miꞌ yʌcꞌ mandar jini rey chaꞌan 
mic tsʌnsʌntel lojon? cheꞌen. Arioc tsiꞌ laj sube bajcheꞌ woliꞌ 
yujtel. 16 Jini chaꞌan Daniel tsaꞌ majli i pejcan jini rey ti wocol 
tꞌan chaꞌan miꞌ pijtan jinto miꞌ cꞌajtesʌben i ñajal.

17 Daniel tsaꞌ sujti tiꞌ yotot baꞌan i piꞌʌlob. Tsiꞌ tsictesʌbeyob 
ili wocol Ananías, Misael yicꞌot Azarías. 18  Tsiꞌ cꞌajtiyob i 
coltʌntel tiꞌ tojlel Dios am bʌ ti panchan. Tsiꞌ cꞌajtibeyob i 
sujmlel i ñajal jini rey chaꞌan maꞌanic miꞌ tsʌnsʌntelob yicꞌot 
jini añoꞌ bʌ i ñaꞌtʌbal ti Babilonia. 19 Ti jini acꞌʌlel Dios tsiꞌ 
jacꞌʌ. Tsiꞌ pʌsbe Daniel i ñajal jini rey. Jini chaꞌan Daniel 
tsiꞌ subu i ñuclel Dios am bʌ ti panchan. 20 Tsiꞌ yʌlʌ: Laꞌ 
ñuqꞌuesʌntic i cꞌabaꞌ Dios ti pejtelel ora. Come cabʌl i ñaꞌtʌbal 
yicꞌot i pꞌʌtʌlel. 21 An tiꞌ wenta Dios pejtel chuqui miꞌ yujtel 
tiꞌ tojlel winicob. Miꞌ choc loqꞌuel rey, miꞌ waꞌchocon rey. Miꞌ 
yʌqꞌuen i ñaꞌtʌbal jini añoꞌ bʌ i ñaꞌtʌbal. Miꞌ yʌqꞌuen i pꞌipꞌlel 
i pusicꞌal jini pꞌipꞌoꞌ bʌ. 22  Miꞌ tsictesan i sujmlel mucul tac bʌ, 
come tilem ti Dios pejtel lac ñaꞌtʌbal. Miꞌ laj cʌn jini mucul 
tac bʌ ti pañimil, come i sʌclel pañimil miꞌ yajñel yicꞌot. 23  C 
Dios, i Dioset c ñojteꞌelob, mic subeñet wocolix a wʌlʌ. Mic 
ñuqꞌuesʌbeñet a cꞌabaꞌ, come tsaꞌix a wʌqꞌueyon c ñaꞌtʌbal 
yicꞌot c pꞌʌtʌlel. Tsaꞌix a tsictesʌbeyon i ñajal jini rey yicꞌot i 
sujmlel i ñajal cheꞌ bajcheꞌ tsaj cꞌajtibeyet, cheꞌen Daniel.

24 Jini chaꞌan tsaꞌ majli Daniel baꞌan Arioc jini waꞌchocobil 
bʌ i chaꞌan rey chaꞌan miꞌ tsʌnsan pejtel añoꞌ bʌ i ñaꞌtʌbal 
ti Babilonia. Daniel tsiꞌ sube: Mach a tsʌnsan jini añoꞌ bʌ i 
ñaꞌtʌbal. Pʌyʌyon majlel baꞌan jini rey. Joñon mi caj c laj 
tsictesʌben i sujmlel i ñajal, cheꞌen. 25 Arioc tsiꞌ bʌcꞌ pʌyʌ 
majlel Daniel baꞌan jini rey Nabucodonosor. Tsiꞌ sube: Wʌꞌan 
juntiquil winic muꞌ bʌ caj i tsictesʌbeñet i sujmlel a ñajal. I 
piꞌʌlʌch jini chꞌoyoloꞌ bʌ ti Judá tsaꞌ bʌ pʌjyiyob tilel, cheꞌen. 
26  Jini rey tsiꞌ cꞌajtibe Daniel: ¿Muꞌ ba mejlel a cꞌajtesʌbeñon c 
ñajal? ¿Mejl ba a subeñon i sujmlel? cheꞌen. 27 Daniel tsiꞌ yʌlʌ: 

Maꞌanic winic tiꞌ tojlel jini añoꞌ bʌ i ñaꞌtʌbal muꞌ bʌ mejlel i 
subeñet chuqui tsaꞌ ñajle, mi xwujt mi xqꞌuel ecꞌ, mi jinic yujil 
bʌ i pʌs ñuc bʌ i melbal, mi xchꞌʌcojel. 28  Pero an juntiquil 
Dios chumul bʌ ti panchan muꞌ bʌ mejlel i tsictesʌbeñet 
chuqui tsaꞌ ñajle yicꞌot i sujmlel jini mucul tac bʌ mach bʌ 
cʌmbilic lac chaꞌan. Wolix i tsictesʌbeñet chuqui miꞌ cajel 
ti ujtel ti yanto bʌ ora. Mi caj c tsictesʌbeñet a ñajal. 29 Cheꞌ 
ñololet ti a wʌyib, c rey, tsaꞌ caji a ñaꞌtan chuqui mi caj i yujtel 
ti yanto bʌ ora. Dios muꞌ bʌ mejlel i tsictesan chuqui miꞌ caj ti 
ujtel tsiꞌ wʌn pʌsbeyet. 30 Tsiꞌ tsictesʌbeyon i sujmlel, pero yom 
maꞌ ñaꞌtan, c rey, mach tilemic tic bajñel pusicꞌal, come lajal 
jach c ñaꞌtʌbal cheꞌ bajcheꞌ c piꞌʌlob. Dios woliꞌ tsictesʌbeñet 
i sujmlel a ñajal, chaꞌan maꞌ ñaꞌtan chucoch wʌlʌcña a pusicꞌal.

31 Jatet, c rey, tsaꞌ qꞌuele melbil bʌ i yejtal winic waꞌal bʌ tiꞌ 
tojel a wut. Maꞌanic i pꞌisol i ñuclel. Wen bʌbʌqꞌuen jax i wut. 
32  Melbil ti puro oro i jol. Melbil ti puro plata i tajn yicꞌot i 
cꞌʌb. Melbil ti bronce i ñʌcꞌ yicꞌot i jol i yaꞌ. 33  Melbil ti tsucu 
taqꞌuin i yaꞌ cꞌʌlʌl tiꞌ tun oc. Jixcu i yoc, lamital ocꞌol, lamital 
tsucu taqꞌuin. 34 Cheꞌ bʌ tsaꞌ qꞌuele jini melbil bʌ i yejtal winic, 
tsaꞌ yilol cꞌojli ti wits colem Xajlel. Tsiꞌ jatsꞌbe i yoc i yejtal jini 
winic. Tsaꞌ laj jejmi. Jopol tsaꞌ cʌle. 35 Ti ora jach tsaꞌ laj jili 
jini tsucu taqꞌuin yicꞌot jini ocꞌol, yicꞌot jini oro, yicꞌot plata, 
yicꞌot bronce. Jopol tsaꞌ cʌle cheꞌ bajcheꞌ tsꞌubejn tiꞌ yorajlel 
jajmel, cheꞌ bajcheꞌ i pat trigo tiꞌ yorajlel cꞌajbal. Tsiꞌ laj wetsꞌe 
majlel jini icꞌ. Maꞌanic tsiꞌ cʌyʌ mi tsꞌitaꞌic. Pero jini Xajlel yilol 
jach bʌ tsaꞌ cꞌojli tsaꞌ sujti ti colem wits tsaꞌ bʌ i wen mʌcta 
majlel pejtel pañimil.

36 Jiñʌch a ñajal. Yomix wʌle mic tsictesʌbeñet i sujmlel. 
37 Jatet rey, ñumen ñuquet bajcheꞌ yambʌ reyob, come Dios am 
bʌ ti panchan tsiꞌ yʌqꞌueyet a yumʌntel yicꞌot a pꞌʌtʌlel yicꞌot 
a ñuclel. 38  Wolaꞌ yumʌntel baqui jach chumulob winicob 
yicꞌot bʌteꞌel yicꞌot xwejlel mut. Dios tsiꞌ laj otsʌbeyet ti a 
pꞌʌtʌlel. Jini chaꞌan miꞌ yumañetob. Jini chaꞌan i wentajet i jol 
jini melbil bʌ i yejtal winic. Melbil i jol ti oro.

39 Cheꞌ miꞌ yujtel a yumʌntel mi caj i tejchel yambʌ yumʌl 
am bʌ i ñuclel, pero mach lajalic bajcheꞌ a ñuclel. Cheꞌ miꞌ jilel 
i yumʌntel mi caj i tejchel i yuxticlel yumʌl lajal bʌ bajcheꞌ 
bronce, muꞌ bʌ caj i yumʌntel ti pejtelel pañimil. 40 Ti wiꞌil 
mi caj i tejchel i chʌnticlel yumʌl lajal i pꞌʌtʌlel cheꞌ bajcheꞌ 

tsucu taqꞌuin. Cheꞌ bajcheꞌ jini tsucu taqꞌuin miꞌ topꞌ pejtel 
chuqui miꞌ jatsꞌ, cheꞌ jaꞌel jini yumʌl mi caj i jisan yambʌ 
yumʌlob. 41-42  Tsaꞌ qꞌuele jaꞌel i yoc yicꞌot i yal i yoc lamital 
tsucu taqꞌuin, lamital ocꞌol. Jiñʌch i yumʌntel yumʌlob 
ti mojt ti mojt. An tsꞌitaꞌ i pꞌʌtʌlel jini tsucu taqꞌuin, pero 
an i cꞌunlel jini ocꞌol. 43  Tsaꞌ qꞌuele xʌbʌl jini tsucu taqꞌuin 
yicꞌot ocꞌol. Cheꞌ jach añob ili yumʌlob. Miꞌ temob i tꞌan ti 
ñujpuñijel chaꞌan miꞌ pꞌʌtesañob i bʌ, pero lolom jach. Come 
mach mejlic ti xʌjbel tsucu taqꞌuin yicꞌot ocꞌol. Jini chaꞌan mi 
caj i jejmelob.

44 Cheꞌ woliyob ti yumʌntel, jini Dios am bʌ ti panchan mi 
caj i waꞌchocon yambʌ Yumʌl, mach bʌ yujilic jilel. Mi caj i 
mʌjlel i chaꞌan. Mi caj i laj jisan pejtel jini yumʌlob. Mi caj i 
yajñel ti pejtelel ora. 45 Jiñʌch i sujmlel jini Xajlel yilol jach bʌ 
tsaꞌ cꞌojli ti wits, jini Xajlel tsaꞌ bʌ i sutqꞌui ti tsꞌubejn pejtel 
jini tsucu taqꞌuin, jini bronce, jini ocꞌol, jini plata, yicꞌot jini 
oro. Jini pꞌʌtʌl bʌ Dios tsaꞌix i pʌsbeyet chuqui miꞌ caj ti ujtel. 
Isujm chuqui tsaꞌ ñajle. Mi caj i yujtel cheꞌ bajcheꞌ tsac subeyet, 
cheꞌen Daniel.

46 Jini rey tsiꞌ pʌcchoco i bʌ baꞌan Daniel. Tsiꞌ chꞌujutesa. 
Tsiꞌ yʌcꞌʌ mandar chaꞌan miꞌ pulbentel i majtan Daniel yicꞌot 
xojocña bʌ pom. 47 Jini rey tsiꞌ sube: Jiñʌch mero Dios a Dios. 
Ñumen ñuc bajcheꞌ diosteꞌ tac. Jiñʌch i Yum reyob, muꞌ bʌ 
i tsictesan i sujmlel jini mucul tac bʌ, come tsaꞌix mejli a 
tsictesʌbeñon i sujmlel c ñajal, cheꞌen jini rey. 48  Ti ora jini 
rey tsiꞌ waꞌchoco Daniel ti ñuc bʌ i yeꞌtel. Tsiꞌ yʌqꞌue cabʌl 
i majtan letsem bʌ i tojol. Tsiꞌ waꞌchoco ti gobernador ti 
jumpꞌejl tejclum ti Babilonia. Tsiꞌ yʌqꞌue ñuc bʌ i yeꞌtel tiꞌ 
tojlel jini añoꞌ bʌ cabʌl i ñaꞌtʌbal tiꞌ tejclum jini rey. 49 Daniel 
tsiꞌ cꞌajtibe jini rey chaꞌan miꞌ waꞌchocon Sadrac, Mesac, yicꞌot 
Abednego ti ñuc tac bʌ i yeꞌtel ti Babilonia. Cheꞌ jini Daniel 
tsaꞌ aqꞌuenti ñuc bʌ i yeꞌtel tiꞌ yumʌntel jini rey.

Tsaꞌ coltʌnti loqꞌuel ti cꞌajc

3  Jini rey Nabucodonosor tsiꞌ yʌcꞌʌ ti waꞌchocontel 
i yejtal winic melbil bʌ ti oro lujumpꞌejl i chaꞌcꞌal 

(30) metro i chanlel, uxpꞌejl metro i bonticlel. Tsiꞌ yʌcꞌʌ 
ti waꞌchocontel yaꞌ ti joctʌl i cꞌabaꞌ Dura, yaꞌ ti Babilonia. 
2  Tsiꞌ choco ti pʌyol pejtel presidentejob ti jujumpꞌejl alʌ 

tejclum tac, gobernadorob, i yumob soldadojob, juezob, 
tesorerojob, consejerojob, licenciadojob, yicꞌot añoꞌ bʌ i 
yeꞌtel ti jujumpꞌejl tejclum, chaꞌan miꞌ melbeñob i qꞌuiñilel 
i yejtal winic tsaꞌ bʌ i waꞌchoco. 3  Pejtel ili yumʌlob tsiꞌ laj 
tempayob i bʌ tiꞌ tojel i yejtal winic chaꞌan miꞌ melbeñob i 
qꞌuiñilel. 4 Jini suboñel tsiꞌ yʌlʌ ti cꞌam bʌ tꞌan: Ñichꞌtanla, 
winicob chꞌoyolet bʌ la ti jujumpꞌejl tejclum, laꞌ wujil bʌ 
tꞌan ti chajp ti chajp. 5  Cheꞌ mi laꞌ wubin i tꞌan jini trompeta, 
jini flauta, jini citara, jini arpa, jini salterio, jini zampoña, 
yicꞌot yan tac bʌ música, ti jim bʌ ora yom mi laꞌ ñoctʌl 
ti pejteletla chaꞌan mi laꞌ chꞌujutesan i yejtal winic melbil 
bʌ ti oro waꞌchocobil bʌ chaꞌan jini rey Nabucodonosor. 
6  Jini mach bʌ anic miꞌ ñoctʌl chaꞌan miꞌ chꞌujutesan jini 
waꞌchocobil bʌ i yejtal winic, ti ora jach mi caj i chojquel 
ochel tiꞌ yajñib cꞌajc woli bʌ ti lejmel, cheꞌen. 7 Cheꞌ tsaꞌʌch 
subentiyob winicob loqꞌuemoꞌ bʌ ti pejtelel lum yujiloꞌ 
bʌ tꞌan ti chajp ti chajp, tsaꞌ caji ti jajtsꞌel jini música 
tac ti chajp ti chajp. Tsiꞌ laj ñocchocoyob i bʌ chaꞌan miꞌ 
chꞌujutesañob jini waꞌchocobil bʌ i yejtal winic.

8  Pero jini caldeojob añoꞌ bʌ i yeꞌtel tsaꞌ majli i subeñob rey 
i mul jini judíojob mach bʌ anic tsiꞌ ñocchocoyob i bʌ. 9-10 Tsiꞌ 
subeyob: Wen ñuquet c rey. Tsaꞌ wʌcꞌʌ mandar chaꞌan miꞌ 
ñocchocoñob i bʌ pejtel winicob cheꞌ miꞌ yubiñob jini música, 
chaꞌan miꞌ chꞌujutesañob i yejtal winic melbil bʌ ti oro. 11 Jini 
mach bʌ anic miꞌ ñoctʌl chaꞌan miꞌ chꞌujutesan mi caj i 
chojquel ochel tiꞌ yajñib cꞌajc woli bʌ ti lejmel, cheꞌet. 12  Pero 
jini Sadrac, Mesac, yicꞌot Abednego, judíojob añoꞌ bʌ i yeꞌtel 
ti a tojlel ti uxpꞌejl tejclum ti Babilonia, maꞌanic miꞌ pꞌisob ti 
wenta a tꞌan. Maꞌanic miꞌ chꞌujutesañob a diosob, mi i yejtal 
winic tsaꞌ bʌ a mele ti oro.

13  Tsʌytsʌyña jax i pusicꞌal jini rey Nabucodonosor chaꞌan 
michꞌ. Tsiꞌ choco ti pʌyol Sadrac, Mesac yicꞌot Abednego. Tsaꞌ 
pʌjyiyob tilel ti ora. 14 Jini rey tsiꞌ subeyob: Sadrac, Mesac 
yicꞌot Abednego, ¿isujm ba maꞌanic mi laꞌ chꞌujutesan c diosob, 
yicꞌot i yejtal winic tsaꞌ bʌ c mele ti oro? 15 Maꞌanic chuqui mi 
caj c tumbeñetla wʌle mi chajpʌbiletixla chaꞌan mi laꞌ ñoctʌl. 
Cheꞌ miꞌ chaꞌ jajtsꞌel jini música tac, yom mi laꞌ chꞌujutesan 
i yejtal winic tsaꞌ bʌ c waꞌchoco. Pero mi maꞌanic mi laꞌ 
chꞌujutesan, mi caj laꞌ chojquel ochel tiꞌ yajñib cꞌajc woli bʌ ti 

lejmel. Cheꞌ jini, ¿majqui jini dios muꞌ bʌ mejlel i coltañetla? 
cheꞌen Nabucodonosor.

16 Ti yuxticlelob tsiꞌ jacꞌbeyob jini rey: Maꞌanic mi caj j coltan 
lojon c bʌ ti a tojlel. 17 Wen ñuc c Dios lojon muꞌ bʌ j cꞌuxbin 
lojon. Mi mejlel i coltañon lojon chaꞌan maꞌanic mic chʌmel 
lojon ti cꞌajc. Cheꞌʌch mi caj i mel. Mi caj i locꞌsañon lojon ti a 
pꞌʌtʌlel. 18  Mi yom i coltañon lojon o mi mach yomic, maꞌanic 
mi caj c ñocchocon lojon c bʌ chaꞌan mic chꞌujutesan a diosob 
mi i yejtalic winic melbil bʌ ti oro tsaꞌ bʌ a waꞌchoco, cheꞌob.

19 Tsaꞌ chʌcꞌa i wut jini rey chaꞌan tsaꞌ wen michꞌa chaꞌan i 
tꞌan ili uxtiquil winicob. Tsiꞌ yʌcꞌʌ mandar chaꞌan miꞌ xijqꞌuel 
jini cꞌajc chaꞌan miꞌ lejmel wucyajl i ñumel i ticwʌlel. 20 Tsiꞌ 
choco majlel wen pꞌʌtʌloꞌ bʌ soldadojob chaꞌan miꞌ cʌchob 
Sadrac, Mesac yicꞌot Abednego, chaꞌan miꞌ chocob ochel yaꞌ tiꞌ 
yajñib cꞌajc woli bʌ ti lejmel. 21 Tsiꞌ moch cʌchʌyob ili uxtiquil 
winicob, xojolob i chaꞌan i pixol yicꞌot i pislel yumʌlob. Tsiꞌ 
chocoyob ochel tiꞌ yajñib cꞌajc woli bʌ ti lejmel. 22  Wen ticʌw 
jax jini cꞌajc, come xicꞌbilix cheꞌ bajcheꞌ tsiꞌ yʌcꞌʌ mandar 
jini rey. I cꞌʌcꞌal jini cꞌajc tsiꞌ tsʌnsa jini soldadojob tsaꞌ bʌ i 
chocoyob ochel. 23  Cʌchbilob tsaꞌ yajliyob Sadrac, Mesac, yicꞌot 
Abednego ti yojlil i yajñib cꞌajc woli bʌ ti lejmel.

24 Tsaꞌ toj sajti i pusicꞌal jini rey. Tsaꞌ bʌcꞌ chꞌojyi. Tsiꞌ cꞌajtibe 
i winicob: ¿Mach ba anic tsaꞌ la cotsa ti cꞌajc uxtiquil winicob 
cheꞌ cʌchbilob? cheꞌen. Tsaꞌ cu, cheꞌob. 25 Pero wolij qꞌuel 
chʌntiquil winicob jitbilobix. Woliyob ti xʌmbal tiꞌ yojlil 
cꞌajc. Maꞌanic chuqui woliꞌ yubiñob. Cheꞌʌch yilal i chʌnticlel 
bʌ bajcheꞌ juntiquil dios, cheꞌen. 26  Jini chaꞌan jini rey 
Nabucodonosor tsiꞌ lʌcꞌtesa i bʌ baꞌan i tiꞌ i yajñib cꞌajc woli 
bʌ ti lejmel. Tsiꞌ yota jini añoꞌ bʌ ti mal cꞌajc: Sadrac, Mesac, 
Abednego, i winiquet bʌ la jini Dios am bʌ ti Chan, loqꞌuenla 
yaꞌi. Laꞌ la ilayi, cheꞌen. Tiꞌ yuxticlelob tsaꞌ loqꞌuiyob tiꞌ yojlil 
cꞌajc. 27 Pejtelel jini yumʌlob loqꞌuemoꞌ bʌ ti jujumpꞌejl tejclum 
tsaꞌ tili i qꞌuelob. Awilan maꞌanic tsaꞌ puliyob ti cꞌajc. Maꞌanic 
tsaꞌ wis puliyob mi i tsutselic i jol mi i pislelic. Maꞌanic tsaꞌ 
tsictiyi mi i yujtsꞌilic butsꞌ tiꞌ tojlelob.

28  Nabucodonosor tsiꞌ yʌlʌ: Laꞌ ñuqꞌuesʌntic i Dios Sadrac, 
Mesac yicꞌot Abednego, come tsiꞌ choco tilel i yángel chaꞌan 
miꞌ coltan i winicob tsaꞌ bʌ i ñopoyob. Maꞌanic tsiꞌ jacꞌʌyob 
c mandar. Tsiꞌ ñaꞌtayob utsꞌat miꞌ chʌmelob pero mach 

utsꞌatic miꞌ chꞌujutesañob yambʌ dios, jini jach i Dios. 29 Jini 
chaꞌan mic subeñob pejtel winicob ti pejtelel lum yujiloꞌ bʌ 
tꞌan ti chajp ti chajp: “Majqui jach miꞌ chaꞌlen pꞌajoñel tiꞌ 
contra i Dios Sadrac, Mesac yicꞌot Abednego laꞌ bicꞌti tsejpic. 
Laꞌ jembentic i yotot, come maꞌanic yambʌ muꞌ bʌ mejlel 
i chaꞌlen coltaya cheꞌ bajcheꞌ iliyi”. Cheꞌ tsiꞌ chaꞌle mandar 
Nabucodonosor. 30 Jini rey tsiꞌ yʌqꞌueyob ñumen ñuc tac bʌ i 
yeꞌtel Sadrac, Mesac yicꞌot Abednego yaꞌ tiꞌ lumal Babilonia.

Tsaꞌ sojqui i jol Nabucodonosor

4  Jiñʌch i tꞌan jini rey Nabucodonosor tsaꞌ bʌ i subeyob 
pejtel winicob ti jujumpꞌejl lum ti pejtelel pañimil, 

yujiloꞌ bʌ tꞌan ti chajp ti chajp: Laꞌ ñʌchꞌlec laꞌ pusicꞌal. 2  Com 
c subeñetla chuqui tsiꞌ melbeyonla jini Ñuc bʌ Dios am bʌ 
ti Chan chaꞌan mi laꞌ ñaꞌtan cabʌl i pꞌʌtʌlel. 3 Wen ñuc i 
melbal. Miꞌ yajñel i yumʌntel ti pejtelel ora. Miꞌ pʌsbeñob 
i pꞌʌtʌlel winicob yicꞌot i yalobilob ti lajm ti lajm. 4-5 Joñon 
Nabucodonosor, cheꞌ ñʌchꞌʌlon ti cotot, cheꞌ wen chumulon, 
tsaꞌ cajiyon ti tsic pusicꞌal chaꞌan chuqui tac tsac ñajle cheꞌ 
ñololon tic wʌyib. 6 Jini chaꞌan tsac choco ti pʌyol pejtelel 
añoꞌ bʌ cabʌl i ñaꞌtʌbal chumuloꞌ bʌ ti Babilonia chaꞌan 
miꞌ tsictesañob i sujmlel c ñajal. 7 Tsaꞌ tiliyob jini añoꞌ bʌ 
cabʌl i ñaꞌtʌbal, yicꞌot xchꞌʌcojelob, yicꞌot xqꞌuel ecꞌob, yicꞌot 
xticꞌlayajob. Tsac tsictesʌbeyob c ñajal, pero maꞌanic tsaꞌ mejli 
i subeñoñob i sujmlel.

8  Ti wiꞌil tsaꞌ tili jini Daniel tsaꞌ bʌ cotsʌbe i cꞌabaꞌ 
Beltsasar chaꞌan miꞌ qꞌuejlel ti ñuc c dios. Butꞌul Daniel 
tiꞌ yEspíritu jini Chꞌujul bʌ Dios. Tsac tsictesʌbe c ñajal. 
9 Tsac sube: “Beltsasar ñuc bʌ yumʌlet tiꞌ tojlel jini cabʌl 
bʌ i ñaꞌtʌbal. Awujil chuqui mi caj i yujtel ti wiꞌil bʌ qꞌuin. 
Cujil cʌntesʌbilet chaꞌan i Chꞌujlel jini Chꞌujul bʌ Dios. Maꞌ 
cʌmben i sujmlel jini mucul tac bʌ. Ñichꞌtan chuqui tsaj 
qꞌuele tic ñajal. Tsictesʌbeñon i sujmlel. 10-11 Jiñʌch iliyi tsaꞌ 
bʌ c ñajle cheꞌ ñololon tic wʌyib: Tsaj qꞌuele waꞌal ti joctʌl 
juntejc colem teꞌ wen chan bʌ. Tsaꞌ coli majlel ili teꞌ. Tsaꞌ 
ñucꞌa. Tsaꞌ cꞌʌlʌl cꞌoti i cꞌʌb i yopol ti panchan. Tsaꞌ mejli 
ti qꞌuejlel ti pejtelel pañimil. 12  Wen i tꞌojol jax i yopol, wen 
cabʌl i wut. Jasʌl i wut chaꞌan miꞌ cꞌuxob ti pejtelel pañimil. 
Yaꞌ tsaꞌ ajni pejtel bʌteꞌel tiꞌ yʌxñilel i yebal. Jini xwejlel 

mut tsiꞌ meleyob i cꞌuꞌ tiꞌ cꞌʌb teꞌ. Yaꞌ tsiꞌ weꞌsayob i bʌ pejtel 
cuxuloꞌ bʌ.

13 Tsaj qꞌuele tic ñajal, woliꞌ jubel ti panchan juntiquil i 
yángel Dios. 14 Cꞌam woli ti tꞌan: Seqꞌuela jini teꞌ. Tsepbenla i 
cꞌʌb, locꞌsʌbenla i yopol. Pꞌujpꞌunla majlel i wut. Laꞌ putsꞌicob 
pejtel bʌteꞌel am bʌ tiꞌ yʌxñilel, yicꞌot xwejlel mut am bʌ i 
cꞌuꞌ tiꞌ cꞌʌb. 15 Pero laꞌ cʌlec i xujcꞌunteꞌlel yicꞌot i wiꞌ. Cʌchʌla 
ti cadena melbil bʌ ti tsucu taqꞌuin yicꞌot bronce. Cʌyʌla yaꞌ 
tiꞌ yojlil jamil. Laꞌ achꞌac ti yeꞌeb. Laꞌ i cꞌux jam temel yicꞌot 
bʌteꞌel. 16 Laꞌ sojquic i jol. Laꞌ sujtic cheꞌ bajcheꞌ bʌteꞌel. Laꞌ 
to ajnic ti jamil wucpꞌejl jab. 17 Jiñʌch i mandar jini Ñuc bʌ 
xQꞌuelojel. Tsiꞌ choco tilel yicꞌot jini chꞌujul bʌ ángelob chaꞌan 
miꞌ ñaꞌtʌntel ti pejtelel pañimil an i pꞌʌtʌlel lac Yum tiꞌ tojlel 
yumʌlob ti pañimil. Miꞌ yʌqꞌuen i yumʌntel majqui jach 
yom. Miꞌ waꞌchocon jini pecꞌoꞌ bʌ winicob tiꞌ tojlel i piꞌʌlob. 
18  Jiñʌch tsaꞌ bʌ c ñajle. Jini chaꞌan, Beltsasar, yomix wʌle maꞌ 
tsictesʌbeñon i sujmlel, come ti pejtelob jini añoꞌ bʌ i ñaꞌtʌbal 
tic yumʌntel maꞌanic juntiquil muꞌ bʌ i chꞌʌmben isujm cheꞌ 
bajcheꞌ jatet, come an ti a pusicꞌal i yEspíritu jini Chꞌujul bʌ 
Dios”. Cheꞌ tsiꞌ yʌlʌ jini rey Nabucodonosor.

19 Ñʌchꞌʌl tsaꞌ cʌle Daniel am bʌ i chaꞌchajplel i cꞌabaꞌ 
Beltsasar. Tsaꞌ caji i wen mel i pusicꞌal. Pero jini rey tsiꞌ sube: 
Beltsasar, mach a mel a pusicꞌal. Subeñon i sujmlel c ñajal, 
cheꞌen. Daniel tsiꞌ jacꞌbe: ¡Mach chaꞌleyajix c yum! Utsꞌat 
muqꞌuic i yujtel tiꞌ tojlel a contrajob cheꞌ bajcheꞌ tsaꞌ ñajle. 
20 Jini chan bʌ teꞌ tsaꞌ bʌ a qꞌuele, tsaꞌ bʌ coli cꞌʌlʌl ti panchan 
jiñʌch jatet. Tsiquil jini teꞌ tiꞌ tiꞌil pañimil. 21 Wen i tꞌojol jax i 
yopol, wen cabʌl i wut. Jasʌl i wut chaꞌan miꞌ weꞌsan pejtel 
cuxuloꞌ bʌ. Tsaꞌ ajni bʌteꞌel tiꞌ yʌxñilel i yebal. Jini xwejlel 
mut tsiꞌ mele i cꞌuꞌ tiꞌ cꞌʌb. 22  Jini teꞌ jiñʌch jatet, c rey. Tsaꞌ 
coliyet. Tsaꞌ pꞌʌtesa a bʌ. Tsaꞌ wen coli a ñuclel cꞌʌlʌl tsaꞌ cꞌoti 
ti panchan. A yumʌntel tsaꞌ tsictiyi ti pejtelel pañimil.

23 Tsaꞌ qꞌuele i yángel Dios woli bʌ i jubel tilel ti panchan 
woli bʌ i yʌl: “Seqꞌuela jini teꞌ. Laj jisanla. Jini jach i 
xujcꞌunteꞌlel yicꞌot i wiꞌ mi caj i cʌytʌl ti lum. Cʌchʌla ti 
cadena melbil bʌ ti tsucu taqꞌuin yicꞌot bronce. Cʌyʌla yaꞌ 
ti yojlil jamil. Laꞌ i cꞌux pimel temel yicꞌot bʌteꞌel wucpꞌejl 
jab”. Cheꞌ tsiꞌ yʌlʌ jini ángel. 24 Jini tsaꞌ bʌ a ñajle jiñʌch 
chuqui miꞌ caj ti ujtel ti a tojlel. Jini Dios am bʌ ti chan tsiꞌ 

tsictesʌbeyet. 25 Mi caj a tʌtsꞌ a bʌ tiꞌ tojlel winicob. Mi caj a 
wajñel yicꞌot bʌteꞌel. Mi caj a cꞌux jam cheꞌ bajcheꞌ wacax. Jini 
tijil mi caj i yʌchꞌesan a bʌcꞌtal. Wucpꞌejl jab mi caj a wajñel 
cheꞌ bajcheꞌ iliyi, jinto maꞌ wen cʌn jini Dios am bʌ i pꞌʌtʌlel 
tiꞌ tojlel pejtelel yumʌlob ti pañimil. Miꞌ waꞌchocon ti yumʌl 
majqui jach yom. 26 Tsiꞌ yʌcꞌʌ mandar chaꞌan miꞌ cʌybentel i 
xujcꞌunteꞌlel yaꞌ ti lum come mux caj a chaꞌ chꞌʌm a yumʌntel 
cheꞌ bʌ tsaꞌix a cʌñʌ Dios am bʌ i pꞌʌtʌlel. 27 Jini chaꞌan c 
rey, jacꞌbeñon c tꞌan. Cʌyʌ a mul. Mele chuqui toj. Pꞌuntan 
jini pꞌumpꞌuñoꞌ bʌ. Muqꞌuic a mel bajcheꞌ iliyi, ticꞌʌl mi caj i 
ñusʌbeñet a mul chaꞌan maꞌ chʌn ajñel ti a tijicñʌyel, cheꞌen 
Daniel.

28  Pejtelel iliyi tsaꞌ bʌ tsictesʌbenti jini rey Nabucodonosor 
tsaꞌ tsꞌʌctiyi tiꞌ tojlel. 29 Tsaꞌ to ñumi jumpꞌejl jab. Cheꞌ waꞌacña 
jini rey yaꞌ tiꞌ jol i yotot ti Babilonia, 30 tsaꞌ caji i yʌl: ¡Qꞌuelela 
wen ñuc Babilonia! Joñon tsac mele ili ñuc bʌ tejclum baꞌ 
chumulon tic yumʌntel chaꞌan miꞌ cʌjñel c pꞌʌtʌlel yicꞌot c 
ñuclel ti pejtelel pañimil, cheꞌen. 31 Cheꞌ woli to ti tꞌan jini rey, 
tsiꞌ yubi tꞌan tilem bʌ ti panchan tsaꞌ bʌ i yʌlʌ: Ubin iliyi rey 
Nabucodonosor. A yumʌntel mach chʌn a chaꞌanix. 32  Mi caj a 
chojquel loqꞌuel tiꞌ tojlel winicob. Mi caj a wajñel yicꞌot bʌteꞌel 
wucpꞌejl jab. Mi caj a cꞌux jam cheꞌ bajcheꞌ tat wacax jinto 
maꞌ wen cʌn jini Dios am bʌ ti chan am bʌ i pꞌʌtʌlel ti pejtelel 
tejclum tac ti pañimil. Miꞌ waꞌchocon ti yumʌl majqui jach 
yom, cheꞌen. 33 Ti jini jach bʌ ora tsaꞌ tsꞌʌctiyi jini tꞌan tsaꞌ bʌ 
subenti Nabucodonosor. Tsaꞌ chojqui loqꞌuel tiꞌ tojlel winicob. 
Tsiꞌ cꞌuxu jam cheꞌ bajcheꞌ wacax. Tsaꞌ achꞌa i bʌcꞌtal ti tijil 
jinto tsaꞌ coli i tsutsel cheꞌ bajcheꞌ xiyeꞌ. Tsaꞌ tamꞌa i yejcꞌach 
cheꞌ bajcheꞌ teꞌlemut.

Tsaꞌ chaꞌ wenꞌa Nabucodonosor
34 Nabucodonosor tsiꞌ yʌlʌ: Cheꞌ ñumenix wucpꞌejl jab, joñon 

Nabucodonosor tsac letsa c wut ti panchan. Tsaꞌ chaꞌ jajmi c 
pensar. Tsaꞌ caji c ñuqꞌuesan Dios am bʌ ti Chan. Tsaj qꞌuele 
ti ñuc jini cuxul bʌ ti pejtelel ora. Miꞌ yajñel i yumʌntel ti 
pejtelel ora. Chʌn xucꞌul i yumʌntel tiꞌ tojlel winicob yicꞌot i 
pꞌolbalob ti lajm ti lajm. 35 Pejtel winicob ti pañimil maꞌanic 
i cꞌʌjñibal tiꞌ tojlel. Miꞌ mel cheꞌ bajcheꞌ yom tiꞌ tojlel jini 
añoꞌ bʌ ti panchan yicꞌot jini chumuloꞌ bʌ ti pañimil. Maꞌanic 

majch mi mejlel i mʌctʌben i pꞌʌtʌlel. Maꞌanic majch mi 
mejlel i suben: “¿Chuqui woli a mel?” Mach mejlic ti tijqꞌuel. 
36 Ti jimbʌ ora tsaꞌ chaꞌ wenꞌayon. Tsaꞌ chaꞌ aqꞌuentiyon 
c yumʌntel yicꞌot c ñuclel. Jini gobernadorob yicꞌot ñuc 
bʌ yumʌlob añoꞌ bʌ tic wenta tsiꞌ sʌclayoñob. Tsaꞌ chaꞌ 
waꞌchocontiyon ti rey. Ñumen tsaꞌ aqꞌuentiyon c ñuclel cheꞌ 
bajcheꞌ ti ñaxan. 37 Jini chaꞌan, joñon Nabucodonosor, mic 
chꞌujutesan, mic ñuqꞌuesan, mij qꞌuel ti ñuc jini Yumʌl am bʌ 
ti panchan. Pejtelel chuqui miꞌ mel utsat, toj jaꞌel. An i pꞌʌtʌlel 
chaꞌan miꞌ peqꞌuesan jini muꞌ bʌ i chañꞌesañob i bʌ. Cheꞌ tsiꞌ 
yʌlʌ Nabucodonosor.

Belsasar tsiꞌ qꞌuele tꞌan tsꞌijbubil bʌ ti pajcꞌ

5  Jini rey Belsasar tsiꞌ pʌyʌ tilel lujuncꞌal i yuxbajcꞌ (1,000) 
yumʌlob añoꞌ bʌ i yeꞌtel tiꞌ yumʌntel chaꞌan miꞌ melob 

ñuc bʌ qꞌuin. Cheꞌ woliyob ti qꞌuiñijel jini rey yicꞌot ñuc bʌ 
yumʌlob, tsaꞌ caji i wen japob vino. 2-3  Cheꞌ woliꞌ yʌcꞌan jini 
rey, tsiꞌ choco ti chꞌʌmol tilel jini vaso tac melbil bʌ ti oro 
yicꞌot plata i chaꞌan Dios. Jini rey Nabucodonosor i tatuch 
Belsasar tsaꞌix i locꞌsa tilel tiꞌ Templo Dios yaꞌ ti Jerusalén. 
Jini rey Belsasar yicꞌot i piꞌʌlob ti eꞌtel yicꞌot i yijñam yicꞌot i 
yixicob tsiꞌ cꞌʌñʌyob ti jap vino 4 chaꞌan miꞌ chꞌujutesañob jini 
dios tac melbil bʌ ti oro, ti plata, ti tsucu taqꞌuin, ti teꞌ, yicot ti 
xajlel.

5 Cheꞌ woliyob ti qꞌuiñijel, ti jini jach bʌ ora tsaꞌ caji i 
qꞌuelob yaꞌan cꞌʌbʌl tiꞌ tojel jini lámpara woli bʌ ti tsꞌijb yaꞌ 
tiꞌ ñʌcꞌ i tsꞌajquil otot am bʌ i bojñil. Jini rey jaꞌel tsiꞌ qꞌuele 
jini cꞌʌbʌl woli bʌ ti tsꞌijb. 6 Sʌclicꞌan i wut ti bʌqꞌuen. Tsaꞌ 
caji ti tsiltsilñiyel i yoc. Maꞌanix i pꞌʌtʌlel. 7 Jini rey tsaꞌ caji 
ti oñel. Tsiꞌ pʌyʌ tilel jini winicob añoꞌ bʌ cabʌl i ñaꞌtʌbal, 
jini xticꞌlayajob yicꞌot jini xqꞌuel ecꞌob. Jini rey tsiꞌ subeyob: 
¿Majqui miꞌ cʌn jini tsꞌijbubil bʌ? Mi tsiꞌ tsictesʌbeyon i 
sujmlel, mi caj cʌqꞌuen i lʌp wen i tꞌojol bʌ i pislel yicꞌot ujʌl 
melbil bʌ ti oro. Cheꞌ jaꞌel mi caj cʌqꞌuen i yeꞌtel lʌcꞌʌl tic tꞌejl, 
cheꞌen. 8  Pejtel añoꞌ bʌ i ñaꞌtʌbal tsaꞌ ochiyob baꞌ woliꞌ mel 
qꞌuin jini rey, pero maꞌanic tsaꞌ mejli i cʌñob jini tsꞌijbubil bʌ 
chaꞌan miꞌ tsictesʌbeñob i sujmlel. 9 Tsaꞌ utsi caji ti bʌqꞌuen 
jini rey Belsasar. Tsaꞌ yʌjñi i wut. Tsaꞌ toj sajtiyob i pusicꞌal jini 
ñucoꞌ bʌ i yeꞌtel woli bʌ i piꞌleñob.

10 I ñaꞌ jini rey tsiꞌ yubi chuqui woliꞌ yujtel. Tsaꞌ ochi yaꞌ baꞌ 
woliyob ti qꞌuiñijel. Tsiꞌ yʌlʌ: Laꞌ ajniquet ti pejtelel ora, rey. 
Mach maꞌ mel a pusicꞌal, mach sʌcꞌaquet ti bʌqꞌuen. 11 An 
juntiquil winic ti a yumʌntel butꞌul bʌ tiꞌ yEspíritu jini Chꞌujul 
bʌ Dios. Cheꞌ cuxul to a tat, tsiꞌ qꞌuele wen cabʌl i ñaꞌtʌbal, 
wen pꞌipꞌ i jol. Lajal i ñaꞌtʌbal cheꞌ bajcheꞌ jini diosob. Jini 
chaꞌan jini rey Nabucodonosor a tatuch tsiꞌ waꞌchoco tiꞌ yum 
jini añoꞌ bʌ cabʌl i ñaꞌtʌbal, jini yujiloꞌ bʌ i pʌs ñuc tac bʌ 
i melbal, jini xqꞌuel ecꞌob, jini xchꞌʌcojelob yicꞌot muꞌ bʌ i 
subob chuqui mi caj i yujtel ti pañimil. 12  Come Daniel tsaꞌ 
bʌ qꞌuextʌbenti i cꞌabaꞌ ti Beltsasar an i chaꞌan wen ñuc 
bʌ espíritu yicꞌot cabʌl i ñaꞌtʌbal yicꞌot i pꞌipꞌlel, chaꞌan miꞌ 
tsictesan i sujmlel ñajal. Miꞌ chꞌʌmben isujm jini tsꞌijbubil 
tac bʌ wocol bʌ ti ñaꞌtʌntel yicꞌot jini wen mucul tac bʌ. Jini 
chaꞌan pʌyʌ tilel Daniel chaꞌan miꞌ tsictesʌbeñet i sujmlel jini 
tꞌan tsꞌijbubil bʌ yaꞌ tiꞌ tsꞌajc, cheꞌen i ñaꞌ Belsasar.

13  Jini chaꞌan jini rey tsiꞌ pʌyʌ tilel. Tsiꞌ cꞌajtibe: ¿Jatet ba jini 
Daniel tsaꞌ bʌ i pʌyʌ tilel c tatuch yicꞌot xcʌjchelob chꞌoyoloꞌ 
bʌ ti Judá? 14 An abi ti a tojlel i yespíritu jini diosob yicꞌot 
cabʌl a ñaꞌtʌbal. Wen pꞌipꞌ abi a jol. 15 Awilan tsac pʌyʌ tilel 
jini caldeojob añoꞌ bʌ cabʌl i ñaꞌtʌbal chaꞌan miꞌ qꞌuelob 
ili tsꞌijbubil bʌ, chaꞌan miꞌ tsictesʌbeñoñob i sujmlel, pero 
maꞌanic tsaꞌ mejliyob. 16  Tsa cubi mi mejlel a tsictesan i sujmlel 
jini mucul tac bʌ. Mi mejlel a tojꞌesan chuqui wocol tac ti 
tojꞌesʌntel. Mi awujil a qꞌuelbeñon jini tsꞌijbubil bʌ chaꞌan maꞌ 
tsictesʌbeñon i sujmlel, mi caj cʌqꞌueñet a lʌp wen i tꞌojol jax 
bʌ a bujc, yicꞌot ujʌl melbil bʌ ti oro. Mi caj cʌqꞌueñet a weꞌtel 
lʌcꞌʌl tic tꞌejl, cheꞌen.

17 Daniel tsiꞌ jacꞌbe: Mach comic c majtan. Loto mi a wom, 
o aqꞌuen yambʌ. Joñon mi caj j qꞌuelbeñet jini tsꞌijbubil bʌ. 
Mi caj c tsictesʌbeñet i sujmlel. 18  Jini Dios am bʌ ti Chan 
tsiꞌ yʌqꞌue i yumʌntel yicꞌot i ñuclel yicꞌot i pꞌʌtʌlel a tatuch 
Nabucodonosor. 19 Pejtel jini tejclum tac ti pañimil yujiloꞌ bʌ 
tꞌan ti chajp ti chajp tsiꞌ wen bʌcꞌñayob chaꞌan cabʌl jax i 
ñuclel aqꞌuebil bʌ ti Dios. Tsiltsilñayob tiꞌ tojlel. Come tsiꞌ 
tsʌnsa majqui jach yom, pero mi yom i col, cuxul tsaꞌ ajni. Tsiꞌ 
yʌqꞌue i ñuclel jini cꞌuxbibil bʌ i chaꞌan. Tsiꞌ chilbe i ñuclel jini 
tsꞌaꞌlebil bʌ i chaꞌan. 20 Pero tsaꞌ tsʌtsꞌa i pusicꞌal cheꞌ bʌ tsaꞌ 
cajiꞌ qꞌuel i bʌ ti ñuc. Cheꞌ bʌ tsiꞌ chañꞌesa i bʌ, tsaꞌ chilbenti 

i yumʌntel yicꞌot i ñuclel. 21 Tsaꞌ chojqui loqꞌuel tiꞌ tojlel 
winicob. Tsaꞌ sujti cheꞌ bajcheꞌ bʌteꞌel. Tsaꞌ ajni ti jamil. Tsiꞌ 
cꞌuxu jam cheꞌ bajcheꞌ wacax. Tsaꞌ achꞌa i bʌcꞌtal ti tijil jinto 
tsiꞌ cʌñʌ jini Dios am bʌ ti Panchan am bʌ i pꞌʌtʌlel tiꞌ tojlel 
yumʌlob ti pañimil. Miꞌ waꞌchocon ti yumʌl majqui jach yom. 
22  Jatet Belsasar i yalobilet jini rey Nabucodonosor. Wen a 
wujil chuqui tsaꞌ ujti tiꞌ tojlel a tat, pero maꞌanic tsaꞌ peqꞌuesa 
a pusicꞌal. 23  Tsaꞌ tsꞌaꞌle lac Yum am bʌ ti Panchan. Tsaꞌ choco 
ti chꞌʌmol pejtel i vaso tac yicꞌot i taza tac chaꞌan maꞌ cꞌʌn ti 
jap vino yicꞌot a piꞌʌlob ti eꞌtel, chaꞌan maꞌ ñuqꞌuesan a dios 
tac melbil bʌ ti oro, ti plata, ti bronce, ti tsucu taqꞌuin, ti teꞌ 
yicꞌot ti xajlel, anquese maꞌanic i ñaꞌtʌbal. Maꞌanic chuqui 
miꞌ yubiñob, maꞌanic chuqui miꞌ qꞌuelob. Maxto anic tsaꞌ 
chꞌujutesa jini Dios woli bʌ i yʌqꞌueñet a cuxtilel baꞌ cʌyʌl 
pejtel chuqui maꞌ mel.

24-25 Jini chaꞌan Dios tsiꞌ choco tilel jini cꞌʌbʌl chaꞌan miꞌ 
tsꞌijbun ili tꞌan: MENE, MENE, TEKEL, UPARSIN. 26  Mux c 
subeñet i sujmlel ti chajp ti chajp. MENE: Dios tsaꞌix i pꞌisi i 
yorajlel a yumʌntel. Tsaꞌix i yujtesa. 27 TEKEL: Tsaꞌ pꞌisleyet 
ti balanza. Mach utsꞌatic miꞌ qꞌuelet Dios. 28  UPARSIN: Woliꞌ 
tꞌoxtʌl a yumʌntel. Aqꞌuebilix tiꞌ wenta jini medojob yicꞌot 
persiajob, cheꞌen Daniel.

29 Jini rey Belsasar tsiꞌ subu chaꞌan miꞌ yʌqꞌuentel i majtan 
Daniel. Tsaꞌ aqꞌuenti i lʌp i tꞌojol jax bʌ i bujc yicꞌot ujʌl melbil 
bʌ ti oro. Tsaꞌ aqꞌuenti ñuc bʌ i yeꞌtel lʌcꞌʌl tiꞌ tꞌejl jini rey. 30 Ti 
jim bʌ acꞌʌlel tsaꞌ tsʌnsʌnti Belsasar i rey caldeojob. 31 Darío 
yumʌl bʌ ti Media tsiꞌ chꞌʌmbe i yumʌntel. Anix chaꞌpꞌejl i 
chʌncꞌal (62) i jabilel Darío cheꞌ bʌ tsiꞌ teche i yumʌntel.

Daniel tiꞌ chꞌeñal bajlum

6  Jini rey Darío tsiꞌ waꞌchoco wʌccꞌal gobernadorob chaꞌan 
miꞌ chaꞌleñob yumʌl ti jujumpꞌejl tejclum tiꞌ yumʌntel. 

2  Tsiꞌ yʌcꞌʌyob tiꞌ wenta uxtiquil xqꞌuel eꞌtelob chaꞌan miꞌ 
melob i yeꞌtel bajcheꞌ yom, chaꞌan maꞌanic miꞌ tejchel wocol 
tiꞌ tojlel jini rey. Juntiquil xqꞌuel eꞌtel jiñʌch Daniel. 3 Ñumen 
ñuc tsaꞌ qꞌuejli tiꞌ tojlel pejtel jini gobernadorob yicꞌot jini 
chaꞌtiquil i piꞌʌlob ti eꞌtel, come wen yujil eꞌtel. Jini chaꞌan 
jini rey woliꞌ ñaꞌtan i waꞌchocon Daniel tiꞌ yum pejtelel 
jini gobernadorob añoꞌ bʌ ti jujumpꞌejl tejclum. 4 Pero jini 

gobernadorob yicꞌot jini xqꞌuel eꞌtelob tsaꞌ cajiꞌ comol ñaꞌtañob 
bajcheꞌ mi mejlel i tajbeñob i mul Daniel tiꞌ yumʌntel. Pero 
maꞌanic tsaꞌ mejli i tajbeñob i mul, come maꞌanic i mul, 
xucꞌul i melbal. Utsꞌat jaꞌel tsiꞌ chaꞌle yumʌntel tiꞌ tojlel pejtel 
winicob. 5 Jini chaꞌan tsaꞌ chaꞌ caji i yʌlob jini winicob: Mach 
mejlic lac tajben i mul Daniel, come utsꞌat bajcheꞌ woliꞌ mel. 
Jini jach leco bajcheꞌ miꞌ ñop i Dios, cheꞌob.

6 Jini chaꞌan jini xqꞌuel eꞌtelob yicꞌot jini gobernadorob tsaꞌ 
majliyob baꞌan jini rey chaꞌan yomob i jopꞌben i mul Daniel. 
Tsiꞌ yʌlʌyob: Rey Darío, yom cuxulet ti pejtelel ora. 7 Pejtelon 
lojon am bʌ queꞌtel lojon ti a yumʌntel tsaj como ñaꞌta lojon 
yom melol jumpꞌejl mandar: “Lujumpꞌejl i chaꞌcꞌal (30) qꞌuin laꞌ 
i cʌyob i pejcañob i dios pejtel winicob. Mi an chuqui yomob, 
laꞌ i cꞌajtibeñet. Mi an majch miꞌ ñusan ili mandar, laꞌ chojquic 
ochel tiꞌ chꞌeñal bajlum”. 8  Yomix maꞌ mel jini mandar. Yom 
maꞌ wotsan a firma chaꞌan mach mejlic ti qꞌuextʌyel, come 
mach mejlic ti jejmel i mandar medojob yicꞌot persiajob cheꞌ 
melbilix, cheꞌob. 9 Jini chaꞌan jini rey Darío tsiꞌ yotsa i firma ti 
jini mandar.

10 Cheꞌ bʌ tsiꞌ yubi Daniel melbilix jini mandar, tsaꞌ majli tiꞌ 
yotot. Tsaꞌ ochi ti mal baꞌ miꞌ wʌyel chaꞌan miꞌ pejcan Dios cheꞌ 
bajcheꞌ i tilel. Jamʌl i ventanajlel am bʌ tiꞌ tojel Jerusalén. I 
tilel miꞌ ñoctʌl yaꞌi uxyajl ti jujumpꞌejl qꞌuin chaꞌan miꞌ pejcan 
Dios. Tsiꞌ ñocchoco i bʌ ti oración chaꞌan miꞌ chꞌujutesan. Tsiꞌ 
sube wocolix i yʌlʌ Dios. 11 Cheꞌ jini tsaꞌ tiliyob jini winicob 
yomoꞌ bʌ i jopꞌben i mul Daniel. Tsiꞌ tajayob cheꞌ woliꞌ 
chꞌujutesan Dios. Woliꞌ pejcan Dios ti oración. 12  Jini chaꞌan tsaꞌ 
majliyob ti ora baꞌan jini rey. Tsiꞌ cꞌajtesʌbeyob jini mandar 
tsaꞌ bʌ poj ujti i mel. Tsiꞌ subeyob: ¿Mach ba anic tsaꞌ wotsa 
a firma ti jini mandar? “Lujumpꞌejl i chaꞌcꞌal qꞌuin laꞌ i cʌyob 
i pejcañob i dios pejtel winicob. Mi an chuqui yomob, laꞌ i 
cꞌajtibeñet. Mi an majch miꞌ ñusan ili mandar, laꞌ chojquic 
ochel tiꞌ chꞌeñal bajlum”. ¿Mach ba cheꞌic melbil? cheꞌob. Jini 
rey tsiꞌ jacꞌʌ: Cheꞌ cuyi. Laꞌ mejlic cheꞌ bajcheꞌ tsꞌijbubil, come 
xucꞌul miꞌ yajñel i mandar jini medojob yicꞌot persiajob. Mach 
mejlic ti jejmel, cheꞌen. 13 Jini winicob tsiꞌ jacꞌʌyob: Pero an 
i mul Daniel, i piꞌʌl bʌ jini xñujpꞌelob tsaꞌ bʌ pʌjyiyob tilel ti 
Judá. Maꞌanic miꞌ pꞌiset ti wenta. Cheꞌ jaꞌel maꞌanic woliꞌ jacꞌ 
jini mandar tsaꞌ bʌ a mele. Tsaj qꞌuele lojon. Woliꞌ chʌn mel 

cheꞌ bajcheꞌ i tilel tiꞌ tojlel i Dios. Uxyajl ti qꞌuin miꞌ pejcan i 
Dios ti oración, cheꞌob.

14 Tsaꞌ caji i wen mel i pusicꞌal jini rey cheꞌ bʌ tsiꞌ yubi iliyi. 
Cꞌʌlʌl jinto tsaꞌ bʌjli qꞌuin tsiꞌ chʌn ñaꞌta i coltan Daniel. 
15 Pero jini winicob tsiꞌ chʌn xiqꞌuiyob. Tsiꞌ yʌlʌyob: Rey, 
ñaꞌtan xucꞌul miꞌ yajñel i mandar medojob yicꞌot persiajob. 
Melbilix jini mandar. Tsaꞌ wotsa a firma. Mach mejlic ti jejmel, 
cheꞌob.

16  Jini chaꞌan jini rey tsiꞌ yʌcꞌʌ i tꞌan chaꞌan miꞌ yotsañob 
Daniel tiꞌ chꞌeñal bajlum. Jini rey tsiꞌ sube Daniel: Laꞌ i 
coltañet a Dios muꞌ bʌ a chꞌujutesan, come xucꞌulet tiꞌ tojlel, 
cheꞌen. 17 Cheꞌ jini tsiꞌ chocoyob ochel ti chꞌen. Tsiꞌ chꞌʌmʌyob 
tilel xajlel chaꞌan miꞌ mʌcbeñob i tiꞌ. Jini rey tsiꞌ yotsʌbe 
i sellojlel jini xajlel. Jini yumʌlob jaꞌel tsiꞌ yotsʌbeyob i 
sellojlel. Cheꞌ jini maꞌanic majch tsaꞌ mejli i coltan Daniel. 
18  Jini rey tsaꞌ sujti tiꞌ yotot. Wʌlʌcña i pusicꞌal tsaꞌ majli ti 
ñoltʌl. Tsiꞌ ñusa acꞌʌlel ti chꞌajb yicꞌot tsic pusicꞌal. Maꞌanic 
tsiꞌ cꞌuxu waj. Mach yomix i tijicñesʌntel i pusicꞌal. Maꞌanic 
tsaꞌ ochi i wʌyel. 19 Cheꞌ bʌ tsaꞌ sʌcꞌa, tsaꞌ chꞌojyi jini rey. Tsaꞌ 
bʌcꞌ majli yaꞌ tiꞌ chꞌeñal bajlum. 20 Cheꞌ lʌcꞌʌlix an yaꞌ tiꞌ tiꞌ 
chꞌen, wen chꞌijiyem i pusicꞌal tsiꞌ yota Daniel: Daniel, i yaj 
eꞌtelet bʌ jini Cuxul bʌ Dios, ¿tsaꞌ ba mejli i coltañet a Dios 
chaꞌan xucꞌul wolaꞌ wajñel tiꞌ tojlel? ¿Tsaꞌ ba mejli i coltañet 
chaꞌan maꞌanic miꞌ tsʌnsañet jini bajlum? cheꞌen. 21 Daniel tsiꞌ 
jacꞌʌ: C rey, yom cuxulet ti cabʌl jabil. 22  Jini c Dios tsiꞌ choco 
tilel i yángel chaꞌan miꞌ mʌcben i yej jini bajlum tac. Toj tsiꞌ 
qꞌueleyon. Jini chaꞌan maꞌanic chuqui tsiꞌ tumbeyon. Ti a tojlel 
jaꞌel, c rey, maꞌanic c mul, cheꞌen. 23 Wen tijicña i pusicꞌal jini 
rey. Tsiꞌ yʌcꞌʌ mandar chaꞌan miꞌ locꞌsañob Daniel tiꞌ chꞌeñal 
bajlum. Maꞌanic mi tsꞌitaꞌic i lojwel, come wen xucꞌul i pusicꞌal 
ti Dios. 24 Jini rey tsiꞌ yʌcꞌʌ mandar chaꞌan miꞌ pʌjyelob tilel 
jini winicob tsaꞌ bʌ i jopꞌbeyob i mul Daniel, chaꞌan miꞌ 
chojquelob ochel ti chꞌeñal bajlum, ti pejtelelob yicꞌot i yijñam 
yicꞌot i yalobilob. Cheꞌ maxto cꞌotemobic tiꞌ yebal jini chꞌen, 
tsaꞌ tijpꞌiyob jini bajlum chaꞌan miꞌ jisañob. Tsiꞌ bicꞌti xutꞌuyob.

25-26 Jini rey Darío tsiꞌ tsꞌijba jun. Tsiꞌ choco majlel ti pejtelel 
i lumal, ti jujumpꞌejl tejclum baꞌ yujilob tꞌan ti chajp ti chajp. 
Tsiꞌ subeyob: Laꞌ pꞌojlic i ñʌchꞌtilel laꞌ pusicꞌal. Joñon mic 
sub ti mandar, yom mi laꞌ bʌcꞌñan i Dios Daniel ti pejtelel c 

yumʌntel. Yom mi laꞌ pꞌis ti wenta, come jiñʌch Cuxul bʌ Dios 
muꞌ bʌ i yajñel ti pejtelel ora. Maꞌanic mi caj i jilel i yumʌntel. 
Miꞌ yajñel i pꞌʌtʌlel ti pejtelel ora. 27 Yujil coltaya. Yujil i 
locꞌsañob ti wocol i chaꞌañoꞌ bʌ. Miꞌ pʌs ñuc tac bʌ i melbal ti 
panchan yicꞌot ti pañimil. Tsiꞌ colta Daniel. Maꞌanic tsiꞌ yʌcꞌʌ 
ti jilel ti bajlum, cheꞌen. 28  Cheꞌ jini añʌch i ñuclel Daniel tiꞌ 
yumʌntel Darío yicꞌot tiꞌ yumʌntel Ciro chꞌoyol bʌ ti Persia.

Daniel tsiꞌ ñajle chʌncojt bʌteꞌel

7  Ti jumpꞌejl acꞌʌlel cheꞌ tiꞌ tejchibal i yumʌntel Belsasar, 
an chuqui tsiꞌ qꞌuele Daniel choyol bʌ ti panchan. Tsaꞌ 

caji i tsꞌijbun pejtel chuqui tsiꞌ qꞌuele. 2  Tsiꞌ yʌlʌ: Tsaj qꞌuele 
cheꞌ ti acꞌʌlel awilan cabʌl icꞌ ti colem ñajb woli bʌ i tilel 
ti chʌnwejlel pañimil. Woliꞌ ñijcan jini jaꞌ. 3  Chʌncojt wen 
ñuc bʌ bʌteꞌel tsaꞌ loqꞌui tilel ti jaꞌ. 4 Jini ñaxan bʌ lajalʌch 
bajcheꞌ bajlum, pero an i wichꞌ cheꞌ bajcheꞌ xiyeꞌ. Cheꞌ bʌ tsaj 
qꞌuele tsaꞌ cꞌocbenti loqꞌuel i wichꞌ. Tsaꞌ waꞌle ti chaꞌtsꞌijt i yoc 
cheꞌ bajcheꞌ winic. Tsiꞌ aqꞌuenti i ñaꞌtʌbal cheꞌ bajcheꞌ winic. 
5 Tsaj qꞌuele i chaꞌcojtlel bʌteꞌel lajalʌch bajcheꞌ oso, chꞌuyul 
i cꞌʌb chaꞌan miꞌ chaꞌlen tijpꞌel. An uxtsꞌijt i bʌquel chꞌiꞌlatʌl 
cꞌuxul bʌ i chaꞌan. Tsaꞌ subenti: “Chꞌojyen, wen cꞌuxu weꞌelʌl 
bajcheꞌ cꞌamel a wom”. 6  Ti wiꞌil tsaj qꞌuele yambʌ bʌteꞌel, lajal 
bajcheꞌ bajlum. An chaꞌqꞌuejl i wichꞌ tiꞌ pat. An chʌmpꞌejl i 
jol. Tsaꞌ aqꞌuenti cabʌl i pꞌʌtʌlel chaꞌan miꞌ mʌjlel i chaꞌan. 7 Ti 
wiꞌil tsaj qꞌuele tilem bʌ ti panchan i chʌncojtlel bʌteꞌel wen 
bʌbʌqꞌuen bʌ, cabʌl i pꞌʌtʌlel. Tsucu taqꞌuin i bʌquel i yej. Tsiꞌ 
wen chaꞌle jisaya. Tsiꞌ bicꞌti xutꞌu i colojm. An jaꞌel lujuntsꞌijt i 
xulub. Ñumen jontol bajcheꞌ yan tac bʌ bʌteꞌel. 8  Cheꞌ bʌ tsaj 
qꞌuele i xulub, tsaꞌ caji ti pasel yambʌ i yalʌ xulub. Tiꞌ pꞌʌtʌlel 
jini alʌ xulub tsaꞌ jojtsꞌi loqꞌuel uxtsꞌijt xulub jini ñaxan bʌ. 
An i wut cheꞌ bajcheꞌ winic. An i yej tsaꞌ bʌ i cꞌʌñʌ chaꞌan miꞌ 
chañꞌesan i bʌ ti tꞌan.

I meloñel Dios
9 Tsac chʌn qꞌuele jinto tsaꞌ caji i cꞌʌcchocontel i buchlib 

yumʌlob. Tsaꞌ caji ti buchtʌl jini Am bʌ Cabʌl i Jabilel. Wen 
sʌsʌc i pislel cheꞌ bajcheꞌ i ñaꞌal tsʌñal. Wen sʌsʌc i tsutsel 
i jol cheꞌ bajcheꞌ i tsutsel tiñʌmeꞌ. I buchlib yicꞌot i yoc i 
buchlib puro cꞌajc woli bʌ ti lejmel. 10 Tsaꞌ tsꞌʌjyi loqꞌuel 

jini cꞌajc tiꞌ tojlel. An i yaj eꞌtelob ti mil ti mil yicꞌot bajcꞌʌl 
winicob xꞌixicob waꞌaloꞌ bʌ tiꞌ tojlel. Jini Juez tsaꞌ cajiꞌ tech 
meloñel. Tsaꞌ caji ti jajmel jini jun tac.

11 Cheꞌ bʌ tsac chʌn qꞌuele, tsaꞌ tsʌnsʌnti i chʌncojtlel bʌteꞌel 
chaꞌan tiꞌ caj ñuc bʌ i mul jini alʌ xulub, chaꞌan tsiꞌ chañꞌesa 
i bʌ tiꞌ tꞌan. Tsiꞌ yotsayob ti cꞌajc chaꞌan miꞌ pulel. 12  Cuxul to 
jini uxcojt bʌteꞌel, pero tsaꞌ chilbentiyob i yumʌntel. Tsaꞌ to 
aqꞌuentiyob jumucꞌ chaꞌan miꞌ jalꞌañob tsꞌitaꞌ. 13  Tsaj qꞌuele 
tsaꞌ tili juntiquil cheꞌ bajcheꞌ I Yalobil Winic ti pam tocal. Tsaꞌ 
pʌjyi tilel lʌcꞌʌl baꞌan jini Am bʌ Cabʌl i Jabilel. 14 Jini Winic 
tsaꞌ aqꞌuenti i pꞌʌtʌlel, yicꞌot i ñuclel yicꞌot i yumʌntel. Pejtel 
winicob yujiloꞌ bʌ tꞌan ti chajp ti chajp tsaꞌ caji i yumañob. An 
i pꞌʌtʌlel ti pejtelel ora. Maꞌanic miꞌ caj ti jilel i yumʌntel.

I sujmlel jini ñajal
15 Joñon Daniel tsaꞌ cajiyon ti bʌqꞌuen. Tsaꞌ caji c wen mel c 

pusicꞌal chaꞌan pejtel jini tsaꞌ bʌ j qꞌuele. 16  Tsac lʌcꞌtesa c bʌ 
baꞌ waꞌalob jini woli bʌ i qꞌuelob. Tsaj cꞌajtibe juntiquil chaꞌan 
miꞌ tsictesʌbeñon i sujmlel pejtel iliyi. Tsiꞌ tsictesʌbeyon i 
sujmlel. Tsiꞌ subeyon: 17 Ili chʌncojt wen ñuc bʌ bʌteꞌel tsaꞌ 
bʌ a qꞌuele jiñʌch chʌntiquil yumʌlob muꞌ bʌ caj i chaꞌleñob 
yumʌl ti pañimil. 18  Pero mi caj i yʌqꞌuentelob i yumʌntel ti 
pañimil jini winicob xꞌixicob muꞌ bʌ i yumañob jini Dios am 
bʌ ti panchan. Mach jilic i yumʌntel ti pejtelel ora, cheꞌen.

19 Tsaj cꞌajtibe i sujmlel i chʌncojtlel bʌteꞌel wen bʌbʌqꞌuen 
jax bʌ. Puro tsucu taqꞌuin i bʌquel i yej, bronce i yejcꞌach 
yujil bʌ jisaya. Tsiꞌ bicꞌti xutꞌu i colojm. 20 Tsaj cꞌajtibe jaꞌel i 
sujmlel jini lujuntsꞌijt xulub, yicꞌot jini alʌ xulub tsaꞌ bʌ pasi 
ti wiꞌil, tsaꞌ bʌ i jisa uxtsꞌijt xulub. Jiñʌch xulub am bʌ i wut 
lajal bajcheꞌ winic. Tsiꞌ cꞌʌñʌ i yej chaꞌan miꞌ ñuqꞌuesan i bʌ. 
Ñumen ñuc tsiꞌ qꞌuele i bʌ bajcheꞌ yan tac bʌ xulub. 21 Tsaj 
qꞌuele woliꞌ chaꞌlen guerra tiꞌ contra i chaꞌañoꞌ bʌ Dios. Tsaꞌ 
mʌjli i chaꞌan 22  jinto tsaꞌ tili ti meloñel jini Am bʌ Cabʌl i 
Jabilel. Tsiꞌ tsictesa ti toj i chaꞌañoꞌ bʌ. Tsaꞌ cꞌoti i yorajlel 
chaꞌan miꞌ yʌqꞌueñob i yumʌntel i chaꞌañoꞌ bʌ Dios.

23  Tsiꞌ subeyon jini Am bʌ Cabʌl i Jabilel: Jini i chʌncojtlel 
bʌteꞌel jiñʌch i chʌmpꞌejlel yumʌl muꞌ bʌ i yumʌntel ti 
pejtelel pañimil. Mach lajalic bajcheꞌ yañoꞌ bʌ. Mi caj i 
chaꞌlen jisaya ti pejtelel pañimil. Mi caj i tꞌuchtan yañoꞌ bʌ 

cheꞌ bajcheꞌ miꞌ jujchꞌel trigo ti lum. 24 Jini lujuntsꞌijt i xulub, 
jiñʌch lujuntiquil yumʌlob muꞌ bʌ caj i chaꞌleñob yumʌl. Ti 
wiꞌil mi caj i buchtʌl yambʌ yumʌl mach bʌ lajalic bajcheꞌ 
jini ñaxan bʌ. Mi caj i jisan uxtiquil. 25 Mi caj i pꞌaj jini Dios 
am bʌ ti panchan. Mi caj i ticꞌlan i chaꞌanoꞌ bʌ Dios. Mi 
caj i ñop i qꞌuextan i yorajlel qꞌuiñijel tac yicꞌot pejtel jini 
ley. Ojlil i chʌmpꞌejl jab mi cajel i chaꞌlen yumʌl tiꞌ tojlel i 
chaꞌañoꞌ bʌ Dios. 26  Pero jini Am bʌ Cabʌl i Jabilel mi caj i 
tilel ti meloñel. Mi caj i chilben i yumʌntel. Mi caj i junyajlel 
jisan jini yumʌl. 27 Mi caj i chilbentelob i yumʌntel yicꞌot 
i pꞌʌtʌlel yicꞌot i ñuclel jini yumʌlob ti pañimil. Mi caj i 
yʌqꞌuentelob i chaꞌañoꞌ bʌ Dios am bʌ ti panchan. Mi caj i 
chaꞌleñob yumʌl ti pejtelel ora. Pejtelel añoꞌ bʌ i yeꞌtel mi 
caj i melbeñob i yeꞌtel i chaꞌañoꞌ bʌ Dios. Mi caj i jacꞌbeñob i 
tꞌan. 28  Jiñʌch tsaꞌ bʌ j qꞌuele. Joñon Danielon. Tsaꞌ caji c wen 
mel c pusicꞌal. Tsaꞌ sʌcꞌa c wut chaꞌan bʌqꞌuen. Pero maꞌanic 
tsac sube yambʌ.

Daniel tsiꞌ qꞌuele carnero yicꞌot i tat chivo

8  Cheꞌ tiꞌ yuxpꞌejlel jab cheꞌ woli ti yumʌntel jini rey 
Belsasar, tsac chaꞌ qꞌuele bʌbʌqꞌuen bʌ cheꞌ bajcheꞌ ti 

ñaxan. Joñon Danielon. 2  Tsaj qꞌuele cheꞌ bajcheꞌ yaꞌic añon 
ti Susa, jiñʌch ñuc bʌ tejclum tiꞌ yumʌntel Elam. Yaꞌ añon 
yilal tiꞌ tiꞌ jini ñojaꞌ i cꞌabaꞌ Ulai. 3  Cheꞌ bʌ tsac letsa c wut 
tsaj qꞌuele juncojt tat tiñʌmeꞌ tiꞌ tiꞌ jini ñojaꞌ. An chaꞌtsꞌijt i 
xulub, wen chan tac, pero ñumen chan juntsꞌijt bajcheꞌ yambʌ. 
I chaꞌtsꞌijtlel bʌ tsaꞌ bʌ pasi ti wiꞌil tsiꞌ ñusʌbe i chanlel jini 
ñaxan bʌ. 4 Jini tat tiñʌmeꞌ tsiꞌ pam chaꞌle lujchiya. Tsiꞌ laj 
choco tac jini am bʌ tiꞌ tojel i wut. Maꞌanic majch tsaꞌ mejli 
i jisan chaꞌan cabʌl i pꞌʌtʌlel. Tsiꞌ mele cheꞌ bajcheꞌ yom. Tsiꞌ 
wen ñuqꞌuesa i bʌ.

5  Tsac chaꞌle tsic pusicꞌal chaꞌan maꞌanic tsac chꞌʌmbe 
isujm. Ti ora tsaꞌ tili tat chivo loqꞌuem bʌ tiꞌ bʌjlibal qꞌuin. 
Tsaꞌ tili ti ajñel. Maꞌanic tsiꞌ tꞌuchta lum yilal. An juntsꞌijt 
colem bʌ i xulub yaꞌ tiꞌ yojlil jini chaꞌpꞌejl i wut. 6  Tsaꞌ cꞌoti 
ti lʌcꞌʌl baꞌan jini tat tiñʌmeꞌ am bʌ chaꞌtsꞌijt i xulub. Jiñʌch 
waꞌal bʌ yaꞌ tiꞌ ñojaꞌ tsaꞌ bʌ j qꞌuele ti ñaxan. Ajñel tsaꞌ tili 
tat chivo i contrajin jini tat tiñʌmeꞌ ti pejtelel i pꞌʌtʌlel. 
7 Wen michꞌ tsaꞌ cꞌoti tiꞌ tojlel tat tiñʌmeꞌ. Tsiꞌ cꞌʌsbe i xulub 

ti chaꞌtsꞌijtlel. Maꞌanix i pꞌʌtʌlel jini tat tiñʌmeꞌ chaꞌan 
miꞌ coltan i bʌ. Jini tat chivo tsiꞌ choco ti lum. Tsaꞌ caji i 
tꞌuchtan. Maꞌanic majch tsaꞌ mejli i coltan jini tat tiñʌmeꞌ. 
8  Tsaꞌ utsi caji ti tsictiyel i ñuclel jini tat chivo. Cheꞌ cabʌlix i 
pꞌʌtʌlel tsaꞌ bʌcꞌ cꞌocbenti loqꞌuel jini chan bʌ xulub. Yaꞌ baꞌ 
tsaꞌ loqꞌui juntsꞌijt tsaꞌ pasi yambʌ chʌntsꞌijt tsaꞌ bʌ i tuchꞌu i 
chʌnwejlel pañimil.

9 Juntsꞌijt tsaꞌ wen pꞌʌta. Tsaꞌ caji i chaꞌlen guerra ti sur yicꞌot 
yaꞌ tiꞌ pasibal qꞌuin yicꞌot tiꞌ contra jini israelob. 10 Tsiꞌ contraji 
i chaꞌañoꞌ bʌ Dios. Tsiꞌ jisa lamital jini ñucoꞌ bʌ i yeꞌtel. 11 Tsiꞌ 
ñopo i contrajin i Yum jini yumʌlob ti panchan. Tsiꞌ tiqꞌui jini 
muꞌ bʌ i pulbeñob i majtan tac Dios. Tsiꞌ bibꞌesa jini Templo 
baꞌ miꞌ chaꞌleñob chꞌujutesaya. 12  Pero tsaꞌ tijqꞌuiyob jini añoꞌ 
bʌ ti panchan ame bʌcꞌ tilic i jisañob jini jontol bʌ yumʌl. Jini 
chaꞌan tsaꞌ jili ti pañimil chuqui tac toj. Tsaꞌ pꞌojli lot yicꞌot 
jontolil. 13  Tsa cubibe i tꞌan chaꞌtiquil ángelob. Juntiquil tsiꞌ 
cꞌajtibe yambʌ: ¿Baqui ora mi caj i chaꞌ pulbentel i majtan 
Dios ti jujumpꞌejl qꞌuin yaꞌ ti pulʌntib? ¿Jala to mi caj i 
bibꞌesʌntel jini Chꞌujul* bʌ Ajñibʌl i chaꞌan lac Yum? ¿Baqui 
ora mi caj i qꞌuextʌbentel i jontolil? ¿Baqui ora mi caj i mʌjlel 
i chaꞌan xñoptꞌañob? 14 Yambʌ ángel tsiꞌ jacꞌʌ: Jinto miꞌ ñumel 
lujumpꞌejl i waxʌcꞌal yicꞌot uxbajcꞌ (2,300) qꞌuin. Ti wiꞌil mi 
caj i sʌqꞌuesʌntel jini Chꞌujul bʌ Ajñibʌl, cheꞌen.

15 Joñon Danielon, tsac chaꞌle wersa chaꞌan mic chꞌʌmben 
isujm ili tsaꞌ bʌ j qꞌuele. Awilan tsaꞌ waꞌle winic tic tojlel. 16  Tsa 
cubibe i tꞌan tilem bʌ yaꞌ ti ñojaꞌ i cꞌabaꞌ Ulai. Tsi yʌlʌ: Gabriel, 
tsictesʌben i sujmlel jini ujtel to bʌ i qꞌuel ili winic, cheꞌen. 
17 Gabriel tsiꞌ lʌcꞌtesa i bʌ baꞌ añon. Tsaꞌ cajiyon ti wen bʌqꞌuen. 
Tsaꞌ ñuc yajliyon ti lum. Tsiꞌ subeyon: I yalobil winic, yom maꞌ 
chꞌʌmben isujm. Mi caj i tsꞌʌctiyel pejtel iliyi cheꞌ tiꞌ jilibal 
pañimil, cheꞌen. 18  Tsaꞌ cꞌuñꞌayon. Tsaꞌ ñol yajliyon ti lum. Pero 
tsiꞌ ñijcayon chꞌojyel. Tsiꞌ coltayon chaꞌan mic waꞌtʌl. 19 Tsiꞌ 
subeyon: Wʌꞌ añon chaꞌan mic subeñet chuqui mi caj i yujtel 
cheꞌ tiꞌ yorajlel i michꞌajel Dios, come jini qꞌuelel bʌ a chaꞌan 
miꞌ caj ti ujtel tiꞌ jilibal pañimil.

20 Jini tat tiñʌmeꞌ tsaꞌ bʌ a qꞌuele am bʌ chaꞌtsꞌijt i xulub, 
jiñʌch rey ti Media yicꞌot jini rey ti Persia. 21 Jini tat chivo 
jiñʌch yumʌl ti Grecia. Jini tam bʌ i xulub am bʌ tiꞌ yojlil i 
wut jiñʌch ñaxan bʌ rey ti Grecia. 22  Jini chʌntsꞌijt xulub tsaꞌ 

bʌ pasi tiꞌ qꞌuexol jini ñaxan bʌ, jiñʌch chʌntiquil yumʌlob. 
Pero mach cabʌlic i ñuclel cheꞌ bajcheꞌ jini ñaxan bʌ yumʌl.

23  Cheꞌ yomix jilel i yumʌntel ili yumʌlob, cheꞌ cabʌlix 
i jontolil winicob, mi caj i waꞌchocontel juntiquil rey 
wen chꞌejl bʌ, wen pꞌipꞌ bʌ i jol. 24 Mi caj i wen pꞌʌtan, 
pero mach chaꞌanic i bajñel pꞌʌtʌlel. Tilem i pꞌʌtʌlel ti 
Satanás. Baqui jach miꞌ majlel miꞌ chaꞌlen jisaya. Pejtelel 
chuqui miꞌ ñaꞌtan i mel, miꞌ mel. Mi caj i jisan jini pꞌʌtʌloꞌ 
bʌ yicꞌot i chaꞌañoꞌ bʌ Dios. 25 Wen pꞌipꞌ i jol, wen yujil 
lotiya. Mi caj i bʌcꞌ jisan jini mach bʌ yʌxʌlobic i yo. Mi 
caj i chañꞌesan i bʌ tiꞌ contra i Yum yumʌlob, pero Dios 
mi caj i jisan. 26  Jini tsaꞌ bʌ a qꞌuele isujmʌch. Miꞌ caj ti 
ujtel ti joꞌbajcꞌ yicꞌot joꞌlujuncꞌal (2,300) qꞌuin cheꞌ bajcheꞌ 
tsac tsictesʌbeyet. Mach yomic maꞌ tsictesan chuqui tsaꞌ 
qꞌuele, come jal to mi caj i yujtel, cheꞌen Gabriel. 27 Joñon 
Danielon. Tsaꞌ cꞌuñꞌayon. Cabʌl qꞌuin cꞌamon. Cheꞌ bʌ tsaꞌ 
cꞌocꞌayon, tsaꞌ caji c chaꞌ melben i yeꞌtel jini rey. Pero tsac 
wen mele c pusicꞌal chaꞌan chuqui tac tsaj qꞌuele, come 
maꞌanic tsac chꞌʌmbe isujm.

Daniel tsiꞌ chaꞌle oración chaꞌan israelob

9  1-2  Jini Darío (i yalobil Asuero, tilem bʌ tiꞌ pꞌolbal 
medojob) tsaꞌ caji ti yumʌl tiꞌ tojlel caldeojob. Tiꞌ 

tejchibal i yumʌntel joñon, Daniel, tsaj qꞌuele i tsꞌijbujel jini 
xꞌaltꞌan Jeremías baꞌ tsꞌijbubil mi caj i ticꞌlʌntel Jerusalén 
lujumpꞌejl i chʌncꞌal (70) jab. 3  Tsac pejca lac Yum Dios ti 
wocol tꞌan. Tsac chaꞌle chꞌajb. Tsac xojo coxtal. Tsac mujla 
c bʌ ti tan. 4 Tsac pejca ti oración lac Yum Dios. Tsac sube c 
mul yicꞌot i mul c piꞌʌlob israelob. Tsac sube: C Yum, ñuc bʌ 
Dioset, wen bʌcꞌñʌbilet. Maꞌ chʌn ñaꞌtan a tꞌan chaꞌan maꞌ 
tsꞌʌctesʌbeñob jini muꞌ bʌ i cꞌuxbiñetob yicꞌot jini muꞌ bʌ i 
jacꞌob a mandar. 5 Tsaꞌix c chaꞌle lojon mulil yicꞌot jontolil. 
Tsac ñusa lojon a tꞌan. 6 Tsaj cʌyʌ lojon a mandar. Maꞌanic tsac 
pꞌisi lojon ti wenta i tꞌan jini xꞌaltꞌañob a chaꞌan. Tsiꞌ pejcayob 
c reyob lojon ti a cꞌabaꞌ yicꞌot jini ñuc bʌ xꞌeꞌtelob, yicꞌot pejtel 
jini winicob xꞌixicob, yicꞌot c ñojteꞌel lojon, pero maꞌanic tsiꞌ 
jacꞌʌyob.

7 Jatet c Yum tojet. Pero an lojon c mul judíojon bʌ lojon. 
Quisintic jax woli cubin lojon chaꞌan i mul jini chꞌoyoloꞌ bʌ 

ti Jerusalén yicꞌot ti pejtelel Israel. Pam pujquemon lojon 
ti pejtelel pañimil, ti lʌcꞌʌl yicꞌot ti ñajtʌl baqui jach tsaꞌ 
chocoyon lojon majlel tiꞌ caj chaꞌan tsaj cʌyʌyet lojon. 8  C Yum, 
woliyon lojon ti quisin yicꞌot c rey lojon, yicꞌot añoꞌ bʌ i yeꞌtel 
yicꞌot c tat lojon, come tsac chaꞌle lojon mulil ti a tojlel. 9 Pero 
jatet, c Yum lojon Dios, awujil pꞌuntaya. Maꞌ ñusʌbeñob i mul 
a contrajob.

10 C Dios lojon, maꞌanic tsac ñichꞌta lojon a tꞌan. Maꞌanic 
tsac jacꞌʌ lojon cheꞌ bʌ tsiꞌ cʌntesayon lojon a winicob jini 
xꞌaltꞌañob. 11 Pejtelel israelob tsiꞌ ñusayob a tꞌan. Maꞌanic tsac 
jacꞌʌ lojon a mandar. Maꞌanic tsac ñichꞌta lojon a tꞌan. Jini 
chaꞌan tsaꞌ tili tic tojlel lojon a michꞌajel, yicꞌot pejtel jini 
wocol tsꞌijbubil bʌ tiꞌ mandar Moisés jini a waj eꞌtel. Tsaꞌ 
chocoyon lojon loqꞌuel ti a tojlel, come tsac chaꞌle lojon mulil 
ti a contra. 12  Tsaꞌ mele cheꞌ bajcheꞌ tsaꞌ wʌlʌ. Tsaꞌ choco tilel 
ñuc bʌ wocol tic tojlel lojon yicꞌot tiꞌ tojlel c yumob lojon. Tsaꞌ 
jisa Jerusalén. Ti yambʌ ora maꞌanic tsa cubi lojon ñuc bʌ 
wocol cheꞌ bajcheꞌ jini. 13  Pejtel ili wocol tsaꞌ tili tic tojlel lojon 
cheꞌ bajcheꞌ tsꞌijbubil tiꞌ mandar Moisés. Pero maꞌanic tsac 
sʌclayet lojon, c Yum Dios. Cꞌʌlʌl wʌle maꞌanic wolij cʌy lojon 
c mul. Maꞌanic wolic pꞌis lojon ti wenta mi xucꞌul a tꞌan.

14 Jini chaꞌan c Yum, tsaꞌix a choco tilel jini ñuc bʌ wocol 
chaꞌan maꞌ tsꞌʌctesan a tꞌan, come tojet c Yum Dios ti pejtelel 
a melbal. Maꞌanic tsac ñichꞌta lojon a tꞌan. 15 C Yum Dios, jatet 
tsaꞌ locꞌsa a tejclumob ti Egipto ti ñuc bʌ a pꞌʌtʌlel. Tsaꞌ wʌcꞌʌ 
ti wen cʌjñel a cꞌabaꞌ ti jim bʌ qꞌuin cꞌʌlʌl wʌle, pero an 
lojon c mul ti a tojlel. Tsaꞌix c chaꞌle lojon jontolil. 16  C Yum, 
cujil lojon cabʌl maꞌ chaꞌlen pꞌuntaya. Jini chaꞌan laꞌ lajmic a 
michꞌajel tiꞌ tojlel a tejclum Jerusalén, come jiñʌch chꞌujul bʌ 
a wits. Come ti pejtelel pañimil miꞌ wajleñob Jerusalén chaꞌan 
tiꞌ caj c mul lojon, tiꞌ caj i mul c ñojteꞌel lojon.

17 C Yum Dios, ubiben i yoración ili a waj eꞌtel. Jacꞌbeñon. 
Yom maꞌ chaꞌ sutqꞌuin a wut chaꞌan maꞌ qꞌuelon lojon ti 
utsꞌat. C Yum, chaꞌ aqꞌueñon lojon i tijicñʌyel c pusicꞌal. Chaꞌ 
tsictesan i ñuclel a cꞌabaꞌ, come chꞌijyem jax a Templo, laj 
jejmenix. 18  C Dios, ñichꞌtan c tꞌan. Wen qꞌuele bajcheꞌ wolic 
ticꞌlʌntel lojon. Pꞌul jembil a tejclum. Laj yujilob a chaꞌañʌch 
jini tejclum. Mij cꞌajtibeñet lojon wocol tꞌan, pꞌuntañon 
lojon anquese maꞌanic c wenlel lojon, come cabʌl i yutslel 

a pusicꞌal. 19 Ubin, c Yum, ñusʌbeñon lojon c mul. C Yum, 
ñichꞌtañon. C Yum, coltañon lojon. Mach maꞌ jalꞌan ti coltaya 
mi cꞌux maꞌ wubin a cꞌabaꞌ, come a chaꞌañon lojon yicꞌot ili 
tejclum.

Jini lujumpꞌejl i chʌncꞌal semana
20 Cheꞌ woliyon to ti oración, wolic tsictesan c mul yicꞌot i 

mul c piꞌʌlob ti Israel. Wolij cꞌajtiben lac Yum Dios chaꞌan 
miꞌ coltan jini chꞌujul bʌ wits, Jerusalén. 21 Jini ángel Gabriel 
tsaꞌ bʌ j qꞌuele cheꞌ ti ñaxan, tsaꞌ wejli tilel ti ora. Tsaꞌ cꞌoti 
tic tojlel cheꞌ ti ochꞌajel qꞌuin cheꞌ i yorajlelix miꞌ pulbentel 
i majtan Dios. 22  Tsiꞌ subeyon: Daniel, tsaꞌ tiliyon chaꞌan mi 
cʌqꞌueñet a chꞌʌmben isujm pejtel iliyi. 23  Cheꞌ bʌ tsaꞌ tejchi 
a woración, Dios tsiꞌ jacꞌbeyet. Tsiꞌ chocoyon tilel chaꞌan mic 
subeñet ubibil a woración, come cꞌux miꞌ yubiñet. Jini chaꞌan 
ubibeñon c tꞌan chaꞌan maꞌ chꞌʌmben isujm.

24 Muꞌ to caj i ñusañob wocol a piꞌʌlob yicꞌot i tejclum 
lujumpꞌejl i chʌncꞌal (70) semana jinto miꞌ laj cʌyob i 
mul, jinto miꞌ chaꞌ sʌqꞌuesʌntelob. Cheꞌ jini mi caj i tejchel 
i yumʌntel jini toj bʌ muꞌ bʌ caj i yajñel ti pejtelel ora 
cheꞌ bajcheꞌ tsiꞌ wʌn subuyob jini xꞌaltꞌañob. Mi caj i chaꞌ 
sʌqꞌuesʌntel jini Cꞌax* Chꞌujul bʌ Ajñibʌl am bʌ ti Templo. 
25 Naꞌtan iliyi chaꞌan maꞌ chꞌʌmben isujm. Mi caj i ñumel 
wucpꞌejl semana yicꞌot chaꞌpꞌejl i chʌncꞌal (62) semana cheꞌ bʌ 
tsaꞌ ajqꞌui jini mandar chaꞌan miꞌ chaꞌ waꞌchocontel Jerusalén, 
cꞌʌlʌl baꞌ ora miꞌ tilel jini Yajcʌbil bʌ Yumʌl. Pejtel i tsꞌajquil i 
tiꞌ tac Jerusalén yicꞌot i calle tac mi caj i chaꞌ mejlel anquese 
i yorajlel cabʌl wocol. 26  Cheꞌ ñumenix chaꞌpꞌejl i chʌncꞌal (62) 
semana, mi caj i tsʌnsʌntel jini Yajcʌbil bʌ anquese maꞌanic i 
mul. Mi caj i jisʌntel Jerusalén yicꞌot jini Templo cheꞌ bajcheꞌ 
ti butꞌjaꞌlel. Mach chʌn lajmix wocol yicꞌot bʌbʌqꞌuen bʌ 
guerra cꞌʌlʌl tiꞌ jilibal pañimil, come cheꞌʌch tsiꞌ ñaꞌta Dios. 
27 Jini rey mi caj i tem i tꞌan yicꞌot winicob xꞌixicob chaꞌan miꞌ 
coltañob jumpꞌejl semana, pero ti ojlil ili semana mi caj i jem. 
Mi caj i ticꞌob muꞌ bʌ i yʌqꞌueñob Dios ofrenda yicꞌot pulbil 
bʌ i majtan. Jini xjontolil yujil bʌ jisaya mi caj i yutsi mel 
jontolil. Mi caj i tilel i bibꞌesan i Templo Dios. Pero Dios mi 
caj i yʌqꞌuen i toj i mul jini xjontolil cheꞌ tiꞌ yorajlel meloñel, 
cheꞌen Gabriel.

Daniel tiꞌ tiꞌ ñojaꞌ

10  Tiꞌ yuxpꞌejlel jab cheꞌ woli ti yumʌntel Ciro chꞌoyol bʌ 
ti Persia, an chuqui tsaꞌ chaꞌ pʌsbenti Daniel. Isujm 

chuqui tsiꞌ qꞌuele. Tsiꞌ qꞌuele tal cabʌl wocol ti pañimil, yicꞌot 
guerra, yicꞌot chꞌijiyem bʌ pusicꞌal. Tsiꞌ wen chꞌʌmʌ ti wenta 
chuqui tsiꞌ qꞌuele. Dios tsiꞌ yʌqꞌue i chꞌʌmben isujm. 2  Joñon 
Danielon. Uxpꞌejl semana wen chꞌijiyemon. 3  Maꞌanic tsaj cꞌuxu 
weꞌelʌl, maꞌanic tsac japʌ vino. Mach sumuquic i bʌl c ñʌcꞌ. 
Uxpꞌejl semana maꞌanic tsac boño c jol. 4 Cheꞌ tiꞌ tejchibal 
abril ti jini jach bʌ jab, yaꞌ añon tiꞌ tiꞌ jini colem jaꞌ i cꞌabaꞌ 
Tigris. 5-6 Tsaj qꞌuele juntiquil winic xojol bʌ i pislel melbil bʌ 
ti lino yicꞌot i cajchiñʌcꞌ melbil bʌ ti oro. Cheꞌ yilal i bʌcꞌtal 
cheꞌ bajcheꞌ i tꞌojol jax bʌ xajlel i cꞌabaꞌ topacio. Lemlaw i wut 
bajcheꞌ i xuꞌil chajc. Lajal i bʌcꞌ i wut cheꞌ bajcheꞌ xutunteꞌ 
woli bʌ ti lejmel. Cheꞌ yilal i cꞌʌb i yoc bajcheꞌ wen jucꞌbil bʌ 
bronce. Juꞌucña i tꞌan cheꞌ bajcheꞌ i tꞌan cabʌl winicob. 7 Joñon 
jach tsaj qꞌuele. Maꞌanic chuqui tsiꞌ qꞌueleyob jini winicob yaꞌ 
bʌ añob quicꞌot, pero tsaꞌ cajiyob ti putsꞌel chaꞌan bʌqꞌuen. Tsiꞌ 
mujcuyob i bʌ. 8  C bajñel jach cheꞌ bʌ tsaj qꞌuele ili bʌbʌqꞌuen 
tac bʌ. Tsaꞌ cꞌuñꞌayon. Tsaꞌ sʌcꞌa c wut chaꞌan bʌqꞌuen. 9 Cheꞌ 
bʌ tsa cubi i tꞌan, tsaꞌ ñuc yajliyon. Tsaꞌ juquin chʌmiyon.

10 Pero tsiꞌ techeyon tiꞌ cꞌʌb chaꞌan mij cotchocon c bʌ ti lum. 
11 Tsiꞌ subeyon: Daniel, cꞌuxbibilet i chaꞌan Dios, chꞌojyen. Ubin 
chuqui mi caj c subeñet, come Dios tsiꞌ chocoyon tilel baꞌ añet, 
cheꞌen. Cheꞌ bʌ tsiꞌ pejcajon, tsiltsilñayon tsaꞌ waꞌleyon. 12  Tsiꞌ 
subeyon: Daniel, mach a chaꞌlen bʌqꞌuen. Ubibil a woración 
ti Dios cꞌʌlʌl cheꞌ bʌ tsaꞌ caji a wʌcꞌ a pusicꞌal chaꞌan maꞌ 
chꞌʌmben isujm, cheꞌ bʌ tsaꞌ peqꞌuesa a bʌ tiꞌ tojlel a Dios. 
Jini chaꞌan tsaꞌ tiliyon chaꞌan tsiꞌ jacꞌʌ Dios. 13  Pero jini Jontol 
bʌ Espíritu muꞌ bʌ i chaꞌlen yumʌl ti Persia tsiꞌ mʌctayon 
jumpꞌejl i chaꞌcꞌal (21) qꞌuin. Awilan tsaꞌ tili i coltañon Miguel 
jini ñuc bʌ yumʌl tiꞌ tojlel ángelob. Jini chaꞌan tsaꞌ mejliyon ti 
ñumel baꞌan i yumob Persia. 14 Tsaꞌ tili c tsictesʌbeñet chuqui 
mi caj i yujtel tiꞌ tojlel a piꞌʌlob ti wiꞌil bʌ ora. Jini muꞌ bʌ caj 
c pʌsbeñet mi caj i yujtel ti yanto bʌ ora, cheꞌen.

15 Cheꞌ woli to i pejcañon, ñuculon ti lum, ñʌchꞌʌlon. Maꞌanic 
chuqui tsa cʌlʌ. 16 Pero juntiquil lajal bʌ bajcheꞌ winic tsiꞌ 
tʌlbeyon c tiꞌ Cheꞌ jini tsaꞌ cajiyon ti tꞌan. Tsac sube jini tilem 

bʌ ti panchan: C Yum, woliyon ti bajqꞌuel chaꞌan ili tsaꞌ bʌ 
j qꞌuele. Maꞌanix c pꞌʌtʌlel. 17 ¿Bajcheꞌ mi mejlel c pejcañet? 
come maꞌanix c pꞌʌtʌlel. Wocol mic jap icꞌ, choꞌon. 18  Jini lajal 
bʌ bajcheꞌ winic tsiꞌ chaꞌ tʌlʌyon. Tsiꞌ yʌqꞌueyon c pꞌʌtʌlel. 
19 Tsiꞌ subeyon: Dios miꞌ wen cꞌuxbiñet. Mach a chaꞌlen bʌqꞌuen, 
mach a mel a pusicꞌal. Pꞌʌtesan a bʌ. Laꞌ chꞌejlꞌac a pusicꞌal, 
cheꞌen. Cheꞌ woli to i pejcañon, tsaꞌ pꞌʌtayon. Tsac sube: Chaꞌ 
pejcañon, c Yum, come tsaꞌix a pꞌʌtesayon, choꞌon. 20-21 Jini tsiꞌ 
subeyon: ¿A wujil ba chucoch tsaꞌ tiliyon baꞌ añet? Wʌꞌ añon 
chaꞌan mic subeñet chuqui miꞌ caj ti ujtel ti wiꞌil bʌ ora. Isujm 
cheꞌ bajcheꞌ tsꞌijbubil tiꞌ juñilel Dios. Mi caj c majlel ti ora. Mi 
caj j contrajin jini yumʌl ti Persia woli bʌ i mʌctañon tic bijlel. 
Ti wiꞌil mi caj j contrajin jini yumʌl ti Grecia. C bajñel jach mi 
caj j contrajiñob. Cojach jini ángel Miguel mi caj i coltañon.

Yumʌlob chꞌoyoloꞌ bʌ ti norte yicꞌot ti sur

11  Joñon Gabrielon. Cheꞌ tiꞌ tejchibal i yumʌntel jini rey 
Darío chꞌoyol bʌ ti Media, joñon tsac pꞌʌtesa, joñon 

tsaj colta. 2  Wʌle mi caj c subeñet chuqui miꞌ caj ti ujtel ti tal 
to bʌ ora. Yambʌ uxtiquil yumʌlob mi caj i chaꞌleñob yumʌl 
ti Persia. Pero tal i chʌnticlel bʌ wen cabʌl bʌ i chubʌꞌan, 
ñumen ñuc bajcheꞌ jini yañoꞌ bʌ. Cheꞌ miꞌ pꞌʌtan chaꞌan cabʌl 
i chubʌꞌan, mi caj i tech guerra tiꞌ contra jini yumʌl ti Grecia. 
3  Cheꞌ jini mi caj i tejchel yambʌ rey wen yujil bʌ guerra. 
I bajñel mi caj i chaꞌlen yumʌl ti pañimil. Mi caj i yutsi 
ñuqꞌuesan i yumʌntel. Mi caj i mel cheꞌ bajcheꞌ yom i bajñel 
pusicꞌal. 4 Pero cheꞌ bʌ tsaꞌix ñucꞌa i yumʌntel, mi caj i tꞌoxtʌl 
ti chʌnmojt. Mi caj i chilbentel cheꞌ bajcheꞌ miꞌ bojquel teꞌ. 
Maꞌanic mi caj i cʌytʌl i yumʌntel tiꞌ wenta i yalobilob. Mi caj 
i tꞌoxbentelob yañoꞌ bʌ mach bʌ i piꞌʌlobic, mach bʌ lajalic i 
ñuclel.

5 Mi caj i pꞌʌtesan i bʌ i rey Egipto am bʌ ti sur, pero 
juntiquil ñuc bʌ xꞌeꞌtel i chaꞌan mi caj i ñumen pꞌʌtesan i bʌ. 
Mi caj i chaꞌlen yumʌl ti cabʌl i pꞌʌtʌlel. 6 Cheꞌ ti wiꞌil mi caj i 
temob i tꞌan jini rey am bʌ ti norte yicꞌot i rey Egipto am bʌ ti 
sur. Jini rey am bʌ ti Egipto mi caj i sijin i yalobil tiꞌ tojlel jini 
rey am bʌ ti Siria chaꞌan ñʌchꞌʌl miꞌ yajñelob. Pero lolom jach, 
come i ñoxiꞌal mi caj i tsꞌaꞌlen yicꞌot i piꞌʌlob, yicꞌot i yalobil, 
yicꞌot ñuc bʌ i yaj cʌntaya. 7 Pero juntiquil i yijtsꞌin jini xꞌixic 

mi caj i yochel ti rey ti Egipto. Mi caj i tilel yicꞌot i soldadojob 
chaꞌan miꞌ contrajin jini rey ti Siria. Mi caj i mʌjlel i chaꞌan. 
8  Mi caj i laj chilben i chubʌꞌan. Mi caj i chꞌʌm majlel ti Egipto 
pejtel i dios tac, yicꞌot i yejtal tac melbil bʌ ti oro yicꞌot ti 
plata. Cabʌl jab ñʌchꞌʌl mi caj i yajñel jini rey ti Siria.

9 Jini rey ti Siria mi caj i poj cꞌotel i contrajin jini yumʌl 
ti Egipto, pero mi caj i chaꞌ sujtel majlel tiꞌ lumal. 10 Pero 
i yalobilob jini rey ti Siria mi caj i chajpañob i bʌ chaꞌan 
guerra. Mi caj i tempañob cabʌl soldadojob. Mi caj i cꞌaxelob 
ti Israel chaꞌan miꞌ contrajiñob Egipto. Mi caj i chaꞌleñob 
jisaya cheꞌ bajcheꞌ butꞌjaꞌlel. 11 Wen michꞌ jini rey ti Egipto, mi 
caj i pꞌʌtesan i bʌ tiꞌ contra. Mi caj i mʌjlel i chaꞌan anquese 
cabʌlob i contra. 12  Cheꞌ bʌ tsaꞌix mʌjli i chaꞌan cheꞌ jisʌbilobix 
cabʌl i contrajob, mi caj i chañꞌesan i bʌ. Pero maꞌanic mi caj i 
jalijel i pꞌʌtʌlel. 13  Jini rey ti Siria mi caj i chajpan i soldadojob, 
ñumen cheꞌ bajcheꞌ ti ñaxan. Mi caj i chaꞌ tilel i contrajin 
Egipto yicꞌot cabʌl i soldadojob cheꞌ wen chajpʌbilob.

14 Cabʌl chꞌoyoloꞌ bʌ ti yan tac bʌ lum mi caj i temob i tꞌan 
chaꞌan miꞌ contrajiñob Egipto. Jini jontol jax bʌ judíojob jaꞌel 
mi caj i chañꞌesañob i bʌ tiꞌ contra Egipto chaꞌan miꞌ tsꞌʌctiyel 
chuqui tac tsaꞌ pʌsbentiyet. Pero maꞌanic mi caj i mʌjlel i 
chaꞌañob. 15 Jini rey ti Siria mi caj i chaꞌ chajpan i winicob, 
ñumen on cheꞌ bajcheꞌ ti ñaxan. Mi cajel i joy mʌctañob jini 
pꞌʌtʌl bʌ tejclum am bʌ ti Egipto. Mi caj i mʌjlel i chaꞌan. 
16 Jini rey chꞌoyol bʌ ti Siria mi caj i mel bajcheꞌ jach yom i 
pusicꞌal. Maꞌanic majqui mi mejlel i mʌctan. Mi caj i cꞌʌlʌl 
ochel tiꞌ lumal Israel jini i tꞌojol bʌ lum. Mi caj i yotsan ti 
pobre. 17 Mi caj i chajpan i bʌ chaꞌan miꞌ chilben pejtel i 
lumal Egipto. Mi caj i sijin juntiquil xchꞌoc bʌ i yalobil chaꞌan 
i yijñam jini rey ti Egipto chaꞌan miꞌ chilben i yumʌntel 
ti lotiya. Pero maꞌanic mi caj i mejlel. 18  Cheꞌ jaꞌel mi caj i 
contrajin jini tejclum tac am bʌ tiꞌ tiꞌ colem ñajb. Mi caj i 
chꞌʌm lamital. Pero juntiquil yumʌl tiꞌ tojlel soldadojob mi caj 
i mʌctan. Mi caj i yajñesan. 19 Jini rey ti Siria quisintic jax mi 
caj i sujtel tiꞌ lumal, pero mi caj i taj cabʌl wocol ti bij. Mi caj 
i sʌc jilel.

20 Mi caj i yochel i qꞌuexol. Mi caj i choc majlel xcꞌajtiya 
tojoñel ti Israel chaꞌan miꞌ ñuqꞌuesan i yumʌntel. Pero mach 
jalic mi caj i chaꞌlen yumʌl. Mucul jach mi caj i chʌmel, 

mach ti guerrajic mi ti wocol. 21 Mi caj i waꞌchocon i bʌ ti rey 
juntiquil jontol bʌ winic mach bʌ i piꞌʌlic. Tiꞌ caj jontol bʌ i 
melbal yicꞌot lotiya mi cajel i chꞌʌm i yeꞌtel ti yumʌl. 22  Majqui 
jach miꞌ contrajin mi caj i jisʌntel. Mi caj i tsʌnsan jaꞌel 
juntiquil i yum motomajob. 23  Mach xucꞌulic i tꞌan. Miꞌ lotin 
pejtel muꞌ bʌ i lajob i tꞌan yicꞌot. Anquese mach cabʌlobic 
muꞌ bʌ i tsajcañob majlel, mi caj i wen mʌjlel i chaꞌan. 
24 Cheꞌ mach yʌxʌlobic i yo jini tejclum tac, mi caj i yochel i 
chilbeñob i chubʌꞌan. Leco mi caj i mel, mach cheꞌic bajcheꞌ 
tsiꞌ meleyob i ñojteꞌel. Mi caj i chilbeñob i chubʌꞌan jini wen 
chumuloꞌ bʌ chaꞌan miꞌ pucbeñob jini winicob xꞌixicob. Mi 
caj i chajpan i bʌ chaꞌan miꞌ contrajin jini pꞌʌtʌl bʌ tejclum 
tac. Pero mach jaleyic. 25 Mi caj i pʌs i bʌ ti ñuc chaꞌan cabʌl 
i soldadojob tiꞌ contra jini rey ti Egipto. Jini egiptojob jaꞌel mi 
caj i tempañob cabʌl soldadojob, pero lolom jach. Mach mʌjlic 
i chaꞌan jini rey ti Egipto, come mi caj i lotintel.

26 Jini i piꞌʌlob muꞌ bʌ i tem chaꞌleñob weꞌel yicꞌot, mi caj 
i tejchelob tiꞌ contra. I soldadojob mi caj i cʌyob. Cabʌlob 
mi caj i tsʌnsʌntelob. 27 Ili chaꞌtiquil reyob mi caj i ñaꞌtan i 
contrajiñob i bʌ. Mi caj i lotiñob i bʌ cheꞌ miꞌ pejcañob i bʌ yaꞌ 
ti mesa. Pero lolom jach, come maꞌanic majqui mi caj i mʌjlel 
i chaꞌan, come maxto i yorajlelic i jilibal tsaꞌ bʌ i ñaꞌta Dios. 
28  Jini rey chaꞌan Siria mi caj i sujtel tiꞌ lumal yicꞌot cabʌl i 
chubʌꞌan tsaꞌ bʌ i taja ti guerra. Cheꞌ miꞌ cꞌaxel ti Israel, mi caj 
i jisan.

29 Cheꞌ i yorajlelix i jilibal, mi caj i chaꞌ majlel ti guerra ti 
sur yicꞌot i soldadojob, pero ti ili ora maꞌanic mi caj i mʌjlel 
i chaꞌan cheꞌ bajcheꞌ ti ñaxan. 30-31 Come talob soldadojob 
ti barco tac chꞌoyol bʌ ti Roma chaꞌan miꞌ contrajiñob. Jini 
rey chaꞌan Siria mi caj i bʌcꞌñañob. Mi caj i chaꞌ sujtel tiꞌ 
lumal. Michꞌ mi caj i ñumel ti Jerusalén. I chaꞌyajlel mi caj 
i xujchꞌiben loqꞌuel i chubʌꞌan jini chꞌujul bʌ tejclum. Mi caj 
i bibꞌesan jini Chꞌujul bʌ Ajñibʌl. Mi caj i ticꞌ jini muꞌ bʌ i 
yʌqꞌueñob pulbil bʌ i majtan lac Yum ti jujumpꞌejl qꞌuin. Mi 
caj i chꞌujutesan diosteꞌ tac yaꞌ ti Templo. Mi caj i yʌqꞌuen 
i yeꞌtel jini judíojob mach bʌ anic miꞌ ñopob Dios, winicob 
tsaꞌ bʌ i cʌyʌyob i ñop i Dios i tatob. 32  Mi caj i pejcañob ti 
uts bʌ tꞌan jini muꞌ bʌ i tsꞌaꞌleñob i mandar Dios chaꞌan miꞌ 
tsajcañob majlel. Pero jini xucꞌuloꞌ bʌ, muꞌ bʌ i wen cʌñob 

i Dios, mi caj i pꞌʌtanob. Mi caj i melob ñuc tac bʌ i melbal. 
33  Jini añoꞌ bʌ i ñaꞌtʌbal ti Dios mi caj i cʌntesañob cabʌl 
winicob, pero lamital mi caj i tsʌnsʌntelob. Mi caj i jejqꞌuelob 
ti espada. Mi caj i pulelob. Mi caj i yochelob ti mozo. Mi 
caj i xujchꞌibentelob i chubʌꞌan. 34 Cꞌunteꞌ mi caj i ñʌjchꞌel 
i ticꞌlʌntelob. Pero talob jontoloꞌ bʌ winicob muꞌ bʌ caj i 
pejcañob ti uts bʌ tꞌan chaꞌan miꞌ lotiñob.

35 Chaꞌtiquil uxtiquil añoꞌ bʌ i ñaꞌtʌbal mi caj i poj ñopob. 
Jiñʌch i yilʌbentel i pusicꞌal, pero mi caj i chaꞌ tojꞌañob. Mi 
caj i sʌqꞌuesʌntelob. Cheꞌʌch mi caj i yujtel jinto miꞌ tsꞌʌctiyel 
i yorajlel wocol ñaꞌtʌbil bʌ i chaꞌan Dios. 36 Jini rey ti Siria 
mi cajel i mel cheꞌ bajcheꞌ bajñel yom. Mi caj i ñuqꞌuesan 
i bʌ. Mi caj i chañꞌesan i bʌ tiꞌ tojlel pejtel diosob. Mi caj 
i pꞌaj jini mero Dios. Tijicña mi caj i qꞌuel pejtel i melbal 
cꞌʌlʌl miꞌ cꞌotel i yorajlel cheꞌ miꞌ toj i mul. Come mi caj i 
yujtel cheꞌ bajcheꞌ tsiꞌ wʌn ñaꞌta Dios. 37 Ili rey maꞌanic mi 
caj i pꞌis ti wenta i diosob i tat, mi yambʌ dios, mi jinic muꞌ 
bʌ i chꞌujutesañob xꞌixicob, come ñumen chan miꞌ qꞌuel i 
bʌ. 38  Pero mi caj i chꞌujbin cheꞌ bajcheꞌ dios jini pꞌʌtʌl bʌ 
tejclum tac baꞌ miꞌ chaꞌlen guerra, jiñʌch i dios mach bʌ anic 
tsiꞌ diosiyob i ñojteꞌelob. Mi caj i yʌqꞌuen jini dios majtañʌl 
letsem tac bʌ i tojol, oro, plata, yicꞌot i tꞌojol jax bʌ xajlel. 39 Mi 
caj i yʌqꞌueñob i yeꞌtel winicob muꞌ bʌ i chꞌujutesañob. Pejtel 
muꞌ bʌ i chꞌujbiñob jini rey mi cajel i qꞌuejlelob ti ñuc. Mi caj 
i yʌqꞌuentelob ñuc bʌ i yeꞌtel. Mi caj i tꞌoxbentelob lum chaꞌan 
tsiꞌ coltayob.

40 Pero ti wiꞌil bʌ ora jini rey am bʌ ti sur mi caj i contrajin 
ti guerra. Jini rey ti norte mi caj i tejchel tiꞌ contra cheꞌ 
bajcheꞌ colem icꞌ, yicꞌot cabʌl soldadojob, yicꞌot cabʌl barco, 
yicꞌot cabʌl caballo. 41 Mi caj i cꞌaxel tiꞌ lumal Israel, jini wen 
utsꞌat bʌ lum. Mi caj i jisan ñumel cabʌl tejclum tac, pero mi 
caj i ñusan Moab, Edom yicꞌot lamital Amón. 42  Pero maꞌanic 
mi caj i coltan i bʌ Egipto yicꞌot cabʌl yambʌ tejclum tac. 
43  Jini rey mi caj i laj chilben oro yicꞌot plata, yicꞌot pejtel 
letsem tac bʌ i tojol i chaꞌan Egipto, yicꞌot Libia yicꞌot Etiopía. 
Mi caj i yotsañob tiꞌ winic. 44 Pero miꞌ caj ti wen bʌqꞌuen cheꞌ 
miꞌ yubin tꞌan tilem bʌ tiꞌ pasibal qꞌuin yicꞌot ti norte. Wen 
michꞌ mi caj i majlel chaꞌan miꞌ jisañob ti pejtelelob. 45 Cheꞌ 
jini mi caj i waꞌchocon i buchlib tiꞌ yʌxñʌlel pisil bʌ otot yaꞌ 

ti ojlil bij tiꞌ tojel colem ñajb, yicꞌot tiꞌ tojel jini chꞌujul bʌ wits 
Jerusalén. Ti jim bʌ ora mi caj i jilel. Maꞌanic majch mi mejlel 
i coltan.

I yorajlel i jilibal

12  Ti ora mi cajel i tsictiyel Miguel, jini ñuc bʌ ángel 
muꞌ bʌ i cʌntan a piꞌʌlob ti Israel. I tejchibalix i 

yorajlel cabʌl wocol. Ti oñiyi cꞌʌlʌl wʌle maꞌanic baꞌ ora tsiꞌ 
yubiyob ñuc bʌ wocol cheꞌ bajcheꞌ iliyi. Ti jimbʌ ora mi caj i 
coltʌntelob pejtel a piꞌʌlob tsꞌijbubiloꞌ bʌ i cꞌabaꞌ tiꞌ jun Dios. 
2  Cabʌl jini chʌmeñoꞌ bʌ mi caj i chꞌojyelob chaꞌan miꞌ tajob 
i cuxtilel mach bʌ anic miꞌ jilel. Yañoꞌ bʌ mi caj i chꞌojyelob 
chaꞌan miꞌ yubiñob quisin mach bʌ anic miꞌ lajmel ti pejtelel 
ora. 3  Jini añoꞌ bʌ i ñaꞌtʌbal i chaꞌañoꞌ bʌ Dios, tsaꞌ bʌ i 
tojꞌesayob cabʌl winicob, tsꞌʌylawob mi caj i yajñelob cheꞌ 
bajcheꞌ i cꞌʌcꞌal panchan, cheꞌ bajcheꞌ i cꞌʌcꞌal ecꞌ. 4 Pero jatet 
Daniel, mach yomic maꞌ tsictesan ili tꞌan. Yom maꞌ wotsʌben i 
sellojlel jini jun cꞌʌlʌl ti jini cojix bʌ ora. Winicob miꞌ cajelob 
ti cabʌl xʌmbal. Mi caj i pꞌojlel i ñaꞌtʌbal winicob ti pañimil. 
Tsaꞌ ujti ti tꞌan Gabriel.

5 Joñon Danielon. Tsaj qꞌuele waꞌalob chaꞌtiquil winicob 
juntiquil tiꞌ tiꞌ jini ñojaꞌ, yambʌ yaꞌ ti junwejl. 6 Jini lʌcꞌʌl bʌ 
an tsiꞌ pejca jini yambʌ xojbil bʌ i bujc melbil bʌ ti lino waꞌal 
bʌ yaꞌ tiꞌ pam jini jaꞌ. Tsiꞌ cꞌajtibe: ¿Baqui ora mi caj i yujtel 
jini bʌbʌqꞌuen tac bʌ? cheꞌen.

7 Jini winic xojbil bʌ i pislel ti lino, waꞌal bʌ ti pam jini ñojaꞌ, 
tsiꞌ letsa chaꞌtsꞌijt i cꞌʌb tiꞌ tojel panchan. Tsiꞌ yʌcꞌʌ i tꞌan tiꞌ 
cꞌabaꞌ jini Cuxul bʌ Dios. Tsiꞌ yʌlʌ: Mach ujtic jinto miꞌ ñumel 
ojlil i chʌmpꞌejl jab, jinto miꞌ jisʌntel i pꞌʌtʌlel jini muꞌ bʌ i 
jisan i chaꞌañoꞌ bʌ Dios. Che jini miꞌ caj ti ujtel cheꞌen. 8  Joñon 
tsa cubi, pero maꞌanic tsac chꞌʌmbe isujm. Jini chaꞌan tsaj 
cꞌajtibe: C Yum, ¿chuqui mi caj i yujtel ti wiꞌil bʌ ora cheꞌ miꞌ 
yujtel pejtel iliyi? choꞌon.

9 Jini tsiꞌ jacꞌbeyon: Cojix jini, Daniel. Cucux, come mucul 
to mi caj i cʌytʌl ili tꞌan jinto miꞌ cꞌotel i yorajlel cheꞌ miꞌ 
cajel ti ujtel. 10 Cabʌl winicob xꞌixicob mi caj i ñusañob wocol 
chaꞌan miꞌ sʌqꞌuesʌntelob. Mi caj i melob i bʌ ti utsꞌat. Pero 
jini jontoloꞌ bʌ mi caj i chʌn chaꞌleñob jontolil. Maꞌanic mi caj 
i chꞌʌmbeñob isujm. Pero jini winicob añoꞌ bʌ i ñaꞌtʌbal mi 

caj i chꞌʌmbeñob isujm. 11 Cheꞌ baqui ora miꞌ tijqꞌuelob muꞌ bʌ 
i yʌqꞌueñob Dios pulbil bʌ i majtan ti jujumpꞌejl qꞌuin, cꞌʌlʌl 
jinto baꞌ ora miꞌ waꞌchocontel jini stsꞌaꞌleya muꞌ bʌ i jisan 
i Templo lac Yum, mi caj i ñumel uxbajcꞌ yicꞌot lujumpꞌejl i 
joꞌcꞌal (1,290) qꞌuin. 12  Tijicña jini xucꞌul bʌ ti pijt cꞌʌlʌl miꞌ 
ñumel joꞌcꞌal i chʌmbajcꞌ yicꞌot joꞌlujumpꞌejl i chaꞌcꞌal (1,335) 
qꞌuin. 13  Pero jatet Daniel, chʌn chaꞌlen a weꞌtel cheꞌ bajcheꞌ 
woli a mel cꞌʌlʌl baꞌ ora maꞌ chʌmel. Cꞌaja a wo. Ti cojix bʌ 
qꞌuin mi caj a tejchel chaꞌan maꞌ chꞌʌm a chobejtʌbal, cheꞌen 
lac Yum. 

Mach xucꞌulic i yijñam Oseas

1  Lac Yum tsiꞌ pejca Oseas (i yalobil Beeri) cheꞌ woliyob 
ti yumʌntel ti Judá jini reyob Uzías yicꞌot Jotam yicꞌot 

Acaz yicꞌot Ezequías. Ti jim bʌ ora woli ti yumʌntel jini rey 
Jeroboam (i yalobil Joás) yaꞌ ti Israel. 2  Jiñʌch ñaxan bʌ tꞌan 
tsaꞌ bʌ subenti Oseas chaꞌan lac Yum: Yom maꞌ pʌy chaꞌan a 
wijñam juntiquil xꞌixic muꞌ bʌ caj i cʌyet chaꞌan i tsꞌiꞌlel. Cheꞌ 
jini mi caj i yʌqꞌueñet a majan alobil chaꞌan i tsꞌiꞌlel. Cheꞌi mi 
caj c tsictesan i tsꞌiꞌlel c winicob xꞌixicob. Woliꞌ cʌyoñob. Woliꞌ 
chꞌujutesañob diosteꞌ tac, cheꞌen. 3  Oseas tsaꞌ majli i pʌy jini 
xꞌixic i cꞌabaꞌ Gomer (i yalobil Diblaim). Tsaꞌ cajiꞌ cʌntan i 
yalobil. Tsiꞌ yʌcꞌʌ ti pañimil chꞌiton bʌ i yalobil.

4-5 Lac Yum tsiꞌ sube Oseas: Yom maꞌ wotsʌben i cꞌabaꞌ ti 
Jezreel, come yaꞌ ti joctʌl i cꞌabaꞌ Jezreel mi caj cʌqꞌueñob i 
toj i mul i pꞌolbal jini rey Jehú chaꞌan tsiꞌ chaꞌle tsʌnsa Jehú 
yaꞌ ti Jezreel. Mi caj c jisʌben i yumʌntel Israel yaꞌ ti Jezreel. 
Mach jalix miꞌ caj ti ujtel, cheꞌen.

6 Gomer (i yijñam Oseas) tsiꞌ chaꞌ cʌnta yambʌ i yalobil. 
Lac Yum tsiꞌ sube jini xꞌaltꞌan: Yom maꞌ wotsʌben i cꞌabaꞌ jini 
xchꞌoc Loruhama (miꞌ yʌl ti lac tꞌan: “Maꞌanix i pꞌuntʌntel”), 
come maꞌanix mi caj c chʌn pꞌuntan israelob. Maꞌanix mic 
chʌn ñusʌbeñob i mul. 7 Pero mi caj c pꞌuntan jini añoꞌ bʌ 
ti Judá. Tic bajñel pꞌʌtʌlel mi caj j coltañob loqꞌuel tiꞌ cꞌʌb i 
contrajob. Maꞌanic mi caj j cꞌʌn soldadojob mi eꞌtijibʌl chaꞌan 
guerra chaꞌan mij coltañob. Cheꞌ tsiꞌ yʌlʌ lac Yum.

8  Cheꞌ cʌybilix i chuꞌ jini alʌl Loruhama, tsaꞌ chaꞌ caji i 
cʌntan i yalobil Gomer (i yijñam Oseas). Tsiꞌ qꞌuele pañimil 

alʌ chꞌiton. 9 Lac Yum tsiꞌ sube Oseas: Yom maꞌ wotsʌben i 
cꞌabaꞌ Loammi (miꞌ yʌl ti lac tꞌan: “Mach c chaꞌañetic”), come 
jatetla mach c piꞌʌleticla, mach laꞌ Diosonic.

10 Pero tal i yorajlel cheꞌ mi caj i pꞌojlelob israelob cheꞌ 
bajcheꞌ i yonlel i jiꞌil colem ñajb mach bʌ mejlic ti tsicol. 
Ti jim bʌ ora maꞌanix mi caj c chʌn subeñob: “Mach c 
chaꞌañeticla”. Mi caj c pejcañob ti calobil: “I yalobilet bʌ la jini 
cuxul bʌ Dios”. Cheꞌ mi caj c subeñob. 11 Jini añoꞌ bʌ ti Judá 
yicꞌot Israel mi caj i tem ajñelob ti junmojt jach. Mi caj i tem 
yumañob juntiquil yumʌl. Mi caj i chaꞌ loqꞌuelob baꞌ cʌchʌlob. 
Wen tijicña jini qꞌuin cheꞌ temel miꞌ sujtelob tiꞌ lumal. Dios mi 
caj i chaꞌ otsañob ti jini wen bʌ lum tsaꞌ bʌ i yʌqꞌueyob, cheꞌen.

Lac Yum miꞌ chʌn cꞌuxbin i chaꞌañoꞌ bʌ 
anquese mach xucꞌulobic

2  Laꞌ, calobil Jezreel. Yom maꞌ chaꞌ otsʌbeñob i cꞌabaꞌ a 
wijtsꞌiñob. Pejcan Loammi ti Ammi. Pejcan Loruhama 

ti Ruhama. (Ammi miꞌ yʌl: “C chaꞌañetʌch”. Ruhama miꞌ yʌl: 
“Pꞌuntʌbilet”, come Dios wolix i pꞌuntañob.) 2  Yom maꞌ pʌy a ñaꞌ 
ti wocol tꞌan, come tsaꞌix ochi tiꞌ yijñam yambʌ winic. Mach 
quijñamix. Tsiꞌ cʌyʌyon. Suben ti wocol tꞌan chaꞌan miꞌ cʌy 
i tsꞌiꞌlel, chaꞌan mach miꞌ chʌn piꞌleñob yañoꞌ bʌ. 3  Mi mach 
yomic i jacꞌ, mi caj c junyajlel jochben i pislel. Pitsꞌil mi caj j 
cʌy cheꞌ bajcheꞌ tsiꞌ yila pañimil. Mi caj c chilben i bʌl i ñʌcꞌ 
yicꞌot i yaꞌal cheꞌ bajcheꞌ ti tiquin lum baꞌ miꞌ chʌmelob ti 
wiꞌñal yicꞌot tiquin tiꞌ. 4 Maꞌanic mi caj c pꞌuntan i yalobilob, 
come yambʌ i tat. Mach c chaꞌañobic. 5 Come i ñaꞌ tsiꞌ chaꞌle i 
tsꞌiꞌlel. Come tsiꞌ yʌlʌ: “Muqꞌuix c majlel yicꞌot winicob chaꞌan 
miꞌ yʌqꞌueñoñob chuqui mij cꞌux yicꞌot chuqui mic jap yicꞌot 
chuqui mic lʌp”, cheꞌen. Quisintic jax tsiꞌ mele. 6 Jini chaꞌan 
mi caj c joy mʌcben i bijlel ti chꞌix. Mi caj c joy ñupꞌben i 
bijlel ti corral chaꞌan maꞌanix miꞌ taj baqui miꞌ loqꞌuel. 7 Cheꞌ 
miꞌ chaꞌ tsajcan jini winicob, maꞌanic mi caj i tajob. Mi caj i 
lon sʌclañob, pero maꞌanix mi caj i tajob. Cheꞌ jini mi caj i yʌl: 

“Muqꞌuix c chaꞌ sujtel baꞌan c ñoxiꞌal, come tijicñayon quicꞌot. 
Chꞌijiyemon wʌle”, cheꞌen.

8  Maꞌanic miꞌ ñaꞌtan mi joñoñʌch woli bʌ cʌqꞌuen pejtel 
chuqui tac an i chaꞌan. Tsaꞌix cʌqꞌue jini oro yicꞌot plata 
tsaꞌix bʌ i cꞌʌñʌ chaꞌan i majtan jini Baal. Jiñʌch i dios. 9 Jini 

chaꞌan maꞌanix mi caj c chʌn aqꞌuen ixim yicꞌot i yaꞌlel tsꞌusub 
yicꞌot bujcʌl chaꞌan miꞌ lʌp. 10 Wʌle pitsꞌil mi caj j cʌy tiꞌ tojlel 
winicob tsaꞌ bʌ i piꞌleyob tiꞌ tsꞌiꞌlel. Cheꞌ jini maꞌanix muꞌ bʌ 
caj i coltan cheꞌ mi cʌcꞌ ti quisin.

11 Mi caj c chilben pejtel jini tijicña bʌ. Mach chʌn mejlix i 
chaꞌlen qꞌuin cheꞌ tiꞌ yorajlel cꞌaj o yicꞌot i tejchibal uw. 12  Mi 
caj c luꞌ jisʌben i tsꞌusubil yicꞌot higuerajil, come i majtan 
abi tsaꞌ bʌ i yʌqꞌueyob i yaj cꞌuxbiyajob. Jini chaꞌan joñon mi 
caj c sutqꞌuin ti mateꞌel jini tsꞌusubil yicꞌot higuerajil. Jini 
bʌteꞌel mi caj i laj cꞌux i wut pʌcꞌʌbʌl. 13  Mi caj cʌqꞌuen i toj 
i mul chaꞌan tsiꞌ pulbe pom jini Baal dios. Tsiꞌ chꞌʌlʌ i bʌ ti 
ujʌl yicꞌot mʌtcꞌʌb wen letsem bʌ i tojol. Tsaꞌ majli i sʌclan i 
winic. Maꞌanix tsiꞌ chʌn ñaꞌtayon. Jini chaꞌan mi caj i toj i mul. 
Jiñʌch laj cʌntesʌntel ti lac Yum.

14 Pero muꞌ to caj c chaꞌ pejcan ti uts bʌ tꞌan. Mi caj c pʌy 
majlel yaꞌ ti jochol bʌ lum chaꞌan mij cꞌunteꞌ pejcan ti uts 
bʌ tꞌan. 15 Cheꞌ jini mi caj c chaꞌ aqꞌuen jini tsꞌusubil. Yaꞌ baꞌ 
chꞌijiyem chaꞌan cabʌl wocol mi caj c ñuqꞌuesʌben i pusicꞌal. 
Cheꞌ jini wen tijicña jax mi caj i yubin. Yaꞌi miꞌ cajel ti cꞌay 
cheꞌ bajcheꞌ ti yambʌ ora cheꞌ xchꞌoc to, cheꞌ bʌ tsaj colta 
loqꞌuel ti Egipto. 16 Lac Yum tsiꞌ sube Israel: Ti jini tal to bʌ ora 
mi caj a pejcañon ti a ñoxiꞌal. Maꞌanix mi caj a chʌn pejcañon 
cheꞌ bajcheꞌ tsaꞌ pejca Baal. 17 Israel, mi caj cʌcꞌ ti ñajʌyel a 
chaꞌan a diosteꞌ tac. Maꞌanix mi caj a chʌn pejcʌben i cꞌabaꞌ. 
18  Ti jim bʌ ora mi caj cutsꞌesʌbeñet pejtel jini jontol tac bʌ 
bʌteꞌel yicꞌot pejtel jini cotcotña bʌ ti lum, yicꞌot xwejlel mut. 
Mi caj cʌcꞌ ti lajmel pejtel guerra. Cheꞌ jini maꞌanix i cꞌʌjñibal 
jalʌjb mi espada. Ti jim bʌ ora wen tijicñayet mi caj a wajñel 
tiꞌ ñʌchꞌtilel a pusicꞌal baqui jach maꞌ majlel, come maꞌanix a 
contrajintel. 19 Mi caj c chaꞌ pʌyet chaꞌan maꞌ wajñel quicꞌot ti 
pejtelel ora. Mi caj c pʌyet ti toj bʌ c pusicꞌal. Mi caj c melet ti 
toj tiꞌ yutslel c pusicꞌal chaꞌan wolic pꞌuntañet. 20 Mi caj c chaꞌ 
pʌyet chaꞌan xucꞌul maꞌ wajñel quicꞌot. Cheꞌ jini mi caj a wen 
cʌñon, cheꞌen lac Yum.

21-22  Lac Yum tsiꞌ yʌlʌ: Ti jim bʌ ora mi caj cʌqꞌuen mandar 
tocal chaꞌan miꞌ yʌqꞌueñet jaꞌal yicꞌot i yeꞌeblel panchan. Cheꞌ 
jini mi caj i chaꞌ achꞌan jini cholel yicꞌot tsꞌusubil yicꞌot olivojil. 
Jini panchan yicꞌot pañimil mi caj i cꞌʌyiñon: “Dios miꞌ chaꞌlen 
pacꞌ. Dios miꞌ yʌqꞌueñonla pejtel chuqui yom ti lac tojlel”. Cheꞌ 

mi caj i yʌlob. 23  Ti jim bʌ ora joñon mi caj c pʌcꞌ israelob 
yilal. Mi caj c chaꞌ pꞌuntan jini mach bʌ pꞌuntʌbilobic. Mi caj 
c subeñob jini mach bʌ calobilobic: “Calobiletixla”, choꞌon. Mi 
caj i jacꞌob: “C Yumet lojon, c Dioset lojon”. Cheꞌ mi caj i yʌlob, 
cheꞌen lac Yum.

Oseas yicꞌot jini stsꞌiꞌlel bʌ xꞌixic

3  Lac Yum tsiꞌ chaꞌ subeyon: Yom maꞌ chaꞌ pʌy a wijñam. 
Yom maꞌ cꞌuxbin a wijñam anquese miꞌ mulan i tsꞌiꞌlel. 

Come mic chʌn cꞌuxbin israelob anquese miꞌ chꞌujutesañob 
diosteꞌ tac. Cabʌl miꞌ yʌqꞌueñob i majtan tac, letsem bʌ i 
tojol, cheꞌen lac Yum. 2  Jini chaꞌan tsac chaꞌ mʌñʌ jini xꞌixic. 
Tsac tojo yicꞌot joꞌqꞌuejl i chaꞌcꞌal (25) sʌsʌc taqꞌuin yicꞌot 
waxʌccujch cebada. 3  Tsac sube: Yomix maꞌ sujtel ti cotot 
quicꞌot. Mach yomix maꞌ chʌn mel a tsꞌiꞌlel. Mach yomix maꞌ 
chʌn jacꞌ a pʌyol ti yambʌ winic. Xucꞌul mi caj j cʌntañet, 
choꞌon.

4 Jiñʌch i sujmlel iliyi: Cabʌl ora maꞌanic i rey jini israelob. 
Maꞌanic i yumob. Cheꞌ jach añob. Maꞌanic mi caj i pulbeñon 
cotol bʌ c majtan. Maꞌanic motomaj. Maꞌanic majqui miꞌ 
cʌntesañob tic bijlel. Maꞌanic i diosteꞌ jaꞌel. 5 Cheꞌ ñumenix 
cabʌl ora mi caj i chaꞌ sutqꞌuiñob i bʌ jini israelob chaꞌan miꞌ 
sʌclañob Dios, i Yum. Mi caj i chaꞌ sutqꞌuiñob i bʌ chaꞌan miꞌ 
yumañob i Yalobil David, yajcʌbil bʌ ti Dios. Ti jini cojix bʌ 
qꞌuin tac mi caj i chaꞌ bʌcꞌñañob lac Yum. Mi caj i pijtañob i 
wenlel ti lac Yum.

Lac Yum tsiꞌ pejcayob jini israelob

4  Israelob, yom mi laꞌ ñichꞌtʌben i tꞌan lac Yum. Lac Yum 
woliꞌ tsictesʌbeñet laꞌ mul: Maꞌanic i xucꞌtilel laꞌ pusicꞌal. 

Maꞌanic laꞌ wutslel. Maꞌanic mi laꞌ cʌn Dios. 2  Laꞌ wujil 
pꞌajoñel, yicꞌot lot, yicꞌot tsʌnsa, yicꞌot xujchꞌ, yicꞌot laꞌ tsꞌiꞌlel, 
yicꞌot leto. Cabʌl mi laꞌ chaꞌlen tsʌnsa. 3 Jini chaꞌan chꞌijiyem 
laꞌ lumal yicꞌot pejtel jini yaꞌ bʌ chumulob. Maꞌanix miꞌ yʌcꞌ i 
wut laꞌ lum. Wolix ti jilel jini bʌteꞌel tac am bʌ ti mateꞌel yicꞌot 
teꞌlemut tac, yicꞌot i chʌñil tac colem jaꞌ.

4 Woliyetla ti wocol, pero mach chaꞌanic i mul yañoꞌ bʌ, 
come junlajal an laꞌ mul. Cheꞌ bajcheꞌ miꞌ melob motomajob, 
cheꞌʌch jaꞌel miꞌ melob winicob xꞌixicob. Pero ñumen an i 

mul jini motomajob*. 5 Junlajal an laꞌ mul, motomajob yicꞌot 
xꞌaltꞌañob. Ñʌmʌletla ti mulil. Mach laꞌ wujilic quisin. Jini 
chaꞌan mi caj c jisan Israel. 6 Woliꞌ laj jilelob c chaꞌañoꞌ bʌ 
chaꞌan maꞌanic miꞌ cʌñoñob, chaꞌan mach laꞌ womic laꞌ cʌñon. 
Jini chaꞌan mach comix mi laꞌ chʌn mel laꞌ weꞌtel ti motomaj 
jaꞌel, come tsaꞌ ñajʌyi laꞌ chaꞌan c mandar. Jini chaꞌan mi 
caj laꞌ ñajʌyel c chaꞌan. Maꞌanix mi caj c chʌn pꞌuntan laꞌ 
walobilob. 7 Cheꞌ bajcheꞌ jaytiquilob jini motomajob, cheꞌʌch 
tsaꞌ utsi pꞌojli i mul tij contra. Tsiꞌ cʌyʌ i subeñoñob c ñuclel 
chaꞌan miꞌ chꞌujutesañob diosteꞌ tac. Quisintic jax miꞌ melob.

8  Tijicñayob jini motomajob cheꞌ cabʌl i mul c tejclumob. Miꞌ 
mulañob mulil. 9 Junlajalob winicob yicꞌot motomajob. Cabʌl i 
mul. Jini chaꞌan mi caj cʌqꞌueñob i toj. Mi caj c sutqꞌuibeñob 
i jontolil, cheꞌen lac Yum. 10 Mi caj i chaꞌleñob weꞌel, pero 
maꞌanic mi caj i ñajꞌañob. Mi caj i chaꞌleñob tsꞌiꞌlel, pero 
maꞌanic mi caj i pꞌojlelob i yalobilob, come tsiꞌ cʌyʌyoñob 
chaꞌan miꞌ chꞌujutesañob diosteꞌ tac.

11-12  I woꞌlel ti lembal yicꞌot i tsꞌiꞌlel miꞌ sʌtbeñob i pensar. 
Miꞌ lon cꞌajtiñob i coltʌntel tiꞌ tojlel diosteꞌ. Miꞌ cꞌajtiñob i 
tojꞌesʌntel ti teꞌ. Tsaꞌix sujtiyob ti tonto, come tsiꞌ cʌyʌyoñob. 
Woliꞌ chꞌujutesañob yambʌ dios mach bʌ diosic. 13 Miꞌ 
tsʌnsʌbeñob i majtan. Miꞌ pulbeñob pom yaꞌ tiꞌ chañelal wits, 
yicꞌot ti bujtʌl, yicꞌot ti yebal teꞌ. Jini chaꞌan woliꞌ chaꞌleñob 
tsꞌiꞌlel jini xchꞌoc bʌ laꞌ walobilob. 14 Maꞌanic mi caj cʌqꞌueñob 
i toj i mul jini xchꞌoc bʌ laꞌ walobilob yicꞌot laꞌ wʌꞌlib, come 
junlajaletla. Mi laꞌ chaꞌlen tsꞌiꞌlel yicꞌot tsꞌiꞌlel bʌ xꞌixicob yaꞌ 
ti Templo. Tontojetla. Jini chaꞌan junyajlel sajtemetla, come 
mach laꞌ womic laꞌ jacꞌbeñon.

15 Anquese mi laꞌ chaꞌlen tsꞌiꞌlel, israelob, mach cheꞌic yom 
miꞌ melob jini añoꞌ bʌ ti Judá. Mach yomic mi laꞌ majlel laꞌ 
chꞌujutesañon ti Gilgal mi ti Betel cheꞌ bajcheꞌ miꞌ melob yañoꞌ 
bʌ, come chaꞌchajp i pusicꞌal, come miꞌ lon cꞌʌñob j cꞌabaꞌ 
cheꞌ miꞌ pejcañob diosteꞌ. 16 Pejtelel jini israelob tsiꞌ ñusayob c 
mandar cheꞌ bajcheꞌ jontol bʌ ñaꞌ wacax mach bʌ yomic i qꞌuel 
i yum. Mach yomobic mij cʌntañob cheꞌ bajcheꞌ miꞌ cʌntʌntel 
tiñʌmeꞌ. 17 Come jini israelob cabʌl miꞌ cꞌuxbiñob diosteꞌ. Tʌtsꞌʌ 
laꞌ bʌ. 18  Cheꞌ miꞌ yujtelob ti lemoñel, miꞌ majlel i melob i 
tsꞌiꞌlel. Miꞌ mulañob jini quisintic jax bʌ. Miꞌ tsꞌaꞌleñob chuqui 
tac utsꞌat. 19 Jini chaꞌan talob i contrajob cheꞌ bajcheꞌ pꞌʌtʌl bʌ 

icꞌ chaꞌan miꞌ wejlañob majlel. Quisintic jax mi caj i chʌmelob 
chaꞌan woliꞌ tsʌnsʌbeñob i majtan jini diosteꞌ tac.

I wocol Israel

5  Ñichꞌtanla jini tꞌan, motomajob yicꞌot yumʌlob ti Israel, 
yicꞌot jini rey yicꞌot i piꞌʌlob. Ti pejteletla mi caj laꞌ toj laꞌ 

mul, come tsaꞌ laꞌ soco winicob xꞌixicob yaꞌ ti Mizpa yicꞌot ti 
Tabor. Tsaꞌ laꞌ cʌntesayob lot chaꞌan miꞌ chꞌujutesañob diosteꞌ 
tac. 2  Tsaꞌix laꞌ piqui tam bʌ chꞌen baꞌ miꞌ yajlelob winicob yaꞌ 
ti Acacia. Jini chaꞌan mi caj cʌqꞌueñetla castigo ti pejteletla. 
3  Israel (muꞌ bʌ i pejcʌntel ti Efraín) cʌmbilix c chaꞌan laꞌ 
jontolil. Tsaꞌix laꞌ cʌyʌyon cheꞌ bajcheꞌ miꞌ cʌy i ñoxiꞌal jini 
tsꞌiꞌlel bʌ xꞌixic. Tsaꞌix laꞌ soco laꞌ bʌ ti jontolil. 4 Maꞌanic mi laꞌ 
sutqꞌuin laꞌ bʌ baꞌ añon, come cʌchbiletla ti mulil. Laj xaxubil 
laꞌ pusicꞌal ti laꞌ tsꞌiꞌlel. Jini chaꞌan mach mejlic laꞌ cʌñon, 
cheꞌen lac Yum.

5 Woliꞌ chañꞌesan i bʌ Israel. Asibilix chaꞌan i mul. Judá jaꞌel 
woliꞌ yʌsʌyel ti mulil. Temel mi caj i yajlelob. 6 Mi caj i tilelob 
yicꞌot tiñʌmeꞌ yicꞌot wacax chaꞌan miꞌ sajcañob lac Yum, pero 
mach i tajayobic, come tsaꞌix ñumi i yorajlel. Tsiꞌ tʌtsꞌʌ i bʌ 
lac Yum. Maꞌanix woliꞌ coltañob. 7 Come tsiꞌ cʌyʌyob lac Yum. 
Tsiꞌ sʌclayob yambʌ i ñoxiꞌal. Mach i chaꞌañobic lac Yum i 
yalobilob. Jini chaꞌan mach jalix mi caj i jisʌntelob yicꞌot 
pejtel i chubʌꞌan. 8  Wusula trompeta. Nijcanla chꞌojyel winicob 
yaꞌ ti Gabaa, yicꞌot ti Ramá, yicꞌot ti Betavén. Laꞌ i chaꞌleñob 
bʌqꞌuen jini chumuloꞌ bʌ ti Benjamín.

9 Tsaꞌix c chaꞌle meloñel. Tsaꞌix cʌcꞌʌ c tꞌan. Mach mejlic 
ti qꞌuextiyel. Cheꞌ tiꞌ yorajlel toj mulil, mi caj i laj jisʌntel 
i tejclum tac Israel. 10 Xujchꞌob jini añoꞌ bʌ i yeꞌtel ti Judá. 
Lajalob bajcheꞌ winicob muꞌ bʌ i qꞌuextañob mojon tac. Tic 
michꞌlel mi caj c jisañob cheꞌ bajcheꞌ ti butꞌjaꞌ. 11 Tsaꞌix cʌcꞌʌ c 
tꞌan chaꞌan miꞌ jisʌntel Efraín, come wen yujil ticꞌlaya. Mach 
tojic miꞌ chaꞌlen meloñel. Miꞌ yesman jini lolom tac bʌ. 12  Jini 
chaꞌan mi caj c jisan Efraín cheꞌ bajcheꞌ sulujp muꞌ bʌ i cꞌux 
pisil. Mi caj c jisʌben i pꞌʌtʌlel Judá cheꞌ bajcheꞌ i jochꞌil teꞌ.

13  Efraín yicꞌot Judá tsaꞌ cajiꞌ qꞌuelob i wocol. Tsiꞌ cꞌajti 
i coltʌntel Efraín yaꞌ ti Asiria baꞌan jini rey wen yujil bʌ 
guerra. Pero maꞌanic i pꞌʌtʌlel chaꞌan miꞌ coltan. Mach mejlic 
i lajmesʌben i chʌmel. 14 Joñon lajalon bajcheꞌ bajlum tiꞌ tojlel 

Efraín yicꞌot Judá. Cꞌax pꞌumpꞌuñob mi caj c jisañob cheꞌ 
bajcheꞌ miꞌ bicꞌti cꞌux i colojm jini bajlum. Maꞌanix majqui mi 
caj i coltan.

Chaꞌchajp jax i pusicꞌal israelob
15 Jini chaꞌan joñon mi caj cʌyob. Mi caj c chaꞌ majlel baꞌ 

tsaꞌ tiliyon jinto miꞌ ñaꞌtañob i mul. Cheꞌ jini mi caj i chaꞌ 
sʌclañoñob. Cheꞌ cabʌlobix i wocol mi caj i chaꞌ ñaꞌtañoñob.

6  Mi caj i yʌlob: “Laꞌix la. Conla ti sujtel baꞌan lac Yum. 
Come jiñʌch tsaꞌ bʌ i yʌqꞌueyonla wocol. Mi caj i chaꞌ 

coltañonla. Tsiꞌ contrajiyonla, pero mi caj i chaꞌ pꞌuntañonla. 
2  Ti chaꞌpꞌejl qꞌuin mi caj i chaꞌ pꞌʌtesañonla. Tiꞌ yuxpꞌejlel 
qꞌuin mi caj i techonla chꞌojyel chaꞌan mi la cajñel tiꞌ tojlel. 
3 Laꞌ laj cʌñeꞌ lac Yum. Laꞌ lac chaꞌlen wersa chaꞌan mi lac 
chʌn ñop, come chaꞌ tal baꞌ añonla. Cheꞌ bajcheꞌ miꞌ pʌs i 
sʌclel jini qꞌuin cheꞌ miꞌ sʌcꞌan, cheꞌʌch mi caj i tilel ti lac 
tojlel. Tal cheꞌ bajcheꞌ jini ñaxan bʌ jaꞌal tiꞌ yorajlel pacꞌ”, 
cheꞌob.

4 Efraín yicꞌot Judá, ¿chuqui mi caj c tumbeñetla? Come lajal 
laꞌ cꞌuxbiya bajcheꞌ tocal ti sʌcꞌajel yicꞌot jini yeꞌeb, ora jach bʌ 
miꞌ jilel. 5 Tsac chocbeyetla tilel xꞌaltꞌañob chaꞌan mi cʌꞌleñetla, 
chaꞌan mic jisañetla yicꞌot c tꞌan. Tal laꞌ wocol ti ora jach cheꞌ 
bajcheꞌ chajc. 6 Mach comic mi laꞌ wʌqꞌueñon c majtan tac. 
Com mi laꞌ cꞌuxbiñon. Com mi laꞌ cʌn Dios.

7 Pero lajaletla bajcheꞌ Adán tsaꞌ bʌ i ñusʌbeyon c tꞌan. Tsaꞌix 
laꞌ cʌyʌyon. 8  Laj xjontolilob jini añoꞌ bʌ ti Galaad. Cabʌl miꞌ 
chaꞌleñob tsʌnsa. 9 Miꞌ muchqꞌuiñob i bʌ chaꞌan miꞌ chijtañob 
winicob. Cheꞌʌch miꞌ melob motomajob jaꞌel yaꞌ tiꞌ bijlel 
Siquem. Wen yujilob tsʌnsa yicꞌot xujchꞌ. 10 Leco jax chuqui 
tsaj qꞌuele ti Israel, come Efraín tsiꞌ cʌyʌyon. Tsiꞌ chꞌujutesa 
yambʌ dios. Tsiꞌ chaꞌle jontolil. 11 Lajal a mul Judá. Jini chaꞌan 
mi caj a toj cheꞌ tiꞌ yorajlel.

I mul xñusa tꞌañob

7  Com j coltan Judá yicꞌot Israel, pero cabʌlobix i mul. Jini 
chumuloꞌ bʌ ti Samaria miꞌ chaꞌleñob lot yicꞌot xujchꞌ. Miꞌ 

chilbeñob i chubʌꞌan i piꞌʌlob. 2  Maꞌanic miꞌ ñaꞌtañob mi wolij 
qꞌuelob. Laj tsiquil i jontolil tiꞌ tojel c wut. 3  Miꞌ ñuqꞌuesʌbeñob 
i pusicꞌal jini rey yicꞌot i jontolil. Jini yumʌlob miꞌ mulañob 

lot. 4 Junlajal an i tsꞌiꞌlel ti pejtelelob. Cheꞌ bajcheꞌ horno mach 
bʌ yujilic tsʌñꞌan cheꞌ woli to i melob pan, cheꞌ jaꞌel i tsꞌiꞌlel. 
Mach yujilic lajmel. 5 Cheꞌ tiꞌ qꞌuinilel jini rey, jini yumʌlob 
miꞌ yʌcꞌañob yicꞌot jini rey. Tonto miꞌ sujtelob. Miꞌ temob i tꞌan 
yicꞌot jini muꞌ bʌ i wajleñob. 6  Ti pejtelel acꞌʌlel miꞌ xicꞌob i bʌ 
ti lotiya. Cheꞌ ti sʌcꞌan wolix ti lejmel i michꞌlel cheꞌ bajcheꞌ 
cꞌajc.

7 Miꞌ tsʌnsañob pejtel i yumob. Ti jujuntiquil tsaꞌ yajliyob. 
Maꞌanic majqui tsiꞌ cꞌajtibeyon i coltʌntel mi juntiquilic. 8  Jini 
israelob miꞌ xʌbob i bʌ yicꞌot sajtemoꞌ bʌ mach bʌ anic miꞌ 
cʌñoñob. Leco mij qꞌuelob cheꞌ bajcheꞌ sʌc wutiyem bʌ waj. 
9 Tsaꞌix jili i pꞌʌtʌlel Israel chaꞌan woliꞌ chꞌujutesan yambʌ dios, 
pero maꞌanic miꞌ ñaꞌtan mi cꞌunix. Lajalʌch bajcheꞌ ñoxix bʌ 
winic mach bʌ yujilic cheꞌ sʌquix i jol. 10 Wen tsiquil i mul cheꞌ 
chan miꞌ mel i bʌ, pero maꞌanic miꞌ pꞌis tiꞌ wenta chaꞌan miꞌ 
chaꞌ sutqꞌuin i bʌ tic tojlel. Maꞌanic majqui miꞌ sʌclañon.

11 Lajalʌch Efraín bajcheꞌ xꞌujcuts mach bʌ yujilic baqui miꞌ 
majlel. Miꞌ lon pejcan jini añoꞌ bʌ ti Egipto. Miꞌ lon majlel 
baꞌan jini asiriajob. 12  Pero baqui jach miꞌ majlelob mic yʌcob 
cheꞌ bajcheꞌ teꞌlemut. Mi caj i yajlelob tiꞌ caj i mul. Mi caj 
cʌqꞌueñob i toj cheꞌ bajcheꞌ cꞌamel an i jontolil. 13  Obolob i bʌ 
chaꞌan tsiꞌ cʌyʌyoñob. Jini chaꞌan wersa mi caj i jisʌntelob, 
come tsaꞌix i ñusʌbeyoñob c mandar. Ti pejtelel c pusicꞌal com 
coltañob, pero maꞌanic tsiꞌ ñopoyob come tsʌtsob i pusicꞌal. 
14 Cheꞌ cañal i wut tiꞌ wʌyib chaꞌan tsic pusicꞌal, maꞌanic miꞌ 
cꞌajtibeñoñob i coltʌntel. Miꞌ lon chꞌujutesañob yambʌ dios. 
Miꞌ lon cꞌajtiñob ixim yicꞌot vino yicꞌot pejtel chuqui yom 
ti pañimil. Miꞌ tsepob i bʌ. Miꞌ ñusañob c tꞌan. 15 Joñon tsaj 
cosayob, tsa cʌqꞌueyob i pꞌʌtʌlel, pero wʌle miꞌ contrajiñoñob. 
16  Miꞌ cꞌajtiñob i coltʌntel ti pejtelel pañimil, pero mach yaꞌic 
ti panchan tiꞌ tojlel jini Cꞌax Ñuc bʌ Dios. Lajalob bajcheꞌ rocol 
bʌ i teꞌel jalʌjb mach bʌ anic miꞌ wen cꞌotel. Mi caj cʌcꞌ i 
yumob tiꞌ cꞌʌbob i contrajob chaꞌan miꞌ tsʌnsañob tiꞌ caj i mul 
chaꞌan tsiꞌ tsꞌaꞌleyoñob. Jini añoꞌ bʌ ti Egipto mi caj i tseꞌtañob.

I ticꞌol israelob chaꞌan i chꞌujutesʌntel diosteꞌ

8  Wusu jini trompeta, come talob a contrajob cheꞌ bajcheꞌ 
xtaꞌjol. Talob i jisan c chaꞌañoꞌ bʌ chaꞌan tsiꞌ jemeyob 

jini trato bʌ c tꞌan. Tsiꞌ wersa ñusayob c mandar. 2  Wolix i 

pejcañoñob jini israelob: “C Dios lojon, coltañon lojon, come j 
cʌñʌyet lojon”, cheꞌob. 3  Pero tsiꞌ junyajlel ñusayob chuqui tac 
wen. Jini chaꞌan maꞌanix i coltʌntel. Mi caj i putsꞌelob tiꞌ tojel 
i wut i contrajob. 4 Tsiꞌ waꞌchocoyob i reyob mach bʌ anic tsac 
yajca. Tsiꞌ meleyob i dios tac ti oro yicꞌot ti plata. Jini chaꞌan 
maꞌanix mi caj j coltañob. 5 Tsꞌaꞌ mij qꞌuel jini dios wacax muꞌ 
bʌ i chꞌujutesañob ti Samaria. Jini chaꞌan i contrajon. Cʌlʌx 
jax c michꞌajel. ¿Jala to ba mi caj i cʌyob i mul? 6 Come mach 
Diosic jini alʌ tat wacax tsaꞌ bʌ i meleyob. I melbal jach winic. 
Jini chaꞌan wersa mi caj i bicꞌti tojpꞌel jini dios wacax am bʌ ti 
Samaria.

7 Woliyob ti pacꞌ ti icꞌ, pero tal jini sutujt icꞌ chaꞌan miꞌ 
jisañob. Toꞌol potsꞌ i teꞌel ixim. Maꞌanic chuqui mi caj i cꞌajob. 
Mi tsaꞌ loqꞌui tsꞌitaꞌ i wut, yambʌ mi caj i cꞌux. 8  Jisʌbilix 
Israel cheꞌ bajcheꞌ tojpꞌemix bʌ chꞌejew. Maꞌanix i cꞌʌjñibal. 
9 Tsajni i cꞌajtin i coltʌntel ti Asiria cheꞌ bajcheꞌ burro mach 
bʌ anic i yum, muꞌ bʌ i bajñel yajcan i bijlel. Woliꞌ yʌqꞌuen 
cabʌl i majtan Asiria chaꞌan miꞌ tajben i yutslel i pusicꞌal. 
10 Anquese miꞌ lon aqꞌuen i majtan cabʌl tejclum tac, maꞌanic 
i coltʌntel. Cʌchʌl mi caj c pʌy majlel. Maꞌanix mi caj i bajñel 
waꞌchocoñob i yumob chaꞌan mi yʌqꞌueñob i tojoñel. 11 Efraín 
tsiꞌ pꞌojlesa pulʌntib chaꞌan miꞌ yesman mulil, mach chaꞌanic 
miꞌ chꞌujutesañon. 12  Tsaꞌic c pꞌojlesʌbe c mandar, mach i 
jacꞌʌyic. “Laꞌ i jacꞌob yañoꞌ bʌ”, lon cheꞌob. 13  Jini israelob miꞌ 
yʌqꞌueñoñob cotol bʌ c majtan. Miꞌ cꞌuxob jini weꞌelʌl, pero 
mach tijicñayic mij qꞌuel. Mach ñajʌyic c chaꞌan i mul. Mi caj 
c melob. Mi caj cʌqꞌueñob i toj i mul. Mi caj i chaꞌ majlelob ti 
majtan eꞌtel ti Egipto. 14 Tsaꞌ ñajʌyiyon tiꞌ pusicꞌal israelob. Tsiꞌ 
meleyob colem otot. Judá jaꞌel tsiꞌ mele cabʌl tejclum tac joyol 
bʌ ti tsꞌajc baꞌ miꞌ lon ñopob i coltañob i bʌ. Pero maꞌanix miꞌ 
chʌn ñaꞌtañon jini israelob yicꞌot judíojob. Mi caj c laj jisañob 
ti cꞌajc. Cheꞌ tsiꞌ yʌlʌ lac Yum.

Mi caj i tojob i mul jini israelob

9  Mach yomix tijicñayetla, israelob, cheꞌ bajcheꞌ yambʌ 
tejclumob, come tsaꞌix laꞌ cʌyʌ laꞌ Dios. Wolix laꞌ 

chꞌujutesan diosteꞌ tac ti jujumpꞌejl patio baꞌ miꞌ jajtsꞌel trigo. 
2  Jini chaꞌan maꞌanic mi caj i jastiyel laꞌ chaꞌan jini trigo yicꞌot 
i yaꞌlel tsꞌusub.

OSEAS 8 ,  9

El Antiguo Testament en el ch'ol de Tumbalá  ©Liga Bíblica Internacional, 2011 



1589

3  Maꞌanic mi caj laꞌ cʌytʌl tiꞌ lumal lac Yum. Wersa mi caj 
laꞌ pʌjyel majlel ti Egipto yicꞌot ti Asiria. Yaꞌi mi caj laꞌ cꞌux 
i colojbal i bʌl i ñʌcꞌ yañoꞌ bʌ. 4 Yaꞌi mach chʌn mejlix laꞌ 
wʌqꞌuen i majtan laꞌ Yum. Maꞌanic mi caj i mulan i majtan 
muꞌ bʌ laꞌ wʌqꞌuen yaꞌi. Come bibiꞌ tiꞌ wut cheꞌ bajcheꞌ 
weꞌelʌl tiꞌ yotlel chꞌujlelʌl. Bibiꞌob pejtel muꞌ bʌ i cꞌuxob. 
Mi mejlel i cꞌuxob come i bʌlʌch i ñʌcꞌ, pero mach mejlic 
i yʌqꞌueñob Dios. 5-6 ¿Chuqui mi caj laꞌ mel cheꞌ tiꞌ yorajlel 
qꞌuiñijel? Mach mejlix laꞌ chaꞌlen ñuc bʌ qꞌuiñijel chaꞌan 
miꞌ laꞌ chꞌujutesan laꞌ Yum, come mi caj laꞌ cʌjchel majlel ti 
Asiria. Jini añoꞌ bʌ ti Egipto mi caj i chilbeñetla laꞌ chubʌꞌan 
muꞌ bʌ i cʌytʌl. Mi caj laꞌ chʌmel ti ñajt bʌ pañimil. Mi caj 
laꞌ mujquel yaꞌ ti Menfis am bʌ ti Egipto. Mi caj i pimꞌan laꞌ 
lumal.

7 Tsaꞌix cꞌoti i yorajlel tojmulil. Jiñʌch i yorajlel miꞌ 
qꞌuextʌbentel i mul Israel. Miꞌ yʌlob: Tontojob jini xꞌaltꞌañob. 
Sojquem i jol i winic Dios, cheꞌob, come cabʌl jax i mul. Cabʌl 
miꞌ tsꞌaꞌleñob jini muꞌ bʌ i cꞌuxbiñob Dios. 8  Waꞌchocobil ti 
Dios jini xꞌaltꞌan chaꞌan miꞌ cʌntañet Efraín, pero baqui jach 
miꞌ ñumel maꞌ mʌctan. Miꞌ pꞌajtʌl chaꞌan i piꞌʌlob tiꞌ yotot 
Dios. 9 Leco jax bajcheꞌ miꞌ melob cheꞌ bajcheꞌ tsiꞌ meleyob ti 
Gabaa. Maꞌanic miꞌ ñajʌyel i chaꞌan Dios. Mach jalix mi caj i 
yʌqꞌueñob i toj i mul.

10 Mic ñaꞌtan bajcheꞌ añet Israel cheꞌ utsꞌat to a pusicꞌal. Tsaꞌ 
cꞌuxbiyon. Wen tijicñayon cheꞌ bʌ tsac ñaxan tajayet, cheꞌ bʌ 
tsac pʌyʌyet ñumel ti colem bʌ i tiquiñal pañimil. Lajalet tic 
wut cheꞌ bajcheꞌ ñaxan bʌ i wut tsꞌusub ti jochol bʌ lum. Wen 
tijicñayon cheꞌ bʌ tsac taja a tatob, pero tsiꞌ cʌyʌyoñob chaꞌan 
miꞌ tsʌcleñob jini Baalpeor, chaꞌan quisintic jax miꞌ melob. 
Jini chaꞌan leco tsaꞌ sujtiyob cheꞌ bajcheꞌ jini diosob tsaꞌ bʌ i 
cꞌuxbiyob. 11 Wolix i sʌc jilel i ñuclel israelob cheꞌ bajcheꞌ miꞌ 
majlel teꞌlemut. Toꞌol waꞌalob jach laꞌ wijñam. Cheꞌ an majch 
miꞌ cʌntan alʌl chʌmenix miꞌ tilel ti pañimil. Jini xꞌixicob 
miꞌ ñusañob i yalobilob. 12  Anquese mi laꞌ cosan laꞌ walobilob, 
lolom jach, come joñon mi caj c pʌyob majlel. Cheꞌ jini obol laꞌ 
bʌ cheꞌ mij cʌyetla. 13  Tsaj qꞌuele jini chꞌiton winicob ti Israel. 
Joy mʌctʌbilob ti guerra. I tatob miꞌ wersa pʌyob majlel baꞌ 
miꞌ tsʌnsʌntelob. 14 ¿Chuqui mi caj a wʌqꞌueñob, c Yum? C 
Yum, aqꞌueñob i toj i mul cheꞌ bajcheꞌ an i melbalob. Yom maꞌ 

ticꞌob chaꞌan maꞌanix miꞌ chʌn tilel i yalobilob, chaꞌan maꞌanix 
miꞌ julel i yaꞌlel i chuꞌ.

15 Leco jax chuqui tsiꞌ meleyob ti Gilgal. Yaꞌ tsaꞌ tejchi i 
jontolil. Yaꞌ tsaꞌ caji c tsꞌaꞌleñob. Mi caj c chocob loqꞌuel tic 
lumal chaꞌan i mul. Maꞌanix mic chʌn cꞌuxbiñob, come i 
yumob tsiꞌ ñusayob c tꞌan. 16 Jini chaꞌan mi caj i tojob i mul 
jini añoꞌ bʌ ti Efraín. Lajalʌch Israel bajcheꞌ teꞌ tsaꞌ bʌ tiqui i 
wut. Mach mejlix i yʌcꞌ i wut. Mi tsiꞌ yʌcꞌʌ alʌl ti pañimil, mi 
caj c tsʌnsan, anquese cꞌux miꞌ yubin. 17 Cheꞌ jini Dios mi caj i 
chocob, come maꞌanic tsiꞌ ñichꞌtʌbeyob i tꞌan. Pam pujquemob 
mi caj i yajñelob ti pañimil.

10  Lajal jini israelob cheꞌ bajcheꞌ wen cꞌocꞌ bʌ tsꞌusubil 
wen yujil bʌ wut. Pero cheꞌ miꞌ yutsi pꞌojlel i wut, 

miꞌ yutsi pꞌojlel pulʌntib tac baꞌ miꞌ yʌqꞌueñob i majtan i 
diosob. Cheꞌ mic pꞌojlesʌbeñob i chubʌꞌan, ñumen i tꞌojol jax 
miꞌ chꞌʌlob i yejtal tac i diosob. 2  Chaꞌchajp jax i pusicꞌalob. 
Jini chaꞌan mi caj i tojob i mul. Lac Yum mi caj i laj jembeñob 
i pulʌntib tac yicꞌot i diosob tsaꞌ bʌ i meleyob. 3  Miꞌ yʌlob: 

“Tsaꞌix j cʌyʌ lojon lac Yum. Jini chaꞌan tsiꞌ chilbeyon lojon c 
rey. Pero maꞌanic chuqui miꞌ chaꞌlen, come maꞌanic i cꞌʌjñibal 
jini rey”, cheꞌob.

4 Miꞌ toꞌol waꞌchocoñob i tꞌan, pero mach isujmic. Miꞌ melob 
trato, pero miꞌ jemob. Mi caj i pꞌojlel i wocol cheꞌ bajcheꞌ 
jontol bʌ pimel yaꞌ baꞌ topꞌbil lum. 5 Tsiltsilñayob ti bʌqꞌuen 
jini añoꞌ bʌ ti Samaria, ame cꞌʌscuyic jini dios wacax am bʌ ti 
Betavén. Ti pejtelelob yicꞌot jini motomajob woliyob ti uqꞌuel 
chaꞌan tsaꞌix jili i ñuclel i diosob. 6 Mi caj i cuchob majlel jini 
diosteꞌ tac i wenta i majtan jini ñuc bʌ rey ti Asiria. Cheꞌ jini 
mi caj i tseꞌtʌntel Efraín. Jini israelob miꞌ cajelob ti quisin. 
7 Mi caj i sʌc jilel i rey Samaria cheꞌ bajcheꞌ i sajl teꞌ ti colem 
ñajb. 8  Mi caj i bicꞌti jisʌntel jini pulʌntib tac am bʌ ti Avén baꞌ 
tsiꞌ tajayob i mul jini israelob. Yaꞌi mi caj i colel chꞌixol yicꞌot 
stsajatun. Jini winicob xꞌixicob mi caj i subeñob wits chaꞌan 
miꞌ jejmel lum chaꞌan miꞌ mucob cheꞌ cuxulob to.

9 Woliꞌ yʌl lac Yum: Cꞌʌlʌl ti oniyi cheꞌ bʌ tsaꞌ cajiyet ti 
mulil yaꞌ ti Gabaa cꞌʌlʌl wʌle wolaꞌ chʌn chaꞌlen mulil, Israel. 
Maꞌanic maꞌ ticꞌ jini xjontolilob. Utsꞌat tsaꞌ jisʌntiyob jini añoꞌ 
bʌ ti Gabaa. 10 Joñon mi caj j contrajiñet. Mi caj c pʌy tilel 
soldadojob tilemoꞌ bʌ ti yan tac bʌ lum chaꞌan miꞌ contrajiñet, 

come cabʌl a mul. 11 Wen tijicña Efraín cheꞌ cabʌl i bʌl i ñʌcꞌ. 
Mach ñʌmʌlic ti cabʌl eꞌtel. Lajalʌch bajcheꞌ alʌ ñaꞌ wacax 
muꞌ bʌ i tꞌuchtan trigo. Pero wʌle mi caj cʌqꞌuen i yugo chaꞌan 
miꞌ tujcꞌan jini arado. Mi caj i yubin cabʌl wocol. 12  Jini yom 
bʌ i cꞌaj wen bʌ i wut, wersa miꞌ pʌcꞌ wen bʌ pacꞌ. Yom maꞌ 
mel chuqui tac wen. Cheꞌ jini mi caj a cꞌuxbintel. Yom maꞌ 
chajpan a pusicꞌal, come i yorajlelix maꞌ sʌclan a Yum jinto miꞌ 
coltañet. Cheꞌ jini mi caj i tojꞌesan a pusicꞌal.

13  Pero mach cheꞌic tsaꞌ mele, Efraín. Tsaꞌ pʌcꞌʌ jontolil. Jini 
chaꞌan wolaꞌ cꞌaj wocol. Mi caj a toj a mul chaꞌan tsaꞌ ñopo lot. 
Tsaꞌ lon ñaꞌta xucꞌulet chaꞌan cabʌl a soldadojob yicꞌot cabʌl a 
weꞌtijib chaꞌan guerra. 14 Jini chaꞌan mi caj i cꞌotel guerra wʌꞌ 
ti a lumal. Mi caj i laj jisʌntel jini wen melbil tac bʌ otot cheꞌ 
bajcheꞌ tsaꞌ jisʌnti Betarbel chaꞌan Salmán. Tsaꞌ tsʌnsʌntiyob 
xꞌixicob temel yicꞌot i yalobilob yaꞌi. 15 Cheꞌ jaꞌel joñon mi caj 
c jisañet, Israel, chaꞌan cabʌl a jontolil. Ti jumpꞌejl jach acꞌʌlel 
mi caj i chilbentel i yumʌntel i rey Israel.

Lac Yum tsiꞌ chaꞌ pꞌunta i tejclum

11  Cheꞌ maxto anic i jabilel yilal jini calobil Israel, tsac 
wen cꞌuxbi. Tsac pʌyʌ loqꞌuel ti Egipto. 2  Pero cheꞌ bʌ 

tsac pʌyʌyob, tsiꞌ tʌtsꞌʌyob i bʌ tic tojlel. Tsaꞌ utsi ñusʌbeyon 
c tꞌan. Tsiꞌ yʌqꞌueyob i majtan jini dios Baal. Tsiꞌ pulbeyob 
pom jini diosteꞌ tac. 3  Joñon tsac chucbeyob i cꞌʌb cheꞌ bʌ tsaꞌ 
cajiyob ti xʌmbal, pero maxto yujilobic mi tsaj cosayob joñon. 
Mach yomobic i cʌñon.

4 Tsac pʌyʌyob tiꞌ yutslel c pusicꞌal cheꞌ bajcheꞌ maꞌ pʌy a 
wacax muꞌ bʌ a cꞌuxbin. Maꞌ jitben i lazo chaꞌan miꞌ chaꞌlen 
bucꞌbal. Cheꞌ tsaj cꞌuchchoco c bʌ chaꞌan mij coltan jini 
israelob. Joñon tsac weꞌsayob. 5 Pero mi caj i chaꞌ sujtelob ti 
Egipto yicꞌot ti Asiria, come mach yomobix sujtel baꞌ añon. 
6 Mi caj i yutsi pꞌojlel guerra yaꞌ baqui chumulob. I contrajob 
mi caj i wersa ochelob ti tsꞌajquibil bʌ i tejclum. 7 C chaꞌañoꞌ bʌ 
tsiꞌ junyajlel cʌyʌyoñob. Anquese jini xꞌaltꞌañob miꞌ subeñob 
chaꞌan miꞌ pejcañob Dios am bʌ ti Chan, pero mach yomobic.

8  ¿Bajcheꞌ mi mejlel j cʌyet, Efraín? ¿Mejl ba c choquet, 
Israel? Mach comic j cʌyet cheꞌ bajcheꞌ Adma yicꞌot Zeboim, 
come wolic wen mel c pusicꞌal. Com j coltañet. 9 Anquese cabʌl 
c michꞌajel, maꞌanic mi caj c chaꞌ jisañet, Efraín. Come joñon 

Dioson. Mach lajalonic bajcheꞌ winicob. Joñoñʌch jini Chꞌujul 
Bʌ ti laꞌ tojlel. Mach chaꞌanic jisaya tsaꞌ tiliyon.

10 Mi caj i ñopon. Joñon mi caj c chaꞌlen oñel cheꞌ bajcheꞌ 
bajlum. Tsiltsilñayob ti bʌqꞌuen mi caj i tilelob calobilob 
loqꞌuemoꞌ bʌ tiꞌ bʌjlibal qꞌuin. 11 Mi caj i tilelob jini añoꞌ bʌ ti 
Egipto cheꞌ bajcheꞌ xwejlel mut ñajt bʌ miꞌ chaꞌlen wejlel. Cheꞌ 
bajcheꞌ xꞌujcuts mi caj i tilelob, loqꞌuemoꞌ bʌ ti Asiria. Joñon 
mi caj c chaꞌ pʌyob tilel tiꞌ lumal. Jiñʌch c tꞌan muꞌ bʌ cʌcꞌ, 
cheꞌen lac Yum. 12  Xlotob jini israelob, chaꞌpꞌejl jax i pusicꞌal, 
pero miꞌ chʌn bʌcꞌñañoñob jini añoꞌ bʌ ti Judá. Chʌn xucꞌul 
miꞌ yajñelob yicꞌot jini Chꞌujul Bʌ.

Tsaꞌ tijqꞌui Efraín chaꞌan i lot

12  Jini israelob woli jach i tempañob icꞌ yubil. Come 
tsiꞌ cꞌajtiyob i coltʌntel ti Asiria yicꞌot ti Egipto. Tsiꞌ 

tojoyob ti aceite, pero woli jach i ñopob lot. Mi caj i jisʌntelob. 
2  Lac Yum mi caj i tsictesʌben i mul Judá. Mi caj i yʌqꞌuen i 
toj. 3  Come an i mul Jacob cꞌʌlʌl cheꞌ bʌ tsiꞌ yila pañimil. Tsiꞌ 
contraji i yʌscun. Cheꞌ winiquix tsaꞌ caji i contrajin lac Yum. 
4 Tsʌts tsiꞌ chucu jini ángel. Tsiꞌ mʌlbe. Tsiꞌ yucꞌta i bʌ. Tsiꞌ 
wersa cꞌajtibe i coltʌntel ti wocol tꞌan. Dios tsiꞌ pejca yaꞌ ti 
Betél cheꞌ bʌ tsiꞌ tajayob i bʌ. 5 Lac Yum jiñʌch i Dios Panchan 
yicꞌot Pañimil. Lac Yum jiñʌch i cꞌabaꞌ.

6 Laꞌla israelob, chaꞌ sutqꞌuin laꞌ bʌ baꞌan Dios. Melela chuqui 
toj. Cꞌuxbin laꞌ bʌ. Yom mi laꞌ wʌcꞌ ti laꞌ pusicꞌal chuqui mi caj 
i yʌqꞌueñetla Dios. 7 Lajaletla bajcheꞌ mañajax bʌ xchoñoñelob. 
Mi laꞌ wʌsin balanza chaꞌan mach tsꞌʌcʌlic chuqui mi laꞌ chon. 
Mi laꞌ mulan xujchꞌ. 8  Chan miꞌ mel i bʌ Efraín. Miꞌ yʌl: Wen 
chumulonix. Tic bajñelil tsac tempa cabʌl c chubʌꞌan, cheꞌen. 
Pero mach jasʌlic pejtel i chubʌꞌan chaꞌan miꞌ toj i mul.

9 Woliꞌ yʌl lac Yum: Joñon a Yumon, a Dioson cꞌʌlʌl cheꞌ 
bʌ tsac locꞌsayet ti majtan eꞌtel yaꞌ ti Egipto. Mi caj c chaꞌ 
aqꞌuet ti chumtʌl ti pisil bʌ otot tac cheꞌ bajcheꞌ tiꞌ qꞌuiñilel 
lejchempat. 10 Tsaꞌix c chocbeyet tilel xꞌaltꞌañob ti oñiyi cꞌʌlʌl 
wʌle chaꞌan miꞌ tsictesʌbeñet a mul. Tsa cʌqꞌueyob i qꞌuel 
chuqui miꞌ caj ti ujtel. Tsaj cʌntesayet ti lajiya tac. 11 Pero 
ñʌmʌletla ti mulil yaꞌ ti Galaad. Lolom jach mi laꞌ chaꞌlen 
chꞌujutesaya. Yaꞌ ti Gilgal tsaꞌ laꞌ pulbeyob i majtan xibajob. 
Tsolol tac pulʌntib cheꞌ bajcheꞌ xajlel tiꞌ tꞌejl topꞌbil bʌ lum. 

12  Jacob tsaꞌ putsꞌi majlel ti Siria baꞌ tsaꞌ jalꞌa ti eꞌtel. Tsaꞌ 
ochi ti xcʌnta tiñʌmeꞌ chaꞌan miꞌ taj i yijñam. 13  Tsac choco 
majlel xꞌaltꞌan chaꞌan miꞌ locꞌsan i pꞌolbal Jacob yaꞌ ti Egipto. 
Tsiꞌ tojꞌesayob tilel. Tsiꞌ cʌntayob. 14 Pero i pꞌolbal Efraín tsiꞌ 
techbeyon c michꞌajel. Jini chaꞌan maꞌanic mi caj c ñusʌbeñob 
i mul. Mi caj cʌcꞌob ti chʌmel. Mi caj i tojob i mul, cheꞌen lac 
Yum.

Mi caj i luꞌ jisʌntel Israel

13  Ti wajali tsiꞌ chaꞌle yumʌl Efraín tiꞌ tojlel israelob. Tsiꞌ 
chaꞌleyob bʌqꞌuen winicob, come pꞌʌtʌl Efraín. Pero 

tsiꞌ chaꞌle mulil cheꞌ bʌ tsiꞌ chꞌujutesa Baal. Jini chaꞌan tsaꞌ 
chʌmi. 2  Wʌle woliꞌ yutsi chaꞌleñob mulil. Miꞌ yulmesañob 
taqꞌuin chaꞌan miꞌ melob i yejtal tac dios cheꞌ bajcheꞌ miꞌ 
bajñel ñaꞌtañob, come i melbal jach winicob. Miꞌ yʌqꞌueñob i 
majtan tac. Winicob miꞌ tsꞌujtsꞌuñob wacax. 3  Jini chaꞌan mi 
caj i jilelob cheꞌ bajcheꞌ tocal ti sʌcꞌajel, yicꞌot yeꞌeb, ora jach 
bʌ miꞌ jilel. Lajalob bajcheꞌ i sujl trigo muꞌ bʌ i wejluyel majlel 
ti pꞌʌtʌl bʌ icꞌ cheꞌ woliꞌ jajtsꞌel trigo. Lajalob bajcheꞌ i yonlel 
butsꞌ muꞌ bʌ i sʌc jilel ti icꞌ.

4 Joñon jach a Dioson, a Yumon, cꞌʌlʌl cheꞌ bʌ tsac pʌyʌyet 
loqꞌuel ti Egipto. Maꞌanic yambʌ Dios. Maꞌanic yambʌ 
xColtaya, joñon jach. 5 Yaꞌ tsaj cʌnta winicob xꞌixicob ti colem 
bʌ i tiquiñal pañimil baꞌ maꞌanic jaꞌ. 6 Cheꞌ ñajobix, cheꞌ bʌ 
tsaꞌ ujtiyob ti weꞌel, chan tsiꞌ meleyob i bʌ. Tsaꞌ ñajʌyiyon 
i chaꞌañob. 7 Jini chaꞌan mi caj c tilel baꞌ añob cheꞌ bajcheꞌ 
bajlum, cheꞌ bajcheꞌ mateꞌel tsꞌiꞌ muꞌ bʌ i chaꞌlen chijtaya tiꞌ tiꞌ 
bij. 8  Mi caj c bicꞌti cꞌuxob cheꞌ bajcheꞌ ñaꞌ bajlum cheꞌ tsaꞌix 
chilbenti i yal. Cheꞌ bajcheꞌ jontol bʌ bʌteꞌel mi caj c jisañob.

9 Cheꞌ mic jisañet, ¿majqui mi mejlel i coltañet? 10 ¿Bacan 
tsiquil a rey cheꞌ a wom a coltʌntel? ¿Bacan tsiquil jini añoꞌ bʌ 
i yeꞌtel ti a tojlel? Tsaꞌix a cꞌajtibeyon rey. Laꞌ i coltañet. 11 Tsa 
cʌqꞌueyet rey tic michꞌlel. Tic michꞌlel mi caj c chaꞌ locꞌsan 
tiꞌ yeꞌtel. 12  Wen cꞌajal c chaꞌan pejtel i mul Efraín. Mi caj i toj. 
13  Cheꞌ bʌ tsaꞌ tili wocol tiꞌ tojlel Efraín cheꞌ bajcheꞌ i bajqꞌuel 
xꞌixic, tonto tsiꞌ mele i bʌ. Mach yomic loqꞌuel ti wocol chaꞌan 
miꞌ chꞌʌm i cuxtʌlel. Jini chaꞌan mi caj i chʌmel. 14 ¿Yom ba 
mij coltañob chaꞌan maꞌanic miꞌ tojob i mul tiꞌ yajñib chʌmeñoꞌ 
bʌ? Maꞌanic mi caj c locꞌsañob baꞌ woliyob ti chʌmel. Laꞌ i 

chaꞌleñob bʌqꞌuen cheꞌ colel i chʌmel. Laꞌ i ñaꞌtañob mux caj 
i mujquelob ti mucoñibʌl. Maꞌanic mij qꞌuex c tꞌan, cheꞌen lac 
Yum.

15 Tsaꞌ wen pꞌojli i yalobilob Efraín yicꞌot i chubʌꞌan, pero lac 
Yum mi caj i choc tilel icꞌ loqꞌuem bʌ ti colem bʌ i tiquiñal 
pañimil chaꞌan miꞌ tiquin i lumal. Mi caj i laj tiquin paꞌ yicꞌot 
i loqꞌuib jaꞌ. Cheꞌ jini mi caj i chʌmelob chaꞌan tiquin tiꞌ. Mi 
caj i tiquin pejtel i pʌcꞌʌb. 16 Mi caj i jisʌntelob jini añoꞌ bʌ ti 
Samaria chaꞌan tsiꞌ wersa ñusʌbeyob i tꞌan Dios. I contrajob 
mi caj i tsʌnsañob. Mi caj i pajqꞌuiñob jini alʌlob. Mi caj i 
tsepob loqꞌuel i yalobilob xꞌixicob cheꞌ cʌntʌbilob to.

Yom miꞌ chaꞌ sutqꞌuiñob i bʌ baꞌan lac Yum

14  Awocolic, israelob, sutqꞌuin laꞌ bʌ baꞌan lac Yum, i 
Dios israelob, come tiꞌ caj laꞌ mul tsaꞌ laꞌ taja wocol. 

2  Yom mi laꞌ cꞌajtiben lac Yum ti wocol tꞌan: Luꞌ locꞌsʌbeñon 
lojon c sojquemal. Pʌsbeñon lojon i yutslel a pusicꞌal. Yom 
utsꞌat maꞌ qꞌuelon lojon. Cheꞌ jini mi caj c sub lojon a ñuclel. 
3  Come mach mejlic i coltañon lojon jini asiriajob. Maꞌanix 
c pꞌʌtʌlel lojon ti guerra. Mach chʌn ñuquix tic pusicꞌal 
lojon jini diosteꞌ tac tsaꞌ bʌ c mele lojon. Maꞌanix mi caj c 
chʌn pejcañob ti dios. Yaꞌ jach ti a tojlel, c Yum, miꞌ tajob i 
coltʌntel jini mebaꞌ alʌlob. Cheꞌ yom mi laꞌ suben lac Yum ti 
oración.

4 Mi caj i yʌl: Joñon mi caj j coltañob. Mi caj cʌqꞌueñob i 
pꞌʌtʌlel chaꞌan xucꞌul miꞌ yajñelob quicꞌot. Mi caj j cꞌuxbiñob 
tiꞌ yutslel c pusicꞌal, come tsaꞌix lajmi c michꞌajel tiꞌ tojlelob. 
5 Lajalon bajcheꞌ yeꞌeb ti tojlel jini israelob. Mi caj i chaꞌ tajob 
i tꞌojlʌwib cheꞌ bajcheꞌ lirio. Wen cʌyʌl i wiꞌ ti lum cheꞌ bajcheꞌ 
i wiꞌ chꞌujteꞌ ti Líbano. 6 Mi caj i pꞌojlelob cheꞌ bajcheꞌ i cꞌʌb 
teꞌ. Utsꞌatax mi caj i qꞌuejlel cheꞌ bajcheꞌ olivoteꞌ. Ñajt tsiquil i 
xojocñʌyel cheꞌ bajcheꞌ i yujtsꞌil Líbano. 7 Mi caj i chaꞌ tilelob 
israelob chaꞌan ñʌchꞌʌl miꞌ yajñelob tiꞌ yʌxñʌlel c tocal. Mi caj 
i chaꞌ cuxtʌyelob cheꞌ bajcheꞌ mulbil bʌ pʌcꞌʌbʌl. Miꞌ cajelob 
ti nich cheꞌ bajcheꞌ jini tsꞌusub. Mi caj i sujtel i yujtsꞌil cheꞌ 
bajcheꞌ jini vino yaꞌ ti Líbano.

8  Tsajaletme, Efraín, machme a ñochtan jini diosteꞌ tac. Añet 
tic wenta. Cuxulon, cabʌlʌch c pꞌʌtʌlel. Wolij qꞌuelet. Lajalon 

cheꞌ bajcheꞌ wen yʌx bʌ teꞌ muꞌ bʌ i yʌqꞌueñetla i wut ti 
pejtelel ora. Tilem ti joñon pejtel chuqui wen am bʌ a chaꞌan.

9 Jini am bʌ i ñaꞌtibal, laꞌ i chꞌʌmben isujm iliyi. Jini pꞌipꞌ bʌ 
i pusicꞌal laꞌ i ñichꞌtan. Come tojʌch pejtelel c bijlel. Jini tojoꞌ 
bʌ miꞌ chaꞌleñob xʌmbal yaꞌi, pero jini xmulilob miꞌ yajlelob. 
Cheꞌ tsiꞌ yʌlʌ lac Yum. 

I Qꞌuiñilel lac Yum

1  Jiñʌch i tꞌan lac Yum tsaꞌ bʌ subenti Joel i yalobil 
Petuel: 2  Ubinla, jatetla anix bʌ laꞌ jabilel. Ñichꞌtanla ti 

laꞌ pejtelel, chumulet bʌ la tiꞌ lumal Judea. Maꞌanic baꞌ ora 
tsaꞌ laꞌ wubi ili tꞌan cꞌʌlʌl cheꞌ alʌlet to la. Maꞌanic baꞌ ora tsiꞌ 
yubiyob laꞌ ñojteꞌelob. 3  Yom mi laꞌ chaꞌ suben laꞌ walobilob. Laꞌ 
i subeñob i yalobilob jaꞌel. 4 Cheꞌ miꞌ ñumel i cꞌux laꞌ pacꞌ jini 
moteꞌ sajcꞌ, miꞌ tilel alʌ sajcꞌ chaꞌan miꞌ cꞌuxben i colobal. Mi 
caj i tilel jini colem jijch chaꞌan miꞌ cꞌux jini tsaꞌ bʌ i cʌyʌ jini 
alʌ sajcꞌ. Ti wiꞌil mi caj i ñumel alʌ chup jaꞌel.

5 Xyʌcꞌʌjelet bʌ la, chꞌojyenla. Chaꞌlenla uqꞌuel, come tsaꞌ 
asiyi jini tsꞌusubil. Tsaꞌix jili pejtelel i yaꞌlel laꞌ tsꞌusub. 6 Come 
wen cabʌl jini jontol bʌ sajcꞌ tic lum, mach mejlic ti tsijquel. 
Jay i yej bajcheꞌ i yej bajlum. 7 Tsaꞌix i laj jisa tsꞌusubil. Tsaꞌix i 
laj ñujlube i pat jini bʌcchꞌumteꞌ. Sʌsʌc tsaꞌ cʌle i cꞌʌb teꞌ.

8  Chaꞌlenla uqꞌuel cheꞌ bajcheꞌ jini cꞌajtibil bʌ xchꞌoc cheꞌ 
miꞌ chʌmel jini chꞌiton winic woli bʌ i cꞌajtin. 9 Jilemix i 
wut jam yicꞌot i yaꞌlel tsꞌusub muꞌ bʌ i chꞌʌmob ochel ti 
mal Templo chaꞌan i majtan lac Yum. Jatetla motomajob, 
xꞌeꞌtelet bʌ la i chaꞌan lac Yum, yom mi laꞌ mel laꞌ pusicꞌal. 
10 Maꞌanix chuqui an ti pʌcꞌʌbʌl. Wen chꞌijiyemob ti pejtelel 
pañimil, come jilemix jini trigo yicꞌot tsꞌusub yicꞌot jini 
aceite loqꞌuem bʌ ti olivoteꞌ. 11 Melelʌch, woliꞌ toj sajtel laꞌ 
pusicꞌal muꞌ bʌ laꞌ chaꞌlen eꞌtel ti lum. Chaꞌlenla uqꞌuel muꞌ 
bʌ laꞌ chaꞌlen eꞌtel ti tsꞌusubil tac, come tsaꞌix jili jini trigo 
yicꞌot cebada. 12  Tiquinix i yʌqꞌuil jini tsꞌusubil. Tsaꞌix chʌmi 
jini bʌcchꞌumteꞌ. Tsaꞌix tiqui jini granado teꞌ. Tsaꞌix tiqui 

jini manzano teꞌ. Pejtel jini teꞌ tac tsaꞌix tiqui. Tsaꞌix jili i 
tijicñʌyel winicob.

13  Motomajob*, yom mi laꞌ lʌp coxtal chaꞌan i chꞌijiyemlel laꞌ 
pusicꞌal. I winiquet bʌ la Dios, ñusanla acꞌʌlel ti uqꞌuel baꞌan 
pulʌntib, come maꞌanix trigo yicꞌot i yaꞌlel tsꞌusub chaꞌan 
mi laꞌ wʌqꞌuen i majtan Dios. 14 Tempanla winicob xꞌixicob. 
Subeñob chaꞌan miꞌ chaꞌleñob chꞌajb. Pʌyʌla tilel ti pejtelob 
yicꞌot añobix bʌ i jabilel yaꞌ tiꞌ Templo lac Yum Dios. Chaꞌlenla 
uqꞌuel tiꞌ tojlel lac Yum.

15 Aya, talix jini qꞌuin cheꞌ mi caj i chaꞌlen meloñel Dios. 
Talix jini qꞌuin cheꞌ mi caj i chaꞌlen jisaya jini Mach bʌ Anic 
i Pꞌisol i Pꞌʌtʌlel. 16 Jini i bʌl lac ñʌcꞌ tsaꞌix jili ti lac wut. 
Tsaꞌix jili jaꞌel i tijicñʌyel yicꞌot i ñʌchꞌtilel lac pusicꞌal yaꞌ ti 
Templo. 17 Jini pacꞌ tsaꞌix ocꞌmi ti lum. Jocholix i yotlel yicꞌot 
i yajñib jini trigo, come tsaꞌ toꞌo tiqui yaꞌ ti cholel. 18  Jini 
alʌcꞌʌl tsaꞌ cꞌuñꞌa chaꞌan wiꞌñal. Miꞌ caj ti uqꞌuel ñumel jini tat 
wacax come maꞌanic potrero. Wen yajyajax jini tiñʌmeꞌ come 
maꞌanix chuqui miꞌ taj i cꞌux.

19 C Yum, mic pejcañet ti cꞌam bʌ tꞌan, come jini jajmel tsaꞌix 
i tiquesa pejtel potrero yicꞌot pejtel teꞌ. 20 Jini bʌteꞌel jaꞌel miꞌ 
pejcañet ti cꞌam bʌ tꞌan come maꞌanix jaꞌ. Tsaꞌix tiqui tac jini 
paꞌ. Jini potrero woliꞌ pulel ti qꞌuin.

2  Wusula trompeta yaꞌ ti Jerusalén chaꞌan miꞌ chꞌojyelob. 
Laꞌ chꞌojyicob yaꞌ ti chꞌujul bʌ wits c chaꞌan. Laꞌ i 

yubiñob tsiltsilñʌyel ti bʌqꞌuen ti pejtelelob, come lʌcꞌʌlix tal i 
qꞌuiñilel lac Yum. 2  Jiñʌch i yorajlel i yiꞌicꞌlel yicꞌot icꞌyochꞌan 
bʌ pañimil, cabʌl tocal yicꞌot iꞌicꞌ bʌ pañimil. Mi caj i tilel 
cabʌl sajcꞌ muꞌ bʌ caj i mos jini wits tac cheꞌ bajcheꞌ icꞌyochꞌan 
bʌ pañimil. Wen ñucob, wen pꞌʌtʌlob. Maxto anic baꞌ tsaꞌ 
tsictiyi cheꞌ bajcheꞌ jini. Maꞌanix mi caj i chaꞌ tilel yambʌ lajal 
bʌ cꞌʌlʌl tiꞌ jilibal pañimil. Jiñʌch i cajibal i qꞌuiñilel lac Yum.

3  Woliꞌ ñumel cꞌajc yaꞌ tiꞌ tojel i wutob. Woli ti lejmel cꞌajc yaꞌ 
tiꞌ patob. Yaꞌ ti jujunwejl i tꞌojol jax jini lum cheꞌ bajcheꞌ jini 
pʌcꞌʌbʌl ti Edén, pero mi caj i jisañob. Maꞌanic chuqui mi caj i 
wis cʌytʌl. 4 Cheꞌ yilalob bajcheꞌ chꞌochꞌoc bʌ caballo. Ora miꞌ 
chaꞌleñob ajñel cheꞌ bajcheꞌ caballo ti guerra. 5 Miꞌ tijpꞌel tac 
ñumel tiꞌ pam wits. Ubinla i tꞌan cheꞌ bajcheꞌ i tꞌan carreta tac 
tujcꞌʌbil bʌ majlel, cheꞌ bajcheꞌ i tꞌan jini cꞌajc cheꞌ miꞌ pulel 

cholel. Lajalʌch bajcheꞌ soldadojob muꞌ bʌ i chajpañob i bʌ 
chaꞌan guerra.

6 Miꞌ toj sajtelob i pusicꞌal winicob xꞌixicob chaꞌan bʌqꞌuen. 
Miꞌ sʌcꞌañob i wut chaꞌan bʌqꞌuen. 7 Ajñel miꞌ tilel sajcꞌ cheꞌ 
bajcheꞌ soldadojob. Miꞌ cꞌaxelob tiꞌ pam tsꞌajc cheꞌ bajcheꞌ 
yujiloꞌ bʌ guerra. Toj miꞌ chaꞌleñob xʌmbal. Maꞌanic miꞌ 
jemob i tsolomlel tac. 8  Maꞌanic miꞌ cujob i bʌ. Tsolocña miꞌ 
tilelob. Mach mejlic ti mʌctʌntel ti eꞌtijibʌl tac. 9 Jomocña 
miꞌ yochelob ti tejclum. Miꞌ chaꞌleñob ajñel tiꞌ pam tsꞌajc. Miꞌ 
letselob ochel ti otot. Miꞌ yochelob ti ventana cheꞌ bajcheꞌ 
xujchꞌ. 10 Miꞌ chaꞌlen yujquel jini pañimil chaꞌan jini moteꞌ sajcꞌ. 
Jini panchan miꞌ ñijcan i bʌ jaꞌel. Miꞌ yicꞌan jini qꞌuin yicꞌot 
uw chaꞌan bajcꞌʌlob. Mach chʌn tsiquilix ecꞌ.

11 Lac Yum miꞌ pʌyob tilel ti cꞌam bʌ tꞌan cheꞌ bajcheꞌ 
pꞌʌtʌloꞌ bʌ soldadojob i chaꞌan. Miꞌ jacꞌbeñob i tꞌan. Come 
bʌbʌqꞌuen jax i Qꞌuiñilel lac Yum. ¿Majqui mi mejlel i 
cuch?

I yutslel i pusicꞌal lac Yum
12  Jini chaꞌan miꞌ yʌl lac Yum: Sutqꞌuin laꞌ bʌ baꞌ añon 

ti pejtelel laꞌ pusicꞌal cheꞌ anto i yorajlel. Chaꞌlenla chꞌajb. 
Chaꞌlenla uqꞌuel. Yom chꞌijiyem laꞌ pusicꞌal, cheꞌen. 13  Mach 
mi laꞌ tsil laꞌ pislel cheꞌ chꞌijiyem laꞌ pusicꞌal, pero yom pecꞌ 
mi laꞌ mel laꞌ pusicꞌal. Sutqꞌuin laꞌ bʌ baꞌan lac Yum Dios, 
come an i yutslel i pusicꞌal. Yujil i pꞌuntañetla. Mach orajic 
miꞌ michꞌan. Cabʌl i yutslel i pusicꞌal. Cꞌux miꞌ yubiñet 
cheꞌ miꞌ juꞌsʌbeñet laꞌ pusicꞌal. 14 Ticꞌʌl mi cheꞌ jini maꞌanic 
mi caj i choquetla. Ticꞌʌl mi caj i yʌqꞌueñetla i yutslel i 
pusicꞌal lac Yum chaꞌan mi laꞌ chaꞌ aqꞌuen trigo yicꞌot i 
yaꞌlel tsꞌusub.

15 Wusula jini trompeta yaꞌ ti Sion. Tempanla winicob 
xꞌixicob. Subeñob chaꞌan miꞌ chaꞌleñob chꞌajb. 16 Tempanla tilel 
ti pejtelelob chaꞌan mi laꞌ suben Dios laꞌ mul, jini ñoxobix bʌ 
yicꞌot alpꞌeñelob yicꞌot alobob. Pʌyʌla tilel jini chꞌiton woli bʌ 
ti ñujpuñel yicꞌot xchꞌoc.

17 Jini motomajob muꞌ bʌ i melbeñob i yeꞌtel Dios mi caj 
i waꞌtʌlob tiꞌ tsꞌejtsꞌejtʌl i pulʌntib* i majtan Dios tiꞌ tojlel 
winicob xꞌixicob. Laꞌ i chaꞌleñob uqꞌuel cheꞌ miꞌ melob oración. 
Laꞌ i yʌlob: C Yum lojon, ñusʌbeñob i mul jini winicob 

xꞌixicob. Mach maꞌ wʌcꞌob tiꞌ wenta jini sajtemoꞌ bʌ chaꞌan 
miꞌ tseꞌtañob, come a chaꞌañobʌch. Mach yomic miꞌ yʌjqꞌuelob 
ti quisin tiꞌ tojlel jini ñajt bʌ chumulob muꞌ bʌ i lon alob: 

“¿Bacan i Dios?” cheꞌob. Cheꞌʌch yom miꞌ pejcañob Dios jini 
motomajob.

18  Lac Yum mi caj i jacꞌbeñob i yoración. Mi caj i ñusʌbeñob 
i mul i chaꞌañoꞌ bʌ. Lac Yum mi caj i chaꞌlen michꞌajel chaꞌan 
tsaꞌ tsꞌaꞌlenti i lumal. 19 Lac Yum mi caj i suben i chaꞌañoꞌ bʌ: 
Awilan, wolic chocbeñetla tilel cabʌl ixim yicꞌot vino yicꞌot 
aceite. Mi caj i wen jastiyel laꞌ chaꞌan. Maꞌanix mi caj c chʌn 
aqꞌuetla ti tsꞌaꞌlentel tiꞌ tojlel jini sajtemoꞌ bʌ. 20 Mi caj c chaꞌ 
wetsꞌ majlel ti ñajtʌl a contrajob chꞌoyoloꞌ bʌ ti norte. Mi 
caj c chocob majlel yaꞌ ti colem bʌ i tiquiñal lum baꞌ mi caj 
i laj chʌmelob. Ojlil mi caj i wejtsꞌel ochel ti ñajb i cꞌabaꞌ 
Chʌmen Bʌ, yambʌ ojlil ti colem ñajb Mediterráneo. Mi caj i 
cꞌʌlʌl cꞌotel i tuwel ti lum. Lac Yum tsaꞌix i pʌsʌ jini ñuc bʌ i 
pꞌʌtʌlel.

21 Winicob xꞌixicob c chaꞌañet bʌ la, mach mi laꞌ chaꞌlen 
bʌqꞌuen. Yomix wen tijicñayetla, come tsaꞌix c mele ñuc tac bʌ 
chaꞌañetla. 22  Jini alʌcꞌʌl tac mux caj i chaꞌ taj i bʌl i ñʌcꞌ. Mi 
caj i chaꞌ yʌxꞌan jini jam ti potrero tac. Jini teꞌ tac mi caj i chaꞌ 
acꞌ i wut.

23  Winicob añet bʌ la ti Jerusalén, yom wen tijicña laꞌ 
pusicꞌal. Yom wen tijicñayetla come joñon laꞌ Yumon, laꞌ 
Dioson. Tsaj cʌntesayetla bajcheꞌ yom mi laꞌ wajñel ti toj. 
Tsaꞌix cʌqꞌueyetla ñaxan bʌ jaꞌal chaꞌan mi laꞌ ñaꞌtan wolic 
ñusʌbeñetla laꞌ mul. Mux i chaꞌ cajel jini ñaxan bʌ jaꞌal 
yicꞌot wiꞌilix bʌ. 24 Mi caj i chaꞌ bujtꞌel i yotlel trigo baꞌ miꞌ 
jajtsꞌel loqꞌuel i bʌcꞌ. Yaꞌ tiꞌ yʌjtsꞌib tsꞌusub mi caj i wen 
bejqꞌuel ñumel aceite olivo yicꞌot i yaꞌlel tsꞌusub. 25 Mi caj 
c chaꞌ aqꞌueñetla i cuch jini cholel tsaꞌ bʌ i jisa jini sajcꞌ ti 
chajp ti chajp cheꞌ bʌ tsac choco tilel ti laꞌ contra cheꞌ bajcheꞌ 
soldadojob.

26 Mux caj laꞌ chaꞌ wen cꞌux waj cꞌʌlʌl mi laꞌ ñajꞌan. 
Subeñonla c ñuclel come laꞌ Yumon laꞌ Dioson woli bʌ c 
pʌsbeñetla i yejtal tac c pꞌʌtʌlel. Maꞌanix mi caj i chʌn jisʌntel 
i chol c chaꞌañoꞌ bʌ. 27 Mi caj laꞌ ñaꞌtan wʌꞌ añon tiꞌ tojlel 
winicob xꞌixicob ti Israel. Joñon jach laꞌ Yumon laꞌ Dioson. 
Maꞌanix baꞌ ora mi caj laꞌ chʌn ticꞌlʌntel.

Dios mi caj i yʌcꞌ jini Espíritu
28  Cheꞌ bʌ tsaꞌix c chaꞌ choco tilel jaꞌal, mi caj c choc tilel 

quEspíritu tiꞌ tojlel pejtel winicob xꞌixicob. Laꞌ walobilob mi 
caj i chaꞌleñob subtꞌan. An chuqui mi caj i qꞌuelob ti ñajal jini 
ñoxix bʌ laꞌ chaꞌan. Jini chꞌiton winicob laꞌ chaꞌan mi caj i 
qꞌuelob chuqui miꞌ pʌsbentelob ti Dios. 29 Mi caj c choc tilel 
quEspíritu tiꞌ tojlel laꞌ winicob yicꞌot laꞌ criadajob.

30 Mi caj c pʌs bʌbʌqꞌuen tac bʌ ti panchan yicꞌot pañimil: 
chꞌichꞌ yicꞌot cꞌajc yicꞌot waꞌal tac bʌ butsꞌ. 31 Jini qꞌuin mi caj 
i mʌjquel i wut. Mi caj i chʌcꞌan i wut jini uw cheꞌ talix jini 
ñuc bʌ qꞌuin, jini bʌbʌqꞌuen bʌ i Qꞌuiñilel lac Yum. 32  Majqui 
jach miꞌ pejcañon tij cꞌabaꞌ mi caj i coltʌntel. Lamital añoꞌ bʌ 
ti Jerusalén mi caj i coltʌntelob cheꞌ bajcheꞌ tsa cʌcꞌʌ c tꞌan, 
come tsac yajcayob chaꞌan mij coltañob, cheꞌen lac Yum.

Lac Yum mi caj i mel winicob xꞌixicob

3  Woliꞌ chʌn sub lac Yum: Ti jini qꞌuin cheꞌ mic chaꞌ aqꞌuen 
i wenlel añoꞌ bʌ ti Judá yicꞌot ti Jerusalén, 2  mi caj c pʌy 

majlel soldadojob añoꞌ bʌ ti pañimil yaꞌ ti joctʌl am bʌ i cꞌabaꞌ 
Lac Yum Miꞌ Chaꞌlen Meloñel. Mi caj c tsictesʌbeñob i mul 
chaꞌan tsiꞌ ticꞌlayob c tejclumob. Tsiꞌ pucuyob c chaꞌañoꞌ bʌ ti 
ñajt bʌ lum. Tsiꞌ tꞌoxbeyob i bʌ jini c lum. 3  Tsiꞌ chaꞌleyob alas 
chaꞌan miꞌ yajcañob majqui mi caj i chꞌʌm winicob xꞌixicob 
chaꞌan miꞌ yochelob tiꞌ mozo. Tsiꞌ yʌcꞌʌyob chꞌiton tiꞌ qꞌuexol 
tsꞌiꞌlel xꞌixic. Tsiꞌ yʌcꞌʌyob xchꞌoc tiꞌ qꞌuexol i yaꞌlel tsꞌusub.

4 Mach yomic mi laꞌ xʌꞌ otsan laꞌ bʌ añet bʌ la ti Tiro yicꞌot 
ti Sidón yicꞌot ti Filistea. Maꞌanic i mul israelob ti laꞌ tojlel 
chaꞌan mi laꞌ qꞌuextʌbeñob. Mi woliyʌch laꞌ ñaꞌtan laꞌ jatsꞌob, 
chaꞌlenla bʌqꞌuen come mi caj c chaꞌ jatsꞌetla ti ora. Mi caj c 
chaꞌ qꞌuextʌbeñetla laꞌ jontolil. 5 Tsaꞌix laꞌ chilbeyon c plata 
yicꞌot oro yicꞌot pejtel letsem tac bʌ i tojol. Tsaꞌix laꞌ chꞌʌmʌ 
majlel tiꞌ yotlel laꞌ dios tac. 6 Yaꞌ baꞌan griegojob tsaꞌ laꞌ choñoꞌ 
winicob xꞌixicob loqꞌuemoꞌ bʌ ti Judá yicꞌot Jerusalén. Ñajt 
tsaꞌ laꞌ pʌyʌyob majlel. 7 Mi caj c chaꞌ pʌyob tilel yaꞌ baꞌ tsaꞌ 
laꞌ choñoyob. Mi caj j qꞌuextʌbeñetla pejtelel laꞌ mul. 8  Mi caj 
c chon laꞌ walobilob baꞌan c winicob ti Judá muꞌ bʌ caj i chaꞌ 
choñob ti ñajtʌl baꞌan sabeojob. Cheꞌʌch tsiꞌ yʌlʌ lac Yum.

9 Subeñob ti pejtelel pañimil: “Chajpan laꞌ bʌ chaꞌan 
guerra. Pʌyʌla wen chꞌejl bʌ soldadojob. Tempanla pejtelel laꞌ 
soldadojob. 10 Yom mi laꞌ wulmesan topꞌoꞌ lum chaꞌan mi laꞌ 
pʌntesan ti espada. Jatsꞌʌla jini eꞌtijibʌl chaꞌan pora chaꞌan miꞌ 
pʌntʌyel ti lanza. Laꞌ pꞌʌtacob jini cꞌuñoꞌ bʌ. 11 Tempan laꞌ bʌ. 
Laꞌla winicob xꞌixicob ti pejtelel pañimil”.

Wʌle c Yum, pʌyʌ tilel a soldadojob. 12  Lac Yum tsiꞌ jacꞌʌ: 
Tempan laꞌ bʌ, winicob ti pejtelel lum tac. Laꞌla ti joctʌl i 
cꞌabaꞌ Lac Yum Miꞌ Chaꞌlen Meloñel. Come yaꞌi mi caj c mel 
pejtelel winicob ti pañimil, cheꞌen lac Yum.

13  I yorajlelix meloñel. Cꞌʌnix i wut tsꞌusubil. Laꞌix tejchic 
ti tujqꞌuel. Wiltsꞌunixla i yʌjtsꞌib, come wen cabʌl i jontolil 
winicob. 14 Bajcꞌʌl winicob xꞌixicob añobix ti joctʌl Melobʌjʌl. 
Come lʌcꞌʌlix tal i Qꞌuiñilel lac Yum yaꞌ ti Joctʌl Baꞌ Mi Caj i 
Melob i Bʌ. 15 Mux i mʌjquel qꞌuin yicꞌot uw. Jini ecꞌ maꞌanix 
mi caj i chʌn pʌs i cꞌʌcꞌal.

Jini añoꞌ bʌ ti Judá muqꞌuix caj i yajñelob ti libre
16 Lac Yum mi caj i chaꞌlen cꞌam bʌ tꞌan yaꞌ tiꞌ Templo ti 

Jerusalén. Mi caj i tilel yujquel lum. Mi caj i ñijcʌyel panchan. 
Pero wen uts lac Yum tiꞌ tojlel i chaꞌañoꞌ bʌ. I xucꞌtilelʌch jini 
israelob. 17 Mi caj laꞌ cʌñon laꞌ Yumon, laꞌ Dioson, cheꞌen. Wʌꞌ 
chumulon ti Sion jini chꞌujul bʌ wits c chaꞌan. Jerusalén c 
chaꞌañʌch ti pejtelel ora. Tal i yorajlel maꞌanix mi caj i chʌn 
ñumelob soldadojob chꞌoyoloꞌ bʌ ti ñajtʌl.

18  Mi caj i chʌjqꞌuel jini tsaj bʌ i yaꞌlel tsꞌusub ti wits. Miꞌ caj 
ti oñꞌan lech cheꞌ bajcheꞌ paꞌ ti bujtʌl. Jini tiquin bʌ paꞌ tac yaꞌ 
ti Judá mi caj i chaꞌ cuxtʌyel. Jini cuxul bʌ jaꞌ mi caj i wʌjlel 
loqꞌuel yaꞌ tiꞌ Templo lac Yum chaꞌan miꞌ yʌchꞌesan jini joctʌl 
Sitim. 19 Mi caj i jisʌntel Egipto yicꞌot Edom chaꞌan i jontolil 
tiꞌ contra i pꞌolbal Judá, come tsiꞌ tsʌnsayob winicob xꞌixicob 
mach bʌ añobic i mul.

20 Mi caj i chʌn ajñelob winicob xꞌixicob ti Judá ti pejtelel 
ora. Wʌꞌ ti Jerusalén mi caj i yajñelob i yalobilob ti lajm 
ti lajm. 21 Mi caj j qꞌuextʌbeñob i jontolil pejtelel tsaꞌ bʌ i 
tsʌnsayob c chaꞌañoꞌ bʌ. Maꞌanic mi caj c ñusʌbeñob i mul 
tsaꞌ bʌ i ticꞌlayob. Come woliyon ti chumtʌl wʌꞌ ti Jerusalén 
quicꞌot c chaꞌañoꞌ bʌ, cheꞌen lac Yum. 

Dios mi caj i chaꞌlen meloñel tiꞌ tojlel colem tejclum tac

1  Jiñʌch i tꞌan Amós chaꞌan Israel. Jini Amós xcʌnta 
tiñʌmeꞌ cheꞌ bajcheꞌ i piꞌʌlob ti Tecoa. An chuqui tsaꞌ 

pʌsbenti ti espíritu cheꞌ woli ti yumʌntel Uzías ti Judá yicꞌot 
Jeroboam i yalobil Joás ti Israel. Anto yom chaꞌpꞌejl jab chaꞌan 
miꞌ tilel i yujquel lum. 2  Tsaꞌ cajiꞌ yʌl: Lac Yum miꞌ chaꞌlen tꞌan 
yaꞌ ti Sion cheꞌ bajcheꞌ i tꞌan bajlum. Miꞌ chaꞌlen cꞌam bʌ tꞌan 
ti Jerusalén. Jini chaꞌan obol i bʌ jini potrero tac. Tsaꞌ caji ti 
tiquin i pam wits i cꞌabaꞌ Carmelo, cheꞌen.

3  Lac Yum woliꞌ yʌl: Cabʌlix i jontolil Damasco. Tsaꞌ 
cʌlʌx ñumi i pꞌisol i jontolil. Mach chʌn cujchix c chaꞌan. 
Come tsiꞌ tsʌnsayob jini añoꞌ bʌ ti Galaad. Tsiꞌ bajbeyob 
ti tsucul taqꞌuin muꞌ bʌ i cꞌʌñob i jatsꞌ loqꞌuel i bʌcꞌ jam. 
4  Jini chaꞌan mi caj c pulben i yotot Hazael jini rey yaꞌ ti 
Damasco. Mi caj c laj pulben jini wen melbil tac bʌ i yotot 
jini rey Benadad. 5  Mi caj c jemben i tsꞌajquil Damasco. Mi 
caj c laj tsʌnsan jini chumuloꞌ bʌ ti joctʌl i cꞌabaꞌ Avén. 
Mi caj c tsʌnsan jini yumʌlob ti Bet edén. Jini añoꞌ bʌ ti 
Siria cʌchʌlob mi caj i pʌjyelob majlel ti Kir, cheꞌen lac 
Yum.

6 Lac Yum woliꞌ yʌl: Cabʌlix i jontolil Gaza. Tsaꞌ cʌlʌx 
ñumi i pꞌisol i jontolil. Mach chʌn cujchix c chaꞌan, come 
tsiꞌ wersa pʌyʌyob majlel winicob xꞌixicob chaꞌan miꞌ choñob 
ti majtan eꞌtel ti Edom. 7 Jini chaꞌan mi caj c choc tilel cꞌajc 
tiꞌ tsꞌajquil Gaza. Mi caj c laj pulben jini wen melbil tac bʌ i 
yotot. 8  Mi caj c laj tsʌnsan jini chumuloꞌ bʌ ti Asdod, yicꞌot 
jini yumʌlob ti Ascalón. Mi caj j contrajin jini añoꞌ bʌ ti 

Ecrón cꞌʌlʌl miꞌ laj jilelob jini filisteojob muꞌ bʌ i cʌytʌlob, 
cheꞌen lac Yum Dios.

9 Lac Yum woliꞌ yʌl: Cabʌlix i jontolil Tiro. Tsaꞌ cʌlʌx ñumi 
i pꞌisol i jontolil. Mach chʌn cujchix c chaꞌan, come tsiꞌ 
choñoyob cabʌl winicob xꞌixicob ti majtan eꞌtel yaꞌ ti Edom. 
Cheꞌ jini tsiꞌ jemeyob i trato yicꞌot israelob. 10 Jini chaꞌan mi 
caj c choc tilel cꞌajc tiꞌ tsꞌajquil Tiro. Mi caj c laj pulben jini 
wen melbil tac bʌ i yotot, cheꞌen.

11 Lac Yum woliꞌ yʌl: Cabʌlix i jontolil Edom. Tsaꞌ cʌlʌx 
ñumi i pꞌisol i jontolil. Mach chʌn cujchix c chaꞌan, come 
tsiꞌ yajñesayob i piꞌʌlob ti espada. Maꞌanic tsiꞌ pꞌuntayob i 
piꞌʌlob. Tsiꞌ lotoyob i michꞌajel tiꞌ pusicꞌal. Maꞌanic tsaꞌ lajmi 
i michꞌajel. 12  Jini chaꞌan mi caj c choc tilel cꞌajc ti Temán. 
Mi caj c laj pulben jini wen melbil tac bʌ i yotot yaꞌ ti Bosra, 
cheꞌen.

13  Lac Yum woliꞌ yʌl: Cabʌlix i jontolil Amón. Tsaꞌ cʌlʌx 
ñumi i pꞌisol i jontolil. Mach chʌn cujchix c chaꞌan, come 
tsiꞌ pꞌoꞌoyob xꞌixicob cʌntʌbil bʌ i chaꞌañob alʌl chaꞌan miꞌ 
ñuqꞌuesañob i lum yaꞌ ti Galaad. 14 Jini chaꞌan mi caj c choc 
tilel cꞌajc tiꞌ tsꞌajquil Rabá. Mi caj c laj pulben jini wen melbil 
tac bʌ i yotot. Cabʌl winicob miꞌ cajelob ti oñel ti guerra. Mi 
caj i yubiñob wen pꞌʌtʌl bʌ icꞌ. 15 Cʌchbil mi caj i pʌjyel majlel 
i rey ti yambʌ lum, yicꞌot añoꞌ bʌ i yeꞌtel, cheꞌen lac Yum.

2  Lac Yum woliꞌ yʌl: Cabʌlix i jontolil Moab. Tsaꞌ cʌlʌx 
ñumi i pꞌisol i jontolil. Mach chʌn cujchix c chaꞌan, come 

tsiꞌ pulbeyob i bʌquel i rey Edom cꞌʌlʌl tsaꞌ sujti ti tan. 2  Jini 
chaꞌan mi caj c choc tilel cꞌajc ti Moab. Mi caj c laj pulben jini 
wen melbil tac bʌ i yotot yaꞌ ti Queriot. Jini añoꞌ bʌ ti Moab 
miꞌ cajelob ti chʌmel ti guerra. Bajcꞌʌl winicob miꞌ cajelob ti 
oñel cheꞌ woliꞌ wustʌl trompeta tac. 3  Mi caj c junyajlel jisan 
jini rey ti Moab. Mi caj c tsʌnsan pejtelel i yumob jaꞌel, cheꞌen 
lac Yum.

4 Lac Yum woliꞌ yʌl: Cabʌlix i jontolil Judá. Tsaꞌ cʌlʌx 
ñumi i pꞌisol i jontolil. Mach chʌn cujchix c chaꞌan, come 
tsiꞌ ñusʌbeyon c tꞌan, maꞌanic tsiꞌ jacꞌbeyon c mandar. Tsaꞌ 
sajtiyob chaꞌan tsiꞌ ñopoyob lot. Tsiꞌ ñopoyob diosteꞌ tac 
cheꞌ bajcheꞌ i tatob. 5 Jini chaꞌan mi caj c choc tilel cꞌajc yaꞌ 
ti Judá. Mi caj c laj pulben jini wen melbil tac bʌ i yotot ti 
Jerusalén.

Dios mi caj i bʌcꞌ mel Israel
6 Lac Yum woliꞌ yʌl: Cabʌlix i jontolil Israel. Tsaꞌ cʌlʌx 

ñumi i pꞌisol i jontolil. Mach chʌn cujchix c chaꞌan, come miꞌ 
choñob jini mach bʌ añobic i mul chaꞌan i woꞌlel ti taqꞌuin. 
Miꞌ cꞌʌñob i tojol jini pꞌumpꞌuñoꞌ bʌ chaꞌan miꞌ mʌñob i 
huarach. 7 Miꞌ yʌqꞌueñob wocol bʌ eꞌtel jini pꞌumpꞌuñoꞌ bʌ. Miꞌ 
tꞌuchtañob cheꞌ bajcheꞌ tsꞌubejn. Ñumen ti pꞌis miꞌ ticꞌlañob 
ti eꞌtel jini utsoꞌ bʌ. Jini chꞌiton yicꞌot i tat miꞌ comol piꞌleñob 
jini jach bʌ xchꞌoc, chaꞌan miꞌ yʌcꞌob ti wajlentel jini chꞌujul 
bʌ j cꞌabaꞌ. 8  Yaꞌ tiꞌ tꞌejl pejtel pulʌntib miꞌ ñoltʌlob baꞌ tajsibil 
i pislel tsaꞌ bʌ i chꞌʌmʌyob ti prenda. Tiꞌ yotot Dios miꞌ japob 
vino tsaꞌ bʌ i chꞌʌmʌyob chaꞌan multa.

9 Pero joñon tsac jisa jini amorreojob tsaꞌ bʌ i contrajiyetla. 
Lajal i chanlel amorreojob bajcheꞌ chꞌujteꞌ, wen tsʌtsob bajcheꞌ 
cꞌolol. Pero tsac jisayob cheꞌ bajcheꞌ teꞌ. Tsac jisʌbe i wut am 
bʌ tiꞌ cꞌʌb. Tsac bocbe i wiꞌ chucul bʌ ti lum. 10 Joñon tsac 
pʌyʌyetla loqꞌuel tiꞌ lumal Egipto. Chaꞌcꞌal jab tsac pʌyʌyetla 
majlel ti jochol bʌ lum chaꞌan mi laꞌ chꞌʌm i lumal amorreojob. 
11 Tsac waꞌchoco lamital chꞌiton bʌ laꞌ walobilob chaꞌan miꞌ 
yochelob ti xꞌaltꞌañob yicꞌot nazareojob*. Winicob xꞌixicob ti 
Israel, jacꞌbeñonla. ¿Mach ba isujmic? cheꞌen lac Yum.

12  Pero jatetla tsaꞌ laꞌ wʌqꞌueyob i jap vino nazareojob. Tsaꞌ laꞌ 
tiqꞌui jini xꞌaltꞌañob: “Mach mi laꞌ chaꞌlen subtꞌan”, cheꞌetla. 13 Laꞌ 
wilan, mi caj c teñetla cheꞌ bajcheꞌ miꞌ ten lum carreta cheꞌ butꞌul ti 
seset cʌchbil bʌ jam. 14 Lolom jach miꞌ ñaꞌtan putsꞌel jini chꞌejl bʌ ti 
xʌmbal. Mi caj i jilel jini chꞌejl bʌ. Jini ñuc bʌ mach mejlic i coltan 
i bʌ. 15 Jini muꞌ bʌ i chꞌʌm jalʌjb maꞌanic mi caj i mʌjlel i chaꞌan. 
Jini chꞌejl bʌ ti xʌmbal maꞌanic mi caj i coltan i bʌ. Anquese cꞌʌchʌl 
ti caballo, maꞌanic mi caj i coltan i bʌ. 16 Ti jim bʌ ora jini ñumen 
chꞌejl bʌ i pusicꞌal tiꞌ tojlel jini ñucoꞌ bʌ xguerrajob mi caj i choc i 
yeꞌtijib chaꞌan guerra. Miꞌ caj ti putsꞌel. Cheꞌʌch woliꞌ yʌl lac Yum.

I tꞌan bajlum

3  Winicob xꞌixicob ti Israel, ubinla ili tꞌan tsaꞌ bʌ i yʌlʌ lac 
Yum ti laꞌ contra yicꞌot tiꞌ contra pejtel laꞌ piꞌʌlob añoꞌ bʌ 

ti Israel: Tsac pʌyʌyetla loqꞌuel tiꞌ lumal Egipto. 2  Jatet jach j 
cʌñʌyetla tiꞌ tojlel pejtel tejclum tac ti pañimil. Jini chaꞌan mi 
caj c juꞌsʌbeñetla laꞌ pusicꞌal chaꞌan pejtelel laꞌ jontolil.

3  ¿Temel ba miꞌ majlelob chaꞌtiquil cheꞌ chaꞌpꞌejlob i 
pusicꞌal? 4 ¿Muꞌ ba i chaꞌlen tꞌan bajlum ti mateꞌel cheꞌ 
maꞌanic i weꞌel? ¿Muꞌ ba i chaꞌlen tꞌan alʌ bajlum ti chꞌen 
cheꞌ maꞌanic chuqui tsiꞌ taja? 5 Yaꞌ baꞌ maꞌanic yac, ¿muꞌ ba 
caj i chujquel teꞌlemut? ¿Muꞌ ba i yajlel jini yac cheꞌ maꞌanic 
chuqui miꞌ ñijcan? 6 Cheꞌ miꞌ wustʌl trompeta ti tejclum, 
¿mach ba anic miꞌ cajelob ti bʌqꞌuen jini tejclumob? Cheꞌ 
miꞌ tilel wocol ti tejclum, ¿mach ba tilemic ti lac Yum? 
cheꞌen. 7 Isujm, maꞌanic chuqui miꞌ chaꞌlen lac Yum Dios mi 
maꞌanic tsiꞌ ñaxan subeyob xꞌaltañob i chaꞌan, chaꞌan miꞌ chaꞌ 
subob. 8  Jini bajlum miꞌ chaꞌlen oñel. ¿Mach ba yomic mi lac 
bʌcꞌñan? Lac Yum Dios tsaꞌix i chaꞌle tꞌan. ¿Mach ba yomic 
mic chaꞌ sub?

I jisʌntel Samaria
9 Tsiꞌ subeyon: Yom maꞌ pejcan jini yumʌlob ti Asdod yicꞌot 

ti Egipto añoꞌ bʌ ti tsꞌajquibil bʌ i yotot. Subeñob: “Tempan 
laꞌ bʌ yaꞌ tiꞌ pam wits ti Samaria. Qꞌuelela pejtelel i jontolil 
jini añoꞌ bʌ ti Samaria. Qꞌuelela bajcheꞌ miꞌ ticꞌlañob i piꞌʌlob. 
10 Mach yujilobix i melol chuqui toj. Chuqui tac miꞌ tajob ti 
xujchꞌ yicꞌot ti leto miꞌ lotob ti tsꞌajquibil bʌ i yotot”. Cheꞌ 
yom maꞌ subeñob, cheꞌen lac Yum. 11 Jini chaꞌan lac Yum Dios 
woliꞌ yʌl: Tal laꞌ contra chaꞌan miꞌ joy ñupꞌetla. Mux i jem 
jini waꞌchocobil bʌ laꞌ chaꞌan. Mux i xujchꞌibeñet laꞌ chubʌꞌan, 
cheꞌen.

12  Lac Yum tsaꞌ chaꞌ cajiꞌ yʌl: Jini israelob chumuloꞌ bʌ ti 
Samaria wocol mi caj i loqꞌuelob yaꞌi. Cheꞌ bajcheꞌ xcʌnta 
tiñʌmeꞌ miꞌ locꞌsʌben tiꞌ yej bajlum chaꞌtsꞌijt i bʌquel tiñʌmeꞌ 
yicꞌot i ñiꞌil jach i chiquin, cheꞌ jaꞌel mi caj i coltʌntelob 
israelob. Jini jach i xujtꞌil i chubʌꞌan mi caj i cʌybentelob.

13  Ubinla, subenla i yalobilob Jacob: “Lac Yum, i Dios 
Panchan yicꞌot Pañimil woliꞌ yʌl: 14 Ti ili qꞌuin cheꞌ mic 
juꞌsʌbeñob i pusicꞌal jini israelob chaꞌan tsiꞌ ñusʌbeyon c tꞌan, 
mi caj c jem jini pulʌntib tac am bʌ ti Betel. I xulub pulʌntib 
mi caj i tsejpel jubel. 15 Mi caj c jembeñob i yotot ricojob baꞌ 
chumulob tiꞌ yorajlel tsʌñal, yicꞌot i yotot tac baꞌ chumulob 
tiꞌ yorajlel ticwal. Jini otot melbil bʌ ti marfil miꞌ cajel ti jilel 
yicꞌot yan tac bʌ colem otot jinto mi laj jilel”. Cheꞌʌch woliꞌ yʌl 
lac Yum.

4  Ubinla ili tꞌan, xꞌixicob chumuloꞌ bʌ tiꞌ chañelal Samaria. 
Jujpꞌemetla bajcheꞌ ñaꞌ wacax am bʌ ti Basán, come woli 

laꞌ chilben i chubʌꞌan jini pꞌumpꞌuñoꞌ bʌ. Mi laꞌ ticꞌlan jini 
pobrejob. Mi laꞌ suben laꞌ ñoxiꞌal: “Chꞌʌmbeñon tilel lembal 
chaꞌan mic jap”, cheꞌetla. 2  Jini lac Yum Dios tsiꞌ yʌcꞌʌ i tꞌan. 
Come chꞌujul lac Yum jini chaꞌan maꞌanic mi caj i toꞌol ñusan 
laꞌ mul. Laꞌ wilan, tal i yorajlel mi caj i locꞌsañetla yicꞌot 
lucojib yilal. 3 Mi caj laꞌ tujcꞌʌntel loqꞌuel yaꞌ baꞌ tocol tsꞌajc. Mi 
caj laꞌ chojquel ochel ti mʌjquibʌl. Cheꞌʌch woliꞌ yʌl lac Yum.

Anquese miꞌ juꞌsʌbentelob jini israelob maꞌanic miꞌ jacꞌob
4 Cucuxla ti Betel yicꞌot ti Gilgal. Woli laꞌ ñusʌben i tꞌan Dios. 

Woli laꞌ pꞌol laꞌ jontolil. Chꞌʌmbenla majlel i majtan Dios ti 
jujumpꞌejl qꞌuin yicꞌot laꞌ diezmo ti uꞌuxpꞌejl qꞌuin. 5 Woli laꞌ 
pulben Dios caxlan waj am bʌ i levadurajlel i wenta i majtan 
Dios chaꞌan mi laꞌ suben wocolix i yʌlʌ. Woli laꞌ sub ti tejclum 
chuqui tsaꞌ laꞌ wʌcꞌʌ ti ofrenda, come cheꞌʌch yom laꞌ pusicꞌal, 
winicob xꞌixicob ti Israel. Cheꞌʌch woliꞌ yʌl lac Yum Dios.

6 Joñon tsac chocbeyetla tilel wiꞌñal ti pejtelel laꞌ tejclum. Ti 
pejtelel laꞌ lumal maꞌanic tsaꞌ laꞌ taja waj. Pero maꞌanic tsaꞌ laꞌ 
sutqꞌui laꞌ bʌ baꞌ añon. 7 Joñon tsac tiqꞌui jaꞌal chaꞌan maꞌanic 
miꞌ yajlel baꞌ añetla cheꞌ tiꞌ yorajlel, cheꞌ anto yom uxpꞌejl 
uw cꞌajbal. Ti jumpꞌejl tejclum tsac choco tilel jaꞌal. Ti yambʌ 
tejclum maꞌanic tsac choco tilel jaꞌal. Xintꞌumul tac tsaꞌ yajli 
jaꞌal ti lum. Yaꞌ baꞌ maꞌanic tsaꞌ yajli woliꞌ tiquin pʌcꞌʌbʌl. 8  Tsaꞌ 
loqꞌuiyetla ti chaꞌpꞌejl uxpꞌejl tejclum chaꞌan mi laꞌ sʌclan 
majlel jaꞌ ti yambʌ tejclum chaꞌan mi laꞌ jap. Pero maꞌanic tsaꞌ 
lajmi laꞌ tiquin tiꞌ, come mach jasʌlic jini jaꞌ. Pero maꞌanic tsaꞌ 
laꞌ sutqꞌui laꞌ bʌ baꞌ añon. Cheꞌʌch woliꞌ yʌl lac Yum.

9 Tsa cʌcꞌʌ ti asiyel i yopol pimel ti uch. Tsaꞌ pujchꞌi laꞌ lum. 
Tsac jisa laꞌ pʌcꞌʌb yicꞌot laꞌ tsꞌusubil. Jini sajcꞌ tsiꞌ cꞌuxu 
xbʌcchꞌumteꞌ yicꞌot olivoteꞌ, pero maꞌanic tsaꞌ laꞌ sutqꞌui laꞌ 
bʌ baꞌ añon. Cheꞌʌch woliꞌ yʌl lac Yum. 10 Tsac choco tilel 
cꞌamʌjel ti laꞌ tojlel cheꞌ bajcheꞌ miꞌ yubiñob ti Egipto. Tsac 
tsʌnsa chꞌiton winicob ti espada. Tsac chilbeyetla laꞌ cꞌʌchlib. 
Tsa cʌcꞌʌ ti tuwꞌan laꞌ chumlib. Anquese leco tsaꞌ laꞌ wubi 
maꞌanic tsaꞌ laꞌ sutqꞌui laꞌ bʌ baꞌ añon. Cheꞌʌch woliꞌ yʌl lac 
Yum. 11 Lamital laꞌ piꞌʌlob tsac jisayob cheꞌ bajcheꞌ tsac jisa 
Sodoma yicꞌot Gomorra. Tsac locꞌsayetla ti cꞌajc cheꞌ lajaletla 

bajcheꞌ teꞌ woli bʌ ti lejmel, pero maꞌanic tsaꞌ laꞌ sutqꞌui laꞌ bʌ 
baꞌ añon. Cheꞌʌch woliꞌ yʌl lac Yum.

12  Jini chaꞌan mi caj c meletla, winicob xꞌixicob ti Israel. Jini 
chaꞌan chajpan laꞌ bʌ chaꞌan mi laꞌ mel laꞌ bʌ ti Dios, come 
pʌybiletla, cheꞌen. 13 Come jiñʌch Dios tsaꞌ bʌ i mele wits 
yicꞌot icꞌ. Miꞌ yʌcꞌ ti tsictiyel chuqui woliꞌ ñaꞌtañob winicob 
tiꞌ pusicꞌal. Miꞌ sutqꞌuin i sʌclel pañimil ti icꞌchipan bʌ. Miꞌ 
chaꞌlen xʌmbal tiꞌ chañilel pañimil. I cꞌabaꞌ lac Yum, i Dios 
Panchan yicꞌot Pañimil.

Dios miꞌ pʌy israelob chaꞌan miꞌ sutqꞌuiñob i bʌ

5  Ubinla ili tꞌan woli bʌ c sub ti laꞌ contra, winicob xꞌixicob 
ti Israel. Jiñʌch chꞌijiyem bʌ tꞌan. 2  Yajlemix jini xchꞌoc 

Israel. Maꞌanix miꞌ chʌn chꞌojyel. Cʌybilix ti lum, maꞌanic 
majch mi caj i tech chꞌojyel.

3  Come lac Yum miꞌ yʌl: Ti jini tejclum baꞌ tsaꞌ loqꞌuiyob 
ti guerra mil winicob, joꞌcꞌal jax miꞌ sujtelob. Ti jini tejclum 
baꞌ tsaꞌ loqꞌuiyob ti guerra joꞌcꞌal, lujuntiquil jax israelob miꞌ 
sujtelob, cheꞌen. 4 Come lac Yum woliꞌ suben israelob: Laꞌla 
baꞌ añon chaꞌan cuxul mi laꞌ wajñel. 5 Mach mi laꞌ sajcan laꞌ 
coltʌntel ti Betel. Mach mi laꞌ wochel ti Gilgal. Mach mi laꞌ 
ñumel ti Beerseba, come jini añoꞌ bʌ ti Gilgal cʌchʌlob mi caj 
i pʌjyelob majlel ti yambʌ lum. Jini añoꞌ bʌ ti Betel mi caj i 
jilelob, cheꞌen.

6 Sajcan laꞌ coltʌntel ti lac Yum. Cheꞌ jini cuxul mi caj laꞌ 
wajñel. Machiqui mi caj i choc tilel cꞌajc i jisʌben i yotot 
tac José. Maꞌanic mi caj i yajpel jinto miꞌ laj pulel. Maꞌanix 
i coltʌntel jini añoꞌ bʌ ti Betel. 7 Ubinla jatetla muꞌ bʌ laꞌ soc 
chuqui toj, muꞌ bʌ laꞌ tsꞌaꞌlen chuqui isujm:

8  Jini Dios tsaꞌ bʌ i mele ecꞌ tac i cꞌabaꞌ Xʌñʌb yicꞌot 
Cajchiñʌcꞌ miꞌ pʌntesan acꞌʌlel ti qꞌuiñil. Miꞌ yʌcꞌ ti bʌjlel 
qꞌuin chaꞌan miꞌ yicꞌan pañimil. Miꞌ chꞌuy letsel ti tocal jini 
jaꞌ am bʌ ti colem ñajb chaꞌan miꞌ chaꞌ choc jubel jaꞌal ti pam 
lum. Jini Dios i cꞌabaꞌʌch lac Yum. 9 Jiñʌch muꞌ bʌ i bʌcꞌ jisan 
jini pꞌʌtʌl bʌ winicob yicꞌot wen tsꞌajquibil bʌ i yotot.

10 Winicob xꞌixicob miꞌ tsꞌaꞌleñob jini xucꞌuloꞌ bʌ i tꞌan muꞌ 
bʌ i subeñob i mul. 11 Mi laꞌ tꞌuchtan jini pꞌumpꞌun bʌ. Mi 
laꞌ chilben i trigo. Jini chaꞌan maꞌanic mi caj laꞌ wajñel ti laꞌ 
wotot anquese tsaꞌ laꞌ wen mele ti xajlel. Maꞌanic mi caj laꞌ jap 

i yaꞌlel tsꞌusubil anquese laꞌ pʌcꞌbalʌch. 12  Come cujil cabʌlix 
laꞌ mul. Tiꞌ tsʌtslel laꞌ pusicꞌal tsaꞌix laꞌ ñusʌbeyon c tꞌan. Mi 
laꞌ ticꞌlan jini tojoꞌ bʌ. Mi laꞌ chꞌʌm laꞌ majtan ti mucul. Mi laꞌ 
xit choc loqꞌuel jini pꞌumpꞌuñoꞌ bʌ ti melobʌjʌl. 13  Jini chaꞌan 
maꞌanic miꞌ letsan i tꞌan jini am bʌ i ñaꞌtʌbal come jontoletla. 
Tsaꞌ cʌlʌx pꞌojli laꞌ jontolil.

14 Melela chuqui utsꞌat. Mach laꞌ ñop chuqui jontol. Cheꞌ jini 
cuxul mi caj laꞌ wajñel. Mi caj i yujtel cheꞌ bajcheꞌ woli laꞌ 
wʌl. Lac Yum, i Dios Panchan yicꞌot Pañimil, mi caj i yajñel laꞌ 
wicꞌot. 15 Tsꞌaꞌlenla jontolil. Cꞌuxbinla chuqui utsꞌat. Chaꞌlenla 
toj bʌ meloñel. Mi cheꞌʌch mi laꞌ mel, utsꞌat mi caj i qꞌuel lac 
Yum, i Dios Panchan yicꞌot Pañimil. Ticꞌʌl mi caj i pʌsbeñob i 
yutslel i pusicꞌal i colojbal José muꞌ bʌ caj i coltʌntelob.

16 Jini chaꞌan lac Yum, i Dios Panchan yicꞌot Pañimil woliꞌ 
yʌl: Miꞌ cajelob ti uqꞌuel ti pejtelel bij tac. Ti pejtelel calle 
mi caj i yʌlob: “Obol jax lac bʌ”, cheꞌob. Mi caj i pʌyob tilel 
xcʌnta pʌcꞌʌbʌl chaꞌan miꞌ tem chaꞌleñob uqꞌuel yicꞌot jini 
xꞌuqꞌuelob. 17 Ti pejtelel tsꞌusubil mi caj laꞌ chaꞌlen uqꞌuel, come 
mi caj c ñumel ti laꞌ tojlel, cheꞌen lac Yum.

18  Obol i bʌ majqui jach yom i qꞌuel i Qꞌuiñilel lac Yum. 
¿Bajcheꞌ mi caj i coltañetla i Qꞌuiñilel lac Yum? Jiñʌch 
icꞌchꞌipan bʌ pañimil, mach jinic i sʌclel pañimil. 19 Cheꞌʌch 
yilal i Qꞌuiñilel lac Yum bajcheꞌ oso muꞌ bʌ i chuc winic cheꞌ 
woliꞌ putsꞌtan bajlum. Lajalʌch bajcheꞌ lucum muꞌ bʌ i cꞌuxeꞌ 
cheꞌ miꞌ yochel tiꞌ yotot, cheꞌ miꞌ ñʌcchocon i cꞌʌb ti bojteꞌ. 
20 An icꞌchꞌipan bʌ pañimil tiꞌ Qꞌuiñilel lac Yum. Maꞌanic i 
sʌclel pañimil, wen icꞌyochꞌan bʌ.

21 Tsꞌaꞌ mij qꞌuel jini qꞌuiñijel muꞌ bʌ laꞌ mel. Miꞌ cꞌojyel cubin. 
Maꞌanic mij qꞌuel ti utsꞌat cheꞌ mi laꞌ tempan laꞌ bʌ. 22  Anquese 
mi laꞌ pulbeñon c majtan, anquese mi laꞌ wʌqꞌueñon c majtan 
melbil bʌ ti trigo, maꞌanic mi caj c chꞌʌm laꞌ wacax muꞌ bʌ laꞌ 
wʌqꞌueñon chaꞌan miꞌ ñʌjchꞌel c pusicꞌal. 23  Mach comic cubin 
laꞌ cꞌay. Tʌtsꞌʌ laꞌ bʌ. Maꞌanic mi caj c ñichꞌtan laꞌ música. 24 Laꞌ 
jubic tilel toj bʌ meloñel cheꞌ bajcheꞌ yolocña bʌ jaꞌ. Laꞌ ajnic 
toj bʌ a melbal cheꞌ bajcheꞌ cuxul bʌ jaꞌ mach bʌ yujilic tiquin.

25 Wolic pejcañetla israelet bʌ la. Chaꞌcꞌal jab cheꞌ yaꞌ añetla 
ti colem bʌ i tiquiñal pañimil maꞌanic tsaꞌ laꞌ chꞌʌmbeyon tilel 
pulbil bʌ c majtan yicꞌot c majtan melbil bʌ ti trigo. 26  Tsaꞌ laꞌ 
chꞌuyu ñumel laꞌ diosteꞌ tac yicꞌot i tꞌuchlib, “i dios ecꞌ”, lon 

cheꞌetla, yicꞌot pejtel i yejtal tsaꞌ bʌ laꞌ mele. 27 Jini chaꞌan 
mi caj c pʌyetla majlel ti yambʌ lum yaꞌ ti junwejl Damasco, 
cheꞌen lac Yum, i cꞌabaꞌʌch i Dios Panchan yicꞌot Pañimil.

I jisʌntel israelob

6  Mi caj i yubiñob wocol jini wen chumuloꞌ bʌ ti Jerusalén 
yicꞌot ti Samaria, yicꞌot jini ñucoꞌ bʌ añoꞌ bʌ i yeꞌtel tiꞌ 

tojlel israelob. 2  Yom mi laꞌ ñumel ti Calne, jini colem tejclum 
am bʌ ti Babilonia, chaꞌan mi laꞌ qꞌuel. Cucula ti Hamat, 
colem bʌ tejclum ti Siria. Ti wiꞌil cucuxla ti jubel ti Gat tiꞌ 
lumal filisteojob. Ti yambʌ ora utsꞌat i lumal, cabʌl i pꞌʌtʌlel. 
Pero tsaꞌix jili.

3 Mi laꞌ lon ñaꞌtan mach muqꞌuic i tajetla i yorajlel wocol. 
Mi laꞌ waꞌchocon ti eꞌtel jini yujil bʌ jontolil. 4 Mi laꞌ ñoltʌl ti 
chꞌac melbil bʌ ti marfil. Jal mi laꞌ cꞌaj laꞌ wo ti laꞌ wʌyib. Mi 
laꞌ cꞌux yajcʌbil bʌ tiñʌmeꞌ yicꞌot jujpꞌem bʌ alʌ wacax. 5 Mi laꞌ 
lon ñaꞌtan laꞌ mel música tac cheꞌ bajcheꞌ David. Mi laꞌ chaꞌlen 
cꞌay mach bʌ anic i sujmlel cheꞌ mi laꞌ ñijcan arpa. 6 Cabʌl mi 
laꞌ jap vino ti colem taza tac muꞌ bʌ i cꞌʌjñel chaꞌan i majtan 
Dios. Mi laꞌ bon laꞌ bʌ ti aceite yicꞌot perfume tiꞌ tijicñʌyel laꞌ 
pusicꞌal. Pero maꞌanic mi laꞌ pꞌuntan laꞌ piꞌʌlob woliyoꞌ bʌ ti 
wocol. 7 Jini chaꞌan ñaxan mi caj laꞌ loqꞌuel tiꞌ tojlel laꞌ piꞌʌlob. 
Mi caj laꞌ cʌjchel majlel ti ñajt bʌ lum. Mi caj i ñʌjchꞌel i tꞌan 
xqꞌuiñijelob.

8  Lac Yum Dios tsiꞌ bajñel acꞌʌ i tꞌan. Lac Yum, i Dios 
Panchan yicꞌot Pañimil, woliꞌ yʌl: Tsꞌaꞌ mij qꞌuel i pꞌolbal 
Jacob, come chan miꞌ melob i bʌ. Tsꞌaꞌ mij qꞌuelbeñob i yotot 
anquese i tꞌojol jax ti qꞌuelol. Mi caj cʌcꞌ ti jisʌntel jini tejclum 
yicꞌot pejtel i chubʌꞌan.

9 Mi tsaꞌ cʌleyob lujuntiquil winicob ti jumpꞌejl otot mi caj 
i laj chʌmelob. 10 Cheꞌ miꞌ tilel i yumijel chʌmen bʌ chaꞌan 
miꞌ bomben i cuctal chaꞌan miꞌ muc, mux i suben jini am 
bʌ ti otot: “¿Anto ba juntiquil awicꞌot?” cheꞌen. Mi caj i yʌl: 

“Maꞌanic. Tsajaletme. Mach yomic mi la cʌl i cꞌabaꞌ lac Yum”, 
cheꞌen. 11 Come lac Yum tsiꞌ yʌcꞌʌ mandar chaꞌan miꞌ bicꞌti 
jejmel tac jini colem otot yicꞌot alʌ otot.

12  Jini caballo, ¿muꞌ ba i chaꞌlen ajñel ti xajlelol? ¿Am ba 
winic muꞌ bʌ i pic majlel colem ñajb yicꞌot tat wacax? Pero 
ñumen tontojetla come tsaꞌ laꞌ pʌntesa jini toj bʌ meloñel ti 

veneno yilal. Tsaꞌ laꞌ tseꞌta jini toj bʌ i pusicꞌal chaꞌan mi laꞌ 
wʌcꞌ ti wocol. 13 Mi laꞌ tijicñesan laꞌ bʌ yicꞌot jini lolom tac bʌ. 
Mi laꞌ lon al: “Ti lac bajñel pꞌʌtʌlel tsaꞌ mʌjli lac chaꞌan”, lon 
cheꞌetla. 14 Awilan, mi caj j contrajiñetla añet bʌ la ti Israel. Mi 
caj c pʌy tilel ti laꞌ contra jumpꞌejl colem tejclum muꞌ bʌ caj 
i ticꞌlañetla yaꞌ tiꞌ yochib Hamat cꞌʌlʌl ti paꞌ am bʌ ti joctʌl 
Arabá, cheꞌen lac Yum, i Dios Panchan yicꞌot Pañimil.

Uxchajp wocol tsiꞌ qꞌuele ti espíritu

7  Lac Yum Dios tsiꞌ yʌqꞌueyon j qꞌuel iliyi: Awilan, woliꞌ 
chajpan moteꞌ sajcꞌ cheꞌ woliꞌ cajel ti pasel jini mol. 

Jiñʌch wiꞌil bʌ i pʌcꞌbal cheꞌ ujtemix cꞌajbal tsaꞌ bʌ aqꞌuenti 
rey i wenta tojoñel. 2  Jini moteꞌ sajcꞌ tsiꞌ luꞌ cꞌuxu jini woli bʌ 
ti colel ti lum. Tsa cʌlʌ: C Yum Dios, awocolic ñusʌben i mul 
Israel. ¿Bajcheꞌ mi mejlel i cuch wocol i pꞌolbal Jacob? come 
mach cabʌlobic, choꞌon tsac sube. 3  Jini chaꞌan tsaꞌ chaꞌ utsꞌa i 
pusicꞌal lac Yum. Lac Yum tsiꞌ yʌlʌ: Maꞌanix mic chʌn melben, 
cheꞌen.

4 Lac Yum Dios tsiꞌ yʌqꞌueyon j qꞌuel yambʌ wocol. Awilan, 
lac Yum Dios woliꞌ choc tilel cꞌajc chaꞌan miꞌ tsʌcꞌmesan 
tam bʌ jaꞌ. Woliꞌ pul majlel jini lum. 5 Tsac sube: C Yum Dios, 
awocolic jasʌlix, yʌpʌ jini cꞌajc. ¿Bajcheꞌ mi mejlel i cuch 
wocol i pꞌolbal Jacob? come mach cabʌlobic, choꞌon. 6  Tsaꞌ chaꞌ 
utsꞌa i pusicꞌal lac Yum. Tsiꞌ yʌlʌ lac Yum Dios: Maꞌanix mic 
chʌn choc tilel, cheꞌen.

7 Ti wiꞌil tsiꞌ yʌqꞌueyon j qꞌuel iliyi: Awilan, waꞌal lac Yum 
baꞌan tsꞌajc. An plomo tiꞌ cꞌʌb. 8  Lac Yum tsiꞌ subeyon: Amós, 
¿chuqui wolaꞌ qꞌuel? cheꞌen. Tsac sube: Plomo, choꞌon. Lac 
Yum tsiꞌ yʌlʌ: Awilan, woli cʌcꞌ plomo tiꞌ tojlel c chaꞌañoꞌ bʌ 
ti Israel. Maꞌanix mi caj c chʌn ñusʌbeñob i mul israelob. 9 Mi 
caj c jembeñob i yotlel tac diosteꞌ yicꞌot i pulʌntib. Mi caj c 
tsʌnsan ti espada i pꞌolbal Jeroboam, cheꞌen.

10 Amasías jini motomaj chumul bʌ ti Betel tsiꞌ choco majlel 
jini tꞌan baꞌan Jeroboam i rey Israel. Tsiꞌ yʌlʌ: Amós woliꞌ tem 
i tꞌan ti a contra tiꞌ tojlel israelob. Mach cujchic lac chaꞌan 
i tꞌan. 11 Come tsiꞌ yʌlʌ Amós: “Jeroboam mi caj i chʌmel ti 
espada. Wersa mi caj i loqꞌuelob israelob tiꞌ lumal chaꞌan miꞌ 
majlelob ti yambʌ lum”, cheꞌen Amós. Cheꞌ tsiꞌ yʌlʌ Amasías. 
12  Amasías tsiꞌ sube Amós: Xñajalet, cucuñun ti putsꞌel yaꞌ tiꞌ 

lumal Judá. Cꞌuxu a waj yaꞌi. Yom maꞌ chaꞌlen subtꞌan yaꞌi. 
13  Mach yomix maꞌ chaꞌlen subtꞌan wʌꞌ ti Betel, come wʌꞌan 
chꞌujul bʌ i yotot i dios jini rey. Wʌꞌan i yotot rey baꞌ miꞌ 
chaꞌlen i yeꞌtel, cheꞌen Amasías.

14 Amós tsiꞌ jacꞌbe Amasías: Maꞌanic tsac bajñel ñaꞌta ochel 
ti xꞌaltꞌan. Mach i yalobilonic xꞌaltꞌan jaꞌel. Xcʌnta tiñʌmeꞌon. 
Mic porajin jini higuera teꞌ. 15 Lac Yum tsiꞌ pʌyʌyon cheꞌ bʌ 
wolij cʌntan tiñʌmeꞌ. Tsiꞌ subeyon: “Cucu baꞌan c tejclumob ti 
Israel. Subeñob c tꞌan”, cheꞌen lac Yum.

16  Jini chaꞌan ubiben i tꞌan lac Yum. Jatet maꞌ wʌl: “Mach maꞌ 
chaꞌlen subtꞌan ti Israel. Mach maꞌ chaꞌlen subtꞌan tiꞌ contra 
i yalobilob Isaac”, cheꞌet. 17 Jini chaꞌan lac Yum woliꞌ yʌl: Mi 
caj i sujtel a wijñam ti xmoja ti tejclum. Jini chꞌiton bʌ yicꞌot 
xchꞌoc bʌ a walobilob mi caj i tsʌnsʌntelob ti espada. Mi caj i 
tꞌoxtʌl a lumal. Jatet mi caj a chʌmel ti yambʌ lum baꞌ mach 
i cʌñʌyobic Dios. Isujm mi caj i wersa loqꞌuelob israelob tiꞌ 
lumal chaꞌan miꞌ majlelob ti yambʌ lum, cheꞌen lac Yum.

Jini chiquib butꞌul ti cꞌʌnix bʌ i wut teꞌ

8  Lac Yum Dios tsiꞌ pʌsbeyon chiquib, butꞌul ti cꞌʌñix 
bʌ i wut teꞌ. 2  Tsiꞌ subeyon: Amós, ¿chuqui wolaꞌ qꞌuel? 

cheꞌen. Tsac sube: Jumpꞌejl chiquib butꞌul ti cꞌʌnix bʌ i wut 
teꞌ, choꞌon. Lac Yum tsiꞌ subeyon: Jiñʌch i yejtal c tejclum 
Israel. I yorajlelix miꞌ jisʌntelob anquese c chaꞌañob. Maꞌanix 
mi caj c chaꞌ ñusʌbeñob i mul. 3  Jini cꞌay am bʌ ti Templo mi 
caj i pʌntiyel ti uqꞌuel. Cabʌlob mi caj i tsʌnsʌntelob. Jini 
chꞌujlelʌlob mi caj i pam mʌctañob lum. Ñʌchꞌʌlob mi caj i 
chocob loqꞌuel i piꞌʌlob. Cheꞌʌch woliꞌ yʌl lac Yum Dios.

Ti ora mi caj i melob i bʌ israelob
4 Ubinla ili c tꞌan, jatetla muꞌ bʌ laꞌ ten jini pꞌumpꞌuñoꞌ bʌ, 

muꞌ bʌ laꞌ ticꞌlan jini pobrejob ti laꞌ lumal. 5 Mi laꞌ cꞌajtiben 
laꞌ bʌ: “¿Baqui ora mi caj i ñumel i qꞌuiñilel uw chaꞌan mi lac 
chon trigo? ¿Jala to ba miꞌ ñumel i yorajlel cꞌaj o chaꞌan mi 
lac pʌs trigo ti choñoñibʌl?” cheꞌetla. Mach tsꞌʌcʌlic mi laꞌ 
pꞌis jini arroba. Letsem i tojol mi laꞌ chon. Mi laꞌ wʌsin jini 
pꞌisoñib. 6 Mi laꞌ wotsan jini pobre ti mozojintel tiꞌ qꞌuexol i 
bet o mi tiꞌ qꞌuexol huarach. Mi laꞌ chon i sujl trigo i wenta i 
bʌcꞌ.

7 Lac Yum tsiꞌ yʌcꞌʌ i tꞌan ti isujm chaꞌan chan woliꞌ mel i bʌ 
Israel: Mach wis ñajʌyic c chaꞌan laꞌ melbal. 8  Jini chaꞌan mi 
caj i tilel yujquel lum. Mi caj i chaꞌleñob uqꞌuel pejtel wʌꞌ bʌ 
chumulob. Pejtel jini lum mi caj i letsel cheꞌ bajcheꞌ butꞌjaꞌ. Mi 
caj i wecꞌulan i bʌ. Miꞌ caj i choc ochel i bʌ ti Nilo jaꞌ am bʌ ti 
Egipto, cheꞌen.

9 Ti ili qꞌuin, cheꞌen lac Yum Dios, mi caj cʌcꞌ ti bʌjlel jini 
qꞌuin cheꞌ ti xinqꞌuiñil. Mi caj cʌcꞌ ti icꞌan pañimil cheꞌ chan 
to qꞌuin. 10 Mi caj c sutqꞌuin laꞌ qꞌuiñijel ti chꞌijiyem. Mi caj laꞌ 
cʌy laꞌ cꞌay chaꞌan uqꞌuel. Mi caj cʌqꞌueñetla laꞌ xoj coxtal ti laꞌ 
pejtelel. Mi caj cʌcꞌ ti bojquel laꞌ jol. Mi caj laꞌ chaꞌlen uqꞌuel 
cheꞌ bajcheꞌ jini muꞌ bʌ i yucꞌtan coj bʌ i yalobil. Cheꞌʌch mi 
caj laꞌ wujtel tiꞌ qꞌuiñijel laꞌ wocol. Wen chꞌaj mi caj laꞌ wubin.

11 Awilan tal i yorajlel, cheꞌen lac Yum Dios, cheꞌ mi caj c 
choc tilel wiꞌñal ti jini lum. Mach chaꞌanic waj jini wiꞌñal. 
Mach chaꞌanic jaꞌ i tiquin tiꞌ. Wiꞌñalʌch chaꞌan maꞌanic baꞌ 
ubibil i tꞌan Dios. 12  Miꞌ cajelob ti xʌmbal ñumel ti jujumpꞌejl 
colem ñajb. Mi caj i majlelob ti norte yicꞌot tiꞌ pasibal qꞌuin 
chaꞌan miꞌ sajcʌbeñob i tꞌan lac Yum. Pero mach i tajayobic.

13  Ti jim bʌ ora mi caj i yubiñob tiquin tiꞌ xchꞌocob yicꞌot 
chꞌiton winicob. Mi caj i cꞌuñꞌan pañimil chaꞌan tiquin i tiꞌ. 
14 Mi caj i yajlelob muꞌ bʌ i yʌcꞌob i tꞌan tiꞌ cꞌabaꞌ diosteꞌ am bʌ 
ti Samaria, muꞌ bʌ i chꞌujutesañob jini diosteꞌ am bʌ ti Dan. 
Miꞌ lon ñopob i mel bajcheꞌ jini añoꞌ bʌ ti Beerseba. Maꞌanix 
mi caj i chaꞌ chꞌojyelob cheꞌ miꞌ yajlelob, cheꞌen lac Yum.

Maꞌanic majqui mi mejlel i putsꞌtan lac Yum

9  Tsaj qꞌuele lac Yum waꞌal tiꞌ tojlel jini pulʌntib. Tsiꞌ yʌlʌ: 
Jatsꞌʌ jini oy tac jinto miꞌ ñijcʌyel i buchlib otot. Jeme 

jubel jini oy chaꞌan miꞌ jatsꞌbeñob i jol pejtel tejclumob. Mi 
caj c tsʌnsan ti espada jini muꞌ bʌ i cʌytʌlob. Mach mejlic ti 
putsꞌel majlel mi juntiquilic. Maꞌanic majqui mi caj i coltan i 
bʌ.

2  Anquese miꞌ lon picob majlel i bijlel chaꞌan miꞌ jubelob tiꞌ 
yajñib chʌmeñoꞌ bʌ, mi caj c tajob. Mi caj c chucob. Anquese 
miꞌ lon ñaꞌtañob letsel ti panchan, mi caj c tujcꞌañob jubel. 
3  Anquese miꞌ lon mujcuñob i bʌ tiꞌ pam Carmelo wits, mi caj 
c tajob yaꞌi. Anquese miꞌ yochelob ti yebal colem ñajb, chaꞌan 
miꞌ mujcuñob i bʌ baꞌ maꞌanic mij qꞌuelob, mux c wersa tajob. 

Mi caj cʌqꞌuen mandar colem lucum chaꞌan miꞌ tsꞌotiñob. 
4 Mi cʌchʌl miꞌ pʌjyelob majlel tiꞌ lumal i contrajob, mi caj 
cʌcꞌ mandar chaꞌan miꞌ tsʌnsʌntelob ti espada. Joñon mi caj 
j qꞌuelob chaꞌan mij contrajiñob. Maꞌanic mi caj j coltañob, 
cheꞌen lac Yum.

5 Lac Yum jiñʌch i Dios Panchan yicꞌot Pañimil. Cheꞌ miꞌ 
tʌl jini lum, miꞌ yulmʌl. Pejtelel xchumtʌlob miꞌ cajelob ti 
uqꞌuel. Jini lum miꞌ caj ti colel letsel cheꞌ bajcheꞌ colem jaꞌ i 
cꞌabaꞌ Nilo tiꞌ yorajlel butꞌjaꞌ. Mi caj i chaꞌ jubel cheꞌ bajcheꞌ 
jini colem jaꞌ am bʌ ti Egipto. 6 Jiñʌch lac Yum muꞌ bʌ i mel 
i chumlib yaꞌ tiꞌ chañilel panchan. Miꞌ cꞌʌcchocon i yoyel 
panchan ti lum. Miꞌ chꞌuy letsel jaꞌ am bʌ ti colem ñajb. Miꞌ 
chaꞌ choc jubel ti lum. I cꞌabaꞌʌch lac Yum.

7 Israelet bʌ la, ¿mach ba lajaletic la tic tojlel bajcheꞌ jini 
etiopejob? Junlajaletla. ¿Mach ba joñonic tsaꞌ bʌ c pʌyʌ 
loqꞌuel Israel tiꞌ lumal egiptojob? Joñon tsac pʌyʌ loqꞌuel 
jini filisteojob ti Caftor. Tsac pʌyʌ loqꞌuel arameojob ti Kir. 
8  Awilan, laꞌ Yum Dioson. Wolij qꞌuel pejtel laꞌ mul, israelob. 
Mi caj c boquetla loqꞌuel ti laꞌ lumal, pero maꞌanic mi caj c laj 
jisañetla, cheꞌen lac Yum.

9 Come joñon woli cʌcꞌ mandar. Mi caj c chijcan israelob 
yaꞌ tiꞌ tojlel colem bʌ tejclum tac cheꞌ bajcheꞌ mi laꞌ chijcan 
trigo. Pero maꞌanic mi caj i yajlel mi jumpꞌejlic i bʌcꞌ. 10 Mi caj 
i chʌmelob ti espada pejtel jini xmulilob muꞌ bʌ i lon alob: 

“Maꞌanic mi caj i ñochtañonla jini bʌbʌqꞌuen bʌ. Maꞌanic mi 
caj i tajonla”, cheꞌob.

Dios mi caj i chaꞌ tsijibtesan Israel
11 Ti jim bʌ qꞌuin, mi caj c tech chꞌojyel i pꞌolbal David yicꞌot 

i tejclum tsaꞌ bʌ jejmi. Mi caj c chaꞌ ñupꞌ jini calal tac bʌ tsꞌajc. 
Mi caj c chaꞌ mel chuqui tac tsaꞌ jejmi. Mi caj c chaꞌ mel ti 
tsijib cheꞌ bajcheꞌ ti ñaxan. 12  Mi caj i yumʌntelob chaꞌan jini 
tsaꞌ bʌ cʌleyob ti Edom yicꞌot pejtel colem bʌ tejclum tac muꞌ 
bʌ i pejcañoñob tij cꞌabaꞌ, cheꞌen lac Yum muꞌ bʌ caj i laj mel.

13  Tal i yorajlel, cheꞌen lac Yum. Cheꞌ max to ujtemic jini 
cꞌajbal, mux i chaꞌ pijquel lum ti arado chaꞌan miꞌ chaꞌ pʌjqꞌuel 
pʌcꞌʌbʌl. Jini muꞌ bʌ i yʌtsꞌ tsꞌusub mi caj i taj jini xpacꞌ, come 
ora miꞌ caj ti colel. Jini colem bʌ wits yicꞌot pejtel jini bujtʌl 
tac mi caj i yʌcꞌ tsaj bʌ vino.

14 Mi caj c chaꞌ pʌy tilel jini israelob añoꞌ bʌ ti toꞌo eꞌtel ti 
ñajt bʌ pañimil. Mi caj i chaꞌ melob i tejclum tac tsaꞌ bʌ jejmi. 
Mi caj i chaꞌ chumtʌlob yaꞌi. Mi caj i pʌcꞌob tsꞌusubil tac, mi 
caj i chaꞌ japob i yaꞌlel tsꞌusub. Mi caj i cʌntañob pʌcꞌʌbʌl tac, 
mi caj i cꞌuxbeñob i wut. 15 Mi caj c pʌcꞌ c chaꞌañoꞌ bʌ tiꞌ lumal. 
Ti pejtelel ora maꞌanix mi caj i chʌn bojquelob tiꞌ lum tsaꞌ bʌ 
cʌqꞌueyob, cheꞌen lac Yum Dios. 

I peqꞌuesʌntel Edom
1 Jiñʌch tsaꞌ bʌ i qꞌuele Abdías ti espíritu. Lac Yum Dios tsiꞌ 

chaꞌle tꞌan tiꞌ contra Edom. Jiñʌch tsaꞌ bʌ la cubi tilem bʌ 
ti lac Yum. Tsiꞌ choco tilel i winic tiꞌ tojlel winicob xꞌixicob 
ti jujumpꞌejl lum. Tsiꞌ yʌlʌ jini subtꞌan: Chꞌojyenla. Conla ti 
guerra tiꞌ contra Edom, cheꞌen.

2  Lac Yum woliꞌ subeñob jini añoꞌ bʌ ti Edom: Awilan, mi caj 
c peqꞌuesañetla tiꞌ wut winicob xꞌixicob ti yan tac bʌ lum. Mi 
caj laꞌ junyajlel tsꞌaꞌlentel. 3 I chanlel laꞌ pusicꞌal miꞌ lotiñetla, 
come mi laꞌ chumtʌl yaꞌ baꞌan lechꞌel bʌ xajlel tiꞌ chañelal 
wits tac. Mi laꞌ lon al ti laꞌ pusicꞌal: “¿Majqui mi mejlel i 
choconla jubel ti lum?” cheꞌetla. 4 Tsaꞌ wejliyetla letsel cheꞌ 
bajcheꞌ xiyeꞌ. Mi tsaꞌ laꞌ mele laꞌ cꞌuꞌ cꞌʌlʌl baꞌan ecꞌ, mi caj c 
choquetla jubel yaꞌi, cheꞌen lac Yum.

5 ¡Wen pꞌumpꞌuñetla! Mi tsaꞌ tiliyob xujchꞌob chaꞌan miꞌ 
chꞌʌmob majlel laꞌ chubʌꞌan ti acꞌʌlel, cojach miꞌ xujchꞌiñob 
majlel chuqui tac yomob. Mi tsaꞌ tiliyob winicob baꞌ añetla 
chaꞌan miꞌ tucꞌob tsꞌusub, ¿mach ba muqꞌuic i cʌyob i 
chꞌoquel? 6 Pero qꞌuelela bajcheꞌ tsiꞌ chilbeyob i chubʌꞌan 
Esaú. Tsiꞌ wersa sʌclʌbeyob i chubʌꞌan tsaꞌ bʌ i mucu. 7 Pejtel 
laꞌ piꞌʌlob ti guerra tsiꞌ lotiyetla. Tsiꞌ chocoyetla loqꞌuel ti 
laꞌ lumal. Laꞌ waj coltayajob tsiꞌ contrajiyetla. Jini amigojob 
muꞌ bʌ laꞌ qꞌuel ti ñuc tsiꞌ yʌcꞌʌyob yac chaꞌan miꞌ chuquetla. 
Maꞌanic majch tsaꞌ mejli i coltan i bʌ. 8 Ti jim bʌ ora mi caj 
c socben i ñaꞌtʌbal jini añoꞌ bʌ ti Edom. Cheꞌ jini mi caj i laj 
sujtelob ti tonto yaꞌ tiꞌ wits Esaú, cheꞌen lac Yum.

9 Miꞌ cajelob ti cabʌl bʌqꞌuen jini chꞌejl bʌ soldadojob ti 
Temán. Mi caj i junyajlel jisʌntelob pejtelel winicob tiꞌ wits 
Esaú. 10 Mi caj laꞌ chaꞌlen quisin chaꞌan jontol tsaꞌ laꞌ ticꞌla 
laꞌ wijtsꞌin Jacob. Mi caj laꞌ junyajlel jisʌntel. 11 Tsaꞌ laꞌ cʌyʌ 
israelob tiꞌ cꞌʌb i contrajob tiꞌ yorajlel i wocol. Cheꞌ tilemobix 
jini ñajt bʌ chꞌoyolob tsaꞌ bʌ i chilbeyob majlel i chubʌꞌan, 
toꞌo waꞌal jach tsaꞌ cʌleyetla. Tsaꞌ laꞌ mele laꞌ bʌ cheꞌ bajcheꞌ i 
contrajob tsaꞌ bʌ ochiyob ti colem bʌ puerta tac. Tsiꞌ chaꞌleyob 
yajcaya ti alas chaꞌan miꞌ tꞌoxob Jerusalén.

12  Mach yomic mi laꞌ wajlen laꞌ piꞌʌlob cheꞌ miꞌ tajob wocol. 
Jontoletla come tijicña tsaꞌ laꞌ wubi cheꞌ bʌ tsaꞌ laj jili i 
chubʌꞌan laꞌ piꞌʌlob ti Judá. Tsaꞌ laꞌ chañꞌesa laꞌ bʌ tiꞌ yorajlel 
i wocol. 13 Jontoletla, tsaꞌ ochiyetla baꞌ chumulob c chaꞌañoꞌ 
bʌ chaꞌan maꞌ qꞌuelbeñob i wocol. Tsaꞌ laꞌ wajle c chaꞌañoꞌ bʌ 
cheꞌ añob i chꞌijiyemlel i pusicꞌal tiꞌ yorajlel i wocol. Tsaꞌ laꞌ 
xujchꞌibeyob i chubʌꞌan cheꞌ woliꞌ jisʌntelob. 14 Tsaꞌ laꞌ chijta 
jini xputsꞌelob yaꞌ ti xʌcꞌ bij tac chaꞌan mi laꞌ tsʌnsañob. 
Tsaꞌ laꞌ chaꞌ otsayob tiꞌ wenta i contrajob cheꞌ bʌ tsaꞌ mejli i 
putsꞌtañob tiꞌ yorajlel i wocol.

I ñuqꞌuesʌntel Israel
15 Mach jalix mi caj i tilel i qꞌuiñilel laꞌ Yum tiꞌ tojlel winicob 

xꞌixicob ti pejtelel lum. Cheꞌ bajcheꞌ tsaꞌ laꞌ mele, mi caj laꞌ 
melbentel. Mi caj laꞌ qꞌuextʌbentel laꞌ melbal. 16 Come cheꞌ 
bajcheꞌ tsaꞌ laꞌ mele yaꞌ ti chꞌujul bʌ wits c chaꞌan baꞌ ora 
tsa cʌcꞌʌ ti wocol c winicob tic michꞌajel, cheꞌ jaꞌel mi caj i 
melbentelob pejtel tejclumob ti pejtelel lum. Mi caj i japob ti 
taza butꞌul bʌ tic michꞌajel yilal. Tʌclawob mi caj i majlelob. 
Mi caj i jilelob. 17 Pero mach cheꞌic ti Sion wits. Yaꞌi mi caj i 
yajñelob jini xputsꞌelob chaꞌan miꞌ coltʌntelob. Chꞌujul mi caj j 
qꞌuel ili wits. I pꞌolbal Jacob mi caj i chaꞌ chumtʌlob tiꞌ lumal. 
Mi caj i chaꞌ tajob i chubʌꞌan. 18 I pꞌolbal Jacob lajalob bajcheꞌ 
cꞌajc yilal. Lajalob i pꞌolbal José bajcheꞌ cꞌajc muꞌ bʌ ti lejmel. 
Pero i pꞌolbal Esaú lajalob bajcheꞌ chobʌlel. Mi caj i pulelob 
ti cꞌajc. Maꞌanic mi caj i cʌytʌl mi juntiquilic i pꞌolbal Esaú, 
come cheꞌʌch tsiꞌ yʌlʌ lac Yum. 19 Jini chꞌoyoloꞌ bʌ ti sur mi caj 
i chꞌʌmob jini lum yaꞌ tiꞌ wits Esaú. Jini añoꞌ bʌ ti joctʌl mi caj 
i chꞌʌmbeñob i lum filisteojob yicꞌot i lum Efraín yicꞌot i lum 
Samaria. I pꞌolbal Benjamín mi caj i chꞌʌmben i lum Galaad. 

20 Jini israelob tsaꞌ bʌ wersa pʌjyiyob majlel mi caj i sujtelob 
i chꞌʌmben i lum cananeojob cꞌʌlʌl ti Sarepta. Jini chꞌoyoloꞌ 
bʌ ti Jerusalén tsaꞌ bʌ wersa pʌjyiyob majlel ti Sefarad mi caj 
i chꞌʌmob jini tejclum tac am bʌ ti sur. 21 Xcoltayajob mi caj i 
letselob majlel ti wits i cꞌabaꞌ Sion. Mi caj i yumʌntelob yaꞌ tiꞌ 
wits Esaú. Joñon mi caj cochel tic yumʌntel. Cheꞌ tsiꞌ yʌlʌ lac 
Yum. 

Jonás tsiꞌ putsꞌta lac Yum

1  Tsaꞌ tili i tꞌan lac Yum baꞌan Jonás i yalobil Amitai: 
2  Chꞌojyen, cucu ti Nínive, jini colem tejclum. Subeñob i 

mul, come qꞌuelelix c chaꞌan cabʌlob i jontolil, cheꞌen lac Yum. 
3  Jonás tsiꞌ chajpa i bʌ chaꞌan miꞌ putsꞌel loqꞌuel tiꞌ tojlel lac 
Yum chaꞌan mach yomic majlel ti Nínive. Tsaꞌ jubi majlel ti 
Jope baꞌ tsiꞌ taja colem barco woli bʌ i majlel ti Tarsis. Tsiꞌ tojo 
i yochib. Tsaꞌ ochi chaꞌan miꞌ majlel ti Tarsis yicꞌot jini añoꞌ bʌ 
ti barco chaꞌan miꞌ loqꞌuel tiꞌ tojlel lac Yum.

4 Lac Yum tsiꞌ choco tilel pꞌʌtʌl bʌ icꞌ ti colem ñajb. Tsaꞌ wen 
tejchi jini pꞌʌtʌl bʌ icꞌ ti ñajb jinto yomix jejmel jini barco. 
5 Tsaꞌ cajiyob ti bʌqꞌuen xꞌeꞌtelob ti barco. Ti jujuntiquil tsiꞌ 
yotayob i diosteꞌ. Tsiꞌ tꞌox locꞌsʌbeyob i cuch barco chaꞌan miꞌ 
sejbꞌan. Ñololix Jonás yaꞌ baꞌ tsaꞌ jubi ti cojix bʌ i yebal barco. 
Woli ti wʌyel. 6 I yum barco tsaꞌ tili baꞌan Jonás. Tsiꞌ sube: 
¿Chucoch woliyet ti wʌyel? Chꞌojyen. Pejcan a Dios. Ticꞌʌl mux 
i pꞌuntañonla Dios ame jiliconla, cheꞌen.

7 Tsiꞌ pejcayob i bʌ jini añoꞌ bʌ ti barco: Laꞌ lac chaꞌlen 
yajcaya ti alas chaꞌan mi lac ñaꞌtan chucoch tsaꞌ tili jini wocol 
ti lac tojlel. ¿Majqui an i mul? cheꞌob. Tsiꞌ chaꞌleyob yajcaya 
ti alas. Tsaꞌ cꞌoti tiꞌ tojlel Jonás. 8  Jini chaꞌan jini xꞌeꞌtelob 
tsiꞌ subeyob: Subeñon lojon, ¿chucoch tsaꞌ tili i tajonla ili 
wocol? ¿Chuqui tsaꞌ chaꞌle? ¿Baqui chꞌoyolet? ¿Chuqui i 
cꞌabaꞌ a lumal? ¿Majqui a piꞌʌlob? cheꞌob. 9 Jonás tsiꞌ subeyob: 
Hebreojon. Mic bʌcꞌñan lac Yum, jini Dios am bʌ ti panchan 
tsaꞌ bʌ i mele colem ñajb yicꞌot lum. Tsiꞌ subeyon majlel ti 
Nínive pero mach comic majlel, cheꞌen. 10 Jini winicob tsaꞌ 

wen cajiyob ti bʌqꞌuen cheꞌ ñaꞌtibilix i chaꞌañob woliꞌ putsꞌel 
loqꞌuel Jonás tiꞌ tojlel lac Yum. Tsiꞌ subeyob: ¿Chucoch tsaꞌ lon 
mele bajcheꞌ jini? cheꞌob.

11 Tsiꞌ subeyob jaꞌel: ¿Chuqui yom mic tumbeñet lojon chaꞌan 
miꞌ ñʌjchꞌel jini ñajb ame jilicon lojon? cheꞌob. Come jini ñajb 
woli yutsi wecꞌulan i bʌ. 12  Jonás tsiꞌ sube xꞌeꞌtelob ti barco: 
Chucuyon. Chocoyon ochel ti ñajb. Cheꞌ jini mi caj i ñʌjchꞌel 
jini ñajb chaꞌan chaꞌ tijicñayetla, come cujil an c mul. Jini 
chaꞌan tsaꞌ tili pꞌʌtʌl bʌ icꞌ i ticꞌlañetla, cheꞌen. 13  Jini xꞌeꞌtelob 
ti barco tsiꞌ wersa ñijcayob barco chaꞌan miꞌ cꞌʌlʌl cꞌotel yaꞌ tiꞌ 
tiꞌ jaꞌ. Maꞌanic tsaꞌ mejliyob come jini ñajb woli yutsi wecꞌulan 
i bʌ chaꞌan miꞌ jisañob. 14 Jini chaꞌan cꞌam tsiꞌ pejcayob lac 
Yum: A wocolic mic subeñet lojon, c Yum lojon, mach a 
wʌcꞌon lojon ti jilel chaꞌan ili winic. Mach a qꞌuelon lojon ti 
stsʌnsa mi tsac choco lojon ochel jini winic ti ñajb chaꞌan miꞌ 
ñʌjchꞌel jaꞌ, come a wentajʌch, c Yum lojon, chaꞌan tsaꞌ choco 
tilel jini icꞌ, cheꞌob. 15 Jini chaꞌan tsiꞌ chucuyob Jonás. Tsiꞌ 
chocoyob ochel ti colem ñajb. Tsaꞌ ñʌjchꞌi ñajb. 16 Jini chaꞌan 
jini winicob tsaꞌ caji i wen bʌcꞌñañob lac Yum. Tsiꞌ pulbeyob 
i majtan lac Yum. Tsiꞌ yʌcꞌʌyob i tꞌan chaꞌan mux caj i chʌn 
chꞌujutesañob Dios mi tsiꞌ coltayob chaꞌan miꞌ cꞌotelob ti lum. 
17 Lac Yum tsiꞌ chajpa colem chʌy chaꞌan miꞌ mʌsan Jonás. Yaꞌ 
tsaꞌ cʌle Jonás tiꞌ ñʌcꞌ jini chʌy uxpꞌejl qꞌuin yicꞌot uxpꞌejl 
acꞌʌlel.

I yoración Jonás

2  Cheꞌ yaꞌan tiꞌ ñʌcꞌ chʌy Jonás, tsiꞌ pejca i Yum Dios 
ti oración. 2  Tsiꞌ yʌlʌ: Tsac pejca c Yum cheꞌ bʌ añon 

ti wocol. Tsiꞌ jacꞌbeyon c tꞌan. Cꞌam tsac chaꞌle tꞌan cheꞌ 
bʌbʌqꞌuen mic chʌmel tiꞌ yʌbʌnlel jaꞌ. Tsaꞌ wubibeyon c 
tꞌan. 3  Tsaꞌ chocoyon ochel ti tam bʌ jaꞌ, tiꞌ yojlil jini ñajb. 
Xin tꞌumulon tiꞌ yebal jaꞌ. Pejtel jini jaꞌ a chaꞌan bʌ tsaꞌ 
ñumi tic waꞌtilel. Wʌlʌcña tsaꞌ ñumi tic tojlel. 4 Tsa cʌlʌ: 

“Chocbilonix a chaꞌan baꞌ maꞌanix mic chʌn qꞌuelet, pero 
muꞌ to caj j qꞌuel jini chꞌujul bʌ Templo yaꞌ baꞌ chumulet”, 
choꞌon. 5  Tsaꞌ mujlʌyiyon ti jini jaꞌ cꞌʌlʌl yomix i jisañon. 
Tamatax jaꞌ baꞌ tsaꞌ ochiyon. Jini jam tsiꞌ tsꞌotbeyon c jol. 
6  Tsaꞌ jubiyon cꞌʌlʌl ti yebal wits am bʌ ti jaꞌ. Tsiꞌ junyajlel 
ñupꞌuyon jaꞌ. Maꞌanix tsaꞌ mejliyon ti loqꞌuel. Colelix c 

chʌmel cheꞌ bʌ tsaꞌ locꞌsayon baꞌ muculon, c Yum Dios. 
7 Cheꞌ bʌ sʌcʌ maꞌanix c pusicꞌal, tsac chaꞌ ñaꞌtayet c 
Yum. Tsaꞌ wubibeyon coración ti chꞌujul bʌ Templo yaꞌ baꞌ 
chumulet. 8  Majqui jach miꞌ ñop diosteꞌ tac mach bʌ anic i 
cꞌʌjñibal wolix i cʌy jini Yujil bʌ Pꞌuntaya. 9 Joñon mi caj 
c subeñet wocolix a wʌlʌ. Mi caj c tsʌnsʌbeñet a majtan. 
Chuqui tac tsac subeyet mi caj c melbeñet. Chꞌoyol ti lac 
Yum laj coltʌntel. Cheꞌ tsiꞌ yʌlʌ Jonás. 10 Lac Yum tsiꞌ yʌqꞌue 
mandar chʌy. Jini chʌy tsiꞌ xejta loqꞌuel Jonás baꞌ tiquin 
lum.

Jini añoꞌ bʌ ti Nínive tsiꞌ sutqꞌuiyob i bʌ ti lac Yum

3  Tiꞌ chaꞌyajlel tsaꞌ tili i tꞌan lac Yum baꞌan Jonás: 
2  Chꞌojyen. Cucu ti Nínive, jini colem tejclum. Subeñob 

jini tꞌan muꞌ bʌ caj c subeñet, cheꞌen. 3  Jini chaꞌan tsaꞌ 
chꞌojyi Jonás. Tsaꞌ majli ti Nínive cheꞌ bajcheꞌ tsiꞌ sube lac 
Yum. Wen colem jini tejclum i cꞌabaꞌ Nínive. Uxpꞌejl qꞌuin 
ti xʌñol tiꞌ xottilel. 4 Jonás tsaꞌ caji ti ochel ti tejclum. Tsiꞌ 
xʌñʌ majlel jumpꞌejl qꞌuin. Cꞌam tsiꞌ subu: Anto yom chaꞌcꞌal 
qꞌuin mi caj i jisʌntel Nínive, cheꞌen. 5  Jini chumuloꞌ bʌ 
ti Nínive tsiꞌ ñopoyob Dios. Tsaꞌ cajiyob ti chꞌajb. Tsiꞌ laj 
lʌpʌyob coxtal, jini wen chumuloꞌ bʌ yicꞌot jini pꞌumpꞌuñoꞌ 
bʌ.

6 Tsaꞌ cꞌoti jini tꞌan baꞌan i yum Nínive. Tsiꞌ cʌyʌ i buchlib 
baꞌ woli ti yumʌntel. Tsiꞌ jocho i tꞌojol jax bʌ i bujc. Tsiꞌ xojo 
coxtal. Tsaꞌ buchle tiꞌ tʌñil cꞌajc. 7 Tsiꞌ chaꞌle mandar. Tsiꞌ sube 
pejtel winicob xꞌixicob ti Nínive: Cheꞌʌch woliꞌ yʌcꞌ mandar 
rey yicꞌot añoꞌ bʌ i yeꞌtel: Laꞌ i chaꞌleñob chꞌajb winicob 
xꞌixicob yicꞌot i yʌlacꞌ yicꞌot wacax yicꞌot tiñʌmeꞌ. Mach yomic 
chuqui miꞌ wis cꞌuxob. Mach yomic miꞌ cꞌuxob i bʌl i ñʌcꞌ. 
Mach yomic miꞌ japob jaꞌ. 8  Laꞌ i lʌpob coxtal winicob xꞌixicob 
yicꞌot i yʌlacꞌ. Laꞌ i pejcañob Dios ti wocol tꞌan ti pejtelel i 
pusicꞌal. Laꞌ i cʌyob i jontolil ti jujuntiquilob. Laꞌ i cʌyob jontol 
bʌ i melbal i cꞌʌb. 9 Mach la cujilic, ticꞌʌl mi mux i qꞌuextan i 
pusicꞌal Dios chaꞌan miꞌ cʌy i michꞌajel, chaꞌan maꞌanic mi lac 
jilel. Cheꞌ tsiꞌ yʌcꞌʌ mandar jini rey.

10 Cheꞌ bʌ tsiꞌ qꞌuele Dios woliꞌ cʌyob i jontolil, tsiꞌ qꞌuexta i 
pusicꞌal. Maꞌanic tsiꞌ choco tilel wocol cheꞌ bajcheꞌ tsiꞌ subeyob. 
Maꞌanic tsiꞌ jisayob.

I michꞌajel Jonás

4  Jini chaꞌan Jonás tsiꞌ wen mele i pusicꞌal. Tsaꞌ wen michꞌa 
come Dios tsiꞌ pꞌuntayob. 2  Tsiꞌ pejca lac Yum ti oración. 

Tsiꞌ sube: ¡Aj! c Yum, mic pejcañet. ¿Mach ba jiniqui tsaꞌ bʌ c 
wʌn ñaꞌta cheꞌ bʌ yaꞌto añon tic lumal? Tsa cʌlʌ tic pusicꞌal 
maꞌanic mi caj a jisañob come cujil Dioset, cujil cabʌl i yutslel 
a pusicꞌal. Maꞌ pꞌuntan winicob xꞌixicob. Jal maꞌ cuchbeñob i 
mul. Wen cabʌl a cꞌuxbiya. Miꞌ chaꞌ utsꞌan a pusicꞌal cheꞌ wolaꞌ 
ñaꞌtan a choc tilel wocol. Jini chaꞌan tsac ñopo putsꞌel majlel 
ti Tarsis. 3 Wʌle c Yum, a wocolic mic subeñet laꞌix chʌmicon 
come mach tijicñayonic cheꞌ cuxulon to. Ñumen utsꞌat mi tsaꞌ 
chʌmiyon, cheꞌen. 4 Lac Yum tsiꞌ sube: ¿I tꞌojol ba maꞌ chaꞌlen 
michꞌajel? ¿Cheꞌ ba yom maꞌ mel bajcheꞌ jini? cheꞌen. 5 Jonás 
tsaꞌ loqꞌui ti tejclum. Tsaꞌ buchle ti junwejl tejclum yaꞌ baꞌ 
miꞌ pasel qꞌuin. Tsiꞌ mele lejchempat. Tsaꞌ buchle tiꞌ yʌxñʌlel 
lejchempat chaꞌan miꞌ qꞌuel bajcheꞌ miꞌ caj ti jilel jini tejclum.

6  Lac Yum Dios tsiꞌ chajpʌbe juntejc acꞌ. Tsiꞌ cosa yaꞌ baꞌan 
lejchempat ame cꞌuñꞌac Jonás chaꞌan i cꞌuxel qꞌuin. Wen 
tijicña i pusicꞌal Jonás chaꞌan jini acꞌ. 7 Cheꞌ bʌ tsaꞌ sʌcꞌa tiꞌ 
yijcꞌʌlal, Dios tsiꞌ chajpa juncojt pechjol. Tsiꞌ wilube i yebal 
jini acꞌ. Ti ora tsaꞌ tiqui i yopol. 8  Cheꞌ bʌ tsaꞌ pasi qꞌuin Dios 
tsiꞌ choco tilel ticʌw bʌ icꞌ chꞌoyol bʌ tiꞌ pasibal qꞌuin. Jini 
qꞌuin tsiꞌ pulbe i jol Jonás. Jini chaꞌan tsaꞌ caji ti cꞌuñꞌan 
pañimil. Tsiꞌ cꞌajtibe Dios chaꞌan miꞌ chʌmel. Tsiꞌ sube: 
Utsꞌat mi tsaꞌ chʌmiyon. Mach utsꞌatic cheꞌ cuxulon, cheꞌen. 
9 Jini chaꞌan Dios tsiꞌ sube Jonás: ¿Yom ba maꞌ michꞌan 
chaꞌan tsa cʌcꞌʌ ti jilel jini acꞌ? cheꞌen. Jonás tsiꞌ sube: Yom 
cu michꞌacon. Laꞌix chʌmicon, cheꞌen. 10 Lac Yum tsiꞌ sube: 
Wolaꞌ pꞌuntan jini acꞌ tsaꞌ bʌ chʌmi anquese mach a weꞌtelic, 
mach a cosʌbalic. Ti jumpꞌejl jach acꞌʌlel tsaꞌ coli. Ti 
jumpꞌejl jach acꞌʌlel tsaꞌ jili. 11 ¿Mach ba yomic mic pꞌuntan 
Nínive jini colem tejclum? Yaꞌ añob ñumen ti wʌccꞌal ti mil 
winicob xꞌixicob mach bʌ i cʌñʌyobic c tꞌan. Lajalob bajcheꞌ 
alʌlob mach bʌ anic miꞌ ñaꞌtañob baqui bʌ i ñoj mi baqui bʌ 
i tsꞌej. Yaꞌan cabʌl alʌcꞌʌl tac jaꞌel, cheꞌen lac Yum. 

Uqꞌuel chaꞌan Samaria yicꞌot Jerusalén

1  Jiñʌch i tꞌan lac Yum tsaꞌ bʌ tili baꞌan Miqueas chꞌoyol bʌ 
ti Moreset cheꞌ bʌ tsiꞌ chaꞌleyob yumʌl ti Judá jini reyob 

Jotam yicꞌot Acaz yicꞌot Ezequías. Tsaꞌ subenti ili tꞌan chaꞌan 
miꞌ chaꞌ sub ti Samaria yicꞌot ti Jerusalén. Tsiꞌ luꞌ qꞌuele 
chuqui tsaꞌ pʌsbenti ti Dios.

2  Ubinla jini tꞌan winicob xꞌixicob ti pejtelel tejclum tac ti 
pañimil. Wʌꞌan lac Yum ti chꞌujul bʌ Templo i chaꞌan. Woli 
ti tꞌan ti laꞌ contra. 3  Awilan, lac Yum woliꞌ poj cʌy i yajñib ti 
panchan chaꞌan miꞌ tilel ti xʌmbal ñumel ti chan tac bʌ wits 
an tac bʌ ti pañimil. 4 Miꞌ caj ti ulmʌl jini wits tac cheꞌ bajcheꞌ 
miꞌ yulmʌl taꞌchʌb ti cꞌajc. Miꞌ caj ti ejmel jubel wits cꞌʌlʌl ti 
joctʌl cheꞌ bajcheꞌ jaꞌ tiꞌ tsꞌejtʌlel wits.

5 Mi caj i yujtel pejtelel iliyi chaꞌan tiꞌ caj i mul Jacob yicꞌot 
i mul Israel. ¿Chuqui i mul Jacob? Tsiꞌ chꞌujutesa diosteꞌ tac 
yaꞌ ti Samaria. ¿Chuqui i mul Judá? Tsiꞌ chaꞌle chꞌujutesa yaꞌ 
tiꞌ chañelal wits tac ti Jerusalén. 6 Jini chaꞌan mi caj c jisan 
Samaria cheꞌ bajcheꞌ miꞌ jejmel tsꞌajc chaꞌan yujquel lum. Mi 
caj i sujtel i lumal ti jamil baꞌ mi caj i pʌcꞌob tsꞌusubil. Mi caj 
i laj bujchel i yoyel i yototob. Mi caj c choc jubel jini xajlel yaꞌ 
ti joctʌl. Jochol mi caj i cʌytʌl jini lum. 7 Mi caj i bicꞌti tojpꞌel 
pejtelel i diosob melbil bʌ ti cꞌʌbʌl. Mi caj i laj pulel jini wen 
chꞌʌlbil bʌ templo tac baꞌ tsiꞌ chaꞌleyob tsꞌiꞌlel. Waꞌchocobilob 
yicꞌot i tojol i yixicob. Quisintic jax tsiꞌ chaꞌleyob chꞌujutesaya, 
cheꞌen lac Yum.

8  Jini chaꞌan cabʌl mi caj c chaꞌlen uqꞌuel yicꞌot tsic pusicꞌal. 
Mi caj cubin quisin cheꞌ bajcheꞌ winic mach bʌ anic i wex 

chaꞌan tiꞌ caj lac mul. Cꞌam mij caj ti uqꞌuel cheꞌ bajcheꞌ 
mateꞌel tsꞌiꞌ yicꞌot xcuj. 9 Come junyajlel sajtem c piꞌʌlob. 
Waꞌalix lac Yum tiꞌ tiꞌ tac Jerusalén baꞌ woliꞌ yujtel meloñel. 
Mi caj i yʌqꞌueñob i toj i mul. 10 Mi caj i yubiñob wocol jini 
añoꞌ bʌ ti Gat. Laꞌ i chaꞌleñob uqꞌuel jini añoꞌ bʌ ti Baca. Mi 
caj i ñolqꞌuiñob i bʌ ti tsꞌubejn yaꞌ ti Betleafra chaꞌan quisin. 
11 Ixix majlelob ti majtan eꞌtel jini añoꞌ bʌ ti Safir, pitsꞌilobix. 
Cabʌl woliyob ti quisin. Jini añoꞌ bʌ ti Zaanán miꞌ mujcuñob i 
bʌ chaꞌan bʌqꞌuen. Maꞌanix tsiquil baqui buchul tac i yototob 
jini chumuloꞌ bʌ ti Betesel. 12  Woliꞌ chaꞌleñob tsic pusicꞌal jini 
chumuloꞌ bʌ ti Marot cheꞌ woliꞌ lon pijtañob i coltʌntel, come 
tsaꞌix cꞌoti ñuc bʌ wocol cꞌʌlʌl tiꞌ tiꞌ Jerusalén, chocbil tilel i 
chaꞌan lac Yum.

13  Winicob chumulet bʌ la ti Laquis, yom mi laꞌ putsꞌel ti 
caballo tac yujil bʌ ajñel, come jatetla ñaxan tsaꞌ laꞌ ñopbe i 
diosob jini israelob. Wiꞌilix tsaꞌ laꞌ pʌsbeyob a piꞌʌlob ti Judá. 
Temel tsaꞌ laꞌ chꞌujutesa jini diosteꞌ tac. 14 Maꞌanic i coltʌntel jini 
añoꞌ bʌ ti Moreset Gat. Mi caj i loqꞌuelob majlel. Jini añoꞌ bʌ ti 
Aczib tsiꞌ lon aqꞌueyob i tꞌan i reyob Israel chaꞌan miꞌ coltañob. 
Tsaꞌ jach i lotiyob. 15 Joñon mi caj c pʌy tilel ti Maresa jini muꞌ 
bʌ caj i chilbeñob i tejclum. Mi caj i cꞌʌlʌl cꞌotelob ti Adulam, 
wen i tꞌojol bʌ tejclum tiꞌ wut israelob. 16 Yom mi laꞌ chaꞌlen 
uqꞌuel jatetla muꞌ bʌ laꞌ cꞌuxbin laꞌ walobilob tsaꞌ bʌ laꞌ meqꞌue, 
come mi caj laꞌ chilbentel. Maꞌanix mi caj laꞌ chʌn qꞌuelob. 
Tsaꞌix pʌjyiyob majlel ti toꞌol eꞌtel ti ñajt tac bʌ pañimil. Jujchin 
laꞌ jol chaꞌan i chꞌijiyemlel laꞌ pusicꞌal.

Obolob i bʌ muꞌ bʌ i lon ticꞌlañob pꞌumpꞌuñoꞌ bʌ

2  Obolob i bʌ jini winicob muꞌ bʌ i pensariñob jontolil 
ti acꞌʌlel cheꞌ cañal i wut tiꞌ wʌyib. Cheꞌ bʌ tsaꞌix sʌcꞌa 

pañimil, miꞌ melob chuqui tsiꞌ ñaꞌtayob, cheꞌ añʌch i pꞌʌtʌlel. 
2  Cheꞌ miꞌ mulañob lum, miꞌ chaꞌleñob lot yicꞌot ticꞌlaya 
chaꞌan miꞌ chilbeñob i lum i piꞌʌlob yicꞌot pejtelel chuqui an 
i chaꞌañob. 3  Jini chaꞌan lac Yum woliꞌ yʌl: Awilan an chuqui 
wolic pensarin tiꞌ contra ili xchumtʌlob tiꞌ caj i mul. Mach 
mejlic laꞌ lʌtꞌ jini wocol muꞌ bʌ caj i tajetla. Maꞌanic mi caj 
laꞌ chʌn chañꞌesan laꞌ bʌ cheꞌ miꞌ yujtel ili wocol. 4 Ti jim 
bʌ ora mi caj i wajleñetla laꞌ contrajob. Mi caj i tseꞌtañetla 
cheꞌ chꞌijiyem mi laꞌ chaꞌlen uqꞌuel. Mi caj laꞌ wʌl: “Junyajlel 

jisʌbilonixla. Isujm lac Yum tsaꞌix i laj chilbeyonla lac lum. Tsiꞌ 
chaꞌ tꞌoxbeyob yañoꞌ bʌ. Tsaꞌix i chocoyonla majlel ti ñajtʌl”. 
Cheꞌʌch mi caj laꞌ wucꞌtan laꞌ bʌ, cheꞌen lac Yum. 5 Jini chaꞌan 
maꞌanix miꞌ cʌytʌl mi juntiquilic muꞌ bʌ mejlel i yotsʌbeñet i 
mojonlel laꞌ lum. Jini winicob i chaꞌañoꞌ bʌ lac Yum mi caj i 
pʌjyelob majlel tiꞌ wenta yambʌ yumʌlob.

6 C piꞌʌlob miꞌ ticꞌoñob ti tꞌan: Mach yomic maꞌ chaꞌlen tꞌan 
cheꞌ bajcheꞌ jini. Leco mi cubin lojon. Mach talic wocol ti lac 
tojlel. Maꞌanic mi caj cubin lojon quisin, cheꞌob. 7 I yalobiletla 
Jacob. ¿Yom ba mi laꞌ ticꞌben i yEspíritu lac Yum? ¿Yom ba miꞌ 
pejcañetla ti tsʌts bʌ tꞌan? Mach yomic. An cabʌl i cꞌʌjñibal 
c tꞌan tiꞌ tojlel jini muꞌ bʌ i jacꞌob i tojꞌesʌntel. 8  Pero cꞌʌlʌl 
wʌle jini c chaꞌañoꞌ bʌ miꞌ contrajiñoñob. Mi laꞌ chilbeñob 
i bujc laꞌ piꞌʌlob ti chumtʌl muꞌ bʌ i wen pejcañetla yicꞌot 
jini xñumelob mach bʌ yujilobic leto. 9 Tsaꞌix laꞌ chilbeyob 
i yototob jini mebaꞌ xꞌixicob. Tsaꞌix laꞌ ticꞌlayob i yalobilob. 
Tsaꞌix laꞌ chilbeyob i wenlel tilem bʌ ti Dios. 10 Tejchenla, 
loqꞌuenla, come maꞌanix laꞌ chumlib ilayi chaꞌan cabʌl tsaꞌix laꞌ 
chaꞌle jontolil. Mi caj laꞌ chojquel loqꞌuel ti jini lum. 11 Mi tsaꞌ 
cajiꞌ yʌl juntiquil winic: “Subtꞌañon, mi caj c tsictesʌbeñetla 
chaꞌan utsꞌat mi lac chaꞌlen yʌcꞌajel yicꞌot vino yicꞌot lembal”. 
Mi cheꞌʌch tsiꞌ chaꞌle lot, tijicña tsaꞌ laꞌ jacꞌbe i tꞌan ti jumpꞌejl 
laꞌ pusicꞌal.

12  Isujm mic subeñetla, tal i yorajlel mi caj c muchqꞌuin i 
colojbal israelob. Mi caj c muchqꞌuiñetla tilel cheꞌ bajcheꞌ 
tiñʌmeꞌ. Cheꞌ muchꞌuletla ti jumpꞌejl corral tiꞌ wenta jumpꞌejl 
a yum, tijicña mi caj laꞌ wubin. 13  Ñaxan mi caj i majlel 
tiꞌ tojel laꞌ wut jini muꞌ bʌ caj i pʌt majlel jini bij. Mi caj i 
pʌyetla loqꞌuel tiꞌ wenta yambʌ yumʌlob. Mi caj i jambeñetla 
i tiꞌ tsꞌajc baꞌ ñupꞌuletla chaꞌan mi laꞌ sujtel ti laꞌ lumal. Laꞌ 
rey mi caj i majlel tiꞌ tojel laꞌ wut. Jiñʌch laꞌ Yum. Mi caj i 
tojꞌesañetla majlel ti laꞌ bijlel.

I mul jini yumʌlob ti Israel

3  Ñichꞌtanla, yumʌlet bʌ la tiꞌ tojlel israelob. An ti laꞌ wenta 
chaꞌan mi laꞌ ñaꞌtan chuqui tac toj. 2  Pero jatetla mi laꞌ 

tsꞌaꞌlen chuqui toj. Mi laꞌ cꞌuxbin chuqui tac jontol. Pꞌumpꞌun 
mi laꞌ ticꞌlan winicob. Mi laꞌ chilbeñob pejtel i chubʌꞌan cꞌʌlʌl 
mi laꞌ tsꞌulbeñob i pʌchʌlel yicꞌot i bʌcꞌtal yilal. 3 Mi laꞌ jisan c 

piꞌʌlob. Mi laꞌ lowbeñob i pʌchʌlel ti asiyal. Mi laꞌ cꞌʌsbeñob i 
bʌquel. Mi laꞌ bicꞌti tsepob yilal cheꞌ bajcheꞌ weꞌelʌl muꞌ bʌ laꞌ 
wotsan ti pꞌejt. 4 Anquese cabʌl laꞌ mul, mi laꞌ cꞌajtiben lac Yum 
laꞌ coltʌntel cheꞌ tiꞌ yorajlel wocol. Pero maꞌanix mi caj i chʌn 
jacꞌbeñetla. Mi caj i mʌy i wut ti laꞌ tojlel chaꞌan jontol laꞌ melbal.

5 Lac Yum i contrajʌch jini xꞌaltꞌañob muꞌ bʌ i socbeñob i 
pensar winicob. Jini xꞌaltꞌañob miꞌ pejcañob ti uts bʌ tꞌan 
jini winicob muꞌ bʌ i yʌqꞌueñob i bʌl i ñʌcꞌ: “Yom mi laꞌ 
wʌqꞌuentel laꞌ wenlel. Ñʌjchꞌenla”, cheꞌob. Pero miꞌ pꞌajob 
jini winic mach bʌ anic miꞌ yʌqꞌueñob. 6 Jini chaꞌan lac Yum 
maꞌanic mi caj i jacꞌbeñob cheꞌ miꞌ cꞌajtibeñob ti wocol tꞌan. 
Maꞌanic mi caj i tojꞌesañob. Maꞌanic mi caj i yʌqꞌueñob i 
qꞌuel jini mach bʌ tsiquilic tiꞌ wut winicob. Maꞌanic mi caj i 
pejcañob. Mi caj i chaꞌleñob xʌmbal ti icꞌchꞌipan bʌ pañimil 
ti qꞌuiñil yicꞌot ti acꞌʌlel. 7 Cheꞌ jini miꞌ cajelob ti quisin jini 
payxo bʌ xꞌaltꞌañob, come mach tilemic ti Dios i tꞌan. Mi caj i 
ñʌjchꞌelob, come maꞌanic woliꞌ pejcañob Dios.

8  Pero joñon butꞌulon tiꞌ pꞌʌtʌlel i Chꞌujlel lac Yum chaꞌan 
mic tsictesʌbeñob i mul jini israelob. Dios mi caj i yʌqꞌueñob i 
toj i mul.

9 Ñichꞌtanla cheꞌ jini, yumʌlet bʌ la ti Israel. Mi laꞌ tsꞌaꞌlen 
chuqui tac toj. Mi laꞌ soc jini wen tac bʌ. 10 Mi laꞌ becꞌben 
i chꞌichꞌel jini mach bʌ anic i mul chaꞌan mi laꞌ ñuqꞌuesan 
laꞌ bʌ. 11 Mi laꞌ tempan laꞌ chubʌꞌan yaꞌ ti Jerusalén tiꞌ caj laꞌ 
xujchꞌ. Jini am bʌ i yeꞌtel miꞌ toꞌol ñusan jontolil cheꞌ on miꞌ 
yʌqꞌuentel taqꞌuin. Jini motomajob yicꞌot jini xꞌaltꞌañob miꞌ 
chaꞌleñob cʌntesa chaꞌan jach i mulʌntel taqꞌuin. Pero miꞌ lon 
alob: “Añonla tiꞌ wenta lac Yum. Mach talic wocol ti lac tojlel”, 
lon cheꞌob. 12  Jini chaꞌan tiꞌ caj laꞌ jontolil mi caj i bicꞌti jejmel 
Sion cheꞌ bajcheꞌ miꞌ tojpꞌel lum. Pucujemel mi caj i cʌytʌl 
Jerusalén cheꞌ bajcheꞌ jejmen bʌ otot. Mi caj i sujtel ti mateꞌel 
jini wits baꞌ waꞌchocobil Templo.

I yumʌntel lac Yum 
(Is. 2. 1-4)

4  Ti jini cojix bʌ qꞌuin tac mi caj i chaꞌ qꞌuejlel ti ñuc jini 
wits Sion baꞌan i yotot lac Yum. Ñumen ñuc cheꞌ bajcheꞌ 

yan tac bʌ wits tiꞌ wut winicob. Yaꞌ talob ti xʌmbal jini 
chꞌoyoloꞌ bʌ ti pejtel pañimil. 2  Mi caj i yʌlob: Conla. Yom mi 

lac letsel majlel yaꞌ tiꞌ wits lac Yum, yaꞌ baꞌan i Templo i Dios 
Jacob. Jini mi caj i cʌntesañonla pejtel i bijlel chaꞌan mi lac 
chaꞌlen xʌmbal bajcheꞌ yom, cheꞌob. Come ti jim bʌ qꞌuin lac 
Yum mi caj i chaꞌlen yumʌl ti Sion. Yaꞌ ti Jerusalén mi caj i 
choc majlel i tꞌan chaꞌan miꞌ tojꞌesan winicob.

3 Lac Yum mi caj i mel winicob tilemoꞌ bʌ ti cabʌl lum. Mi 
caj i tojꞌesan cabʌl tejclumob añoꞌ bʌ i yumʌntel ti ñajt bʌ 
pañimil. Jini yumʌlob mi caj i sutqꞌuiñob i yespada ti azadón. 
Jini puñal am bʌ i cꞌʌjñibal ti guerra mi caj i sutqꞌuiñob ti 
tsepoꞌ trigo. Maꞌanix mi caj i chʌn chaꞌlen guerra jumpꞌejl 
tejclum tiꞌ contra yambʌ tejclum. Maꞌanix mi caj i chʌn 
ñopob guerra winicob. 4 Jujuntiquil mi caj i yajñel tiꞌ yotot tiꞌ 
ñʌchꞌtʌlel i pusicꞌal. Maꞌanic majch mi caj i bʌcꞌtesan, come 
cheꞌʌch tsiꞌ yʌcꞌʌ i tꞌan i Yum Panchan yicꞌot Pañimil.

5 Yan tac bʌ winicob xꞌixicob miꞌ chꞌujutesañob i diosob, 
pero mach joñonicla. La com xʌmbal tiꞌ bijlel lac Yum Dios ti 
pejtelel ora.

Jini israelob miꞌ coltʌntelob loqꞌuel tiꞌ wocol
6 Lac Yum woliꞌ yʌl: Ti jim bʌ qꞌuin mi caj c chaꞌ pʌy tilel 

jini mach bʌ weñobic i yoc yicꞌot jini tsaꞌ bʌ wejtsꞌiyob majlel 
yicꞌot jini woliyoꞌ bʌ ti tsic pusicꞌal chaꞌan tsac chocbeyob 
wocol. 7 Mi caj c chaꞌ pꞌʌtesan jini tsꞌaꞌlebiloꞌ bʌ. Mi caj i 
yochelob tic tejclum. Wen pꞌʌtʌl miꞌ majlel. Joñon mi caj 
cochel ti rey tiꞌ tojlelob. Mi caj c chaꞌlen yumʌl yaꞌ ti wits Sion. 
Mach jilic c yumʌntel ti pejtelel ora. 8  Jini wits Sion jiñʌch 
chan bʌ qꞌueloñib baꞌ miꞌ qꞌuejlel cʌlacꞌ. Jerusalén mi caj i chaꞌ 
aqꞌuentel i ñuclel yicꞌot i pꞌʌtʌlel cheꞌ bajcheꞌ ti oñiyi.

9 Pero wʌle anto i wocol. ¿Chucoch weꞌecñayob ti bʌqꞌuen 
jini yaꞌ bʌ chumulob? ¿Mach ba anic laꞌ rey? ¿Tsaꞌ ba majli 
jini cabʌl bʌ i ñaꞌtʌbal? Woliyetla ti wocol cheꞌ bajcheꞌ xꞌixic 
woli bʌ ti bajqꞌuel chaꞌan i yalobil. 10 Ñolqꞌuin laꞌ bʌ. Cuchula 
wocol añet bʌ la ti Sion. Come wersa mi caj laꞌ loqꞌuel ilayi 
chaꞌan mi laꞌ majlel ti chumtʌl ti mateꞌel jinto mi laꞌ cꞌotel 
ti Babilonia, pero lac Yum mi caj i coltañetla yaꞌ tiꞌ tojlel 
laꞌ contrajob. Mi caj i chaꞌ pʌyetla loqꞌuel tiꞌ cꞌʌbob. 11 Isujm 
tsaꞌix i tempayob i bʌ cabʌl tejclumob ti laꞌ contra. Miꞌ yʌlob: 

“Conla ti Sion chaꞌan mi lac junyajlel jisan cheꞌ bajcheꞌ yom 
lac pusicꞌal”, cheꞌob. 12  Pero mach yujilobic chuqui woliꞌ 

ñaꞌtan i mel lac Yum. Maꞌanic miꞌ chꞌʌmbeñob isujm mi 
woliꞌ muchꞌquiñob tilel cheꞌ bajcheꞌ trigo muꞌ bʌ caj i jajtsꞌel. 
13 Chꞌojyen añet bʌ la ti Sion. Jeqꞌueyob cheꞌ bajcheꞌ tat wacax 
cheꞌ jontol. Mi caj cʌqꞌueñetla laꞌ xulub melbil bʌ ti tsucu 
taqꞌuin, yicꞌot jaꞌel i pacꞌarelel laꞌ woc melbil bʌ ti cꞌʌncꞌʌn 
taqꞌuin. Mi caj laꞌ jisan i yumʌntel cabʌl tejclum tac. Mi caj 
laꞌ tempan i chubʌꞌan chaꞌan mi laꞌ wʌqꞌuen lac Yum, i Yum 
pejtel pañimil.

I yumʌntel jini xcoltaya am bʌ ti Belén

5  Chajpan laꞌ bʌ chaꞌan guerra, come yaꞌ añob laꞌ contrajob 
tiꞌ pat tsꞌajc tiꞌ joytilel Jerusalén baꞌ ñupꞌuletla. Mi caj i 

jatsꞌbeñob i choj jini Yumʌl ti Israel. 2  Jatet Belén Efrata wen 
chꞌoꞌchꞌoquet tiꞌ tojlel pejtelel tejclum tac ti Judá, pero yaꞌ mi 
caj i qꞌuel pañimil jini Rey muꞌ bʌ caj i chaꞌlen yumʌl ti Israel, 
jini Rey cuxul bʌ cꞌʌlʌl ti oñiyi. 3  Jini chaꞌan Dios mi caj i yʌcꞌ 
jini winicob xꞌixicob i chaꞌañoꞌ bʌ tiꞌ wenta i contrajob jinto 
miꞌ chaꞌ ilañob pañimil jini israelob. Jini tsaꞌ bʌ pʌjyiyob 
majlel tiꞌ ñajt bʌ tejclum tac mi caj i chaꞌ pʌjyelob tilel chaꞌan 
miꞌ tem ajñelob tiꞌ lumal Israel.

4 Cheꞌ jini mi caj i yochel ti xcʌnta tiñʌmeꞌ muꞌ bʌ caj i 
cʌntañob tiꞌ cꞌabaꞌ i Yum Dios, ti cabʌl i pꞌʌtʌlel yicꞌot i 
ñuclel. Tijicña mi caj i yajñelob jini muꞌ bʌ i yumañob, come 
mi caj i qꞌuejlel ti ñuc ti pejtelel pañimil. 5 Jini xcʌntaya mi 
caj i yʌqꞌueñonla i tijicñʌyel lac pusicꞌal. Cheꞌ miꞌ tilelob ti 
lac lumal jini asiriajob chaꞌan miꞌ jemob lac tejclum, mi caj 
i waꞌchocon wuctiquil xcʌñañob chaꞌan miꞌ qꞌueloñob, yicꞌot 
waxʌctiquil ñucoꞌ bʌ i yeꞌtel chaꞌan miꞌ tojꞌesañoñob. 6 Mi caj i 
chaꞌleñob yumʌl ti Asiria tiꞌ pꞌʌtʌlel espada. Mi caj i botsꞌob i 
yespada cheꞌ miꞌ yochelob tiꞌ lumal Nimrod. Cheꞌ jini mi caj i 
coltañoñob cheꞌ miꞌ yochelob jini asiriajob ti lac lumal chaꞌan 
miꞌ contrajiñoñob.

7 Cheꞌ jini, jini israelob mi caj i cꞌuxbintelob ti pejtelel 
pañimil cheꞌ bajcheꞌ jini yeꞌeb yicꞌot jaꞌal muꞌ bʌ i choc tilel 
lac Yum cheꞌ i yorajlelix, anquese mach cꞌajtibilic lac chaꞌan. 
8  Ñuc mi caj i qꞌuejlel Israel tiꞌ tojlel yan tac bʌ tejclumob cheꞌ 
bajcheꞌ bajlum tiꞌ tojlel bʌteꞌel. Israel mi caj i cꞌuxob. Mi caj 
i tꞌuchtañob. Maꞌanic i pꞌʌtʌlel jini tejclum tac tiꞌ tojlel Israel. 
Cheꞌʌch añob bajcheꞌ tiñʌmeꞌ tiꞌ tojlel bajlum. 9 Israel, mi caj a 

yumʌntel chaꞌan a contrajob. Mi caj a laj jisan jini yomoꞌ bʌ i 
jisañet.

10 Ti jim bʌ ora, cheꞌen lac Yum, mi caj c jisan pejtel laꞌ 
weꞌtʌjib chaꞌan guerra. 11 Mi caj c laj jisan jini tsꞌajquibil bʌ 
tejclum tac ti laꞌ lumal, yaꞌ baꞌ mi laꞌ putsꞌel ti bʌqꞌuen chaꞌan 
mi laꞌ coltan laꞌ bʌ. 12  Mi caj c jisan jini xwujtob. Maꞌanix 
mi caj i chʌn ajñelob ti laꞌ tojlel jini xchꞌʌcoñelob. 13  Mi caj c 
laj jisan pejtelel laꞌ diosteꞌ tac yicꞌot i yoyel. Maꞌanix mi caj 
laꞌ chʌn chꞌujutesan i melbal laꞌ cꞌʌb. 14 Mi caj c wersa choc 
loqꞌuel ti laꞌ tojlel jini dios Asera yicꞌot i templo tac. Pucujemel 
mi caj i cʌytʌl pejtel laꞌ tejclum. 15 Ti cabʌl c michꞌlel mi caj 
cʌqꞌueñob i toj i mul pejtel winicob xꞌixicob muꞌ bʌ i ñusañob 
c tꞌan, cheꞌen lac Yum.

I michꞌlel lac Yum tiꞌ contra Israel

6  Ubinla chuqui woliꞌ yʌl lac Yum: Tejchenla chaꞌan mi 
laꞌ tsictesan mi an c mul. Laꞌ i yubin laꞌ tꞌan jini wits 

tac. 2  Ubinla, wits tac, chuqui woliꞌ yʌl lac Yum tiꞌ contra 
jini israelob, come añob i mul. Wersa mi caj i melob i bʌ 
yicꞌot. 3 Woliꞌ yʌl: Obol laꞌ bʌ c winicob xꞌixicob. ¿Chuqui tsac 
melbeyet? ¿Chucoch tsaꞌ laꞌ cʌyʌyon? Tsictesʌbeñon. ¿Chucoch 
tsaꞌ cꞌojyi laꞌ jacꞌbeñon? 4 Joñon tsac pʌyʌyet loqꞌuel tiꞌ lumal 
Egipto, yaꞌ baꞌ tsaꞌ laꞌ chaꞌle majtan eꞌtel. Joñon tsaj coltayetla. 
Tsac chocbeyetla tilel Moisés yicꞌot Aarón, yicꞌot Miriam i 
yijtiꞌan. Tsiꞌ pʌyʌyetla majlel. 5 C winicob, ñaꞌtanla chuqui 
tsiꞌ yʌlʌ ti laꞌ contra jini Balac i rey Moab. Ñaꞌtanla bajcheꞌ 
tsiꞌ jacꞌʌ jini Balaam i yalobil Beor. Ñaꞌtanla chuqui tsaꞌ ujti 
tiꞌ bijlel Gilgal cheꞌ bʌ tsaꞌ loqꞌuiyob ti Sitim. Tsac pʌsbeyetla 
i yutslel c pusicꞌal chaꞌan mi laꞌ wen cʌñon come laꞌ Yumon, 
cheꞌen.

Jini muꞌ bʌ i cꞌajtin lac Yum
6 ¿Chuqui yom mic chꞌʌmben tilel lac Yum cheꞌ talon c 

ñucchocon c bʌ tiꞌ tojlel jini cꞌax ñuc bʌ Dios? ¿Yom ba mic 
chꞌʌmben tilel alʌ tat wacax an jax to bʌ jumpꞌejl i jabilel 
chaꞌan mi cʌqꞌuen tsʌnsʌbil bʌ i majtan? 7 ¿Tijicña ba i pusicꞌal 
lac Yum cheꞌ cabʌl mi cʌqꞌuen tat tiñʌmeꞌ yicꞌot lujumpꞌejl 
mil pꞌisoñib butꞌul bʌ ti aceite? ¿Yom ba mi cʌqꞌuen jini yʌx 
alʌl, i pꞌolbal c bʌcꞌtal, chaꞌan miꞌ ñusʌbeñon c mul? 8  Tsaꞌix 

i pʌsbeyet chuqui utsꞌat tiꞌ wut. Jini jach woliꞌ cꞌajtibeñet. 
Mele chuqui tac toj. Pʌsʌ i yutslel a pusicꞌal yicꞌot cꞌuxbiya. 
Peqꞌuesan a bʌ tiꞌ tojlel a Dios.

9 Lac Yum woli ti tꞌan ti pejtelel Jerusalén. Jini winic am bʌ 
i ñaꞌtʌbal, laꞌ i ñʌchꞌtʌben i tꞌan. Talob laꞌ contrajob muꞌ bʌ 
caj i jisañetla. Lac Yum woliꞌ chocob tilel. 10 Come cabʌl laꞌ 
jontolil. Miꞌ pꞌojlel laꞌ chubʌꞌan chaꞌan laꞌ xujchꞌ. Mach tojic 
laꞌ balanza yicꞌot laꞌ pꞌisoñib. 11 ¿Yom ba mic toꞌol ñusʌbeñob 
i mul jini xchoñoñelob muꞌ bʌ i lotiñob i piꞌʌlob yicꞌot 
jechojc bʌ balanza? 12  Butꞌulob i yotot jini wen chumuloꞌ bʌ 
yicꞌot chubʌꞌañʌl tsaꞌ bʌ i tajayob ti leto yicꞌot ti lotiya. Wen 
ñʌmʌlob ti lot.

13 Jini chaꞌan mi caj cʌqꞌueñetla ñuc bʌ wocol chaꞌan mi 
laꞌ toj laꞌ mul. 14 Mi caj laꞌ cꞌux i bʌl laꞌ ñʌcꞌ, pero chʌn an 
laꞌ wiꞌñal cheꞌ miꞌ yujtel laꞌ cꞌux. Maꞌanic mi caj laꞌ ñajꞌan. 
Anquese mi laꞌ chaꞌlen ganar, maꞌanic miꞌ jastiyel laꞌ cꞌʌn. Mi 
an i colojbal taqꞌuin, mi caj cʌqꞌueñob laꞌ contrajob. 15 Mi caj 
laꞌ chaꞌlen pacꞌ, pero maꞌanic mi caj laꞌ cꞌaj. Mi caj laꞌ lon 
juchꞌben i wut olivoteꞌ. Mach jasʌlic i yaceite chaꞌan mi laꞌ bon 
laꞌ bʌ. Mi caj laꞌ lon yʌtsꞌ tsꞌusub. Maꞌanic mi caj laꞌ japben 
i yaꞌlel. 16  Tsaꞌix laꞌ jacꞌbe i mandar Omri. Tsaꞌix laꞌ mele 
jontolil cheꞌ bajcheꞌ Acab. Jini chaꞌan mi caj c jisañetla. Mi caj 
cʌqꞌuetla ti tseꞌtʌntel. Mi caj laꞌ wajlentel chaꞌan winicob ti 
pejtelel pañimil.

I sajtemal Israel

7  1-2  Obol jax c bʌ, come lajalon bajcheꞌ jini teꞌ cheꞌ ujtemix 
i tucꞌbentel i wut. Lajalon bajcheꞌ jini muꞌ bʌ i chʌcʌ 

sʌclan tsꞌusub yicꞌot higo cheꞌ tsaꞌix ñumi i yorajlel. Maꞌanix 
miꞌ cʌytʌl mi tsꞌitaꞌic chaꞌan mij cꞌux, anquese cabʌl c woꞌlel. 
Cheꞌ jaꞌel tsaꞌix luꞌ jiliyob ti pañimil jini winicob tojoꞌ bʌ i 
pusicꞌal. Maꞌanix mi juntiquilic ila ti pañimil. Ti pejtelelob miꞌ 
chaꞌleñob tsʌnsa. Miꞌ chijtañob i piꞌʌlob cheꞌ bajcheꞌ xchijtaya 
meꞌ.

3  Wen bʌxob ti jontolil. Wen ñʌmʌlob ti mulil. Jini 
xmeloñelob yicꞌot añoꞌ bʌ i yeꞌtel miꞌ wersa cꞌajtiñob taqꞌuin 
ñumen bajcheꞌ yom. Jini wen chumuloꞌ bʌ on miꞌ yʌqꞌueñob 
taqꞌuin chaꞌan miꞌ tajob i coltʌntel ti jontolil. Cheꞌ jini miꞌ tem 
socob meloñel. 4 Jini utsꞌat bʌ tiꞌ wut i piꞌʌlob lajal i jontolil. 

Lajalʌch bajcheꞌ juntsꞌijt chꞌix o mi juntejc chꞌixteꞌ cabʌl bʌ 
i cꞌʌb. Mach jalix tal i yorajlel cheꞌ mi caj a toj a mul cheꞌ 
bajcheꞌ tsaꞌ subentiyet. Mux i toj sajtel a pusicꞌal. 5 Mach yomic 
ñuc ti a pusicꞌal jini amigo a chaꞌan yicꞌot a piꞌʌlob, yicꞌot a 
wijñam am bʌ ti a wotot. 6  Come jini alob mi caj i tsꞌaꞌlen i tat, 
jini xchꞌoc mi caj i yʌꞌlen i ñaꞌ. Jini cꞌajtibil bʌ xchꞌoc mi caj i 
pꞌaj i yʌꞌlib. Yaꞌ jach tiꞌ tojlel i piꞌʌlob mi caj i taj i contrajintel 
i yum otot. 7 Pero joñon mi caj c chʌn qꞌuel ti ñuc lac Yum. Mi 
caj c chʌn pijtan j coltʌntel ti Dios, come mi caj i yubin c tꞌan.

Lac Yum miꞌ yʌqꞌueñonla laj coltʌntel
8  Jatet muꞌ bʌ a contrajiñon, mach a lon tijicñesan a pusicꞌal. 

Come anquese tsac poj ubi wocol, mi caj c chaꞌ taj c wenlel. 
Anquese añon ti acꞌʌlel yilal, lac Yum mi caj i chaꞌ pʌsbeñon 
i sʌclel. 9 Mi caj j cuch cheꞌ miꞌ juꞌsʌbeñon c pusicꞌal lac Yum, 
come tsac chaꞌle mulil tiꞌ contra lac Yum. Mi caj i coltañon 
loqꞌuel tiꞌ wenta j contrajob. Mi caj i yʌqꞌueñob i toj i mul 
chaꞌan tsiꞌ ticꞌlayoñob. Mi caj i locꞌsañon baꞌ iꞌicꞌ pañimil 
chaꞌan mi cajñel tiꞌ sʌclel pañimil. Mi caj i pʌsbeñon i yutslel. 
10 Cheꞌ miꞌ qꞌuelon j contra, mi caj i yubin quisin chaꞌan tsiꞌ 
wajleyon. Tsiꞌ subeyon: ¿Bacꞌan tsiquil a Yum Dios? cheꞌen. Mi 
caj j qꞌuel cheꞌ pꞌumpꞌun miꞌ tꞌuchtʌntel cheꞌ bajcheꞌ ocꞌol ti bij.

11 Tal i yorajlel mi caj i chaꞌ waꞌchocontel i tsꞌajquil Jerusalén, 
pero mach yaꞌic baꞌ jaxʌl ti ñaxan. Mi caj i yutsi ñucꞌan jini 
tejclum. 12  Ti jim bʌ qꞌuin mi caj i tilelob jini añoꞌ bʌ ti Asiria 
yicꞌot ti Egipto yicꞌot ti junwejl jini ñoj jaꞌ Eufrates, yicꞌot ti 
junwejl jini ñajb tac, yicꞌot ti wits tac. 13  Pero ñaxan mi caj i laj 
jisʌntel i lumal Israel chaꞌan tiꞌ caj i jontolil.

Lac Yum tsiꞌ chaꞌ pꞌunta israelob
14 Laꞌ c Yum. Cʌntan jini winicob xꞌixicob a chaꞌañoꞌ bʌ, 

come jiñobʌch a wʌlacꞌ. Yom tijicña miꞌ yajñelob ti potrero tac 
yaꞌ ti Basán yicꞌot ti Galaad cheꞌ bajcheꞌ ti yambʌ ora. 15 Lac 
Yum tsiꞌ jacꞌʌ: Mi caj c chaꞌ pʌsbeñetla ñuc tac bʌ c melbal 
cheꞌ bajcheꞌ tsac pʌsbeyob laꞌ tatob cheꞌ bʌ tsac locꞌsayob ti 
majtan eꞌtel yaꞌ ti Egipto. 16  Ti pejtelel pañimil mi caj i qꞌuelob 
c pꞌʌtʌlel. Miꞌ cajelob ti quisin, come tsiꞌ lon qꞌueleyob i bʌ ti 
chꞌejl. Mi caj i mʌcob i yej. Mʌcʌl i chiquin chaꞌan bʌqꞌuen, 
cheꞌen. 17 Mi caj i peqꞌuesʌntelob cheꞌ bajcheꞌ lucum jexecña 

MIQUEAS 7

El Antiguo Testament en el ch'ol de Tumbalá  ©Liga Bíblica Internacional, 2011 



1631

bʌ miꞌ majlel ti lum. Mi caj i loqꞌuelob yaꞌ baꞌ muculob cheꞌ 
bajcheꞌ motsoꞌ. Tsiltsilñayob ti bʌqꞌuen mi caj i tilelob tiꞌ tojlel 
lac Yum. Mi caj i bʌcꞌñañob ti pejtelel i pusicꞌal.

18  ¿Am ba yambʌ Dios lajal bajcheꞌ jatet? Jatet jach maꞌ 
ñusan mulil. Maꞌ wʌcꞌ ti ñajʌyel ti a pusicꞌal i jontolil a 
winicob tsaꞌ bʌ colobʌjiyob. Come mach michꞌetic ti pejtelel 
ora, Dios. Tijicña a pusicꞌal cheꞌ maꞌ pʌsbeñon lojon a cꞌuxbiya. 
19 Mi caj a chaꞌ pꞌuntañon lojon. Mi caj a mucbeñon lojon c 
mul. Ñajt mi caj a luꞌ choc ochel c mul lojon tiꞌ yebal colem 
ñajb. 20 Mi caj a wʌqꞌueñon lojon i yutslel a tꞌan cheꞌ bajcheꞌ 
tsaꞌ sube Jacob ti wajali. Mi caj a cꞌuxbiñon lojon cheꞌ bajcheꞌ 
tsaꞌ sube Abraham yicꞌot yambʌ c ñojteꞌel lojon. 

I michꞌajel Dios

1  Chꞌoyol Nahum ti Elcos. Jiñʌch tsaꞌ pʌsbenti Nahum ti 
Dios. Dios tsiꞌ pʌsbe jini wocol muꞌ bʌ caj i chocbentelob 

tilel ti Nínive tiꞌ lumal Asiria. 2  Lac Yum Dios miꞌ michꞌan 
cheꞌ miꞌ yʌñob i pusicꞌal i chaꞌañoꞌ bʌ. Miꞌ qꞌuextʌbeñob i mul, 
cabʌl i michꞌlel. Miꞌ qꞌuextʌbeñob i mul i contrajob. Maꞌanic 
miꞌ cʌy i michꞌleñob. 3  Jal miꞌ tejchel i michꞌajel lac Yum. 
Cabʌl i pꞌʌtʌlel. Maꞌanic miꞌ toꞌol qꞌuel ti toj jini am bʌ i mul. 
Lac Yum miꞌ pʌs i pꞌʌtʌlel ti sutujt icꞌ yicꞌot ti pꞌʌtʌl bʌ icꞌ. Lac 
Yum miꞌ pʌs i pꞌʌtʌlel ti tocal. 4 Cheꞌ miꞌ ticꞌ jini colem ñajb miꞌ 
tiquin. Jini colem jaꞌ tac miꞌ sujtel ti tiquin paꞌ. Miꞌ luꞌ tiquin 
jamil tiꞌ joctʌlel jini wits Basán yicꞌot jini wits Carmelo. Miꞌ 
jilel i yʌxel teꞌel am bʌ ti Líbano. 5 Miꞌ ñijcʌyel wits tiꞌ tojlel 
lac Yum. Miꞌ jejmel jini bujtʌl tac. Miꞌ yujquel lum tiꞌ tojlel. 
Miꞌ jilelob winicob xꞌixicob ti pejtelel pañimil.

6 Maꞌanic majqui miꞌ mejlel ti waꞌtʌl tiꞌ tojlel i michꞌlel lac 
Yum. Maꞌanic majqui mi mejlel i cuchben i michꞌlel. Come 
ticʌw cheꞌ bajcheꞌ cꞌajc. Miꞌ bicꞌti tojpꞌejl xajlel chaꞌan tiꞌ 
michꞌlel. 7 Pero wen uts lac Yum tiꞌ tojlel i cʌñʌyoꞌ bʌ muꞌ bʌ i 
pijtañob. Wen xucꞌul miꞌ coltañob tiꞌ yorajlel wocol. Miꞌ wen 
cʌn pejtel muꞌ bʌ i yʌcꞌob i bʌ tiꞌ wenta. 8  Pero mi caj i laj jisan 
i contrajob cheꞌ bajcheꞌ ti butꞌ jaꞌlel. Mi caj i yajñesañob majlel 
cꞌʌlʌl ti icꞌchꞌipan bʌ pañimil.

9 Chuqui tac jach mi laꞌ ñaꞌtan laꞌ mel tiꞌ contra lac Yum mux 
i toꞌol jilel. Lac Yum mi caj i mʌctan. Mi caj i jisan i contrajob. 
Jasʌl junñumel miꞌ qꞌuextʌbeñob i mul i contrajob. 10 Mi caj i 

chocob ti cꞌajc cheꞌ bajcheꞌ tiquin chꞌix. Mi caj i pulelob cheꞌ 
bajcheꞌ tiquin bʌ jam.

Mi caj i jisʌntel Nínive
11 Juntiquil yumʌl ti laꞌ tojlel tsiꞌ ñaꞌta i mel jontolil tiꞌ contra 

lac Yum. Tsiꞌ xiqꞌui i piꞌʌlob ti jontolil. ¿Mach ba yujilobic 
bʌqꞌuen? 12  Lac Yum tsiꞌ yʌlʌ: Anquese pꞌʌtʌlob, anquese 
cabʌlob, mi caj i junyajlel jisʌntelob. Mi caj i sʌc jilelob. Tsaꞌix 
cʌcꞌʌyetla ti wocol israelob, pero jasʌlix. 13  Mi caj c jisʌben i 
pꞌʌtʌlel Nínive cheꞌ bajcheꞌ teꞌ chaꞌan maꞌ colel tiꞌ cꞌʌb. Mi caj 
c tsꞌocbeñet jini cadena muꞌ bʌ i cʌchet, cheꞌen. 14 Lac Yum 
tsiꞌ sube i rey Asiria: Maꞌanix mi caj i ñaꞌtʌntel a cꞌabaꞌ, come 
a pꞌolbal maꞌanic mi caj i chꞌʌmbeñet a weꞌtel. Mi caj c choc 
loqꞌuel tiꞌ yotlel a diosteꞌ tac jini diosob melbil bʌ ti teꞌ yicꞌot 
ti tsucul taqꞌuin. Mi caj c muquet come tuwet chaꞌan a jontolil, 
cheꞌen.

15 Awilanix tilel ti wits tac jini muꞌ bʌ i chaꞌleñob subtꞌan. 
Talob ti ajñel chaꞌan miꞌ subob jini tijicña bʌ tꞌan chaꞌan tsaꞌix 
lajmi guerra. Jini chaꞌan, chaꞌlenla qꞌuiñijel añet bʌ la ti Judá. 
Tsꞌʌctesan laꞌ tꞌan tsaꞌ bʌ laꞌ subu tiꞌ tojlel Dios. Come maꞌanix 
mi caj i chaꞌ ñumelob ti jisaya laꞌ contrajob. Jini jontoloꞌ bʌ mi 
caj i junyajlel jisʌntelob. Suben laꞌ Yum wocolix i yʌlʌ.

Tsaꞌ jisʌnti Nínive

2  Wen cʌntanla i tsꞌajquil Nínive. Tsaꞌix tili i contrajiñetla 
jini yujiloꞌ bʌ jisaya. Wen qꞌuelela jini bij. Chajpanla 

laꞌ bʌ, wen pꞌʌtesan laꞌ bʌ. 2  Come lac Yum mi caj i coltan 
Judá yicꞌot Israel. Mi caj i chaꞌ acꞌ ti colel, anquese jisʌbilix i 
chubʌꞌan chaꞌan Asiria.

3  Chʌchʌc i mʌctijib tac jini soldadojob. Chʌchʌc i pislel jini 
pꞌʌtʌl bʌ winicob, laꞌ contrajob. Cheꞌʌch yilal i carreta tac 
bajcheꞌ i cꞌʌcꞌal qꞌuin, cheꞌ bajcheꞌ i nich cꞌajc lemlemña woliꞌ 
pulel. Tujcꞌʌbil i carreta tac ti caballo. Wen chꞌejlob ti xʌmbal 
jini caballo. 4 Pꞌis woli ti ajñel jini carreta tac ti calle. Ora 
jach miꞌ ñumel. Miꞌ tilel miꞌ majlel. Lajalʌch yilal bajcheꞌ teꞌ 
woli bʌ ti lejmel. Miꞌ ñumel tac cheꞌ bajcheꞌ chajc. 5 Jini rey 
miꞌ pʌy tilel añoꞌ bʌ i yeꞌtel ti guerra. Tʌclaw miꞌ majlelob ti 
ajñel baꞌan i tsꞌajquil tejclum chaꞌan miꞌ coltañob i bʌ. 6 Pero 
lolom jach. Tsaꞌix jajmi i tiꞌ tac jini colem jaꞌ muꞌ bʌ i mʌctan 

jaꞌ ame ochic ti tejclum. Wolix ti jejmel jini wen melbil bʌ otot 
i chaꞌan rey.

7 Woliꞌ pʌyob loqꞌuel i yixicꞌal rey, pitsꞌilix. Cʌchʌl woliꞌ 
pʌjyel majlel. Chꞌijiyemob jini criadajob. Woliꞌ yucꞌtañob. 
Cheꞌʌch yubil i yuqꞌuel bajcheꞌ i tꞌan xmucuy. Woliꞌ jatsꞌob i 
tajn chaꞌan i chꞌijiyemlel. 8  Lajalʌch Nínive bajcheꞌ arroyojil, 
ora bʌ miꞌ sajpꞌejl. Waꞌiꞌ, waꞌiꞌ, cheꞌob ti cꞌam bʌ tꞌan, pero 
mach i jacꞌʌyic i soldadojob. Miꞌ chʌn putsꞌelob majlel. 9 Woliꞌ 
xujchꞌibentel sʌsʌc taqꞌuin, come pamal an jini chubʌꞌañʌl. 
Cabʌlix jini letsem tac bʌ i tojol ti chajp ti chajp. Maꞌanic i 
pꞌisol. Woliꞌ laj chilbentel. 10 Jocholix jini tejclum. Laj jisʌbilix. 
Jejmenix jini otot tac. Cꞌuñob i pusicꞌal jini yaꞌ bʌ chumulob. 
Tsiltsilñayob i pix ti bʌqꞌuen. Cabʌl jax i chꞌijiyemlel, sʌcobix i 
wut chaꞌan bʌqꞌuen.

11 ¿Bacan Nínive wʌle? Jini colem tejclum tsiꞌ pʌsʌ i bʌ cheꞌ 
bajcheꞌ bajlum tiꞌ tojlel yan tac bʌ tejclum. Wen chꞌejl. Wen 
yujil leto. Maꞌanic majqui yujil bʌqꞌuen, mi xñoxob, mi jinic 
alobob. ¿Baqui woliꞌ mucob i bʌ wʌle? 12  Wajali pꞌʌtʌlet Nínive 
cheꞌ bajcheꞌ bajlum. Tsaꞌ jisa a contrajob chaꞌan maꞌ weꞌsan a 
walobilob yicꞌot a wijñamob. Cabʌl tsaꞌ tempa tilel chubʌꞌañʌl 
yicꞌot mozojob. Tsaꞌ bujtꞌi otot tac ti a xujchꞌ.

13  Pero i Yum Panchan yicꞌot Pañimil wolix i contrajiñet. 
Wolix i jisʌbeñet a weꞌtijib chaꞌan guerra. Yaꞌ waꞌal jach a 
carreta tac. Maꞌanix i yum. Chʌmeñobix jini chꞌiton winicob 
cꞌuxbibiloꞌ bʌ a chaꞌan. Maꞌanix mi caj a cʌch tilel winicob 
chaꞌan maꞌ wotsañob ti toꞌol eꞌtel. Maꞌanix mi caj a chaꞌlen 
yumʌl ti pañimil.

3  Obol a bʌ Nínive, pʌjqꞌuemet tiꞌ chꞌichꞌel winicob. A 
wujil tsʌnsa. A wujil lotiya. A wujil xujchꞌ. Ñʌmʌlet 

ti jontolil. 2  Ubin i tꞌan asiyal cheꞌ woliꞌ tilel jini carreta 
tac yicꞌot caballo tac, cheꞌ miꞌ tilelob ti ajñel chaꞌan miꞌ 
contrajiñet. 3  Qꞌuele jini lemlemña bʌ espada yicꞌot lanza 
tac chucul bʌ i chaꞌan jini cꞌʌchʌloꞌ bʌ soldadojob. Mach 
mejlic ti tsijquel jini chʌmeñoꞌ bʌ. Lʌtsʌlob ti calle tac jini 
chꞌujlelʌlob ti pejtelel jini tejclum. Winicob miꞌ jatsꞌob i yoc 
ti chꞌujlelʌl baqui jach miꞌ ñumelob. 4 Chaꞌan tiꞌ caj i mul 
Nínive tsaꞌix tili ili wocol, come i contrajob Dios. Tsiꞌ mele 
cheꞌ bajcheꞌ tsꞌiꞌlel bʌ xꞌixic. I tꞌojol jax jini tejclum yujil bʌ 
lot, yujil bʌ wujt. Tsiꞌ lotiyob yan tac bʌ tejclum chaꞌan miꞌ 

cʌyob chuqui toj. Tsiꞌ cʌntesayob chaꞌan miꞌ chꞌujutesañob 
diosteꞌ tac.

5 I Yum Panchan yicꞌot Pañimil woliꞌ yʌl: Wolij contrajiñet. 
Pejtelel añoꞌ bʌ ti pañimil mi caj i qꞌuelet cheꞌ pitsꞌilet, Mi 
caj cʌqꞌuet ti quisin. 6 Mi caj c pʌqꞌuet tiꞌ taꞌ alʌcꞌʌl. Tsꞌaꞌ mi 
caj j qꞌuelet. Mi caj c tsictesañet tiꞌ tojlel pejtelel winicob 
chaꞌan jontolet. 7 Jini muꞌ bʌ i qꞌuelet mi caj i tʌtsꞌ i bʌ. Mi caj 
i toj sajtelob i pusicꞌal. Jisʌbilix Nínive, cheꞌob. Pero maꞌanic 
majqui mi caj i yucꞌtañet. Maꞌanic majqui miꞌ ñʌchꞌtesʌbeñet a 
pusicꞌal. 8  ¿Ñumen xucꞌulet ba bajcheꞌ jini tejclum Tebas? Yaꞌan 
Tebas ti jini colem jaꞌ Nilo. Joyol ti jaꞌ i wenta tsꞌajc. 9 Wen 
amigojob i bʌ yicꞌot Etiopía yicꞌot Egipto baꞌ tsiꞌ taja i coltʌntel 
Tebas ti guerra. Maꞌanic i pꞌisol i pꞌʌtʌlel. Put yicꞌot Libia tsiꞌ 
coltayob jaꞌel.

10 Pero Tebas tsaꞌ jisʌnti yicꞌot jini yaꞌ bʌ chumulob. 
Cʌchʌlob tsaꞌ pʌjyiyob majlel ti toꞌol eꞌtel. Jini alʌlob tsaꞌ 
chojquiyob jubel ti xajlel tac ti jujumpꞌejl calle. Tsaꞌ chʌmiyob. 
Jini soldadojob tsiꞌ chaꞌleyob alas chaꞌan miꞌ qꞌuelob majqui 
miꞌ chꞌʌm tiꞌ wenta jini añoꞌ bʌ i yeꞌtel. Tsiꞌ yotsayob ti mozo. 
Cʌchʌlob ti cadena tac jini añoꞌ bʌ i yeꞌtel.

11 Jatetla jaꞌel yaꞌ ti Nínive mi caj laꞌ majlel cheꞌ bajcheꞌ 
xyʌcꞌajel. Cꞌunix pañimil mi caj laꞌ wubin cheꞌ maꞌ mʌc a 
bʌ chaꞌan bʌqꞌuen tiꞌ tojlel laꞌ contrajob. 12  Mi caj i jisʌntel 
pejtel jini tsꞌajquibil bʌ otot tac. Mi caj i yajlelob cheꞌ bajcheꞌ 
cꞌʌnix bʌ i wut higuera cheꞌ miꞌ yujcuntel chaꞌan jini muꞌ 
bʌ i cꞌux. 13  Cꞌuñobix mi caj i laj sujtelob laꞌ soldadojob cheꞌ 
bajcheꞌ xꞌixicob. Mi caj i jajmel i tranca tac tejclum chaꞌan miꞌ 
yochelob laꞌ contrajob. Mi caj i pulob ti cꞌajc.

14 Chajpan laꞌ bʌ come mi caj i joy contrajiñetla. Luchula tilel 
jaꞌ. Pꞌʌtesanla jini wen melbil tac bʌ otot baꞌ mi caj laꞌ wochel 
chaꞌan mi laꞌ coltan laꞌ bʌ. Ochenla baꞌ miꞌ jocꞌob ocꞌol. Melela 
cabʌl ladrillo chaꞌan mi laꞌ chaꞌ mel i tsꞌajquil jini tejclum.

15 Pero mach loqꞌuiquetla. Cheꞌ woli to laꞌ chajpan laꞌ bʌ, 
jini cꞌajc mi caj i jisañetla. Mi caj i tsʌnsañetla ti espada. 
Jini laꞌ contrajob mi caj i jisañetla cheꞌ bajcheꞌ pimel muꞌ bʌ 
i cꞌux sajcꞌ. Anquese cabʌl mi laꞌ pꞌojlel, maꞌanic mi caj laꞌ 
colel. 16 Tsaꞌ wen pꞌojliyob xchoñoñel ti laꞌ tojlel cheꞌ bajcheꞌ 
ecꞌ. Tsiꞌ butꞌuyob jini tejclum ti chubʌꞌañʌl. Pero muchꞌucña 
laꞌ contrajob. Mi caj i chꞌʌmob majlel laꞌ chubʌꞌan. 17 Jini añoꞌ 

NAHUM 3

El Antiguo Testament en el ch'ol de Tumbalá  ©Liga Bíblica Internacional, 2011 



1636

bʌ i yeꞌtel mi caj i muchꞌquiñob i bʌ cheꞌ bajcheꞌ sajcꞌ cheꞌ 
tiꞌ yorajlel tsʌñal. Pero mi caj i yajñesʌntelob majlel chaꞌan 
i contrajob. Miꞌ majlelob cheꞌ bajcheꞌ sajcꞌ cheꞌ miꞌ qꞌuixñan 
pañimil ti qꞌuin.

18  Ubin, rey ti Asiria, chʌmeñobix jini añoꞌ bʌ i yeꞌtel ti 
a lumal. Pam pujquemobix ti wits tac a soldadojob yicꞌot i 
piꞌʌlob. Maꞌanix majqui miꞌ chʌn tempañob. 19 Mach lajmix a 
lojwel. Mux caj a chʌmel. Tijicñayob i pusicꞌal pejtel muꞌ bʌ i 
yubiñob. Mi caj i chaꞌleñob son. Mi caj i jatsꞌob i cꞌʌb, come mi 
caj a chʌmel, jatet tsaꞌ bʌ a ticꞌlayob. 

Habacuc tsiꞌ tsꞌaꞌle chuqui jontol

1  Jiñʌch jini tꞌan tsaꞌ bʌ i yubi ti espíritu jini xꞌaltꞌan 
Habacuc. 2  ¿Jaypꞌejl to ora yom mic pejcañet c Yum, 

jinto maꞌ wubibeñon c tꞌan? Mic pejcañet ti cꞌam bʌ tꞌan: A 
wocolic coltañon lojon, choꞌon, pero maꞌanic maꞌ coltañon 
lojon. 3  ¿Chucoch maꞌ wʌqꞌueñon j qꞌuel ili jontolil, yicꞌot i 
maña winicob? Jini jach mulil wolij qꞌuel ti pejtelel ora. Miꞌ 
ticꞌlañob i bʌ winicob. Baqui jach mic majlel an aꞌleya yicꞌot 
leto. 4 Maꞌanix i pꞌʌtʌlel a mandar baꞌ maꞌanic miꞌ jacꞌob. Mach 
tojix miꞌ yujtel meloñel cheꞌ bajcheꞌ yom. Come an cabʌl 
xjontolilob, pero maꞌanic jaytiquil tojoꞌ bʌ. Jini xmeloñel miꞌ 
chꞌʌm i majtan tiꞌ cꞌʌb jini am bʌ i mul. Jini chaꞌan mach tojic 
miꞌ loqꞌuel jini meloñel.

Lac Yum mi caj i cꞌʌn caldeojob chaꞌan 
miꞌ yʌqꞌuen castigo Judá

5 Lac Yum tsiꞌ yʌlʌ: Pam qꞌuele pañimil. Yom maꞌ chꞌʌmben 
isujm. Mi caj i toj sajtel a pusicꞌal chaꞌan jini muꞌ bʌ caj 
c chaꞌlen, come an chuqui mi caj c mel cheꞌ cuxulet to ti 
pañimil. Maꞌanic mi caj a ñopeꞌ jinto cheꞌ qꞌuelelix a chaꞌan. 
6 Wolic pꞌʌtesan jini caldeojob chꞌoyoloꞌ bʌ ti Babilonia. Wen 
jontolob. Mach yujilobic bʌqꞌuen. Miꞌ chaꞌleñob xʌmbal ti 
pejtelel pañimil chaꞌan miꞌ chilob chuqui tac yomob mach 
bʌ i chaꞌañobic. 7 Wen chꞌejlob jax, wen bʌcꞌñʌbilob, come 
miꞌ melob cheꞌ bajcheꞌ jach yomob. Maꞌanic miꞌ jacꞌob i ticꞌol. 
8  Ñumen ajñel miꞌ chaꞌlen xʌmbal i caballo cheꞌ bajcheꞌ bajlum. 
Ñumen jontol cheꞌ bajcheꞌ jini mateꞌel tsꞌiꞌ am bʌ i wiꞌñal. 

Cꞌʌchʌl woliꞌ tilelob jini chꞌoyoloꞌ bʌ ti ñajtʌl. Miꞌ chañꞌesañob 
i bʌ. Ora jach miꞌ tilelob cheꞌ bajcheꞌ xiyeꞌ muꞌ bʌ caj i cꞌux 
i colojm. 9 Talob i jisañetla. Maꞌanic majqui miꞌ mʌctañob. 
Wersa mi caj i bʌcꞌ ochelob ti laꞌ tojlel cheꞌ bajcheꞌ icꞌ chꞌoyol 
bʌ tiꞌ pasibal qꞌuin. Maꞌanic i tsicol jini cʌchʌloꞌ bʌ muꞌ bʌ caj 
i pʌyob majlel.

10 Miꞌ wajleñob reyob yicꞌot yumʌlob. Miꞌ ñumelob ti tsꞌajc. 
Miꞌ pꞌulchocoñob letsel lum tiꞌ tꞌejl chaꞌan miꞌ letselob ochel. 
Jini tsꞌajc maꞌanic miꞌ mʌctañob. Mi caj i mʌjlel i chaꞌañob. 
11 Ti ora jach miꞌ ñumelob majlel cheꞌ bajcheꞌ pꞌʌtʌl bʌ icꞌ. 
Añob i mul ili winicob come cʌyʌlob tiꞌ dios teꞌ tac. Miꞌ lon 
ñaꞌtañob yaꞌ tilem i pꞌʌtʌlel, cheꞌen lac Yum.

I tꞌan Habacuc
12  C Yum Dios chꞌujulet bʌ, ¿mach ba jatetic jach mero Dioset 

cꞌʌlʌl tiꞌ cajibal pañimil? Maꞌanic mi caj c chʌmel lojon, c 
Yum. Tsaꞌ jach a chocoyob tilel chaꞌan maꞌ melon lojon. 
Xucꞌulet c Yum, c Xajlel. Tsaꞌ wʌcꞌʌyon lojon ti wocol tiꞌ tojlel 
caldeojob chaꞌan maꞌ juꞌsʌbeñon lojon c pusicꞌal chaꞌan mij 
cʌy lojon c mul. 13  Jontolon lojon. Pero ñumen an i jontolil jini 
caldeojob. Sʌquet. Mach cujchic a qꞌuel mulil tic tojlel lojon. 
Jini chaꞌan ¿chucoch maꞌ chʌn cuchbeñob i mul jini caldeojob 
woli bʌ i jisañon lojon? Mach yomic cheꞌ jach maꞌ qꞌuelob 
come woliꞌ ticꞌlañon lojon xjontolilob ñumen cabʌl bʌ i mul 
bajcheꞌ joñon lojon. 14 Mach lajalonic lojon cheꞌ bajcheꞌ chʌy 
muꞌ bʌ c chuc lojon muꞌ bʌ c tsʌnsan. Mach lajalonic lojon 
bajcheꞌ bʌteꞌel tac mach bʌ anic i yum. 15 Jini caldeojob miꞌ 
chucob chʌy ti luquijib yicꞌot ti chimoꞌchʌy. Tijicña i pusicꞌal 
cheꞌ chuculon lojon i chaꞌan bajcheꞌ chʌy. 16 Miꞌ chꞌujutesañob 
i chimoꞌchʌy. Miꞌ lon alob jiñʌch i dios. Miꞌ pulbeñob pom 
come yaꞌ tilem cabʌl i chubʌꞌan. 17 ¿Muꞌ ba caj a chʌn acꞌon 
lojon ti chujquel ti pejtelel ora? ¿Muꞌ ba caj i chʌn mʌjlel i 
chaꞌañob mach bʌ yujilobic pꞌuntaya?

Lac Yum tsiꞌ jacꞌbe Habacuc

2  Mi caj c letsel ti waꞌtʌl ti qꞌueloñib chaꞌan mic pijtan 
Dios, chaꞌan mij qꞌuel bajcheꞌ mi caj i jacꞌbeñon. Mi caj 

cubin chuqui mi caj i subeñon chaꞌan wulwulña c pusicꞌal. 
2  Lac Yum tsiꞌ yʌlʌ: Tsꞌijbun chuqui mic subeñet. Wen tsiquil 

yom jini letra tac chaꞌan mi mejlel i qꞌuelob jini xñumelob 
chaꞌan miꞌ bʌcꞌ majlelob i subeñob yañoꞌ bʌ. 3  Anquese jal to 
mi caj i yujtel pejtel iliyi, pero wersa mi caj i luꞌ tsꞌʌctiyel cheꞌ 
tiꞌ yorajlel. Mach cujilic lot. Mi woliꞌ jalꞌan yubil, yom xucꞌul 
maꞌ chʌn pejcan, come melel mi caj i bʌcꞌ tilel cheꞌ tiꞌ yorajlel.

4 Jini jontoloꞌ bʌ miꞌ bajñel qꞌuelob i bʌ ti ñuc. Miꞌ lon 
chañꞌesañob i bʌ, pero mi caj i jilelob. Pero jini toj bʌ 
miꞌ qꞌuelon ti ñuc. Mi caj i cuxtʌyel. 5 Jini caldeojob miꞌ 
chañꞌesañob i bʌ, come woliꞌ lotiñob i bʌ cheꞌ bajcheꞌ jini 
muꞌ bʌ i jap vino. Tiꞌ tsʌytsʌyñʌyel i pusicꞌal tsiꞌ chꞌʌmʌyob 
tiꞌ wenta cabʌl tejclum tac, pero an to yom i chaꞌañob. Lajal 
i woꞌlel cheꞌ bajcheꞌ mucoñibʌl. Ti pejtelel ora mach jasʌlic i 
chaꞌan.

Mel pusicꞌal tiꞌ tojlel xmulilob
6 Tal i yorajlel cheꞌ mi caj i wajlentel Babilonia chaꞌan pejtel 

jini tejclum tac chuculoꞌ bʌ i chaꞌan. Mi caj i yʌlob: “Obol a 
bʌ come xujchꞌet. Wolix a qꞌuextʌbentel a jontolil. Tsꞌʌcʌl mi 
caj a toj pejtelel a jontolil”, cheꞌob. 7 Jini xbeta taqꞌuiñob mi 
caj i bʌcꞌ michꞌleñet. Mi caj i chilbeñet pejtelel a chubʌꞌan. 8  Tiꞌ 
caj chaꞌan tsa ticꞌla yambʌ winicob ti ñaxan, talob i ticꞌlañet 
jini yan tac bʌ tejclumob chaꞌan miꞌ qꞌuextʌbeñet a mul. Tsaꞌ 
tsʌnsa cabʌl i piꞌʌlob. Tsaꞌ jisʌbeyob i lum yicꞌot i tejclum tac. 
Pꞌumpꞌun tsaꞌ ticꞌla jini yaꞌ bʌ chumulob.

9 Obol a bʌ chaꞌan tsaꞌ pꞌojlesa a chubʌꞌan tiꞌ caj a jontolil. 
Maꞌ lon ñaꞌtan mi mejlel a putsꞌtan jini ñuc bʌ wocol muꞌ bʌ 
caj i tajet. 10 Quisintic tsaꞌ mele. Tsaꞌ wʌcꞌʌ a bʌ ti tsꞌaꞌlentel. 
Tsaꞌ tsʌnsa cabʌl winicob ti cabʌl lum. Wersa mi caj a chʌmel. 
11 Wen tsiquil a mul. Testigojʌch a wotot. Jini xajlel tac am 
bʌ ti a wotot mi caj i letsan i tꞌan ti a contra. Jini i teꞌel tac a 
wotot mi caj i tem i tꞌan yicꞌot.

12  Obol a bʌ muꞌ bʌ a lon waꞌchocon a wotot ti taqꞌuin tsaꞌ 
bʌ a taja ti tsʌnsa yicꞌot ti xujchꞌ. 13  Pꞌisi ti a wenta chuqui miꞌ 
yʌl lac Yum. Mi caj i sujtel tiꞌ tʌñil cꞌajc pejtel i chubʌꞌan jini 
mach bʌ anic miꞌ ñopob Dios. Lolom jach miꞌ bajbeñob eꞌtel. 
14 Tal i yorajlel cheꞌ mi caj i wen pꞌojlel i ñaꞌtʌntel lac Yum ti 
pejtelel pañimil cheꞌ bajcheꞌ miꞌ mʌctan lum jini colem ñajb.

15 Obol a bʌ muꞌ bʌ a wʌqꞌuen i jap lembal a piꞌʌl ti chumtʌl. 
Tʌwʌlet jaꞌel muꞌ bʌ a xicꞌben lembal a piꞌʌl chaꞌan jach maꞌ 

HABACUC 2

El Antiguo Testament en el ch'ol de Tumbalá  ©Liga Bíblica Internacional, 2011 



1640

wen qꞌuelben i bʌcꞌtal cheꞌ yʌquix. 16  Mi caj i sujtel a ñuclel ti 
quisin. Mi caj a pʌy tilel i michꞌajel Dios ti a tojlel. Mi caj a 
wubin wocol, mi caj a wubin quisin. 17 Cheꞌ bajcheꞌ tsaꞌ seqꞌue 
jubel jini teꞌ ti Líbano, cheꞌ jaꞌel mi caj a tsejpel jubel. Cheꞌ 
bajcheꞌ tsaꞌ jisa winicob, cheꞌ jaꞌel mi caj i jisañet jini bʌteꞌel, 
chaꞌan tiꞌ caj pejtelel a tsʌnsa yicꞌot a jontolil ti pejtelel 
pañimil.

18  ¿Chuqui i yeꞌtel jini dios tac i melbal jach bʌ winicob? 
¿Mach ba wolic a ñop lot cheꞌ maꞌ lon ñaꞌtan mux caj i 
coltañet? Tontojet cheꞌ maꞌ chꞌujutesan i melbal a cꞌʌb, mach 
bʌ yujilic tꞌan. 19 Obol i bʌ jini muꞌ bʌ i lon suben jini dios teꞌ 
chaꞌan miꞌ coltan. Lolom jach miꞌ pejcan jini dios xajlel mach 
bʌ yujilic tꞌan. Toꞌol tepꞌbil jach ti oro yicꞌot ti plata, pero 
maꞌanic i cuxtʌlel, cheꞌen lac Yum. 20 Pero wʌꞌʌch an lac Yum 
ti Chꞌujul bʌ i Templo. Yom ñʌchꞌʌletla tiꞌ tojlel lac Yum muꞌ 
bʌ caj i mel winicob ti pejtelel pañimil.

I yoración Habacuc

3  Jiñʌch i yoración jini xꞌaltꞌan Habacuc: 2  C Yum, tsaꞌix 
cubi jini tsaꞌ bʌ a chaꞌle. Mic chꞌujutesañet come 

bʌcꞌñʌbilet chaꞌan pejtel a weꞌtel. Yomix maꞌ chaꞌ coltañon 
lojon cheꞌ bajcheꞌ ti wajali. Pʌsbeñon lojon a pꞌʌtʌlel ti coltaya. 
Cheꞌ michꞌet, ñaꞌtan a pꞌuntañon lojon.

3  Talix Dios. Woliꞌ loqꞌuel ti Sinaí wits baꞌ tsiꞌ yʌcꞌʌ mandar. 
Woliꞌ ñumel tilel ti colem bʌ i tiquiñal pañimil. Wen utsꞌatax 
Dios. Sʌcjaman jax panchan tiꞌ sʌclel. Ti pejtelel pañimil woliꞌ 
sujbel i ñuclel. 4 Baqui jach miꞌ mel i yeꞌtel Dios miꞌ tsictiyel i 
cꞌʌcꞌal cheꞌ bajcheꞌ i cꞌʌcꞌal qꞌuin muꞌ bʌ i mixun lac wut. Miꞌ 
ñucꞌan i pusicꞌal chaꞌan cabʌl i pꞌʌtʌlel. 5 Miꞌ choc majlel i 
tꞌan chaꞌan miꞌ cꞌamꞌan winicob. Miꞌ chʌmelob ti cꞌajc. 6 Dios 
miꞌ poj waꞌtʌl chaꞌan miꞌ can qꞌuel pañimil. Ti ora miꞌ yʌcꞌ ti 
jilel i yumʌntel winicob. Miꞌ topꞌ jini wits tac mach bʌ yujilic 
ñijcuyel ti pejtelel ora. Miꞌ pʌcchocoñob i bʌ jini bujtʌl tac tiꞌ 
tojlel. Lajalʌch lac Yum wʌle cheꞌ bajcheꞌ ti pejtelel ora. 7 Wolij 
qꞌuel jini xchumtʌlob ti Cusán yicꞌot ti Madián. Woliyob ti 
cabʌl wocol. Tsiltsilñayob ti bʌqꞌuen.

8-9 C Yum Dios, ¿tsaꞌ ba a michꞌle jini jaꞌ tac cheꞌ bʌ tsaꞌ tꞌoxle 
jini colem ñajb? Maꞌanic, come tsaꞌ jach a mele chaꞌan maꞌ 
coltan winicob xꞌixicob. Ti pejtelelob tsiꞌ qꞌueleyob a pꞌʌtʌlel 

cheꞌ bʌ tsaꞌ mʌjli a chaꞌan. Tsaꞌ wʌcꞌʌ a tꞌan, tsaꞌ pasi jaꞌ ti lum. 
10 Tsiꞌ qꞌueleyet jini wits tac. Tsiꞌ ñijcayob i bʌ chaꞌan bʌqꞌuen. 
Tsaꞌ bujtꞌi jaꞌ. Michꞌix yubil jini colem jaꞌ cheꞌ woliꞌ choc i bʌ ti 
ajñel. Tsaꞌ waꞌle ti ora cheꞌ bʌ tsiꞌ yubi a tꞌan. Miꞌ sub a ñuclel 
ti cꞌam bʌ tꞌan. 11 Jini qꞌuin yicꞌot uw miꞌ waꞌtʌlob tiꞌ bijlel. Pꞌis 
miꞌ majlel a tꞌan cheꞌ bajcheꞌ i teꞌel jalʌjb. Miꞌ pʌs i cꞌʌcꞌal cheꞌ 
bajcheꞌ espada.

12  Ti a michꞌlel tsaꞌ ñumiyet ti pañimil. Tsaꞌ jisa cabʌl 
tejclum tac. 13  Tsaꞌ majliyet tiꞌ tojel i wut a winicob chaꞌan 
maꞌ coltañob. Tsaꞌ colta jini yajcʌbiloꞌ bʌ a chaꞌan. Tsaꞌ topꞌbe 
i jol jini xjontolil. Tsaꞌ wʌcꞌʌ ti tsictiyel pejtel i bʌquel. 14 Tsaꞌ 
wʌqꞌueyob i wʌlʌc tsʌnsañob i bʌ soldadojob ti lanza cheꞌ bʌ 
tsaꞌ tili i contrajiñob israelob cheꞌ bajcheꞌ sutujt icꞌ. Tsiꞌ lon 
ñaꞌtayob i mucul jisañob jini pꞌumpꞌuñoꞌ bʌ. 15 A winicob 
cꞌʌchʌlob tsiꞌ chaꞌleyob xʌmbal ñumel ti colem ñajb. Tsiꞌ tꞌoxo 
i bʌ jaꞌ. Tsaꞌ waꞌle ti chan.

Xucꞌul tsiꞌ ñopo Habacuc
16  Tsiltsilñayon ti bʌqꞌuen cheꞌ mi cubin a tꞌan. Cꞌunix 

pañimil chaꞌan bʌqꞌuen. Tꞌʌltꞌʌlña ti bʌqꞌuen c pusicꞌal. 
Ñʌchꞌʌl mi caj c pijtan jini qꞌuin cheꞌ miꞌ tajob wocol laj 
contrajob yomoꞌ bʌ i jisañonla. 17 Anquese maꞌanic miꞌ chaꞌlen 
ñich jini higuera teꞌ, anquese maꞌanic miꞌ yʌcꞌ i wut jini 
tsꞌusubil, anquese maꞌanic miꞌ wen loqꞌuel i wut olivoteꞌ, 
anquese maꞌanic miꞌ yʌcꞌ i wut lac pʌcꞌʌb chaꞌan jasʌl mi laj 
cꞌux, anquese miꞌ chʌmel alʌcꞌʌl yaꞌ ti potrero, anquese jochol 
miꞌ cʌytʌl jini corral, 18  pero tijicñayon chaꞌan lac Yum. Mi 
caj i ñucꞌan c pusicꞌal ti Dios muꞌ bʌ i coltañon. 19 Lac Yum 
Dios jiñʌch caj coltaya. Miꞌ pꞌʌtesʌbeñon coc chaꞌan ñumen 
ajñel mic chaꞌlen xʌmbal bajcheꞌ meꞌ. Miꞌ yʌcꞌon ti letsel yaꞌ tiꞌ 
chañelal wits. (Cꞌay chaꞌan xcʌntesa cꞌay: Yom cꞌʌyintel yicꞌot 
música an tac bʌ i chꞌajñal.) 

1  Lac Yum tsiꞌ pejca Sofonías (i yalobil Cusi, i yalobil bʌ 
Gedalías, i yalobil Amarías, i yalobil Ezequías) ti jini 

jabil cheꞌ woliꞌ yumʌntel jini rey Josías (i yalobil Amón) yaꞌ ti 
Judá.

2  Lac Yum tsiꞌ sube: Mi caj c jisan pejtel a lumal yicꞌot pejtel 
chuqui tac an, cheꞌen. 3  Mi caj c jisan winicob, yicꞌot pejtel 
cotcotña bʌ, yicꞌot xwejlel mut, yicꞌot chʌy am bʌ ti jaꞌ, yicꞌot 
xmulilob yicꞌot i maña. Mi caj c junyajlel jisan winicob yicꞌot 
pejtel chuqui tac miꞌ cꞌuxbiñob. 4 Mi caj cʌqꞌueñob wocol 
yaꞌ ti Judá yicꞌot ti Jerusalén. Mi caj c laj jisan jini muꞌ bʌ i 
chꞌujutesañob Baal yicꞌot i motomajob. Maꞌanix mi caj i chʌn 
ñaꞌtʌntelob i cꞌabaꞌ. 5 Miꞌ lon ñocchocoñob i bʌ ti calle chaꞌan 
miꞌ chꞌujutesañob jini qꞌuin yicꞌot uw yicꞌot ecꞌ. Miꞌ lon tajoñob 
ti tꞌan cheꞌ woliꞌ chꞌujutesañob Milcom. 6 Mi caj c tem jisan jini 
tsaꞌ bʌ i cʌyʌ i tsajcañon yicꞌot jini mach bʌ anic tsiꞌ tsajcayon, 
mach bʌ anic tsiꞌ pejcayon, cheꞌen lac Yum.

7 Ñʌjchꞌenla tiꞌ tojlel lac Yum Dios, come lʌcꞌʌlix jini qꞌuin 
cheꞌ mi caj i chaꞌlen meloñel lac Yum. Mi caj i yʌcꞌob ti 
tsʌnsʌntel i tejclumob. Yajcʌbilob muꞌ bʌ caj i chaꞌleñob 
tsʌnsa. 8  Lac Yum tsiꞌ yʌlʌ: Tiꞌ yorajlel meloñel mi caj 
cʌqꞌueñob i toj i mul jini ñuc bʌ yumʌlob, yicꞌot añoꞌ bʌ 
i yeꞌtel ti Judá, yicꞌot pejtel muꞌ bʌ i lon chꞌʌlob i bʌ cheꞌ 
bajcheꞌ sajtemoꞌ bʌ. 9 Ti jim bʌ qꞌuin mi caj cʌqꞌueñob i toj i 
mul pejtel muꞌ bʌ i tsajcañob i costumbre jini mach bʌ anic 
miꞌ cʌñob Dios. Mi caj i tojob i mul muꞌ bʌ i chaꞌleñob xujchꞌ, 
yicꞌot tsʌnsajob muꞌ bʌ i butꞌbeñob i yotot i yumob yicꞌot 
i xujchꞌ. 10 Ti jim bʌ qꞌuin cabʌl mi caj i chaꞌleñob uqꞌuel 
yicꞌot oñel yaꞌ tiꞌ tiꞌ tac Jerusalén, yicꞌot ti entʌl, yicꞌot yaꞌ 

ti bujbujtʌl. 11 Chaꞌlenla oñel winicob ti choñoñibʌl, come 
mach chʌn talobix xchoñoñelob. Maꞌanix i yeꞌtel jini muꞌ 
bʌ i pꞌisob taqꞌuin. 12  Ti jim bʌ ora mi caj c tsajin ñumel 
Jerusalén yicꞌot cꞌajc chaꞌan mi cʌqꞌueñob i toj i mul jini 
winicob sojlemoꞌ bʌ ti mulil. Miꞌ yʌlob tiꞌ pusicꞌal: “Maꞌanic 
i cꞌʌjñibal lac Yum. Mach yujilic coltaya, mach yujilic jisaya”, 
cheꞌob. 13  Jini chaꞌan mi caj i laj chilbentelob i chubʌꞌan cheꞌ 
miꞌ tilelob i contrajob. Jochol mi caj i cʌytʌl i yototob. Jini 
muꞌ bʌ i waꞌchocoñob i yotot maꞌanic mi caj i chumtʌlob yaꞌi. 
Jini muꞌ bʌ i pʌcꞌob i tsꞌusub maꞌanic mi caj i japob i yaꞌlel 
tsꞌusub.

I yorajlel i michꞌajel lac Yum
14 Lʌcꞌʌlix jini bʌbʌqꞌuen bʌ qꞌuin. Mach jalix miꞌ tilel. Wen 

bʌcꞌñʌbil i tꞌan lac Yum ti jini qꞌuin. Cꞌam miꞌ cajelob ti oñel 
jini chꞌejloꞌ bʌ. 15 Jini qꞌuin i qꞌuiñilelʌch i michꞌajel lac Yum, 
i qꞌuiñilel i chꞌijyemlel yicꞌot wocol yicꞌot mel pusicꞌal yicꞌot 
cꞌojꞌol. I qꞌuiñilelʌch icꞌchꞌipan bʌ pañimil, cheꞌ mʌcʌcña 
pañimil. 16 I qꞌuiñilelʌch guerra cheꞌ miꞌ wustʌl jini trompeta, 
come bʌbʌqꞌuen miꞌ jilelob jini wen pꞌʌtʌl bʌ tejclum.

17 Mi caj cʌqꞌueñob wocol winicob. Tʌctʌcña miꞌ cajelob 
ti xʌmbal cheꞌ bajcheꞌ xpotsꞌ chaꞌan tsiꞌ chaꞌleyob mulil tiꞌ 
contra i Yum. Jini chaꞌan mi caj cʌcꞌ ti bejqꞌuel i chꞌichꞌel cheꞌ 
bajcheꞌ jaꞌ. Mi caj i sujtel i bʌcꞌtal cheꞌ bajcheꞌ i taꞌ alʌcꞌʌl, 
cheꞌen. 18  Mach mejlic i coltañet a taqꞌuin tiꞌ qꞌuiñilel wocol 
cheꞌ michꞌ lac Yum, come pejtel pañimil mi caj i jisʌntel 
chaꞌan i michꞌlel. Isujm mach jalic mi caj i laj jisan jini añoꞌ 
bʌ ti Judá.

Yom mi laꞌ cʌy laꞌ mul

2  Winicob ti pejtelel pañimil, tempan laꞌ bʌ. Ñaꞌtanla 
xñusa tꞌañetla. Mach laꞌ wujilic quisin. 2  Wʌn mele laꞌ 

pusicꞌal cheꞌ max to cꞌotemic i yorajlel tojmulil, come ora miꞌ 
ñumel qꞌuin cheꞌ bajcheꞌ icꞌ. Wʌn tojꞌesan laꞌ bʌ cheꞌ maxto 
anic woliꞌ choc tilel i michꞌlel lac Yum chaꞌan miꞌ jisañetla. 
3  Cꞌajtiben laꞌ coltʌntel pejtel utsoꞌ bʌ laꞌ pusicꞌal tsaꞌ bʌ laꞌ 
ñopbe i tꞌan. Yom mi laꞌ sajcan laꞌ tojꞌesʌntel yicꞌot i yutslel laꞌ 
pusicꞌal. Ticꞌʌl cheꞌ jini mi caj i ñusañet lac Yum cheꞌ miꞌ choc 
tilel i michꞌajel ti jini bʌcꞌñʌbil bʌ qꞌuin.

Gaza yicꞌot jini filisteojob
4 Jochol mi caj i cʌytʌl Gaza yicꞌot Ascalón. Mi caj i laj 

jisʌntel Asdod ti jumpꞌejl jach qꞌuin. Mi caj i bojquel loqꞌuel 
Ecrón. 5 ¡Pꞌumpꞌuñob jax jini chumuloꞌ bʌ tiꞌ tiꞌ jaꞌ yaꞌ tiꞌ 
tejclum tac Canaán! Come lac Yum tsiꞌ yʌcꞌʌ i tꞌan tiꞌ contra 
filisteojob: Mi caj c junyajlel jisañetla. Maꞌanic majqui mi caj 
i cʌytʌl, cheꞌen. 6 Jini i tiꞌ jaꞌ mi caj i sujtel cheꞌ bajcheꞌ jamil 
baꞌ miꞌ yajñelob xcʌnta tiñʌmeꞌob yicꞌot i yʌlacꞌ. 7 Yaꞌ mi caj 
i majlelob ti chumtʌl i colojbal i pꞌolbal Judá. Yaꞌ mi caj i 
cꞌajob i yo tiꞌ yotot tac Ascalón baꞌ maꞌañobix i yum. Come lac 
Yum mi caj i chaꞌ pʌsbeñob i yutslel. Mi caj i chaꞌ aqꞌueñob i 
wenlel.

Moab yicꞌot jini Amón
8  Tsiꞌ yʌlʌ lac Yum: Tsa cubibeyob i tꞌan jini chꞌoyoloꞌ bʌ ti 

Moab yicꞌot ti Amón cheꞌ michꞌob. Woliꞌ tsꞌaꞌleñob c tejclumob. 
Chan tsiꞌ meleyob i bʌ. Tsaꞌ ochiyob tiꞌ lumal c tejclumob 
chaꞌan miꞌ chilbeñob i chubʌꞌan. 9 Joñon i Yumon panchan, i 
Dioson israelob. Jini chaꞌan mi caj c jisan Moab yicꞌot Amón 
cheꞌ bajcheꞌ Sodoma yicꞌot Gomorra. Yaꞌ tiꞌ lumal mi caj i 
pasel stsajatun. Mi caj i sujtel jini lum ti atsꞌam. Jochol mi 
caj i cʌytʌl ti pejtelel ora. Jini c winicob tsaꞌ bʌ cʌleyob mi 
caj i tilel i chꞌʌmob laꞌ chubʌꞌan, cheꞌen lac Yum. 10 Pejtel ili 
wocol mi caj i tajob chaꞌan tsiꞌ chañꞌesayob i bʌ. Mi caj i tojob 
i mul chaꞌan tsiꞌ tsꞌaꞌleyob c winicob. 11 Mi caj cʌqꞌueñob cabʌl 
wocol. Mi caj i junyajlel jisañob i diosob ti pejtelel pañimil. Ti 
jujumpejt lum baꞌ chumulob winicob mi caj i chꞌujutesañon. 
Cheꞌ tsiꞌ yʌlʌ lac Yum.

Etiopía yicꞌot Asiria
12  Jatetla jaꞌel añet bʌ la ti Etiopía mi caj laꞌ tsʌnsʌntel ti 

guerra. 13  Mi caj i cꞌotel i michꞌajel lac Yum tiꞌ contra Asiria 
am bʌ ti norte. Mi caj i jisan. Mi caj i junyajlel jisan Nínive. 
Jochol mi caj i cʌytʌl cheꞌ bajcheꞌ i tiquiñal pañimil. 14 Yaꞌi miꞌ 
cajelob ti bucꞌbal alʌcꞌʌl. Mi caj i melob i yotot bʌteꞌel yicꞌot 
xwejlel mut ti chajp ti chajp. Yaꞌ ti tocol tac bʌ lum miꞌ cajelob 
ti uqꞌuel jini bʌteꞌel. Tiꞌ pam i yoyel otot jini teꞌlemut miꞌ 
cajelob ti chꞌijiyem bʌ cꞌay, come maꞌanix mi tsꞌitaꞌic teꞌ baꞌ miꞌ 

mejlel ti tꞌuchtʌl tac. 15 Ti yambʌ ora tijicña jini tejclum. Mach 
yujilic bʌqꞌuen. Jini yaꞌ bʌ chumulob tsiꞌ lon alʌyob tiꞌ pusicꞌal: 
Maꞌanic yambʌ tejclum bajcheꞌ iliyi. Wen ñuconla. Maꞌanic 
majqui miꞌ ticꞌlañonla. Cheꞌ tsiꞌ lon alʌyob. Pero wʌle tsaꞌ sujti 
jini tejclum tiꞌ yotot bʌteꞌel. Jini xñumelob mi caj i tujbañob. 
Mi caj i tsꞌaꞌleñob.

I wocol Jerusalén

3  Mi caj laꞌ toj laꞌ mul añet bʌ la ti Jerusalén. Pʌjqꞌuemetla 
ti mulil. 2  Tsaꞌ laꞌ ticꞌla laꞌ piꞌʌlob. Maꞌanic tsaꞌ laꞌ ñichꞌta 

jini tꞌan. Maꞌanic tsaꞌ laꞌ wubi laꞌ ticꞌol. Maꞌanic tsaꞌ laꞌ bʌcꞌña 
lac Yum. Maꞌanic tsaꞌ laꞌ lʌcꞌtesa laꞌ bʌ baꞌan Dios. 3  Come jini 
yumʌlob chan tsiꞌ meleyob i bʌ cheꞌ bajcheꞌ wen bʌbʌqꞌuen 
bʌ bajlum. Jini juezob ti mucul jach miꞌ melob winicob cheꞌ 
bajcheꞌ bʌteꞌel tsꞌiꞌ muꞌ bʌ i luꞌ jisan i colojm. Cheꞌ ti yijcꞌʌlal 
maꞌanix tsiquil baqui tsiꞌ cʌyʌ i bʌquel. 4 Jini xꞌaltꞌañob laꞌ 
chaꞌan wen mañʌjax bajcheꞌ miꞌ melob. Wen yujilob lotiya. 
Jini motomajob jaꞌel miꞌ bibꞌesañob jini Templo. Miꞌ socbeñob 
i sujmlel jini mandar. 5 Pero yaꞌan lac Yum ti yojlil tejclum. 
Maꞌanic miꞌ mel jontolil. Ti jujumpꞌejl sʌcꞌajel toj miꞌ melonla. 
Miꞌ pʌsbeñonla chuqui toj. Miꞌ tsꞌʌctesan i tꞌan. Pero jini 
xmulil mach yujilic quisin.

6 Tsiꞌ yʌlʌ lac Yum: Tsac jisa cabʌl tejclumob. Jocholix i 
chumlibob. Pim i bijlel. Maꞌanix majch miꞌ ñumel ti calle. 
Chꞌijiyem jax tsaꞌ cʌle tac tejclum. Maꞌanix i yum otot. 7 Tsa 
cʌlʌ mi caj i bʌcꞌñañoñob. Mi caj i jacꞌob i ticꞌol. Cheꞌ jini 
maꞌanic mic junyajlel jisañob yicꞌot pejtel i lumal. Pero wersa 
tsac jisayob. Tsaꞌ utsi caji i socob i bʌ. Leco jax i melbalob.

Tal i coltʌntel
8  Jini chaꞌan ñaꞌtanla tal jini qꞌuin cheꞌ mi caj c melob. 

Pijtanla come tsa cʌcꞌʌ c tꞌan chaꞌan mic tempan tilel winicob 
ti pejtelel pañimil parte tac bʌ i lumal, chaꞌan mi cʌqꞌueñob 
i toj i mul. Mi caj i yubiñob c michꞌajel. Mi caj i laj jilelob ti 
pejtelel pañimil chaꞌan cʌlʌx jax c michꞌajel. Woli ti pulel 
cheꞌ bajcheꞌ cꞌajc. 9 Ti jim bʌ qꞌuin mi caj cʌqꞌueñob c winicob 
jumpꞌejl jach bʌ tꞌan chaꞌan miꞌ laj pejcañoñob tiꞌ Yum, chaꞌan 
comol miꞌ chꞌujutesañoñob. 10 Jini chꞌoyoloꞌ bʌ ti ñajtʌl cꞌʌlʌl 
tiꞌ tiꞌ jaꞌ ti Etiopía mi caj i piꞌleñob tilel c winicob muꞌ bʌ 

i pejcañoñob. Jini pam pujquemoꞌ bʌ c winicob mi caj i 
chꞌʌmbeñoñob tilel c majtan.

11 Ti jim bʌ qꞌuin maꞌanix mi caj laꞌ wubin quisin chaꞌan 
pejtel chuqui tsaꞌ laꞌ mele cheꞌ bʌ tsaꞌ laꞌ contrajiyon. Ti jim 
bʌ ora mi caj c jisan jini chan bʌ miꞌ melob i bʌ. Cheꞌ jini 
maꞌanix ti laꞌ tojlel majqui miꞌ chañꞌesan i bʌ ti chꞌujul bʌ 
c wits. 12  Pero jini utsoꞌ bʌ i pusicꞌal yicꞌot pꞌumpꞌuñoꞌ bʌ 
muꞌ bʌ i ñopoñob mi caj c pꞌuntañob come i Yumon. 13  Jini 
i colojbal israelob maꞌanix mi caj i chʌn chaꞌleñob jontolil 
mi lot. Maꞌanix mi caj i chʌn cꞌʌñob i yacꞌ ti lotiya. Mi caj i 
cʌntʌntelob cheꞌ bajcheꞌ tiñʌmeꞌ. Tijicñayob mi caj i cꞌajob i 
yo. Maꞌanix majqui mi caj i chʌn bʌcꞌtesañob. Cheꞌ tsiꞌ yʌlʌ lac 
Yum.

14 Cꞌʌyin lac Yum, i yalobilet bʌ Sion. Subu i ñuclel lac Yum, 
Israel. Yom tijicñayet. Laꞌ ñucꞌac a pusicꞌal añet bʌ ti Jerusalén. 
15 Come lac Yum tsaꞌix ujti i melet. Tsaꞌix i choco loqꞌuel a 
contrajob. I Rey Israel jiñʌch lac Yum. Wolix i yajñel ti a tojlel. 
Mach chʌn talix wocol. Maꞌanix mi caj a chaꞌlen bʌqꞌuen. 16  Ti 
jim bʌ qꞌuin mi caj i subentelob jini añoꞌ bʌ ti Jerusalén: Mach 
maꞌ chaꞌlen bʌqꞌuen, añet bʌ ti Sion, pꞌʌtesan a bʌ. 17 Come 
lac Yum an a wicꞌot. Jini Pꞌʌtʌl Bʌ mi caj i coltañet. Tijicña 
mi caj i yubin yicꞌotet. Mi caj i yʌqꞌueñet a cꞌaj a wo. Mi caj i 
cꞌuxbiñet. Mi caj i chaꞌlen cꞌay come tijicña miꞌ qꞌuelet.

18  Joñon mi caj c tempan tilel c chaꞌañoꞌ bʌ tsaꞌix bʌ cꞌojyiyob 
ti uqꞌuel yaꞌ baꞌ tsiꞌ cuchuyob wocol baꞌ pujquemob. Mi caj 
c jisan laꞌ contrajob tsaꞌ bʌ i tsꞌaꞌleyetla. 19 Mi caj cʌqꞌueñob 
i toj i mul jini xjontolilob tsaꞌ bʌ i ticꞌlayetla. Mi caj j coltan 
jini mach bʌ wenic i yoc. Mi caj c pʌy tilel jini sajtemoꞌ bʌ ti 
jujuntiquil. Mi caj cʌqꞌueñob i ñuclel tiꞌ tojlel pejtelel pañimil 
baꞌ tsaꞌ aꞌlentiyob. 20 Ti jim bʌ qꞌuin cheꞌ mic muchꞌquiñetla 
mi caj cʌqꞌueñetla laꞌ ñuclel tiꞌ tojlel pejtel winicob. Mi caj 
i cꞌuxbiñetla ti pejtelel pañimil. Mi caj i subob laꞌ ñuclel 
cheꞌ mic chaꞌ pʌyetla tilel ti laꞌ lumal, cheꞌ mi cʌqꞌueñetla laꞌ 
wenlel. Tijicña mi caj laꞌ qꞌuel cheꞌ miꞌ yujtel, cheꞌen lac Yum. 

Tsaꞌ subentiyob chaꞌan miꞌ melob Templo

1  Cheꞌ ñumenix jumpꞌejl jab woliꞌ chaꞌlen yumʌntel jini 
rey Darío, cheꞌ ti ñaxan bʌ tsic ti agosto, jini xꞌaltꞌan 

Hageo tsaꞌ caji i sub i tꞌan lac Yum. Hageo tsaꞌ caji i subeñob 
Zorobabel (i yalobil Salatiel), jini gobernador ti Judá, yicꞌot 
Josué (i yalobil Josadac), jini ñuc bʌ motomaj. 2  Tsiꞌ yʌlʌ i 
Yum Panchan yicꞌot Pañimil: Ili winicob xꞌixicob woliꞌ lon 
alob maxto i yorajlelic chaꞌan miꞌ melbeñon c Templo. Cheꞌ 
tsi yʌlʌ lac Yum. 3  Jini xꞌaltꞌan Hageo tsaꞌ caji i sub i tꞌan lac 
Yum. 4 Lac Yum tsiꞌ yʌlʌ: ¿I yorajlelix ba mi laꞌ chumtʌl ti wen 
melbil bʌ laꞌ wotot? Mach i yorajlelic, come jejmen to ili cotot, 
cheꞌen. 5 Woli ti tꞌan i Yum Panchan yicꞌot Pañimil: Ñaꞌtanla 
bajcheꞌ añetla. 6 Wen on chuqui tsaꞌ laꞌ pʌcꞌʌ. Tsꞌitaꞌ jach tsaꞌ 
laꞌ cꞌaja. Mi laꞌ chaꞌlen weꞌel, pero maꞌanic mi laꞌ ñajꞌan. Mi laꞌ 
jap jaꞌ, pero maꞌanic miꞌ lajmel laꞌ tiquin tiꞌ. Mi laꞌ xoj laꞌ pislel, 
pero maꞌanic mi laꞌ qꞌuixñan. Lolom jach mi laꞌ chaꞌlen ganar, 
come mi laꞌ lon otsan i tojol laꞌ weꞌtel ti tsijlem bʌ i yajñib laꞌ 
taqꞌuin, cheꞌen.

7 Tsiꞌ yʌlʌ i Yum Panchan yicꞌot Pañimil: Ñaꞌtanla bajcheꞌ 
añetla. 8  Cucula ti letsel ti wits. Chꞌʌmʌla tilel teꞌ tac. Chaꞌ 
melela ili cotot chaꞌan tijicña mij qꞌuel, chaꞌan miꞌ tsictiyel 
c ñuclel, cheꞌen lac Yum. 9 Mi laꞌ lon ñaꞌtan on mi caj laꞌ lot 
laꞌ chubʌꞌan. Tsꞌitaꞌ jach mi laꞌ taj. Tsac wujta yilal chaꞌan miꞌ 
sʌc jilel chuqui tac tsaꞌ laꞌ chꞌʌmʌ tilel ti laꞌ wotot. ¿Chucoch? 
cheꞌen i Yum Panchan yicꞌot Pañimil. Come jejmen ili cotot, 
anquese wen bʌxetla ti laꞌ wotot ti jujuntiquiletla. 10 Jini 
chaꞌan jini tocal maꞌanix miꞌ yʌqꞌueñetla jaꞌal. Jini lum 

maꞌanix miꞌ yʌcꞌ ti colel pʌcꞌʌbʌl. 11 Tsa cʌcꞌʌ jajmel ti pejtelel 
lum yicꞌot ti pejtelel wits tac, chaꞌan maꞌanic miꞌ colel trigo. 
Maꞌanic i yaꞌlel tsꞌusub mi aceite. Miꞌ tiquin pejtelel pʌcꞌʌbʌl 
tac. Jini chaꞌan miꞌ yubiñob wocol winicob xꞌixicob yicꞌot 
alʌcꞌʌl. Miꞌ laj jilel pejtelel laꞌ weꞌtel muꞌ bʌ laꞌ mel, cheꞌen lac 
Yum.

12  Tsiꞌ jacꞌbeyob i tꞌan lac Yum Dios Zorobabel (i yalobil 
Salatiel) yicꞌot Josué (i yalobil Josadac) jini ñuc bʌ motomaj, 
yicꞌot pejtel yañoꞌ bʌ. Tsiꞌ jacꞌbeyob i tꞌan Hageo jini 
xꞌaltꞌan, come lac Yum Dios tsiꞌ choco tilel. Tsiꞌ bʌcꞌñayob 
Dios. 13  Hageo jini xꞌaltꞌan tsiꞌ subeyob i tꞌan lac Yum: “Añon 
quicꞌotetla”. Cheꞌ tsiꞌ yʌlʌ lac Yum, cheꞌen Hageo. 14 Lac Yum 
tsiꞌ ñijcʌbeyob i pusicꞌal Zorobabel jini gobernador yaꞌ ti Judá, 
yicꞌot Josué jini ñuc bʌ motomaj*, yicꞌot pejtelel winicob 
xꞌixicob yaꞌ bʌ chumulob. Tsiꞌ tempayob i bʌ chaꞌan miꞌ chaꞌ 
melbeñob i yotot Dios, i Yum Panchan yicꞌot Pañimil, jiñʌch 
lac Dios. 15 Tsaꞌ tejchi ili eꞌtel cheꞌ tiꞌ tejchibal septiembre tiꞌ 
chaꞌpꞌejl jab i yumʌntel jini rey Darío.

I ñuclel jini tsijiꞌ bʌ Templo

2  Cheꞌ tiꞌ tejchibal octubre, jini xꞌaltꞌan Hageo tsaꞌ caji i 
sub i tꞌan lac Yum. 2  Lac Yum tsiꞌ sube: Pejcan Zorobabel, 

jini gobernador yaꞌ ti Judá, yicꞌot Josué jini ñuc bʌ motomaj, 
yicꞌot winicob xꞌixicob yaꞌ bʌ chumulob. 3  ¿Jaytiquiletla tsaꞌ laꞌ 
qꞌuele i ñuclel jini ñaxan bʌ Templo? ¿Bajcheꞌ yilal jini tsijiꞌ bʌ 
woli bʌ laꞌ qꞌuel? Woli laꞌ wʌl mach i tꞌojolic iliyi cheꞌ bajcheꞌ 
jini ñaxan bʌ. ¿Mach ba isujmic? 4 Wʌle, Zorobabel, tijicñesan 
a pusicꞌal, cheꞌen lac Yum. Tijicñesan a pusicꞌal, Josué, ñuc bʌ 
motomajet. Ti laꞌ pejtelel wʌꞌ bʌ añetla ti laꞌ lumal, tijicñesan 
laꞌ bʌ, cheꞌen lac Yum. Chaꞌlenla eꞌtel, come añon quicꞌotetla 
5 cheꞌ bajcheꞌ tsa cʌqꞌueyetla c tꞌan cheꞌ bʌ tsac pʌyʌyetla 
loqꞌuel ti Egipto, cheꞌen i Yum Panchan yicꞌot Pañimil. Jini 
quEspíritu miꞌ yajñel ti laꞌ tojlel. Mach laꞌ chaꞌlen bʌqꞌuen. 
6 Come woliꞌ yʌl i Yum Panchan yicꞌot Pañimil: Ti jumucꞌ to 
mi caj c ñijcan panchan yicꞌot pañimil, yicꞌot colem ñajb yicꞌot 
lum. 7 Mi caj c ñijcan pejtel colem tejclum tac. Mi caj i tilel 
jini Cꞌax i Tꞌojol jax bʌ muꞌ bʌ i pijtañob winicob xꞌixicob ti 
pejtelel pañimil. Mi caj c bujtꞌesan ili cotot tic ñuclel, cheꞌen i 
Yum Panchan yicꞌot Pañimil. 8  C chaꞌañʌch jini plata yicꞌot jini 

oro ti pañimil, cheꞌen lac Yum. 9 Ñumen ñuc mi caj i tsictiyel 
i ñuclel ili otot bajcheꞌ jini ñaxan bʌ, cheꞌen lac Yum. Mi caj 
cʌqꞌueñetla i ñʌchꞌtʌlel laꞌ pusicꞌal ti ili ajñibʌl, cheꞌen lac 
Yum.

10 Cheꞌ tiꞌ tejchibal diciembre, cheꞌ chaꞌpꞌejlix jab woliꞌ 
chaꞌlen i yumʌntel jini rey Darío, jini xꞌaltꞌan Hageo tsaꞌ caji 
i chaꞌ sub i tꞌan lac Yum: 11 Cꞌajtibeñob motomajob chuqui 
tsꞌijbubil ti ley. 12  Mi an motomaj xojbil bʌ i chaꞌan chꞌujul 
bʌ i bujc, mi tsiꞌ tʌlʌ waj, mi vino, mi weꞌelʌl yicꞌot i pislel, 
¿muꞌ ba caj i yajñel ti chꞌujul chuqui tac tsiꞌ tʌlʌ? cheꞌen. Jini 
motomajob tsiꞌ jacꞌʌyob: Maꞌanic, cheꞌob. 13  Cheꞌ jini Hageo tsiꞌ 
yʌlʌ: Mi bibiꞌix juntiquil chaꞌan tsiꞌ tʌlʌ chuqui tac chʌmen, 
mi tsiꞌ tʌlʌ i bʌl ñʌcꞌʌl, ¿muꞌ ba caj i bibꞌesʌntel? cheꞌen. Jini 
motomajob tsiꞌ jacꞌʌyob: Muꞌ cu, cheꞌob.

14 Hageo tsiꞌ yʌlʌ: Lac Yum woliꞌ yʌl: Cheꞌʌch miꞌ yujtel tiꞌ 
tojlel ili winicob xꞌixicob, yicꞌot tiꞌ tojlel ili colem tejclum am 
bʌ tiꞌ tojel c wut, yicꞌot pejtel i melbal tac i cꞌʌb. Bibiꞌ pejtelel 
c majtan muꞌ bʌ i yʌqꞌueñoñob, cheꞌen lac Yum. 15 Wʌle, 
ñaꞌtanla ti laꞌ pusicꞌal chuqui miꞌ caj ti ujtel wʌle yicꞌot ti tal 
to bʌ ora. Cheꞌ maxto lʌtsbilic xajlel yaꞌ tiꞌ Templo lac Yum, 
16 ¿bajcheꞌ añetla? Cheꞌ bʌ tsaꞌ cꞌoti winic baꞌ muchꞌquibil 
trigo yaꞌ baꞌ tsiꞌ pꞌisi juncꞌal, awilan, an jax lujumpꞌej. Cheꞌ bʌ 
tsaꞌ cꞌoti baꞌ tsiꞌ loto i yaꞌlel tsꞌusub chaꞌan miꞌ luch loqꞌuel 
lujumpꞌejl i yuxcꞌal, awilan, an jax juncꞌal. 17 Tsa cʌqꞌueyetla 
wocol. A pʌcꞌʌb tsiꞌ taja cꞌʌncꞌʌn uch yicꞌot i cuxemal yicꞌot 
tuñijaꞌ, pero maꞌanic tsaꞌ laꞌ sutqꞌui laꞌ bʌ baꞌ añon, cheꞌen lac 
Yum. 18  Wʌle añonixla ti chʌmpꞌejl i chaꞌcꞌalix tsic. Ñaꞌtanla 
bajcheꞌ añetla cheꞌ bʌ tsaꞌ laꞌ waꞌchoco i cꞌʌclib i Templo 
laꞌ Yum cꞌʌlʌl wʌle. 19 Maxto anic tsaꞌ laꞌ tucꞌu ochel trigo tiꞌ 
yotlel. Maxto anic tsiꞌ yʌcꞌʌ i wut tsꞌusub, mi higuera teꞌ, mi 
granado teꞌ, mi olivoteꞌ, pero wʌle mi caj c pʌsbeñet laꞌ wenlel 
cꞌʌlʌl ti pejtelel qꞌuin, cheꞌen.

Jini tꞌan tsaꞌ bʌ aqꞌuenti Zorobabel chaꞌan lac Yum
20 Ti chaꞌyajlel tsaꞌ tili i tꞌan lac Yum tiꞌ tojlel Hageo cheꞌ ti 

jini jach bʌ qꞌuin. Tsiꞌ yʌlʌ: 21 Suben Zorobabel jini gobernador 
ti Judá: “Mi caj c ñijcan panchan yicꞌot pañimil. 22  Mi caj c 
chilben i yeꞌtel jini yumʌlob añoꞌ bʌ ti colem tejclum tac. 
Mi caj c jisʌbeñob i pꞌʌtʌlel. Mi caj c ñew choc jini carreta 

tac yicꞌot jini buchuloꞌ bʌ ti mal. Jini caballo tac yicꞌot jini 
cꞌʌchʌloꞌ bʌ mi caj i yajlelob. Mi caj i wʌlʌc jatsꞌob i bʌ ti 
espada anquese i piꞌʌlob jach i bʌ, cheꞌen lac Yum. 23  Tsi yʌlʌ 
i Yum Panchan yicꞌot Pañimil: Zorobabel (i yalobilet Salatiel) 
c winiquet. Ti ili qꞌuin mi caj j qꞌuelet cheꞌ bajcheꞌ mʌtcꞌʌbʌl 
c chaꞌan. Mi caj a wajñel quicꞌot ti pejtelel ora come tsac 
yajcayet”, cheꞌen i Yum Panchan yicꞌot Pañimil. 

Yom mi laꞌ cʌy laꞌ mul

1  Cheꞌ tiꞌ tejchibal noviembre tiꞌ chaꞌpꞌejlel jab cheꞌ woli 
ti yumʌl Darío, lac Yum tsaꞌ caji i pejcan jini xꞌaltꞌan 

Zacarías (i yalobil Berequías i yalobil bʌ jini xꞌaltꞌan Iddo). 
2-3  Woliꞌ yʌl lac Yum: Joñon, Yumʌlon ti Panchan, tsac wen 
michꞌle laꞌ ñojteꞌelob. Pero sutqꞌuin laꞌ bʌ tic tojlel. Cheꞌ jini 
mi caj c chaꞌ tilel ti laꞌ tojlel. 4 Mach yomic lajaletla bajcheꞌ 
laꞌ ñojteꞌelob. Jini xꞌaltꞌañob tsiꞌ pejcayob ti oñiyi chaꞌan miꞌ 
cʌyob i mul. Tsiꞌ yʌlʌyob: “Ubinla i tꞌan i Yum Panchan yicꞌot 
Pañimil. Cʌyʌ laꞌ mul, come leco jax laꞌ melbal”, cheꞌob. Pero 
maꞌanic tsiꞌ jacꞌʌyob. Maꞌanic tsiꞌ pꞌisiyob tiꞌ wenta. 5 Anix 
ora tsaꞌ chʌmiyob laꞌ ñojteꞌelob yicꞌot jini xꞌaltꞌañob, pero tsiꞌ 
ñopoyob isujm i tꞌan lac Yum. Miꞌ yajñel ti pejtelel ora. 6 Tsiꞌ 
yubiyob wocol chaꞌan i mul. Cheꞌ jini tsiꞌ cʌyʌyob i mul. Tsaꞌ 
caji i ñaꞌtañob cheꞌʌch tsiꞌ luꞌ melbeyob i Yum Panchan yicꞌot 
Pañimil cheꞌ bajcheꞌ tsiꞌ wʌn subeyob. Tsiꞌ yʌqꞌueyob i toj i 
mul ti jujuntiquil, cheꞌen.

Tsiꞌ qꞌuele tiꞌ ñajal xcꞌʌchta caballojob
7 Ñumenix uxpꞌejl uw, cheꞌ tiꞌ tejchibal febrero, tiꞌ chaꞌpꞌejlel 

jab cheꞌ woli ti eꞌtel Darío, lac Yum tsiꞌ pejca jini xꞌaltꞌan 
Zacarías (i yalobil Berequías, i yalobil Iddo). 8  Tsaj qꞌuele ti 
acꞌʌlel cꞌʌchʌcña woliꞌ tilel Winic ti chʌchʌc bʌ caballo. Tsaꞌ 
waꞌle tiꞌ yojlil mirto teꞌ tiꞌ tiꞌ jaꞌ. Yaꞌ tiꞌ pat tsaj qꞌuele yambʌ 
caballo tac, chʌchʌc bʌ yicꞌot sʌsʌc bʌ yicꞌot yʌxmulan bʌ.

9 Tsaꞌ waꞌle juntiquil ángel tic tꞌejl. Tsaj cꞌajtibe jini 
ángel: ¿Chuqui i yeꞌtel jini caballo tac, c yum? choꞌon. 

Jini ángel tsiꞌ subeyon: Mi caj c subeñet, cheꞌen. 10  Tsaꞌ 
cajiꞌ pejcañon jini Winic waꞌal bʌ ti yojlil mirto teꞌ, jiñʌch 
i yAngel lac Yum. Tsiꞌ subeyon: Chocbilob tilel chaꞌan 
lac Yum, chaꞌan miꞌ xʌñob pejtel pañimil, cheꞌen. 11 Tsaꞌ 
cꞌotiyob yañoꞌ bʌ cꞌʌchʌloꞌ bʌ baꞌ waꞌal i yAngel lac Yum 
tiꞌ yojlil mirto teꞌ. Tsiꞌ subeyob: Tsaꞌix c xʌñʌ lojon pejtel 
pañimil. Tsac tsaji lojon ñumel. Ñʌchꞌʌlob ti pejtelel 
pañimil. Maꞌanic chuqui woliꞌ yujtel, cheꞌob. 12  Jini Angel 
i chaꞌan lac Yum tsaꞌ caji ti oración: C Yum Añet bʌ ti 
Panchan yicꞌot ti Pañimil, anix lujumpꞌejl i chʌncꞌal (70) 
jab wolaꞌ pʌsbeñob a michꞌlel jini añoꞌ bʌ ti Jerusalén 
yicꞌot ti Judá. ¿Jal to ba mi caj i lajmel a michꞌlel chaꞌan 
maꞌ chaꞌ pꞌuntañob? cheꞌen. 13  Lac Yum utsꞌatax tsiꞌ jacꞌbe 
i tꞌan jini ángel waꞌal bʌ tic tꞌejl chaꞌan miꞌ tijicñesʌben i 
pusicꞌal. 14  Jini ángel tsiꞌ subeyon: Cꞌam yom maꞌ subeñob 
jini winicob ili tꞌan tilem bʌ ti lac Yum. Jiñʌch i Yum 
Panchan yicꞌot Pañimil. Woliꞌ yʌl: “Cꞌux mi cubin jini 
loqꞌuemoꞌ bʌ ti Judá yicꞌot ti Jerusalén. Tsʌytsʌyña c 
pusicꞌal chaꞌan ñupꞌulob tiꞌ wenta yambʌ i yumob. 15  Wen 
michꞌon tiꞌ tojlel yañoꞌ bʌ tejclumob, come toꞌol cheꞌ jach 
añob. Cheꞌ bʌ tsac tsꞌitaꞌ michꞌle c tejclumob chaꞌan i 
mul, yambʌ yumʌlob tsiꞌ yutsi ticꞌlayob”. Cheꞌʌch yom 
maꞌ sub. 16  Lac Yum woliꞌ yʌl: “Jini chaꞌan tsaꞌix sujtiyon ti 
Jerusalén chaꞌan mic pꞌuntañob. Mi caj i chaꞌ waꞌchocoñob 
c Templo yicꞌot pejtel jini tejclum Jerusalén”, cheꞌen i Yum 
Panchan yicꞌot Pañimil. 17 Yom maꞌ chaꞌ al: “Mi caj i chaꞌ 
aqꞌuentel i wenlel jini tejclum tac ti Israel. Mi caj c chaꞌ 
ñuqꞌuesʌbeñob i pusicꞌal jini añoꞌ bʌ ti Jerusalén. Mi caj c 
chaꞌ ajñel yicꞌotob. Cheꞌʌch woliꞌ yʌl i Yum Panchan yicꞌot 
Pañimil”, cheꞌen jini ángel.

Tsiꞌ qꞌuele xulub yicꞌot xjucꞌteꞌob
18  Cheꞌ bʌ tsac letsa c wut, tsaj qꞌuele yaꞌan chʌntsꞌijt xulub. 

19 Tsaj cꞌajtibe jini ángel woli bʌ i pejcañon: ¿Chuqui iliyi? 
choꞌon. Tsiꞌ jacꞌbeyon: Ili xulub i yejtalʌch chʌmpꞌejl colem 
tejclum tsaꞌ bʌ i ticꞌlayob Judá yicꞌot Israel yicꞌot Jerusalén. 
Tsiꞌ yʌcꞌʌyob ti pam pujquel, cheꞌen. 20 Tsiꞌ pʌsbeyon chʌntiquil 
xjucꞌteꞌ. 21 Cheꞌ jini tsaj cꞌajtibe: ¿Chuqui mi caj i melob ili 
winicob? choꞌon. Jini ángel tsiꞌ subeyon: Tilemob chaꞌan 

miꞌ tsepob ili chʌmpꞌejl xulub tsaꞌ bʌ i pucuyob ti ñajtʌl jini 
chumuloꞌ bʌ ti Judá. Mi caj i jisʌbeñob i pꞌʌtʌlel jini tejclum 
tac tsaꞌ bʌ i cʌlʌx ticꞌlayob, cheꞌen.

Cheꞌ miꞌ pꞌistʌl Jerusalén

2  Cheꞌ bʌ tsac letsa c wut, tsaj qꞌuele winic yicꞌot juntsꞌijt 
teꞌ chucul bʌ i chaꞌan, jumpꞌejl metro i tamlel jini teꞌ. 

2  Tsaj cꞌajtibe: ¿Baqui maꞌ majlel? choꞌon. Tsiꞌ jacꞌʌ: Mic majlel 
c pꞌis Jerusalén. Com j qꞌuel mi ñucʌch chaꞌan miꞌ yochelob 
pejtel winicob xꞌixicob, cheꞌen. 3  Jini ángel woli bʌ i pejcañon 
tsaꞌ majli i taj yambʌ ángel woli bʌ i tilel. 4 Tsiꞌ sube: Laꞌ ti 
ora. Suben jini chꞌiton winic chaꞌan tal i yorajlel mi caj i 
bujtꞌel Jerusalén ti winicob xꞌixicob. Mach laj ochicob chaꞌan 
cabʌlob yicꞌot i yʌlacꞌ. Xucꞌul mi caj i yajñelob. 5 Come lac Yum 
i wentajʌch tsꞌajc. Mi caj i joy mʌctañob tiꞌ pꞌʌtʌlel yicꞌot tiꞌ 
cꞌʌcꞌal. Lac Yum i ñuclelʌch jini tejclum, cheꞌen jini ángel.

Tsaꞌ pʌjyiyob jini xcʌjchelob
6-7 Lac Yum tsiꞌ subeyob jini tsaꞌ bʌ cʌjchiyob majlel: Laꞌla 

ti putsꞌel. Loqꞌuenla ti Babilonia yaꞌ ti norte. Tsac pucuyetla 
ti pejtelel pañimil, pero mi caj c chaꞌ pʌyetla tilel. Chaꞌlenla 
wersa chaꞌan mi laꞌ bʌcꞌ tilel ti Sion, cheꞌen. 8  Come i Yum 
Panchan yicꞌot Pañimil tsaꞌix i chocoyon tilel chaꞌan mij 
contrajiñob jini tsaꞌ bʌ i ticꞌlayetla, come jini muꞌ bʌ i 
ticꞌlañetla miꞌ ticꞌlan Dios jaꞌel. 9 Joñon mi caj cʌqꞌueñob 
wocol. Obolob i bʌ chaꞌan tsiꞌ ticꞌlayob c winicob. Jini 
ticꞌlʌbiloꞌ bʌ mi caj i yochelob tiꞌ yumob. Cheꞌ jini mi caj laꞌ 
ñaꞌtan chocbilon tilel chaꞌan i Yum Panchan yicꞌot Pañimil. 
10 Cꞌʌyinla lac Yum añet bʌ la ti Sion, come tilemon chaꞌan 
mi cajñel ti laꞌ tojlel, cheꞌen lac Yum. 11 Ti jim bʌ qꞌuin 
cabʌl tejclumob mi caj i sutqꞌuiñob i bʌ chaꞌan miꞌ ñopob 
lac Yum. Mi caj i yochelob tic chaꞌan. Mi caj c tem chumtʌl 
quicꞌotob. Cheꞌ jini mi caj laꞌ ñaꞌtan chocbilon tilel chaꞌan i 
Yum Panchan yicꞌot Pañimil. 12  Judá i chaꞌañʌch lac Yum. Mi 
caj i sujtel ti Chꞌujul bʌ Lum. Lac Yum mi caj i chaꞌ mulan 
jini tejclum Jerusalén yajcʌbil bʌ i chaꞌan. 13  Ñʌchꞌiꞌla tiꞌ 
tojlel lac Yum pejtel winicob, come tsaꞌix loqꞌui ti chꞌujul bʌ 
i yajñib ti panchan chaꞌan miꞌ tilel ti pañimil. Cheꞌ tsiꞌ yʌlʌ 
jini ángel.

Jini motomaj Josué

3  Jini ángel tsiꞌ pʌsbeyon jini ñuc bʌ motomaj* i cꞌabaꞌ 
Josué, waꞌal bʌ tiꞌ tojel i yAngel lac Yum. Yaꞌ waꞌal 

Satanás jaꞌel tiꞌ ñoj jini Angel chaꞌan miꞌ jopꞌben i mul Josué. 
2  Lac Yum tsiꞌ sube Satanás: Mach comic cubin a tꞌan, Satanás. 
Yumʌlon, mi caj c pꞌuntan Jerusalén cheꞌ bajcheꞌ tsac wʌn 
ñaꞌta. Mach mejlic a mʌctañon. Tsaꞌix c ñaꞌta c pꞌuntan Josué 
yicꞌot pejtel i piꞌʌlob tiꞌ lumal. Lajalob bajcheꞌ xutunteꞌ muꞌ bʌ 
i locꞌsʌntel ti cꞌajc cheꞌ woli ti pulel, cheꞌen lac Yum. 3  Awilan 
bibiꞌ jax i pislel Josué yaꞌ baꞌ waꞌal tiꞌ tojel i yAngel lac Yum. 
4 Jini chaꞌan jini Angel tsiꞌ pejca jini yaꞌ bʌ waꞌalob tiꞌ tojel i 
wut: Jochbenla i pislel, come bibiꞌ jax, cheꞌen. Tsiꞌ sube Josué: 
Awilan tsaꞌix c locꞌsʌbeyet a mul. Lʌpʌ wen bʌ a pislel ti a 
majtan jach. Chejachi woli cʌqꞌueñet, cheꞌen.

5 Tsac sube: Awocolic aqꞌuen i chꞌʌjlib i jol jaꞌel, choꞌon. Jini 
chaꞌan tsiꞌ cꞌʌcchocobeyob wen sʌcleman bʌ i chꞌʌjlib i jol. Tsiꞌ 
xojbeyob wen bʌ i pislel. 6-7 Jini Angel i chaꞌan lac Yum tsiꞌ 
sube: I Yum Panchan yicꞌot Pañimil woliꞌ yʌl: “Mi xucꞌul maꞌ 
chaꞌlen xʌmbal tic bijlel, mi utsꞌat maꞌ jacꞌ pejtel c mandar, 
mi caj cʌqꞌueñet ñuc bʌ eꞌtel tic Templo. Yom maꞌ wen qꞌuel 
chaꞌan chꞌujul miꞌ yajñel. Mi caj a wajñel tic tojlel yicꞌot ili 
ángelob. 8  Jini chaꞌan yom maꞌ wen ubin c tꞌan, Josué, ñuc bʌ 
motomaj. Laꞌ i yubiñob jaꞌel a piꞌʌlob. I yejtaletla jini utsꞌat tac 
bʌ muꞌ bʌ caj i tilel. Josué i yejtalet c Winic, jiñʌch i Buts teꞌ 
yilal muꞌ bʌ caj c choc tilel. 9 Jini c Winic mi caj i yochel tic 
Templo, i wentajʌch ñuc bʌ Xajlel yaꞌ tiꞌ xujc Templo baꞌ waꞌal 
Josué. Wucyajl mi caj c japun ti xajlel ili tsꞌijbujel: Ti jumpꞌejl 
jach qꞌuin mi caj c lajmesʌbeñob i mul ili winicob. 10 Ti jim bʌ 
qꞌuin ñʌchꞌʌl mi caj laꞌ wajñel. Laj tijicñayetla yicꞌot laꞌ piꞌʌlob 
ti laꞌ wotot. Cheꞌ jini maꞌanic chuqui anto yom laꞌ chaꞌan”. Cheꞌ 
tsiꞌ yʌlʌ i Yum Panchan yicꞌot Pañimil, cheꞌen jini Angel.

I yajñib cꞌajc yicꞌot olivoteꞌ

4  Cheꞌ jini tsaꞌ chaꞌ tili i ñijcañon chꞌojyel jini ángel woli 
bʌ i pejcañon. Wʌyʌlon yilal chaꞌan mutsꞌul c wut. 2  Tsiꞌ 

cꞌajtibeyon: ¿Chuqui woli a qꞌuel? cheꞌen. Cheꞌ jini tsac jacꞌbe: 
Wolij qꞌuel lámpara* melbil bʌ ti oro. An wucpꞌejl i yajñib tac 
baꞌ miꞌ yotsʌntel aceite olivo. An wuctsꞌijt i cꞌʌb jini lámpara. 

3 Yaꞌ tsꞌijbubil tiꞌ buchlib lámpara an chaꞌtejc olivoteꞌ, juntejc tiꞌ 
ñoj, juntejc tiꞌ tsꞌej, choꞌon.

4 Tsaj cꞌajtibe jini ángel: ¿Chuqui iliyi, c yum? choꞌon. 5 Jini 
ángel tsiꞌ subeyon: ¿Mach ba a wujilic chuqui iliyi? cheꞌen. 
Tsac sube: Mach cujilic, c yum, choꞌon. 6 Cheꞌ jini tsiꞌ yʌlʌ: 
Jiñʌch i tꞌan lac Yum tsaꞌ bʌ i sube Zorobabel. Woliꞌ yʌl: 
“Mach tiꞌ pꞌʌtʌlelic winicob, mi tiꞌ ñaꞌtibalic winicob mi caj i 
mejlel queꞌtel, pero tiꞌ pꞌʌtʌlel quEspíritu”. Cheꞌ tsiꞌ yʌlʌ i Yum 
Panchan yicꞌot Pañimil. 7 Maꞌanic wits muꞌ bʌ mejlel i mʌctan 
Zorobabel, come mi caj i sujtel ti joctʌl bʌ lum tiꞌ tojel i wut. 
Zorobabel mi caj i yujtesan i mel jini Templo tiꞌ tijicñʌyel i 
pusicꞌal, come mi caj i ñaꞌtan tsaꞌix mejli chaꞌan jach i yutslel 
i pusicꞌal Dios. Ti cꞌam bʌ tꞌan mi caj i subeñob Dios wocolix i 
yʌlʌ, cheꞌen jini ángel.

8  Tsa cubi yambʌ tꞌan tilem bʌ ti lac Yum: 9 Zorobabel tsiꞌ 
mele i cꞌʌclib ili Templo. Mi caj i yujtesan. Cheꞌ jini mi caj 
a ñaꞌtan tilem ili tꞌan ti Dios, i Yum Panchan yicꞌot Pañimil. 
10 Mach maꞌ tsꞌaꞌlen i tejchibal eꞌtel cheꞌ maxto tsiquilic chuqui 
woliꞌ mejlel. Tijicña lac Yum cheꞌ miꞌ qꞌuel jini plomo tiꞌ cꞌʌb 
Zorobabel, come tejchemix jini eꞌtel. Ili wucpꞌejl cꞌajc jiñʌch 
i yejtal tac i wut lac Yum muꞌ bʌ i cꞌotel i qꞌuel pejtel pañimil, 
cheꞌen.

11 Tsaj cꞌajtibe jini ángel: ¿Chuqui i wentajlel jini chaꞌtejc 
olivoteꞌ am bʌ ti jujunwejl i buchlib lámpara? choꞌon. 12  Tsaj 
cꞌajtibe jaꞌel: ¿Chuqui i wentajlel jini chaꞌtejc i cꞌʌb olivoteꞌ baꞌ 
miꞌ cꞌaxel aceite chaꞌan miꞌ yochel ti jini wuctsꞌijt i yajñib cꞌajc 
melbil bʌ ti oro? choꞌon. 13 Tsiꞌ subeyon: ¿Mach ba a wujilic 
chuqui iliyi? cheꞌen. Cheꞌ jini tsac sube: C yum, mach cujilic, 
choꞌon. 14 Tsiꞌ yʌlʌ: Jini chaꞌtejc i cꞌʌb i wentajʌch chaꞌtiquil 
winicob yajcʌbiloꞌ bʌ chaꞌan miꞌ coltañob i Yum pejtel pañimil, 
cheꞌen.

Bʌlʌl bʌ jun woli bʌ ti wejlel

5  Tsac chaꞌ letsa c wut. Tsaj qꞌuele jumbʌjl jun woli bʌ ti 
wejlel. 2  Tsiꞌ subeyon: ¿Chuqui woli a qꞌuel? cheꞌen. Tsac 

sube wolij qꞌuel jumbʌjl jun woli bʌ ti wejlel, lujumpꞌejl metro 
i tamlel yicꞌot joꞌpꞌejl metro i xujc, choꞌon. 3  Tsiꞌ subeyon: Ili 
jun i yejtalʌch wocol tilem bʌ ti Dios muꞌ bʌ caj i ñumel ti 
pejtelel pañimil. Tsꞌijbubil ili tꞌan: “Dios tsaꞌix i mele pejtel 

xujchꞌob yicꞌot pejtel xlotob. Mi caj i laj jisʌntelob. 4 Wolic 
choc majlel ili tꞌan tiꞌ yotot jujuntiquil xujchꞌ yicꞌot jujuntiquil 
muꞌ bʌ i cꞌʌn j cꞌabaꞌ ti jopꞌtꞌan. Jini wocol miꞌ caj ti jalijel yaꞌ 
tiꞌ yotot jinto miꞌ laj jisan”. Cheꞌ tsiꞌ yʌlʌ i Yum Panchan yicꞌot 
Pañimil, cheꞌen jini ángel.

Jini xꞌixic am bʌ ti chiquib
5 Cheꞌ jini tsaꞌ poj loqꞌui majlel jini ángel woli bʌ ti tꞌan 

quicꞌot. Pero tsaꞌ chaꞌ tili i subeñon: Qꞌuele jini woli bʌ ti 
wejlel tilel, cheꞌen. 6 Cheꞌ jini tsaj cꞌajtibe: ¿Chuqui jini? choꞌon. 
Tsiꞌ jacꞌbeyon: Jiñʌch jumpꞌejl colem chiquib butꞌul bʌ ti mulil 
am bʌ ti pejtelel pañimil, cheꞌen. 7 Cheꞌ jini tsaꞌ jambenti i 
majc jini colem chiquib. Awilan yaꞌ buchul juntiquil xꞌixic yaꞌ 
tiꞌ mal jini chiquib. 8  Jini ángel tsiꞌ subeyon: Jiñʌch i yejtal 
mulil, cheꞌen. Cheꞌ jini tsiꞌ chaꞌ otsa yaꞌ ti mal jini colem 
chiquib. Tsiꞌ chaꞌ ñupꞌbe i majc. 9 Tsaj qꞌuele, awilan woliꞌ 
wejlel tilel chaꞌtiquil xꞌixicob. Lajalob i wichꞌ cheꞌ bajcheꞌ i 
wichꞌ jaꞌal pech. Tsaꞌ caji i chꞌuyob majlel jini chiquib. 10 Tsaj 
cꞌajtibe jini ángel: ¿Baqui mi caj i chꞌʌmob majlel jini chiquib 
yicꞌot xꞌixic? choꞌon. 11 Tsiꞌ jacꞌbeyon: Woliꞌ chꞌuyob majlel ti 
cʌjchel yaꞌ ti Babilonia come yaꞌ tilem. Yaꞌ yom miꞌ cʌytʌl, 
cheꞌen.

Jini chʌncojt carreta chaꞌan meloñel

6  Cheꞌ bʌ tsac chaꞌ letsa c wut, tsaj qꞌuele woliꞌ loqꞌuel 
tilel chʌncojt carreta tiꞌ yojlil chaꞌpꞌejl wits, puro bronce 

jini wits tac. 2  Yaꞌ ti ñaxan bʌ carreta yaꞌ cʌchʌl chʌchʌc 
tac bʌ caballo. Yaꞌ ti chaꞌpꞌejlel cʌchʌl iꞌicꞌ tac bʌ caballo. 
3 Yaꞌ tiꞌ yuxpꞌejlel carreta cʌchʌl jini sʌsʌc tac bʌ caballo. 
Yaꞌ tiꞌ chʌncojtlel carreta cʌchʌl jini caballo xyʌxem tac 
bʌ yicꞌot yʌxmulan bʌ i tsutsel. 4 Tsaj cꞌajtibe jini ángel: C 
yum, ¿chuqui jini? choꞌon. 5 Tsiꞌ jacꞌbeyon: Ili woli bʌ a qꞌuel 
jiñʌch i wentʌjlel chʌntiquil espíritujob tilem bʌ ti panchan, 
muꞌ bʌ i loqꞌuelob tilel cheꞌ ujtem i pejcañob jini Yumʌl ti 
pejtelel pañimil. 6 Jini carreta tujcꞌʌbil bʌ ti iꞌicꞌ bʌ caballo 
mi caj i majlel yaꞌ tiꞌ tojel norte. Jini sʌsʌc bʌ caballo mi 
caj i tsʌclen majlel. Jini xyʌxem tac bʌ mi caj i majlel ti sur, 
cheꞌen. 7 Lutꞌlutꞌña jini chʌchʌc tac bʌ chaꞌan miꞌ pam ñumel 
i qꞌuel i joytʌlel pañimil. Lac Yum tsiꞌ yʌlʌ: Cucula, joy xʌñʌ 

pejtelel pañimil, cheꞌen. Jini chaꞌan tsiꞌ pam chaꞌleyob xʌmbal 
ti pejtelel pañimil. 8  Lac Yum tsiꞌ pʌyʌyon tilel. Tsiꞌ subeyon: 
Qꞌuele jini woli bʌ majlelob tiꞌ tojel norte. Tsac chocoyob 
majlel ti meloñel chaꞌan mi cʌqꞌueñob i toj i mul yaꞌ ti norte 
chaꞌan miꞌ lajmel c michꞌajel, cheꞌen.

Tsaꞌ aqꞌuenti i ñuclel Josué
9 Tsaꞌ caji i chaꞌ pejcañon lac Yum. Tsiꞌ subeyon: 10-11 Jini 

judíojob tsaꞌ bʌ cʌjchiyob majlel ti Babilonia woliꞌ chocbeñet 
tilel majtañʌl melbil bʌ ti sʌsʌc taqꞌuin yicꞌot oro. Tal Heldai 
yicꞌot Tobías yicꞌot Jedaías chaꞌan miꞌ yʌqꞌueñet. Cheꞌ miꞌ 
julelob tiꞌ yotot Josías (i yalobil Sofonías) baꞌ mi caj i jijlelob, 
yom maꞌ majlel a tajob. Yom maꞌ chꞌʌm a majtan, oro yicꞌot 
plata, chaꞌan maꞌ mel corona. Cꞌʌcchocon tiꞌ jol jini ñuc bʌ 
motomaj Josué (i yalobil Josadac). 12  Suben: “I Yum Panchan 
yicꞌot Pañimil woliꞌ yʌl: I wentajet jini Winic muꞌ bʌ caj i 
tilel, i cꞌabaꞌ Buts, muꞌ bʌ caj i pasel yaꞌ baꞌ chucul i wiꞌ. Mi 
caj i waꞌchocoben i Templo lac Yum. 13 Mi caj i qꞌuejlel ti ñuc 
chaꞌan chaꞌchajp i yeꞌtel tiꞌ tojlel winicob. Mi caj i chaꞌlen i 
yeꞌtel Rey yicꞌot i yeꞌtel Motomaj, come luꞌ an tiꞌ wenta”. Cheꞌ 
yom maꞌ suben. 14 Yom maꞌ wotsan jini corona tiꞌ Templo lac 
Yum chaꞌan i ñaꞌtʌntel Helem, yicꞌot Tobías, yicꞌot Jedaías, 
yicꞌot Hen (i yalobil Sofonías) tsaꞌ bʌ i yʌcꞌʌyob. 15 Jini ñajt bʌ 
chꞌoyolob mi caj i tilelob cheꞌ bajcheꞌ ili uxtiquilob chaꞌan miꞌ 
chaꞌ melob i Templo lac Yum. Cheꞌ miꞌ yujtel mi caj a ñaꞌtan 
tilem c tꞌan tiꞌ Yum Panchan yicꞌot Pañimil. Cheꞌʌch mi caj i 
yujtel mi xucꞌul maꞌ jacꞌben i tꞌan a Yum Dios. Cheꞌ tsiꞌ yʌlʌ 
lac Yum.

I qꞌuiñilel tac

7  Awilan cheꞌ ti chʌmpꞌejlel jab i yeꞌtel jini rey Darío, lac 
Yum tsiꞌ pejca Zacarías cheꞌ tiꞌ jilibal noviembre. 2  Jini 

añoꞌ bʌ ti Betel tsiꞌ chocoyob tilel Sarezer yicꞌot Regem Melec 
yicꞌot i winicob chaꞌan miꞌ cꞌajtibeñob i yutslel i tꞌan lac Yum 
ti Templo am bʌ ti Jerusalén. 3  Tsiꞌ cꞌajtibeyob jini motomajob 
yicꞌot jini xꞌaltꞌañob mi yom to miꞌ chʌn chaꞌleñob chꞌajb yicꞌot 
uqꞌuel ti agosto ti jujumpꞌejl jab cheꞌ bajcheꞌ i tilel. 4 Lac Yum 
tsiꞌ subeyon: 5 Subeñob pejtel winicob yicꞌot jini motomajob: 

“Cheꞌ bʌ tsaꞌ laꞌ chaꞌle chꞌajb yicꞌot uqꞌuel cheꞌ ti agosto yicꞌot 

ti octubre ti jujumpꞌejl jab ili lujumpꞌejl i chʌncꞌal (70) jab tsaꞌ 
bʌ ñumi yaꞌ ti Babilonia, ¿tsaꞌ ba laꞌ cʌyʌ laꞌ mul chaꞌan mi laꞌ 
tsajcañon? Maꞌanic. 6  Wʌle jaꞌel cheꞌ an chuqui mi laꞌ jap mi 
laꞌ cꞌux, maꞌanic mi laꞌ ñaꞌtañon. Mi laꞌ cꞌux mi laꞌ jap bajcheꞌ 
jach laꞌ wom ti laꞌ bajñel pusicꞌal. 7 Cheꞌʌch jaꞌel tsa cʌlʌ ti 
oñiyi tiꞌ tojlel jini xꞌaltꞌañob cheꞌ tijicñayob to laꞌ tatob yaꞌ ti 
Jerusalén yicꞌot tiꞌ joytʌlel yicꞌot ti joctʌl am bʌ ti sur, come 
tsiꞌ bajñel yajcayob i bijlel jaꞌel”. Cheꞌ yom maꞌ subeñob. Cheꞌ 
tsiꞌ yʌlʌ lac Yum.

Tsaꞌ cʌjchiyob majlel chaꞌan tsiꞌ ñusayob tꞌan
8  Tsaꞌ tili i tꞌan lac Yum baꞌan Zacarías. 9 I Yum Panchan 

yicꞌot Pañimil woliꞌ yʌl: Toj yom mi laꞌ mel. Chaꞌlenla chuqui 
utsꞌat tiꞌ tojlel laꞌ piꞌʌlob. Pʌsbeñob i yutslel laꞌ pusicꞌal. 
10 Mach laꞌ ticꞌlan mebaꞌ xꞌixicob yicꞌot mebaꞌ alobob yicꞌot 
jini ñajt bʌ chꞌoyolob yicꞌot jini pꞌumpꞌuñoꞌ bʌ. Mach laꞌ tech 
jontolil ti laꞌ pusicꞌal tiꞌ contra laꞌ piꞌʌlob. 11 Pero laꞌ ñojteꞌelob 
maꞌanic tsiꞌ jacꞌʌyob. Tsiꞌ mʌyʌyob i wut. Tsiꞌ mʌcʌyob i 
chiquin chaꞌan mach yomobic i yubin. 12  Tsiꞌ wen tsʌtsꞌesayob 
i pusicꞌal cheꞌ bajcheꞌ diamante xajlel chaꞌan mach yomobic 
i jacꞌbeñon c mandar yicꞌot c tꞌan, anquese tsac chocbeyob 
tilel tiꞌ wenta xꞌaltꞌañob cʌntesʌbiloꞌ bʌ tic Espíritu ti oñiyi. 
Cheꞌ jini tsiꞌ wen techbeyoñob c michꞌajel. 13  Tsac pʌyʌyob, 
pero maꞌanic tsiꞌ yubiyob. Jini chaꞌan baꞌ ora tsiꞌ pejcayoñob, 
maꞌanic tsac jacꞌbeyob i tꞌan jaꞌel. 14 Tsac pam pucuyob cheꞌ 
bajcheꞌ pꞌʌtʌl bʌ icꞌ ti ñajt tac bʌ pañimil tiꞌ tojlel jini mach 
bʌ i piꞌʌlobic. Chꞌijiyem tsaꞌ cʌle i lum. Maꞌanic majqui tsaꞌ 
chʌn ñumi yaꞌi. Jochol tsaꞌ cʌle jini utsꞌat bʌ lum tsaꞌ bʌ i lon 
mulayob. Cheꞌ tsi yʌlʌ i Yum Panchan yicꞌot Pañimil.

Mux i chaꞌ waꞌchocontel Jerusalén

8  1-2  I Yum Panchan yicꞌot Pañimil tsiꞌ chaꞌ pejcayon. 
Tsiꞌ yʌlʌ: Wen michꞌon chaꞌan tsiꞌ ticꞌlayob Jerusalén 

j contrajob. Tsʌytsʌyña c pusicꞌal chaꞌan cꞌux mi cubin, 
cheꞌen lac Yum. 3  Mi caj c chaꞌ sujtel ti Jerusalén chaꞌan mic 
chumtʌl yaꞌi. Cheꞌ jini mi caj i pejcʌntel Jerusalén ti xucꞌul 
bʌ Tejclum, Chꞌujul bʌ Wits, jini Wits i chaꞌan i Yum Panchan 
yicꞌot Pañimil, cheꞌen. 4 Woliꞌ chʌn sub lac Yum: Awilan to, 
ñʌchꞌʌlob mi caj i yajñelob ti Jerusalén jini xñoxob yicꞌot laꞌ 

ZACARIAS 7 ,  8

El Antiguo Testament en el ch'ol de Tumbalá  ©Liga Bíblica Internacional, 2011 



1659

ñaꞌob. Mi caj i chaꞌleñob xʌmbal yaꞌ tiꞌ bijlel tac Jerusalén, 
cꞌuchucñayob yicꞌot i barateꞌ chaꞌan i ñoxlel. 5 Bajcꞌʌl chꞌitoñob 
yicꞌot xchꞌocob miꞌ cajelob ti alas yaꞌ tiꞌ bijlel Jerusalén. 
6 Maꞌanic jaytiquiletla tsaꞌ bʌ cʌleyetla. I colojbalet jach bʌla, 
chꞌijiyemetla. Jini chaꞌan jiñʌch mero ñuc bʌ ti laꞌ wut, pero 
joñon mach ñuquic mi cubin. 7 Joñon mi caj j coltan c chaꞌañoꞌ 
bʌ. Mi caj c chaꞌ pʌy tilel jini añoꞌ bʌ tiꞌ pasibal qꞌuin yicꞌot tiꞌ 
bʌjlibal qꞌuin. 8  Mi caj cʌcꞌob ti chumtʌl tiꞌ yojlil Jerusalén. Mi 
caj i yochelob tic chaꞌan. Joñon mi caj cochel tiꞌ Dios. Mi caj c 
pʌsbeñob jini toj bʌ c pusicꞌal ti isujm, cheꞌen.

9 I Yum Panchan yicꞌot Pañimil woliꞌ chʌn al: Yom mi laꞌ 
wujtesan jini eꞌtel, jatetla woli bʌ laꞌ wubin c tꞌan tiꞌ tojlel 
jini xꞌaltꞌañob. Cheꞌ bʌ tsaꞌ laꞌ teche laꞌ mel jini Templo, tsiꞌ 
subeyetla chuqui tac tijicña mi caj laꞌ taj cheꞌ miꞌ yujtel laꞌ mel. 
10 Cꞌʌlʌl wʌle maꞌanic i tojol laꞌ weꞌtel. Maꞌanic i tojol mula cheꞌ 
miꞌ cꞌʌjñel ti eꞌtel. Maꞌanic i ñʌchꞌtilel laꞌ pusicꞌal. Cheꞌ mi laꞌ 
loqꞌuel ti tejclum bʌbʌqꞌuen maꞌanic mi laꞌ sujtel chaꞌan cabʌl 
laꞌ contrajintel. Joñon tsa cʌqꞌueyob i contrajiñob i bʌ winicob 
chaꞌan tiꞌ caj i mul. 11 Pero mach chʌn cheꞌix tiꞌ tojlel i colojbal 
israelob cheꞌ bajcheꞌ ti yambʌ ora. 12  Come mi caj cʌqꞌueñetla 
i ñʌchꞌtilel laꞌ pusicꞌal. Mi caj i wen acꞌ i wut pejtel laꞌ pʌcꞌʌb. 
Mi caj i wen tilel jaꞌal. Tijicñayob jini cuxulob to bʌ muꞌ 
bʌ i yajñelob ti jini lum. 13  Ti yambʌ ora pam pujquemob i 
pꞌolbal Judá yicꞌot Israel tiꞌ tojlel yan tac bʌ tejclum tsaꞌ bʌ i 
pꞌajayetla. Pꞌumpꞌuñetla. Pero wʌle mach chʌn cheꞌix. Mi caj 
j coltañetla chaꞌan mi laꞌ taj pejtel chuqui yom. Jini chaꞌan 
mach laꞌ chʌn chaꞌlen bʌqꞌuen. Chʌn melela jini Templo, 
cheꞌen lac Yum.

14-15 I Yum Panchan yicꞌot Pañimil woliꞌ chʌn sub: Ti yambʌ 
ora tsac ñaꞌta c jisañetla chaꞌan i mul laꞌ ñojteꞌelob tsaꞌ bʌ i 
techbeyoñob c michꞌajel. Tsac mele cheꞌ bajcheꞌ tsac subeyob. 
Wʌle tsaꞌix c ñaꞌta j coltan jini añoꞌ bʌ ti Jerusalén yicꞌot ti 
Judá come cabʌl i yutslel c pusicꞌal. Cheꞌʌch mi caj c mel 
cheꞌ bajcheꞌ tsac ñaꞌta. 16  Melela cheꞌ bajcheꞌ wolic subeñetla. 
Pejcan laꞌ bʌ ti isujm. Chaꞌlenla meloñel ti toj chaꞌan ñʌchꞌʌl 
mi laꞌ wajñel yicꞌot laꞌ piꞌʌlob. 17 Mach mi laꞌ jopꞌben i mul ti 
laꞌ pusicꞌal. Mach mi laꞌ chaꞌlen jopꞌtꞌan. Mulil pejtel iliyi. Tsꞌaꞌ 
mij qꞌuel, cheꞌen lac Yum.

18-19 Tsiꞌ chaꞌ pejcayon i Yum Panchan yicꞌot Pañimil. Tsiꞌ 
yʌlʌ: Maꞌanix mi caj laꞌ chʌn chaꞌlen chꞌajb cheꞌ ti julio yicꞌot 
ti agosto yicꞌot ti octubre yicꞌot ti enero. Mi caj i qꞌuextiyel 
chꞌajb ti qꞌuiñijel. Cabʌl mi caj laꞌ wubin laꞌ tijicñʌyel. Jini 
chaꞌan mulanla chuqui wen yicꞌot chuqui toj. 20 Talob baꞌ 
añetla cabʌl tejclumob ñajt bʌ chꞌoyolob. 21 Jini añoꞌ bʌ 
ti jumpꞌejl tejclum mi caj i subeñob jini chumuloꞌ bʌ ti 
yambʌ: “Conla ti Jerusalén chaꞌan mi laj cꞌajtiben i yutslel 
lac Yum, chaꞌan miꞌ pꞌuntañonla”, cheꞌob. 22  Cabʌl ñuc tac bʌ 
tejclumob mi caj i tilelob ti Jerusalén chaꞌan miꞌ sʌclañob 
lac Yum, chaꞌan miꞌ cꞌajtibeñob i yutslel. 23  Ti jim bʌ qꞌuin 
lujuntiquil winicob loqꞌuemoꞌ bʌ ti lujumpꞌejl colem tejclum 
mi caj i comol chucbeñob i bujc juntiquil judío. Mi caj i 
yʌlob: “Laꞌix ajniconla cheꞌ bajcheꞌ lac piꞌʌl lac bʌ, come cujil 
lojon an Dios awicꞌot”, cheꞌob. Cheꞌ tsiꞌ yʌlʌ i Yum Panchan 
yicꞌot Pañimil.

I castigo yan tac bʌ tejclum

9  Jiñʌch i tꞌan lac Yum tiꞌ contra i lum Hadrac yicꞌot 
Damasco, come lac Yum woliꞌ wen qꞌuel pejtel winicob 

xꞌixicob yicꞌot israelob jaꞌel. 2  Mi caj i jilel Hamat yicꞌot Tiro 
yicꞌot Sidón, anquese cabʌl i ñaꞌtʌbal. 3-4 Wen tsꞌajquibil Tiro. 
Cabʌl i chubʌꞌan come tsiꞌ muchꞌqui plata yicꞌot oro cheꞌ 
bajcheꞌ i yonlel cꞌojqꞌuix lum yaꞌ ti bij. Pero lac Yum mi caj i 
jisan. Mi caj i choc ochel ti colem ñajb pejtel i tsꞌajquil. Mi caj 
i laj pulel jini tejclum.

5 Ascalón mi caj i qꞌuel. Miꞌ caj ti bʌqꞌuen. Gaza jaꞌel miꞌ caj 
ti tsiltsilniyel yicꞌot Ecrón, come mach yujilic baqui mi caj 
i taj i coltʌntel cheꞌ jisʌbilix Tiro. Miꞌ caj ti jilel jini rey ti 
Gaza. Jochol mi caj i cʌytʌl Ascalón. 6 Jini ñajt bʌ chꞌoyolob 
mi caj i chꞌʌmob Asdod, i tejclum filisteojob, yicꞌot i yonlel 
i chubʌꞌan. 7 Mi caj c locꞌsʌbeñob tiꞌ yej jini majtañʌl tac muꞌ 
bʌ i cꞌuxob yicꞌot i chꞌichꞌel. Jini muꞌ bʌ i cʌytʌlob mi caj i 
chꞌujutesañob Dios. Mi caj i yajñelob cheꞌ bajcheꞌ jini añoꞌ bʌ 
ti Judá. Jini filisteojob añoꞌ bʌ ti Ecrón mi caj i sujtelob cheꞌ 
bajcheꞌ jebuseojob. 8  Joñon mi caj c joy cʌntan c chaꞌañoꞌ bʌ 
cheꞌ bajcheꞌ xcʌntaya. Maꞌanix majqui mi caj i ticꞌlañob. Ti jim 
bʌ ora mach chʌn talobix xticꞌlayajob, come joñon mi caj c 
wen qꞌuelob.

Jini rey muꞌ bʌ caj i yochel ti Sion
9 Tijicñesan laꞌ pusicꞌal c tejclumob añet bʌ la ti Sion. Cꞌam 

yom mi laꞌ chaꞌlen cꞌay, añet bʌ la ti Jerusalén, come tal laꞌ 
Rey, jini Toj bʌ muꞌ bʌ caj i mʌjlel i chaꞌan. Pecꞌ miꞌ mel i 
bʌ, cꞌʌchʌl ti burro, juncojt i yal burro maxto bʌ cꞌʌchtʌbilic. 
10 Mi caj i yʌcꞌ ti sʌc jilel carretajob yicꞌot caballojob yicꞌot 
eꞌtijibʌl chaꞌan guerra tiꞌ tojlel i chaꞌañoꞌ bʌ yaꞌ ti Efraín yicꞌot 
ti Jerusalén. Mi caj i yʌcꞌ ti lajmel guerra ti pejtelel pañimil, 
cꞌʌlʌl tiꞌ tiꞌ ñajb cꞌʌlʌl tiꞌ joytilel pañimil.

11 Tsac tajayetla baꞌ cʌchʌletla baꞌ woliyetla ti chʌmel chaꞌan 
tiquin tiꞌ. Tsaj coltayetla loqꞌuel chaꞌan tiꞌ caj jini trato bʌ c 
tꞌan am bʌ i sellojlel ti chꞌichꞌ. 12  Laꞌ la pejtel cʌchʌlet bʌ la, 
come an laꞌ pijtaya baꞌ mi laꞌ taj laꞌ coltʌntel. Mic subeñetla 
mi caj j coltañetla. Chaꞌ ñumel mi caj cʌqꞌueñetla i tijicñʌyel 
laꞌ pusicꞌal chaꞌan pejtel laꞌ wocol.

13  Judá, i wentajet c jalʌjb. Efraín, i wentajet i teꞌel c jalʌjb. 
Mi caj j cꞌʌñetla ti guerra cheꞌ bajcheꞌ espada tiꞌ contra Grecia, 
cheꞌen lac Yum. 14 Mi caj i ñaxan majlel lac Yum ti guerra tiꞌ 
tojel i wut i winicob. Mi caj i loqꞌuel cheꞌ bajcheꞌ i teꞌel jalʌjb 
cheꞌ bajcheꞌ i xuꞌil chajc. Lac Yum Dios mi caj i wus trompeta. 
Miꞌ caj ti guerra tiꞌ tojlel i contrajob cheꞌ bajcheꞌ sutujt 
icꞌ tilem bʌ ti sur. 15 I Yum Panchan yicꞌot Pañimil mi caj i 
cʌntan i tejclumob. Jini israelob mi caj i mʌjlel i chaꞌañob. Miꞌ 
cajelob ti oñel cheꞌ bajcheꞌ xyʌcꞌajelob. Cabʌl mi caj i bejqꞌuel 
i chꞌichꞌel i contrajob. 16  Ti jim bʌ qꞌuin lac Yum Dios mi caj i 
coltan i chaꞌañoꞌ bʌ cheꞌ bajcheꞌ jini xcʌnta tiñʌmeꞌ miꞌ cʌntan 
i yʌlacꞌ. I tꞌojol jax mi caj i qꞌuejlelob yaꞌ tiꞌ lumal cheꞌ bajcheꞌ 
xajlel wen letsem bʌ i tojol am bʌ ti corona. 17 Ti jim bʌ ora 
cꞌax utsꞌatax jini pañimil. Wen chumulob ti pejtelelob. I yonlel 
trigo yicꞌot tsijib vino mi caj i tijicñesʌbeñob i pusicꞌal jini 
chꞌiton winicob yicꞌot xchꞌocob.

Lac Yum mi caj i mʌn i tejclumob

10  Yom mi laꞌ cꞌajtiben jaꞌal lac Yum cheꞌ tiꞌ yorajlel 
jajmel, come lac Yum mi caj i yʌcꞌ. Mi caj i choc 

tilel chajc yicꞌot jaꞌal. Cheꞌ jini miꞌ caj ti wen yʌxꞌan jamil. 
2  Lolom jach jini dios tac. Jini xchꞌʌcojelob miꞌ chaꞌleñob lot. 
Miꞌ lon alob chuqui mach isujmic. Maꞌanic miꞌ tsꞌʌctiyel jini 

muꞌ bʌ i lon ñaꞌtañob. Jini chaꞌan woliꞌ sajtelob c chaꞌañoꞌ bʌ 
cheꞌ bajcheꞌ tiñʌmeꞌ. Woliyob ti wocol, come maꞌanic majqui 
miꞌ cʌntañob. 3  Tiꞌ caj i mul jini jontol bʌ xcʌntayajob wen 
michꞌon. Mi caj cʌqꞌueñob i toj i mul jini yumʌlob, come 
tsaꞌix tili lac Yum Dios chaꞌan miꞌ coltan jini añoꞌ bʌ ti Judá, 
come i yʌlacꞌ. Mi caj c pꞌʌtesañob chaꞌan lajal miꞌ sujtelob 
cheꞌ bajcheꞌ wen chꞌejl bʌ caballo ti guerra, cheꞌen. 4 Mi 
caj i loqꞌuel ti Judá jini ñuc bʌ Xajlel am bʌ tiꞌ xujc otot. 
Jiñʌch lac pijtaya jini Jalʌjb chajpʌbil bʌ chaꞌan guerra. 
Jiñʌch Yumʌl muꞌ bʌ caj i chaꞌlen i yumʌntel ti pejtelel 
pañimil. 5  Jini añoꞌ bʌ ti Judá mi caj i mʌjlel i chaꞌañob 
cheꞌ bajcheꞌ wen chꞌejl bʌ soldadojob muꞌ bʌ i tꞌuchtañob 
majlel i contrajob ti ocꞌol yaꞌ ti bij, come lac Yum miꞌ majlel 
ti guerra yicꞌotob. Jini chaꞌan mi caj i yubiñob quisin i 
contrajob.

6 Joñon mi caj c chꞌejlꞌesan jini añoꞌ bʌ ti Judá yicꞌot ti 
Israel. Mi caj c chaꞌ waꞌchocoñob tiꞌ lumal, come cꞌux mi 
cubiñob anquese tsac poj chocoyob. Mi caj i yajñelob quicꞌot 
cheꞌ bajcheꞌ c chaꞌañob ti pejtelel ora, come joñon i Yumon 
i Dioson. Jini chaꞌan mi caj c jacꞌbeñob i tꞌan. 7 Mi caj i 
qꞌuejlelob ti ñuc cheꞌ bajcheꞌ soldado muꞌ bʌ i mʌjlel i chaꞌan. 
Mi caj i wen ñucꞌan i pusicꞌal cheꞌ bajcheꞌ ti vino. I yalobilob 
mi caj i qꞌuelob. Mi caj i yubiñob i tijicñʌyel jaꞌel. Mi caj i 
tajob i tijicñʌyel i pusicꞌal ti lac Yum.

8  Joñon mi caj c chꞌuybañob tilel chaꞌan mic tempañob, 
come mʌmbilobix c chaꞌan. Cabʌl miꞌ cajelob ti pꞌojlel cheꞌ 
bajcheꞌ ti ñaxan. 9 Tsaj cʌn chocoyob majlel ti ñajt tac bʌ 
tejclum, pero yaꞌi mi caj cꞌajtiyel i chaꞌañob. Mi caj i chaꞌ 
sujtelob baꞌ añon yicꞌot i yalobilob. 10 Joñon mi caj c chaꞌ 
pʌyob tilel loqꞌuel tiꞌ lumal Egipto yicꞌot ti Asiria. Mi caj c 
chaꞌ pʌyob ti chumtʌl ti Israel wʌꞌ ti Galaad yicꞌot ti Líbano. 
Cheꞌ chaꞌ wʌꞌix añob mach ñuquic jini lum yubil chaꞌan 
cabʌlob. 11 Xucꞌul miꞌ cajelob ti cꞌaxel yaꞌ ti colem ñajb, 
come mi caj c ticꞌ jini wʌlʌcña bʌ jaꞌ. Miꞌ caj ti laj tiquin 
jini ñojaꞌ i cꞌabaꞌ Nilo. Mi caj c jisʌben i yumʌntel Asiria 
yicꞌot Egipto. Maꞌanix mi caj i chʌn chaꞌleñob yumʌl tiꞌ 
tojlel israelob. 12  Mi caj i tajob i pꞌʌtʌlel tiꞌ Yum Dios. Mi caj 
i chaꞌleñob xʌmbal tic bijlel. Mi caj c wen cʌntañob, cheꞌen 
lac Yum.

Mi caj i choñob i Rey

11  Obol laꞌ bʌ añet bʌ la ti Líbano. Yom mi laꞌ jam i tiꞌ 
tac laꞌ lumal, come mi caj i tejchel meloñel. Miꞌ caj ti 

pulel jini chꞌujteꞌ tac. 2  Chaꞌlenla uqꞌuel, jatetla ciprés, yicꞌot 
chꞌujteꞌ. Tsaꞌix yajli jini ñumen wen bʌ teꞌ. Chaꞌlenla bʌqꞌuen, 
cꞌolol teꞌ yaꞌ ti Basán. Chaꞌlenla uqꞌuel, come tsaꞌix sejqꞌui 
pejtel jini chꞌujy tac bʌ teꞌ. 3  Juꞌucña woliyob ti uqꞌuel jini 
xcʌntayajob ti Israel, come jisʌbilix i ñuclel. Juꞌucña i yuqꞌuel 
i yal tac bajlum, come laj jisʌbilix jini teꞌel yaꞌ tiꞌ joctʌl Jordán.

4 Lac Yum Dios tsiꞌ subeyon: Wen cʌntan c chaꞌañoꞌ bʌ cheꞌ 
bajcheꞌ xcʌnta tiñʌmeꞌ miꞌ cʌntan i tiñʌmeꞌ woli bʌ ti jujpꞌel 
chaꞌan miꞌ tsʌnsʌntel. 5 Jini jontol bʌ i yumob miꞌ mʌñob 
winicob, miꞌ tsʌnsañob, pero maꞌanic miꞌ tojob i mul. Miꞌ 
yʌlob: “Laꞌ sujbic i ñuclel lac Yum, cabʌlix c chubʌꞌan. Wen 
chumulonla chaꞌan tsaꞌix lac choño jini tiñʌmeꞌ”. Cheꞌ miꞌ 
yʌlob jini xcʌntayajob. Jini muꞌ bʌ i cʌntañob c chaꞌañoꞌ bʌ 
maꞌanic miꞌ pꞌuntañob. 6 Jini chaꞌan joñon jaꞌel maꞌanic mi caj 
c pꞌuntan jini winicob, come mi caj cʌcꞌob tiꞌ wenta jontol bʌ 
i piꞌʌlob yicꞌot tiꞌ wenta i reyob muꞌ bʌ caj i tsʌnsañob. Mi caj 
i sujtel i lumal ti xajlelol mach bʌ anic i cꞌʌjñibal. Maꞌanic mi 
caj c chʌn coltañob. Cheꞌʌch tsiꞌ yʌlʌ lac Yum.

7 Jini chaꞌan joñon tsaj cʌnta jini alʌcꞌʌl ame tsʌnsʌntic. Tsaj 
cʌnta jaꞌel jini mach bʌ cꞌoqꞌuic. Tsac chꞌʌmʌ chaꞌtsꞌijt barateꞌ. 
Jini juntsꞌijt tsa cotsʌbe i cꞌabaꞌ I Yutslel c Pusicꞌal. Jini yambʌ 
tsa cotsʌbe i cꞌabaꞌ Junmojt Jach. Cheꞌi tsaj cʌnta tiñʌmeꞌ cheꞌ 
bajcheꞌ tsaꞌ subentiyon. 8  Ti jumpꞌejl jach uw tsac choco loqꞌuel 
uxtiquil jontol bʌ xcʌntayajob tsaꞌ bʌ i tsꞌaꞌleyoñob, come 
tsac wen michꞌleyob. 9 Jini chaꞌan tsac subeyob: Maꞌanix mi 
caj c chʌn cʌntañetla. Jini muꞌ bʌ i chʌmel, laꞌ chʌmic. Jini 
muꞌ bʌ i sajtel, laꞌ sajtic. Jini muꞌ bʌ i cʌytʌlob, laꞌ i jisañob 
i bʌ, choꞌon. 10 Cheꞌ jini tsac chꞌʌmʌ c teꞌ am bʌ i cꞌabaꞌ I 
Yutslel c Pusicꞌal. Tsaj cꞌʌsʌ chaꞌan mic tsictesan wolic jisʌben 
i cꞌʌjñibal c trato tsaꞌ bʌ c ñaxan sube c tejclumob. 11 Ti jim 
bʌ ora tsaꞌ jejmi jini trato tiꞌ tojel i wut jini tsaꞌ bʌ i mʌñʌyob 
tiñʌmeꞌ yicꞌot jini tsaꞌ bʌ i choñoyob. Cheꞌ jini tsiꞌ ñaꞌtayob i 
cʌntesʌntel ti Dios chaꞌan jini tsaꞌ bʌ c mele. 12  Tsac subeyob: 
Mi utsꞌat mi laꞌ qꞌuelon, aqꞌueñon c tojol, pero mi mach laꞌ 
womic laꞌ wʌqꞌueñon, laꞌ to ajnic. Cheꞌ tsac subeyob. Jini 

chaꞌan tsaꞌ caji i yʌqꞌueñoñob c tojol, lujunqꞌuejl i chaꞌcꞌal (30) 
sʌsʌc taqꞌuin. 13  Lac Yum tsiꞌ subeyon: Cheꞌʌch wolaꞌ tsꞌaꞌlentel 
tiꞌ tojlel a piꞌʌlob. Chꞌʌmʌ jini taqꞌuin. Otsan yaꞌ baꞌ lotbil 
ofrenda tac ti Templo, cheꞌen lac Yum. Jini chaꞌan tsac chꞌʌmʌ 
jini lujunqꞌuejl i chaꞌcꞌal sʌsʌc taqꞌuin. Tsa cotsa yaꞌ tiꞌ yotot 
lac Yum. 14 Ti ora tsaj cꞌʌsʌ yambʌ c barateꞌ am bʌ i cꞌabaꞌ 
Junmojt Jach chaꞌan tꞌoxbilobix ti chaꞌmojt jini Judá yicꞌot 
Israel.

15 Lac Yum tsiꞌ subeyon: Yom maꞌ cajel ti eꞌtel cheꞌ bajcheꞌ 
xcʌnta tiñʌmeꞌ, pero wʌle mele a weꞌtel cheꞌ bajcheꞌ jini 
mach bʌ anic i cꞌʌjñibal, cheꞌen. 16  Cheꞌi mi caj a tsictesan 
bajcheꞌ joñon mi caj cʌqꞌueñob ili israelob xcʌntaya mach 
bʌ anic i pusicꞌal. Maꞌanic mi caj i sajcan jini sajtemoꞌ bʌ. 
Maꞌanic mi caj i coltan jini chꞌoꞌchꞌocoꞌ bʌ. Maꞌanic mi caj i 
tsꞌʌcan jini cꞌʌsquijem bʌ. Maꞌanic mi caj i yʌqꞌuen i cꞌaj o jini 
lujb bʌ. Pero mi caj i cꞌux jini wen jujpꞌem bʌ. Mi caj i pꞌit i 
yoc. 17 ¡Obol i bʌ jini xcʌntaya mach bʌ anic miꞌ cʌntan jini 
tiñʌmeꞌ! Laꞌ tsejpic i cꞌʌb ti espada. Laꞌ jecꞌbentic jini ñoj bʌ i 
wut. Laꞌ tiquic juntsꞌijt i cꞌʌb. Laꞌ yajpic jini ñoj bʌ i wut. Cheꞌ 
tsiꞌ subeyon lac Yum.

I coltʌntel Jerusalén ti wiꞌil bʌ qꞌuin

12  Jiñʌch i tꞌan lac Yum tiꞌ contra Israel. Jiñʌch lac 
Yum tsaꞌ bʌ i mele panchan yicꞌot pañimil, tsaꞌ bʌ i 

yʌqꞌueyob i cuxtilel winicob. 2  Lac Yum tsiꞌ yʌlʌ: Awilan mi 
caj cʌcꞌ Jerusalén yicꞌot Judá cheꞌ bajcheꞌ veneno tiꞌ tojlel 
i contrajob cheꞌ miꞌ cꞌotel i contrajiñob. 3  Ti jim bʌ ora lajal 
Jerusalén bajcheꞌ colem xajlel wen al bʌ, joyol bʌ ti yan tac 
bʌ tejclum. Pejtelob muꞌ bʌ i ñijcañob mi caj i cꞌʌscujelob. Mi 
caj i temob i tꞌan pejtel winicob chaꞌan miꞌ contrajiñob. 4 Cheꞌ 
miꞌ tilelob ti guerra mi caj c bʌcꞌtesan i caballo. Mi caj c 
socben i jol jini cꞌʌchʌloꞌ bʌ. Pero mi caj c wen qꞌuel Judá. Mi 
caj c yʌpben i wut i contrajob. 5 Jini yumʌlob ti Judá mi caj 
i yʌlob tiꞌ pusicꞌal: “Jini winicob ti Jerusalén tsaꞌix i tajayob 
i pꞌʌtʌlel tiꞌ Dios, i Yum Panchan yicꞌot Pañimil”, cheꞌob. 6 Ti 
jim bʌ ora mi caj cʌcꞌ i yumob Judá tiꞌ tojlel i contrajob cheꞌ 
bajcheꞌ nich cꞌajc woli bʌ ti lejmel tiꞌ yojlil cholel cheꞌ tiquinix. 
Mi caj i luꞌ jisañob yambʌ tejclum tac ti jujunwejl, pero utsꞌat 
mi caj i chʌn ajñel Jerusalén. 7 Cheꞌ ti ñaxan lac Yum mi caj i 

coltan jini xchumtʌlob ti Judá ame miꞌ chañꞌesañob i bʌ jini 
xchumtʌlob ti Jerusalén yicꞌot i pꞌolbal jini rey David.

8  Ti jim bʌ ora joñon mi caj j coltan jini xchumtʌlob ti 
Jerusalén. Jini cꞌuñoꞌ bʌ mi caj i chꞌejlꞌañob cheꞌ bajcheꞌ jini 
rey David. I pꞌolbal David mi caj i yajñel cheꞌ bajcheꞌ Dios, 
cheꞌ bajcheꞌ i yAngel lac Yum am bʌ tiꞌ tojlelob. 9 Ti jim bʌ 
qꞌuin joñon mi caj c laj jisan jini winicob tsaꞌ bʌ tiliyob tiꞌ 
contra Jerusalén. 10 Cheꞌ jini mi caj cʌqꞌueñob quEspíritu 
jini añoꞌ bʌ ti Jerusalén chaꞌan miꞌ cʌñob i yutslel c pusicꞌal 
yicꞌot chaꞌan miꞌ cꞌajtibeñoñob i coltʌntel. Mi caj i qꞌuelob jini 
jecꞌbil bʌ i chaꞌañob. Mi caj i yucꞌtañob cheꞌ bajcheꞌ winicob 
miꞌ yucꞌtañob jini yʌx alʌl cꞌuxbibil bʌ i chaꞌañob, cheꞌ bajcheꞌ 
miꞌ yucꞌtañob jini ascuñʌl bʌ i yalobil. 11 Ti jim bʌ qꞌuin miꞌ 
cajelob ti cabʌl uqꞌuel yaꞌ ti Jerusalén ñumen bajcheꞌ tsiꞌ 
chaꞌleyob cheꞌ bʌ tsaꞌ tsʌnsʌnti Josías ti jini joctʌl Meguido. 
12-14 Pejtel añoꞌ bʌ ti Israel miꞌ cajelob ti woꞌwoꞌ uqꞌuel ti mojt ti 
mojt, parte jini rey yicꞌot i piꞌʌlob, parte jini xꞌaltꞌañob yicꞌot i 
piꞌʌlob, parte jini motomajob yicꞌot i piꞌʌlob. Ti jujumpꞌejl otot 
mi caj i tem chaꞌleñob uqꞌuel jini winicob. Parte miꞌ cajelob ti 
uqꞌuel xꞌixicob. Chꞌijiyem jax i pusicꞌalob ti pejtelelob, cheꞌen 
lac Yum.

13  I Yum Panchan yicꞌot Pañimil woliꞌ chʌn sub: Ti 
jim ora mi caj i jambentelob Cuxul bʌ Jaꞌ jini 

xchumtʌlob ti Israel yicꞌot ti Jerusalén. Jini jaꞌ mi caj i 
sʌqꞌuesañob ti pejtelel i mul yicꞌot pejtelel i bibiꞌlel. 2  Ti jim 
bʌ ora mi caj c luꞌ jisan jini dios tac yicꞌot i ñaꞌtʌntel yicꞌot 
pejtel lot bʌ xꞌaltꞌañob yicꞌot i bibiꞌlel i pusicꞌal winicob 
xꞌixicob. 3  Mi an majqui miꞌ sub i bʌ ti xꞌaltꞌan, mux i 
tsʌnsʌntel chaꞌan i tat i ñaꞌ. I tatob mi caj i subeñob: “Wersa 
maꞌ chʌmel, come tsaꞌix a chaꞌle lot tiꞌ cꞌabaꞌ lac Yum”, 
cheꞌob. 4 Ti jim bʌ qꞌuin maꞌanix majqui mi caj i lon sub 
i bʌ ti xꞌaltꞌan chaꞌan miꞌ chañꞌesan i bʌ tiꞌ tojlel i piꞌʌlob. 
Maꞌanix majqui mi caj i lʌp i pislel xꞌaltꞌañob chaꞌan miꞌ 
lotin winicob. 5 Mi caj i yʌl: “Mach xꞌaltꞌañonic, xꞌeꞌtelon ti 
cholel. Cꞌʌlʌl cheꞌ alobon to tsac ñopo eꞌtel ti lum chaꞌan i 
bʌl c ñʌcꞌ”, cheꞌen. 6 Mi an majqui miꞌ cꞌajtiben: “¿Chucoch 
tsepbil a cꞌʌb yicꞌot a tajn?” mi cheꞌen, mi caj i jacꞌ: “Jiñʌch c 
lojwejl tsaꞌ bʌ i yʌqꞌueyoñob c piꞌʌlob ti cotot”. Cheꞌ mi caj i 
yʌl, cheꞌen lac Yum.

Mi caj i tsʌnsʌntel jini Xcʌnta tiñʌmeꞌ
7 I Yum Panchan yicꞌot Pañimil woliꞌ chʌn al: Laꞌ tilic i 

contra chaꞌan miꞌ low jini Xcʌntaya c chaꞌan, jini c piꞌʌl ti eꞌtel, 
lajal bʌ quicꞌot. Laꞌ tsʌnsʌntic jini Xcʌntaya. Mi caj i pam 
pujquelob jini tiñʌmeꞌ. Pero mi caj c sujtel chaꞌan mij coltan 
jini chꞌoꞌchꞌocoꞌ bʌ. 8  Ti jim bʌ ora mi caj i tꞌoxtʌlob ti uxmojt 
jini israelob yaꞌ tiꞌ lumal. Chaꞌmojt mi caj i jilelob, pero mi 
caj i coltʌntel junmojt. Junmojt jach mi caj i cʌytʌl tiꞌ lumal. 
9 Cheꞌ jini mi caj cʌcꞌob ti wocol i colojbal israelob chaꞌan 
miꞌ sʌqꞌuesʌntelob cheꞌ bajcheꞌ oro yicꞌot plata. Cheꞌ jini mi 
caj i chꞌujutesañob j cꞌabaꞌ. Joñon mi caj cubibeñob i tꞌan. 
Mi caj c pejcañob tic piꞌʌlob cꞌuxbibiloꞌ bʌ c chaꞌan. Mi caj i 
pejcañoñob tiꞌ Yum Dios. Cheꞌ tsiꞌ yʌlʌ lac Yum.

Jerusalén yicꞌot yan tac bʌ tejclum

14  1-2  Yom yʌxʌl laꞌ wo, come lʌcꞌʌlix i qꞌuiñilel lac Yum. 
Ti jim bʌ ora lac Yum mi caj i tempan cabʌl tejclumob 

chaꞌan miꞌ chaꞌleñob guerra tiꞌ contra Jerusalén. Wersa mi caj 
i chꞌʌjmel ili tejclum. Mi caj i laj chilbentelob i chubʌꞌan. Mi 
caj i ticꞌlʌntelob jini xꞌixicob. Ojlil jini winicob xꞌixicob mi 
caj i cʌjchelob majlel. Ojlil mi caj i cʌytʌlob ti tejclum. 3  Ti 
jim bʌ ora lac Yum mi caj i tilel chaꞌan miꞌ chaꞌlen guerra tiꞌ 
contra pejtel jini tejclum tac. Wen chajpʌbil, wen yujil guerra. 
4 Mi caj i cꞌʌlʌl cꞌotel ti pam wits i cꞌabaꞌ Olivo am bʌ tiꞌ tojel 
Jerusalén yaꞌ tiꞌ pasibal qꞌuin. Mi caj i jajwel jini wits i cꞌabaꞌ 
Olivo. Ojlil mi caj i majlel ti norte, ojlil ti sur. Miꞌ caj i cʌytʌl 
colem joctʌl tiꞌ jajp cꞌʌlʌl tiꞌ pasibal qꞌuin, cꞌʌlʌl tiꞌ bʌjlibal 
qꞌuin. 5 Mi caj laꞌ putsꞌel yaꞌ ti joctʌl tiꞌ ñʌcꞌ jini wits, come jini 
joctʌl mi caj i cꞌʌlʌl cꞌotel tiꞌ tiꞌ Jerusalén. Mi caj laꞌ putsꞌel 
cheꞌ bajcheꞌ tsaꞌ putsꞌiyob laꞌ tatob cheꞌ tiꞌ yorajlel yujquel lum 
cheꞌ woli ti yumʌntel Uzías yaꞌ ti Judá. Ti jim bʌ ora mi caj i 
tilel lac Yum Dios yicꞌot pejtel i chaꞌañoꞌ bʌ.

6 Ti jim bʌ qꞌuin maꞌanix mi caj i pʌs i cꞌʌcꞌal qꞌuin, mi uw mi 
ecꞌ, pero maꞌanix acꞌʌlel. 7 Come junsujm jach qꞌuiñil ti pejtelel 
ora tiꞌ tojlel lac Yum. Maꞌanix miꞌ chʌn pasel qꞌuin. Maꞌanix 
miꞌ bʌjlel qꞌuin cheꞌ bajcheꞌ i tilel ti yambʌ ora. Maꞌanix miꞌ 
yicꞌan pañimil. An jach i sʌclel cheꞌ ti icꞌan. 8  Ti jim bʌ qꞌuin 
mi caj i loqꞌuel cuxul bʌ jaꞌ yaꞌ ti Jerusalén. Junxʌjcꞌ mi caj i 

majlel ti jini Chʌmen bʌ Ñajb. Yambʌ junxʌjcꞌ mi caj i majlel 
ti jini ñajb i cꞌabaꞌ Mediterráneo. Chʌn cuxul jini jaꞌ cheꞌ tiꞌ 
yorajlel jajmel yicꞌot cheꞌ tiꞌ yorajlel jaꞌlel.

9 Lac Yum mi caj i yochel ti Rey tiꞌ tojlel pejtel pañimil. Ti 
jim bʌ ora jini jach lac Yum mi caj i chꞌujutesʌntel come 
juntiquil jach. Maꞌanic yambʌ. 10 Puro joctʌl mi caj i majlel 
jini lum cheꞌ bajcheꞌ colem joctʌl am bʌ ti Geba yaꞌ ti norte 
cꞌʌlʌl ti Rimón yaꞌ ti sur. Chan Jerusalén, ñucatax mi caj i 
qꞌuejlel. Yaꞌ jaxʌl Jerusalén ti jumpꞌejl colem puerta i cꞌabaꞌ 
Benjamín, yicꞌot ti oñiyix bʌ puerta, yicꞌot ti puerta am bʌ ti 
Xujc, yicꞌot ti chan bʌ qꞌueloñib i chaꞌan Hananeel, yicꞌot yaꞌ 
baꞌ miꞌ mejlel i vino jini rey. 11 Cheꞌ jini cꞌax tijicña jax mi caj 
i chumtʌlob ti Jerusalén, come maꞌanix mi caj i chʌn ubiñob 
wocol. Ti jim bʌ ora xucꞌul miꞌ cajelob ti chumtʌl ti Jerusalén. 
12  Pero lac Yum mi caj i yʌqꞌueñob wocol pejtel winicob tsaꞌ bʌ 
i contrajiyob Jerusalén. Mi caj i yujtel cheꞌ waꞌalob to mi caj 
i toꞌo jilelob i bʌcꞌtal. Mi caj i sajtelob i wut. I yacꞌob mi caj 
i toꞌo jilelob yaꞌ tiꞌ yej. 13  Ti jim bʌ ora mi caj i yubiñob cabʌl 
bʌqꞌuen chocbil bʌ tilel chaꞌan lac Yum. Mi caj i contrajiñob 
i bʌ chaꞌan miꞌ jisañob i bʌ. 14 Judá jaꞌel miꞌ cajel ti guerra 
yaꞌ ti Jerusalén. Cheꞌ jini mi caj i tempañob cabʌl chubʌꞌañʌl 
cheꞌ bajcheꞌ oro, yicꞌot plata, yicꞌot bajcꞌʌl bujcʌl tac i chaꞌan 
i contrajob tilemoꞌ bʌ ti pejtelel tejclum tac ti pañimil. 15 Mi 
caj i cꞌamꞌañob ti jini jach bʌ cꞌamʌjel jini caballo, yicꞌot mula, 
yicꞌot camello, yicꞌot burro, yicꞌot pejtel yan tac bʌ alʌcꞌʌl i 
chaꞌan i contrajob.

16  Cheꞌ bʌ tsaꞌix ñumi ili wocol, pejtel i colojbal winicob 
cuxulob to bʌ mi caj i letselob ti Jerusalén ti jujumpꞌejl jab 
chaꞌan miꞌ chꞌujutesañob jini Rey, i Yum Panchan yicꞌot 
Pañimil. Mi caj i majlel i subeñob wocolix i yʌlʌ lac Yum. 
17 Pero obolob i bʌ pejtel winicob mach bʌ yomobic letsel ti 
Jerusalén chaꞌan miꞌ chꞌujutesañob jini Rey, i Yum Panchan 
yicꞌot Pañimil. Maꞌanic mi caj i yajlel jaꞌal tiꞌ tojlelob. 18  Mi 
maꞌanic miꞌ tilelob jini añoꞌ bʌ ti Egipto, Dios mi caj i 
chocbeñob tilel yambʌ wocol. Cheꞌ jini Dios mi caj i yʌqꞌueñob 
i toj i mul jini mach bʌ anic miꞌ tilelob ti Jerusalén. 19 Cheꞌʌch 
mi caj i tojob i mul egiptojob yicꞌot pejtel jini yambʌ 
tejclumob mach bʌ yomobic tilel chaꞌan miꞌ chꞌujutesañob 
lac Yum. 20 Ti jim bʌ ora tsꞌijbubil ili tꞌan yaꞌ tiꞌ campanajlel i 

bicꞌ caballo: “Chꞌujul tiꞌ tojlel lac Yum”. Laj chꞌujul pejtel taza 
tac am bʌ tiꞌ mal i Templo lac Yum, jini i tꞌojol tac bʌ yicꞌot 
mach bʌ i tꞌojolic. 21 Pejtel jini olla am bʌ ti Jerusalén yicꞌot ti 
Judá laj chꞌujul tiꞌ tojlel i Yum Panchan yicꞌot Pañimil. Pejtelel 
muꞌ bʌ i tilelob i chꞌujutesañob Dios mi caj i cꞌʌñob chaꞌan miꞌ 
chꞌʌxob majtañʌl chaꞌan Dios. Ti jim bʌ ora maꞌanix majqui 
miꞌ chaꞌlen mʌñoñel yicꞌot choñoñel tiꞌ Templo i Yum Panchan 
yicꞌot Pañimil. 

Lac Yum tsiꞌ cꞌuxbi Jacob

1  Jiñʌch i tꞌan lac Yum tsaꞌ bʌ subenti jini xꞌaltꞌan 
Malaquías chaꞌan miꞌ chaꞌ subeñob israelob: 2-3  Tsac wen 

cꞌuxbiyetla, cheꞌen lac Yum, pero jatetla mi laꞌ wʌl: “¿Isujm 
ba? ¿Bajcheꞌ tsaꞌ cꞌuxbiyon lojon?” cheꞌetla. Tsaj cꞌuxbiyetla 
cheꞌ bʌ tsaj cꞌuxbi laꞌ tat Jacob, cheꞌ bʌ tsac ñusa Esaú i 
yʌscun Jacob. Tsac jisʌbe i lum yicꞌot i yumʌntel Esaú tilem 
bʌ tiꞌ ñojteꞌel. Tsaꞌix c chilbe i lum chaꞌan miꞌ yochel tiꞌ lum 
bʌteꞌel, cheꞌen. 4 Edomob i pꞌolbalobʌch Esaú. Miꞌ yʌlob jini 
edomob: Mi caj lac chaꞌ mel jini jejmen tac bʌ, cheꞌob. I Yum 
Panchan yicꞌot Pañimil mi yʌl: Baꞌ ora mi laꞌ chaꞌ mel, joñon 
mi caj c chaꞌ jisan, cheꞌen, come i lumal Edom jiñʌch i Lumal 
Jontolil. Miꞌ pejcʌntelob jini edomob ti Jini Mach bʌ Anix Miꞌ 
Ñusʌbentelob i Mul ti Dios. 5 Israelob, jatetla mi caj laꞌ qꞌuel. 
Mi caj laꞌ wʌl: Isujm i pꞌʌtʌlel lac Yum miꞌ cꞌʌlʌl cꞌotel ti ñajtʌl, 
cꞌʌlʌl ti yan tac bʌ lum, cheꞌetla.

Lac Yum tsiꞌ tsictesʌbe i mul motomajob
6 Jini chꞌiton miꞌ qꞌuel ti ñuc i tat. Jini xꞌeꞌtel miꞌ qꞌuel ti ñuc 

i yum. Ubinla motomajob*, laꞌ taton. ¿Chucoch maꞌanic mi laꞌ 
cꞌuxbiñon? Laꞌ Yumon. ¿Chucoch maꞌanic mi laꞌ qꞌuelon ti ñuc? 
cheꞌen i Yum Panchan yicꞌot Pañimil. Mi laꞌ lon al: “¿Bajcheꞌ 
tsac tsꞌaꞌlebeyet a cꞌabaꞌ?” cheꞌetla. 7 Tsaꞌix a tsꞌaꞌlebeyon j 
cꞌabaꞌ cheꞌ bʌ tsaꞌ wʌqꞌueyon waj tic pulʌntib mach bʌ utsꞌatic, 
cheꞌen. Mi laꞌ lon al: “¿Bajcheꞌ tsac tsꞌaꞌleyet?” cheꞌetla. Ti 
jujunyajl cheꞌ mi laꞌ lon ñaꞌtan laꞌ wʌqꞌueñon jini mach bʌ 
mero wenic. 8  Tsaꞌ laꞌ lon ñaꞌta utsꞌat mi laꞌ wʌqꞌuen laꞌ Yum 

jini xpotsꞌ bʌ alʌcꞌʌl, yicꞌot mach bʌ wenic i yoc, yicꞌot cꞌam 
bʌ. Mi laꞌ lon al: “Mach mulilic tiꞌ wut Dios”, cheꞌetla. Mi tsaꞌ 
wʌqꞌue i majtan ñuc bʌ yumʌl cheꞌ bajcheꞌ iliyi, ¿muꞌ ba caj 
i mulan? cheꞌen i Yum Panchan yicꞌot Pañimil. 9 Jini chaꞌan 
tojꞌesan laꞌ bʌ yicꞌot Dios chaꞌan miꞌ pꞌuntañetla. ¿Muꞌ ba caj i 
qꞌueletla ti utsꞌat cheꞌ mi laꞌ wʌqꞌuen i majtan mach bʌ wenic? 
cheꞌen i Yum Panchan yicꞌot Pañimil.

10 Utsꞌat anic juntiquil muꞌ bʌ i ñupꞌben i tiꞌ Templo chaꞌan 
maꞌanix mi laꞌ chʌn tsucꞌ jini cꞌajc ti pulʌntib. Maꞌanic mij 
qꞌueletla ti utsꞌat, cheꞌen i Yum Panchan yicꞌot Pañimil. 
Maꞌanic mic chꞌʌm tic wenta jini majtañʌl muꞌ bʌ laꞌ 
wʌqꞌueñon. 11 Pero jini mach bʌ israelobic mi caj i qꞌuelob ti 
ñuc j cꞌabaꞌ cꞌʌlʌl tiꞌ pasibal qꞌuin cꞌʌlʌl tiꞌ bʌjlibal qꞌuin. Ti 
pejtelel pañimil mi caj i yʌqꞌueñoñob xojocña bʌ pom yicꞌot 
utsꞌat bʌ c majtan, come j cꞌabaꞌ miꞌ qꞌuejlel ti ñuc ti pejtelel 
pañimil, cheꞌen i Yum Panchan yicꞌot Pañimil. 12  Pero jatetla 
mi laꞌ wʌcꞌ j cꞌabaꞌ ti wajlentel, cheꞌ mi laꞌ wʌl maꞌanic i 
cꞌʌjñibal jini pulʌntib c chaꞌan, cheꞌ mi laꞌ subeñob winicob 
xꞌixicob utsꞌat miꞌ pʌybeñoñob tilel alʌcꞌʌl mach bʌ wenic 
yicꞌot cꞌam bʌ.

13  Mi laꞌ tsꞌaꞌleñon. Wocol jax mi laꞌ wubin cheꞌ mi laꞌ 
wʌqꞌueñon c majtan. ¡Ñaꞌtanla! cheꞌ mi laꞌ chꞌʌmbeñon tilel 
xpotsꞌ bʌ alʌcꞌʌl yicꞌot mach bʌ wenic i yoc yicꞌot cꞌam bʌ, 
¿yom ba mic chꞌʌm tic wenta? 14 Obol i bʌ jini winic muꞌ bʌ 
i yʌcꞌ i tꞌan chaꞌan mi caj i yʌqꞌueñon utsꞌat bʌ i tat tiñʌmeꞌ, 
pero ti wiꞌil miꞌ yʌqꞌuen Dios cꞌam bʌ. Come Joñon Ñuc bʌ 
Reyon, cheꞌen i Yum Panchan yicꞌot Pañimil. Jini mach bʌ 
israelobic miꞌ qꞌuelob ti ñuc j cꞌabaꞌ.

Lac Yum tsiꞌ tsictesʌbeyob i mul israelob

2  Ubinla motomajob. Wolic pejcañetla. 2  Mi maꞌanic mi laꞌ 
ñichꞌtʌbeñon c tꞌan, mi maꞌanic mi laꞌ wʌcꞌ ti laꞌ pusicꞌal, 

mi caj c chocbeñetla tilel castigo. Miꞌ caj ti jilel pejtelel 
jini utsꞌat tac bʌ woli bʌ laꞌ qꞌuel. Mi caj laꞌ taj cabʌl wocol. 
Maꞌanic mi caj cʌqꞌueñetla tijicña bʌ cheꞌ bajcheꞌ com. Wersa 
mi caj laꞌ toj laꞌ mul, come maꞌanic tsaꞌ laꞌ pꞌisi ti wenta jini 
muꞌ bʌ c subeñetla.

3  Pꞌisila ti wenta, mi caj c chilbeñet laꞌ weꞌtel. Mi caj c pʌcꞌ ti 
laꞌ wut i taꞌ alʌcꞌʌl muꞌ bʌ laꞌ wʌqꞌueñon. Mi caj c choquetla 

loqꞌuel tic tojlel. 4 Cheꞌ jini mi caj laꞌ ñaꞌtan joñoñʌch tsaꞌ bʌ c 
chocbeyetla tilel ili tꞌan chaꞌan mi laꞌ sutqꞌuin laꞌ bʌ, chaꞌan 
mi laꞌ jacꞌ jini mandar tsaꞌ bʌ cʌqꞌue laꞌ tat Leví, cheꞌen i Yum 
Panchan yicꞌot Pañimil. 5 Tsa cʌqꞌue c tꞌan jini motomajob 
chaꞌan mi caj cʌqꞌueñob i cuxtʌlel yicꞌot i ñʌchꞌtʌlel i pusicꞌal. 
Tsa cʌqꞌue chaꞌan miꞌ qꞌuelon ti ñuc. Tsiꞌ qꞌueleyon ti ñuc. Tsiꞌ 
bʌcꞌñayon. 6 Tsiꞌ chaꞌ subeyob winicob xꞌixicob pejtel tsaꞌ bʌ 
i yubi tic tojlel. Maꞌanic tsiꞌ chaꞌle lot mi xujchꞌ. Tsiꞌ chaꞌle 
xʌmbal quicꞌot tiꞌ ñʌchꞌtʌlel i pusicꞌal. Toj tsaꞌ ajni ti pañimil. 
Cabʌl tsiꞌ pʌyʌyob loqꞌuel ti mulil.

7 Utsꞌat cheꞌ miꞌ wen subob i ñaꞌtʌbal Dios jini motomajob 
tiꞌ tojlel winicob xꞌixicob chaꞌan miꞌ ñopob i mandar Dios. 
Jini motomajob subtꞌañobʌch chaꞌan i Yum Panchan yicꞌot 
Pañimil. Utsꞌat cheꞌ miꞌ cꞌotelob winicob baꞌan jini motomajob 
chaꞌan miꞌ cʌntesʌntelob. 8  Pero jatetla motomajob mach 
cheꞌic tsaꞌ laꞌ mele, come tsaꞌix laꞌ cʌyʌ i bijlel Dios. Cabʌl 
tsaꞌ yajliyetla ti mulil, come tsaꞌix laꞌ soco jini tꞌan tsaꞌ bʌ 
aqꞌuentiyob levíjob, cheꞌen i Yum Panchan yicꞌot Pañimil. 
9 Jini chaꞌan tsa cʌcꞌʌyetla ti tsꞌaꞌlentel tiꞌ tojlel pejtelel 
winicob xꞌixicob, come maꞌanic tsaꞌ laꞌ jacꞌbeyon c tꞌan. 
Jechojc jax woli laꞌ qꞌuel winicob xꞌixicob. Mach tojic mi laꞌ 
melob, cheꞌen lac Yum.

10 Awilan juntiquil jach lac tat, jiñʌch Abraham. Ti 
pejtelelonla i melbalonla jini jach bʌ Dios. Maꞌanix woli la 
cajñel tiꞌ xucꞌtilel lac pusicꞌal yicꞌot lac piꞌʌlob. Woli lac ñusan 
jini xucꞌul bʌ tꞌan tsaꞌ bʌ aqꞌuentiyob lac ñojteꞌel. 11 An lotintel 
ti Judá yicꞌot ti Israel yicꞌot ti Jerusalén. Jini winicob ti Judá 
tsaꞌix i tsꞌaꞌleyob jini Templo muꞌ bʌ i cꞌuxbin lac Yum, come 
tsiꞌ chaꞌleyob ñujpuñijel yicꞌot xꞌixicob muꞌ bʌ i chꞌujutesañob 
diosteꞌ tac. 12  Lac Yum laꞌ i loqꞌuesan tiꞌ Templo yicꞌot ti Israel 
jujuntiquil winic yicꞌot motomaj muꞌ bʌ i chaꞌlen mulil bajcheꞌ 
jini.

13  An yambʌ laꞌ mul muꞌ bʌ laꞌ mel. Mi laꞌ chaꞌlen uqꞌuel yaꞌ 
baꞌ miꞌ yʌqꞌuentel i majtan lac Yum, come maꞌanix miꞌ qꞌuel 
ti utsꞌat i majtan muꞌ bʌ laꞌ wʌqꞌuen. Maꞌanix mi laꞌ tajben 
i yutslel i pusicꞌal lac Yum. 14 Mi laꞌ wʌl: ¿Chucoch tsaꞌix i 
cʌyʌyonla Dios? cheꞌetla. Mi caj c tsictesʌbeñetla. Come lac 
Yum tsaꞌix i qꞌuele laꞌ mul cheꞌ bʌ tsaꞌ laꞌ cʌyʌ laꞌ wijñam 
tsaꞌ bʌ ajni laꞌ wicꞌot tiꞌ xucꞌtʌlel i pusicꞌal cꞌʌlʌl cheꞌ xchꞌoc 

to. Jiñʌch laꞌ piꞌʌl tsaꞌ bʌ laꞌ pʌyʌ. Tsaꞌ laꞌ wʌqꞌue laꞌ tꞌan 
chaꞌan mi caj laꞌ cʌntan. 15 Lac Yum tsiꞌ yotsayetla ti juntiquil 
jach yicꞌot laꞌ wijñam. Chaꞌan tiꞌ ñaꞌtʌbal Dios tsaꞌ ochiyetla 
ti juntiquil jach tiꞌ wut Dios cheꞌ bʌ tsaꞌ laꞌ chaꞌle ñujpuñijel. 
¿Chuqui yom Dios? Yom alʌlob ti laꞌ tojlel muꞌ bʌ caj i 
chꞌujutesañob. Jini chaꞌan cʌntan laꞌ bʌ. Xucꞌul yom mi laꞌ 
wajñel laꞌ wicꞌot laꞌ wijñam tsaꞌ bʌ laꞌ pʌyʌ cheꞌ chꞌitoñet to la. 
16  Come lac Yum, i Dios Israel, woliꞌ yʌl mach utsꞌatic miꞌ qꞌuel 
jini muꞌ bʌ i cʌy i yijñam. Mach utsꞌatic miꞌ qꞌuel jini muꞌ bʌ i 
pꞌumpꞌun cʌy i yijñam. Jini chaꞌan yom mi laꞌ wen cʌntan laꞌ 
bʌ. Mach mi laꞌ cʌy laꞌ wijñam.

Talix i yorajlel meloñel
17 Tsaꞌix lujbꞌa lac Yum chaꞌan tiꞌ caj laꞌ tꞌan. Pero mi laꞌ wʌl: 

¿Chuqui tsaꞌ lac tumbe lac Yum? cheꞌetla. Tsaꞌ lujbꞌa lac Yum 
come tsaꞌ laꞌ lon alʌ utsꞌat jontolil. Tsaꞌ laꞌ lon alʌ maꞌanic mi 
caj i yʌcꞌ castigo Dios.

3  Woliꞌ yʌl lac Yum: Ubinla, mi caj c choc tilel suboñel 
tiꞌ tojel c wut chaꞌan miꞌ chajpʌbeñon c bijlel. Tal laꞌ 

Yum woli bʌ laꞌ pijtan. Ora mi caj i tilel tiꞌ Templo. Mi caj laꞌ 
qꞌuel. Mi caj i tijicñesañetla cheꞌ bajcheꞌ tsꞌijbubil tic Trato. 
Isujm, talon, cheꞌen i Yum Panchan yicꞌot Pañimil. 2  ¿Majqui 
mi mejlel i qꞌuel cheꞌ miꞌ tilel? ¿Majqui miꞌ mejlel ti waꞌtʌl 
tiꞌ tojlel? Come lajalʌch bajcheꞌ cꞌajc muꞌ bʌ i sʌqꞌuesan 
sʌsʌc taqꞌuin. Lajalʌch bajcheꞌ xapom muꞌ bʌ i loqꞌuesan i 
bibiꞌlel pisil. 3  Lac Yum lajal mi caj i mel winicob cheꞌ bajcheꞌ 
jini muꞌ bʌ i sʌqꞌuesan plata ti cꞌajc. Mi caj i sʌqꞌuesan jini 
levíjob cheꞌ bajcheꞌ oro yicꞌot plata chaꞌan miꞌ yʌqꞌueñob Dios 
i majtan cheꞌ bajcheꞌ yom ti sʌc bʌ i pusicꞌal. 4 Cheꞌ jini lac 
Yum mi caj i chaꞌ qꞌuel ti utsꞌat cheꞌ bajcheꞌ ti ñaxan i majtan 
tac muꞌ bʌ i yʌqꞌueñob winicob xꞌixicob ti Judá yicꞌot ti 
Jerusalén. 5 Woliꞌ yʌl lac Yum: Talon c meletla. Mi caj c choc 
tilel castigo ti ora. Ora jach mi caj cʌqꞌueñob i toj i mul jini 
xwujtob yicꞌot muꞌ bʌ i chaꞌleñob tsꞌiꞌlel, yicꞌot xlotob, yicꞌot 
muꞌ bʌ i xujchꞌibeñob i chobejtʌbal jini xꞌeꞌtelob, yicꞌot muꞌ 
bʌ i ticꞌlañob mebaꞌ xꞌixicob yicꞌot mebaꞌ alʌlob, yicꞌot muꞌ 
bʌ i chilbeñob i chubʌꞌan jini ñajt bʌ chꞌoyolob, yicꞌot pejtel 
mach bʌ añobic miꞌ bʌcꞌñañoñob, cheꞌen i Yum Panchan yicꞌot 
Pañimil.

Jini diezmo tac
6 Come joñon laꞌ Yumon. Maꞌanic miꞌ qꞌuextiyel c pusicꞌal. 

Jini chaꞌan maꞌanic mic junyajlel jisañetla, come chʌn an i 
yutslel c pusicꞌal ti pejtelel ora. 7 Anquese tsaꞌix laꞌ tsꞌaꞌle c 
mandar ti wajali, wʌle yom mi laꞌ chaꞌ sutqꞌuin laꞌ bʌ baꞌ añon, 
cheꞌen i Yum Panchan yicꞌot Pañimil. Laꞌla. Mi caj c ñusʌbeñet 
laꞌ mul, cheꞌen. Pero mi laꞌ lon al: “Maꞌanic baꞌ ora tsaj cʌyʌyet 
lojon”, cheꞌetla.

8  ¿Yom ba mi laꞌ xujchꞌiben i chaꞌan bʌ Dios? Pero tsaꞌix 
laꞌ xujchꞌibeyon. Mi laꞌ wʌl: “¿Bajcheꞌ isujm? ¿Baqui ora tsac 
xujchꞌibeyet lojon?” cheꞌetla. Maꞌanic tsaꞌ laꞌ wʌqꞌueyon jini 
diezmo. Maꞌanic tsaꞌ laꞌ wʌqꞌueyon c majtan. 9 Jini chaꞌan 
tsaꞌix c chocoyetla ti laꞌ pejtelel, come tsaꞌix laꞌ xujchꞌibeyon 
c chaꞌan bʌ. 10 Chꞌʌmʌla tilel pejtelel jini diezmo tac tiꞌ yajñib 
chaꞌan miꞌ jastiyel i bʌl ñʌcꞌʌl jini levíjob tic Templo. Cheꞌ jini 
mi caj laꞌ qꞌuel xucꞌulon. Mi caj c jambeñetla jini panchan 
chaꞌan mi cʌqꞌueñetla pejtel chuqui laꞌ wom. Ñopola ti isujm. 
Cheꞌ jini mi caj c pʌsbeñetla isujmʌch c tꞌan. 11 Cheꞌ jini cabʌl 
mi caj i yʌcꞌ i wut laꞌ pʌcꞌʌb, come mi caj j cʌntan chaꞌan 
maꞌanic miꞌ yochel i chʌñil yicꞌot i cꞌamʌjel. Maꞌanic mi caj i 
tiquin i wut laꞌ tsꞌusubil cheꞌ chꞌoc to, cheꞌen i Yum Panchan 
yicꞌot Pañimil. 12  Ti pejtelel pañimil winicob mi caj i yʌlob 
tijicñayetla, come cabʌl mi caj laꞌ taj laꞌ wenlel ti laꞌ lumal, 
cheꞌen i Yum Panchan yicꞌot Pañimil.

Jini toj bʌ yicꞌot jini jontol bʌ
13  Tsaꞌix laꞌ chañꞌesa laꞌ bʌ tic tojlel, cheꞌen lac Yum. Mi 

laꞌ wʌl: “¿Bajcheꞌ tsac chañꞌesa lojon c bʌ? ¿Chuqui tsa cʌlʌ 
lojon?” cheꞌetla. 14-15 Ubinla. Tsaꞌix laꞌ wʌlʌ: “Lolom jach mi 
lac chꞌujutesan Dios. ¿Chuqui mi lac taj cheꞌ mi lac jacꞌben 
i tꞌan, cheꞌ mi lac mel lac pusicꞌal chaꞌan lac mul? Wʌꞌ ti 
pañimil tijicñayob muꞌ bʌ i chañꞌesañob i bʌ. Wen chumulob 
xjontolilob. Cheꞌ miꞌ yilʌbeñob i pusicꞌal Dios maꞌanic miꞌ 
yʌqꞌueñob castigo. Miꞌ loqꞌuelob ti libre”, lon cheꞌetla, cheꞌen 
lac Yum.

16  Jini tsaꞌ bʌ i bʌcꞌñayob lac Yum tsiꞌ ñaꞌtayob lac Yum cheꞌ 
bʌ tsiꞌ pejcayob i bʌ. An i chaꞌan lac Yum i juñilel lac ñaꞌtʌntel 
baꞌ tsaꞌ tsꞌijbunti i cꞌabaꞌ tac jini muꞌ bʌ i bʌcꞌñañob lac Yum 

a Malaquias 4:2 Jini Qꞌuin, jiñʌch Mesías.

yicꞌot muꞌ bʌ i mulañob i ñaꞌtan lac Yum. 17 C chaꞌañobʌch 
baꞌ ora mic tempañob tilel tic tojlel cheꞌ bajcheꞌ i tꞌojol jax bʌ 
ujʌl, cheꞌen i Yum Panchan yicꞌot Pañimil. Mi caj c ñusʌbeñob 
i mul cheꞌ bajcheꞌ winicob miꞌ ñusʌbeñob i mul i yalobil muꞌ 
bʌ i jacꞌben i tꞌan. 18  Cheꞌ jini mi caj laꞌ ñaꞌtan mach lajalic miꞌ 
yujtel jini toj bʌ yicꞌot jini mach bʌ tojic tiꞌ yorajlel meloñel. 
Mi caj laꞌ qꞌuel majqui wen chumul, jini muꞌ bʌ i melben i 
yeꞌtel Dios o mi jini mach bʌ anic miꞌ mel, cheꞌen.

Cheꞌ miꞌ tilel i qꞌuiñilel lac Yum

4  Chʌcʌ qꞌuele laꞌ bʌ, cheꞌen i Yum Panchan yicꞌot Pañimil, 
come tal i qꞌuiñilel meloñel cheꞌ miꞌ caj ti pulel cꞌajc 

cheꞌ bajcheꞌ ti horno. Pejtel muꞌ bʌ i chañꞌesañob i bʌ yicꞌot 
jini jontoloꞌ bʌ mi caj i pulelob cheꞌ bajcheꞌ tiquin bʌ jam. Mi 
caj i luꞌ jilelob cheꞌ bajcheꞌ teꞌ yicꞌot pejtel i cꞌʌb yicꞌot pejtel 
i wiꞌ. 2  Pero mach cheꞌic jatetla muꞌ bʌ laꞌ bʌcꞌñan j cꞌabaꞌ. Mi 
caj i pasel ti laꞌ tojlel jini Qꞌuin a muꞌ bʌ i yʌqꞌueñetla toj bʌ 
laꞌ pusicꞌal. Mi caj i lajmesañetla. Libre mi caj laꞌ loqꞌuel cheꞌ 
bajcheꞌ i yal wacax muꞌ bʌ i colel baꞌ cʌchʌl. Mi caj laꞌ wubin 
i tijicñʌyel laꞌ pusicꞌal. 3 Mi caj laꞌ tꞌuchtan jini jontoloꞌ bʌ cheꞌ 
bajcheꞌ i tʌñil cꞌajc, cheꞌen i Yum Panchan yicꞌot Pañimil. 
4 Yom mi laꞌ jacꞌ jini mandar tsaꞌ bʌ cʌqꞌue c winic Moisés yaꞌ 
ti wits Horeb chaꞌan miꞌ chaꞌ subeñob israelob.

5 Laꞌ wilan, mi caj c chocbeñetla tilel yambʌ xꞌaltꞌan 
cheꞌ bajcheꞌ Elías, cheꞌ maxto tilemic jini ñuc bʌ qꞌuin, jini 
bʌbʌqꞌuen bʌ i qꞌuiñilel lac Yum. 6 Jini xꞌaltꞌan mi caj i 
yutsꞌesʌbeñob i pusicꞌal winicob yicꞌot i yalobilob. Jumpꞌejlob 
jach i pusicꞌal mi caj i yajñelob, ame bʌcꞌ tilicon c laj 
jisʌbeñob i lum, cheꞌen lac Yum. 

